
1. Ang Daan Pauwi ng Isang Pari

Ni Zhang Jian, Tsina

Katoliko ang pamilya ko sa loob ng maraming henerasyon. Noong 20 anyos ako, nagpasya akong maging monghe at ibigay ang buhay ko sa paglilingkod sa Panginoon. Matapos ang pitong taon ng sistematikong teolohikong pagsasanay sa seminaryo, itinalaga ako bilang pari sa edad na 27, at sa edad na 30, ako ay na-promote bilang pryor ng isang monasteryo. Noong panahong iyon, sobrang mayabang ako. Pakiramdam ko ay napakabata ko para maging pryor ng isang monasteryo, at ang lahat ng pari at monghe ay nagsasabing lubos silang nakikinabang sa pakikinig sa mga sermon ko, kaya inakala ko na mas naiintindihan ko ang Bibliya kaysa sa ibang tao at may kaalaman ako sa Panginoon. Inakala ko na kapag pumarito ang Panginoon, tiyak na makukuha ko ang Kanyang pagsang-ayon at makakapasok sa kaharian ng langit.

Isang gabi ng Hunyo 2001, nagmamadaling pumunta sa akin ang diyakonong si Wang para sabihing may dumating na dalawang Kristiyano, at na malalim silang nagsalita tungkol sa pananampalataya. Nang marinig kong mga Kristiyano sila, hindi ko man lang sila sineryoso. Inisip ko “Ang Simbahang Katoliko ang tunay na simbahan, at tinataglay nito ang buong katotohanan ng pagliligtas ni Jesus. Maraming taon na ng teolohikong pagsasanay ang natapos ko, at napag-aralan ang kada linya ng bawat kabanata ng Bibliya. Isa itong perpektong pagkakataon. Tatalakayin ko sa kanila ang usapin ng pananampalataya at hihikayatin silang magbalik-loob sa Katolisismo.” Pagkatapos niyon, hinatid ako ni Diyakono Wang para makipagkita sa kanilang dalawa. Sila ay sina Brother Cheng Shi at Brother Xiang Guang. Nang malaman ko na anim o pitong taon pa lang silang naniniwala sa Diyos, mas lalo ko silang minaliit, pero matiyaga ko pa rin silang kinausap tungkol sa kasaysayan ng Katolisismo. Hinimok ko sila na kung gusto nilang makatiyak sa pagpasok sa kaharian ng langit, dapat silang sumapi sa tunay na simbahan, ang Simbahang Katoliko. Ngunit hindi lamang sa ayaw magbalik-loob ng dalawang kapatid, sinabi ni Xiang Guang, “Sa parehong Katolisismo at Kristiyanismo, ang kalagayan ng simbahan ay napakamapanglaw ngayon. Ang mga mangangaral ay nagbabasa at nangangaral ng kasulatan nang walang kaliwanagan, hindi sila makapaghatid ng anumang bago o makabuluhang mga sermon. Maraming mangangaral pa nga ang nagsimulang maghangad ng mga makamundong bagay at iniwan ang landas ng paglilingkod. Mas lalong nakakaramdam ng pagkanegatibo at panghihina ang mga mananamplataya; nanlamig na ang kanilang pananampalataya. Sa mga kongregasyon, tinatalakay nila ang kanilang pang-araw-araw na buhay o kung paano kumita ng pera, at nagrerekomenda sila ng mga trabaho at karelasyon sa isa’t isa. Marami ring mananalig na naghahangad sa mga makamundong kalakaran, at ang ilan ay nagbalik pa nga sa sekular na mundo. Paano naiiba ang kasalukuyang kalagayan ng simbahan sa kalagayan ng templo sa mga huling araw ng Kapanahunan ng Kautusan? Sa katapusan ng Kapanahunan ng Kautusan, malinaw na mapanglaw ang templo. Nagpapalitan ng pera, nagbebentahan ng mga baka, tupa, at kalapati ang mga tao roon—naging pugad ito ng mga magnanakaw. Ipinakita nito na hindi gumagawa ang Banal na Espiritu sa templo. Kung gayon, saan gumagawa ang Banal na Espiritu? Noong panahong iyon, nagsasagawa na ng bagong gawain ang Panginoong Jesus sa labas ng templo, kung kaya’t ang gawain ng Banal na Espiritu ay lumipat na sa gawain ng Panginoong Jesus. Ito ay tulad ng kung paano napapainit ng isang kalan ang isang silid sa panahon ng taglamig, pero kung tatanggalin ang kalan, unti-unting lalamig ang silid. Gayundin, kapag gumagawa ang Banal na Espiritu sa simbahan, may pananalig ang mga kapatid at masigasig na naghahanap, ngunit sa sandaling mawala ang gawain ng Banal na Espiritu, unti-unting pumapanglaw ang simbahan. Kahit saan, ang mga simbahan ay nasa katulad na kalagayan ng sa templo sa mga huling araw ng Kapanahunan ng Kautusan. Lahat ng mga ito ay mapanglaw. Kahit kailan ba ay naisip mo na kung ang gawain ba ng Banal na Espiritu ay lumipat na? Saan gumagawa ang Banal na Espiritu ngayon?” Medyo nabigla ako sa mga sinabi niya. Hindi ko inaasahan na iuugnay nila ang kapanglawan ng templo noong mga huling araw ng Kapanahunan ng Kautusan sa gawain ng Panginoong Jesus. Bago sa akin ang pag-unawang ito at nakakaginhawa. Hindi namin kailanman naintindihan ang mga bagay-bagay sa gayong paraan sa aming simbahan. At sumang-ayon din ako sa kanilang pagtatasa sa kalagayan ng simbahan. Dagdag pa roon, marami sa mga mananampalataya ang tumigil na sa pagsunod sa mga pagsasagawa tulad ng pagbabasa ng kasulatan at pagdiriwang ng Araw ng Panginoon. Sila ay katulad lamang ng mga walang pananampalataya, naghahangad ng kayamanan at makamundong kasiyahan, at patuloy na nababawasan ang bilang ng mga tao sa simbahan. Mga katunayan iyon. Talaga ngang mapanglaw ang simbahan. Dahil ang mga salita ng mga kapatid ay naaayon sa katotohanan at sa Bibliya, at may lalim ang kanilang pagkaunawa, naisip ko, “Pinag-aralan ko ang Bibliya sa loob ng maraming taon nang hindi nauunawaan ito, ngunit natatalakay na nila ito matapos lamang ng ilang taon ng pananalig. Mukhang minaliit ko sila.” Nang makitang hindi ko sila makukumbinsi, inulit ko na lang ang ilan sa kanilang mga salita, at nagdahilan para umuwi.

Noong panahong iyon, inisip ko kung ang gawain ng Banal na Espiritu ay nagbabago nga. Ngunit naniniwala rin ako na ang Banal na Espiritu ay ang kaluluwa ng Simbahang Katoliko, kaya kung hindi gumagawa roon ang Banal na Espiritu, saan pa Siya maaaring gumawa? Hindi ko maintindihan ito, kaya hindi ko na masyadong inisip pa. Pagkatapos niyon, dalawang beses ulit akong pinuntahan nina Cheng Shi at Xiang Guang. Sinabi nila, “Ang Diyos ay naging tao upang magpahayag ng mga bagong salita, upang gawin ang gawain ng paghatol at paglilinis ng tao, upang iligtas tayo mula sa mga gapos ng kasalanan, at dalhin tayo sa kaharian ng Diyos.” Noong panahong iyon, nakaramdam ako ng matinding pagtutol, iniisip na, “Naiintindihan niyo ba talaga ang Bibliya? Nakumpleto na ng Panginoong Jesus ang gawain ng pagtubos, at sa mga huling araw ay bababa Siya kasama ng mga ulap bilang isang Espiritu upang tukuyin ang mga kahihinatnan ng mga tao. Paano Siya magkakatawang tao at gagawa ng bagong gawain?” Pagkatapos ay naalala ko na kailan lang ay narinig kong may ilang tao na nangangaral tungkol sa Kidlat ng Silanganan. Ang mga taong ito ay nagpatotoo na ang Panginoon ay nagbalik na sa katawang-tao at gumagawa ng bagong gawain, at napakalalim ng kanilang mga pangaral. Malamang na naniniwala sina Cheng Shi at Xiang Guang sa Kidlat ng Silanganan. Ngunit inakala ko na ang Simbahang Katoliko ang tunay na simbahan, at hindi ko pa narinig ang tungkol sa Kidlat ng Silanganan noon. Dahil hindi sila kabilang sa tunay na simbahan, siguradong mali ang lahat ng kanilang ipinangaral. Hindi ako maaaring patuloy na makinig sa kanila, kaya sumabad ako at nagtanong, “Naniniwala kayo sa Kidlat ng Silanganan, hindi ba? Sinasabi niyo na ang Panginoon ay muling nagkatawang-tao at gumagawa ng bagong gawain. Imposible iyan. Hindi ako naniniwala! Kung ibig ninyong ipangaral sa akin ang ebanghelyong ito, huwag niyo nang pahirapan ang sarili niyo!” Patuloy na nagbahagi sa akin sina Cheng Shi at Xiang Guang, ngunit masyadong matatag ang mga kuru-kuro ko noong panahong iyon, at hindi ko talaga sila pinakinggan. Galit kong sinabi sa kanila, “Sumasalungat ang ipinangangaral ninyo sa pananampalataya ko, at ayaw ko na itong marinig pa!” Nang makita nilang ganito ang saloobin ko, hindi na sila nagsalita. Dalawang beses nila akong kinausap muli pagkatapos niyon, pero talagang tutol ako. Kahit ano pa ang sabihin nila, lahat ng iyon ay pumasok sa isang tenga at lumabas sa kabila. Sa huli, iniwanan nila ako ng isang kopya ng aklat na Ang Salita ay Nagpapakita sa Katawang-tao, at hinimok ako na siyasatin ito. Nang makita ko kung gaano sila kaseryoso, nahiya akong tumanggi at tinanggap ko ang libro. Nang makita ko ang makapal na kopyang iyon ng Ang Salita ay Nagpapakita sa Katawang-tao, medyo naging interesado ako, at gusto kong malaman kung ano mismo ang nakasulat sa loob nito. Kaya, tiningnan ko ang talaan ng mga nilalaman ng aklat, at pagkatapos ay binuklat ang mga pahina. Nalaman ko na ang ilang bahagi ng aklat ay naiiba sa aming tradisyonal na mga turo, tungkol sa mga bagay tulad ng kung talagang umiiral ba ang Trinidad at ang kahihinatnan sa hinaharap at patutunguhan ng sangkatauhan, kaya isinara ko ang aklat at hindi na muling tiningnan ito. Noong panahong iyon, inakala ko na tungkulin kong protektahan ang kawan bilang pryor ng monasteryo, at na kailangan kong ipaalam sa mga pari at monghe upang pigilan ang mga ito na mailigaw. Kaya, sa isa sa mga retreat ng mga baguhan, sinabi ko sa mga pari at monghe, “Nasa mga huling araw na tayo, at maraming huwad na cristo ang nagpapakita. Ilang araw na ang nakararaan, nakilala ko ang dalawang tao mula sa Kidlat ng Silanganan. Sinabi nila na ang Panginoon ay nagbalik na, na nagkatawang-tao siya at gumagawa ng bagong gawain. Paano iyon magiging posible?” Itinaas ko ang Ang Salita ay Nagpapakita sa Katawang-tao at nagpatuloy, “Tignan ninyo, ito ang kanilang aklat. Pinasadahan ko ito, at iba ang itinuturo nito sa ating mga tradisyunal na paniniwala. Sigurado ako na hindi ito nagmula sa Diyos! Dapat kayong maging mapagbantay. Huwag ninyong basahin ang kanilang mga aklat, huwag kayong makipagkita sa kanila, at huwag kayong makinig sa kanilang pangaral. Dapat ninyong protektahan ang mga miyembro ng simbahan na hindi nila mailigaw!” Pagkatapos marinig ang sinabi ko, sumang-ayon ang lahat ng pari at monghe na isa itong kritikal na usapin ng pagliligtas ng mga kaluluwa, at na dapat maprotektahan ang mga miyembro ng simbahan. Nang makita kong napakamasunurin ng lahat, pakiramdam ko ay nakagawa ako ng napakamakatarungang bagay, at natupad ko ang responsibilidad at obligasyon ko bilang pryor para maprotektahan ang aking kawan. Hindi ko man lang namalayan na nilalabanan ko ang Diyos.

Ilang araw pagkatapos niyon, pinuntahan ako ni Xiang Guang at tinanong ako kung nabasa ko ang mga salita ng Makapangyarihang Diyos. Sinabi ko sa kanya, “Ang mga salita ng Makapangyarihang Diyos ay naiiba sa aming tradisyunal na mga turo, kaya hindi ko sisiyasatin ang mga ito, at hindi ko hahayaang siyasatin ng iba ang mga ito, dahil usapin ito ng pananampalataya. Hindi namin kailanman ipagkakanulo ang Panginoon sa pamamagitan ng pakikinig sa pangangaral mo!” Mahinahon na sinabi sa akin ni Xiang Guang, “Hindi mo pa nababasa ang mga salita ng Makapangyarihang Diyos. Nagpasya kang hindi ito ang tinig at mga salita ng Diyos, at tumanggi kang siyasatin ang mga ito dahil lang sa nakakita ka ng isang bagay rito na naiiba sa tradisyonal na mga turo ng simbahan mo. Hindi ba iyan masyadong padalus-dalos? Sinasabi ng Makapangyarihang Diyos: ‘Pinapayuhan Ko kayo na tahakin nang maingat ang landas ng paniniwala sa Diyos. Huwag kayong magsalita nang patapos; bukod pa riyan, huwag kayong maging kaswal at walang-ingat sa inyong paniniwala sa Diyos. Dapat ninyong malaman na, kahit paano, yaong mga naniniwala sa Diyos ay dapat magtaglay ng mapagpakumbaba at may takot sa Diyos na puso. Yaong mga nakarinig sa katotohanan subalit minamaliit ito ay mga hangal at mangmang. Yaong mga nakarinig sa katotohanan subalit walang-ingat na nagsasalita nang patapos o kinokondena ito ay puno ng kayabangan. Walang sinumang naniniwala kay Jesus ang kwalipikadong sumpain o kondenahin ang iba. Lahat kayo ay dapat maging makatwiran at maging mga taong tumatanggap sa katotohanan’ (Ang Salita, Vol. I. Ang Pagpapakita at Gawain ng Diyos. Kapag Namasdan Mo Na ang Espirituwal na Katawan ni Jesus, Napanibago na ng Diyos ang Langit at Lupa). Bilang mga mananampalataya sa Panginoon, dapat mayroon tayong mga pusong may takot sa Diyos. Hindi natin maaaring bulag na kondenahin ang mga salita at gawain ng Diyos kapag hindi umaayon ang mga ito sa ating mga kuru-kuro at imahinasyon. Kung wala tayong mapagkumbaba, mapaghanap na saloobin sa harap ng Diyos, kung palagi nating kinikilatis ang bagong gawain at mga bagong salita ng Diyos gamit ang ating sariling mga isip at imahinasyon, napakadaling makagawa ng malaking kasalanan ng pagkondena at paglaban sa Diyos. Katulad lamang noong pumarito ang Panginoong Jesus upang gumawa: Dahil nakita ng mga Pariseo na nahigitan ng Kanyang mga salita at gawain ang batas, nakahanap sila ng isang bagay na magagamit laban sa Kanya, kinondena Siya, at sa huli ay inudyukan nila ang mga tao na ipako Siya sa krus. Lubha nilang nilabag ang disposisyon ng Diyos, at sa huli ay isinumpa at pinarusahan sila ng Diyos. Ito ay isang aral na natutunan kapalit ng buhay. Ngayon, dapat nating maingat na tratuhin ang usapin ng pagbabalik ng Panginoon, dahil kung mali natin itong kokondenahin, baka malapastangan natin ang Banal na Espiritu. Matagal nang sinabi ng Panginoong Jesus: ‘Ang bawat kasalanan at kapusungan ay ipatatawad sa mga tao; datapuwat ang kapusungang laban sa Banal na Espiritu ay hindi ipatatawad’ (Mateo 12:31). Isang kakila-kilabot na bagay ang gawin ang kasalanang ito! Dahil ang Makapangyarihang Diyos ay nagpakita na at gumawa, maraming pinuno ng iba’t ibang denominasyon ang bulag na kinondena ang Kanyang gawain sa mga huling araw. Ang ilan ay siniraan at nilapastangan pa ang Makapangyarihang Diyos. Marami sa mga seryosong lumaban ang pinarusahan. Kung hindi natin maingat na tatratuhin ang bagay na ito, madali nating maiwawala ang ating mga hantungan.” Noong panahong iyon, naisip ko, “Iniisip ko ang aking mga miyembro ng simbahan at pinoprotektahan sila na hindi malihis. Paano ito nagkakasala sa Panginoon?” Pero nang pag-isipan ko ito nang mas mataimtim, napagtanto ko na may punto nga siya. Wala talaga akong masyadong alam tungkol sa Kidlat ng Silanganan, gayunpaman ay napakabilis kong kinondena ito, at ganoon din ang ipinangaral ko sa mga pari at monghe. Kung mali kong kinokondena ito gaya ng sinabi niya, ito ay pagkakasala sa Diyos. Hindi lubos maisip ang mga kahihinatnan niyon. Nang matanto ko ito, sinabi ko kay Xiang Guang, “Hindi ko pa iyan napag-isipan dati, pero buong ingat kong haharapin ang bagay na ito sa hinaharap.” Pagkatapos niyon, may mga nangyari sa simbahan namin na nagpanilay sa akin. Minsan, nakipagkita ako sa aming obispo, at malungkot niyang sinabi sa akin, “Maraming pari sa diyosesis na ito ang naghahanap ng mga dahilan para hindi magbigay ng mga handog, at may ilang pari na nagpapakasasa sa kahalayan at tumatangging magsisi. Isang matandang pari ang pribadong nagtapat sa akin na lihim niyang ipinadadala ang mga handog sa isang tao para magtayo ng pabrika….” Nang marinig ko ang mga bagay na ito, naisip ko, “Isang malaking kasalanan laban sa Panginoon na magpakasasa sa kahalayan ang isang pari o magwaldas at gamitin nang mali ang mga handog. Sabi ng Panginoon: ‘Maliban kung kayo’y magsipagsisi, mamamatay kayong lahat sa gayon ding paraan’ (Lucas 13:3). Kung namumuhay sa kasalanan ang mga pari at hindi kailanman nagsisisi, paano sila papasok sa kaharian ng langit?” Dati, ang mga ganitong problema ay lumilitaw lamang sa ilang indibidwal na mga pari. Hindi ko akalain na napakaraming nahuhulog na ngayon sa kabuktutan. Dahil sa mga bagay na ito, hindi ko maiwasan na isipin ang kapanglawan ng simbahan na inilarawan ni Xiang Guang. Naisip ko, “Dati, kapag ang Banal na Espiritu ay gumagawa sa simbahan, dinidisiplina kami ng Banal na Espiritu kapag nakagawa kami ng mali. Ngunit ngayon napakaraming pari ang nagkakasala sa Diyos—bakit hindi sila dinidisiplina ng Banal na Espiritu? Hindi kaya talagang hindi na gumagawa ang Banal na Espiritu sa aming simbahan?” Noong panahong iyon, hindi ko maintindihan ito.

Pagkaraan ng ilang panahon, pinuntahan ako nina Brother Xiang Guang at Brother Fang Yi. Noong oras na iyon, medyo may pagtutol pa rin ako. Naisip ko, “Nagpapatotoo kayo na ang Panginoon ay nagbalik na nang nagkatawang-tao upang gumawa ng bagong gawain. Mayroon bang anumang biblikal na batayan para rito? Sa tingin ko, wala kayong anumang ebidensya! Ngayon naman, ako muna ang magtatanong sa inyo. Kung hindi niyo ito masasagot, tapos na tayo.” Kaya tinanong ko, “Sinasabi ng Bibliya na sa mga huling araw, ang Panginoon ay babalik bilang isang espirituwal na katawan sakay ng mga ulap. Subalit nagpapatotoo kayo na Siya ay nagbalik na nang nagkatawang-tao upang gumawa ng bagong gawain. Ano ang basehan niyo para sabihin ito?” Mahinahong sumagot si Fang Yi, “Matagal nang plinano at isinaayos ng Diyos na ang Panginoon ay magiging tao at babalik sa mga huling araw. May patunay nito sa sariling propesiya ng Panginoong Jesus. Tingnan natin ang ilang mga talata. Sinasabi sa Lukas 17:24–25: ‘Sapagkat gaya ng kidlat, na pagkislap buhat sa isang panig ng silong ng langit, ay nagliliwanag hanggang sa kabilang panig ng silong ng langit; gayon din naman ang Anak ng tao sa Kanyang kaarawan. Datapuwat kailangan muna Siyang magbata ng maraming bagay at itakwil ng lahing ito.’ At pagkatapos, ‘Kaya nga kayo’y magsihanda naman; sapagkat paririto ang Anak ng tao sa oras na hindi ninyo iniisip’ (Mateo 24:44), at saka, ‘Kung paano ang mga araw ni Noe, gayon din naman ang pagparito ng Anak ng tao’ (Mateo 24:37). Gaya ng nakikita niyo, lahat ng talatang ito ay binanggit ang ‘ang Anak ng tao.’ Ano ang tinutukoy rito ng ‘ang Anak ng tao’? Alam nating lahat na ang Panginoong Jesus ay ang Anak ng tao at Diyos na nagkatawang-tao. Walang duda roon. Ang Anak ng tao ay tumutukoy sa Espiritu ng Diyos na nakasuot ng laman upang maging isang ordinaryong tao, nangangahulugan ito ng Diyos na nagkatawang-tao. Kaya, ang ipinropesiya ng Panginoong Jesus na ‘ang pagparito ng Anak ng tao’ ay nagpapakita ng pagbalik Niya, ito ay sa katawang-tao. Bukod dito, sinasabi rin ng mga kasulatan: ‘Datapuwat kailangan muna Siyang magbata ng maraming bagay at itakwil ng lahing ito.’ Ano ang ibig sabihin nito? Ibig sabihin nito na sa pagbabalik ng Panginoong Jesus, hindi Siya makikilala o mamumukhaan ng mga tao, na kokondenahin at tatanggihan Siya ng buong henerasyon. Maaaring sabihin na tanging sa pagiging tao bilang Anak ng tao makapagdurusa ang Diyos nang labis at matatanggihan ng henerasyong ito. Kung babalik ang Panginoong Jesus bilang Espiritu, sa Kanyang wangis bilang isang lalaking Hudyo, maharlika at nagpapakita sa lahat nang may kaluwalhatian, sinong makakakita sa Kanya at hindi yuyuko at sasamba sa Kanya? Kung gayon, paano Niya titiisin ang matinding pagdurusa? Paano Siya tatanggihan ng henerasyong ito? Kaya, kapag bumalik ang Panginoon, ito ay sa katawang-tao na Anak ng tao. Walang duda rito.”

Matapos marinig ang pagbabahagi ni Fang Yi, hindi ko maiwasang mabigla. Naisip ko sa sarili ko: “Tama siya. Kung ang Panginoong Jesus ay muling darating bilang isang espirituwal na katawan, na bumababa kasama ng mga ulap na may dakilang kaluwalhatian, luluhod ang mga tao sa sandaling makita nila Siya. Sino ang mangangahas na tanggihan Siya? Paano Siya magdurusa nang husto? Ang mga pisikal na katawan lamang ang maaaring makaranas ng sakit. Hindi ba ito nagpapatunay na ang Panginoon ay darating na magkakatawang-tao? Ganap na makatwiran at lohikal ang pagbabahagi ni Fang Yi! Wala sa mga teologo at espirituwal na tao sa mundo ng relihiyon ang malinaw na nakapagpapaliwanag ng propesiyang ito ng Panginoong Jesus. Sinasabi nilang lahat na ito ang hiwaga ng Panginoon, na hindi ito lubos na mauunawaan ng mga tao. Inaral ko ang Bibliya sa loob ng maraming taon, pero kahit kailan ay hindi ko nagawang maunawaan ang propesiyang ito. Hindi ko alam kung bakit magdudusa nang husto ang Panginoon, kung babalik Siya sa anyong espiritu. Hindi ko kailanman inakala na mapapaliwanag ng mga tao mula sa Kidlat ng Silanganan ang misteryo ng propesiyang ito. Sapat na para talagang maging alerto ka at magbigay pansin! Sa katawang-tao nga ba talaga ang pagbabalik ng Panginoon? Ngunit marami pang ibang propesiya sa Bibliya na nagbabanggit sa pagbaba ng Panginoon kasama ng mga ulap.” Kaya tinanong ko ang mga kapatid, “Maraming propesiya sa Bibliya ang nagsasabi na sa pagbabalik ng Panginoon, bababa Siya kasama ng mga ulap. Halimbawa, sinabi ng Panginoong Jesus: ‘At sa gayo’y lilitaw ang tanda ng Anak ng tao sa langit: at kaya magsisitaghoy ang lahat ng mga angkan sa lupa, at makikita nila ang Anak ng tao na napaparitong nasa mga ulap ng langit na may kapangyarihan at dakilang kaluwalhatian’ (Mateo 24:30). Ipinropesiya rin sa Pahayag: ‘Narito, Siya’y pumaparitong nasasa mga alapaap; at makikita Siya ng bawat mata, at ng nangagsiulos sa Kanya; at ang lahat ng mga angkan sa lupa ay magsisitaghoy dahil sa Kanya’ (Pahayag 1:7). Kung talagang sa katawang-tao ang pagbabalik Niya, paano matutupad ang mga propesiyang ito?”

Nagbahagi si Fang Yi, “Ipinropesiya nga ng Panginoong Jesus na bababa Siya kasama ng mga ulap sa mga huling araw, at hayagang hahatulan ang lahat ng bansa at tao. Tiyak na matutupad ang mga propesiyang ito. Pero lihim muna Siyang magiging tao; at kalaunan ay hayagang magpapakita sa lahat, habang sakay ng mga ulap. Sa madaling salita, magbabalik ang Panginoon sa dalawang paraan. Una, Siya ay magiging tao upang ipahayag ang katotohanan, upang gawin ang Kanyang gawain ng paghatol at paglilinis ng mga tao, at upang gumawa ng isang grupo ng mga mananagumpay. Pagkatapos niyon, magsisimulang bumagsak ang malalaking sakuna, at ang lihim na gawain ng Diyos na nagkatawang-tao ay magiging ganap. Pagkatapos ng mga sakuna, magpapakita ang Diyos sa lahat nang may kaluwalhatian, at gagantimpalaan ang mabuti at parurusahan ang masama. Samakatuwid, iyong mga hindi nagsisisi na lumaban at kinondena ang Diyos sa panahon ng Kanyang pagkakatawang-tao at lihim na gawain ay ganap na mawawalan ng pagkakataon na mailigtas. Mahuhulog sila sa mga sakuna, tatangis at magngangalit ng kanilang mga ngipin. Tinutupad nito ang propesiya sa Aklat ng Pahayag: ‘Narito, Siya’y pumaparitong nasasa mga alapaap; at makikita Siya ng bawat mata, at ng nangagsiulos sa Kanya; at ang lahat ng mga angkan sa lupa ay magsisitaghoy dahil sa Kanya. Gayon din, Siya nawa’ (Pahayag 1:7).” Matapos marinig ang pagbabahagi ni Fang Yi, biglang naging bukas at malinaw ang puso ko. Sa pagbabalik ng Panginoon, hindi lamang Siya hayagang bababa kasama ng mga ulap, Siya ay magkakatawang-tao muna at bababa nang palihim. Iyon ang dalawang paraan kung paano magpapakita ang Panginoon. Dati, isa lang ang alam ko—mukhang hindi lubos ang pagkakaunawa ko rito. Nang makita ko na inihayag ng Kidlat ng Silanganan ang misteryo ng mga propesiya sa Bibliya sa paraang tila makatwiran at lohikal, naisip ko na marahil ito ay nagmula sa Diyos at nararapat na siyasatin. Pagkatapos niyon, ganap na nagbago ang aking saloobin, at naging handa akong makinig sa kanilang pagbabahagi at basahin ang mga salita ng Makapangyarihang Diyos nang walang pagtutol.

Matapos basahin ang mga salita ng Makapangyarihang Diyos sa loob ng ilang panahon, nakaramdam ako ng katiyakan na babalik ang Panginoon na nagkatawang-tao, ngunit hindi ko alam kung paano matutukoy na ang Makapangyarihang Diyos ay ang nagbalik na Panginoong Jesus. Inakala ko na ang Simbahang Katoliko ay ang tunay na simbahan, na taglay nito ang buong katotohanan ng pagliligtas ni Jesus. Inakala ko na ang ating mga kaluluwa ay maliligtas lamang at makakapasok sa kaharian ng langit sa pamamagitan ng Katolisismo. Paano kung tinanggap ko ang Makapangyarihang Diyos, at lumabas na naligaw ako sa aking paniniwala? Hindi ba ako magtataksil sa Panginoon? Paano ako makakapasok sa kaharian ng langit kung gayon? Nakaramdam pa rin ako ng pagkabalisa dahil hindi ko maunawaan ang problemang ito. Noong panahong iyon, hindi sadya na narinig kong tinanggap din ni Padre Yuan Yongjin ang gawain ng Makapangyarihang Diyos sa mga huling araw. Gusto ko talagang makipagkita sa kanya, dahil Katoliko rin siya noon, at iisa ang aming mga turo at pananaw. Gusto kong makita kung paano niya naintindihan ang isyung ito. Makalipas ang ilang araw, nagkita kami at sinabi ko sa kanya ang aking mga alalahanin.

Nakipagbahaginan sa akin si Yuan Yongjin, “Minsan din akong nagkaroon ng mga alalahaning gaya sa iyo. Nag-alala ako na ang paniniwala sa Makapangyarihang Diyos ay pagtataksil sa Panginoong Jesus. Upang harapin ang isyung ito, ang pangunahin nating dapat gawin ay kilalanin kung ang Makapangyarihang Diyos at ang Panginoong Jesus ay iisang Espiritu, at kung Sila ay ang parehong Diyos na gumagawa. Sa Kapanahunan ng Kautusan, si Yahweh ang gumagawa, at sa Kapanahunan ng Biyaya, ang Panginoong Jesus naman. Bagama’t nagbago ang pangalan ng Diyos at iba ang gawaing ginawa Niya, masasabi mo ba na si Jesus at si Yahweh ay hindi iisang Diyos? Masasabi mo ba na ang maniwala sa Panginoong Jesus ay pagtataksil kay Yahweh? Hinding-hindi. Kaya, hindi matutukoy ng isang tao kung Sila ay ang parehong Diyos batay sa mga pangalan Nila. Ang pinakamahalagang bagay ay ang makita kung ang Makapangyarihang Diyos ay kayang ipahayag ang katotohanan at gawin ang gawain ng pagliligtas sa sangkatauhan. Hangga’t naipapahayag ng Makapangyarihang Diyos ang katotohanan at ang tinig ng Diyos, at hangga’t kaya Niyang gawin ang gawain ng pagliligtas sa sangkatauhan, kung gayon Siya ang Diyos Mismo, at Siya at si Yahweh at ang Panginoong Jesus ay ang iisang Diyos. Alam nating lahat na sa Kapanahunan ng Kautusan, nag-atas si Yahweh ng mga batas at utos upang patnubayan ang mga buhay ng sangkatauhan, upang malaman ng mga tao kung ano ang kasalanan, kung paano maghandog ng mga hain upang pagbayaran ang mga kasalanan, at kung paano sumamba sa Diyos. Sa katapusan ng Kapanahunan ng Kautusan, parami nang parami ang mga kasalanan ng mga tao, at hindi na sumasapat ang mga hain para ialay sa lahat ng kanilang mga kasalanan. Nanganganib ang lahat ng tao na makondena at mamatay ayon sa batas, kaya nagpropesiya si Yahweh sa pamamagitan ng propeta: ‘Narito, ang dalaga’y magdadalang-tao at manganganak ng isang lalake, at ang pangalang itatawag nila sa Kanya ay Emmanuel’ (Mateo 1:23), ‘Sapagkat sa atin ay ipinanganak ang isang bata, sa atin ay ibinigay ang isang anak na lalaki; at ang pamamahala ay maaatang sa Kanyang balikat’ (Isaias 9:6). Ipinahayag ng mga salitang ito sa mga Israelita na paparito ang Mesiyas, at na Siya ang magiging handog para sa kasalanan na tumutubos sa sangkatauhan. Gaya ng ipinangako, nagkatawang-tao ang Diyos bilang ang Panginoong Jesus at ginawa ang gawain ng pagtutubos sa sangkatauhan, mula sa pundasyon ng gawain ng kautusan. Nagpahayag ang Panginoong Jesus ng maraming katotohanan, nagkaloob sa tao ng daan ng pagsisisi, at pagkatapos ay ipinako sa krus para sa sangkatauhan bilang isang walang hanggang handog para sa kasalanan, sa gayon ay tinatapos ang gawain ng pagtubos sa buong sangkatauhan. Pagkatapos niyon, hanggat tinatanggap ng mga tao si Jesucristo bilang kanilang Tagapagligtas, at nagsisisi sa Kanya, patatawarin ng Diyos ang kanilang mga kasalanan, hindi sila mamamatay dahil sa paglabag sa batas. Ginawang marapat ang mga tao na lumapit sa Diyos upang manalangin at kamtin ang Kanyang biyaya at kapayapaan. Kaya, ganap na natupad ng gawain ng Panginoong Jesus ang mga propesiya sa Lumang Tipan. Iniligtas nito ang mga tao mula sa pagkagapos ng batas, winakasan ang Kapanahunan ng Kautusan, at dinala ang sangkatauhan sa Kapanahunan ng Biyaya. Sapat iyon para patunayan na ang Panginoong Jesus ay ang Tagapagligtas, at ang pagparito ng Mesiyas. Ang Panginoong Jesus at si Yahweh ay iisang Espiritu at iisang Diyos, gaya ng sinabi ng Panginoong Jesus: ‘Ako’y nasa Ama, at ang Ama ay nasa Akin’ (Juan 14:11), ‘Ako at ang Ama ay iisa’ (Juan 10:30). Nang matapos ng Panginoong Jesus ang gawain ng pagtubos, ang mga nananalig sa Panginoon ay pinatawad para sa kanilang mga kasalanan, ngunit ang makasalanang kalikasan ng mga tao ay hindi pa nalulutas. Nagagawa pa rin ng mga tao na madalas na magkasala at labanan ang Panginoon, at hindi sila ganap na malaya mula sa pagkagapos ng kasalanan. Para magbigay ng ilang halimbawa: madalas pa rin tayong magsinungaling at manlinlang para sa pansariling kapakanan. Nagagawa pa rin nating mainggit, mapoot sa iba, at makipaglaban para sa kapangyarihan at mga interes. Kapag nagdurusa tayo sa sakit o sakuna, sinisisi pa rin natin ang Panginoon, at itatanggi at ipagkakanulo pa Siya. Nakasulat sa Bibliya: ‘Ang bawat nagkakasala ay alipin ng kasalanan. At ang alipin ay hindi nananahan sa bahay magpakailanman: ang anak ang nananahan magpakailanman’ (Juan 8:34–35), ‘Kayo’y magpakabanal, sapagkat Ako’y banal’ (1 Pedro 1:16). Ang Diyos ay banal, at sa huli, ang gusto Niya ay mga taong ganap na makapagpapasakop sa Kanyang mga salita at makapagkakamit ng kabanalan. Pero ngayon, makasalanan pa rin tayo, marumi, at tiwali. Hindi tayo nakalaya sa pagkagapos ng kasalanan, at hindi tayo karapat-dapat na makapasok sa kaharian ng langit. Kung kaya’t, maraming beses nagpropesiya ang Panginoong Jesus na Siya ay babalik upang ipahayag ang katotohanan at gawin ang gawain ng paghatol sa mga huling araw, na ganap Niyang ililigtas ang sangkatauhan mula sa kasalanan at impluwensya ni Satanas, at dadalhin tayo sa kaharian ng langit. Tulad ng sinabi ng Panginoong Jesus: ‘Mayroon pa Akong maraming bagay na sa inyo ay sasabihin, ngunit ngayon ay hindi ninyo mangatitiis. Gayon ma’y kung Siya, ang Espiritu ng katotohanan ay dumating, ay papatnubayan Niya kayo sa buong katotohanan’ (Juan 16:12–13), ‘At kung ang sinumang tao’y nakikinig sa Aking mga pananalita, at hindi ingatan, ay hindi Ko siya hinahatulan: sapagkat hindi Ako naparito upang humatol sa sanlibutan, kundi upang iligtas ang sanlibutan. Siya na nagtatakwil sa Akin, at hindi tumatanggap sa Aking mga salita, ay mayroong isang hahatol sa kanya: ang salitang Aking sinalita, ay siyang sa kanya’y hahatol sa huling araw’ (Juan 12:47–48). At sa 1 Pedro 4:17, sinasabi nito: ‘Sapagkat dumating na ang panahon ng pasimula ng paghuhukom sa bahay ng Diyos.’ At gaya ng Kanyang ipinangako, ang Panginoong Jesus ay nagbalik na nang nagkatawang-tao sa mga huling araw bilang Makapangyarihang Diyos upang ipahayag ang lahat ng katotohanang kinakailangan upang dalisayin at iligtas ang sangkatauhan. Mula sa pundasyon ng Panginoong Jesus, ginagawa ng Makapangyarihang Diyos ang gawain ng paghatol simula sa sambahayan ng Diyos, upang lutasin ang makasalanang kalikasan ng tao at akayin ang sangkatauhan sa lahat ng katotohanan, at sa gayon ay ganap na tinutupad ang propesiya ng Panginoong Jesus.”

Tapos, binasa sa akin ni Yuan Yongjin ang isang sipi ng mga salita ng Makapangyarihang Diyos. Sinasabi ng Makapangyarihang Diyos: “Bagama’t pumarito si Jesus kasama ng tao at gumawa ng maraming gawain, kinumpleto lamang Niya ang gawain ng pagtubos sa buong sangkatauhan at nagsilbi bilang handog para sa kasalanan ng tao; hindi Niya inalis ang lahat ng tiwaling disposisyon ng tao. Ang lubos na pagliligtas sa tao mula sa impluwensya ni Satanas ay hindi lamang kinailangan ni Jesus na maging handog dahil sa kasalanan at pasanin ang mga kasalanan ng tao, kundi kinailangan din ng Diyos na gumawa ng mas malaki pang gawain upang ganap na alisin sa tao ang kanyang maka-Satanas na tiwaling disposisyon. Kaya, pagkatapos napatawad ang tao sa kanyang mga kasalanan, nagbalik ang Diyos sa katawang-tao upang akayin ang tao tungo sa bagong kapanahunan, at sinimulan Niya ang gawain ng pagkastigo at paghatol. Ang gawaing ito ay naghatid sa tao sa isang mas mataas na dako. Lahat ng nagpapasakop sa Kanyang kapamahalaan ay magtatamasa ng mas mataas na katotohanan at tatanggap ng mas malalaking pagpapala. Tunay silang mabubuhay sa liwanag, at matatamo nila ang katotohanan, ang daan, at ang buhay” (Ang Salita, Vol. I. Ang Pagpapakita at Gawain ng Diyos. Paunang Salita). Nagbahagi si Yuan Yongjin, “Sa Kapanahunan ng Biyaya, ginawa ng Panginoong Jesus ang gawain ng pagtubos at pinawalang-sala ang tao, ngunit iyon ay kalahati lamang ng gawain ng pagliligtas. Tanging ang gawain ng paghatol ng Makapangyarihang Diyos ang ganap na magliligtas sa sangkatauhan. Maaari lamang tayong maligtas at maging karapat-dapat na makapasok sa kaharian ng langit kung tatanggapin natin ang paghatol at pagkastigo ng Diyos sa mga huling araw, kung tayo ay malilinis sa ating katiwalian, kung tayo ay makakalaya sa kasalanan, at kung hindi na tayo nalilihis at nakokontrol ng diyablo. Nangangahulugan ito na ang gawain ng paghatol ng Makapangyarihang Diyos sa mga huling araw ay nagpapatuloy mula sa gawain ng pagtubos ng Panginoong Jesus, at na ito ang gawain na magtatapos sa kapanahunan. Ang Makapangyarihang Diyos ay ang Panginoong Jesus na nagbalik, at Sila ay iisang Espiritu at iisang Diyos.” Nang marinig ko na ang pagbabahagi ni Yuan Yongjin tungkol sa tatlong yugto ng gawain ay naaayon sa Bibliya at sa mga katunayan, sumaya ang puso ko. Lumabas na nagbalik na ang Panginoon para gawin ang gawain ng paghatol sa mga huling araw, para lutasin ang ating makasalanang kalikasan, at iligtas tayo sa pagkagapos ng kasalanan. Talagang nabubuhay tayo sa kasalanan ngayon at wala tayong lakas na palayain ang ating sarili mula rito. Nagkakasala tayo, tapos nangungumpisal, at pagkatapos mangumpisal, muli tayong nagkakasala. Lagi tayong nakakulong sa walang katapusang siklo na ito. Kahit ang mga pari ay hindi makatakas sa pagkagapos ng kasalanan, lalong hindi ang mga ordinaryong mananampalataya. Lahat ito ay hindi maikakailang katotohanan. Noon, talagang hindi ko maintindihan ang dahilan nito, pero ngayon naiintindihan ko na. Talagang kailangan pa rin natin na bumalik ang Panginoon at gawin ang Kanyang gawain ng lubusang pagdalisay at pagbago sa mga tao. Tila posible talaga na ang gawain ng paghatol ng Makapangyarihang Diyos sa mga huling araw ay nagmula sa Diyos.

Pagkatapos nito, binasa sa akin ni Yuan Yongjin ang isa pang sipi ng mga salita ng Makapangyarihang Diyos. Sabi ng Makapangyarihang Diyos: “Naisulong na ng gawain ngayon ang gawain ng Kapanahunan ng Biyaya; ibig sabihin, nakasulong na ang gawain sa ilalim ng buong anim-na-libong-taong plano ng pamamahala. Bagama’t natapos na ang Kapanahunan ng Biyaya, nagkaroon na ng pag-unlad sa gawain ng Diyos. Bakit Ko ba sinasabi nang paulit-ulit na ang yugtong ito ng gawain ay batay sa Kapanahunan ng Biyaya at sa Kapanahunan ng Kautusan? Dahil ang gawain ng panahong ito ay pagpapatuloy ng gawaing ginawa sa Kapanahunan ng Biyaya, at isang pag-unlad doon sa ginawa sa Kapanahunan ng Kautusan. Ang tatlong yugto ay mahigpit na magkakaugnay, na bawat kawing sa kadena ay nakarugtong na mabuti sa kasunod. Bakit Ko ba sinasabi rin na ang yugtong ito ng gawain ay batay sa ginawa ni Jesus? Ipagpalagay nang ang yugtong ito ay hindi batay sa gawaing ginawa ni Jesus, kakailanganing maganap ang isa pang pagpapapako sa krus sa yugtong ito, at ang gawain ng pagtubos ng naunang yugto ay kakailanganing uliting muli. Magiging walang saysay ito. Kaya nga hindi sa ganap nang natapos ang gawain, kundi nakasulong na ang kapanahunan at ang antas ng gawain ay naitaas na nang mas mataas kaysa dati. Masasabi na ang yugtong ito ng gawain ay nakabatay sa pundasyon ng Kapanahunan ng Kautusan at nakasalig sa bato ng gawain ni Jesus. Ang gawain ng Diyos ay itinatatag nang yugtu-yugto, at ang yugtong ito ay hindi isang bagong simula. Ang pinagsamang tatlong yugto ng gawain lamang ang maaaring ituring na anim-na-libong-taong plano ng pamamahala. Ang gawain ng yugtong ito ay ginagawa sa pundasyon ng gawain ng Kapanahunan ng Biyaya. Kung hindi magkaugnay ang dalawang yugtong ito ng gawain, bakit hindi inulit ang pagpapako sa krus sa yugtong ito? Bakit hindi Ko pasan ang mga kasalanan ng tao, kundi sa halip ay pumarito Ako upang hatulan at kastiguhin nang tuwiran ang tao? Kung ang Aking gawaing hatulan at kastiguhin ang tao ay hindi sumunod sa pagpapako sa krus, at ang Aking pagparito ngayon ay hindi sa paglilihi ng Banal na Espiritu, hindi sana Ako naging marapat na hatulan at kastiguhin ang tao. Dahil ito mismo sa kaisa Ako ni Jesus kaya Ako pumarito upang tuwirang kastiguhin at hatulan ang tao. Ang gawain sa yugtong ito ay lubos na batay sa gawain sa naunang yugto. Iyan ang dahilan kaya ganitong klaseng gawain lamang ang maaaring maghatid sa tao, sa paisa-isang hakbang, tungo sa kaligtasan. Kami ni Jesus ay nagmumula sa iisang Espiritu. Bagama’t wala Kaming kaugnayan sa Aming katawang-tao, iisa ang Aming Espiritu; bagama’t ang nilalaman ng Aming ginagawa at ang gawaing Aming ginagawa ay hindi magkapareho, magkatulad Kami sa diwa; ang Aming katawang-tao ay magkaiba ang anyo, ngunit dahil ito sa pagbabago sa kapanahunan at sa magkakaibang mga kinakailangan ng Aming gawain; hindi magkapareho ang Aming ministeryo, kaya magkaiba rin ang gawaing hatid Namin at ang disposisyong inihahayag Namin sa tao. Kaya nga ang nakikita at nauunawaan ng tao sa araw na ito ay hindi katulad noong araw, na dahil sa pagbabago sa kapanahunan. Sa lahat ng iyan ay magkaiba Sila sa kasarian at sa anyo ng Kanilang katawang-tao, at hindi Sila isinilang sa iisang pamilya, at lalo nang hindi sa iisang panahon, magkagayunman ay iisa ang Kanilang Espiritu. … Ang Espiritu ni Jehova ay hindi ang ama ng Espiritu ni Jesus, at ang Espiritu ni Jesus ay hindi ang anak ng Espiritu ni Jehova: Iisa Sila at pareho ang Espiritu. Gayundin, ang Diyos na nagkatawang-tao ng ngayon at si Jesus ay hindi magkadugo, ngunit iisa Sila, ito ay dahil iisa ang Kanilang Espiritu. Magagawa ng Diyos ang gawain ng awa at kagandahang-loob, gayundin ang matuwid na paghatol at pagkastigo sa tao, at yaong pagtawag sa mga sumpa sa tao; at sa huli, magagawa Niya ang gawain ng pagwasak sa mundo at pagpaparusa sa masama. Hindi ba ginagawa Niya Mismo ang lahat ng ito? Hindi ba ito ang walang-hanggang kapangyarihan ng Diyos?” (Ang Salita, Vol. I. Ang Pagpapakita at Gawain ng Diyos. Ginagawang Ganap ng Dalawang Pagkakatawang-tao ang Kabuluhan ng Pagkakatawang-tao). Nagbahagi si Yuan Yongjin, “Bagaman ang nilalaman ng tatlong yugto ng gawain ay naiiba at ang pangalan ng Diyos ay iba sa bawat kapanahunan, lahat ng gawaing ito ay ginawa ng iisang Espiritu at iisang Diyos. Mahigpit na magkakaugnay ang tatlong yugto ng gawain, at ang bawat yugto ay nakaugnay sa gawain ng nakaraang yugto, ang bawat isa ay mas mataas at malalim kaysa sa huli, at sa huli ililigtas ng gawaing ito ang mga tao mula sa kapangyarihan ni Satanas at dadalhin sila sa kaharian ng Diyos. Kaya, hindi natin ipinagkakanulo ang Panginoon sa pagtanggap sa Kanyang bagong gawain, nakikisabay tayo sa Kanyang gawain.” Mas lalong nasiyahan ang puso ko sa puntong iyon. Ngayon ay nauunawaan kong ang tatlong yugto ng gawain ay mahigpit na magkakaugnay, ang bawat isa ay mas mataas at malalim kaysa sa huli, at na walang yugto ng gawain ang hiwalay sa iba. Ang mga ito ang tatlong yugto ng gawaing ginawa ng iisang Diyos. Si Yahweh, ang Panginoong Jesus, at ang Makapangyarihang Diyos ay iisa. Palagi kong iniisip noon na ang simbahang Katoliko ang tunay na simbahan, na tanging ang Katolisismo ang makapagliligtas ng mga kaluluwa at makapagdadala sa kanila sa kaharian ng langit, na ang paglisan sa Katolisismo ay pagtataksil sa Panginoon at pagkawala ng iyong pagkakataon sa kaligtasan. Ngayon ay naunawaan ko na kumakapit lamang ako sa gawain ng pagtubos ng Panginoong Jesus. Kung tatanggapin ko ang gawain ng paghatol ng Makapangyarihang Diyos, susundan ko ang mga yapak ng Kordero, at hindi ipinagkakanulo ang Panginoon. Sa kabilang banda, kung mananatili ako sa Katolisismo at kakapit sa pagliligtas ng Panginoong Jesus, hindi ko matatanggap ang pagliligtas ng Diyos sa mga huling araw, at hindi ako makapapasok sa kaharian ng langit. Pagkatapos maisip ito, sa diwa ko ay nakatiyak ako na ang gawain ng paghatol ng Makapangyarihang Diyos ay ang bagong gawain ng Diyos sa mga huling araw. Pagkatapos niyon, nagbahagi sa akin si Yuan Yongjin sa mga katotohanan gaya ng kabuluhan ng mga pangalan ng Diyos, ang nakapaloob na kuwento ng Bibliya, at kung paano tinutukoy ng Diyos ang wakas at hantungan ng sangkatauhan, at iba pa. Matapos makinig sa pagbabahagi ni Yuan Yongjin, naging emosyonal ako. Napakaraming taon na akong nananalig sa Diyos, ngunit hindi pa ako nakarinig ng ganoon kagandang pangangaral. Tunay na marami akong nakamit noong araw na iyon—mas marami akong naunawaan kaysa sa lahat ng taon ng pananalig ko sa Panginoon!

Binasa sa akin ni Yuan Yongjin ang maraming salita ng Makapangyarihang Diyos. Nalaman ko na naipahayag ng Makapangyarihang Diyos ang maraming katotohanan at misteryo, at lubos kong nadama na ang mga salita ng Makapangyarihang Diyos ay ang tinig ng Diyos. Pagkauwi ko noong araw na iyon, binasa ko ang isang sipi ng mga salita ng Makapangyarihang Diyos: “Hindi mahirap magsiyasat tungkol sa gayong bagay, ngunit kinakailangan nito na malaman ng bawat isa sa atin ang katotohanang ito: Siya na Diyos na nagkatawang-tao ay magtataglay ng diwa ng Diyos, at Siya na Diyos na nagkatawang-tao ay magtataglay ng pagpapahayag ng Diyos. Dahil ang Diyos ay naging tao, dadalhin Niya ang gawaing layon Niyang gawin, at dahil ang Diyos ay naging tao, ipapahayag Niya kung ano Siya, at magagawa Niyang ihatid ang katotohanan sa tao, pagkalooban siya ng buhay, at ituro ang daan para sa kanya. Ang katawang-tao na walang diwa ng Diyos ay tiyak na hindi ang Diyos na nagkatawang-tao; walang duda ito. Kung layon ng tao na magsiyasat kung ito ang katawang-tao ng Diyos, kailangan niyang patunayan ito mula sa disposisyon na Kanyang ipinapahayag at sa mga salitang Kanyang sinasambit. Ibig sabihin, patunayan kung ito nga ang katawang-tao ng Diyos o hindi, at kung ito nga ang tunay na daan o hindi, kailangan itong matukoy batay sa Kanyang diwa. Kaya nga, sa pagtukoy kung ito ang katawan ng Diyos na nagkatawang-tao, ang susi ay nasa Kanyang diwa (Kanyang gawain, Kanyang mga pagbigkas, Kanyang disposisyon, at maraming iba pang aspekto), sa halip na sa panlabas na anyo. Kung ang susuriin lamang ng tao ay ang Kanyang panlabas na anyo, at dahil dito ay hindi napansin ang Kanyang diwa, ipinapakita niyan na ang tao ay mangmang at walang alam” (Ang Salita, Vol. I. Ang Pagpapakita at Gawain ng Diyos. Paunang Salita). Naunawaan ko mula sa siping ito na upang matukoy kung ang Makapangyarihang Diyos ang Panginoong Jesus na nagpapakita at gumagawa, kailangan ko munang tingnan ang mga salitang Kanyang ipinapahayag at ang gawaing Kanyang ginagawa. Kung naipapahayag Niya ang katotohanan at nagagawa ang gawain ng pagliligtas at pagpapadalisay ng mga tao, Siya nga ang Panginoon na nagpapakita at gumagawa. Minsang sinabi ng Panginoong Jesus: “Ako ang daan, ang katotohanan, at ang buhay: sinuman ay hindi makaparoroon sa Ama, kundi sa pamamagitan Ko” (Juan 14:6). Kung kaya, maliban kung nagpapakita ang Diyos para magsalita at gumawa, walang sinuman ang makapagpapahayag ng katotohanan. Pagkatapos niyon, naglaan ako ng oras araw-araw para basahin ang mga salita ng Makapangyarihang Diyos. Pagkalipas ng dalawang buwan, mas marami pa akong naunawaan, tulad ng mga misteryo ng pagkakatawang-tao at mga pangalan ng Diyos, ang pagkakaiba ng gawain ng Diyos at ng gawain ng tao, kung paano matukoy ang tunay na Cristo sa mga huwad na cristo, at iba pa. Nakita ko na sagana at masaklaw ang mga salita ng Makapangyarihang Diyos, na tunay na nagpamulat sa aking mga mata. Naisip ko: Sino ang makapagpapahayag ng napakaraming katotohanan at makapagbubunyag ng napakaraming misteryo kung hindi ang nagbalik na Panginoon? Tunay ngang nagbalik na ang Panginoon, at ginagawa ang bagong gawain ng paghatol at pagpapadalisay sa sangkatauhan. Ganap na akong sigurado na ang gawain ng paghatol ng Makapangyarihang Diyos ay ang bagong gawain ng Panginoon, at na ang Makapangyarihang Diyos ay ang nagbalik na Panginoon! Noong oras na iyon, nakaramdam ako ng labis na kagalakan. Ang Panginoong Jesus, na hinintay sa loob ng maraming taon, ay talagang nagbalik na. Nadama kong napakapalad ko na matanggap ang gawain ng Diyos sa mga huling araw. Naisip ko kung paano ipinapangaral ng mga kapatid ang ebanghelyo sa akin sa loob ng halos isang taon, at kung paano ko ito palagiang tinutulan at tinanggihan. Kung hindi dahil sa awa at pagliligtas ng Diyos, at sa paulit-ulit na pangangaral ng ebanghelyo ng mga kapatid sa akin, hindi ako makakalapit sa Diyos. Dahil dito, labis akong nagpapasalamat sa Diyos. Pero naalala ko kung paanong hindi ko pa hinanap o siniyasat ang gawain ng Diyos sa mga huling araw, kung paanong bulag kong hinusgahan at kinondena ito, at ipinagbawal pa ito sa simbahan at pinigilan ang mga miyembro ng simbahan na hanapin o siyasatin ito. Nang maisip ko ito, labis akong nakonsensya, at kinasuklaman ko ang aking sarili dahil sa pagiging masyadong bulag para makilala ang Diyos, sa kawalan ng isang pusong may takot sa Diyos, at sa paglaban sa Kanya. Hindi ba’t katulad ako ng mga Pariseo na lumaban sa Panginoong Jesus? Inakala ko na dahil nag-aral ako ng teolohiya sa loob ng maraming taon at palaging naglilingkod sa Panginoon, siguradong may ilan akong kaalaman sa Kanya. Hindi ko kailanman inakala na makakatagpo ko ang Panginoon sa ganitong paraan. Noong oras na iyon, sobrang hindi ako mapalagay, iniisip kung paano ako nakagawa ng napakalaking kasalanan sa paglaban sa Diyos, at iniisip kung paano kaya Niya ako pakikitunguhan. Lumuhod ako sa harapan ng Diyos at nanalangin para ipagtapat ang aking mga kasalanan, “Makapangyarihang Diyos, naging masyado akong mayabang. Hindi Kita nakilala, nilabanan at hinusgahan ko ang gawain Mo, at isinara ko ang simbahan at pinagbawalan ang mga miyembro ng simbahan na hanapin at siyasatin ang gawain Mo. Ang ginawa ko ay kapareho ng sa mga Pariseo, at tunay na nararapat ako sa Iyong parusa. Tunay na hindi ako karapat-dapat sa Iyong pagliligtas!” Sa mga araw na iyon, namuhay ako sa pagsisisi at pagkabalisa. Sa tuwing binabasa ko ang mga salita ng Makapangyarihang Diyos na naglalantad sa mga taong tumututol at kumukondena sa Kanya, naramdaman kong tila ako ang tinutukoy ng Diyos. Pakiramdam ko ay nakondena na ako at hindi ako ililigtas ng Diyos.

Kalaunan, nagtapat ako sa mga kapatid tungkol sa aking kalagayan, at binasa nila sa akin ang isang sipi ng salita ng Diyos na nagbigay sa akin ng labis na kaginhawahan. Sinasabi ng Diyos: “Bawat taong tumanggap sa paglupig ng mga salita ng Diyos ay magkakaroon ng sapat na pagkakataon para maligtas; ang pagliligtas ng Diyos sa bawat isa sa mga taong ito ay magpapakita ng Kanyang lubhang kaluwagan. Sa madaling salita, pakikitaan sila ng lubos na pagpaparaya. Hangga’t tumatalikod ang mga tao mula sa maling landas, at hangga’t nakakapagsisi sila, bibigyan sila ng Diyos ng mga pagkakataong makamtan ang Kanyang pagliligtas. Sa unang pagsuway ng mga tao sa Diyos, wala Siyang hangad na patayin sila; sa halip, ginagawa Niya ang lahat upang iligtas sila. Kung wala talagang paraang mailigtas ang isang tao, itatakwil sila ng Diyos. Kaya mabagal ang Diyos sa pagparusa sa ilang mga tao ay dahil nais Niyang iligtas ang lahat ng maaaring mailigtas. Hinahatulan, nililiwanagan, at ginagabayan Niya ang mga tao sa pamamagitan ng mga salita lamang, at hindi Siya gumagamit ng pamalo para patayin sila. Ang paggamit ng mga salita upang iligtas ang mga tao ay ang layunin at kabuluhan ng huling yugto ng gawain” (Ang Salita, Vol. I. Ang Pagpapakita at Gawain ng Diyos. Dapat Mong Isantabi ang mga Pagpapala ng Katayuan at Unawain ang Kalooban ng Diyos na Maghatid ng Kaligtasan sa Tao). Pagkatapos nilang basahin ang mga salita ng Diyos, sinabi ng isang brother, “Ginawa tayong tiwali ni Satanas, lahat tayo ay may tiwaling disposisyon, at wala tayong takot sa Diyos sa ating mga puso. Kapag nakikita natin na ang mga salita at gawain ng Diyos ay hindi umaayon sa ating mga kuru-kuro, nagrerebelde tayo sa Diyos at nilalabanan Siya, at malamang na itatwa at kondenahin Siya. Pero sa sandaling maunawaan natin ang katotohanan, kung babalik tayo sa tamang landas, at tunay na magsisisi sa Diyos, pagkakalooban pa rin Niya tayo ng pagkakataong maligtas. Pero iyong matitigas ang ulo, hindi nagsisisi, at matatag na lumalaban sa Diyos ay kokondenahin Niya, at sa huli, lahat sila ay mapaparusahan.” Sa sandaling iyon, sobrang naantig ako. Naisip ko, “Nilabanan ko ang Diyos at gumawa ng malaking kasamaan, pero may awa pa rin ang Diyos sa akin at ililigtas ako. Napakadakila ang pag-ibig ng Diyos! Sa hinaharap, dapat kong ipangaral ang ebanghelyo sa maraming tao at suklian ang pag-ibig ng Diyos. Dapat kong sabihin sa mga miyembro ng simbahan ang napakabuting balita ng pagbabalik ng Panginoon, upang marinig nila ang tinig Niya at masalubong din Siya.” Kaya, pagkatapos niyon, sinimulan kong ipalaganap ang ebanghelyo sa mga miyembro ng simbahan.

Minsan, nagpatotoo ako sa isang miyembro ng simbahan tungkol sa bagong gawain ng Makapangyarihang Diyos at nalaman ng obispo ang tungkol dito, kaya tinawagan niya ako at pinapunta ako sa kanya. Pagdating ko sa simbahan, nakipagkita muna ako sa isang pryor, na nasa edad otsenta. Tahimik niyang sinabi sa akin na labis na tutol ang obispo sa aking paniniwala sa Kidlat ng Silanganan. Hinimok ako ng pryor na aminin ang aking pagkakamali sa obispo, magsisi, at pakiusapan siya na maging maluwag sa akin. Nang marinig ko ito, lubhang sumama ang loob ko, kaya nagdasal ako sa Diyos, “Makapangyarihang Diyos, hindi ko alam kung paano haharapin ito. Pakiusap, protektahan Mo po ako, at bigyan ako ng pananalig at determinasyon. Anuman ang sunod na mangyayari, hinihiling ko na patnubayan Mo po ako upang ako ay makapanindigan sa tunay na daan.” Pagkatapos magdasal, medyo kumalma ako. Nang makita ko ang obispo, tinanong niya ako kung naniniwala ako sa Kidlat ng Silanganan, at sinabi kong oo. Nagalit siya nang husto at sinabing, “Nabalitaan kong nakikipag-ugnayan ka sa mga tao mula sa Kidlat ng Silanganan, pero binalewala ko iyon. Inakala ko na dahil isa kang pari at nakapagtamo ng pangdalubhasang pagsasanay sa teolohiya, hinding-hindi mo tatanggapin ang Kidlat ng Silanganan. Hindi ako makapaniwala na ginawa mo nga!” Sinabi ko sa kanya, “Hindi ko tinanggap ang Kidlat ng Silanganan dahil sa kalituhan. Mahigit kalahating taon ko itong siniyasat at binasa ko ang maraming salita ng Makapangyarihang Diyos. Ang mga salitang ito ang katotohanan, mga bagay na walang tao ang makapagsasabi, at ang Makapangyarihang Diyos ay ang nagbalik na Panginoong Jesus….” Hindi na ako pinatapos ng obispo na magsalita, at walang pasensya niyang sinabi, “Ang Santo Papa ang magpapasya kung ang Kidlat ng Silanganan ang pagbabalik ng Panginoon. Hindi kailanman nagkakamali ang Santo Papa sa mga usapin ng pananampalataya. Kung kinikilala ito ng Santo Papa, kikilalanin din natin ito. Kung hindi, at sasabihin niyang maling pananampalataya ang Kidlat ng Silanganan, hindi tayo pwedeng maniwala rito!” Pagkatapos marinig ang sinabi niya, naisip ko, “Ang Santo Papa ay isa ring tiwaling tao. Kung hindi siya naghahanap, hinding-hindi niya matatanggap ang kaliwanagan at tanglaw ng Banal na Espiritu, o makikilala ang bagong gawain ng Panginoon. Naniniwala ka sa Panginoon, ngunit sa halip na makinig sa Kanyang mga salita, bulag kang sumusunod sa mga salita ng Santo Papa, na isang tao. Paano iyon naging pananalig sa Panginoon? Hindi ba ito pananalig lamang sa isang tao?” Nagpatuloy akong magpatotoo sa obispo sa gawain ng Makapangyarihang Diyos sa mga huling araw, pero hindi man lang siya nakinig. Sinabi niya, “Kung hindi sinasabi ng Santo Papa na ang Kidlat ng Silanganan ay gawain ng nagbalik na Panginoon, hindi tayo pwedeng maniwala rito. Kung ito man ang tunay na daan o hindi ay nakasalalay sa desisyon ng Santo Papa!”

Dati, sinasamba ko rin ang Santo Papa. Inakala ko na siya ang kinatawan ng Panginoon, at na kailangan nating makinig sa kanya sa lahat ng bagay. Pero kalaunan, nabasa ko ang ilan sa mga salita ng Makapangyarihang Diyos na nagpabago sa aking mga pananaw sa usaping iyon. Naaalala ko ang isang sipi na nagsasabi ng mga sumusunod: “May ilang pangunahing relihiyon sa mundo, at bawat isa ay may sariling pinuno, o lider, at ang mga alagad ay nagkalat sa iba’t ibang bansa at rehiyon sa buong mundo; halos bawat bansa, malaki man o maliit, ay may iba’t ibang relihiyon sa loob nito. Gayunman, gaano man karami ang mga relihiyon sa buong mundo, lahat ng tao sa loob ng sansinukob ay umiiral sa huli sa ilalim ng patnubay ng isang Diyos, at ang kanilang pag-iral ay hindi ginagabayan ng mga pinuno o lider ng relihiyon. Ibig sabihin, ang sangkatauhan ay hindi ginagabayan ng isang partikular na pinuno o lider ng relihiyon; sa halip, ang buong sangkatauhan ay pinamumunuan ng Lumikha, na lumikha ng kalangitan at lupa at lahat ng bagay, at lumikha rin sa sangkatauhan—at ito ay totoo. Bagama’t ang mundo ay may ilang pangunahing relihiyon, gaano man kalaki ang mga ito, lahat sila ay umiiral sa ilalim ng kapamahalaan ng Lumikha, at walang isa man sa kanila ang makalalampas sa saklaw ng kapamahalaang ito. Ang pag-unlad ng sangkatauhan, pagpapalit ng lipunan, pag-unlad ng mga sangay ng siyensya patungkol sa pisikal na mundo—bawat isa ay hindi maihihiwalay mula sa mga plano ng Lumikha, at ang gawaing ito ay hindi isang bagay na magagawa ng sinumang pinuno ng relihiyon. Ang isang pinuno ng relihiyon ay pinuno lamang ng isang partikular na relihiyon, at hindi maaaring kumatawan sa Diyos, ni hindi nila maaaring katawanin ang Isa na lumikha ng kalangitan at lupa at lahat ng bagay. Ang isang pinuno ng relihiyon ay maaaring mamuno sa lahat ng nasa loob ng buong relihiyon, ngunit hindi nila mauutusan ang lahat ng nilikha sa silong ng kalangitan—tanggap ng buong sansinukob ang katunayang ito. Ang isang pinuno ng relihiyon ay isang pinuno lamang, at hindi makakapantay sa Diyos (ang Lumikha). Lahat ng bagay ay nasa mga kamay ng Lumikha, at sa katapusan ay babalik silang lahat sa mga kamay ng Lumikha. Ang sangkatauhan ay ginawa ng Diyos, at anuman ang relihiyon, bawat tao ay babalik sa ilalim ng kapamahalaan ng Diyos—hindi ito maiiwasan. Diyos lamang ang Kataas-taasan sa lahat ng bagay, at ang pinakamataas na pinuno sa lahat ng nilikha ay kailangan ding bumalik sa ilalim ng Kanyang kapamahalaan. Gaano man kataas ang katayuan ng isang tao, hindi niya madadala ang sangkatauhan sa isang angkop na hantungan, at walang sinumang nagagawang ibukod ang lahat ng bagay ayon sa uri” (Ang Salita, Vol. I. Ang Pagpapakita at Gawain ng Diyos. Pag-alam sa Tatlong Yugto ng Gawain ng Diyos ang Landas Tungo sa Pagkilala sa Diyos). Nauunawaan ko mula sa mga salita ng Makapangyarihang Diyos na isang pinuno lamang ang Santo Papa, isang nilikha, at hindi siya pwedeng kumatawan sa Diyos. Ang Diyos ang Lumikha. Nilikha Niya ang mga langit at lupa at ang lahat ng bagay sa mundo, gayundin ang mga tao, at pinamunuan ang sangkatauhan hanggang sa kasalukuyang araw. Ang Diyos ang namamahala sa kapalaran ng sangkatauhan, at ang Diyos lamang ang makapagpapahayag ng katotohanan upang iligtas ang mga tao at akayin tayo sa isang magandang hantungan. Ang gawaing ito ay hindi magagawa ng sinumang nilikha, ni ng sinumang pinuno ng relihiyon. Bagama’t mataas ang katayuan ng mga Santo Papa, sila rin ay mga tiwaling tao. Hindi nila kayang ipahayag ang katotohanan, lalo na ang gawin ang gawain ng pagliligtas sa sangkatauhan, kaya’t gaano man kataas ang kanilang katayuan, hindi sila pwedeng kumatawan sa Diyos. Kung hindi sila maghahanap kapag gumagawa ang Diyos ng bago Niyang gawain, hindi sila mabibigyang-liwanag o matatanglawan ng Banal na Espiritu, at sa huli, sila ay tatalikdan at ititiwalag ng Diyos. Tulad lamang sila ng mga punong saserdote at mga Pariseo noong sinaunang panahon—mataas ang kanilang katayuan, ngunit nang dumating ang Panginoong Jesus upang gumawa, hindi man lang sila naghanap. Nilabanan at kinondena nila ang Panginoong Jesus, at isinumpa at pinarusahan sila ng Diyos.

Pagkatapos niyon, inutusan ako ng obispo na huwag nang makipag-ugnayan sa mga tao mula sa Kidlat ng Silanganan. Hindi ako pumayag, kaya nagalit siya nang husto at sinabing, “Kung gayon, suspendido na ang iyong mga tungkulin bilang pryor. Ibigay mo ang mga ledyer ng monasteryo at pumunta ka sa basement at pagnilayan ang nagawa mo.” Medyo nagulat ako nang oras na iyon. Hindi ko inasahang ganoon kabilis nila akong tatanggalin. Hindi ko na gaanong malaman ang dapat gawin. Inisip ko kung paanong sa ilang taon ng pagiging pryor ko, kahit saan man ako magpunta, pinapaligiran ako ng mga pari at monghe, nakikinig sa aking mga salita at ginagawa ang anumang sabihin ko. Ngayon ay inalis na ako ng obispo sa aking puwesto, alam kong hindi na ako igagalang ng mga pari at monghe sa ganoong paraan. Naisip ko rin kung gaano karaming trabaho ang nagawa ko para makarating sa posisyon ko bilang pryor at pari. Sa sandaling magdesisyon akong sundin ang Makapangyarihang Diyos, hindi ko na maaaring ipagpatuloy ang pagiging pryor at pari. Bagama’t nakatitiyak na ako tungkol sa gawain ng Makapangyarihang Diyos sa mga huling araw, wala pa rin akong lakas ng loob na tuluyang ihiwalay ang sarili ko sa Katolisismo. Naisip ko, “Ang pagpiling ito ay hindi isang maliit na bagay. Kailangan kong mag-isip nang mabuti bago ako magdesisyon.” Pumunta ako sa basement at nakita si Father Zhao, na inilagay roon upang pagnilayan ang kanyang pakikiapid. Sinabi ko sa kanya na pinapunta ako roon dahil tinanggap ko ang gawain ng Makapangyarihang Diyos sa mga huling araw. Labis siyang nagulat at sinabing nagawa lamang niya ang kasalanan ng pakikiapid sa isang sandali ng kahinaan, kaya kung mangungumpisal siya sa Panginoon, pwede pa rin siyang maligtas. Sinabi niyang mas mabigat ang problema ko, na usapin ito ng pananampalataya, at na sa sandaling mamali ang ating pananampalataya, hindi na tayo maliligtas at makapapasok sa kaharian ng langit. Noong oras na iyon, hindi ako naapektuhan ng kanyang mga salita.

Makaraan ng dalawa o tatlong araw, pumunta si Father Wang at ang bookkeeper sa basement para beripikahin sa akin ang mga ledyer. Tinignan ako ni Father Wang nang may pagkamuhi, at nang magtanong siya tungkol sa mga ledyer, para siyang nag-iinteroga sa isang preso. Nakakasama ng loob ang lahat ng iyon. Pagkaalis nila, humiga ako sa kama nang nanghihina, nakakaramdam ng pagkamiserable at pagkaagrabyado. Naisip ko kung paanong lahat ay laging napakagalang sa akin noong pinapatakbo ko ang monasteryo. Kahit saan ako naho-host, masayang lumalabas ang mga pari at monghe para batiin ako, at naghahanda ng prutas ang host at nagpapakita sa akin ng mainit na pagtanggap. Laging inaabangan ng mga pari at monghe ang mga sermon ko, at kadalasang hinihintay nila akong gumawa ng desisyon kapag tinatalakay ang anumang bagay. Madalas ko ring isaayos ang gawain ng mga pari at monghe, at nakikinig at sumusunod silang lahat sa akin. Pero ngayon, matapos akong tanggalin sa posisyon ko, minaliit nila akong lahat. Hindi na ako nirerespeto ng mga pari, at walang pumapansin sa akin habang nasa basement ako. Ibang-iba ito sa sitwasyon ng mga bagay-bagay noong pryor pa ako! Talagang nagpapabago sa mga bagay-bagay ang hindi pagkakaroon ng katayuan. Tapos naisip ko na kung pipiliin kong sundin ang Makapangyarihang Diyos sa hinaharap, hinding-hindi ko na muling matatamasa ang buhay ng isang pryor, at ang katayuan at pakikitungo na natanggap ko ay mawawala. Medyo nadismaya ako roon. Pero naisip ko, “Ang Makapangyarihang Diyos ay talagang ang nagbalik na Panginoong Jesus. Kung hindi ko susundin ang Makapangyarihang Diyos alang-alang lamang sa aking katayuan at kasiyahan, talaga bang tunay akong mananalig ng Diyos? Maililigtas pa ba ako ng Diyos?” Hindi ko alam kung aling landas ang dapat kong piliin. Labis akong nagdurusa at lumuhod ako at nanalangin sa Diyos, hinihiling sa Kanya na bigyan ako ng kaliwanagan at gabayan ako para hindi na ako mapigilan ng mga pagkagapos ng katayuan at reputasyon, at makasunod ako sa mga yapak ng Diyos. Pagkatapos magdasal, naalala ko ang isang sipi ng salita ng Makapangyarihang Diyos na binasa sa akin ng mga kapatid ko: “Nagpakumbaba na ang Diyos Mismo sa antas na ginagawa Niya ang Kanyang gawain sa marurumi at tiwaling mga taong ito, at pineperpekto ang grupong ito ng mga tao. Hindi lamang naging tao ang Diyos upang mamuhay at kumain sa gitna ng mga tao, gabayan ang mga tao, at tustusan ang pangangailangan ng mga tao. Ang higit na mahalaga ay ginagawa Niya ang Kanyang dakilang gawaing iligtas at lupigin ang mga taong ito na lubhang tiwali. Dumating Siya sa puso ng malaking pulang dragon upang iligtas ang pinakatiwaling mga taong ito, para lahat ng tao ay mabago at magawang bago. Ang napakalaking hirap na tinitiis ng Diyos ay hindi lamang ang hirap na tinitiis ng Diyos na nagkatawang-tao, kundi higit sa lahat ay dumaranas ng malaking kahihiyan ang Espiritu ng Diyos—Siya ay nagpapakumbaba at itinatago nang husto ang Kanyang Sarili kaya Siya nagiging isang karaniwang tao. Ang Diyos ay nagkatawang-tao at nag-anyong tao upang makita ng mga tao na mayroon Siyang isang normal na buhay ng tao at normal na mga pangangailangan ng tao. Sapat na ito upang patunayan na nagpakumbaba ang Diyos Mismo nang labis. Ang Espiritu ng Diyos ay nananahan sa katawang-tao. Ang Kanyang Espiritu ay napakataas at dakila, subalit nag-aanyo Siyang isang karaniwang tao, isang balewalang tao, upang gawin ang gawain ng Kanyang Espiritu. Ang kakayahan, kabatiran, diwa, pagkatao, at buhay ng bawat isa sa inyo ay nagpapakita na hindi talaga kayo karapat-dapat na tumanggap ng ganitong uri ng gawain ng Diyos. Hindi talaga kayo karapat-dapat na hayaang magtiis ang Diyos ng gayong hirap para sa inyong kapakanan. Ang Diyos ay napakadakila. Siya ay lubhang kataas-taasan, at ang mga tao ay napakaaba, ngunit gumagawa pa rin Siya sa kanila. Hindi lamang Siya nagkatawang-tao upang magtustos para sa mga tao, upang magsalita sa mga tao, kundi namumuhay pa Siyang kasama ng mga tao. Masyadong mapagkumbaba ang Diyos, masyadong kaibig-ibig” (Ang Salita, Vol. I. Ang Pagpapakita at Gawain ng Diyos. Yaon Lamang mga Nakatuon sa Pagsasagawa ang Mapeperpekto). Totoo ito. Walang bansang mas matinding lumalaban sa Diyos kaysa sa Tsina. Ang Diyos ay pumarito na nagkatawang-tao sa bansa ng malaking pulang dragon para magsalita at gumawa. Dinanas niya ang pang-uusig at paninira sa mga kamay ng Partido Komunista, at ang pagkondena at pagtanggi ng mundo ng relihiyon. Napakadakila ng Diyos, at napakarangal, ngunit tiniis Niya ang matinding kahihiyan at pumarito sa lupa, at lahat ng ginagawa Niya ay para iligtas tayo. Tunay na mapagpakumbaba at kaibig-ibig ang Diyos! Pero ang nais ko lang ay tamasahin ang mga pakinabang ng katayuan at nagustuhan ko ang pagkakaroon ng pagsuporta at paghanga ng iba. Kahit na nakakatiyak na ako sa gawain ng Diyos, ayaw ko pa ring isuko ang katayuan ko at sundan Siya. Hindi ba’t sadya akong lumalaban, kahit na alam ko ang tunay na daan? Hindi ba’t tunay na wala akong konsensya? Nang mapagtanto ito, medyo nakonsensya at nahiya ako, at hinanda ko ang sarili ko na bitiwan ang posisyon ko.

Makalipas ang ilang araw, pumunta ang pinsan ko sa basement para subukang himukin ako at kumbinsihing magnilay-nilay. Sinabi niya na kung hindi ko gagawin iyon, ititiwalag ako ng obispo sa simbahan. Nang marinig ko iyon, nabigla ako. Wala pa akong nabalitaang may natiwalag sa aming simbahan. Kung matitiwalag ako, lahat ng miyembro ng simbahan sa paligid ko at lahat ng tao sa buong diyosesis ay tatanggihan ako. Sa ilang araw na lumipas pagkatapos umalis ng pinsan ko, hindi ko mapigilan ang paghihirap sa loob ko. Mula sa sandaling nagsimula akong maniwala sa Panginoon, hindi kailanman sumagi sa isip ko na maaari akong matiwalag, at hindi ko inakala na palalayasin ako ng obispo dahil sa pananalig sa Makapangyarihang Diyos. Paulit-ulit kong iniisip ang mga bagay na ito noong mga araw na iyon. Sa tuwing nakikita ko ang mga propesiya sa Bibliya tungkol sa gawain ng Diyos sa mga huling araw, naaalala ko ang mga kapatid na nagpatotoo sa akin tungkol sa gawain ng Makapangyarihang Diyos at ang mga sipi ng salita ng Diyos na nabasa ko. Sumasagi sa isip ko ang mga eksenang ito na parang sa isang pelikula. Ang Makapangyarihang Diyos ang nagbalik na Panginoong Jesus, at hindi ako pwedeng sumuko sa pagsunod sa Kanya. Pero nang maisip ko ang pag-alis sa Simbahang Katoliko o ang mapatalsik, hindi ako makapagdesisyon.

Kalaunan, pumunta ang obispo sa basement at kinumusta ang pagninilay-nilay ko. Nang makita niyang nananatili ako sa pananalig ko sa Makapangyarihang Diyos, hindi talaga siya natuwa, at sinabing, “Hindi maliit na bagay ang iyong pananalig sa Kidlat ng Silanganan. Kailangan mo talagang magnilay sa sarili mo. Kung magagawa mong taos na kilalanin ang iyong sarili, magsisi, at tanggihan ang Kidlat ng Silanganan, puwede nating kalimutan ang pagkakamali mo at pwede kang manatili sa iyong posisyon bilang isang pryor.” Pagkaalis ng obispo, sinubukang muli ni Father Zhao na himukin ako. Sinabi niya, “Kailangan mong isulat ang mga konklusyon na napagtanto mo sa iyong pagninilay-nilay. Kung gagawin mo ito, pwede kang magpatuloy sa pagiging isang pryor. Kung hindi mo ito gagawin, hindi ka basta-basta patatawarin ng obispo!” Matapos marinig iyon, naisip ko, “Binigyan na ako ng obispo ng ultimatum, kaya kung hindi ko isusulat ang mga resulta ng aking pagninilay-nilay, talagang mawawala ang posisyon ko bilang pryor, at mahaharap ako sa pagkakatiwalag sa simbahan.” Nalungkot ako nang maisip ko iyon. Kahit alam kong dapat kong piliin na sundin ang Makapangyarihang Diyos, medyo hindi pa rin ako handang bumitiw sa posisyon ko. Habang nasasaktan, lumapit ako sa Diyos at taimtim na tumawag sa Kanya, sinabing, “Makapangyarihang Diyos, hinaharap ko ang aking huling pagpapasya ngayon. Pakiusap, tulungan at gabayan Mo po ako, para makagawa ako ng tamang pagpapasya.” Pagkatapos kong magdasal, naisip ko ang ilang sipi ng mga salita ng Diyos na minsang binasa sa akin ng mga kapatid. Sinasabi ng mga salita ng Diyos: “Tiyak na hindi kailanman magsisimulang muli ang Diyos sa ibang dako. Gagawin ng Diyos ang katotohanang ito: Gagawin Niyang pumunta sa harapan Niya ang lahat ng mga tao sa buong sansinukob at sambahin ang Diyos sa lupa, at titigil ang gawain Niya sa ibang mga lugar, at mapipilitan ang mga tao na hangarin ang tunay na daan. Magiging katulad ito ni Jose: Lumapit ang lahat sa kanya para sa pagkain, at yumukod pababa sa kanya, sapagkat mayroon siyang mga bagay na makakain. Upang maiwasan ang taggutom, mapipilitan ang mga tao na hangarin ang tunay na daan. Magdurusa ng matinding taggutom ang buong relihiyosong pamayanan, at tanging ang Diyos ng ngayon ang bukal ng buhay na tubig, na nagtataglay ng walang-hanggang umaagos na bukal na inilaan para sa pagtatamasa ng tao, at darating ang mga tao at aasa sa Kanya” (Ang Salita, Vol. I. Ang Pagpapakita at Gawain ng Diyos. Dumating Na ang Milenyong Kaharian). Totoo ito. Mapanglaw ngayon ang mga simbahan kahit saan, at walang gawain ng Banal na Espiritu. Walang pagtanglaw sa mga sermon ng mga obispo at pari, nakakapangaral lang sila ng ilang teoryang teolohiko at doktrinang pangrelihiyon, at mahigpit na sinunod ang mga pangrelihiyong ritwal at mga tuntuning nilikha ng tao. Pero ang pagkapit sa mga bagay na ito ay hindi nagbibigay ng kahit katiting na panustos at pagpapatibay sa buhay ng mga tao; at lahat ay nabubuhay sa isang siklo ng pagkakasala, pangungumpisal, at muling pagkakasala araw-araw. Gaano man magsumikap ang mga tao, hindi nila malulutas ang problemang ito. Maging ang mga lider ng simbahan ay hindi nakakaiwas sa mga halatang kasalanan tulad ng pagnanakaw ng mga handog o pakikiapid, tulad ni Father Zhao, na nagpakababa na nang husto na hindi man lang niya ikinahihiya ang paggawa ng ganoon kalaking kasalanan. Ang Katolisismo ngayon ay katulad lang ng isang di-umaagos na lawa! Naiiba ang Iglesia ng Makapangyarihang Diyos. Kapag nagbabahaginan kami sa mga salita ng Makapangyarihang Diyos sa bawat pagtitipon, nakakatulong itong maunawaan namin ang katotohanan, at makapagkamit ng panustos at pagpapatibay sa aming buhay. Kung hindi ko nasabayan ang gawain ng Makapangyarihang Diyos at hindi nakamit ang mga katotohanang ipinapahayag Niya sa mga huling araw, hinding-hindi ako makakalaya sa kasalanan. Makukulong ako sa kasalanan araw-araw, hindi makakawala. Ano pang magiging silbi ng pananatili sa relihiyon at pagtatamasa ng suporta ng lahat kung gayon? Tapos naisip kong muli ang ilang salita ng Diyos: “Si Cristo ang pasukan ng tao patungo sa kaharian sa mga huling araw, at walang sinuman ang makalalampas sa Kanya. Kung hindi sa pamamagitan ni Cristo, walang magagawang perpekto ng Diyos. Naniniwala ka sa Diyos, kaya dapat mong tanggapin ang Kanyang mga salita at dapat kang magpasakop sa Kanyang daan. Di pwedeng isipin mo lang ang magkamit ng pagpapala pero wala kang kakayahang tanggapin ang katotohanan at tumanggap sa pagtustos ng buhay. Dumarating si Cristo sa mga huling araw upang mabigyan ng buhay ang lahat ng tunay na naniniwala sa Kanya. Alang-alang sa pagtatapos ng lumang kapanahunan at pagpasok sa bago ang Kanyang gawain, at ang Kanyang gawain ang landas na dapat tahakin ng lahat ng papasok sa bagong kapanahunan. Kung wala kang kakayahang kilalanin Siya, at sa halip ay kinokondena, nilalapastangan, o inuusig pa Siya, kung gayon ay nakatadhana kang masunog nang walang-hanggan at hindi ka kailanman makapapasok sa kaharian ng Diyos. Dahil ang Cristong ito ang Mismong pagpapahayag ng Banal na Espiritu, ang pagpapahayag ng Diyos, ang Siyang pinagkatiwalaan ng Diyos na gawin ang Kanyang gawain sa lupa. Kaya naman sinasabi Ko na kung hindi mo matatanggap ang lahat ng ginagawa ni Cristo ng mga huling araw, kung gayon ay nilalapastangan mo ang Banal na Espiritu. Maliwanag sa lahat ang ganting matatanggap ng mga lumalapastangan sa Banal na Espiritu. Sinasabi Ko rin sa iyo na kung nilalabanan mo si Cristo ng mga huling araw, kung tinatanggihan mo nang may paghamak si Cristo ng mga huling araw, wala nang iba pa ang makapagpapasan sa mga kahihinatnan para sa iyo. Higit pa rito, simula sa araw na ito ay hindi ka na magkakaroon ng isa pang pagkakataong makamit ang pagsang-ayon ng Diyos; kahit na subukan mo pang makabawi, hindi mo na mapagmamasdan muli ang mukha ng Diyos kahit kailan. Sapagkat hindi isang tao ang nilalabanan mo, hindi isang mahinang nilalang ang tinatanggihan mo nang may paghamak, kundi si Cristo. Alam mo ba ang kahihinatnan nito? Hindi isang maliit na pagkakamali ang magagawa mo, kundi isang karumal-dumal na krimen. Kaya naman pinapayuhan Ko ang lahat na huwag ilabas ang mga pangil ninyo sa harap ng katotohanan, o gumawa ng walang-ingat na mga pamumuna, dahil ang katotohanan lamang ang makapagdadala sa iyo ng buhay, at wala nang iba pa kundi katotohanan ang makapagdudulot sa iyo na muli kang isilang at mapagmasdang muli ang mukha ng Diyos” (Ang Salita, Vol. I. Ang Pagpapakita at Gawain ng Diyos. Tanging si Cristo ng mga Huling Araw ang Makapagbibigay sa Tao ng Daan ng Buhay na Walang Hanggan). Ibinibigay sa atin ng Makapangyarihang Diyos ang katotohanan, ang daan, at ang buhay. Madadalisay at maliligtas lamang tayo sa pamamagitan ng mga katotohanang ito. Sa pamamagitan ng biyaya at kadakilaan ng Diyos, nagawa kong tanggapin ang mga katotohanang ipinahayag ng Makapangyarihang Diyos at magkaroon ng paraan para baguhin ang aking mga tiwaling disposisyon. Kung pinili kong manatili sa Katolisismo, ninais ang katayuan at kasiyahan, at tinanggihan ang pagliligtas ng Diyos sa mga huling araw, kokondenahin ako ng Diyos magpakailanman at tuluyang mawawala ang pagkakataon kong maligtas! Magiging katulad lang ako ng mga punong saserdote at mga Pariseo. Nagtaglay sila ng mataas na katayuan sa mga Hudyo, at nasiyahan sa magandang pagtingin at suporta ng lahat. Nang dumating ang Panginoong Jesus, alam nilang may awtoridad at kapangyarihan ang Kanyang mga sermon, subalit upang protektahan ang kanilang katayuan at kinikita, tumanggi silang tanggapin ang Kanyang pagliligtas, at ipinako pa nga Siya sa krus. Sa huli, lahat sila ay walang hanggang isinumpa at pinarusahan ng Diyos. Hindi ako maaaring sumunod sa mga yapak nila! Makukuha ko lamang ang kaligtasan at makakamit ang pagsang-ayon ng Diyos sa pamamagitan ng pagsunod sa bagong gawain ng Makapangyarihang Diyos, pagtamasa sa pagdidilig at pagtutustos ng Kanyang mga salita, pagkilala sa sarili ko sa pamamagitan ng mga ito, paghanap sa ugat ng aking kasalanan, at pag-unawa kung paano magiging malinis sa katiwalian—hindi ba’t mas mahalaga at makabuluhan iyon kaysa sa pagkakaroon ng mataas na katayuan? Habang mas pinag-iisipan ko ito, mas sumasaya ang puso ko. Malinaw kong nakita na walang mabuting dahilan para manatili pa sa relihiyon, at na hindi ko kailangang manatili roon. Kaya, binitiwan ko ang posisyon ko bilang isang pari at pryor at determinadong umalis sa Katolisismo.

Kahit dumanas ako ng ilang paghihirap sa loob ng ilang araw na inilagi ko sa basement, ang patnubay at pamumuno ng mga salita ng Diyos ang nagpaunawa sa akin na hindi ko dapat hinahangad ang katayuan, at hindi ito isang bagay na sinasang-ayunan ng Diyos. Malinaw ang daan pasulong. Noon, inakala ko na ang pagkaunawa sa kaalaman sa Bibliya at mga teoryang teolohikal ay nangangahulugan na kilala ko ang Diyos. Hindi ko natanto na ang mga teoryang teolohikal na natutunan ko ay lahat mga kuru-kuro at imahinasyon tungkol sa Diyos, at hindi talaga umaayon sa katotohanan ang mga ito. Parang matibay na pader ang mga ito na itinayo sa paligid ko, na naging dahilan upang gumawa ako ng mga sarili kong paghatol tungkol sa Diyos at tutulan ang Kanyang gawain. Naging dahilan din ang mga ito para maging mayabang, mapagmagaling, at matigas ang ulo ko. Wala akong pusong mapagkumbaba, naghahanap, o may takot sa Diyos. Kung hindi dahil sa awa ng Makapangyarihang Diyos, imposibleng matatanggap ko ang Kanyang kaligtasan! At saka, noong naghangad ako ng katayuan at kasiyahan at hindi alam kung ano ang magiging desisyon, paulit-ulit akong binigyang-liwanag at pinatnubayan ng Diyos gamit ang Kanyang mga salita at inakay akong bitiwan ang aking posisyon at sabayan ang Kanyang gawain. Kung hindi dahil sa pangangalaga at suporta ng Diyos, hinding-hindi ako makakabalik sa harapan Niya. Napakapraktikal at totoo ng pag-ibig ng Diyos.


2. Ang Landas Tungo sa Kaharian ng Diyos ay Hindi Palaging Madali

Ni Senen, India

Ipinanganak ako sa isang Kristiyanong pamilya, at mula pagkabata ay sinundan ko na ang mga magulang ko sa pananalig sa Panginoon. Madalas din akong pumupunta sa mga pagtitipon sa iglesia at nakikilahok sa iba’t ibang aktibidad sa iglesia. Isang araw noong Marso ng 2020, nakilala ko ang isang kapatid sa Facebook. Nag-usap kami tungkol sa pananampalataya sa Panginoon, at naramdaman kong ang mga bagay na sinasabi ng kapatid na ito ay sobrang naiiba. Halimbawa, tinanong niya ako kung alam ko ang pamantayan sa pagpasok sa kaharian ng langit, at mabilis na pinukaw ng paksang ito ang kuryusidad ko. Naisip ko, “Matagal na akong nananalig sa Panginoon, pero hindi kailanman tinalakay ng mga pastor at elder ang pamantayan sa pagpasok sa kaharian ng langit. Hindi ko rin kailanman naisip kung totoong makakapasok kami sa kaharian ng langit sa pamamagitan ng pananalig gaya ng ginagawa namin.” Ito ang unang pagkakataong narinig ko ang tungkol sa paksang ito, at gusto kong malaman ang sagot. Kalaunan, sa pamamagitan ng pagdalo sa mga pagtitipon at pagbabasa ng mga salita ng Makapangyarihang Diyos, naunawaan kong matapos gawing tiwali ni Satanas, mayroon tayong makasalanang likas sa loob natin, at na madalas tayong nagkakasala. Kapag hindi natin tinanggal ang makasalanang likas na ito, hindi natin matatakasan ang kasalanan. Iyong marurumi at tiwali sa ganitong paraan ay hindi karapat-dapat na makapasok sa kaharian ng langit, dahil ang Diyos ay matuwid at banal, at hindi makikita ng mga tao ang Diyos kung hindi sila banal. Sabi rin niya sa akin, “Ang Panginoong Jesus ay nagbalik na bilang ang Makapangyarihang Diyos, para ipahayag ang maraming katotohanan, at para gawin ang gawain ng paghatol at pagpapadalisay ng mga tao. Ginagawa Niya ito para tanggalin ang ating mga makasalanang likas at ganap tayong iligtas mula sa kasalanan. Sa pamamagitan lang ng pagtanggap sa gawain ng paghatol ng Diyos sa mga huling araw at pagiging nadalisay sa ating katiwalian tayo magiging karapat-dapat na makapasok sa kaharian ng langit.” Binasahan niya rin ako ng mga salita ng Makapangyarihang Diyos: “Ang alam mo lang ay bababa si Jesus sa mga huling araw, ngunit paano ba talaga Siya bababa? Ang isang makasalanang tulad mo, na katutubos pa lang, at hindi pa nabago, o nagawang perpekto ng Diyos, makakaayon ka ba sa layunin ng Diyos? Para sa iyo, na ang dating ikaw pa rin, totoo na ikaw ay iniligtas ni Jesus, at na ikaw ay hindi itinuturing na isang makasalanan dahil sa pagliligtas ng Diyos, ngunit hindi ito nagpapatunay na ikaw ay hindi makasalanan, at hindi marumi. Paano ka magiging banal kung hindi ka pa nababago? Sa iyong kalooban, puno ka ng karumihan, sakim ka at masama, ngunit ninanais mo pa ring bumaba na kasama ni Jesus—hindi ka ganoon kasuwerte! Nalaktawan mo ang isang hakbang sa iyong pananalig sa Diyos: Natubos ka pa lang, ngunit hindi pa nabago. Para makaayon ka sa mga layunin ng Diyos, kailangang ang Diyos Mismo ang gumawa ng gawain ng pagbabago at paglilinis sa iyo; kung ikaw ay tinubos lamang, wala kang kakayahang magtamo ng kabanalan. Dahil dito hindi ka magiging karapat-dapat na makibahagi sa magagandang biyaya ng Diyos, dahil nalaktawan mo ang isang hakbang sa gawain ng Diyos na pamamahala sa tao, na isang mahalagang hakbang sa pagbabago at pagperpekto. Kaya ikaw, na isang makasalanang katutubos pa lang, ay walang kakayahang direktang manahin ang pamana ng Diyos” (Ang Salita, Vol. I. Ang Pagpapakita at Gawain ng Diyos. Tungkol sa mga Pangalan at sa Pagkakakilanlan). “Bagama’t pumarito si Jesus kasama ng tao at gumawa ng maraming gawain, kinumpleto lamang Niya ang gawain ng pagtubos sa buong sangkatauhan at nagsilbi bilang handog para sa kasalanan ng tao; hindi Niya inalis ang lahat ng tiwaling disposisyon ng tao. Ang lubos na pagliligtas sa tao mula sa impluwensya ni Satanas ay hindi lamang kinailangan ni Jesus na maging handog dahil sa kasalanan at pasanin ang mga kasalanan ng tao, kundi kinailangan din ng Diyos na gumawa ng mas malaki pang gawain upang ganap na alisin sa tao ang kanyang maka-Satanas na tiwaling disposisyon. Kaya, pagkatapos napatawad ang tao sa kanyang mga kasalanan, nagbalik ang Diyos sa katawang-tao upang akayin ang tao tungo sa bagong kapanahunan, at sinimulan Niya ang gawain ng pagkastigo at paghatol. Ang gawaing ito ay naghatid sa tao sa isang mas mataas na dako. Lahat ng nagpapasakop sa Kanyang kapamahalaan ay magtatamasa ng mas mataas na katotohanan at tatanggap ng mas malalaking pagpapala. Tunay silang mabubuhay sa liwanag, at matatamo nila ang katotohanan, ang daan, at ang buhay” (Ang Salita, Vol. I. Ang Pagpapakita at Gawain ng Diyos. Paunang Salita). Ibinahagi rin sa akin ng kapatid ang tungkol sa kanyang pagkaunawa sa mga salita ng Diyos. Matapos itong pakinggan, naisip ko ang mga ginawa at inasal ko at ng mga kapatid. Aaminin ko na sa aming pananalig sa Panginoon, napatawad na ang aming mga kasalanan, na natamasa namin ang saganang biyaya ng Panginoon, na gumawa kami ng ilang mabubuting gawa, na mababait kami, at hindi namin sinaktan o pinagalitan ang iba, pero madalas pa rin kaming nakapagsisinungaling at nagkakasala, mapagmataas kami at minamaliit ang iba, nakikipagkumpitensya kami sa iba para sa reputasyon at pakinabang, at naiinggit at namumuhi pa rin kami sa iba. Kaming lahat ay nakakulong sa paulit-ulit na pagkakasala at pagtatapat, at madalas kaming nakikibaka sa kasalanan. Pagkatapos lang basahin ang mga salita ng Makapangyarihang Diyos, saka ko naunawaan na ito ay dahil ang makasalanang likas sa loob natin ay hindi pa natatanggal. Mula sa mga salita ng Makapangyarihang Diyos, nahanap ko rin ang paraan para makatakas mula sa kasalanan at mailigtas ng Diyos. Iyon ay, dapat nating tanggapin ang gawain ng paghatol ng Makapangyarihang Diyos sa mga huling araw. Kapag lang nalinis na ang ating mga tiwaling disposisyon saka tayo magiging karapat-dapat na makapasok sa kaharian ng Diyos. Naisip ko na ang mga salita ng Makapangyarihang Diyos ay napakaganda at praktikal. Pinasigla ng Kanyang mga salita ang puso ko at pinaunawa sa akin ang ilang katotohanan na hindi ko pa narinig kahit kailan. Pagkatapos noon, masigasig akong nagbasa ng mga salita ng Makapangyarihang Diyos, aktibong dumalo sa mga online na pagtitipon, nakipagbahaginan sa mga kapatid tungkol sa kaalaman at pagkaunawa sa salita ng Diyos, at sa tuwing nagkikita-kita kami, nagbibigay-kasiyahan at kaengga-engganyo ito para sa akin. Makalipas ang kaunting panahon, marami akong nalamang katotohanan at misteryo na hindi ko alam dati sa aking pananampalataya sa Panginoon at sa pagbabasa ng Bibliya, tulad ng kung ano ang pagkakatawang-tao, kung paano malalaman ang tunay na Cristo mula sa mga huwad, ang misteryo ng pangalan ng Diyos, ang layon ng plano ng pamamahala ng Diyos, kung paano ginagawang tiwali ni Satanas ang sangkatauhan, paano hakbang-hakbang na gumagawa ang Diyos para iligtas ang sangkatauhan, paano naisasakatuparan ang kaharian ng Diyos sa lupa, at iba pa. Sa mga salita ng Makapangyarihang Diyos, nakamit ko rin ang mga kasagutan sa maraming bagay na nasa Bibliya na nakalilito sa akin noon. Napagtanto ko na ang mga katotohanan at misteryong ito ay maihahayag lang ng Diyos Mismo at walang tao ang maaaring magkaroon ng kapangyarihang buksan ang mga misteryong ito. Kaya naman natukoy kong ang salita ng Makapangyarihang Diyos ay katotohanan at ang tinig ng Diyos, at ang Makapangyarihang Diyos ay ang nagbalik na Panginoong Jesus! Sabik na sabik ako. Sinabi ko sa maraming kaibigan ang mabuting balita ng pagbabalik ng Panginoon, at sinabihan ko silang siyasatin din ang gawain ng Makapangyarihang Diyos sa mga huling araw.

Pero hindi nagtagal, ang simbahang kinabibilangan ko—ang Baptist Church sa Northeast India—ay nagsimulang magpakalat ng mga dokumento sa mga mananampalataya na gawa-gawa ng mga relihiyosong pastor para kondenahin ang Ang Iglesia ng Makapangyarihang Diyos. Ang mga dokumentong ito ay puno ng paninirang-puri at pagpaparatang ng CCP sa Iglesia, at pinagbawalan nila ang mga tagasunod na dumalo sa mga pagtitipon ng Iglesia. Ang nilalaman na ito ay pinalabas din sa malalaking estasyon ng telebisyon sa India. Sa sandaling buksan mo ang telebisyon o computer at panoorin ang balita, makikita mo ang ganitong uri ng negatibong propaganda. Hindi nagtagal ay kumalat ito sa buong bansa. Ang makita ang mga pastor at lider ng mundo ng relihiyon na ito na lantarang binabaluktot ang mga totoong impormasyon, nagpapakalat ng mga sabi-sabi at kasinungalingan upang siraan at kondenahin ang Makapangyarihang Diyos ay sobrang nagpagalit at nagpalungkot sa akin. Noong panahong iyon, marami sa mga nagsiyasat sa gawain ng Diyos ng mga huling araw ang umatras mula sa pagtitipon ng mga grupo dahil nalihis sila. Ang ilan pa nga ay sinubukan akong hikayating umatras, na sinasabing, “Isa itong iglesia na kinokondena ng CCP, at hindi dapat paniwalaan.” Dismayado akong makita silang isinusuko ang tunay na daan at naawa ako sa kanila. Ang CCP ay isang ateistang rehimen. Hindi talaga ito naniniwala sa Diyos, at palagi nitong inuusig ang mga paniniwala sa relihiyon. Bakit mas gusto ng mga taong ito na maniwala sa CCP, na isang ateistang politikal na partido, sa halip na makinig sa tinig ng Diyos o siyasatin ang gawain ng Diyos? Paanong napakahangal nila? Sa sandaling iyon, nakita ng isang kaibigan ko sa aking bayan ang laman ng WhatsApp feed ko na nagsasabing, “Ang Panginoon ay nagbalik na, at ang kaharian ni Cristo ay pumarito na sa lupa,” at tinanong niya ako kung dumalo ba ako sa mga pagtitipon ng Ang Iglesia ng Makapangyarihang Diyos. Sabi ko, “Oo.” Sinabi niya sa akin na hindi ako dapat maniwala rito. Pinadalhan niya rin ako ng mga mapanirang pahayag at maling paniniwala tungkol sa Ang Iglesia ng Makapangyarihang Diyos, at sinabing, “Binalaan kami ng pastor na huwag sundin ang Makapangyarihang Diyos. Ang pagbabalik ng Panginoon sa mga huling araw ay hindi maaaring bilang katawang-tao, kaya hindi kami dapat dumalo sa mga pagtitipon ng Ang Iglesia ng Makapangyarihang Diyos.” Hindi ako natinag ng kanyang mga salita dahil sa panahong iyon, ang mga kapatid sa Ang Iglesia ng Makapangyarihang Diyos ay naibahagi na sa akin ang katotohanan ng pagkakatawang-tao, na ang Panginoon ay babalik sa mga huling araw bilang katawang-tao, na matagal nang pinlano ng Diyos, at pinatunayan ng mga propesiya ng Panginoong Jesus. Sinabi ng Panginoong Jesus: “Gaya ng kidlat na kumikidlat sa silanganan, at nakikita hanggang sa kanluran; gayon din naman ang pagparito ng Anak ng tao” (Mateo 24:27). “Sapagkat gaya ng kidlat, na pagkislap buhat sa isang panig ng silong ng langit, ay nagliliwanag hanggang sa kabilang panig ng silong ng langit; gayon din naman ang Anak ng tao sa Kanyang kaarawan. Datapuwat kailangan muna Siyang magbata ng maraming bagay at itakwil ng lahing ito” (Lucas 17:24–25). “Kaya nga kayo’y magsihanda naman; sapagkat paririto ang Anak ng tao sa oras na hindi ninyo iniisip” (Mateo 24:44). Nang ipinropesiya ng Panginoong Jesus ang Kanyang pagbabalik sa mga huling araw, maraming beses Niyang binanggit “ang pagparito ng Anak ng tao,” “paririto ang Anak ng tao,” at “ang Anak ng tao sa Kanyang kaarawan.” Dito, “ang Anak ng tao” ay tumutukoy sa katawang-tao. Ang Makapangyarihang Diyos ay pumarito na sa mga huling araw at nagpahayag ng maraming katotohanan. Siya ang pagparito ng Anak ng tao, ang pagpapakita ng Tagapagligtas, na tumutupad sa mga propesiya ng Panginoong Jesus. Nalaman ko rin na tanging Diyos lang ang katotohanan, ang daan, at ang buhay. Kung kayang ipahayag ng isang tao ang katotohanan at ang salita ng Diyos, at kayang gawin ang gawain ng paghatol at pagpapadalisay sa mga huling araw, ang taong ito ay malamang na ang Diyos na nagkatawang-tao. Gaano man kaordinaryo ang Kanyang hitsura, o kung may katayuan man Siya o kapangyarihan, ang Kanyang mga salita at gawain ang pinakamahalagang mga bagay. Ito ang pinakamagandang paraan para patunayan ang Kanyang pagkakakilanlan at katayuan. Sinabi ko sa kaibigan ko ang naunawaan ko at sinabi ko sa kanyang, “Ang Diyos ang Panginoon ng Paglikha, kayang gawin ng Diyos ang kahit anong gusto Niya. Ang dapat nating gawing mga tao ay maghanap, hindi hatulan at limitahan ang Diyos. Ang mga pagtitipon ng Ang Iglesia ng Makapangyarihang Diyos ay lubos na kapaki-pakinabang sa akin, at natutulungan akong maunawaan ang maraming katotohanan, kaya hindi ako titigil sa pagpunta sa mga ito. Kapag nananalig tayo sa Diyos, dapat tayong makinig sa tinig ng Diyos, hindi pikit-matang makinig sa mga tao. Sinasabi ng Bibliya: ‘Dapat muna kaming magsitalima sa Diyos bago sa mga tao’ (Mga Gawa 5:29).” Pagkatapos seryosong-seryosong sinabi sa akin ng kaibigan ko, “Kung patuloy kang mananalig sa Makapangyarihang Diyos, pagbalik mo sa iyong bayan, kukwestyunin ka ng Kataas-taasang Konseho. Hindi ka hahayaan ng pastor na manalig dito, at tatanggihan ka ng mga taga-nayon. Naisip mo ba ang mga bagay na ito?” Sabi ko, “Hindi nakakatakot na tanggihan ng tao. Ang nakakatakot ay yung hindi makasabay sa mga yapak ng Diyos at matalikdan ng Diyos. Naisip mo na ba na kung ang Makapangyarihang Diyos ay talagang ang pagbabalik ng Panginoong Jesus, at hindi natin ito tatanggapin, mahuhulog tayo sa mga sakuna, at maiiwang tumatangis at nagngangalit ang mga ngipin? Isang malaking bagay ang pagbabalik ng Panginoon, kaya bakit ayaw mong maghanap at siyasatin ito?” Ngunit tinanggihan pa rin niya ang payo ko.

Kalaunan, sinabi ng kaibigan ko sa mga magulang ko ang tungkol sa pananalig ko sa Makapangyarihang Diyos. Sa isang buong linggo pagkatapos nun, araw-araw akong tinawagan at pinagalitan ng mga magulang ko na sinasabing, “Paulit-ulit na sinasabi sa amin ng pastor na pigilan ka sa pagdalo sa mga pagtitipon ng Ang Iglesia ng Makapangyarihang Diyos. Kailangan mong tumigil sa pagpunta sa mga pagtitipong iyon at lisanin ang Iglesiang iyon!” Sinabi ko sa kanila, “Ang Iglesia ng Makapangyarihang Diyos ay hindi tulad ng sinasabi ng pastor. Ang pagdalo sa kanilang mga pagtitipon ay tinulutan akong maunawaan ang maraming katotohanang hindi ko nauunawaan dati. Ito ang tunay na daan, at hindi ako naligaw.” Gusto kong patotohanan sa kanila ang gawain ng Makapangyarihang Diyos sa mga huling araw, pero sobra na silang nalihis ng mga sabi-sabi na hindi na nila ako pinagsalita pa. Nang maglaon, dahil sa epidemya, umuwi ako ng bahay mula sa eskwela. Nang makita ng mga magulang ko na madalas akong dumadalo sa mga online na pagtitipon ng Ang Iglesia ng Makapangyarihang Diyos, sinubukan nila akong paghigpitan. Pinag-uusapan din ako ng mga kapitbahay, na sinasabing nabaliw na ako sa pananalig ko sa Makapangyarihang Diyos at pagbabalewala sa pastor. Mas nagalit pa ang mga magulang ko nang marinig nila ang mga bagay na ito. Pinagalitan nila ako pagkauwi nila ng bahay, “Alam mo ba kung anong sinasabi ng mga taga-nayon tungkol sa iyo? Babalewalain mo ba ang sinasabi namin sa iyo at pupunta pa rin sa mga pagtitipon na iyon?” Sabi ko, “Opo, dadalo pa rin ako sa mga pagtitipon.” Galit na galit ang mga magulang ko, at mas lalo pa akong sinubukang pigilan. Madalas nila akong ginagambala habang nakikipagtipon, na nagpapahirap na makadalo nang payapa. Minsan, nagdarasal ako pagkatapos ng isang pagtitipon, at nang imulat ko ang mga mata ko, bigla kong nakita na nakatayo sa tabi ko ang Papa ko, nakatitig sa akin, na gumulat sa akin at nagpabilis sa tibok ng puso ko. Tapos galit siyang sumigaw, “Putulin mo ang internet at lisanin mo ang iyong grupo ng pagtitipon ngayon din!” Sinabi ko sa mga magulang ko, “Ang Panginoong Jesus ay talagang nagbalik na bilang ang Makapangyarihang Diyos at gumagawa na ng bagong gawain. Kung hindi tayo sasabay sa mga yapak ng Diyos at tatanggapin ang gawain ng paghatol ng Diyos sa mga huling araw, kung hindi tayo makatatakas sa kasalanan o maliligtas at makakapasok sa kaharian ng Diyos, at sa huli, mahuhulog tayo sa mga sakuna at parurusahan.” Pero hindi man lang sila nakinig sa sinabi ko at inulit ang mga sabi-sabi at mga kasinungalingang ipinapangaral ng pastor. Sinabi nilang imposibleng nagkatawang-tao ang Diyos bilang isang babae. Naisip ko, “Paano ba ako makakapagbahagi sa kanila?” Pagkatapos naisip ko ang isang sipi ng salita ng Makapangyarihang Diyos na binasa sa akin ng mga kapatid mula sa Ang Iglesia ng Makapangyarihang Diyos: “Bawat yugto ng gawaing ginawa ng Diyos ay may sariling praktikal na kabuluhan. Noon, nang pumarito si Jesus, dumating Siya sa anyong lalaki, at nang dumating ang Diyos sa pagkakataong ito, ang anyo Niya ay babae. Mula rito, makikita mo na ang paglikha ng Diyos sa kapwa lalaki at babae ay magagamit sa Kanyang gawain, at para sa Kanya ay walang pagkakaiba ng kasarian. Kapag dumarating ang Kanyang Espiritu, maaari Siyang magbihis ng anumang katawang-taong gusto Niya, at maaari Siyang katawanin ng katawang-taong iyon; lalaki man o babae, maaari nitong katawanin ang Diyos basta’t ito ang Kanyang nagkatawang-taong laman. Kung nagpakita si Jesus bilang isang babae nang Siya ay dumating, sa madaling salita, kung isang sanggol na babae, at hindi isang lalaki, naipaglihi sa pamamagitan ng Banal na Espiritu, makukumpleto pa rin ang yugtong iyon ng gawain. Kung nagkagayon, kakailanganing kumpletuhin ng isang lalaki ang kasalukuyang yugto ng gawain, ngunit makukumpleto pa rin ang gawain. Ang gawaing ginagawa sa bawat yugto ay mayroong sarili nitong kabuluhan; hindi naulit ang alinmang yugto ng gawain, ni hindi ito magkasalungat” (Ang Salita, Vol. I. Ang Pagpapakita at Gawain ng Diyos. Ginagawang Ganap ng Dalawang Pagkakatawang-tao ang Kabuluhan ng Pagkakatawang-tao). Naalala kong ibinahagi nila na ang pagkakatawang-tao ng Diyos ay kapag nagsusuot ng laman ang Espiritu ng Diyos at nagiging pangkaraniwang Anak ng tao, kaya kahit na lalaki man o babae ang taong ito, Siya ay ang Diyos Mismo, at kaya Niyang ipahayag ang katotohanan at gawin ang gawain ng Diyos. Ang Panginoong Jesus ay lalaki. Siya ay ipinako sa krus para sa sangkatauhan at pinasan ang mga kasalanan ng tao, sa gayon ay kinukumpleto ang gawain ng pagtubos sa sangkatauhan. Sa mga huling araw, nagkatawang-tao ang Diyos bilang babae, at sa pundasyon ng gawain ng Panginoong Jesus, nagpapahayag ng lahat ng katotohanang kinakailangan para iligtas ang sangkatauhan, at ginagawa ang gawain ng paghatol at pagpapadalisay sa mga tao. Samakatuwid, lalaki man o babae ang Diyos na nagkatawang-tao, kaya Niyang ipahayag ang katotohanan at gawin ang gawain ng pagtubos at pagliligtas sa sangkatauhan. Kung nagkatawang-tao ang Diyos sa parehong pagkakataon bilang isang lalaki, lilimitahan ng mga tao ang Diyos, iniisip na maaari lamang Siyang magkatawang-tao bilang isang lalaki, hindi bilang isang babae. Kung magkagayon, hindi ba haharap ang kababaihan sa higit pang diskriminasyon at pagkiling? Ang Diyos ay isang matuwid na Diyos. Nilikha Niya kapwa ang lalaki at babae. Noong unang pagkakataon ay nagkatawang-tao ang Diyos bilang isang lalaki, at sa mga huling araw Siya ay muling nagkatawang-tao, bilang isang babae, ibig sabihin ay patas Siya sa kapwa lalaki at babae. Kung ang Diyos ay nagkatawang-tao bilang isang lalaki sa parehong pagkakataon, hindi iyon magiging patas sa kababaihan, kaya ang Diyos ay nagkatawang-tao bilang isang babae sa mga huling araw. Iyan ay nagpapakita ng pagiging matuwid ng Diyos, at ipinapakita nito na nilikha ng Diyos ang lalaki at babae, at ang kalalakihan at kababaihan ay pantay-pantay sa harap ng Diyos. Talagang makabuluhan ito! Sa pag-iisip nito, sinabi ko sa aking mga magulang, “Nilikha ng Diyos ang lalaki at babae ayon sa sarili Niyang imahe, kaya ang Diyos na nagkatawang-tao ay natural na pwedeng maging lalaki o babae. Hindi mahalaga kung ano ang kanyang pisikal na anyo. Ang mahalaga ay dahil kaya Niyang magpahayag ng katotohanan para iligtas ang sangkatauhan, Siya kung gayon ang pagkakatawang-tao ng Espiritu ng Diyos, ng Diyos Mismo.” Hindi mapabulaanan ng mga magulang ko ang mga salita ko, kaya sabi nila, “Sinasabi mong ang Makapangyarihang Diyos ay ang nagbalik na Panginoong Jesus, pero hindi kami naniniwala rito. Tatanggapin namin ito kapag tinanggap na ito ng mga pastor at elder. Sinasabi ng pastor na ang Makapangyarihang Diyos ay isang pangkaraniwang tao na ipinanganak sa isang pangkaraniwang pamilya, kaya hindi maaaring ito ang pagkakatawang-tao ng Diyos.” Bilang tugon dito, sinabi ko sa kanilang, “Nung pumarito ang Panginoong Jesus para gumawa, ang mga punong saserdote, mga eskriba, at mga Pariseo ng Hudaismo ay hindi Siya kinilala bilang ang Diyos dahil sa pangkaraniwan Niyang kapanganakan at hitsura. Itinatwa nila ang Panginoong Jesus na sinasabing, ‘Hindi ba’t ito ang anak ng karpintero? Hindi ba’t ang pangalan ng Kanyang ina ay Maria?’ Ang mga Fariseong ito ay tumingin lamang sa hitsura ng Panginoong Jesus. Hindi sila nagsiyasat kung ang Kanya bang mga salita at gawain ay nagmula sa Diyos. Hinusgahan nila gamit ang kanilang mga mapagmataas na disposisyon na Siya ay isang pangkaraniwang tao at hindi ang Diyos. Umimbento rin sila ng mga sabi-sabi, siniraan, at kinondena nila ang Panginoong Jesus. Sinamba at sinunod sila ng mga mananampalataya ng Hudaismo, kung kaya’t sumunod ang mga ito sa kanila sa pagpapapako sa krus sa Panginoon. Sa huli, nawalan sila ng pagliligtas ng Diyos at pinarusahan sila. Gano’n din ngayon. Hindi sinisiyasat ng mga pastor at elder na ito kung ang mga salita bang ipinapahayag ng Makapangyarihang Diyos ay ang katotohanan at ang tinig ng Diyos. Pikit-mata lang nilang hinuhusgahan at kinokondena ang Makapangyarihang Diyos, sinasabi na ang Makapangyarihang Diyos ay isang pangkaraniwang tao, at kinukwestiyon ang Kanyang pinagmulan at impormasyon ng Kanyang pamilya. Hindi ba’t katulad lang ito noong kinondena ng mga Pariseo ang Panginoong Jesus?” May naalala akong isang sipi ng mga salita ng Diyos na binasa sa akin ng mga kapatid: “Siya na Diyos na nagkatawang-tao ay magtataglay ng diwa ng Diyos, at Siya na Diyos na nagkatawang-tao ay magtataglay ng pagpapahayag ng Diyos. Dahil ang Diyos ay naging tao, dadalhin Niya ang gawaing layon Niyang gawin, at dahil ang Diyos ay naging tao, ipapahayag Niya kung ano Siya, at magagawa Niyang ihatid ang katotohanan sa tao, pagkalooban siya ng buhay, at ituro ang daan para sa kanya. Ang katawang-tao na walang diwa ng Diyos ay tiyak na hindi ang Diyos na nagkatawang-tao; walang duda ito. Kung layon ng tao na magsiyasat kung ito ang katawang-tao ng Diyos, kailangan niyang patunayan ito mula sa disposisyon na Kanyang ipinapahayag at sa mga salitang Kanyang sinasambit. Ibig sabihin, patunayan kung ito nga ang katawang-tao ng Diyos o hindi, at kung ito nga ang tunay na daan o hindi, kailangan itong matukoy batay sa Kanyang diwa. Kaya nga, sa pagtukoy kung ito ang katawan ng Diyos na nagkatawang-tao, ang susi ay nasa Kanyang diwa (Kanyang gawain, Kanyang mga pagbigkas, Kanyang disposisyon, at maraming iba pang aspekto), sa halip na sa panlabas na anyo. Kung ang susuriin lamang ng tao ay ang Kanyang panlabas na anyo, at dahil dito ay hindi napansin ang Kanyang diwa, ipinapakita niyan na ang tao ay mangmang at walang alam” (Ang Salita, Vol. I. Ang Pagpapakita at Gawain ng Diyos. Paunang Salita). Sinabi ko sa mga magulang ko, “Ang ating pagtukoy kung ang katawan ba ng Makapangyarihang Diyos ay Diyos na nagkatawang-tao ay ayon dapat sa kung may kakayahan Siyang magpahayag ng katotohanan at gawin ang gawain ng pagliligtas ng sangkatauhan, hindi sa kung pangkaraniwan ba ang Kanyang hitsura. Isipin ninyo, nananalig ba tayo sa Panginoong Jesus dahil sa Kanyang imahe sa katawang-tao? Hindi. Naniniwala tayo na ang Panginoong Jesus si Cristo na nagkatawang-tao dahil nabasa natin ang Kanyang mga salita sa Bibliya, at nakita na ang Kanyang mga salita ay may awtoridad, at kaya Niyang tubusin ang sangkatauhan, patawarin ang mga kasalanan ng tao, at dahil tinamasa natin ang maraming biyaya ng Panginoon. Nananalig ako sa Makapangyarihang Diyos ngayon dahil nakita ko na ang mga salitang ipinahayag ng Makapangyarihang Diyos ay ang katotohanan. May awtoridad at kapangyarihan ang mga ito, at ang mga ito ang tinig ng Diyos. Noon lang ako naniwala na Siya nga ang Diyos na nagkatawang-tao, ang nagbalik na Panginoong Jesus. Dapat din ninyong basahin ang mga salita ng Makapangyarihang Diyos. Huwag kayong pikit-matang makinig sa mga salita ng mga pastor at maniwala sa kung anong sinasabi ng mga pastor! Kung tatahakin nila ang maling landas, lalabanan ang Diyos, at kokondenahin ang Diyos, susundan niyo ba sila sa paglaban at pagkondena sa Diyos?” Nung marinig ng mga magulang ko na sabihin ko ito, galit na galit sila. Pinagalitan nila ako na sinasabing, “Kung maglalakas-loob kang kalabanin ang mga pastor at elder, itataboy ka ng mga taga-nayon. Ni wala ka pa nga sa hustong gulang, saan ka pupunta? Hindi ka namin matutulungan kapag nangyari iyon! Tigilan mo na ang pagsasabi ng mga bagay na ito, at huwag mong patotohanan ang Makapangyarihang Diyos sa iba. Kapag tinanggap ito ng mga pastor at elders, tatanggapin namin ito. Sa ngayon, huwag kang gumawa ng gulo para sa sarili mo.” Gaano man ako magbahagi sa kanila, hindi talaga sila nakikinig, at marahas nila akong sinasaway. Sinabi nila, “Gumugol kami ng napakalaking pera sa pag-aaral mo, sa pagkain at mga damit mo, pero napakasuwail mo. Dismayado kami sa iyo.” Noong panahong iyon, ang dalawa kong kapatid ay kampi rin sa mga magulang ko. Walang sinuman sa pamilya ko ang nakinig sa payo ko. Sinubukan kong sabihin sa kanila na ang Makapangyarihang Diyos ay nagpahayag na ng maraming katotohanan, at sinubukan kong ibahagi sa kanila ang natamo ko, pero anuman ang sabihin ko, ayaw pa rin nilang makinig. Naging maganda ang trato sa akin ng mga magulang ko at ng mga taga-nayon noon, pero ngayon, dahil lang nananalig ako sa Makapangyarihang Diyos, nagbago na ang kanilang pakikitungo sa akin. Naging isa akong kontrabida sa kanilang paningin at isang itinakwil. Kahit sa bahay, hindi ko maramdaman ang pagmamalasakit sa akin ng pamilya ko. Nalungkot ako at naging miserable. Pero alam kong hindi ko pwedeng isuko ang pagdalo sa mga pagtitipon anuman ang mangyari, dahil alam ko na kung hindi ako dadalo sa mga pagtitipon at hindi ko sasangkapan ang aking sarili ng katotohanan, magiging imposibleng makayanan ang ganoong kapaligiran. Nang maglaon, para maiwasan ang mga hindi kinakailangang pagtatalo, kinailangan kong magtago sa kanila at palihim na pumunta sa mga pagtitipon. Hindi ako makapagsalita at makapagbahagi. Maaari lang akong makipag-usap nang tahimik sa mga kapatid sa text.

Isang gabi, biglang pumunta sa bahay ang pastor at ang isang katrabaho niya. Ang mga kapitbahay at ilang taga-nayon ay pumunta rin para manood. Tinanong ako ng pastor, “Anong pinag-uusapan ninyo sa mga pagtitipon ng Ang Iglesia ng Makapangyarihang Diyos?” Sinabi ko, “Ang Iglesia ng Makapangyarihang Diyos ay pinatototohanan na ang Panginoong Jesus ay nagbalik na, at Siya ang nagkatawang-tao na Makapangyarihang Diyos na ginagawa ang gawain ng paghatol sa mga huling araw. Pinagbabahaginan din namin kung anong klase ng tao ang makakapasok sa kaharian ng langit, paano maghahanap para makamit ang kaligtasan, at iba pang mga usapin.” Pagkatapos nagtanong ang pastor sa nangungutyang tono, “Kung gayon, sabihin mo sa akin kung anong klase ng mga tao ang makakapasok sa kaharian ng langit.” Sinagot ko siya, “Sinasabi ng Bibliya: ‘Hindi ang bawat nagsasabi sa Akin, Panginoon, Panginoon, ay papasok sa kaharian ng langit; kundi ang gumaganap ng kalooban ng Aking Ama na nasa langit’ (Mateo 7:21). ‘Kayo nga’y magpakabanal, sapagkat Ako’y banal’ (Levitico 11:45). Mula sa mga talatang ito, makikita natin na kung gusto nating makapasok sa kaharian ng langit, dapat tayong makatakas sa kasalanan at linisin mula sa ating mga tiwaling disposisyon, at maging mga taong sumusunod sa kalooban ng Diyos. Sa kasalukuyan, lahat tayo ay namumuhay pa rin sa kasalanan. Madalas tayong nagsisinungaling at nagkakasala, at nabibigo tayong isagawa ang mga salita ng Diyos, kaya hindi tayo pwedeng pumasok sa kaharian ng Diyos. Naguguluhan ako dati kung bakit hindi tayo makaalis sa hindi nagbabagong siklo ng pagkakasala, pagtatapat, at pagkakasalang muli. Bakit hindi natin matakasan ang gapos ng kasalanan? Pagkabasa lang ng mga salita ng Makapangyarihang Diyos saka ko naunawaan na kapag nananalig tayo sa Panginoon, ang ating mga kasalanan ay pinatatawad, pero ang ating makasalanang likas, ang ugat ng ating kasalanan, ay hindi pa natatanggal, kaya hindi pa rin natin naiiwasang patuloy na magsinungaling at magkasala. Sinasabi ng Bibliya: ‘Kung walang kabanalan, walang taong makakakita sa Panginoon’ (Mga Hebreo 12:14). Ang Panginoon ay banal, kaya kung nagkakasala at lumalaban pa rin tayo sa Diyos, hindi tayo makakapasok sa kaharian ng Diyos. Ngayon, nagbalik na ang Panginoong Jesus para gawin ang gawain ng paghatol sa mga huling araw. Ipinapahayag Niya ang lahat ng katotohanan na nagdadalisay at nagliligtas sa sangkatauhan, tinutupad ang propesiya ng Panginoong Jesus: ‘Mayroon pa Akong maraming bagay na sa inyo ay sasabihin, ngunit ngayon ay hindi ninyo mangatitiis. Gayon ma’y kung Siya, ang Espiritu ng katotohanan ay dumating, ay papatnubayan Niya kayo sa buong katotohanan’ (Juan 16:12–13). Nagpahayag na ng maraming katotohanan ang Makapangyarihang Diyos. Hindi lang Niya ibinubunyag ang misteryo ng plano ng pamamahala ng Diyos, ibinubunyag din Niya ang pinakaugat ng kasalanan ng sangkatauhan, hinahatulan at ibinubunyag Niya ang satanikong kalikasan at tiwaling disposisyon ng mga tao, tulad ng kayabangan, panlilinlang, kasamaan, at iba pa. Ibinubunyag din Niya ang iba’t ibang dumi sa ating pananampalataya sa Diyos at ang iba pa nating mga maling layunin at pananaw, gaya ng pananalig sa Diyos para lang makapasok sa kaharian ng langit. Ang mga kapatid sa Ang Iglesia ng Makapangyarihang Diyos ay nararanasan ang paghatol at pagkastigo ng mga salita ng Diyos, unti-unting napagtatanto ang katotohanan ng kanilang sariling mga satanikong likas at katiwalian, gumagawa ng tunay na pagsisisi, at sa wakas ay nagagawang makatakas sa mga gapos ng kasalanan at dinadalisay ang kanilang mga tiwaling disposisyon. Ito ang epektong nakakamit ng salita ng Diyos sa Kapanahunan ng Kaharian. Kung gusto nating makapasok sa kaharian ng langit, kailangan nating tanggapin ang gawain ng paghatol ng Makapangyarihang Diyos sa mga huling araw, at kapag lang nalinis na ang ating katiwalian saka tayo magiging karapat-dapat na makapasok sa kaharian ng Diyos.” Pagkatapos kong magsalita, sinabi ng pastor, “Alam kong inaasam mo ang katotohanan, pero masyado ka pang bata. Wala ka pang gaanong pagkaunawa sa Bibliya, kaya madali kang malihis. Sa ngayon kailangan mong tumigil sa pagsunod sa Makapangyarihang Diyos, ipagtapat ang iyong mga kasalanan sa Panginoon, magsisi, at tumigil na sa pagdalo sa kanilang mga pagtitipon!” Nakita ng pastor na hindi ko siya pinapansin at sinabi niyang, “Ikaw ay aking tupa. Ang lakas ng loob mong suwayin ako? Dapat kang magsisi ngayon mismo, umatras mula sa Ang Iglesia ng Makapangyarihang Diyos, at tumigil na sa pagdarasal sa ngalan ng Makapangyarihang Diyos.” Mapaggiit kong sinabi sa kanya, “Hindi ako kailanman titigil sa pagsunod sa Makapangyarihang Diyos.” Galit na galit siya, at binalaan ako, “Itinalaga ako ng Kataas-taasang Konseho ng simbahan para ‘bantayan’ ka. Kung magpapatuloy ka sa pananalig mo sa Makapangyarihang Diyos, dadalhin ka sa harap ng Kataas-taasang Konseho para tanungin. Dapat mong malaman, sa oras na mangyari ito, hindi lamang maaapektuhan ang pag-aaral mo, magkakaroon ka rin ng masamang reputasyon sa simbahan. Baka hindi ka pa makahanap ng trabaho sa hinaharap. Bakit mo kailangang magpakahirap?” Nang marinig ang pastor na sabihin ito, nakaramdam ako ng matinding pressure, dahil alam ko na oras na kwestyunin ako ng Kataas-taasang Konseho ng simbahan, hindi nila ako titigilan. Kapag hindi ako tumigil sa pagsunod sa Makapangyarihang Diyos, kapag nangailangan ako ng certificate sa hinaharap, hindi ito pipirmahan para sa akin ng pinuno ng nayon, at baka hindi pa ako makahanap ng trabaho. Pinagkolehiyo ako ng mga magulang ko para makahanap ako ng magandang trabaho kapag nakatapos na ako. Kung hindi ako makakahanap ng trabaho, siguradong lalo pa akong pipigilan ng mga magulang ko na manalig sa Makapangyarihang Diyos. Isa pa, kakasimula ko pa lang manalig sa Makapangyarihang Diyos, at kaunting katotohanan pa lang ang nauunawaan ko. Kung dadalhin nila ako para tanungin, at haharap ako sa isang grupo ng mga taong umaatake sa akin, makakayanan ko ba ito? Kung ipipilit kong manalig sa Makapangyarihang Diyos, patatalsikin ba nila ako sa eskwelahan? Sasabihan ba nila ang lahat ng iba pang mananampalataya na tanggihan ako? Nang maisip ko ito, sobra akong nag-alala, kaya tahimik akong nagdasal sa Diyos, hinihiling sa Kanya na akayin ako, at sinasabing nais kong manindigan sa pagpapatotoo para sa Kanya. Matapos kong magdasal, naisip ko ang salita ng Makapangyarihang Diyos: “Dapat gising kayo at naghihintay sa lahat ng oras, at dapat kayong mas manalangin sa harapan Ko. Dapat ninyong makilala ang iba’t ibang balak at mga tusong pakana ni Satanas, makilala ang mga espiritu, makilala ang mga tao, at makayang makilatis ang lahat ng uri ng tao, pangyayari, at bagay” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 17). “Palaging nariyan si Satanas na nilalamon ang kaalaman tungkol sa Akin na nasa puso ng mga tao, na nagngangalit ang mga ngipin at nakaamba ang mga kuko sa huling yugto ng paghihingalo nito. Nais ba ninyong mabihag ng mga tusong pakana nito sa pagkakataong ito? Nais ba ninyong sirain ang inyong buong buhay kapag natapos na sa huli ang Aking gawain?” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 6). Naunawaan ko mula sa salita ng Diyos na ang mga bagay na ito na nangyayari sa akin ay mga pakana ni Satanas. Ginamit ni Satanas ang mga tao sa paligid ko para guluhin at hadlangan ako na sumunod sa Diyos. Kahit na mababa ang tayog ko at kakaunti lang ang alam kong katotohanan, handa akong umasa sa Diyos para makapanindigan at maipahiya si Satanas. Kaya sinabi ko sa pastor, “Hindi ako titigil sa pagdalo sa mga pagtitipon. Patuloy akong susunod sa Makapangyarihang Diyos.” Galit na galit ang mga magulang ko nang hindi ako nakinig sa pastor. Matalim akong tiningnan ng tatay ko at sumigaw, “Ang lakas ng loob mong magsabing ‘hindi’? Bago umalis ang pastor, kailangan mong sumumpa na titigil ka na sa pananalig sa Makapangyarihang Diyos!” Binalaan din ako ng pastor na sinasabing kung hindi ako titigil sa pagdalo sa mga pagtitipon sa loob ng isang linggo, kakailanganin niya akong dalhin sa Kataas-taasang Konseho para kwestyunin. Gayunpaman, wala akong pinagsisisihan, dahil alam na alam kong tama ang desisyon ko. Bago ko tinanggap ang gawain ng Makapangyarihang Diyos sa mga huling araw, nananalig ako sa Diyos, pero hindi ko nauunawaan ang mga kinakailangan para makapasok sa kaharian ng langit. Minsan, puno ng mga pantasya ang isip ko, at kung minsan, dahil madalas akong nagkakasala at hindi ko alam kung makakapasok ako sa kaharian, naguguluhan ako. Ngayon, sa wakas ay nauunawaan ko na. Tanging ang mga salita ng Makapangyarihang Diyos ang nagbigay-daan sa akin na makita nang malinaw ang masamang mundo na ito, at maunawaan kung paano ginagawang tiwali ni Satanas ang sangkatauhan. Kung hindi ko nabasa ang mga salita ng Makapangyarihang Diyos, hindi ko talaga malalaman kung paano makakawala sa mga gapos ng kasalanan o kung paano makakatakas mula sa katiwalian ni Satanas. Kaya, gaano man nila ako hadlangan, hindi ko kailanman isusuko ang pagsunod sa Makapangyarihang Diyos. Nakita ng pastor na wala akong intensyong sumuko, kaya galit siyang umalis.

Galit na galit din ang mga magulang ko na tinanggihan ko ang pastor, at nanggagalaiti nilang sinabi sa akin na, “Ang lakas ng loob mong tanggihan ang pastor at gawin ang isang bagay na ipinagbabawal ng simbahan. Ayon sa kinaugalian, dapat kang palayasin sa nayon. Kung tatanggihan ka ng mga taga-nayon, kapag kailangan mong humingi ng sertipiko balang araw, hindi ito pipirmahan ng puno ng nayon para sa iyo. Hindi ka rin makakahanap ng trabaho. Naisip mo na ba ang mga kahihinatnang ito? Saan ka pupunta kung gayon? Estudyante ka lang. Wala kang lugar na tutuluyan, at hindi ka makakapagtrabaho. Paano ka mabubuhay?” Sinabi rin ng tatay ko na ikinahihiya niyang may anak siya na tulad ko. Sabi niya, nagdala ako ng malaking kahihiyan sa kanila, at na hindi niya na ako anak. Sa buong buhay ko, ito ang unang beses na narinig kong pinagalitan ako nang ganito ng tatay ko. Walang puso pa nga niyang sinabi na hindi na niya ako anak. Hindi ako makapaniwalang sasabihin iyon ng mga magulang ko. Malungkot na malungkot ako na nanatiling tikom ang bibig ko. Nagpatuloy ang tatay ko na sabihing, “Uulitin ko sa iyo, kung patuloy kang mananalig sa Makapangyarihang Diyos, mas mabuti pang bayaran mo sa akin ang lahat ng perang ginastos ko sa pagpapalaki sa iyo!” Nang sabihin iyon ng tatay ko sa harap ng mga taga-nayon, hiyang-hiya ako at sobrang nalungkot. Maganda ang trato sa akin ng mga magulang ko dati. Sa kanilang sampung anak, ako ang pinakagusto ng mga magulang ko at sa akin sila may pinakamataas na mga inaasahan. Kahit kailan ay wala silang sinabing anuman sa akin na napakalupit, pero lubos nang nagbago ang pag-uugali nila ngayon. Hinahanap-hanap ko ang kabaitan ng mga magulang ko sa akin, at ayoko silang makaaway. Sobrang nanghina ako, at hindi ko alam ang gagawin ko, kaya nagdasal ako sa Diyos, hinihiling na akayin Niya ako sa pagharap sa sitwasyong ito. Kalaunan, naisip ko ang isang sipi ng mga salita ng Diyos: “Dapat kang magdusa ng paghihirap alang-alang sa katotohanan, dapat mong ibigay ang iyong sarili sa katotohanan, dapat kang magtiis ng kahihiyan para sa katotohanan, at upang higit pang makamit ang katotohanan, dapat kang sumailalim sa higit pang pagdurusa. Ito ang dapat mong gawin. Hindi mo dapat itapon ang katotohanan alang-alang sa isang mapayapang buhay-pamilya, at hindi mo dapat iwala ang dangal at integridad ng iyong buhay para sa pansamantalang kasiyahan. Dapat mong hangarin ang lahat ng mainam at mabuti, at dapat mong hangarin ang isang landas sa buhay na higit na makahulugan. Kung namumuhay ka ng gayong mahalay na buhay, at walang hinahangad na anumang mga layunin, hindi ba’t sinasayang mo ang iyong buhay? Ano ba ang iyong makakamtan mula sa ganitong pamumuhay? Dapat mong talikuran ang lahat ng kasiyahan ng laman alang-alang sa nag-iisang katotohanan, at hindi mo dapat isuko ang lahat ng katotohanan alang-alang sa isang munting kasiyahan. Ang mga ganitong tao ay walang integridad o dangal; walang kabuluhan ang kanilang pag-iral!” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Ang salita ng Diyos ay nagbigay inspirasyon sa akin. Naunawaan ko na kailangan kong magdusa para makamit ang katotohanan. Kahit na tinutulan ako ng pamilya ko, hinadlangan ako ng pastor, at hinusgahan ako ng mga taga-nayon, at nahirapan ako at bahagyang nanghina, anuman ang sabihin nila, hindi ko pwedeng isuko ang pagsunod sa Makapangyarihang Diyos. Sa pamamagitan ng pagbabasa ng mga salita ng Makapangyarihang Diyos at pakikinig sa pagbabahagi ng mga kapatid sa mga pagtitipon, marami akong naunawaang katotohanan at misteryo, at nakumpirma ko na sa aking puso na ang Makapangyarihang Diyos ay ang nagbalik na Panginoong Jesus, si Cristo ng mga huling araw, kaya hindi ako pwedeng tumigil sa pagpunta sa mga pagtitipon. Alam ko na kapag tumigil ako sa pagdalo sa mga pagtitipon, matatahimik ang mga bagay-bagay. Hindi na ako tututulan ng pamilya ko at tatatruhin nila ako nang mabuti gaya ng dati, at wala nang sinumang tatawa sa akin, pero mawawalan ako ng pagkakataon na makamit ang katotohanan at maligtas ng Diyos. Sinabi ko sa sarili ko na hindi ko pwedeng isuko ang katotohanan, at hindi ko pwedeng pagtaksilan ang Diyos dahil sa hindi pagsang-ayon ng pamilya ko. Ang mga salita ng Makapangyarihang Diyos ang katotohanan. Tanging ang Makapangyarihang Diyos lang ang makapagsasabi sa atin kung paano ginagawang tiwali ni Satanas ang sangkatauhan, at Siya lang ang tanging nakapagturo ng daan para makatakas tayo sa kasalanan at mailigtas ng Diyos. Sulit na nagawa kong magdusa ngayon para makamit ang katotohanan. Kaya, napagpasyahan ko na hindi pagbigyan ang pagpigil ng aking pamilya. Kahit pa hindi na nila bayaran ang matrikula ko, kahit pa patalsikin ako sa nayon at maging mahirap ang buhay, hindi ko isusuko ang pananalig sa Diyos at paghahanap sa katotohanan.

Sa sumunod na linggo, isinaayos ng pastor na gabi-gabi akong puntahan sa aming bahay ng dalawang kasamahan. Inulit nila ang parehong mga salita araw-araw para patigilin ako sa pagdalo sa mga pagtitipon. Anuman ang sabihin nila, patuloy akong pumupunta sa mga pagtitipon. Sa mga araw na iyon, madalas akong nagdarasal sa Diyos, hinihiling sa Kanya na payapain ang puso ko at ilayo ako sa mga kaguluhang ito. Kalaunan, natakot ang tiyuhin ko na makukutya ang pamilya ko kapag ang bagay na ito ay masyadong nalaman, kaya pumunta siya sa pastor para talakayin ang isang bagong paraan. Dinala nila ako sa isang teologo na isang doktor ng teolohiya at bihasa sa Bibliya. Matapos naming magkita, tinanong ako ng teologo, “Bakit ka naniniwala sa Makapangyarihang Diyos? Napagtatanto mo ba na ang Makapangyarihang Diyos ay isang pangkaraniwang tao lang? Bakit ka mananalig sa isang tao?” Sumagot ako, “Ang Makapangyarihang Diyos ay ang Diyos na nagkatawang-tao. Mukha siyang isang pangkaraniwang tao, pero taglay Niya ang Espiritu ng Diyos sa Kanyang kalooban, at Siya ang pagkakatawang-tao ng Espiritu ng Diyos. Hindi lang Siya may normal na pagkatao, kundi may ganap ding pagka-diyos. Tulad ng Panginoong Jesus; sa panlabas, isa lang Siyang pangkaraniwang tao, pero ang totoo, Siya ang nagkatawang-taong Anak ng tao, ang Diyos Mismo. Kaya Niyang ipahayag ang katotohanan at gawin ang gawain ng pagtubos at pagliligtas sa sangkatauhan. Pumarito na ang Makapangyarihang Diyos sa mga huling araw at nagpahayag ng maraming katotohanan. Ibinunyag Niya ang iba’t ibang misteryo ng katotohanan, gaya ng anim-na-libong taon ng plano ng pamamahala ng Diyos, ang misteryo ng pagkakatawang-tao, at kung paano ginagawa ng Diyos ang gawain ng paghatol sa mga huling araw para dalisayin at iligtas ang mga tao. Ibinunyag din Niya ang pinag-ugatan kung bakit nagkakasala ang sangkatauhan. Kung isa Siyang ordinaryong tao, maipapahayag ba Niya ang napakaraming katotohanan? Ang Diyos ang Panginoon ng Paglikha, Siya ang pinanggagalingan ng katotohanan, ang Diyos lamang ang kayang magpahayag ng mga katotohanan, walang sikat o dakilang tao sa mundo ang kayang ipahayag ang mga katotohanan! Tanging ang Diyos Mismo ang makakapagpahayag ng mga katotohanang ito. Walang iba kundi ang Diyos ang makakagawa nito. Ang lahat ng katotohanang ito na ipinahayag ng Makapangyarihang Diyos ay sapat na para patunayang Siya ang Diyos na nagkatawang-tao, ang Diyos Mismo.” Pagkasabi ko ng mga bagay na ito, sumingit ang doktor ng teolohiya at sinabing, “Mali ka sa pagsasabi niyan. Ang lahat ng salita ng Diyos ay nasa Bibliya, at hindi pwedeng magkaroon ng mga bagong salita na wala sa Bibliya. Ang mga salita ng Makapangyarihang Diyos ay sadyang hindi pwedeng maging mga bagong salita ng Diyos.” Pinabulaanan ko siya sa pamamagitan ng pagsasabing, “Mayroon ka bang anumang biblikal na basehan para dito? May pruweba ba sa salita ng Panginoong Jesus? Sinabi ng Panginoong Jesus: ‘Mayroon pa Akong maraming bagay na sa inyo ay sasabihin, ngunit ngayon ay hindi ninyo mangatitiis. Gayon ma’y kung Siya, ang Espiritu ng katotohanan ay dumating, ay papatnubayan Niya kayo sa buong katotohanan’ (Juan 16:12–13). Ipinopropesiya ng Bibliya na bubuksan ng Kordero ang balumbon sa mga huling araw. Ipinapakita ng lahat ng ito na ang Diyos ay magsasalita pagbalik Niya sa mga huling araw. Kung, gaya ng sinasabi mo, ang Diyos ay walang sinasabing bagong salita na wala sa Bibliya, hindi ba’t pagtanggi ito sa lahat ng salita at gawain ng pagbabalik ng Panginoon?” May naiinip na ekspresyon sa mukha, hindi man lang siya nakinig. May sinabi siyang ilang bagay para kondenahin ang Makapangyarihang Diyos at paulit-ulit niyang hiniling sa akin na tumigil na sa pakikinig sa mga sermon ng Kidlat ng Silanganan. Tapos sinimulan niyang ipagyabang kung gaano kataas ang kanyang pinag-aralan sa teolohiya, kung gaano siya nagdusa para mangaral para sa Panginoon, at iba pa. Sinabi niya na masyado pa akong bata para maunawaan ang Bibliya at dapat akong makinig sa kanya, at sinabihan niya akong itigil na ang pakikipagtipon sa mga tao mula sa Ang Iglesia ng Makapangyarihang Diyos. Sumali ang tiyuhin ko at sinabing: “Hindi tayo dapat nananalig sa kinokondena ng mga relihiyosong grupo. Ang teologong ito ay kilala dahil sa kanyang biblikal na kaalaman, at maswerte ka na magkaroon ng pagkakataong makausap siya. Sana makinig ka sa kanya at tumigil na sa pagpunta sa mga pagtitipon.” Sabi ko sa kanila, “Dati akong naguguluhan tungkol sa pamumuhay sa kasalanan. Hindi ko mahanap ang dahilan kung bakit hindi magawang tanggalin ng tao ang kasalanan. Hindi ko maunawaan hanggang sa mabasa ko ang mga salita ng Makapangyarihang Diyos na ito ay dahil sa makasalanang kalikasan sa loob natin. Kung hindi matatanggal ang ating makasalanang kalikasan, hindi tayo kailanman makakalaya mula sa gapos ng kasalanan.” Pinatotohanan ko rin sa kanila ang tungkol sa katotohanan ng pagkakatawang-tao. Pagkatapos kong sabihin iyon, sinabi ng teologo na nabuhayan siya ng loob sa ibinahagi ko. Sinabi niyang napakaganda nito, at umaasa siyang magkakaroon kami ng pagkakataon na talakayin ito sa hinaharap, pero ipinilit niya na hindi ko dapat tanggapin ang Makapangyarihang Diyos. Nakita ko na kahit na pamilyar ang teologong ito sa Bibliya, marami siyang teolohikal na kaalaman, at may magandang reputasyon, ang totoo, siya ay kulang sa espirituwal at walang nauunawaang anumang katotohanan. Napakayabang din niya, hindi nagagawang tanggapin ang katotohanan, at wala siyang interes na hanapin o siyasatin ang gawain ng Diyos. Tulad ng mga Pariseo na nilabanan ang Panginoong Jesus, patuloy niyang kinokondena ang pagpapakita at gawain ng Diyos sa mga huling araw. Hindi nabago ng pag-uusap na iyon ang determinasyon kong sumunod sa Makapangyarihang Diyos. Bagkus, binigyan ako nito ng pagkakilala sa mga pastor, matanda sa iglesia, at teologo sa mundo ng relihiyon. Tumigil na ako sa pagtingala at paghanga sa kanila. At sa pamamagitan ng pagdalo sa mga pagtitipon at pagbabasa ng salita ng Makapangyarihang Diyos sa panahong ito, nagkamit din ako ng kaunting pagkakilala sa mga maling paniniwala sa mundo ng relihiyon. Dahil dito, lalo akong nakasiguro na ang salita ng Makapangyarihang Diyos ang katotohanan at ang Makapangyarihang Diyos ang pagpapakita ng nag-iisang tunay na Diyos.

Sa isang pagtitipon, kinausap ko ang mga kapatid tungkol sa mga pangyayari kamakailan, at nagbahagi sila ng ilang salita ng Diyos sa akin na nagbigay sa akin ng kaunting pagkakilala sa mga huwad na pastol at mga anticristo. Sinabi ng Panginoong Jesus: “Sa aba ninyo, mga eskriba at mga Pariseo, mga mapagpaimbabaw! Sapagkat sinasarhan ninyo ang kaharian ng langit laban sa mga tao: sapagkat kayo ay hindi na nagsisipasok, at ang nagsisipasok man ay ayaw ninyong bayaang mangakapasok” (Mateo 23:13). “Sa aba ninyo, mga eskriba at mga Pariseo, mga mapagpaimbabaw! Sapagkat inyong nililibot ang dagat at ang lupa sa paghanap ng isa ninyong mapagbabalik-loob; at kung siya ay magkagayon na, ay inyong ginagawa siyang makaibayo pang anak ng impiyerno kaysa sa inyong sarili” (Mateo 23:15). Matapos basahin ang mga salita ng Diyos at marinig ang kanilang pagbabahagi, mas nabuhayan ako ng loob. Nakita ko na ang mga pastor at lider na ito sa mundo ng relihiyon ay tulad lang ng mga mapagpaimbabaw na Pariseong iyon. Nilalabanan at kinokondena nila ang gawain ng Makapangyarihang Diyos sa mga huling araw at ginagawa nila ang lahat para pigilan ang mga tao na marinig ang tinig ng Diyos at salubungin ang Panginoon. Sila ay mga balakid sa mga tao para makapasok sa kaharian ng Diyos. Hindi lang sila hindi pumapasok sa kaharian ng Diyos, hinahadlangan din nila ang iba na magawa ito. Talagang masasama sila! Sinasabi ng mga salita ng Makapangyarihang Diyos: “Mayroong mga nagbabasa ng Bibliya sa mga malalaking iglesia at nagsasalaysay nito nang buong araw, ngunit wala ni isa sa kanila ang nakauunawa sa layon ng gawain ng Diyos. Wala ni isa sa kanila ang nakakilala sa Diyos, lalong wala ni isa sa kanila ang nakaayon sa mga layunin ng Diyos. Lahat sila ay walang halaga, masasamang tao, bawat isa ay nagpapakataas upang pangaralan ang Diyos. Sadya nilang sinasalungat ang Diyos kahit na dala-dala nila ang Kanyang bandila. Sinasabi nilang sila ay nananampalataya sa Diyos, subalit kumakain pa rin sila ng laman at umiinom ng dugo ng tao. Ang lahat ng ganitong tao ay mga diyablong lumalamon sa kaluluwa ng tao, mga pinunong demonyo na sadyang gumugulo sa mga sumusubok na tumapak sa tamang landas, at mga balakid na nakasasagabal sa mga naghahanap sa Diyos. Sila’y tila may ‘maayos na pangangatawan,’ ngunit paano malalaman ng kanilang mga tagasunod na sila ay walang iba kundi mga anticristo na umaakay sa mga tao na manindigan laban sa Diyos? Paano malalaman ng kanilang mga tagasunod na sila ay mga nabubuhay na diyablo na nakatuon sa paglamon ng mga kaluluwa ng tao?” (Ang Salita, Vol. I. Ang Pagpapakita at Gawain ng Diyos. Lahat ng Taong Hindi Nakakakilala sa Diyos ay mga Taong Sumasalungat sa Diyos). “Masdan mo ang mga lider ng bawat relihiyon at bawat denominasyon—lahat sila ay mapagmataas at nag-aakalang mas matuwid sila kaysa sa iba, at binibigyang-kahulugan nila ang Bibliya nang wala sa konteksto at ginagabayan ng kanilang sariling mga kuru-kuro at imahinasyon. Lahat sila ay umaasa sa mga kaloob at kaalaman sa paggawa ng kanilang gawain. Kung sila ay wala talagang kakayahang mangaral, susunod ba sa kanila ang mga tao? Sila, kunsabagay, ay nagtataglay ng kaunting kaalaman at makakapangaral ng ilang doktrina, o alam nila kung paano makaakit ng iba at kung paano gumamit ng ilang panlalansi. Ginagamit nila ang mga bagay na ito para linlangin ang mga tao, at para dalhin ang mga tao sa harapan nila. Sa pangalan, ang mga taong iyon ay naniniwala sa Diyos, ngunit sa realidad, sinusunod nila ang mga lider na ito. Kung nakakatagpo sila ng isang taong nangangaral ng tunay na daan, ang ilan sa kanila ay nagsasabing, ‘Kailangang konsultahin namin ang aming lider tungkol sa mga usapin ng pananampalataya.’ Tingnan kung paanong kailangan ng mga tao ang pagpayag at pagsang-ayon ng iba pagdating sa pananalig sa Diyos at pagtanggap sa tunay na daan—hindi ba ito problema? Nagiging ano na kung gayon ang mga lider na iyon? Hindi ba sila nagiging mga Pariseo, huwad na mga pastol, mga anticristo, at mga katitisuran sa pagtanggap ng mga tao sa tunay na daan? Ang mga ganyang tao ay kapareho ng uri ni Pablo” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Malinaw na ibinubunyag ng Diyos ang diwa ng pagkamuhi sa katotohanan at paglaban sa Diyos ng mga lider ng relihiyon. Nagpakita na ang Makapangyarihang Diyos at nagpahayag ng napakaraming katotohanan, pero ni hindi sila naghahanap. Sa halip na makinig sa tinig ng Diyos, nakikinig sila sa mga sabi-sabi ng CCP, ang ateistang partido, kinokondena ang pagpapakita at gawain ng Makapangyarihang Diyos, at nagpapakalat ng mga kasinungalingan para ilihis ang mga mananampalataya at pigilan tayong marinig ang tinig ng Panginoon at salubungin Siya. Sinisira nito ang pagkakataon nating maligtas at makapasok sa kaharian ng langit! Kahit na madalas ipinapaliwanag ng mga pastor at lider na ito ang Bibliya sa mga tao sa simbahan, wala sila ni katiting na kaalaman tungkol sa Diyos at sa Kanyang gawain. Wala rin silang may-takot-sa-Diyos na puso. Ang kanilang kalikasang diwa ay katulad ng sa mga Pariseo. Lahat sila ay mga anticristo na kinamumuhian ang katotohanan at nilalabanan ang Diyos. Tapos naalala ko kung paanong pikit-matang sinamba ng mga mananampalataya sa Hudaismo ang mga lider ng relihiyon, at sumunod sa mga Pariseo sa paglaban sa Panginoong Jesus, at bilang resulta, nawalan sila ng pagliligtas ng Diyos. Sinamba rin ng mga magulang ko ang mga pastor at elder. Kahit na maraming taon na silang nananalig sa Panginoon, walang lugar sa puso nila ang Diyos. Hindi nila nauunawaan ang katotohanan at wala silang pag-unawa. Iniisip nilang iyong mga sumusunod sa pastor at elder ay nagpapasakop at sumusunod sa Panginoon. Anuman ang sabihin ng mga pastor at elder, pinakikinggan ng mga magulang ko. Sa isang bagay na kasinghalaga ng pagsalubong sa Panginoon, wala silang anumang pag-unawa at pikit-mata silang nakikinig sa pastor, pero noong nagpatotoo ako sa kanila tungkol sa mga salita ng Makapangyarihang Diyos, hindi man lang sila nakinig, at inulit nila ang mga salita ng pastor at ng doktor ng teolohiya para kondenahin ang Makapangyarihang Diyos. Sabi pa nga nila, “Kahit pa ito ang tunay na daan, hindi namin ito tatanggapin maliban na lang kung tanggapin ito ng mga pastor at elder.” Nakita ko na sobrang kaawa-awa ang mga magulang ko. Paano sila nananalig sa Panginoon? Hindi ba’t nananalig lang sila sa mga pastor at elder? Sinabi ko sa mga magulang ko, “Kung ipinanganak kayo sa Kapanahunan ng Biyaya, nang magpakita ang Panginoong Jesus para gumawa, magiging tulad kayo ng mga mananampalatayang iyon ng Hudaismo sa nakaraan at susunod sa mga Pariseo sa paglaban at pagkondena sa Panginoong Jesus, dahil mga pastor at elder lang ang pinapakinggan ninyo. Kapag kinondena ng mga pastor at elder ang isang bagay bilang huwad, pareho rin ang sinasabi niyo, pero kayo mismo ay hindi man lang sinisiyasat ang tamang daan, o hinahangad na marinig ang tinig ng Diyos. Hindi ba’t tulad ito ng mga sumunod sa mga Pariseo at lumaban sa Panginoong Jesus? Makakakuha ba kayo ng magagandang resulta sa pamamagitan ng pananampalataya sa Panginoon nang ganito?” Sa mga pangyayari noong mga araw na iyon, nagkaroon ako ng kaunting pagkakilala sa aking mga magulang, at hindi ko na naramdamang napipigilan ako at nagpasya akong manindigan sa pagpapatotoo para sa Diyos.

Noong panahong iyon, anuman ang gawin ko, binabantayan ako ng mga magulang ko. Hindi ako makadalo sa mga pagtitipon sa bahay nang payapa. Noong panahong iyon, kinakailangan kong pumuslit sa gabi sa isang maliit na bahagi ng kagubatan malapit sa gilid ng nayon para sa mga pagtitipon. Napakaraming lamok at insekto. Sobra akong kinakagat ng mga lamok, at wala akong mahanap na komportableng lugar na pwedeng upuan. Kung minsan, nasa kakahuyan pa rin ako kahit na gabing-gabi na. Para maiwasan na malaman ng mga magulang ko na nasa mga pagtitipon ako, kailangan kong pumuslit pabalik ng bahay para matulog, at kailangan kong gumising nang napakaaga bago sila para isipin nilang nakatulog ako nang maayos sa gabi. Sa araw, kailangan kong tulungan ang mga magulang ko sa bukid. Pagtagal-tagal, napagod ako at inaantok. Sobrang nakakapagod ito. Nagsimula akong medyo manghina, at hindi ko alam kung kailan matatapos ang mga araw na ito. Minsan, naiisip ko pa nga na kapag nakinig ako sa mga magulang ko at tumigil na sa pagpunta sa mga pagtitipon, hindi ako masyadong magdurusa, hindi ako pagtatawanan ng mga taga-nayon, at hindi nito maaapektuhan ang paghahanap ko ng trabaho. Habang iniisip ang mga bagay na ito, medyo nagdadalawang-isip ako. Pero naisip ko na sa bawat pagtitipon, nakakaunawa ako ng ilang katotohanan, at ito ay mga katotohanan na hindi ko pa narinig kailanman. Nag-aatubili akong isuko iyon. Noong panahong iyon, may isang himno ng salita ng Diyos na nagpalakas ng loob ko. Pinamagatan itong “Ang Ginagawang Perpekto ng Diyos ay ang Pananampalataya” at maraming beses ko itong pinakinggan. Sinasabi rito: “Ang lubusang pananampalataya at pag-ibig ay hinihingi sa atin sa gawain ng mga huling araw. Maaari tayong matisod mula sa pinakamaliit na kapabayaan, dahil ang yugtong ito ng gawain ay iba mula sa lahat ng mga nakaraan: Ang pineperpekto ng Diyos ay ang pananampalataya ng mga tao, na kapwa di-nakikita at di-nahahawakan. Ang ginagawa ng Diyos ay na maging pananampalataya, pag-ibig, at buhay ang mga salita. Dapat makarating ang mga tao sa isang punto kung saan sila ay nakapagtiis na ng daan-daang pagpipino at nagtataglay ng pananampalatayang mas dakila kaysa sa pananampalataya ni Job. Dapat silang magtiis ng di-kapani-paniwalang pagdurusa at ng lahat ng uri ng pagpapahirap nang hindi humihiwalay sa Diyos magpakailanman. Kapag sila ay mapagpasakop hanggang sa kamatayan, at may dakilang pananampalataya sa Diyos, sa gayon ang yugtong ito ng gawain ng Diyos ay kumpleto na” (Ang Salita, Vol. I. Ang Pagpapakita at Gawain ng Diyos. Ang Landas … 8). Naunawaan ko mula sa awit na ito na pwede akong maging mahina at miserable sa mga panahon ng kaguluhan, pero sa mga panahong ito, dapat akong matutong maghimagsik laban sa laman. Kapag sinunod ko ang laman, hindi ko mapapalugod ang Diyos. Alam na alam ko na kapaki-pakinabang para sa pag-unawa ko sa katotohanan ang bawat pagtitipon at ang katotohanang narinig ko ay isang di-mabibiling kayamanan. Kahit na ang bawat pagtitipon na gabing-gabi sa kagubatan ay nakakapagod at mahirap sa katawan, isa rin itong pagsubok para sa akin, para makita kung kaya kong magdusa para matamo ang katotohanan at magkaroon ng tunay na pananampalataya sa Diyos. Gusto ng mga magulang ko na hangarin ko ang kasikatan at yaman sa mundo at maghanap ako ng isang magandang trabaho, para mabigyan ko ng magandang buhay ang pamilya ko at maipagmalaki nila ako. Ito ang gusto nila at ang inaasahan nila sa akin. Pero kapag nakinig ako sa mga magulang ko at tumigil ako sa pagpunta sa mga pagtitipon, kahit na hindi ko kailanganing magdusa, hindi ko makakamit ang katotohanan. Magiging tulad pa rin ako ng dati, ang tanging iniisip lang ay kung paano libangin ang aking sarili at ang mga hinahangad ng laman, na walang saysay. Pinakamalaking pagpapala na kaya ko nang tanggapin ngayon ang gawain ng Diyos sa mga huling araw at matamasa ang panustos ng napakaraming katotohanan. Ang pagdurusang tiniis ko ay walang sinabi kumpara sa maunawaan ang katotohanan, at ang lahat ng ito ay makahulugan. Sa pag-iisip nito, handa akong bitiwan ang kasiyahan ng laman at wala akong pakialam kung anong sinasabi ng pamilya ko tungkol sa akin. Umaasa lang ako na sumandal sa Diyos para malagpasan ko ang mga paghihirap na ito. Kalaunan, sa pamamagitan ng pagbabasa ng mga salita ng Makapangyarihang Diyos, dahan-dahang bumuti ang kalagayan ko. Unti-unti, naunawaan ko na tanging sa mga paghihirap ng sitwasyong ito ko mas mahahanap ang mga layunin ng Diyos at magkakaroon ng mas matatag na pananampalataya sa Diyos, at dahil dito, sobra akong nagpapasalamat sa Diyos!

Nagpatuloy ako sa pagpunta sa mga pagtitipon sa kagubatan. Minsan, habang nasa isang pagtitipon ako, nalaman ito ng isang tao, hindi ko alam kung sino, at nagsumbong ito sa mga magulang ko. Sa almusal kinaumagahan, sinabi sa akin ng nanay ko, “Akala ko tumigil ka na sa pagdalo sa mga pagtitipon matapos mong makilala ang doktor ng teolohiya. Hindi ko alam na pumupuslit ka sa mga pagtitipon sa kagubatan sa gabi. Hindi ka ba natatakot?” Habang nagsasalita siya, nagsimula na siyang umiyak. Iyon ang unang pagkakataon na nakita kong umiyak ang nanay ko sa harap ko. Hindi ko alam kung anong sasabihin. Nangingilid ang mga luha ko. Ayaw kong saktan ang mga magulang ko, pero alam kong hindi ko pwedeng isuko ang pagsunod sa Makapangyarihang Diyos. Sobrang nagtalo ang kalooban ko. Sa oras na iyon, naalala ko ang isang sipi ng mga salita ng Diyos: “Kapag ang Diyos ay gumagawa, nagmamalasakit sa isang tao, at nagmamasid sa taong ito, at kapag pinapaboran at sinasang-ayunan Niya ang taong ito, nakabuntot din nang malapitan si Satanas, tinatangkang iligaw ang taong ito at ilagay sa kapahamakan. Kung nais ng Diyos na makamit ang taong ito, gagawin ni Satanas ang lahat ng makakaya nito upang hadlangan ang Diyos, gamit ang iba’t ibang buktot na kaparaanan upang tuksuhin, guluhin at pinsalain ang gawain ng Diyos, upang makamit ang natatagong layon nito. Ano ang layon nito? Ayaw nito na makamit ng Diyos ang sinuman; nais nitong agawin ang pagmamay-ari sa mga taong nais makamit ng Diyos, gusto nitong kontrolin sila, ang pangasiwaan sila upang sambahin nila ito nang sa gayon ay samahan nila ito sa paggawa ng mga kasamaan, at labanan ang Diyos. Hindi ba ito ang masamang layunin ni Satanas? … Sa pakikipagdigma sa Diyos at pagsunud-sunod sa likuran Niya, ang layunin ni Satanas ay ang buwagin ang lahat ng gawain na nais gawin ng Diyos, ang sakupin at kontrolin ang mga nais na makuha ng Diyos, ang ganap na puksain ang mga nais na makuha ng Diyos. Kung hindi sila mapupuksa, sila kung gayon ay aangkinin ni Satanas upang magamit nito—ito ang layunin nito” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi IV). Matapos pagnilayan ang mga salita ng Diyos, naunawaan ko na. Gumagawa ang Diyos para iligtas ang tao, habang sinusubukan ni Satanas ang lahat ng makakaya nito para gamitin ang mga tao sa paligid natin upang hadlangan at pigilan tayo na sumunod sa Diyos at tanggapin ang pagliligtas ng Diyos. Sa oras na iyon, naalala ko kung paano tinukso si Job ng kanyang asawa na talikdan ang Diyos. Ito ay panlilinlang ni Satanas. Naisip ko kung paanong sa panahong ito, ginulo ako ng mga kaibigan ko, hinadlangan at binalaan din ako ng pastor at ng pamilya ko, pinipilit akong tumigil sa pananalig sa Diyos. Ang lahat ng ito ay mga panunukso at panlilinlang ni Satanas. Sabi ng mga magulang ko, natatakot silang mapapalayas ako sa nayon at walang mapupuntahan. Sinabi rin ng nanay ko na nag-aalala siya sa akin. Parang nag-aalala siya sa mga salitang ito, pero ang totoo, ginagamit ni Satanas ang pamilya ko para pigilan akong sumunod sa Diyos. Gusto ni Satanas na pwersahin akong sumuko, patuloy na sumunod sa pastor, at manatili sa relihiyon, at mawalan ng pagliligtas ng Diyos. Hindi ako pwedeng mahulog sa mga pakana ni Satanas. Pagkatapos noon, patuloy akong dumalo sa mga pagtitipon at magbasa ng salita ng Makapangyarihang Diyos. Alam kong sa mga darating na araw, maaari pa rin akong maharap sa maraming panunukso at paglusob ni Satanas, at baka makaranas ako ng maraming dagok, pero alam ko sa puso ko na ang salita ng Makapangyarihang Diyos ay ang katotohanan. Na nababasa ko ang salita ng Diyos, nararanasan ang gawain ng Diyos, at nakakamit ang katotohanan ay lubos na makahulugan para sa akin. Gaano man ako magdusa, sulit ito!


3. Ang Makita sa Wakas ang Aking Pagkamapanlinlang

Ni Marlene, Hong Kong

Responsable ako sa pagdidilig sa mga bagong mananampalataya sa iglesia. Noong nakaraan, may ilang baguhan na hindi ko matiyak kung angkop para sa paglilinang bilang mga lider ng pangkat. Ang inaalala ko ay ang pag-aaksaya ng oras at lakas kung lalabas na hindi pala sila naaangkop pagkatapos ko silang linangin. Gayunpaman, kung hindi ko sila lilinangin, maaaring sabihin ng aking superbisor na mabigat ang mga hinihingi ko sa kanila at hindi ko binibigyang ng sapat na pansin ang paglilinang sa kanila, o na kulang lamang talaga ako sa kakayahang linangin sila. Medyo mahirap ang kalagayan ko at hindi ko alam kung ano ang gagawin. Pakiramdam ko’y dapat kong tanungin ang superbisor ko tungkol dito at hayaan siyang magpasya. Sa gayon, hindi lang ako ang mananagot kung magkakaproblema, at hindi ako kakailanganing mapungusan kahit na hindi talaga angkop ang mga baguhan. Nang makipag-ugnayan ako sa superbisor ko, hindi ko direktang sinabi na hindi ako mahusay kumilatis ng mga tao at hindi ko alam kung ano ang gagawin. Sa halip, kung ano-ano ang sinasabi ko tungkol sa iba’t ibang kalagayan at paghihirap ng mga baguhan: Mabagal ang koneksyon ng internet ni ganito at ganyan at mahirap kontakin, abala sa trabaho si ganito at ganyan, at hindi gaanong nagsasalita si ganito at ganyan sa mga pagtitipon…. Pagkatapos, sa takot na sabihin ng superbisor na inuuri ko ang mga tao, idinagdag ko, “Pero aktibo sila sa mga pagtitipon at masigasig sa kanilang paghahanap, kaya gagawin ko ang lahat ng makakaya ko para linangin sila.” Noong una, akala ko’y sasabihin niya na hindi naaangkop sa paglilinang ang mga baguhang ito. Sa ganoong paraan ay magiging desisyon niya iyon. Hindi ako ang magiging responsable at hindi ko ipagbabakasakali ang pagbabayad ng halaga sa paglilinang sa kanila. Kaya nagulat ako nang hindi niya ako sinagot, at masungit lang na sinabing, “Ano ba ang gusto mong sabihin? Mahirap sundan ang paliguy-ligoy mong pagsasalita. Napansin ko na ito noon. Una ay sasabihin mo ang mga problema ng mga baguhan, pinalalabas na hindi sila karapat-dapat na linangin, pagkatapos, sasabihin mong gagawin mo ang lahat ng makakaya mo sa kanila, para maging imposibleng malaman kung ano talaga ang iniisip mo.” Sumama talaga ang loob ko nang marinig ko iyon: “Ibig sabihin ba niya ay paliku-liko ako, na parang ahas, sa halip na tuwirang pag-usapan ang isyu? Ganoon ba talaga ako kasama? O naglalabas lang siya ng saloobin dahil masama ang timpla niya?” Napagtanto ko na maling paraan ito ng pag-iisip dito; na hindi ito sasabihin ng sister nang walang anumang dahilan at malamang na sumasalamin ito sa totoong nararamdaman niya. Naghayag ako ng tiwaling disposisyon nang hindi ko namamalayan, at tinutulungan ako ng sister sa pamamagitan ng pagpapaalam nito. Kaya sinabi ko sa kanya, “Hindi ko lubos na nauunawaan ang mga isyung tinutukoy mo, pero handa akong tanggapin ito at lubusang pagnilayan ang aking sarili.”

Pagkatapos, patuloy kong pinag-isipan ang sinabi ng superbisor ko, at nagdasal ako sa Diyos, hinihiling sa Kanya na gabayan akong makilala nang mas mabuti ang sarili ko. Naalala ko na masyadong baluktot ang mga salita ni Satanas, at walang katapatan. Tinanong ng Diyos na si Jehova si Satanas: “Saan ka nanggaling?” Tapos ay sinagot ni Satanas si Jehova, at sinabi, “Sa pagpaparoo’t parito sa lupa, at sa pagmamanhik manaog doon” (Job 1:7). Inilalantad at sinusuri ng Diyos ang paraan ng pagsasalita ni Satanas dito, sinasabing: “Kaya ano ang nararamdaman ninyo kapag nakikita ninyo si Satanas na sumasagot sa ganitong paraan? (Nararamdaman natin na si Satanas ay kakatwa ngunit mapanlinlang rin.) Masasabi ba ninyo kung ano ang nararamdaman Ko? Sa tuwing nakikita Ko ang mga salitang ito ni Satanas, naiinis Ako, sapagkat nagsasalita si Satanas ngunit walang anumang kabuluhan ang sinasabi nito. Sinagot ba ni Satanas ang tanong ng Diyos? Hindi, ang mga salitang sinabi ni Satanas ay hindi isang kasagutan at walang anumang kinahantungan ang mga ito. Ang mga iyon ay hindi kasagutan sa katanungan ng Diyos. ‘Sa pagpaparoo’t parito sa lupa, at sa pagmamanhik manaog doon.’ Ano ang nauunawaan mo sa mga salitang ito? Saan ba talaga nanggaling si Satanas? Nakatanggap ka ba ng kasagutan sa tanong na ito? (Hindi.) Ganito ‘kadalubhasa’ sa pagkatuso si Satanas—hindi hinahayaan ang sinuman na matuklasan kung ano talaga ang sinasabi nito. Pagkadinig sa mga salitang ito hindi mo pa rin mababatid kung ano ang sinabi nito, kahit na tapos na itong sumagot. Gayunman naniniwala si Satanas na perpekto ang naging sagot nito. Ano kung gayon ang iyong nararamdaman? Naiinis ka ba? (Oo.) Nagsisimula ka ngayong makaramdam ng inis sa mga salitang ito. Mayroong partikular na katangian ang mga salita ni Satanas: Ang sinasabi ni Satanas ay iiwanan kang napapakamot sa iyong ulo at hindi maunawaan ang pinagmumulan ng mga salita nito. Kung minsan, may mga motibo si Satanas at sinasadya ang sinasabi, at kung minsan pinangingibabawan ng kalikasan nito, na ang gayong mga salita ay kusang lumalabas, at namumutawi mismo sa bibig ni Satanas. Hindi gumugugol si Satanas nang mahabang panahon sa pagsasaalang-alang sa gayong mga salita; bagkus, inihahayag ang mga ito nang hindi pinag-iisipan. Nang tanungin ng Diyos kung saan ito nanggaling, sumagot si Satanas gamit ang ilang hindi malinaw na salita. Makakaramdam ka ng sobrang pagkalito na hindi mo kailanman malalaman nang eksakto kung saan nagmula si Satanas. Mayroon ba sa inyo na nangungusap ng tulad nito? Anong uri ng paraan ng pagsasalita ang ganito? (Ito ay hindi maliwanag at hindi nagbibigay ng isang tiyak na sagot.) Anong uri ng mga salita ang dapat nating gamitin upang ilarawan ang ganitong paraan ng pananalita? Ito ay nakapagliligaw at nakapanlilihis. Ipagpalagay na ayaw ipaalam sa iba ng isang tao kung ano ang ginawa niya kahapon. Tinatanong mo siya: ‘Nakita kita kahapon. Saan ang punta mo?’ Hindi niya sinabi sa iyo nang diretso kung saan siya nagpunta. Bagkus ay sinabi niya: ‘Maraming nangyari kahapon. Nakakapagod!’ Sinagot ba niya ang tanong mo? Oo sinagot niya, ngunit hindi iyon ang sagot na nais mo. Ito ang ‘pagkadalubhasa’ sa panlilinlang na nasa pananalita ng tao. Hindi mo kailanman matutuklasan kung ano ang ibig niyang sabihin o maiintindihan ang pinagmulan o intensyon sa likod ng kanyang mga salita. Hindi mo alam kung ano ang kanyang sinusubukang iwasan sapagkat may sarili siyang kuwento sa puso niya—ito ay panlilinlang. Mayroon ba sa inyo na madalas ding magsalita sa ganitong paraan? (Oo.) Ano kung gayon ang inyong layunin? Kung minsan ba ay upang protektahan ang inyong sariling mga kapakanan, minsan upang panatilihin ang inyong pagpapahalaga sa sarili, katayuan, at imahe, upang protektahan ang mga lihim ng inyong pribadong buhay? Anuman ang layon, hindi ito maihihiwalay sa inyong mga pakinabang at may kinalaman sa inyong mga kapakanan. Hindi ba ito ang kalikasan ng tao?” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi IV). Mula sa inihayag ng mga salita ng Diyos, nakita ko na palaging nagkikimkim si Satanas ng mga lihim na motibo at tusong panlilinlang sa mga salita at gawa nito. Para maitago ang mga kahiya-hiyang layunin nito, paikot-ikot at malabo itong magsalita. Nakalilito ito sa mga tagapakinig, na hindi magawang unawain ang kahulugan nito. Pinagnilayan ko kung paanong madalas akong makipag-usap sa aking mga kapatid sa paraan ng pakikipag-usap ni Satanas, nililito sila sa aking paikot-ikot na pagsasalita. Nang tanungin nila ako kung gaano karaming baguhan ang maaaring linangin sa iglesia na pinangangasiwaan ko, at kung paano umuusad ang mga baguhan na iyon, ang kailangan ko lang sabihin ay ilang salita tungkol sa bilang ng mga baguhan at kung ano ang kanilang kalagayan, pero kahit kailan ay hindi ako nagbigay ng diretsong sagot. Pumipili ako ng mga halimbawa ng hindi magandang pagganap ng mga baguhan at nagsasabi ng iba’t ibang nauugnay na aspeto, para isipin ng mga kapatid na hindi angkop ang mga baguhan para sa paglilinang, sa halip na magkaroon ng problema dahil sa hindi ko paglilinang sa kanila. At pagkatapos ay binabago ko ang opinyon ko, sinasabing, “Pero dapat na linangin ang mga baguhan. Subukan muna natin, at tingnan.” Kasasabi ko lang na may problema sa kanila, pero ngayo’y sinasabi ko nang susubukan kong linangin sila. Hindi iyon isang diretsong sagot. Isa iyong paliguy-ligoy na tugon na walang nakaaalam kung ano ang ibig kong sabihin. Sinasabi ng Diyos na kaya gumagamit si Satanas ng paikot-ikot na pananalita, nagkikimkim ng mga lihim na motibo at mga tusong panlilinlang, ay upang protektahan ang sarili nitong mga interes. Pagkatapos ay tinanong ko ang sarili ko kung ano ang hangarin ko sa pakikipag-usap nang ganoon sa mga kapatid. Nang pag-isipan ko itong mabuti, nakita ko na lagi akong nagsisimula sa pagsasabi ng mga problema, para malaman ng iba na hindi dahil sa hindi ko pagtuon sa paglilinang sa mga tao, kundi dahil sa iba’t ibang kadahilanan, ay hindi sila mahuhusay na kandidato. Tapos ay magtatapos ako sa pagsasabi na susubukan ko silang linangin at titingnan kung ano ang mangyayari, para ipakita sa mga kapatid na inaako ko ang nararapat na responsibilidad sa paglilinang sa mga baguhan at positibo ang saloobin ko. Sa ganitong paraan, hindi nila sasabihin na inuuri ko ang mga tao at ayaw kong ipagbakasakali ang pagbabayad ng halaga sa paglilinang sa kanila. Sa likod nitong paliguy-ligoy na paraan ng pagsasalita ay may mga kasuklam-suklam na motibo. Umiiwas ako sa mga isyu kapag kinakausap ko ang superbisor ko, gusto kong hulaan niya kung ano ang ibig kong sabihin nang hindi siya nakasisiguro, at sa huli ay siya ang pinagdedesisyon kung lilinangin ang mga baguhan na ito o hindi. Sa ganitong paraan ang kalalabasan ay papabor sa akin, anuman ang mangyari. Kung may mangungumusta kung bakit hindi ko sila nililinang, madali kong maipapasa ang sisi sa aking superbisor. At kung umusad nga ang mga baguhan, makikita ng lahat na kaya kong linangin ang ganoong mga tao, na magpapatunay na mayroon akong kakayahan sa gawain at magiging maganda ang imahe ko. Ang paraan ng pagsasalita ko ay ang eksaktong paraan ng pagsasalita ni Satanas, gaya ng inilantad ng Diyos—itinatago ang mga motibo ko at nagpapaligoy-ligoy, tulad ng isang ahas, upang makamit ko ang mga layon ko nang hindi nalalaman ng iba kung ano ang binabalak ko. Tuso at mapanlinlang ako, tulad lang ni Satanas. Kunwari ay nagsisiyasat ako kasama ng superbisor kung maaaring linangin ang mga baguhan, ngunit ang totoo ay sinisikap ko siyang impluwensyahan upang siya ang magpasya para sa akin, para mawala sa akin ang responsibilidad. Napakadaya ko! Ang isang normal na tao na nasa ganitong sitwasyon ay maghahanap ng mga nauugnay na prinsipyo, upang makakilos nang ayon sa prinsipyo at mas mahusay na malinang ang mga baguhan para sa ikabubuti ng gawain ng iglesia. Pero ang mithiin na nilalayon ko ay mawala sa akin ang responsibilidad, para maprotektahan ang mga interes, katayuan at reputasyon ko. Bakit ba napakatuso at napakadaya ko? Kaya pinungusan at inilantad ako ng superbisor ay dahil lagi akong nagsasalita at kumikilos batay sa aking mapanlinlang na disposisyon, hindi kailanman nagninilay sa sarili. Kasuklam-suklam ako sa Diyos at nakaririmarim sa iba. Nagdasal ako at sumumpa sa Diyos na mula sa sandaling iyon ay mas bibigyang-pansin ko ang mga motibo at layunin na nakatago sa mga sinasabi at ginagawa ko, at isasagawa ang pagiging matapat. Kalaunan, kapag tinatanong ako ng aking mga kapatid tungkol sa mga bagong mananampalataya, kung minsa’y gusto ko na namang magsimula sa mga problema nila, para hindi ako ang managot kung hindi sila puwedeng linangin. Kapag napagtatanto ko na nagiging mapanlinlang na naman ako at mali ang motibo, sadya akong nagdadasal, at naghihimagsik laban sa aking sarili, at nagsasalita tungkol sa mga baguhan nang patas at walang kinikilingan. Nang sadya kong isinasagawa ang pagiging matapat, natuklasan ko na maraming bagay kung saan maaari akong maging mapandaya at mapanlinlang, at na kung minsan ay malalim na nakatago at hindi nakikita ang mga motibo ko.

Isang araw, sinabi ng superbisor na ang isang bagong mananampalatayang diniligan ko ay dumadalo sa mga pagtitipong inorganisa ni Sister Alaina, at nagustuhan nito ang pagbabahagi niya. Naisip ko noon na sadyang mayabang ang baguhang ito, may iba’t ibang haka-haka, at mahilig sa mga sekular na estilo. Hindi siya regular na nakikilahok sa aking mga pagtitipon, at talagang nakapapagod siyang diligan, kaya naisip ko na mababawasan ang trabaho ko kung si Alaina na lang ang magdidilig sa kanya. Kung diretsahan kong babanggitin ang ideya ng paglilipat sa kanya kay Alaina, baka sabihin ng superbisor na nagpapakatuso ako at gusto kong ipasa ang mga bagong mananampalatayang mahirap diligan. Pero kung ang superbisor mismo ang magmumungkahi ng paglilipat sa kanya, natural na mawawala sa akin ang pasaning iyon. Kaya, nag-usisa ako nang may ipinahihiwatig: “Sinabi ba ng baguhan na mas gusto niya ang pagbabahagi ni Alaina?” Sabi ng superbisor, oo raw. Agad kong sinundan iyon ng, “Kung ganoon, dapat siguro nating sundin ang gusto niya? Tutal naman, hindi siya madalas na dumadalo sa mga pagtitipon ko. Ano sa palagay mo?” Hinihintay kong sabihin niya na dapat itong mailipat. Pero hindi siya nagpasya kaagad. Kalaunan, medyo nabalisa ako: Hindi ba’t nagsasalita na naman ako nang may mga lihim na motibo? Bakit ba palagi akong may ganitong mga kahiya-hiyang layunin? Bakit ba hindi na lang ako maging matapat at prangka tungkol sa iniisip ko?

Isang araw, naghanap ako ng mga salita ng Diyos na makakain at maiinom na may kaugnayan sa kalagayan ko, at nabasa ko ang mga salita Niyang ito: “Palaging nagsasalita ang ilang tao sa paraang mahirap maintindihan ng mga tao. Kung minsan ay may simula pero walang katapusan ang kanilang mga pangungusap, kung minsan ay may katapusan pero walang simula. Hindi mo talaga masasabi kung ano ang ibig nilang sabihin, wala silang sinasabing may anumang katuturan sa iyo, at kung hihilingan mo silang magpaliwanag nang malinaw, hindi nila ginagawa iyon. Madalas silang gumagamit ng mga panghalip sa kanilang pananalita. Halimbawa, mayroon silang iniuulat na isang bagay, at sinasabing, ‘Ang lalaking iyon—um, iniisip niyang, tapos ang mga kapatid ay hindi gaanong …’ Maaari silang magpatuloy nang ilang oras nang hindi pa rin naipapahayag nang malinaw ang kanilang sarili, nang pautal-utal at patigil-tigil, nang hindi tinatapos ang mga pangungusap nila, nagsasabi lamang ng ilang pare-parehong salita na walang kaugnayan sa isa’t isa, na iniiwan kang walang natutuhan matapos marinig iyon—at balisa pa nga. Sa katunayan, nagsagawa na sila ng maraming pag-aaral at may magandang pinag-aralan—kaya bakit hindi nila kayang bumigkas ng isang kumpletong pangungusap? Ito ay isang problema sa disposisyon. Napakadaya nila kaya kailangan ng matinding pagsisikap para makapagsalita ng kahit kaunting katotohanan. Walang pinagtutuunan ang anumang sinasabi ng anticristo, laging may simula pero walang katapusan; binibigkas nila ang kalahating pangungusap pagkatapos ay nilululon ang natitira, at palagi nilang gustong malaman muna ang mangyayari, dahil ayaw nilang maunawaan mo ang ibig nilang sabihin, gusto nilang manghula ka. Kung sasabihin nila sa iyo nang deretsahan, matatanto mo kung ano ang sinasabi nila at mahahalata mo sila, hindi ba? Ayaw nila iyon. Ano ang gusto nila? Gusto nilang manghula ka sa sarili mo, at masaya silang paniwalain ka na ang hula mo ay totoo—kung ganoon nga, hindi sila ang nagsabi niyon, kaya wala silang anumang responsabilidad. Higit pa roon, ano ang napapala nila kapag sinasabi mo sa kanila ang hula mo sa ibig nilang sabihin? Ang hula mo ang mismong gusto nilang marinig, at sinasabi niyon sa kanila ang iyong mga ideya at pananaw tungkol sa usapin. Mula roon, mapili silang magsasalita, pinipili ang sasabihin at hindi sasabihin, at kung paano iyon sasabihin, at pagkatapos ay gagawa sila ng sunod na hakbang sa kanilang plano. Bawat pangungusap ay nagtatapos sa isang bitag, at habang nakikinig ka sa mga iyon, kung palagi mong tinatapos ang pangungusap nila, lubusan ka nang nahulog sa bitag. Hindi ba sila napapagod na magsalita palagi nang ganito? Ang disposisyon nila ay buktot—hindi sila napapagod. Lubos na natural iyon para sa kanila. Bakit gusto nilang lumikha ng mga bitag na ito para sa iyo? Dahil hindi nila makita nang malinaw ang iyong mga pananaw, at natatakot sila na mahahalata mo sila. Kasabay ng pagsubok nilang patigilin ka sa pag-unawa sa kanila, sinusubukan naman nilang unawain ka. Gusto nilang palabasin mula sa iyo ang mga pananaw, ideya, at pamamaraan mo. Kung magtagumpay sila, ibig sabihin gumana ang mga bitag nila. Nagpapatagal ang ilang tao sa pamamagitan ng madalas na pagsasabi ng ‘hmm’ at ‘ha’; hindi nila ipinapahayag ang isang partikular na pananaw. Nagpapatagal ang iba sa pamamagitan ng pagsasabi ng ‘gaya ng’ at ‘baka naman …,’ na pinagtatakpan ang talagang iniisip nila, ginagamit ito sa halip na ang talagang gusto nilang sabihin. Maraming walang-silbing pandiwa, pang-abay, at mga pandiwang pantulong sa bawat pangungusap nila. Kung itatala mo ang kanilang mga salita at isusulat ang mga ito, matutuklasan mo na wala sa mga iyon ang naghahayag ng kanilang mga pananaw o saloobin tungkol sa usapin. Lahat ng kanilang salita ay naglalaman ng nakatagong mga bitag, tukso, at pang-aakit. Ano ang disposisyong ito? (Buktot.) Napakabuktot! Mayroon bang sangkot na panlalansi? Ang mga bitag, tukso, at pang-aakit na ito na kanilang nililikha ay tinatawag na panlalansi. Ito ay isang karaniwang katangian ng mga taong may buktot na diwa ng mga anticristo. Paano naipapamalas ang karaniwang katangiang ito? Inuulat nila ang magandang balita pero hindi ang masama, nagsasalita lang sila sa nakalulugod na mga pagpapahayag, patigil-tigil silang magsalita, itinatago nila ang bahagi ng tunay na kahulugan ng kanilang sinasabi, nakakalito silang magsalita, malabo silang magsalita, at ang kanilang mga salita ay may kasamang mga tukso. Lahat ng bagay na ito ay mga bitag, at lahat ng ito ay mga paraan ng panlalansi” (Ang Salita, Vol. IV. Paglalantad sa mga Anticristo. Ikapitong Aytem: Sila ay Buktot, Traydor, at Mapanlinlang (Ikalawang Bahagi)). Sinasabi sa atin ng Diyos na ang mga anticristo ay laging paliguy-ligoy kapag nagsasalita. Malabo ang pananalita nila, iniiwanan ang mga tagapakinig na walang natututuhan. Palagi silang nagiging tukso at nang-aakit, sinusubukang akitin ang iba papunta sa isang patibong para matupad ang mga layunin nila at sa huli ay makaiwas sa responsibilidad. Katulad lang iyon ng pagsasabi ni Satanas kay Eba na hindi naman siya tiyak na mamamatay kung kakainin niya ang bunga. Ang mga salita ni Satanas ay puno ng tukso at pang-aakit, hindi diretsahang inihahayag ang mga layunin nito, bagkus ay tinutukso ang iba na magkasala nang hindi umaako ng responsibilidad. Tulad ng inihayag ng Diyos: “Sa loob ng bawat tao, may satanikong disposisyon; tinataglay ng bawat puso nila ang napakaraming lason na ginagamit ni Satanas para tuksuhin ang Diyos at akitin ang tao. Minsan, ang pagsasalita nila ay nahahaluan ng tinig at tono ni Satanas, at ng isang intensyon na manukso at mang-akit. Ang mga ideya at pag-iisip ng tao ay puno ng mga lason ni Satanas at naglalabas ang mga ito ng masamang amoy ni Satanas. Minsan, dala ng mga itsura o kilos ng mga tao ang parehong masamang amoy ng panunukso at pang-aakit” (Ang Salita, Vol. III. Ang mga Diskurso ni Cristo ng mga Huling Araw. Ang Pagpili ng Tamang Landas ang Pinakamahalagang Bahagi ng Paniniwala sa Diyos). Ganoon din ako, laging nagsasalita nang paliguy-ligoy sa mga kapatid, nagiging tukso at nang-aakit para sa sarili kong kasuklam-suklam na mga motibo. Ayaw kong igugol ang oras at lakas ko sa isang baguhan. Gusto kong gamitin ang pagkakataong ito para bitiwan siya. Pero ayaw kong malaman ng superbisor na inuri at tinanggihan ko ang isang baguhan. Para mapanatili ang reputasyon ko ng pagiging matuwid at mapagmahal sa mga baguhan, atubili kong iminungkahi sa kanya na dapat naming isaalang-alang ang damdamin ng baguhan at gawin ang gusto nito. Sinusubukan ko siyang impluwensyahan na imungkahing ilipat ito sa mga pagtitipon ni Alaina para matupad ko ang layunin ko. Ang paraan ng pagsasalita ko ay katulad na katulad ng inihayag ng Diyos: “Kung itatala mo ang kanilang mga salita at isusulat ang mga ito, matutuklasan mo na wala sa mga iyon ang naghahayag ng kanilang mga pananaw o saloobin tungkol sa usapin. Lahat ng kanilang salita ay naglalaman ng nakatagong mga bitag, tukso, at pang-aakit. Ano ang disposisyong ito? (Buktot.) Napakabuktot!” (Ang Salita, Vol. IV. Paglalantad sa mga Anticristo. Ikapitong Aytem: Sila ay Buktot, Traydor, at Mapanlinlang (Ikalawang Bahagi)). Sa tuwing may nangyayari, ang lumalabas sa bibig ko ay pawang mga pagsubok at tukso, at wala ni isang matapat na salita. Hindi ba’t pag-iral iyon ng isang masamang disposisyon? Mas pinili kong magpaliguy-ligoy kaysa hayaang makita ng sinuman kung ano talaga ang nais kong iparating. Akala ko’y kahangalan na ilantad ang aking mga pagkukulang sa pamamagitan ng bastang pagsasabi ng gusto ko. Para iyon sa mga hangal! Akala ko ay pagiging wais ang mapanlinlang na paraan ko ng pagsasalita—na ako ay mahusay, matalino at mas bihasa mag-isip sa lahat—at na ito ang paraan upang maprotektahan ang aking mga interes. Namuhay ako sa prinsipyo ng pagiging madaya at mapanlinlang, at ipinagwalang-bahala ko ang sinasabi sa atin ng Diyos tungkol sa pagiging matapat at malinaw sa salita at gawa. Pakiramdam ko ay mabibigo ako kung mamumuhay ako nang ganoon. Matagal nang baluktot ang aking pananaw. Ginamit ko ang mga paraan ni Satanas bilang pamantayan ng pag-uugali, nagiging tuso at mapanlinlang sa bawat pagkakataon. Medyo nakatatakot na mapagnilayan ito at makita kung gaano ako kalupit at kasama. Nakita ko kung gaano ako kalalim na ginawang tiwali ni Satanas at na halos hindi na talaga ako tao. Sa pang-araw-araw kong buhay ay nagsasalita at kumikilos din ako nang ganito. Minsan, naalala ko na may nagustuhan talaga akong isang designer handbag na binili ng tiyahin ko. Hindi ko ito mahingi nang diretsahan pero ayaw kong gumastos ng limpak-limpak na pera para maibili ang sarili ko, kaya kunwari’y nag-aalala ako at nagsabing, “Hindi man lang ito magagamit—sayang naman! May bag ka na na ganoon ang tatak. Bakit mo pa ito binili?” Sa tingin ng tiyahin ko, parang maalalahanin ako at ayokong mag-aksaya siya ng pera sa mga bagay na hindi niya kailangan. Gayunpaman, ang ibig ko talagang sabihin ay sayang ang bag na nakatabi lang doon, kaya bakit hindi na lang ito ibigay sa akin? At gayon na nga, ibinigay niya sa akin yung bag. Sa ilang maiikling salita ay naimpluwensyahan ko siyang “ialok” sa akin ang bag. Palagi akong ganoon, hindi diretsahang sinasabi kung ano ang gusto ko pero hinihimok ang mga tao na ibigay iyon sa akin nang kusa. Sa pagbabalik-tanaw sa lahat ng iyon, inisip ko kung paano ako naging napakamapanlinlang. Sana ay maibalik ko ang oras at mabawi ang mga kasuklam-suklam na nasabi ko. Sa puntong iyon ay napagtanto ko na ang paraan ng pagsasalita at pagkilos ng mga anticristo, at ang kanilang masamang disposisyon, gaya ng inilantad ng Diyos, ay sagana sa akin. Ganoon na ako sa loob ng maraming taon, at ginagamit ko ang mapanlinlang na paraan na iyon ng pagsasalita nang hindi ko namamalayan. Ang tiwali kong disposisyon ay isang malaking problema. Magiging labis na mapanganib kung hindi ko ito haharapin at babaguhin.

Binasa ko ang mga salita ng Diyos: “Ang hinihingi ng Diyos sa mga tao na maging matapat ang nagpapatunay na tunay Niyang kinamumuhian at hindi gusto ang mga taong mapanlinlang. Ang pag-ayaw ng Diyos sa mga taong mapanlinlang ay pag-ayaw sa kanilang paraan ng paggawa ng mga bagay-bagay, kanilang mga disposisyon, kanilang mga layon, at kanilang mga pamamaraan ng panlilinlang; ayaw ng Diyos ang lahat ng bagay na ito. Kung ang mga taong mapanlinlang ay nagagawang tanggapin ang katotohanan, aminin ang kanilang mga mapanlinlang na disposisyon, at handa silang tanggapin ang pagliligtas ng Diyos, sila man ay may pag-asang maligtas—sapagkat pantay-pantay ang pagtrato ng Diyos sa lahat ng tao, at gayundin ang katotohanan. Kaya nga, kung nais nating maging mga taong nagbibigay-lugod sa Diyos, ang unang bagay na kailangan nating gawin ay baguhin ang ating mga prinsipyo ng pag-asal. Hindi na tayo maaaring mamuhay pa ayon sa mga satanikong pilosopiya, hindi na tayo magraraos sa pamamagitan ng mga pagsisinungaling at pandaraya. Kailangan nating iwaksi ang lahat ng ating kasinungalingan at maging matapat na tao. Sa gayon ay magbabago ang pagtingin sa atin ng Diyos. Dati-rati, laging umaasa ang mga tao sa mga pagsisinungaling, pagkukunwari, at panloloko habang namumuhay kasama ang iba, at gumagamit ng mga satanikong pilosopiya bilang batayan ng kanilang pag-iral, ng kanilang buhay, at saligan para sa kanilang pag-asal. Isang bagay ito na kinasusuklaman ng Diyos. Sa mga walang pananampalataya, kung prangka kang magsalita, sinasabi mo ang katotohanan, at isa kang matapat na tao, sisiraan ka, huhusgahan, at tatalikdan. Kaya sumusunod ka sa mga makamundong kalakaran at namumuhay ayon sa mga satanikong pilosopiya; lalo ka pang humuhusay sa pagsisinungaling, at mas lalong nagiging mapanlinlang. Natututo ka ring gumamit ng mga tusong kaparaanan para makamtan ang iyong mga mithiin at protektahan ang iyong sarili. Mas lalo kang nagiging maunlad sa mundo ni Satanas, at dahil dito, palalim nang palalim ang pagkahulog mo sa kasalanan hanggang sa hindi mo na mapalaya ang iyong sarili. Sa sambahayan ng Diyos, eksaktong kabaligtaran niyon ang mga bagay-bagay. Kapag mas nagsisinungaling at nanlilinlang ka, mas mayayamot sa iyo ang mga taong hinirang ng Diyos at tatalikdan ka. Kung ayaw mong magsisi at nakakapit ka pa rin sa mga satanikong pilosopiya at lohika, at kung nakikipagsabwatan ka at gumagamit ng mga detalyadong pakana para magbalatkayo at magpanggap, malamang na mabubunyag at matitiwalag ka. Ito ay dahil kinapopootan ng Diyos ang mga taong mapanlinlang. Tanging matatapat na tao ang maaaring umunlad sa sambahayan ng Diyos, at ang mga taong mapanlinlang ay tatalikdan at ititiwalag sa huli. Lahat ng ito ay pauna nang itinalaga ng Diyos. Matatapat na tao lang ang maaaring magkaroon ng bahagi sa kaharian ng langit. Kung hindi ka magsisikap na maging matapat na tao, at kung hindi ka dumaranas at nagsasagawa sa direksyon ng paghahanap sa katotohanan, kung hindi mo ilalantad ang sarili mong kapangitan, at kung hindi mo ilalantad ang iyong sarili, hinding-hindi mo matatanggap ang gawain ng Banal na Espiritu at matatamo ang pagsang-ayon ng Diyos” (Ang Salita, Vol. III. Ang mga Diskurso ni Cristo ng mga Huling Araw. Ang Pinakasaligang Pagsasagawa ng Pagiging Isang Taong Tapat). Itinuro sa akin ng mga salita ng Diyos na gusto Niya ang matatapat na tao at nasusuklam Siya sa mga mapanlinlang na tao. Ang matatapat na tao lang ang magkakamit ng Kanyang pagliligtas, samantalang ang mga mapanlinlang ay ilalantad at ititiwalag. Sa mga taong nakita kong napaalis at natiwalag mula sa iglesia sa loob ng mga taon ng aking pananampalataya, may mga taong palaging pabasta-basta at nanlilinlang sa kanilang tungkulin, at mga tao na, alang-alang sa katanyagan at katayuan, ay nagpapanggap o nanlilihis pa nga ng mga tao gamit ang iba’t ibang panlilinlang at pakana. Ngunit nakikita ng Diyos ang lahat ng bagay, at nagsasaayos Siya ng mga pangyayari upang ilantad at itiwalag ang bawat isa sa kanila. Ang mga mapanlinlang na tao ay tunay na walang lugar sa sambahayan ng Diyos. Sa pagbabalik-tanaw noong ako ay nagdidilig at naglilinang ng mga bagong mananampalataya, maraming mga paglihis at mga problema sa pag-uugali ko, pero hindi ako tumuon sa paghahanap ng katotohanan upang iwasto ang mga iyon. Palagi akong mapandaya at mapanlinlang, naghahanap ng mga dahilan at katwiran upang pagtakpan ang aking katiwalian at mga kakulangan, at bilang resulta, hindi nalilinang ang mga baguhan. Kung magpapatuloy nang ganoon ang mga bagay-bagay, ako rin ay itataboy at ititiwalag ng Diyos. Habang tinitingnan ang simple at matatapat na kapatid sa aking paligid, nakikita kong marami silang hindi nauunawaan sa kanilang mga tungkulin, at may mga pagkakamali at kapabayaan, pero hindi nila tinakasan ang kanilang mga responsibilidad. Para maunawaan ang katotohanan, maintindihan ang mga prinsipyo, at magampanan ang kanilang mga tungkulin sa ikalulugod ng Diyos, nagawa nilang isantabi ang personal nilang karangalan, maging simple at bukas, ipagtapat ang kanilang mga pagkukulang at kapintasan, at maghanap mula sa iba. Malinaw na makikita na binibigyang-liwanag at ginagabayan sila ng Diyos. Kahit na karaniwan ang kakayahan nila, o minsan ay medyo hangal pa nga, gagabayan pa rin sila ng Diyos, tutulungan silang unti-unting matutuhan ang mga prinsipyo ng katotohanan at humusay sa kanilang mga tungkulin. Mula rito’y natanto ko na pinagpapala ng Diyos ang mga simple at matapat. Ito ang pagiging matuwid Niya. Nang maunawaan ko ito, natanto ko na ang pagsasabi ng totoo at pagiging matapat ay maaaring mangahulugan na makikita ng mga tao kung sino talaga ako, pero hindi iyon isang masamang bagay. Maaaring medyo nakahihiya ito, sa panahong iyon, pero ang pag-asal nang ganito ay bukas at prangka, at nakalulugod ito sa Diyos. Isa pa, bagama’t maaaring mailantad ko ang sarili kong mga problema sa pamamagitan ng pagiging simple at bukas, kailanman ay hindi ako hahamakin ng aking mga kapatid dahil doon. Tutulungan nila akong gumawa ng mga pagtatama, at gagabayan ako kasama nila papasok sa mga prinsipyo. At ang gayong klase ng pagsasagawa ay hindi makapipinsala sa aking tungkulin. Ang ebanghelyo ng kaharian ng Diyos ay napakabilis na lumalawak ngayon, at kailangan nito ang tulong ng marami sa mga bagong mananampalataya. Pero halos wala akong nalinang na sinumang bagong mananampalataya. Hindi ba’t paghadlang at paggambala ito sa gawain ng iglesia? Nilalabanan ko ang Diyos! Sabi ng Diyos: “Kapag mas nagsisinungaling at nanlilinlang ka, mas mayayamot sa iyo ang mga taong hinirang ng Diyos at tatalikdan ka. Kung ayaw mong magsisi at nakakapit ka pa rin sa mga satanikong pilosopiya at lohika, at kung nakikipagsabwatan ka at gumagamit ng mga detalyadong pakana para magbalatkayo at magpanggap, malamang na mabubunyag at matitiwalag ka. Ito ay dahil kinapopootan ng Diyos ang mga taong mapanlinlang. Tanging matatapat na tao ang maaaring umunlad sa sambahayan ng Diyos, at ang mga taong mapanlinlang ay tatalikdan at ititiwalag sa huli. Lahat ng ito ay pauna nang itinalaga ng Diyos.” Napakalinaw ng mga salita ng Diyos. Anumang landas ang pinipili ng isang tao at anumang uri ng tao ang hinahangad niyang maging ay may direktang kaugnayan sa kanyang kahihinatnan at kapalaran. Naisip ko kung paanong, sa maraming pagkakataon, basta lang akong nagkamali sa mga sitwasyon nang hindi hinahanap ang katotohanan o nagninilay para mas makilala ang aking sarili. Namumuhay ako ayon sa aking satanikong kalikasan. Ni hindi ako pumasok sa pinakasimpleng katotohanan ng pagiging matapat, o gumawa ng anumang pagbabago sa disposisyon ko sa buhay. Nanatili akong isang mapanlinlang na tao na kay Satanas. Paano ako makaaasang maliligtas? Mapupunta lang ako sa tamang landas sa pamamagitan ng pagsasagawa ng pagiging isang matapat na tao.

Kalaunan, patuloy akong naghanap, at sa pagbabasa ng mga salita ng Diyos, medyo naging mas malinaw ang aking landas ng pagiging matapat. Sinasabi ng mga salita ng Diyos: “Kapag nanlilinlang ang mga tao, sa anong mga layunin ito nag-uugat? Anong mithiin ang sinusubukan nilang makamit? Ang lahat ng ito ay para magkamit ng katanyagan, pakinabang at katayuan; sa madaling sabi, ito ay alang-alang sa sarili nilang mga interes. At ano ang pinakaugat ng paghahangad sa mga pansariling interes? Ito ay dahil nakikita ng mga tao ang mga pansarili nilang interes bilang mas mahalaga kaysa sa lahat ng iba pa. Nanlilinlang sila upang makinabang sila, at sa gayon ay nabubunyag ang kanilang mapanlinlang na disposisyon. Paano dapat lutasin ang problemang ito? Kailangan mo munang tukuyin at alamin kung ano ba ang mga interes, kung ano ba mismo ang idinudulot ng mga ito sa mga tao, at kung ano ba ang mga kahihinatnan ng paghahangad sa mga ito. Kung hindi mo ito malaman, madaling sabihin na tatalikuran mo ang mga ito pero mahirap itong gawin. Kung hindi nauunawaan ng mga tao ang katotohanan, wala nang iba pang mas mahirap talikuran para sa kanila kaysa sa sarili nilang mga interes. Iyon ay dahil ang mga pilosopiya nila sa buhay ay ‘Ang bawat tao para sa kanyang sarili at bahala na ang iba’ at ‘Ang tao ay namamatay para sa kayamanan, gaya ng mga ibon para sa pagkain.’ Malinaw na nabubuhay sila para sa sarili nilang mga interes. Iniisip ng mga tao na kung wala ang sarili nilang mga interes—na kung mawawala ang kanilang mga interes—hindi sila mabubuhay. Ito ay na para bang hindi maihihiwalay ang buhay nila sa sarili nilang mga interes, kaya nga karamihan sa mga tao ay bulag sa lahat maliban sa sarili nilang mga interes. Mas mataas ang tingin nila sa sarili nilang mga interes kaysa sa anumang ibang bagay, nabubuhay lang sila para sa sarili nilang mga interes, at kapag hinikayat mo silang isuko ang sarili nilang mga interes ay para mo na ring hiniling sa kanila na isuko nila ang buhay nila. Kaya, ano ang dapat gawin sa gayong mga sitwasyon? Dapat tanggapin ng mga tao ang katotohanan. Makikita lamang ng mga tao ang diwa ng sarili nilang mga interes kapag naunawaan nila ang katotohanan; saka lamang sila makapagsisimulang bitiwan at maghimagsik laban sa mga ito, at magawang tiisin ang sakit na pakawalan ang mga bagay na labis nilang mahal. At kapag kaya mo nang gawin ito at talikuran ang mga sarili mong interes, mas mapapanatag ka at mas magiging payapa ang iyong puso, at kapag nagawa mo iyon ay nadaig mo na ang laman. Kung kumakapit ka sa iyong mga interes at tumatanggi kang isuko ang mga iyon, at kung hindi mo tinatanggap ang katotohanan kahit kaunti, sa iyong puso ay maaari mong sabihin na, ‘Ano bang masama kung magsikap akong makinabang at umayaw akong mawalan? Hindi naman ako pinarusahan ng Diyos, at ano ba ang magagawa ng mga tao sa akin?’ Walang sinumang makagagawa ng anumang bagay sa iyo, pero sa ganitong pananampalataya sa Diyos, mabibigo ka sa huli na matamo ang katotohanan at ang buhay. Magiging isang napakalaking kawalan ito para sa iyo—hindi ka makapagtatamo ng kaligtasan. May mas matindi pa bang panghihinayang? Ito ang kasasapitan sa huli ng pagsisikap mo para sa sarili mong mga interes. Kung katanyagan, pakinabang at katayuan lamang ang hahangarin ng mga tao—kung sariling mga interes lamang ang hahangarin nila—hindi nila kailanman matatamo ang katotohanan at ang buhay, at sila ang mawawalan sa huli. Inililigtas ng Diyos ang mga naghahangad sa katotohanan. Kung hindi mo tatanggapin ang katotohanan, at kung wala kang kakayahang pagnilay-nilayan at alamin ang sarili mong tiwaling disposisyon, hindi ka tunay na magsisisi, at hindi ka magkakaroon ng buhay pagpasok. Ang pagtanggap sa katotohanan at pagkilala sa iyong sarili ang landas tungo sa pag-unlad sa buhay at pagtatamo ng kaligtasan, ito ang pagkakataon para sa iyo na lumapit sa harapan ng Diyos at matanggap ang Kanyang masusing pagsisiyasat, paghatol, at pagkastigo, at matamo ang katotohanan at ang buhay. Kung susukuan mo ang paghahangad sa katotohanan alang-alang sa paghahangad ng katanyagan, pakinabang, at katayuan at sarili mong mga interes, katumbas lang ito ng pagsuko sa oportunidad na matanggap ang paghatol at pagkastigo ng Diyos at na matamo ang kaligtasan. Pinipili mo ang katanyagan, pakinabang, at katayuan at ang sarili mong mga interes, pero ang isinusuko mo naman ay ang katotohanan, at ang nawawala sa iyo ay ang buhay, at ang pagkakataong maligtas. Ano ang mas mahalaga? Kung pipiliin mo ang sarili mong mga interes at isusuko mo ang katotohanan, hindi ba ito kahangalan? Sa payak na pananalita, isa itong malaking kawalan para sa isang maliit na pakinabang. Ang katanyagan, pakinabang, katayuan, pera, at mga interes ay pawang pansamantala lamang, panandalian ang lahat ng ito, samantalang ang katotohanan at ang buhay ay walang hanggan at hindi nagbabago. Kung lulutasin ng mga tao ang kanilang mga tiwaling disposisyon na nagsasanhi na hangarin nila ang katanyagan, pakinabang, at katayuan, may pag-asa silang magtamo ng kaligtasan. Bukod dito, ang mga katotohanang nakakamit ng mga tao ay walang hanggan; hindi makukuha ni Satanas mula sa mga tao ang mga katotohanang ito, o ng kahit sino pang iba. Tinatalikuran mo ang iyong mga interes ngunit ang nakakamit mo ay ang katotohanan at kaligtasan; ang mga resultang ito ay pagmamay-ari mo, at nakakamit mo ang mga ito para sa iyong sarili. Kung pipiliin ng mga tao na isagawa ang katotohanan, kahit na nawala na ang kanilang mga interes, natatamo nila ang pagliligtas ng Diyos at ang buhay na walang hanggan. Ang mga taong iyon ang pinakamatatalino. Kung isusuko ng mga tao ang katotohanan alang-alang sa kanilang mga interes, mawawala sa kanila ang buhay at ang pagliligtas ng Diyos; ang mga taong iyon ang pinakahangal. Kung ano ang pipiliin ng isang tao—ang kanyang mga interes o ang katotohanan—ay labis na nagbubunyag. Yaong mga nagmamahal sa katotohanan ay pipiliin ang katotohanan; pipiliin nilang magpasakop sa Diyos, at na sumunod sa Kanya. Mas gugustuhin nilang talikuran ang mga sarili nilang interes para mahangad ang katotohanan. Gaano man nila kailangang magdusa, determinado silang panindigan ang kanilang patotoo upang palugurin ang Diyos. Ito ang pangunahing daan sa pagsasagawa ng katotohanan at pagpasok sa katotohanang realidad” (Ang Salita, Vol. III. Ang mga Diskurso ni Cristo ng mga Huling Araw. Ang Pag-unawa sa Disposisyon ng Isang Tao ang Pundasyon ng Pagbabago Nito). “Kadalasan ay mayroong mga hangarin sa likod ng mga kasinungalingan ng mga tao, ngunit mayroong ilang kasinungalingang walang anumang nakatagong hangarin, hindi rin sadyang ipinlano ang mga iyon. Sa halip, likas lang na lumalabas ang mga iyon. Ang gayong mga kasinungalingan ay madaling lutasin; ang mga kasinungalingang may nakatagong hangarin ang mahirap lutasin. Ito ay dahil nagmumula ang mga hangaring ito sa kalikasan ng isang tao at kumakatawan ang mga ito sa pandaraya ni Satanas, at ang mga ito ay mga hangaring sadyang pinipili ng mga tao. Kung hindi minamahal ng isang tao ang katotohanan, hindi niya magagawang maghimagsik laban sa laman—kaya dapat siyang manalangin sa Diyos at umasa sa Kanya, at hanapin ang katotohanan para lutasin ang isyu. Pero ang pagsisinungaling ay hindi ganap na nalulutas lahat nang agad-agad. Magkakaroon ng paminsan-minsang pagbalik sa dati, maging ng marami pa ngang pagbalik sa dati. Normal na sitwasyon ito, at basta’t nilulutas mo ang bawat kasinungalingang sinasabi mo, at ipinagpapatuloy ito, darating ang araw na malulutas mo ang lahat ng mga ito. Ang paglutas sa pagsisinungaling ay isang pangmatagalang labanan: Kapag lumabas ang isang kasinungalingan, pagnilayan mo ang iyong sarili, at pagkatapos ay manalangin ka sa Diyos. Kapag may isa pang lumabas, pagnilayan mo ang iyong sarili at manalangin ka muli sa Diyos. Kapag mas nananalangin ka sa Diyos, mas lalo mong kapopootan ang iyong tiwaling disposisyon, at mas lalo kang mananabik na isagawa ang katotohanan at isabuhay ito. Sa gayon, magkakaroon ka ng lakas na talikuran ang mga kasinungalingan. Pagkatapos ng isang panahon ng gayong karanasan at pagsasagawa, makikita mo na nabawasan na ang mga kasinungalingan mo, na namumuhay ka na nang mas mapayapa, at na hindi mo na kailangang magsinungaling o pagtakpan pa ang iyong mga kasinungalingan. Bagamat maaaring hindi ka gaanong magsasalita araw-araw, ang bawat pangungusap ay magmumula sa puso at magiging taos, nang may napakakaunting kasinungalingan. Ano kaya ang pakiramdam ng mamuhay nang ganoon? Hindi ba’t magiging maluwag at magaan ito sa pakiramdam? Hindi ka pipigilan ng iyong tiwaling disposisyon at hindi ka matatali rito, at kahit papaano ay magsisimula ka nang makakita ng mga resulta ng pagiging isang matapat na tao. Siyempre, kapag nahaharap ka sa espesyal na mga pangyayari, maaaring sadya kang magsinungaling nang kaunti. Maaaring magkaroon ng mga pagkakataong mahaharap ka sa panganib o sa kung anong problema, o nanaisin mong mapanatili ang iyong kaligtasan, sa gayong mga pagkakataon ay hindi maiiwasan ang pagsisinungaling. Gayunman, kailangan mo itong pagnilayan, maunawaan at lutasin mo ang problema. Dapat kang manalangin sa Diyos at sabihin na: ‘Mayroon pa ring mga kasinungalingan at panlalansi sa aking kalooban. Nawa’y iligtas ako ng Diyos mula sa aking tiwaling disposisyon ngayon at magpakailanman.’ Kapag sadyang gumagamit ng karunungan ang isang tao, hindi ito maituturing na paghahayag ng katiwalian. Ito ang dapat maranasan para maging isang matapat na tao. Sa ganitong paraan, paunti-unti, mababawasan nang husto ang iyong mga kasinungalingan. Ngayon ay magsasabi ka ng sampung kasinungalingan, bukas ay maaari kang magsabi ng siyam, sa makalawa ay magsasabi ka ng walo. Kalaunan, magsasabi ka na lang ng dalawa o tatlo. Mas lalo kang magsasabi ng katotohanan, at ang pagssagawa mo ng pagiging matapat na tao ay higit na mapalalapit sa mga layunin ng Diyos, sa Kanyang mga hinihingi, at sa Kanyang mga pamantayan—at napakaganda niyon! Para masanay sa pagiging matapat, dapat magkaroon ka ng isang landas, at dapat magkaroon ka ng isang pakay. Una, lutasin mo ang problema ng pagsisinungaling. Kailangan mong malaman ang diwa sa likod ng pagsasabi mo ng mga kasinungalingang ito. Kailangan mo ring suriin kung ano ang mga hangarin at motibong nag-uudyok sa iyo na sabihin ang mga kasinungalingang ito, kung bakit taglay mo ang gayong mga hangarin, at kung ano ang diwa ng mga iyon. Kapag nalinaw mo na ang lahat ng isyung ito, lubusan mo nang maiintindihan ang problema sa pagsisinungaling, at kapag may nangyari sa iyo, magkakaroon ka ng mga prinsipyo ng pagsasagawa. Kung magpapatuloy ka nang may gayong pagsasagawa at karanasan, tiyak na makakikita ka ng mga resulta. Balang araw ay sasabihin mong: ‘Madaling maging matapat. Nakakapagod masyado ang pagiging mapanlinlang! Ayaw ko nang maging mapanlinlang na tao, na laging kailangang isipin kung ano ang mga kasinungalingang sasabihin at kung paano pagtatakpan ang aking mga kasinungalingan. Tulad ito ng pagiging isang taong may sakit sa pag-iisip, may mga kontradiksyon ang sinasabi—isang taong hindi karapat-dapat na tawaging “tao”! Nakapapagod ang ganoong uri ng buhay, at ayaw ko nang mabuhay nang ganoon!’ Sa pagkakataong ito, magkakaroon ka ng pag-asang maging tunay na matapat, at mapatutunayan nito na nagsimula ka nang umusad tungo sa pagiging matapat na tao. Pambihirang tagumpay ito. Siyempre pa, maaaring may ilan sa inyo na, kapag nagsimula kayong magsagawa, ay mapapahiya pagkatapos magsalita ng matatapat na salita at maglantad ng inyong sarili. Mamumula ang inyong mukha, mahihiya kayo, at matatakot kayong mapagtawanan ng iba. Ano ang dapat ninyong gawin, kung gayon? Kailangan pa rin ninyong manalangin sa Diyos at hilingin na bigyan Niya kayo ng lakas. Sabihin mo na: ‘O Diyos, gusto ko pong maging isang matapat na tao, ngunit natatakot po akong pagtawanan ako ng mga tao kapag sinabi ko ang totoo. Hinihiling ko po na iligtas Mo ako mula sa gapos ng aking satanikong disposisyon; hayaan Mo po akong mamuhay sa Iyong mga salita, at mapalaya.’ Kapag nagdasal ka nang ganito, magkakaroon ng higit na liwanag sa puso mo, at sasabihin mo sa sarili mo: ‘Mabuting isagawa ito. Ngayon, naisagawa ko na ang katotohanan. Sa wakas, naging isang matapat na tao rin ako.’ Habang nagdarasal ka nang ganito, bibigyang liwanag ka ng Diyos. Gagaawa ang Diyos sa puso mo, at aantigin ka Niya, tinutulutan kang pahalagahan kung ano ang pakiramdam ng maging isang tunay na tao. Ganito dapat isagawa ang katotohanan. Sa pinakasimula ay wala kang landas, ngunit sa pamamagitan ng paghahanap sa katotohanan ay makahahanap ka ng landas. Kapag nagsisimulang hangarin ng mga tao ang katotohanan, hindi masasabing talagang may pananampalataya sila. Mahirap para sa mga tao ang hindi magkaroon ng landas, pero kapag naunawaan na nila ang katotohanan at nagkaroon na sila ng landas ng pagsasagawa, nasisiyahan dito ang kanilang mga puso. Kung nagagawa nilang isagawa ang katotohanan at kumilos ayon sa mga prinsipyo, makasusumpong ng kaginhawahan ang kanilang puso, at magtatamo sila ng kalayaan at pagpapalaya” (Ang Salita, Vol. III. Ang mga Diskurso ni Cristo ng mga Huling Araw. Ang Pinakasaligang Pagsasagawa ng Pagiging Isang Taong Tapat). Sa mga salita ng Diyos ay natagpuan ko ang mga prinsipyo ng pagsasagawa sa pagharap sa mga kasinungalingan at panlilinlang. Una sa lahat, kailangan nating bitiwan ang mga personal na interes. Ang aspetong ito ng pagsasagawa ay labis na mahalaga. Ang layon ng pagsisinungaling ay protektahan ang mga interes mo at makamit mo ang iyong mga mithiin, at kapag ito ang layunin, gagamit ka ng mga kasinungalingan at panlilinlang. Kaya, mahalagang bitiwan muna ang mga personal na interes. Nakatutulong ito sa pagharap sa problema ng panlilinlang sa puso. Mahalaga rin na madalas na magnilay-nilay sa sarili, na hayaan ang Diyos na siyasatin ang ating bawat salita at gawa. Kapag namamalayan natin na gusto nating magsalita o kumilos nang mapanlinlang, kailangan nating tingnan kung ano ang sinusubukan nating makamit. Kung magkakaroon tayo ng kamalayan sa pagkakaroon natin ng mga mapanlinlang na layunin o sa paglalantad ng isang masamang disposisyon, kailangan ay agad tayong lumapit sa Diyos upang manalangin, at baguhin ang ating sarili. Kailangan ay sadya nating isagawa ang pagiging matapat at matuto tayong magtapat sa ating mga kapatid, ilantad ang ating mga saloobin, pananaw, katiwalian at kapintasan, at hanapin ang katotohanan para lutasin ang mga ito. Iyon lang ang paraan para unti-unting malinis ang isang mapanlinlang, masama, at satanikong disposisyon. Nang matanto ko ito, hinanap ko ang aking superbisor at ipinagtapat ang tungkol sa mga kasuklam-suklam kong motibo kapag kinakausap ko siya, at humingi ako ng tawad. Hindi lang niya ako hindi tinanggihan—nagtapat din siya at magkasama naming sinuri ang mga kakulangan sa aming mga tungkulin. Napalagay ako nang magsagawa ako nang ganito. Pakiramdam ko’y hindi na ako namumuhay sa dilim, at binigyan ako nito ng kapanatagan.

Hindi pa ako lubos na malaya sa aking mapanlinlang, masama, at tiwaling disposisyon, pero mayroon akong pananampalataya at kagustuhan na maging isang matapat na taong kalugod-lugod sa Diyos, at tumuon sa pagiging matapat at bukas sa pagsisiyasat ng Diyos sa bawat sinasabi at ginagawa ko sa buhay.


4. Ang mga Ibubunga ng Pagkabigong Gumawa ng Aktuwal na Gawain

Ni Xiaomo, Tsina

Ako ang namamahala sa gawaing ebanghelyo sa iglesia. Minsan, iniulat ng ilang kapatid na ang isang lider ng grupo, si Xinyue, ay mayabang, mapangdikta, at hindi nakikipagtulungan nang maayos sa iba o tumatanggap ng mga mungkahi. Pakiramdam ng lahat ay napipigilan sila ni Xinyue at nakaapekto ito sa gawain ng ebanghelyo. Sinubukan ng lahat na ipaalam ito sa kanya at tulungan siya, pero pasalita lang niya itong inamin at tinanggap, at hindi man lang siya nagbago pagkatapos. Kalaunan, napag-usapan namin ito at napagpasyahang tanggalin siya sa kanyang puwesto. Napahiya talaga ako rito, dahil ilang beses akong nakipagbahaginan kay Xinyue noon tungkol sa mga problema niya, pero sa gulat ko, sa halip na malutas ito, mas lumala pa ang mga isyu niya. Napanilay at napaisip ako kung ano ang tunay na dahilan niyon. Nagbalik-tanaw ako noong una kong tinanggap ang trabaho. Napansin kong ang grupo ni Xinyue ang pinakamatagumpay sa gawain ng ebanghelyo, at talagang nakatuon sa tungkulin nila. Medyo mataas ang tingin ko sa kanila. Lalo na nang makita ko kung gaano kahusay si Xinyue, pakiramdam ko ay tiyak na hindi magkakaroon ng malalaking isyu sa kanya bilang lider ng grupo, kaya hindi ko gaanong kinukumusta ang gawain nila. Bagaman may ilang kapatid na nag-ulat ang mga isyu nila sa akin, hindi ko ito sineryoso. Pakiramdam ko ay dahil naging maayos ang gawain ng ebanghelyo nila, kahit na may ilang problema, hindi ito malaking bagay. Minsan kapag nakikipagbahaginan ako sa kanila, binibigyan ko lang sila ng ilang simpleng payo, at hindi ako nagsusubaybay para tingnan kung nalutas ba ang mga problema pagkatapos. Naalala ko minsan noong tinatalakay namin ang gawain, napansin kong hindi magkasundo sina Xinyue at Xiaoli. Pareho silang mayabang at nanindigan sa sarili nilang mga pananaw. Nakahanap ako ng ilang salita ng Diyos na tumutugon sa kalagayan nila para pagbahaginan, at nang nakita kong pareho silang nakakapagnilay at handang magbago, naramdaman kong nawala na ang pasanin sa isipan ko. Pero matagal na silang hindi nagkakasundo sa trabaho, kaya alam kong hindi malulutas ang problema ng isang beses na pakikipagbahaginan sa kanila, at dapat kong subaybayan ang mga bagay-bagay at tingnan kung nagbago na ba talaga ang mga kalagayan nila. Pero naisip ko, para mas makapagbahagi sa kanila, kailangan kong maghanap ng mga sipi ng mga salita ng Diyos at subukang arukin ang kalagayan nila, na talagang nakapapagod. Saka, normal naman nilang nagagawa ang mga tungkulin nila, kaya inakala ko na ayos lang kung hindi sila kukumustahin. Kaya hinayaan ko na lang. May isa pang beses na nakita kong nagtatalo si Xinyue at isa pang kapatid habang nagbabahaginan. May makatwirang mungkahi ang isa pang kapatid, pero ayaw itong tanggapin ni Xinyue, at patuloy na iginigiit na siya ang tama. Walang nagawa ang kapatid sa huli kundi ang magpaubaya na lang. Nang makita ko kung gaano kamapagmagaling si Xinyue, gusto kong ihayag ang problema niya, pero naisip ko ang oras at lakas na kakailanganin ko sa pakikipagbahaginan tungkol dito, at ang iba pang gawain na kailangan kong asikasuhin. Dahil wala namang malinaw na alitan o sigalot sa pagitan nila, hindi naman siguro ito kasingsama sa inakala ko. Mas kaunting problema, mas mainam. Dagdag pa rito, isang lider ng grupo si Xinyue, kaya kung naglalantad siya ng kaunting kayabangan, malulutas niya ito sa pamamagitan ng paghahanap. At kaya, hindi ko tinukoy ang problema niya. Sa pagbabalik-tanaw sa lahat ng ito, alam na alam kong mayabang si Xinyue at hindi marunong makipagtulungan sa iba nang maayos. Isa rin siyang lider, kaya nagiging iresponsable talaga ako sa pagwawalang-bahala sa ganoong ka-importanteng bagay!

Nabasa ko ito sa mga salita ng Diyos kalaunan: “Kahit ano pang mahalagang gawain ang ginagawa ng isang lider o manggagawa, at kahit ano pa ang kalikasan ng gawaing ito, ang numero uno niyang prayoridad ay unawain at arukin kung kumusta na ang gawain. Dapat naroroon mismo siya upang mag-asikaso ng mga bagay-bagay at magtanong, upang siya mismo ang makakuha ng impormasyon. Hindi siya dapat umasa lang sa mga usap-usapan, o makinig lang sa mga ulat ng ibang tao. Sa halip, dapat maobserbahan mismo ng kanyang mga mata ang sitwasyon ng tauhan, at kung kumusta ang pag-usad ng gawain, at unawain kung anong mga problema ang mayroon, kung may anumang aspekto ba ng gawain ang hindi ayon sa mga hinihingi ng Itaas, kung may mga paglabag ba sa mga prinsipyo, kung mayroon bang anumang kaguluhan o pagkagambala, kung kulang ba ang mga kailangang kagamitan o mga nauugnay na materyales sa pagtuturo tungkol sa propesyonal na trabaho—dapat alam niya ang lahat ng ito. Kahit gaano pa karaming ulat ang pakinggan niya, o kahit gaano pa karami ang mahinuha niya mula sa mga sabi-sabi, wala sa mga ito ang makakatalo sa personal na pagbisita; mas tumpak at maaasahan kung makikita nila ang mga bagay-bagay sa sarili nilang mga mata. Sa sandaling pamilyar na siya sa lahat ng aspekto ng sitwasyon, magkakaroon siya ng malinaw na ideya sa kung ano ang nangyayari” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 4). “Alinmang gawain ang kanilang sinisiyasat, laging makatutukoy ng mga problema ang mga lider na nagdadala ng pasanin. Para sa anumang problemang may kinalaman sa propesyonal na kaalaman, o salungat sa mga prinsipyo, magagawa nilang tukuyin ang mga ito, magtanong tungkol sa mga ito, at maunawaan ang mga ito, at kapag natuklasan nila ang isang problema, nilulutas nila ito kaagad. Nilulutas lamang ng matatalinong lider at manggagawa ang mga problemang may kinalaman sa gawain ng iglesia, propesyonal na kaalaman, at mga katotohanang prinsipyo. Hindi nila pinapansin ang maliliit na bagay sa pang-araw-araw na buhay. Sinusubaybayan nila ang bawat aspekto ng gawain ng pagpapalaganap sa ebanghelyo na iniatas ng Diyos. Nagtatanong sila at nagsisiyasat tungkol sa anumang problemang naririnig o natutuklasan nila. Kung hindi nila mismo malutas ang problema sa sandaling iyon, nakikipagtipon sila sa iba pang mga lider at manggagawa, nakikipagbahaginan sa kanila, naghahanap ng mga katotohanang prinsipyo, at nag-iisip ng mga paraan para malutas ito. Kung may makaharap silang isang malaking problema na talagang hindi nila malulutas, agad silang naghahanap mula sa Itaas, at ipinapaubaya sa Itaas na asikasuhin at lutasin ito. Ang mga lider at manggagawang ganito ay mga taong may prinsipyo sa kanilang mga kilos. Anuman ang mga problema, basta’t nakita nila ang mga ito, hindi nila ito palalampasin; iginigiit nilang lubusang unawain ang mga problemang ito at pagkatapos ay isa-isang lutasin ang mga ito. Kahit na hindi ganap na malutas ang mga ito, masisiguro na hindi na muling lilitaw ang mga problemang ito” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 4). Napahiya talaga ako nang makita ko kung ano ang hinihingi ng Diyos sa mga lider at manggagawa. Hindi ako nakapagdala ng pasanin para sa gawain ng ebanghelyo. Hindi lang ako nabigong maagap na subaybayan ang gawain ng ebanghelyo, pero hindi ako nagkaroon ng detalyadong pagkaunawa sa mga kalagayan ng mga kapatid. Tulad ng pagiging lider ng grupo ni Xinyue pero mahirap ding makatrabaho—dapat nilutas ko ito sa pakikipagbahaginan, pero saglit ko lang tinukoy ang problema niya nang hindi nakikipag-usap sa iba para magkaroon ng detalyadong pagkaunawa rito. Hindi ko rin nailantad ang kalikasan ng kanyang isyu o ang mga kahihinatnan nito. Pagkatapos niyon, hindi ko na inalam kung nagbago ba siya o hindi. Hindi ko napagnilayan kung ito ba ay isyu ng kanyang disposisyong diwa o isang pagbubunyag ng katiwalian, kung angkop ba siyang maging lider ng grupo, at iba pang mga detalye tulad niyon. Kaya hindi kailanman nalutas ang mga problema niya, at naapektuhan ang gawain ng ebanghelyo. Kalaunan, nakita kong mayabang pa rin si Xinyue, mapagmagaling, at mapangdikta, at alam kong dapat akong magbahagi sa kanya para malutas ito, o maaantala nito ang gawain. Pero hindi ko pa rin ito inasikaso, dahil ayaw kong maabala. Iniraraos ko lang ang paglulutas ng mga problema, kontento na sa mababaw na gawain, binabanggit ang problema at wala nang iba. Hindi ko na pinansin kung nalutas ba talaga ang isyu o hindi. Nagiging iresponsable ako, hindi ko ginagawa ang trabaho ko o ang anumang aktuwal na gawain. Ganoon ang inaasal ng isang huwad na lider. Ipinangasiwa sa akin ng iglesia ang gawain ng ebanghelyo, umaasang magagawa ko ang tungkulin ko ayon sa mga hinihingi ng Diyos, maging seryoso at responsable sa gawain ko, at gamitin ang mga katotohanang prinsipyo para lutasin ang mga isyu ng mga kapatid para makapagpatuloy nang maayos ang gawain ng ebanghelyo. Pero sa halip, nang lumitaw ang mga problemang kailangang lutasin, wala akong ginawa, iniisip na mas kaunting problema, mas mainam. Kumikilos talaga ako bilang isang huwad na lider at hinahadlangan ang pag-usad ng gawain ng ebanghelyo. Talagang kasuklam-suklam sa Diyos ang saloobin ko sa tungkulin ko!

Pagkatapos, naghanap ako at nagnilay sa tunay na ugat ng kabiguan kong gumawa ng tunay na gawain. May nabasa ako sa mga salita ng Diyos: “Sa kanilang gawain, dapat isaalang-alang ng mga lider at manggagawa ang mga layunin ng Diyos at maging tapat sila sa Kanya. Ang pinakamainam na paraan ng pagkilos para sa kanila ay ang aktibong kilalanin at lutasin ang mga problema. Hindi sila dapat manatiling pasibo, lalo na kapag mayroon silang ganitong kasalukuyang mga salita at pagbabahagi para maging batayan nila. Dapat silang magkusang lutasin nang lubusan ang mga aktuwal na problema at paghihirap sa pamamagitan ng pakikipagbahaginan tungkol sa katotohanan, at gawin ang kanilang gawain nang mismong ayon sa nararapat. Dapat agad at aktibo nilang subaybayan ang pag-usad ng gawain; hindi sila maaaring palaging maghintay ng utos at pang-uudyok mula sa Itaas bago sila kumilos nang may pag-aatubili. Kung ang mga lider at manggagawa ay palaging negatibo at pasibo at hindi gumagawa ng totoong gawain, hindi sila karapatdapat na maglingkod bilang mga lider at manggagawa, at dapat silang tanggalin at ilipat. Maraming lider at manggagawa ngayon na lubhang pasibo sa kanilang gawain. Gumagawa lang sila ng kaunting gawin kapag inuutusan at itinutulak sila ng Itaas; kung hindi, nagtatamad-tamaran sila at ipinagpapaliban ang mga gawain. Ang gawain sa ilang iglesia ay medyo magulo, ang ilan sa mga taong gumagawa ng mga tungkulin doon ay masyadong tamad at pabasta-basta, at walang nakukuhang anumang tunay na mga resulta. Ang kalikasan ng mga problemang ito ay masyado nang matindi at katakut-takot, ngunit kumikilos pa rin ang mga lider at manggagawa ng mga iglesiang iyon na parang mga opisyal at panginoon. Bukod sa hindi makagawa ng anumang tunay na gawain, hindi rin nila matukoy o malutas ang mga problema. Nakakaparalisa ito sa gawain ng iglesia at nagiging dahilan para hindi makasulong ang iglesia. Tuwing ang gawain ng iglesia ay napakagulo at walang tanda ng kaayusan, siguradong may isang huwad na lider o anticristo na namamahala. Sa bawat iglesia na pinamumunuan ng isang huwad na lider, lahat ng gawain ng iglesia ay ganap na magugulo—walang duda riyan. … Ano ang nangyayari kapag bulag ang mga tao sa gawaing kailangang gawin? (Hindi sila nagdadala ng pasanin.) Tumpak na sabihin na hindi sila nagdadala ng pasanin; masyado rin silang tamad at sabik sa kaginhawahan, nagpapahinga tuwing maaari, at sinisikap nilang iwasan ang anumang gampanin. Madalas isipin ng mga tamad na taong ito, ‘Bakit ba ako mag-aalalang masyado tungkol dito? Tatanda lang ako kaagad kapag masyado akong nag-aalala. Paano ako makikinabang sa paggawa niyan, at sa masyadong pagparoo’t parito, at pagpapakapagod nang husto? Ano ang mangyayari kung mapagod ako at magkasakit? Wala akong perang pampagamot. At sino ang mag-aalaga sa akin pagtanda ko?’ Ganito kapasibo at kaatrasado ang mga tamad na taong ito. Wala sila ni katiting na katotohanan, at wala silang nakikita nang malinaw. Malinaw na isang pangkat sila ng mga taong naguguluhan, hindi ba? Lahat sila ay magulo ang isip; hindi nila alintana ang katotohanan at wala silang interes dito, kaya paano sila maliligtas? Bakit laging walang disiplina at tamad ang mga tao, na para bang mga buhay na bangkay sila? Tinutukoy nito ang isyu sa kanilang kalikasan. May isang uri ng katamaran sa kalikasan ng tao. Anuman ang gampaning ginagawa ng mga tao, lagi nilang kailangan ng ibang tao para pangasiwaan at udyukan sila. Minsan, isinasaalang-alang ng mga tao ang laman, nasasabik sa pisikal na kaginhawahan, at palagi silang may itinatabi para sa kanilang sarili kung sakaling hindi mangyari ang plano nila—ang mga taong ito ay puno ng mga maladiyablong layunin at mga tusong pakana; talagang wala silang kuwenta. Hindi nila ginagawa palagi ang makakaya nila, kahit na mahalagang tungkulin ang kanilang ginagawa. Ito ay pagiging iresponsable at taksil” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 26). “Ang lahat ng huwad na lider ay hindi kailanman gumagawa ng totoong gawain. Kumikilos sila na parang ang kanilang papel sa pamumuno ay isang opisyal na posisyon, tinatamasa ang mga pakinabang ng katayuan, at ang tungkuling nararapat nilang gampanan at ang gawaing nararapat nilang gawin bilang isang lider ay itinuturing nilang isang hadlang, tulad ng isang abala. Sa puso nila, nag-uumapaw ang pagtutol nila sa gawain ng iglesia: Kapag hiniling sa kanila na magsuperbisa sa gawain at alamin kung anong mga isyu ang umiiral sa loob nito na kinakailangang masubaybayan at malutas, sila ay napupuno ng pag-aatubili. Ito ang gawain na dapat ginagawa ng mga lider at manggagawa, ito ang trabaho nila, pero hindi nila ito ginagawa—at ayaw nilang gawin ito—kaya bakit gusto pa rin nilang maging mga lider o manggagawa? Ginagawa ba nila ang kanilang tungkulin para isaalang-alang ang mga layunin ng Diyos, o para maging isang opisyal at magtamasa ng mga pakinabang ng katayuan? Kung naging lider lang sila para magkaroon sila ng opisyal na posisyon, hindi ba’t kawalang kahihiyan iyon? Ang mga taong ito ang may pinakamabababang karakter, wala silang dignidad, at wala silang kahihiyan. Kung gusto nilang magtamasa ng kaginhawahan ng laman, dapat silang magmadaling bumalik sa mundo, at makipaglaban, puwersahang kumuha, at sumunggab ayon sa kakayahan nila, at walang makikialam doon. Ang sambahayan ng Diyos ay isang lugar para sa hinirang na mga tao ng Diyos para gawin ang mga tungkulin nila at sambahin Siya; isa itong lugar para hangarin ng mga tao ang katotohanan at magtamo ng kaligtasan. Hindi ito isang lugar para magpakasasa ang sinuman sa kaginhawahan ng laman, lalong hindi ito isang lugar na nagtutulot sa mga tao na mamuhay na parang mga prinsipe. Walang kahihiyan ang mga huwad na lider, hindi sila tinatablan ng hiya, at wala silang katwiran. Anumang partikular na gawain ang nakatalaga sa kanila, hindi nila ito sineseryoso, at binabalewala nila ito; bagama’t napakaganda ng mga salitang isinasagot nila, hindi sila gumagawa ng anumang totoo. Hindi ba’t imoral ito? … Anumang gawain ang ginagawa ng ilang tao o anumang tungkulin ang ginagampanan nila, hindi sila mahusay roon, hindi nila ito kayang pasanin, hindi nila kayang tuparin ang anuman sa mga obligasyon o responsabilidad na nararapat tuparin ng tao. Hindi ba basura sila? Karapat-dapat pa rin ba silang tawaging tao? Maliban sa mga utu-uto, walang kakayahan sa pag-iisip, at may mga pisikal na kapansanan, mayroon bang nabubuhay na hindi nararapat gawin ang kanilang mga tungkulin at tuparin ang kanilang mga responsabilidad? Ngunit ang ganitong uri ng tao ay palaging tuso at nagpapakatamad, at ayaw tuparin ang kanilang mga responsabilidad; ang pahiwatig ay na hindi nila nais na maging isang marapat na tao. Binigyan sila ng Diyos ng oportunidad na maging tao, at binigyan Niya sila ng kakayahan at mga kaloob, subalit hindi nila magamit ang mga ito sa paggawa ng kanilang tungkulin. Wala silang ginagawa, ngunit nais nilang lasapin ang kasiyahan sa bawat pagkakataon. Angkop bang tawaging tao ang gayong tao? Anumang gawain ang ibigay sa kanila—mahalaga man iyon o pangkaraniwan, mahirap o simple—lagi silang pabasta-basta at tuso, at nagpapakatamad. Kapag nagkakaroon ng mga problema, sinisikap nilang ipasa ang kanilang responsabilidad sa ibang mga tao, hindi sila umaako ng pananagutan, at nais nilang patuloy na mamuhay na parang mga linta. Hindi ba mga walang-silbing basura sila?” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 8). Talagang nasaktan ako sa mga salita Niya. Sa lahat ng panahong iyon, detalyadong nagbabahagi ang Diyos sa mga responsabilidad ng mga lider at manggagawa, pero hindi ako nakapasok sa lahat ng ito. Nagpapabaya ako, nagiging iresponsable, nagpapakasasa sa laman, at walang nakukuhang resulta sa tungkulin ko. Ako ang walang kuwentang linta na inilalantad ng Diyos. Nang inaasikaso ko ang problema ni Xinyue, alam na alam kong hindi nalutas ang isyu, pero tuso ko lang na ginawa ang anumang hindi makaaabala sa akin. Napagtanto ko na madalas akong hindi epektibo sa tungkulin ko dahil tamad ako at inaalala lang ang sarili kong kaginhawahan. Noong una, kapag nahihirapan ang iba sa kanilang pagbabahagi ng ebanghelyo, o hindi sigurado sa ilang prinsipyo, nakikipagbahaginan ako sa kanila para malutas ang mga isyung ito. Pero dahil mabagal umusad at may mga kumplikadong isyu ang ilan, pakiramdam ko ay masyadong nakapapagod na tulungan sila. Kinailangan kong maghanap at magnilay, at matiyagang magbahagi sa kanila, pero iniwasan ko iyon, nilulutas lang ang mga halatang isyu at isinasantabi ang mahihirap. Minaliit ko ang malalaking problema at binalewala ko ang maliliit. Kaya maraming isyu ang hindi kailanman nalutas. Binigyang-layaw ko ang laman nang hindi talaga inaayos ang mga bagay-bagay. At kaya, matagal na walang pag-usad ang gawain ng ebanghelyo. Lahat iyon ay dahil likas akong tamad, pinahahalagahan ang laman, at hindi tapat o responsable sa tungkulin ko. Naisip ko ang mga salita ng Diyos: “Ito ay isang seryosong kapabayaan sa tungkulin! Nawala na sa inyo ang saloobin at responsabilidad sa inyong mga tungkulin na dapat na tinataglay ninyo bilang mga lider at manggagawa” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 26). “Angkop bang tawaging tao ang gayong tao?” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 8). Hindi. Isa akong lider, kaya responsabilidad kong gawin ang lahat ng makakaya ko para malutas ang mga isyung nakikita ko. Pero ayokong tahakin ang tamang landas—palagi kong iniisip ang sariling kaginhawahan. Sa tuwing kailangan kong gumawa ng tunay na pagkilos o gawain, umaatras ako. Napinsala nito ang gawain ng iglesia at ang buhay pagpasok ng mga kapatid. Lubhang pabaya ang paggawa sa tungkulin ko nang ganoon! Naisip ko kung paano, sa gawain ng Diyos sa mga huling araw para lutasin ang katiwalian ng tao, nagpahayag Siya ng milyun-milyong salita, nagpapaalala at nagpapayo, humahatol at nagpaparusa, nagbababala at naglalantad, gamit ang lahat ng paraan para makapagbahagi sa atin nang masinsinan para makaunawa tayo at makapasok sa katotohanan. Para iligtas ang sangkatauhan, na labis na ginawang tiwali ni Satanas, nag-alala at nagdusa Siya nang labis, nagsikap nang husto at nagbayad ng malaking halaga. Pero habang tinatamasa ang panustos ng napakaraming katotohanan mula sa Diyos, tinanggap ko ang isang mahalagang gawain sa iglesia nang hindi iniisip na suklian ang pagmamahal Niya. Hindi ako nagdusa nang kaunti o nagbayad ng kaunting halaga para sa tungkulin ko. Sa sandaling kinailangan kong seryosong kumilos at gumawa ng tunay na gawain, tumakas ako. Palagi kong gusto ang mga gantimpala at pagpapala ng Diyos kapalit ng kaunting pagsisikap. Napakamakasarili ko at ubod ng sama, walang konsensiya at katwiran. Sa puntong iyon, sa wakas nakita ko na ang palaging pag-iisip sa laman at pananabik sa ginhawa ay pamumuhay nang walang dignidad at pagiging di-maaasahan. Isa akong tamad at huwad na lider. Ang paggawa sa tungkulin ko nang ganoon ay nagbigay sa akin ng pansamantalang ginhawa, pero patuloy akong nawawalan ng pagkakataong makamit ang katotohanan dahil sa katamaran ko, at sa huli ay ititiwalag ako ng Diyos. Nag-iipon ako nang kaunti pero nawawalan nang malaki, napakahangal ko! Naisip ko ang isang bagay na sinasabi ng Bibliya: “At ang kasaganaan ng mga hangal ang wawasak sa kanila” (Kawikaan 1:32). May kilala akong ilang kapatid na natanggal dahil lagi nilang iniisip ang laman at ginhawa, nang hindi gumagawa ng tunay na gawain. Ang pagnanasa sa ginhawa ay kinasusuklaman ng Diyos, at makasisira pa sa pagkakataon nating maligtas. Ang Diyos ay banal at matuwid at sinusuri Niya ang mga layunin ko sa tungkulin ko. Hindi ko puwedeng patuloy na gampanan ang tungkulin ko nang ganoon. Ang sambahayan ng Diyos ay hindi lugar para magnasa ako ng kaginhawahan ng laman, ito ang lugar para gawin ko ang tungkulin ko at isagawa ang katotohanan. Dahil tinanggap ko ang tungkuling iyon, dapat kong ibigay ang lahat sa paggawa nito nang maayos. Nagdasal ako sa Diyos sa pagsisisi: “Diyos ko, salamat sa pagsasaayos ng sitwasyong ito para ipakita sa akin na nagnasa ako ng kaginhawahan ng laman sa tungkulin ko at hindi naging responsable. Mula ngayon, gusto kong gawin ang aking makakaya para talagang gumawa sa tungkulin ko.”

Pagkatapos niyon, sa pamamagitan ng pagbabasa ng mga salita ng Diyos, paghahanap at pagninilay, nakita ko na nagkikimkim ako ng isa pang maling pananaw. Sabi ng Makapangyarihang Diyos: “Kailangang maunawaan ng mga lider at manggagawa ang mga superbisor ng mahalagang gawain, ang mga direktor ng ebanghelyo, bawat lider ng pangkat, mga direktor ng mga pangkat na gumagawa ng pelikula, at iba pa, mula sa iba’t ibang sanggunian at mas mahigpit na obserbahan at suriin ang mga taong ito bago sila makatiyak sa mga ito. Sa pamamagitan lamang ng maingat na pagtatalaga ng mga tungkulin sa mga tao sa ganitong paraan sila makatitiyak na angkop ang mga pagsasaayos, at na magiging epektibo ang mga tao sa tungkulin ng mga ito. Sinasabi ng ilang tao, ‘Maging ang mga walang pananampalataya ay nagsasabing, “Huwag pagdudahan ang mga taong kinukuha mo sa trabaho, at huwag mong kuhain sa trabaho ang mga taong pinagdududahan mo.” Bakit lubhang walang tiwala ang sambahayan ng Diyos? Lahat sila ay mga mananampalataya; gaano ba sila kasama? Hindi ba’t mabubuting tao silang lahat? Bakit sila kailangang unawain, pangasiwaan, at obserbahan ng sambahayan ng Diyos?’ Tama ba ang mga salitang ito? May problema ba sa mga ito? (Mayroon.) Naaayon ba sa mga prinsipyo ang malalimang pag-unawa at pag-obserba sa isang tao, at pakikisalamuha sa kanila nang malapitan? Ganap na naaayon ito sa mga prinsipyo. Sa aling mga prinsipyo ito naaayon? (Ikaapat na aytem ng mga responsabilidad ng mga lider at manggagawa: ‘Alamin palagi ang sitwasyon ng mga superbisor ng iba’t ibang gawain at ng mga tauhan na responsable sa iba’t ibang mahalagang trabaho, at agad na baguhin ang kanilang mga tungkulin o tanggalin sila kung kinakailangan, upang maiwasan o mabawasan ang mga kawalan na dulot ng paggamit sa mga taong hindi angkop, at matiyak ang kahusayan at maayos na pag-usad ng gawain.’) Magandang gawing pamantayan ito, ngunit ano ang tunay na dahilan sa paggawa nito? Ito ay dahil ang mga tao ay may mga tiwaling disposisyon. Ngayon, bagama’t maraming taong gumagawa ng tungkulin, iilan lamang ang naghahangad ng katotohanan. Napakakaunting tao ang naghahangad sa katotohanan at pumapasok sa realidad habang ginagawa nila ang kanilang tungkulin; para sa karamihan, wala pa ring mga prinsipyo sa paraan ng paggawa nila ng mga bagay-bagay, hindi pa rin sila mga taong tunay na nagpapasakop sa Diyos; ipinapahayag lamang nila na mahal nila ang katotohanan, at handa silang hangarin ang katotohanan, at handa silang magsumikap para sa katotohanan, subalit wala pa ring nakakaalam kung hanggang kailan tatagal ang kanilang determinasyon. Ang mga taong hindi naghahangad sa katotohanan ay malamang na magbunyag ng kanilang mga tiwaling disposisyon anumang oras o saanmang lugar. Wala silang anumang pagpapahalaga sa responsabilidad sa kanilang tungkulin, madalas silang pabasta-basta, kumikilos sila ayon sa gusto nila, at ni wala silang kakayahang tumanggap ng pagpupungos. Sa sandaling sila ay maging negatibo at mahina, may tendensiya silang tumalikod sa kanilang tungkulin—madalas itong mangyari, wala nang ibang mas karaniwan pa rito; ganoon kumilos ang lahat ng hindi naghahangad ng katotohanan. Kaya nga, kapag hindi pa nakakamit ng mga tao ang katotohanan, hindi sila maaasahan at mapagkakatiwalaan. Ano ang ibig sabihin ng hindi sila mapagkakatiwalaan? Ang ibig sabihin niyon ay na kapag nahaharap sila sa mga paghihirap o balakid, malamang na mabuwal sila, at maging negatibo at mahina. Mapagkakatiwalaan ba ang isang taong madalas maging negatibo at mahina? Talagang hindi. Ngunit iba ang mga taong nakakaunawa sa katotohanan. Ang mga taong tunay na nakakaunawa sa katotohanan ay malamang na mayroong may-takot-sa-Diyos na puso, at pusong nagpapasakop sa Diyos, at ang mga tao lamang na may-takot-sa-Diyos na puso ang mga taong mapagkakatiwalaan; ang mga taong walang may-takot-sa-Diyos na puso ay hindi mapagkakatiwalaan. Paano dapat harapin ang mga taong walang may-takot-sa-Diyos na puso? Siyempre, dapat silang bigyan ng mapagmahal na tulong at suporta. Dapat silang subaybayan nang mas madalas habang ginagawa nila ang kanilang tungkulin, at mas tulungan at turuan; saka lamang magagarantiyahan na gagawin nila nang epektibo ang kanilang tungkulin. At ano ang layon ng paggawa nito? Ang pangunahing layon ay ang itaguyod ang gawain ng sambahayan ng Diyos. Ang pangalawa rito ay para agad na matukoy ang mga problema, para agad silang matustusan, masuportahan, o mapungusan, na itinatama ang kanilang mga paglihis, at pinupunan ang kanilang mga pagkukulang at kapintasan. Kapaki-pakinabang ito sa mga tao; walang masamang hangarin dito. Ang pangangasiwa sa mga tao, pagmamasid sa kanila, pagsisikap na maunawaan sila—lahat ng ito ay para tulungan silang pumasok sa tamang landas ng pananalig sa Diyos, para bigyan sila ng kakayahang gawin ang kanilang tungkulin ayon sa hinihingi ng Diyos at ayon sa prinsipyo, upang hindi sila magdulot ng mga panggugulo o pagkagambala, at upang pigilan silang gumawa ng walang saysay na gawain. Ang layon ng paggawa nito ay ganap na tungkol sa pagpapakita ng responsabilidad sa kanila at sa gawain ng sambahayan ng Diyos; walang masamang hangarin dito” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 7). Ipinapakita sa atin ng mga salita ng Diyos ang isa sa mga prinsipyong dapat isagawa sa gawain natin. Dapat nating bantayang mabuti ang mga kapatid na responsibilidad natin, lalo na iyong mga gumagawa ng napakahalagang gawain, dahil lahat ay may tiwaling disposisyon at walang katotohanang realidad, at hindi maiwasang gumawa ng mga bagay dahil sa katiwalian. Hindi tayo puwedeng bulag na magtiwala sa sinuman o pabayaan ang gawain—ipinapakita nun na iresponsable tayo sa gawain natin. Ganoon na ganoon ako. Kung minsan, tinukoy ng iba ang mga isyu ko, at sa sandaling iyon, naging determinado akong magbago, pero madalas ay isa lang itong bugso ng kasiglahan. Nang kinailangan ko na talaga itong aksyunan, napigilan pa rin ako ng mga tiwaling disposisyon, hindi maisagawa ang katotohanan. Kaya kinailangan ko ang pangangasiwa at tulong ng iba, para mas makapagsagawa at makapasok. Lahat ay may mga pagkukulang at hindi kayang unawain ang mga katotohanang prinsipyo, kaya hindi maiiwasang lumitaw ang ilang isyu o pagkalingat sa mga tungkulin natin, at kung minsan ay nagpapakita tayo ng katiwalian at mapagmatigas na kumikilos. Sa mga panahong iyon, dapat mangasiwa at magsubaybay ang mga lider, magkaroon ng malalim na pagkaunawa sa takbo ng mga tungkulin ng mga tao, makita ang mga problema at ayusin ang mga paglihis, at pigilan ang pinsalang dumarating sa gawain ng iglesia. Pero talagang naging bulag ako at hangal. Nakita ko na mukhang aktibo si Xinyue sa tungkulin niya at mahusay sa gawain ng ebanghelyo, kaya hindi ako nag-alala sa kanya. Ibinigay ko sa kanya ang gayon kahalagang gawain at hindi ko na ito pinag-isipan pa. Nabanggit ng kapareha ko na may mga problema sa grupo, pero hindi ko sineryoso ang mga ito. Nang malaman kong mayabang si Xinyue at hindi nakikipagtulungan nang maayos sa iba, hindi ko ito detalyadong sinuri. Naisip ko na dahil siya ang lider ng grupo, maghahanap at papasok siya pagkatapos ng ilang payo, at hindi ko na kailangang mag-alala tungkol dito. Pero lubusang naiiba sa inakala ko ang mga nangyari. Ang taong pinakatiwala ako ang nagkaroon ng mga pinakamalubhang problema. Dahil sa kanyang mayabang na disposisyon, napipigilan ang iba at hindi magawa nang normal ang kanilang mga tungkulin. Lahat ito ay dahil sa hindi ko paggawa ng tunay na gawain at hindi pagtanaw sa mga bagay-bagay at mga tao gamit ang mga salita ng Diyos. Sinuri namin ang gawain ng grupong iyon kalaunan at nalaman na mayroon pa rin itong ilang problema. Nakakuha sila ng maraming tao sa pamamagitan ng pagpapalaganap sa ebanghelyo, pero hindi nakaayon sa mga prinsipyo ang ilan sa mga baguhang iyon. Walang mabuting pagkatao ang ilan at kinailangan silang alisin, na hindi lang nag-aksaya ng mga rekurso, kundi naging isang abala rin sa iglesia. Habang mas sinusubaybayan ko ang gawain nila, mas marami akong nakikitang partikular na mga problema, at mas lalo kong nakikita na hindi ako gumagawa ng totoong gawain noon. Tinignan ko lang ang ibabaw—noong tila umuusad nang maayos ang gawain, inakala kong walang nagkakaproblema sa kanilang tungkulin. Masyadong mababaw kong tinitingnan ang mga bagay-bagay. Nakita ko kung gaano kakalunus-lunos na hindi ko naunawaan ang katotohanan, at binalaan ang sarili ko na, sa hinaharap, kailangan kong tingnan ang mga bagay-bagay ayon sa katotohanan, tuparin ang mga responsabilidad ko, at pamahalaan ang gawain ng mga nasa pangangasiwa ko. Naramdaman ko rin kung gaano kahalaga ang hinihingi ng Diyos na gumawa ng detalyadong gawain ang mga lider sa personal. Tunay na tinutulungan tayo nito tungo sa landas ng paggawa ng mga tungkulin natin sa paraang naaayon sa pamantayan.

Nabasa ko ang marami pang salita ng Diyos pagkatapos niyon: “Kung talagang may kahusayan ka, tunay mong nauunawaan ang mga propesyonal na kasanayang saklaw ng iyong responsabilidad, at hindi ka isang tagalabas sa iyong propesyon, isang parirala lamang ang kailangan mong sundin, at magagawa mo nang maging tapat sa iyong tungkulin. Aling parirala? ‘Isapuso mo ito.’ Kung isinasapuso mo ang mga bagay-bagay, at isinasapuso mo ang mga tao, magagawa mong maging tapat at responsable sa iyong tungkulin. Madali bang isagawa ang pariralang ito? Paano mo ito isasagawa? Hindi ito nangangahulugan ng paggamit ng iyong mga tainga para makinig, o ng iyong isipan para mag-isip—ibig sabihin nito ay paggamit ng puso mo. Kung tunay na magagamit ng isang tao ang puso niya, kapag may nakita ang mga mata niya na isang tao na ginagawa ang isang bagay, kumikilos sa isang paraan, o may partikular na pagtugon sa isang bagay, o kapag naririnig ng kanyang mga tainga ang mga opinyon o argumento ng ilang tao, sa paggamit ng kanyang puso para pagnilayan at pag-isipan ang mga bagay na ito, papasok sa kanyang isipan ang ilang ideya, pananaw, at saloobin. Ang mga ideya, pananaw, at saloobing ito ay bibigyan siya ng malalim, partikular, at tamang pagkaunawa sa tao o bagay, at kasabay nito, magpapausbong ito ng mga angkop at tamang paghusga at prinsipyo. Tanging kapag may mga pagpapamalas ang isang tao ng paggamit sa kanyang puso nangangahulugan na siya ay tapat sa kanyang tungkulin” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 7). Ipinakita sa akin ng mga salita ng Diyos ang isang landas ng pagsasagawa. Para magawa nang maayos ang tungkulin ko, kailangan kong matutong maging maasikaso at responsable. Kailangan kong gumawa ng totoong aksyon para lahat ng nakikita at naririnig ko ay pumasok sa puso ko, at para matuklasan ang mga problema sa tungkulin ko. Kung hindi, iniraraos ko lang ang gawain, bulag sa anumang mga problema. Kailangan ko ring gawin ang lahat ng makakaya ko para lutasin ang mga problemang nakita ko, humingi ng tulong sa mga nakatataas kapag hindi ko kayang ayusin ang isang bagay, gawin at kamtin ang anumang makakaya ko, tuparin ang aking mga responsibilidad, magkaroon ng malinis na konsensiya, at tanggapin ang pagsusuri ng Diyos. Hindi ako puwedeng umasa sa mga kuru-kuro at imahinasyon ko sa aking tungkulin. Kailangan kong sundin ang mga katotohanang prinsipyo at mga hinihingi ng Diyos hanggang sa malutas ang mga problema. Kahit marami pa ring isyu sa trabaho namin, kailangan kong gawin ang aking makakaya para lutasin ang mga ito, at gaano man kaayos ang naging takbo nito, kailangan ko munang matutong isapuso ito at tuparin ang mga responsabilidad ko. Mahalaga ang gawain ng ebanghelyo sa sambahayan ng Diyos, at sa kritikal na oras na ito ng pangwakas na panahon, kung patuloy kong gagawin nang basta-basta ang tungkulin ko, hahanapin ang ginhawa at poprotektahan ang sariling mga interes, magiging isang makasarili at kasuklam-suklam na paraan iyon ng pamumuhay. Kaya’t nagdasal ako sa Diyos, “Diyos ko, maliit ang tayog ko at wala akong mahusay na kakayahan, pero gusto kong ibuhos ang lahat sa tungkulin ko at magsagawa ayon sa mga hinihingi Mo.”

Kalaunan, natuklasan ko na hindi gaanong epektibo ang gawain ng ebanghelyo ng iglesia, unang-una dahil bago ang ilan sa mga manggagawa sa ebanghelyo at hindi malinaw sa kanila ang mga katotohanan tungkol sa pagpapatotoo sa gawain ng Diyos. Kaya isinaayos kong pumunta si Li Mei roon para bigyan sila ng aktuwal na tagubilin. Noong una, gumugugol ako ng oras sa pagsusuri sa mga kuru-kurong panrelihiyon ng mga potensyal na tatanggap ng ebanghelyo at pag-unawa sa mga isyu ng mga tagapag-ebanghelyo kasama si Li Mei. Pero kalaunan, nang maging abala ang sarili kong gawain, naisip kong ipasa ang lahat ng problemang iyon kay Li Mei, para hindi ko na ito masyadong alalahanin. Nang maisip ko iyon, nakonsensiya ako. Hindi maayos ang takbo ng gawain ng ebanghelyo, at gusto itong talakayin ni Li Mei sa akin pagkatapos niyang pumunta roon at malaman ang mga isyung iyon, pero gusto kong ipasa ang mahirap na gawaing iyon sa kanya, gaya ng isang administrador. Kasuklam-suklam iyon. Kaya’t nagdasal ako sa Diyos at sinadya kong maghimagsik laban sa laman. Nang bigyan ako ni Li Mei ng puna sa mga isyu, aktuwal akong nakilahok, nakikipagbahaginan sa kanya at hinahanap ang katotohanan para malutas ang mga problemang iyon. Sa pamamagitan ng aktuwal na pakikipagtulungang ito, mas madali kong nakakamit ang pagkaunawa sa gawain at pag-usad ng grupo, at agad na nakikita at nalulutas ang mga problema at paghihirap ng mga manggagawa ng ebanghelyo. Nakita ko ang patnubay ng Diyos sa aktuwal na pagtutulungang ito. Unti-unting naunawaan ng ilang manggagawa ng ebanghelyo ang mga prinsipyo, naging mas mabunga ang gawain ng ebanghelyo, at agad na umako ng mga tungkulin ang ilang baguhan pagkatapos tanggapin ang bagong gawain ng Diyos. Bagaman kamakailan ay gumugugol ako ng mas maraming oras at lakas, kapag talagang isinasapuso ko ang tungkulin ko, hindi ito mahirap o nakapapagod. Sa totoo lang, nasangkapan ako ng higit pang mga katotohanang prinsipyo, at sa tahimik na pagdarasal sa Diyos at paghahanap kapag nagkakaproblema, mas naging malapit ako sa Diyos at mas nakatutok sa tungkulin ko. Marami pa rin akong pagkukulang sa tungkulin ko. Malayo pa rin ako para maisagawa ito nang sapat sa paraang naaayon sa pamantayan. Pero sa pamamagitan ng aking mga karanasan, napagnilayan at natutuhan ko ang isyu ko ng hindi paggawa ng tunay na gawain, at nagkaroon ako ng direksiyon kung paano ko dapat gawin ang tungkulin ko sa hinaharap. Lahat ng nakamit ko ay dahil sa kaliwanagan at patnubay ng mga salita ng Diyos.


5. Ang Pagbabahaginan ay Dapat Bukas sa Puso

Ni Julia, Poland

Sa simula ng 2021, tinanggap ko ang gawain ng Makapangyarihang Diyos sa mga huling araw. Aktibo akong dumadalo sa mga pulong at nagbabasa ng salita ng Diyos, at pagkaraan ng mahigit dalawang buwan, nahalal ako bilang diyakono ng pagdidilig. Mayroon kaming pulong ng mga diyakono tuwing Sabado’t Linggo para talakayin ang mga problema at suliranin na nararanasan namin sa aming mga tungkulin at magbahaginan sa aming nakamit, kung anong katiwalian ang inilantad namin, at kung paano namin ito pinagnilayan at naunawaan sa pamamagitan ng salita ng Diyos. Bago ang bawat pulong, labis akong kinakabahan at nag-iisip nang matagal, dahil hindi ko alam kung ano ang sasabihin sa mga lider ng iglesia at iba pang mga diyakono. Nag-aalala ako tungkol sa paglalahad ng aking katiwalian at mga pagkukulang, dahil natatakot akong sumama ang tingin nila sa akin. Halimbawa: Kasisimula ko lang magdilig ng mga baguhan. Wala akong maraming alam, at wala akong karanasan. Nag-aalala ako na hindi ako magugustuhan ng mga baguhan at iisipin nilang hindi ko sila madidiligan nang maayos, kaya ayaw ko na sa tungkuling ito. Pero ayaw kong magtapat tungkol sa kalagayan ko sa pulong ng mga diyakono, dahil nag-aalala ako na kung magtatapat ako, iisipin ng mga kapatid na kulang ako sa abilidad na makipagbahaginan sa mga bagong mananampalataya. Saka, wala rin akong pasensya sa ilang baguhan, at ayaw kong sabihin ito, dahil nag-aalala ako na kung babanggitin ko ito sa pagpupulong, iisipin nilang masama ang pagkatao ko. Pero kung wala akong sasabihin, baka isipin nilang mas mahina ang kakayahan ko kaysa sa iba. Ayokong ipahiya ang sarili ko o hamakin nila ako. Matapos pag-isipan ito, sa huli ay nakapagpasya akong magsabi na lang sa kanila ng isang hindi mahalaga at hindi gaanong kahiya-hiyang bagay, gaya ng tamad ako, na problema ng karamihan sa mga tao. Sa ganoong paraan, hindi ako magmumukhang mas mababa sa iba.

At kaya, sa pulong, tinanong ako ng isang lider ng iglesia tungkol sa mga karanasan ko noong panahong ito, at kung anong kaalaman ang natamo ko tungkol sa aking mga tiwaling disposisyon, at nakipagbahaginan ako ayon sa pinlano ko. Nang matapos ako, nakahinga ako nang maluwag, pero hindi ako napalagay sa kaalamang hindi ko sinabi ang totoo, at na labag sa mga layunin ng Diyos ang ginawa ko. Naisip ko ang mga salita ng Panginoong Jesus: “Ang magiging pananalita ninyo ay, ‘Oo, oo; Hindi, hindi’: sapagkat ang humigit pa rito ay buhat sa masama” (Mateo 5:37). “Katotohanang sinasabi Ko sa inyo, ‘Malibang kayo’y magsipanumbalik, at maging tulad sa maliliit na bata, sa anumang paraan ay hindi kayo magsisipasok sa kaharian ng langit’” (Mateo 18:3). Nang maisip ang sinasabi ng Diyos, labis akong nakonsensiya. Ang mga kasinungalingan ay nagmumula kay Satanas, at ito ay masasama. Mahal ng Diyos ang matatapat, at ang matatapat na tao lang ang makapapasok sa kaharian ng langit. Ang mga sinungaling at mapagpaimbabaw ay hindi makapapasok sa kaharian ng Diyos. Ang mga ganoong tao ay kinasusuklaman ng Diyos, at tiyak na ititiwalag sila ng Diyos sa bandang huli. Labis akong nabalisa, at natakot akong itaboy ako ng Diyos. Nanalangin ako sa Diyos at hiniling na gabayan Niya ako sa pagiging isang matapat na tao. Napagpasyahan kong sabihin ang totoo sa susunod na pagpupulong at magtapat tungkol sa aking katiwalian. Pero nang dumating ang oras, wala pa rin akong lakas ng loob na sabihin iyon. Nag-alala ako na kung magsalita ako tungkol sa aking katiwalian at mga pagkukulang, iisipin ng mga kapatid ko na mas tiwali ako sa kanila. Parang napakahirap sa akin na sabihin ang totoo at ginusto ko pang huminto sa pagdalo sa mga pulong ng diyakono sa kadahilanang iyon. Pero nag-alala ako na tatanungin ako ng mga kapatid kung bakit hindi ako pumunta, at tapos hindi ko alam kung anong sasabihin. Habang mas iniisip ito, mas lalong nagtalo ang kalooban ko at lalo akong naging miserable. Hindi ko alam ang gagawin. Sa isang pulong, nagbabahaginan ang mga kapatid tungkol sa mga kaalamang batay sa karanasan nila gaya ng dati, at hindi ko talaga alam kung anong sasabihin, kaya tahimik na lang akong nakinig. Dismayado ako sa sarili ko, palagi akong nagkukunwari at nabibigong isagawa ang katotohanan nang paulit-ulit. Ni hindi ako makapagsalita ng isang matapat na salita. Naging miserable ako, kaya nanalangin ako sa Diyos, hinihiling sa Kanya na akayin ako palabas ng kalagayang ito.

Kalaunan, nabasa ko ang siping ito ng salita ng Diyos: “Dapat mong hanapin ang katotohanan upang malutas ang anumang problemang lumilitaw, anuman iyon, at huwag magbalatkayo o magkunwari para sa iba sa anumang paraan. Ang iyong mga kamalian, iyong mga kakulangan, iyong mga kasalanan, iyong mga tiwaling disposisyon—maging ganap na bukas tungkol sa lahat ng ito, at magbahagi tungkol sa lahat ng ito. Huwag mong itago ang mga ito. Ang pagkatutong buksan ang iyong sarili ang unang hakbang tungo sa buhay pagpasok, at ito ang unang sagabal, na siyang pinakamahirap daigin. Kapag nalampasan mo na ito, madali nang pumasok sa katotohanan. Ano ang ipinahihiwatig ng paggawa sa hakbang na ito? Nangangahulugan ito na binubuksan mo ang puso mo at ipinapakita ang lahat ng nasa loob mo, mabuti o masama, positibo o negatibo; inilalantad ang iyong sarili para makita ng iba at ng Diyos; walang itinatago sa Diyos, walang pinagtatakpan, walang ikinukubling anuman, walang panlilinlang at panloloko, at bukas at tapat din maging sa ibang mga tao. Sa ganitong paraan, nabubuhay ka sa liwanag, at hindi ka lamang susuriing mabuti ng Diyos, kundi makikita rin ng ibang mga tao na kumikilos ka nang may prinsipyo at may antas ng kalinawan. Hindi mo kailangang gumamit ng anumang mga pamamaraan para protektahan ang iyong reputasyon, imahe, at katayuan, ni hindi mo kailangang pagtakpan o ikubli ang iyong mga pagkakamali. Hindi mo kailangang makisangkot sa mga walang saysay na pagsisikap na ito. Kung mapapalagpas mo ang mga bagay na ito, labis kang mapapahinga, mamumuhay ka nang hindi napipigilan o walang pasakit, at mamumuhay ka nang lubusan sa liwanag” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Naunawaan ko mula sa salita ng Diyos na hinding-hindi natin dapat pagtakpan ang sarili nating mga tiwaling kalagayan. Dapat nating dalhin ito sa harap ng Diyos at manalangin, magnilay, subukang unawain ang sarili natin, at buksan ang ating puso para ilantad ang ating katiwalian sa mga kapatid para hanapin ang katotohanan. Makatutulong ito sa atin na mas maunawaan ang sarili natin at malutas ang ating mga tiwaling disposisyon. Pero para mapanatili ang aking reputasyon, ayaw kong magtapat tungkol sa katiwalian at mga suliranin ko, ni hindi ko ginustong hanapin ang katotohanan kasama ang mga kapatid. Palagi kong isinasara ang puso ko para walang makahalata sa akin, pero wala akong nahanap na kaginhawahan sa pamumuhay sa dilim. Natanto kong hindi na ako puwedeng magpatuloy nang ganito, at na dapat kong isagawa ang salita ng Diyos, magtapat tungkol sa aking kalagayan sa mga kapatid, at humingi ng kanilang tulong. Pagkatapos lang ng pulong, isang kapatid ang lumapit sa akin para ikuwento ang kanyang karanasan kamakailan. Naisip kong maganda itong pagkakataon para magtapat at hanapin ang katotohanan, pero medyo nahihiya pa rin ako, dahil hindi ko alam kung ano ang iisipin niya sa akin. Nag-alala akong baka sabihin niya na isa akong hindi matapat na tao. Kaya nanalangin ako sa Diyos, “Diyos ko, ayoko nang ikubli ang sarili ko. Ayoko nang itago ang totoo kong iniisip. Pagod na pagod na ako. O Diyos, gusto kong maging matapat na tao, kaya pakiusap gabayan Mo ako.” Pagkatapos kong magdasal, sinabi ko sa kapatid ang lahat ng bagay na hindi ako naglakas-loob na ipagtapat sa pulong. Pagkatapos kong magsalita, labis akong naginhawahan. Ibinahagi ng kapatid sa akin ang kanyang pagkaunawa, at pinadalhan ako ng isang sipi ng mga salita ng Diyos: “Ang pangunahing katangian ng isang taong mapanlinlang ay na hindi niya ipinagtatapat ang nilalaman ng kanyang puso para magbahagi kaninuman, at hindi siya nagtatapat kahit sa kanyang pinakamatalik na kaibigan. Lubha siyang imposibleng maintindihan. Sa katunayan, maaaring hindi naman matanda ang gayong tao, o maaaring wala pa siyang masyadong kaalaman sa mundo, at maaaring wala siyang gaanong karanasan, pero imposible siyang maintindihan. Napakatuso niya sa kabila ng kanyang edad. Hindi ba likas na mapanlinlang ang taong ito? Itinatago niya nang husto ang kanyang tunay na pagkatao na walang sinuman ang nakakahalata rito. Ilang salita man ang kanyang sabihin, mahirap matukoy kung alin ang totoo at alin ang hindi, at walang nakakaalam kung kailan siya nagsasabi ng totoo o kailan siya nagsisinungaling. Dagdag pa riyan, sanay na sanay siya sa pagpapanggap at paggamit ng maling argumento. Madalas ay itinatago niya ang katotohanan sa pamamagitan ng pagbibigay ng maling impresyon sa mga tao, kaya ang nakikita lang ng mga tao ay ang huwad niyang ipinapakita. Nagpapanggap siya bilang isang taong matayog, mabuti, matuwid, at taos-puso, bilang isang taong gusto at sinasang-ayunan ng iba, at sa huli, sinasamba at tinitingala siya ng lahat. Gaano katagal mo man nakakasama ang gayong tao, hindi mo malalaman kailanman kung ano ang kanyang iniisip. Ang kanyang mga pananaw at saloobin sa lahat ng klase ng tao, pangyayari, at bagay ay nakatago sa kanyang puso. Hindi niya sinasabi ang mga bagay na ito kaninuman kahit kailan. Hindi siya nagbabahagi tungkol sa mga bagay na ito kahit sa kanyang pinakamalapit na katapatang-loob. Kahit kapag nagdarasal siya sa Diyos, maaaring hindi niya ipinagtatapat ang nilalaman ng kanyang puso o ang katotohanan tungkol sa mga ito. Hindi lang iyan, sinisikap niyang magpanggap bilang isang taong may mabuting pagkatao, na napaka-espirituwal at dedikado sa paghahanap sa katotohanan. Walang sinumang nakakakita kung anong klaseng disposisyon ang taglay niya at kung anong klase siyang tao” (Ang Salita, Vol. IV. Paglalantad sa mga Anticristo. Ikalabinlimang Aytem: Hindi Sila Naniniwala na Mayroong Diyos, at Itinatanggi Nila ang Diwa ni Cristo (Unang Bahagi)). Mula sa salita ng Diyos, napagtanto kong ang mga taong mapanlinlang ay hindi nakikipag-usap sa iba nang mula sa puso, ni hindi sila nagtatapat tungkol sa tunay nilang kalagayan sa iba. Sa halip, madalas silang nagtatago at nagkukunwari. Nakita kong tulad ako mismo ng ibinubunyag ng Diyos. Mula nang maging diyakono ng pagdidilig, nakita kong marami akong pagkukulang, at marami rin akong inilalantad na tiwaling disposisyon, at wala akong pagmamahal at pasensya para sa mga baguhan. Kailangan kong buksan ang puso ko at humanap ng mga solusyon sa mga problemang ito kasama ang mga kapatid. Pero nag-alala ako na kung sasabihin ko ang totoo, hahamakin nila ako at makikita nilang mas mababa ako, kaya ayaw kong sabihin sa kanila ang totoo kong kalagayan. Iniwasan ko ang mahahalagang bagay at sinabi sa kanila ang mga bagay na walang katuturan, o mga problemang sa tingin ko ay mayroon ang maraming tao. Ginawa ko ito para itago ang madilim kong pagkatao at ang aking kaloob-loobang iniisip. Para magkaroon ng magandang opinyon ang iba sa akin, nagpanggap ako at nagbigay ng maling impresyon. Nililinlang ko ang mga kapatid. Napakamapanlinlang at mapagpaimbabaw ko!

Kalaunan, pinadalhan ako ng kapatid ng isa pang sipi ng mga salita ng Diyos: “Sa katotohanan, alam ng mga tao kung bakit sila nagsisinungaling. Dahil sa pansariling pakinabang at pride, o para sa banidad at katayuan, sinusubukan nilang makipagkumpetensya sa iba at magpanggap. Gayunman, sa huli, ang kasinungalingan nila ay ibinubunyag at inilalantad ng iba, at napapahiya sila, at nasisira ang dignidad at karakter nila. Ang lahat ng ito ay dulot ng sobra-sobrang kasinungalingan. Masyado nang dumami ang mga kasinungalingan mo. Ang bawat salitang sinasabi mo ay may halo na at hindi sinsero, at ni isa ay hindi maituturing na totoo o tapat. Kahit na hindi mo nararamdamang napahiya ka kapag nagsisinungaling ka, sa kaibuturan, nakakaramdam ka ng kahihiyan. Inuusig ka ng konsensiya mo, at mababa ang pagtingin mo sa sarili mo, iniisip na, ‘Bakit nabubuhay ako nang kahabag-habag? Ganoon ba kahirap ang magsalita ng katotohanan? Kailangan bang magsinungaling ako para sa pride ko? Bakit sobrang nakakapagod ang buhay ko?’ Hindi mo kailangang mamuhay nang nakakapagod. Kung makakapagsagawa ka bilang isang tapat na tao, magagawa mong mamuhay nang maluwag, malaya, at libre. Gayunman, pinili mong itaguyod ang pride at banidad mo sa pamamagitan ng pagsisinungaling. Bunga nito, nakakapagod at miserable ang pag-iral mo, na ikaw mismo ang may gawa. Maaaring magkaroon ng pakiramdam ng pagmamalaki ang isang tao sa pamamagitan ng pagsisinungaling, ngunit ano ba ang pakiramdam ng pagmamalaki? Ito ay isang bagay na walang kabuluhan at ganap na walang halaga. Ang pagsisinungaling ay nangangahulugan ng pagkakanulo ng iyong karakter at dignidad. Tinatanggalan nito ng dignidad at karakter ang isang tao; hindi ito nakalulugod sa Diyos, at kinasusuklaman Niya ito. Ito ba ay kapaki-pakinabang? Hindi. … Kung ikaw ay isang taong nagmamahal sa katotohanan, titiisin mo ang iba’t ibang paghihirap upang maisagawa ang katotohanan. Kahit pa ang ibig sabihin nito ay pagsasakripisyo ng iyong reputasyon, katayuan, at pagtitiis ng pangungutya at pamamahiya ng iba, hindi mo ito iindahin—basta’t nagagawa mong isagawa ang katotohanan at palugurin ang Diyos, sapat na ito. Pinipili ng mga nagmamahal sa katotohanan na isagawa ang katotohanan at maging tapat. Ito ang tamang landas at ito ay pinagpapala ng Diyos. Kung hindi minamahal ng isang tao ang katotohanan, ano ang pinipili niya? Pinipili niyang gumamit ng mga kasinungalingan upang panindigan ang kanyang reputasyon, katayuan, dignidad, at karakter. Mas pipiliin niyang maging mapanlinlang, at kasuklaman at itakwil ng Diyos. Itinatakwil ng gayong tao ang katotohanan at ang Diyos. Pinipili niya ang sarili niyang reputasyon at katayuan; nais niyang maging mapanlinlang. Wala siyang pakialam kung nalulugod ang Diyos o hindi o kung ililigtas siya ng Diyos. Maliligtas pa rin ba ng Diyos ang gayong tao? Tiyak na hindi, dahil pinili niya ang maling landas. Makapamumuhay lang siya sa pamamagitan ng pagsisinungaling at pandaraya; makapamumuhay lamang siya ng buhay na puno ng pasakit dahil sa pagsisinungaling at pagtatakip sa mga ito at pagpipiga sa kanyang utak upang ipagtanggol ang sarili niya araw-araw. Kung iniisip mong maitataguyod ng kasinungalingan ang reputasyon, katayuan, banidad, at pride na hinahangad mo, lubos kang nagkakamali. Ang totoo, sa pamamagitan ng pagsisinungaling, hindi ka lang bigong mapanatili ang banidad at pride mo, at ang dignidad at karakter mo, kundi mas matindi pa, napapalagpas mo ang pagkakataong isagawa ang katotohanan at maging isang tapat na tao. Kahit na nagawa mong protektahan sa sandaling iyon ang iyong reputasyon, katayuan, banidad, at pride, isinakripisyo mo ang katotohanan at ipinagkanulo ang Diyos. Ibig sabihin nito ay ganap nang nawala sa iyo ang pagkakataon na mailigtas at maperpekto Niya, na siyang pinakamalaking kawalan at panghabang-buhay mong pagsisisihan. Hindi ito mauunawaan kailanman ng mga mapanlinlang” (Ang Salita, Vol. III. Ang mga Diskurso ni Cristo ng mga Huling Araw. Ang Isang Matapat na Tao Lamang ang Makapagsasabuhay ng Tunay na Wangis ng Tao). Matapos basahin ang salita ng Diyos, pinagnilayan ko ang aking sarili. Para mapanatili ang aking reputasyon at katayuan at maiwasang maliitin ng iba, bago ang bawat pagpupulong, labis-labis kong pinag-iisipan kung paano magbahagi sa pulong. Kung ipagtatapat ko ang tunay kong kalagayan, natatakot akong magkaroon ng masamang impresyon sa akin ang mga kapatid. Pero kung wala akong sasabihin, nag-aalala rin akong baka isipin ng mga kapatid ko na masama ako at hamakin ako. Sa desperasyon, ginusto kong takasan ang sitwasyong ito. Nakita ko na para mapanatili ang aking reputasyon at katayuan, labis-labis akong nag-iisip at piniling gawing miserable ang sarili ko kaysa magtapat, maging isang matapat na tao, at sabihin sa mga kapatid ang tunay kong kalagayan at mga suliranin. Sobrang mapanlinlang talaga ako! Napanatili ko man ang aking imahe sa isip ng mga tao sa maikling panahon, nawala naman ang dignidad ko, ang aking pagkakataong maging isang matapat na tao, at ang pagkakataon kong hanapin ang katotohanan. Pagod na pagod ako sa bawat pagpupulong, at wala akong maramdamang kaginhawahan. Ganap akong nakagapos sa aking tiwaling disposisyon. Ang mga kapatid ay dapat kumakain at umiinom ng salita ng Diyos sa mga pulong, at nagbabahaginan ng kanilang karanasan at kaalaman sa salita ng Diyos. Kung mayroon kaming mga problema o suliranin, maaari naming talakayin ang mga ito at lutasin nang sama-sama, at matuto mula sa mga kalakasan ng bawat isa. Sa ganitong paraan, madaling matamo ang gawain ng Banal na Espiritu at maunawaan ang katotohanan. Pero sa mga pulong, palagi kong iniisip kung ano ang sasabihin para hindi ako hamakin, para magkaroon ng magandang opinyon ang mga tao sa akin. Lahat ng iniisip ko ay nakatuon dito. Napakahirap at nakapapagod na mamuhay sa ganitong paraan.

Kalaunan, nabasa ko ito sa salita ng Diyos: “Nagagawa mo bang magtapat at sabihin kung ano talaga ang nasa puso mo kapag nakikipagbahaginan ka sa iba? Kung laging sinasabi ng isang tao kung ano ang tunay na nilalaman ng puso niya, kung magsasalita siya nang tapat, kung magsasalita siya nang diretsahan, kung siya ay taos, at hindi talaga pabaya habang gumaganap sa kanyang tungkulin, at kung kaya niyang isagawa ang katotohanang nauunawaan niya, may pag-asa ang taong ito na matamo ang katotohanan. Kung laging pinagtatakpan ng isang tao ang kanyang sarili at itinatago ang nilalaman ng kanyang puso para hindi iyon makita nang malinaw ninuman, kung nagbibigay siya ng maling impresyon para linlangin ang iba, siya ay nasa matinding panganib, siya ay nasa malaking gulo, magiging napakahirap para sa kanya na makamit ang katotohanan. Makikita ninyo sa pang-araw-araw na buhay ng isang tao at sa kanyang mga salita at gawa kung ano ang kanyang mga inaasam. Kung ang taong ito ay laging nagkukunwari, laging mahangin, hindi siya isang taong tumatanggap ng katotohanan, at ibubunyag siya at ititiwalag sa malao’t madali. … Ang mga taong hindi nagtatapat ng laman ng kanilang puso kahit kailan, na laging sinusubukang magkubli at magtago ng mga bagay-bagay, na nagpapanggap na sila ay kagalang-galang, na gustong tingalain sila ng iba, na hindi tinutulutan ang iba na lubos silang masukat, na nagnanais na hangaan sila ng iba—hindi ba’t hangal ang mga taong ito? Pinakahangal ang mga taong ito! Iyon ay dahil sa malao’t madali ay malalantad ang totoo tungkol sa mga tao. Anong landas ang kanilang tinatahak sa ganitong klase ng pag-uugali? Ito ang landas ng mga Pariseo. Nanganganib ba ang mga mapagpaimbabaw o hindi? Ito ang mga taong pinakakinasusuklaman ng Diyos, kaya sa tingin mo ba ay nanganganib ang mga ito o hindi? Lahat ng Pariseong iyon ay tumatahak sa landas tungo sa kapahamakan!” (Ang Salita, Vol. III. Ang mga Diskurso ni Cristo ng mga Huling Araw. Sa Pagbibigay ng Isang Tao ng Puso Niya sa Diyos, Makakamit Niya ang Katotohanan). Naunawaan ko mula sa mga salita ng Diyos na nais ng Diyos na tayo ay maging matatapat na tao, magsalita nang simple at diretso, hindi magsinungaling o manlinlang, at kapag nagbubunyag tayo ng katiwalian, dapat tayong magtapat at magsalita tungkol dito, para makita ng iba ang tunay nating iniisip. Ang pamumuhay sa ganitong paraan ay hindi nakapapagod, at mas madaling pumasok sa katotohanan at lumakad sa landas ng kaligtasan. Pero iyong mga palaging nagkukunwari, nagtatago, nagkukubli, at hindi ipinapakita sa iba ang kalagayan nila, ay lumalakad sa maling landas. Lalo lang silang nagiging mapagpaimbabaw, at kaya hindi kailanman magagawang lutasin ang kanilang mga tiwaling disposisyon. Ito ang daan patungo sa kapahamakan. Naisip ko ang mga Pariseo dalawang libong taon na ang nakararaan. Sa panlabas, sila ay banal, at ginugol ang mga araw nila sa pagpapaliwanag ng kasulatan para sa iba sa mga sinagoga. Sinadya rin nilang tumayo sa mga sangang-daan at nanalangin para isipin ng mga tao na mahal nila ang Diyos. Pero wala silang takot sa Diyos, hindi nila dinakila ang Diyos, o sinunod ang mga utos ng Diyos. Nang magpakita at gumawa ang Panginoong Jesus, malinaw nilang alam na ang Kanyang mga salita ay may awtoridad at kapangyarihan, at nagmumula sa Diyos, pero para mapanatili ang kanilang katayuan at kinikita, galit na galit nilang nilabanan at kinondena ang Diyos at sa huli ay ipinako sa krus ang Panginoong Jesus. Nakita ko na ang mga Pariseo ay banal sa anyo, ngunit mapanlinlang at tuso sa diwa. Bihasa sila sa pagkukunwari at panlilinlang. Lahat ng ginawa nila ay para ilihis at kontrolin ang mga tao, at para dayain ang mga tao sa kanilang pagpapahalaga at pagsamba. Ang landas na kanilang tinahak ay ang paglaban sa Diyos. Sa huli, isinumpa at pinarusahan sila ng Diyos. Nagnilay ako sa sarili ko. Para magkaroon ng magandang imahe sa isip ng iba, itinago ko ang aking katiwalian at tinalakay lang ang pangkaraniwang katiwalian na aking inilantad. Hindi lang nito pinrotektahan ang aking reputasyon, kundi ipinakita nito sa iba na isa akong simple at tapat na tao. Hindi ba’t kasingmapanlinlang ako ng mga Pariseo? Natakot ako nito. Hindi ko na kaya ito. Kailangan kong maging matapat na tao ayon sa mga hinihingi ng Diyos.

Pagkatapos niyon, pinadalhan ako ng kapatid ng isa pang sipi ng salita ng Diyos: “Marami na ngayong tao na nakatutok sa paghahangad sa katotohanan at na nagagawang hanapin ang katotohanan kapag may nangyayari sa kanila. Kung gusto mong lutasin ang mga maling motibo at hindi normal na kalagayan sa loob mo, dapat mong hanapin ang katotohanan para magawa iyon. Bilang panimula, dapat mong matutunang maging bukas sa pagbabahaginan batay sa mga salita ng Diyos. Siyempre, dapat kang pumili ng tamang tatanggap ng bukas na pagbabahaginan—kahit papaano man lang, dapat kang pumili ng taong nagmamahal at tumatanggap sa katotohanan, isang taong mabuti ang pagkatao, na kahit papaano ay matapat at matuwid. Mas mabuti siyempre kung makapipili ka ng isang taong nakauunawa sa katotohanan, na matutulungan ka sa kanyang pagbabahagi. Maaaring maging epektibo ang paghahanap ng ganitong tao na mapagtatapatan mo at makakasama mo sa paglutas ng mga paghihirap mo. Kung pipili ka ng maling tao, ng isang taong hindi nagmamahal sa katotohanan, kundi may kaloob o talento lamang, kukutyain at hahamakin ka niya, at lilibakin ka niya. Hindi ito para sa kapakinabangan mo. Sa isang banda, ang pagtatapat at paglalahad ng sarili ang dapat maging paraan ng isang tao sa pagharap sa Diyos at pagdarasal sa Kanya; ganito rin dapat makipagbahaginan sa iba ang isang tao tungkol sa katotohanan. Huwag mong kimkimin ang mga bagay-bagay, at isipin na, ‘Mayroon akong mga motibo at paghihirap. Hindi mabuti ang kalagayan ng kalooban ko—negatibo ito. Hindi ko sasabihin kahit kanino. Sasarilinin ko na lamang ito.’ Kung palagi mong sinasarili ang mga bagay nang hindi nilulutas ang mga ito, lalo ka lang magiging negatibo, at lalo lang malulugmok ang kalagayan mo. Hindi mo gugustuhing manalangin sa Diyos. Ito ay isang bagay na mahirap ayusin. Kaya’t kung anuman ang iyong kalagayan, negatibo ka man o naghihirap, anuman ang iyong personal na mga motibasyon o mga plano, anuman ang nabatid mo na o napagtanto sa pamamagitan ng pagsusuri, dapat kang matutong magtapat at makipagbahaginan, at habang nakikipagbahaginan ka, gumagawa ang Banal na Espiritu. At paano gumagawa ang Banal na Espiritu? Binibigyan ka Niya ng kaliwanagan at pagtanglaw at pinahihintulutan kang makita ang kalubhaan ng suliranin, ipinapaalam Niya sa iyo ang ugat at diwa ng suliranin, pagkatapos ay unti-unti Niyang ipinauunawa sa iyo ang katotohanan at ang Kanyang mga layunin, at hinahayaan ka Niyang makita ang landas ng pagsasagawa at makapasok sa katotohanang realidad. Kapag ang isang tao ay hayagang nakapagbabahaginan, nangangahulugan ito na mayroon siyang tapat na saloobin sa katotohanan. Ang katapatan ng tao ay nasusukat sa kanyang saloobin sa katotohanan” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Matapos basahin ang salita ng Diyos, nagbahagi ang kapatid: “Para maging tapat na tao, kailangan muna nating matutunang buksan ang ating puso sa paghahanap at pagbabahaginan. Kung palagi nating itinatago at pinagtatakpan ang ating mga tiwaling kalagayan, at kung ayaw nating manalangin o magtapat sa pagbabahaginan sa iba, magiging mahirap lutasin ang ating mga problema. Halimbawa, kung ang isang tao ay may sakit, maghahanap siya ng doktor o magtatanong sa taong may karanasan. Sa ganoong paraan, mauunawaan niya ang kanyang kalagayan, makakukuha ng tamang gamot, at makokontrol ang sakit sa tamang oras. Pero ang ilang tao ay itinatago ang kanilang kalagayan, kaya dahil sa hindi nagagamot sa tamang oras, lumalala ang kondisyon, o nagiging banta pa sa kanilang buhay. Kung gusto nating lutasin ang ating mga kalagayan at suliranin, kailangan nating magbahagi nang hayagan at maging matapat na tao. Ito ang tamang paraan ng pagsasagawa.” Nakita ko na ang pagiging isang matapat na tao at ang paghahayag ng ating sarili ay napakahalaga. Maiksing panahon pa lang akong nananalig sa Diyos at hindi naunawaan ang katotohanan. Kahit na nalaman kong naglantad ako ng isang tiwaling disposisyon, hindi ko ito malutas. Dapat akong magsanay na maging isang matapat na tao, magtapat tungkol sa aking kalagayan, at hanapin ang katotohanan. Sa ganitong paraan ko lang makakamit ang patnubay ng Diyos, at makatutulong din ito sa paglutas ng aking tiwaling disposisyon. Kasisimula ko lang magdilig ng mga baguhan, kaya’t normal lang na hindi ko pa nauunawaan ang maraming bagay. Kapag hindi ako nakauunawa, dapat akong magtapat para maghanap kasama ang mga kapatid. Sa ganoong paraan, makakabisado ko ang mga prinsipyo ng aking tungkulin nang paunti-unti at magagampanan nang maayos ang aking tungkulin. Pagkatapos niyon, sinabi ko sa isa pang kapatid ang tungkol sa kalagayan ko sa panahong ito at ang mga suliranin sa tungkulin ko. Hindi niya ako minaliit, at pinadalhan niya ako ng salita ng Diyos at nagbahagi tungkol sa kanyang karanasan para tulungan ako. Nagbigay-daan ito sa akin para makamit ang kaunting kaalaman sa kalagayan ko at sa katiwaliang inilantad ko, at binigyan ako ng landas ng pagsasagawa. Nakaramdam ako ng labis na kaligayahan at kaginhawahan. Mula noon, sinasadya ko nang maging isang matapat na tao at magtapat tungkol sa kalagayan ko.

Isang gabi, nag-host ako ng pulong ng grupo. Isang lider ng iglesia ang nagsaayos na mag-host kasama ko ang isang lider ng grupo. Mas nauunawaan ng kapatid na ito ang katotohanan kaysa sa akin. Habang nagpupulong, nakipagbahaginan siya at napakabisang nilutas ang mga problema ng iba, at medyo nainggit ako. Nag-alala ako na baka isipin ng iba na mas mababa ako sa kanya. Pagkatapos ng pulong, tinanong ng lider ng iglesia kung mayroon ba akong saloobin na gustong ibahagi. Alam kong dapat akong maging matapat na tao, magtapat tungkol sa katiwalian ko, at maghanap ng solusyon. Kaya, sinabi ko sa kanya kung ano ang nabunyag ko sa aking puso pagkatapos ay pinadalhan niya ako ng salita ng Diyos at sinabi sa akin ang tungkol sa kanyang karanasan. Napagtanto kong naiinggit ako sa kapatid dahil pinahahalagahan ko ang katayuan, may mayabang na disposisyon, at gustong tingalain. Napagtanto ko rin na para mawala ang inggit ko, kailangan kong mas magdasal sa Diyos, tingnan ang kalikasan at kahihinatnan ng pagkainggit, isaalang-alang ang gawain ng iglesia at ang aking tungkulin, at unahin ang mga interes ng iglesia. Ito ay naaayon sa mga layunin ng Diyos. Kasabay nito, kailangan ko ring harapin nang maayos ang sarili kong mga pagkukulang at kakapusan at matuto pa sa kalakasan ng iba para mapunan ang mga pagkukulang ko. Sa ganoong paraan, mas mauunawaan ko ang katotohanan. Masayang-masaya ako nang mapagtanto ito. Naramdaman ko talaga na kapag nagtatapat ako sa mga kapatid, sa halip na hamakin nila ako, malaki ang naitutulong nila sa akin.

Matapos itong maranasan, naramdaman ko kung gaano kahalaga ang maging isang matapat na tao. Sa pagiging isang matapat na tao at pagbubukas ng ating sarili lang natin matatanggap ang gawain ng Banal na Espiritu at mauunawaan ang katotohanan. Nakikita ko rin na ang pagiging matapat na tao ay makapagbibigay sa atin ng ginhawa at kalayaan, hinahayaan tayong mamuhay bilang mga tao. Salamat sa Diyos!


6. Ang Kahihinatnan ng Pag-iingat laban sa Diyos

Ni Luo Ying, Tsina

Noong 2013, tinuring ako bilang isang huwad na lider at natanggal matapos mapag-alaman na hindi ko hinahanap ang mga prinsipyo sa aking tungkulin at hinayaan ko na ang aking mapagmataas na disposisyon ang magdikta ng aking mga aksyon, lahat ng ito ay nagdulot ng mga pagkagambala at kaguluhan sa gawain ng ebanghelyo ng iglesia. Sa panahong matapos akong matanggal, nakaramdam ako ng ganap na pagiging negatibo at pagsisisi. Nagkaroon ako ng kaunting kaalaman tungkol sa aking tiwaling disposisyon sa pamamagitan ng pagbabasa ng mga salita ng Diyos at pagninilay ng aking sarili, ngunit sa kaloob-looban ko ay dama ko pa rin ang lubos na pag-iingat laban sa Diyos at naisip ko na dahil nagkaroon ako ng ganoong tiwaling disposisyon at nakagawa ng isang napakabigat na paglabag, hindi na talaga ako dapat gumawa ng isang mahalagang tungkulin sa hinaharap. Kung makagawa ako ng panibagong paglabag, nararapat na alisin man lang ako at sa isang mas seryosong sitwasyon, malamang na lubusan akong mabubunyag, matitiwalag at mawawala ang aking pagkakataon na makamit ang kaligtasan. Lalo na pagkatapos kong makita kung paanong ang ilang taong may talento, may kakayahan, at gumagawa ng mahahalagang tungkulin ay ibinunyag sa huli bilang mga huwad na lider at tinanggal sila o kahit tinukoy sila bilang mga anticristo at pinatalsik dahil sa hindi nila paghahanap ng katotohanan, patuloy na nagsusumikap sila para sa katayuan at reputasyon, kumikilos batay sa kanilang mga mapagmataas na disposisyon at hindi nagsisisi, na nagdulot ng mga pagkagambala at kaguluhan sa gawain ng iglesia, mas lalo pa akong naging sigurado sa inakala kong tama. Sa pagpapatuloy, ginawa ko na lang ang mga tungkulin na walang mabibigat na responsabilidad at hindi ganoon kadelikado, sa ganoong paraan ay magkakaroon pa rin ako ng pagkakataong mabuhay kapag natapos na ang gawain ng Diyos. Nang maglaon, inatasan ako ng aking lider sa gawain ng pag-aalis sa iglesia. Naisip ko sa aking sarili, “Noong nakaraan, ilang kapatid na gumagawa ng gawain ng pag-aalis ang tinanggal dahil sa pagkilos nila ayon sa kanilang tiwaling disposisyon at sa hindi nila pagsunod sa mga prinsipyo, na humantong sa mga pagkagambala at kaguluhan sa gawain ng iglesia. Gayunpaman, mas kaunti ang kaalaman ko sa katotohanan kaysa sa kanila at mayroon akong matinding mapagmataas na disposisyon—kung gagawa ako ng isang bagay na nakakagambala o nakakagulo, makakagawa ako ng kasamaan!” Pagkatapos kong pag-isipan ito, nagpasya akong tanggihan ang pagtatalaga. Pagkatapos niyon, inatasan ako ng lider sa gawaing nakabatay sa teksto, at natuwa talaga ako sa pagtatalagang iyon. Naisip ko na sa gawaing nakabatay sa teksto ay hindi ko kailangang gumawa ng malalaking desisyon para sa iglesia at hindi ako masasangkot sa anumang mapanganib na sitwasyon, kaya malugod ko itong tinanggap. Noong 2017, hinanap ulit ako ng aking lider, at ipinaalam sa akin na ang gawain ng pag-aalis sa iglesia ay lubhang nangangailangan ng mga manggagawa at ipinahayag niya ang pag-asam niya na isaalang-alang ko ang layunin ng Diyos at sumali ako sa pangkat ng pag-aalis. Nakaramdam pa rin ako ng kaunting pag-aatubili, pero sumagi sa isip ko na minsan ko na ngang tinanggihan ang pagtatalaga at kung tatanggihan ko itong muli dahil sa pagsasaalang-alang sa aking kinabukasan at mga pagkakataon, ipagkakanulo ko ang Diyos. Hindi ako maaaring maging walang konsensiya! Sa gitna ng aking pagdurusa, nanalangin ako sa Diyos at hiniling sa Kanya na gabayan ako upang makalaya ako mula sa hindi tamang kalagayan na iyon.

Nang maglaon, nakita ko ang siping ito ng mga salita ng Diyos: “May mga tao na kahit gaano pa karami ang mga tiwaling disposisyong inihahayag nila, ay hindi nila hinahanap ang katotohanan para lutasin ang mga ito. Bunga nito, kahit maraming taon na silang sumasampalataya sa Diyos, wala pa ring ipinagbago ang kanilang mga tiwaling disposisyon. Iniisip nila, ‘Tuwing may gagawin ako, inihahayag ko ang aking mga tiwaling disposisyon; kung wala naman akong gagawin, hindi ko ihahayag ang mga ito. Hindi ba’t nalutas niyon ang problema?’ Hindi ba’t pag-iwas ito na kumain sa takot na mabilaukan? Ano ang magiging resulta nito? Mauuwi lang ito sa matinding pagkagutom. Kung naghahayag ang isang tao ng mga tiwaling disposisyon at hindi niya nilulutas ang mga ito, katumbas lang ito ng hindi pagtanggap sa katotohanan at pagkamatay. Ano ang ibubunga kung sumasampalataya ka sa Diyos pero hindi naman hinahangad ang katotohanan? Ikaw ang huhukay sa sarili mong libingan. Kalaban ng pananampalataya mo sa Diyos ang mga tiwaling disposisyon; hinahadlangan ng mga ito ang pagsasagawa mo ng katotohanan, ang pagdanas mo sa gawain ng Diyos at ang pagpapasakop mo sa Kanya. Bunga nito, hindi mo matatamo ang pagliligtas ng Diyos sa bandang huli. Hindi ba’t paghuhukay iyon sa sarili mong libingan? Hinahadlangan ka ng mga satanikong disposisyon na matanggap at isagawa ang katotohanan. Hindi mo maiiwasan ang mga ito; dapat mong harapin ang mga ito. Kung hindi mo pagtatagumpayan ang mga ito, kokontrolin ka ng mga ito. Kung kaya mong pagtagumpayan ang mga ito, hindi ka na mapipigilan pa ng mga ito, at magiging malaya ka na” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Sa pagmumuni-muni sa mga salita ng Diyos, napagtanto kong pinipigilan ko ring kumain dahil sa takot na baka mabulunan ako. Dahil tinanggal ako sa hindi ko paghahanap ng katotohanan, pagkilos nang ayon sa aking mapagmataas na disposisyon at paggambala at panggugulo ko sa gawain ng ebanghelyo ng iglesia, naging depensibo ako at puno ng maling pagkaunawa. Ayaw kong tumanggap ng isang mahalagang tungkulin at masaya na akong gawin ang anumang hindi mahalagang tungkulin—ang mahalaga lang sa akin ay hindi ako nagkamali o nagkaroon ng anumang mga problema. Kapag nahaharap sa pagtatalaga sa isang mahalagang tungkulin, hindi ko namamalayan na nagiging depensibo ako. Nag-aalala ako na kung hahayaan ko na ang aking mapagmataas na disposisyon ang magdikta sa aking mga kilos, at magdulot ako muli ng mga pagkagambala at kaguluhan sa gawain ng iglesia, malamang na tanggalin at itiwalag ako, gusto kong tanggihan palagi ang pagtatalaga, iniisip ko na napo protektahan ko ang aking sarili sa paggawa ko nito. Palagi kong iniiwasan ang pagharap sa aking tiwaling disposisyon at hindi ko hinanap ang katotohanan para malutas ito. Kung nagpatuloy ako sa ganoon, hindi na nga magbabago ang aking disposisyon sa buhay kahit kaunti, hindi rin magiging tiyak kung magkakamit ako ng kaligtasan. Ang mga salita ng Diyos ay nagbigay rin sa akin ng landas ng pagsasagawa, ipinapakita sa akin na kailangan kong ihinto ang pag-iwas sa pagharap sa aking tiwaling disposisyon at dapat hanapin ko ang katotohanan upang malutas ito.

Kalaunan, napagnilayan ko kung anong tiwaling kalikasan ang nagdudulot sa akin para palaging maging maingat laban sa Diyos at tanggihan ang mga nakatalagang tungkulin. Isang araw, nakita ko ang siping ito ng mga salita ng Diyos: “Kinalulugdan Ko ang mga hindi mapaghinala sa iba, at gusto Ko ang mga tumatanggap kaagad ng katotohanan; nagpapakita Ako ng labis na pagkalinga sa dalawang uri ng mga taong ito, dahil matatapat silang mga tao sa Aking paningin. Kung mapanlinlang ka, magiging malihim at mapaghinala ka sa lahat ng tao at bagay, kaya ang pananampalataya mo sa Akin ay maitatayo sa isang pundasyon ng paghihinala. Hindi Ko kailanman maaaring kilalanin ang ganitong pananampalataya. Sa kakulangan ng tunay na pananampalataya, mas lalo kang salat sa tunay na pagmamahal. At kung malamang na pagdudahan mo ang Diyos at sinasadya mong gumawa ng haka-haka tungkol sa Kanya, kung gayon walang kaduda-dudang ikaw ang pinakamapanlinlang sa lahat ng tao. Nag-iisip-isip ka kung maaaring maging katulad ng tao ang Diyos: makasalanang di-mapapatawad, mababaw ang pagkatao, salat sa pagiging makatarungan at katwiran, walang pagkaunawa sa katarungan, mahilig sa mapanirang mga kaparaanan, taksil at tuso, nalulugod sa kasamaan at kadiliman, at iba pa. Hindi ba’t ang dahilan kaya may ganitong kaisipan ang mga tao ay sapagkat wala sila ni bahagyang kaalaman sa Diyos? Kasalanan talaga ang ganitong uri ng pananampalataya!” (Ang Salita, Vol. I. Ang Pagpapakita at Gawain ng Diyos. Paano Mababatid ang Diyos na Nasa Lupa). Sa pag-iisip sa mga salita ng Diyos, natanto ko na mayroon akong isang mapanlinlang at buktot na kalikasan—ang aking pag-iisip ay katulad ng sa isang hindi matuwid na tao, palagi akong naghahaka-haka tungkol sa Diyos, at ang pagiging maingat ko laban sa Kanya na kapareho ng gagawin ko sa isang masamang tao. Naisip ko na ang pagtatalaga sa akin sa isang mahalagang tungkulin ay sinadya upang ibunyag ako at itiwalag ako. Dahil namarkahan na ako para sa isang paglabag dati dahil sa pagkilos ko batay sa aking mapagmataas na disposisyon at pagdulot ng pagkagambala at kaguluhan sa gawain ng iglesia, nag-aalala ako na kung mamamarkahan ako para sa isa na namang paglabag, manganganib akong matiwalag, at sa gayon namuhay ako sa isang kalagayan ng pagiging maingat at may maling pagkaunawa sa Diyos. Kaya, nang italaga ako ng aking lider para mangasiwa sa gawain ng pag-aalis sa iglesia, nag-aalala ako na baka magkamali ako sa aking mga paghuhusga sa mga tao. Kung magkamali ako at makagawa ng mali sa isang mabuting tao o kaya pinayagan ko ang isang masamang tao o anticristo na manatili sa iglesia, inilalagay ko ang iglesia sa isang nakakubling panganib, maituturing iyon na isang malaking paglabag at malamang na matiwalag ako. Dahil sa mga pagsasaalang-alang na ito, nagdahilan ako para iwasan at tanggihan ang pagtatalaga. Habang pinagninilayan ko ito ngayon, nakita ko na kung hindi ko naranasang matanggal, hindi ko kailanman mapagtatanto na mayroon akong gayong mapagmataas na disposisyon, lalong hindi ko mapagtatanto na hindi ko hinanap ang katotohanan at kumilos ako ayon sa aking sariling kalooban sa aking paggawa at lumakad ako sa landas ng isang anticristo. Ang napapanahong pagkastigo at pagdidisiplina ng Diyos ang nagtulak sa akin para magnilay sa aking sarili at nag-alis sa akin sa maling landas na aking tinatahak. Kung hindi dahil sa mga kilos ng Diyos, sino ang makakaalam kung anong kakila-kilabot na kasamaan ang magawa ko habang kontrolado ako ng aking mapagmataas at palalong kalikasan. Sa kabila ng katotohanan na nagdusa ako nang kaunti dahil sa pagkakatanggal ko, ang pagtatanggal ay paraan talaga ng Diyos para protektahan at iligtas ako at ito ay puno ng Kanyang mga taimtim na layunin. Ang kabiguan na ito ay nag-iwan ng malalim na impresyon sa akin: Ipinakita nito sa akin ang tindi ng mga kahihinatnan ng pagkilos ayon sa aking mapagmataas na disposisyon at pinahintulutan ako nito na maranasan kung paanong ang matuwid na disposisyon ng Diyos ay hindi tumatanggap ng pagsalungat. Habang sumusulong sa aking tungkulin, pinaalalahanan ko ang aking sarili na huwag hayaan na ang aking mapagmataas na disposisyon ang magdikta ng aking mga aksyon kundi magkaroon ako ng pusong may takot sa Diyos. Kapag nakakatagpo ako ng mga problema, humihingi ako ng mga mungkahi mula sa iba at hanapin ang mga katotohanang prinsipyo para maiwasang makagawa ng malalaking pagkakamali. Ang disposisyon ng Diyos ay matuwid at mabuti, at ang Kanyang pag-ibig at pagliligtas ay praktikal at totoo na wala kahit kaunting kamalian. Hangga’t nagninilay ako sa aking sarili at nakakagawa ng mga realisasyon, bibigyan ako ng Diyos ng mga pagkakataon para magsagawa, ngunit palagi akong gumagawa ng mga haka-haka tungkol sa Diyos, nag-iingat laban sa Kanya at naniniwalang Siya ay magiging mababaw at walang konsiderasyon tulad ng isang tao lamang, kulang sa katarungan at katuwiran. Akala ko ginagamit lang ng Diyos ang tungkuling ito para ibunyag at itiwalag ako—hindi ko ba siniraan ang Diyos? Napakamapanlinlang ko! Gusto ng Diyos ang mga taong tapat, at ang mga tapat na tao ay kayang tumanggap at magsagawa ng katotohanan. Sa akin naman, ang aking mapanlinlang na disposisyon ang nagtulak sa akin para maghinala sa Diyos at maging maingat laban sa Kanya. Paulit-ulit kong iniwasan ang mga tungkuling itinalaga sa akin at hindi ko nagampanan ang aking mga responsabilidad at tungkulin nang may bukas at tapat na puso. Kung magpapatuloy ako sa ganoon, hindi ko ba ipapahamak ang sarili ko? Nang mapagtanto ko ito, talagang nagsisi ako at tahimik akong nanalangin sa Diyos, handang pahalagahan ang pagkakataong magawa ang aking tungkulin, umasa sa Diyos para magawa nang maayos ang gawain ng pag-aalis at itigil ang paglaban at pagtanggi sa pagtatalaga.

Sa pagpapatuloy, sinimulan kong gawin ang gawain ng pag-aalis sa iglesia. Isang araw, isa sa mga kaso ng pagpapatalsik ang nakakuha ng atensyon ko. Ang kandidato para sa pagpapatalsik ay si Bb. Li, na dating nagsilbi bilang host ko. Palagi siyang nagsisilbi bilang isang host at naiinggit pa nga ako sa kanya sa paggawa niya ng hindi gaanong mahalagang tungkulin dahil inakala ko na maliit ang posibilidad na makagawa siya ng malaking paglabag—ang pagsasagawa ng pananampalataya sa ganoong paraan ay hindi gaanong mapanganib. Gayunpaman, pinabulaanan ng katotohanan ang aking kuru-kuro—sa kabila ng hindi paggawa ng isang mahalagang tungkulin, hindi nagbago ang mapagmataas na disposisyon ni Bb. Li at ginamit niya at minamanipula pa ang kanyang anak na babae na isang pinuno sa iglesia sa isang walang kabuluhang pagtatangka na kontrolin ang iglesia, na nagdulot ng kaguluhan sa iglesia. Naisip ko rin na karamihan sa mga tao na nabunyag bilang mga hindi mananampalataya at masasamang tao ay hindi gumagawa ng mahalagang tungkulin, ngunit sa huli ay itiniwalag dahil sa hindi nila paghahangad sa katotohanan, kumikilos sila nang walang ingat at walang kontrol alinsunod sa kanilang satanikong disposisyon, hindi nagsisisi, at gumagawa ng lahat ng uri ng gawa ng kasamaan. Talagang tinamaan ako sa realisasyong ito at nang maglaon, nakita ko ang siping ito ng mga salita ng Diyos: “Iniisip ng ilang tao, ‘Ang sinumang namumuno ay hangal at mangmang at nagdudulot ng sarili nilang kapahamakan, sapagkat ang pagganap bilang isang lider ay hindi maiiwasang magdulot sa mga taong maghayag ng katiwalian upang makita ng Diyos. Nahahayag ba ang labis na katiwalian kung hindi nila ginawa ang gawaing ito?’ Napakakatawa-tawang ideya! Kung hindi ka kikilos bilang isang lider, hindi ka ba maghahayag ng katiwalian? Ang hindi pagiging lider, kahit na nagpapakita ka ng mas kaunting katiwalian, ay nangangahulugan ba na nakamit mo na ang kaligtasan? Ayon sa argumentong ito, ang lahat ba ng mga hindi naglilingkod bilang mga lider ang siyang makakaligtas at maliligtas? Hindi ba’t ang pahayag na ito ay lubos na katawa-tawa? Ang mga taong naglilingkod bilang mga lider ay gumagabay sa mga hinirang ng Diyos upang kainin at inumin ang salita ng Diyos at upang maranasan ang gawain ng Diyos. Mataas ang hinihinging ito at pamantayang ito, kaya hindi maiiwasan na ang mga lider ay maghahayag ng ilang tiwaling kalagayan kapag nagsisimula pa lang silang magsanay. Ito ay normal, at hindi ito kinokondena ng Diyos. Hindi lamang na hindi ito kinokondena ng Diyos, kundi binibigyang-liwanag, tinatanglawan, at ginagabayan rin Niya ang mga taong ito, at binibigyan sila ng dagdag na pasanin. Hangga’t kaya nilang magpasakop sa patnubay at gawain ng Diyos, mas mabilis silang uunlad sa buhay kaysa sa mga ordinaryong tao. Kung sila ay mga taong naghahangad ng katotohanan, matatahak nila ang landas ng pagpeperpekto ng Diyos. Ito ang bagay na pinakapinagpala ng Diyos. Hindi ito nakikita ng ilang tao, at binabaluktot nila ang mga katotohanan. Ayon sa pagkaunawa ng tao, gaano man magbago ang isang lider, walang pakialam ang Diyos; titingnan lamang Niya kung gaano kalaking katiwalian ang inihahayag ng mga lider at manggagawa, at kokondenahin Niya sila batay lamang dito. At para sa mga hindi lider at manggagawa, dahil kaunting katiwalian lamang ang inihahayag nila, kahit hindi sila magbago, hindi sila kokondenahin ng Diyos. Hindi ba’t ito ay katawa-tawa? Hindi ba’t ito ay kalapastangan sa Diyos? Kung napakalubha mong nilalabanan ang Diyos sa puso mo, maliligtas ka ba? Hindi ka maliligtas. Pangunahing pinagpapasyahan ng Diyos ang mga kahihinatnan ng mga tao batay sa kung taglay nila ang katotohanan at mayroon silang tunay na patotoo, at ito ay pangunahing nakasalalay sa kung sila ay mga taong naghahangad ng katotohanan. Kung hinahangad nga nila ang katotohanan, at tunay silang makapagsisisi pagkatapos silang hatulan at kastiguhin dahil sa paggawa ng paglabag, hangga’t hindi sila nagsasabi ng mga salita o gumagawa ng mga bagay na lumalapastangan sa Diyos, tiyak na makapagkakamit sila ng kaligtasan. Ayon sa inyong mga guni-guni, ang lahat ng ordinaryong nananalig na sumusunod sa Diyos hanggang sa wakas ay makapagkakamit ng kaligtasan, at ang mga nagsisilbing lider ay dapat itiwalag lahat. Kung kayo ay hihilingin na maging lider, iisipin ninyo na hindi magiging mabuti na hindi gawin ito, ngunit kung kayo ay magsisilbing lider, hindi sinasadyang maghahayag kayo ng katiwalian, at iyon ay magiging katulad lang ng pagpapadala ng inyong sarili sa gilotina. Hindi ba’t ang lahat ng ito ay dulot ng inyong mga maling pagkaunawa sa Diyos? Kung ang mga kahihinatnan ng mga tao ay pinagpapasyahan batay sa katiwalian na kanilang inihahayag, walang sinuman ang maliligtas. Kung ganoon nga, ano ang magiging silbi ng paggawa ng Diyos sa gawain ng pagliligtas? Kung ganito nga talaga, nasaan ang pagiging matuwid ng Diyos? Hindi makikita ng sangkatauhan ang matuwid na disposisyon ng Diyos. Samakatuwid, lahat kayo ay mali ang pagkaunawa sa mga layunin ng Diyos, na nagpapakita na kayo ay walang tunay na kaalaman tungkol sa Diyos” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Sa pamamagitan ng mga salita ng Diyos natutunan ko na hindi tinutukoy ng Diyos ang mga kalalabasan ng mga tao batay sa kung anong tungkulin ang kanilang ginagawa o kung gaano karaming katiwalian ang kanilang ibinunyag, kundi nakabatay ito kung hinahangad ba nila ang katotohanan o hindi at kung nakatuon ba sila sa paglutas ng kanilang tiwaling disposisyon matapos mabunyag ang katiwalian. Inililigtas ng Diyos ang mga ginawang tiwali ni Satanas; kung itinakda ng Diyos ang mga kalalabasan ng mga tao batay sa kung anong katiwalian ang kanilang ibinunyag, kung gayon ititiwalag tayong lahat. Sino pa ang makakakamit ng kaligtasan kung gayon? Masyadong katawa-tawa ang paniniwala kong ito. Napagtanto ko na bagaman ang mga lider at superbisor ay kadalasang nabubunyag ang kanilang katiwalian at mga pagkukulang, hangga’t hinahangad nila ang katotohanan, madalas na nagninilay sa kanilang sarili at hinahanap ang katotohanan upang malutas ang kanilang mga isyu, mas mauunawaan nila ang katotohanan at ang kanilang buhay pagpasok ay magpapatuloy nang mas mabilis. Naisip ko kung paanong ang mga huwad na lider at mga anticristo na nabunyag at natiwalag ay hindi nagkamit ng kapalarang iyon hindi dahil naglilingkod sila bilang mga lider at superbisor, kundi dahil lahat sila ay tutol sa katotohanan, patuloy na hinangad ang reputasyon at katayuan, gumawa ng mga gawa ng kasamaan na nakagambala sa gawain ng iglesia at hindi nagsisi kahit pagkatapos mapungusan sa maraming pagkakataon. Naisip ko rin na ang dahilan kung bakit ako tinanggal noon sa aking tungkulin bilang isang lider ay dahil din sa hindi ko paghangad ng katotohanan at hindi paglakad sa tamang landas—wala itong kinalaman sa paggawa ko ng isang mahalagang tungkulin. Gayunpaman, nabigo akong maunawaan ang katotohanang ito, hindi ko pinagnilayan ang pinakaugat ng aking pagbagsak at pagkabigo, hindi ako nakakuha ng mga aral na maaari kong panghawakan sa aking pagpapatuloy, at sa halip ay gumamit ako ng nakalilinlang na pananaw upang gumawa ng haka-haka at suriin ang Diyos. Hindi ba ito kalapastanganan sa Diyos? Naisip ko si Pedro, na natuwa sa paghatol at pagkastigo ng Diyos. Nakaramdam siya ng takot at pagkabalisa kung ang paghatol at pagkastigo ng Diyos ay naging laban sa kanya at naramdaman niya na hindi na siya maaaring magpatuloy sa buhay. Nakita ko na mahal ni Pedro ang katotohanan nang buong puso niya, ninanasa niya ang mga positibong bagay, at itinatangi ang paghatol, pagkastigo, pagtutuwid at pagdidisiplina ng Diyos. Sa loob ng kapaligirang iyon, napagnilayan niya ang kanyang mga pagkukulang at kahinaan at hinanap niya ang katotohanan at hinangad ang pagbabago. Sa akin naman, pagkatapos mabigo at mabunyag, nahulog ako sa isang katayuan ng pagbabantay, maling pagkaunawa, pagiging negatibo at pagtutol. Natatakot ako na kung gagawin ko ang isa pang mahalagang tungkulin, mabubunyag ako muli, kaya paulit-ulit kong tinanggihan ang mga pagtatalaga. Nakita ko na talagang tutol ako sa katotohanan. Lagi kong ninanais na itago ang aking tiwaling disposisyon, ngunit sa paggawa ko nito, hindi ko nakuha ang kaalaman sa sarili, lalong hindi ko nagawang hanapin ang katotohanan upang lutasin ang aking mga problema sa isang napapanahong paraan. Sa huli, mawawalan ako ng pagkakataon sa kaligtasan dahil hindi na magbabago ang aking disposisyon. Natagpuan ko ang ilang landas ng pagsasagawa sa pamamagitan ng mga karanasan ni Pedro: Noong magbunyag ako ng katiwalian, dapat nagtuon ako sa pagkilala sa aking sarili at sa paghahanap ng katotohanan upang malutas ito, at dapat din akong kumuha ng mga aral mula sa mga kabiguan ng iba upang magsilbing babala sa aking sarili.

Noong Agosto ng 2021, pinili ako ng aking mga kapatid para maglingkod bilang lider ng iglesia. Mayroon pa rin akong mga pag-aalinlangan tungkol sa pagtanggap ng pagtatalaga, kaya nanalangin ako sa Diyos: “O Diyos ko, nais kong gampanan ang tungkuling ito at mag-ambag ng aking bahagi, pero hindi ko maiwasang mag-alala. Pakigabayan at patnubayan Mo ako.” Pagkatapos ng panalangin, naisip ko kung paanong habang kinakain at iniinom ko ang mga salita ng Diyos, natutunan ko na ang layunin ng Diyos sa pagpapagawa sa mga tao ng mga tungkulin ay hindi upang itiwalag sila, kundi upang hayaan silang hanapin ang katotohanan, makamit nila ang pagbabago ng disposisyon at makamit ang kaligtasan sa proseso ng kanilang mga tungkulin. Naisip ko rin na ang iglesia ay kasalukuyang hati, at maraming tao ang kailangan para sa gawain ng iglesia—sa mahalagang sandaling iyon, hindi ko magawa na sarili kong mga personal na interes lang ang isaalang-alang ko. Ipapakita nito na isang hindi kapani-paniwalang kakulangan ng pagkatao ang pagtanggi kong muli sa aking pagtatalaga! Kinailangan kong isaalang-alang ang layunin ng Diyos at gawin ang tungkulin na dapat kong gawin. Nang maglaon, patuloy akong nagtataka, “Bakit ako naging mahiyain at takot sa tuwing ako ay naatasan ng isang mahalagang tungkulin? Anong mga hindi tamang layunin ang nasa likod nito?” Sa gitna ng aking paghahanap, nakita ko ang siping ito ng mga salita ng Diyos: “Hindi kailanman sinusunod ng mga anticristo ang mga pagsasaayos ng sambahayan ng Diyos, at palagi nilang mahigpit na iniuugnay ang kanilang tungkulin, kasikatan, pakinabang, at katayuan sa inaasam nilang pagtamo ng mga pagpapala at sa kanilang hantungan sa hinaharap, na para bang sa sandaling mawala ang kanilang reputasyon at katayuan, wala na silang pag-asang magtamo ng mga pagpapala at gantimpala, at pakiramdam nila ay katulad ito ng mawalan ng buhay. Iniisip nila, ‘Kailangan kong mag-ingat, hindi ako dapat maging pabaya! Ang sambahayan ng diyos, ang mga kapatid, ang mga lider at manggagawa, at maging ang diyos ay hindi maaasahan. Hindi ko mapagkakatiwalaan ang sinuman sa kanila. Ang taong pinakamaaasahan mo at ang pinakakarapat-dapat mong pagkatiwalaan ay ang iyong sarili. Kung hindi ka nagpaplano para sa iyong sarili, sino ang mag-aasikaso sa iyo? Sino ang mag-iisip sa kinabukasan mo? Sino ang mag-iisip kung makatatanggap ka ba ng mga pagpapala o hindi? Kaya, kailangan kong magplano at magkalkula nang maingat para sa sarili kong kapakanan. Hindi ako pwedeng magkamali o maging pabaya kahit kaunti, kung hindi, ano ang gagawin ko kung may sumubok na manamantala sa akin?’ Kaya, nagiging mapagbantay sila laban sa mga lider at manggagawa ng sambahayan ng Diyos, natatakot na may makakilatis o makahalata sa kanila, at na pagkatapos ay matatanggal sila at masisira ang mga pinapangarap nilang pagpapala. Iniisip nila na dapat nilang panatilihin ang kanilang reputasyon at katayuan para magkaroon sila ng pag-asang magkamit ng mga pagpapala. Itinuturing ng isang anticristo ang pagiging pinagpala na higit pa kaysa sa kalangitan, higit pa kaysa sa buhay, mas mahalaga pa kaysa sa paghahangad ng katotohanan, pagbabago ng disposisyon, o personal na kaligtasan, at mas mahalaga pa kaysa sa maayos na paggawa sa kanilang tungkulin, at pagiging isang nilikha na nakaabot sa pamantayan. Iniisip niya na ang pagiging isang nilikha na nakaabot sa pamantayan, ang paggawa nang mabuti sa kanyang tungkulin at pagkaligtas ay pawang mumunting mga bagay na hindi na kailangang banggitin o pagkomentuhan pa, samantalang ang pagtatamo ng mga pagpapala ay ang tanging bagay sa buong buhay niya na hindi kailanman malilimutan. Sa anumang masagupa niya, gaano man kalaki o kaliit, inuugnay niya ito sa pagiging pinagpala, at napakaingat at napakaalisto niya, at lagi siyang may nakahandang malulusutan para sa kanyang sarili. Kaya kapag binago nang kaunti ang kanyang tungkulin, kung promosyon ito, iisipin ng isang anticristo na may pag-asa siyang pagpalain. Kung ito ay demosyon, mula sa pagiging lider ng grupo pababa sa pagiging katuwang na lider ng grupo, o mula sa katuwang na lider ng grupo pababa sa pagiging karaniwang miyembro ng grupo, inaasahan nilang ito ay magiging isang malaking problema at sa tingin niya ay maliit ang pag-asa niyang magtamo ng mga pagpapala. Anong uri ng pag-iisip ito? Tama bang pag-iisip ito? Talagang hindi. Katawa-tawa ang pananaw na ito!” (Ang Salita, Vol. IV. Paglalantad sa mga Anticristo. Ikalabindalawang Aytem). Isiniwalat ng mga salita ng Diyos kung paanong ang mga anticristo ay naniniwala lamang sa Diyos upang magkamit ng mga pagpapala, ginagawa nilang pangunahing prayoridad ang kanilang sariling mga interes sa kanilang tungkulin at tinitingnan nila ang pagkamit ng mga pagpapala bilang ang pinakamahalaga. Sa pagninilay ng aking sariling pag-uugali, nakita ko na ako ay naging tulad ng isang anticristo. Hindi ko pinag-isipan kung paano pinakamahusay na gawin ang aking tungkulin bilang isang nilikha at sa halip ay inuna ko ang pagkamit ng mga pagpapala. Sa aking tungkulin, lagi akong mahiyain at maingat, nag-aalala palagi na kung magkamali ako at mamarkahan dahil sa isang paglabag, maiwawala ko ang pagkakataon ko para magtamo ng mga pagpapala. Napagtanto ko na ang aking mga pag-uugali ay resulta ng satanikong mga pilosopiya katulad ng “Ang bawat tao para sa kanyang sarili at bahala na ang iba” at “Huwag humanap ng biyaya, kundi umiwas na masisi” na malalim na nag-ugat sa aking puso at pagganap bilang aking mga prinsipyo sa buhay. Naniwala lang ako na ang mga tao ay dapat mabuhay para sa kanilang sarili at tama at nararapat na maniwala sa Diyos upang magtamo ng mga pagpapala. Nang kinailangan ako ng iglesia para gampanan ang aking mga tungkulin, paulit-ulit kong tinitimbang kung aling tungkulin ang higit na magpapahintulot sa akin para magtamo ng mga pagpapala habang sa parehong pagkakataon ay hindi manganganib na mabunyag ang aking mga pagkukulang at katiwalian at maiwasan kong malagay sa isang sitwasyon kung saan maaari akong makagawa ng anumang malaking pagkakamali. Handa lang akong gawin ang isang tungkulin na tumugon sa mga kondisyong ito. Sa kabilang banda, nilabanan at tinanggihan ko ang anumang tungkulin na hindi magpapahintulot sa akin na magtamo ng mga pagpapala. Ang pagtamo ng mga pagpapala ay nangibabaw sa bawat aspekto ng pagganap ko sa aking tungkulin, at napakamapili ko sa kung anong mga tungkulin ang aking tatanggapin—hindi ko isinaalang-alang ang gawain ng iglesia. Nasaan ang aking pagpapasakop at katapatan sa Diyos? Namuhay ako ayon sa mga satanikong pilosopiya para sa mga makamundong pakikitungo, laging naghahangad na makakuha ng kapalit mula sa Diyos at tinanggihan ang aking nakatalagang tungkulin alang-alang sa aking mga inaasam-asam at destinasyon. Hindi ba’t nagtaksil ako sa Diyos? Habang mas nagninilay ako, mas lalo kong nadama na ang aking mga layunin sa paniniwala sa Diyos ay talagang kasuklam-suklam. Kung hindi ko malutas ang problemang ito, ito ay magiging isang kakatisuran na hahadlang sa akin sa pagtapak sa tamang landas ng paniniwala sa Diyos. Tunay nga, kung nagpatuloy ako sa ganoon at hindi nagbago ang aking disposisyon sa buhay, masusuklam ang Diyos sa akin at ako ay tuluyang matitiwalag. Naisip ko si Pablo, na ginugol ang kanyang buong buhay para sa Diyos para lang makoronahan at magantimpalaan. Sa kabuuan ng kanyang paggawa, hindi niya hinangad ang katotohanan o ang pagbabago ng disposisyon, at sa kabila ng paggawa sa loob ng maraming taon, hindi nagbago ang kanyang satanikong disposisyon. Sa huli, siya ay pinarusahan ng Diyos dahil sa paglaban sa Kanya. Naglakad ako sa parehong landas ni Pablo at kung hindi ako nagsisi, masusuklam ang Diyos sa akin dahil sa hindi ko paghahangad sa katotohanan at matitiwalag ako! Lumuhod ako sa harap ng Diyos at nanalangin sa Kanya: “O Diyos ko, ngayon ko lang napagtanto kung gaano ako naging makasarili at kasuklam-suklam. Mula noong nagsimula akong sumampalataya, tanging mga pagpapala lang ang hinangad ko. Ayokong patuloy na maglakad sa maling landas na ito. Gusto ko lang gawin nang maayos ang tungkulin ko at tahakin ang landas ng paghahangad ng katotohanan.”

Nang maglaon, nakita ko ang isang sipi ng mga salita ng Diyos, na nakatulong sa akin para mas maunawaan ko ang kahulugan at kahalagahan ng paggawa ng isang tao sa kanyang mga tungkulin. Sabi ng Makapangyarihang Diyos: “Anuman ang tungkuling ginagampanan ng isang tao, ito ang pinakanararapat na bagay na magagawa nila, ang pinakamaganda at pinakamakatarungang bagay sa gitna ng sangkatauhan. Bilang mga nilikha, dapat gampanan ng mga tao ang tungkulin nila, at saka lamang sila makatatanggap ng pagsang-ayon ng Lumikha. Namumuhay ang mga nilalang sa ilalim ng kapangyarihan ng Lumikha, at tinatanggap nila ang lahat ng ibinibigay ng Diyos at lahat ng nagmumula sa Diyos, kaya dapat nilang tuparin ang kanilang mga responsabilidad at obligasyon. Ito ay ganap na natural at may katwiran, at inorden ng Diyos. Mula rito ay makikita na, ang paggampan ng mga tao sa tungkulin ng isang nilikha ay mas makatarungan, maganda, at marangal kaysa sa anumang iba pang bagay na nagawa habang namumuhay sa lupa; wala sa sangkatauhan ang mas makabuluhan o karapat-dapat, at walang nagdudulot ng mas malaking kabuluhan at halaga sa buhay ng isang nilikhang tao, kaysa sa paggampan sa tungkulin ng isang nilikha. Sa lupa, tanging ang grupo ng mga taong tunay at taos-pusong gumaganap ng tungkulin ng isang nilikha ang siyang mga nagpapasakop sa Lumikha. Hindi sumusunod sa mga makamundong kalakaran ang grupong ito; nagpapasakop sila sa pamumuno at pagpatnubay ng Diyos, nakikinig lamang sa mga salita ng Lumikha, tumatanggap sa mga katotohanang ipinapahayag ng Lumikha, at namumuhay ayon sa mga salita ng Lumikha. Ito ang pinakatunay, pinakamatunog na patotoo, at ito ang pinakamagandang patotoo ng pananalig sa Diyos. Ang matupad ng isang nilikha ang tungkulin ng isang nilikha, ang mabigyang-kasiyahan ang Lumikha, ay ang pinakamagandang bagay sa gitna ng sangkatauhan, at isa itong bagay na dapat ipalaganap bilang isang kuwento na pupurihin ng lahat ng tao. Anumang ipinagkakatiwala ng Lumikha sa mga nilikha ay dapat nilang tanggapin nang walang kondisyon; para sa sangkatauhan, ito ay isang usapin ng kapwa kaligayahan at pribilehiyo, at para sa lahat ng tumutupad sa tungkulin ng isang nilikha, wala nang ibang mas maganda o karapat-dapat sa pagpaparangal—ito ay isang positibong bagay. … Bilang isang nilikha, kapag humarap ang isang tao sa Lumikha, kailangan niyang gampanan ang kanyang tungkulin. Ito ay isang bagay na talagang nararapat gawin, at dapat niyang tuparin ang responsabilidad na ito. Sa batayan na ginagampanan ng mga nilikha ang kanilang mga tungkulin, nakagawa ang Lumikha ng mas higit na dakilang gawain sa sangkatauhan, at isinakatuparan Niya ang isang karagdagang yugto ng gawain sa mga tao. At anong gawain iyon? Tinutustusan Niya ang sangkatauhan ng katotohanan, na tinutulutan silang makamit ang katotohanan mula sa Kanya habang ginagampanan nila ang kanilang mga tungkulin at sa ganoong paraan ay naiwawaksi ang kanilang mga tiwaling disposisyon at nadadalisay sila. Kaya, natutugunan nila ang mga layunin ng Diyos at tumatahak na sila sa tamang landas sa buhay, at, sa huli, nagagawa nilang matakot sa Diyos at umiwas sa kasamaan, magtamo ng ganap na kaligtasan, at hindi na mapasailalim sa mga pagpapahirap ni Satanas. Ito ang epektong gusto ng Diyos na makamtan ng sangkatauhan sa huli sa pamamagitan ng paggampan nila sa kanilang mga tungkulin” (Ang Salita, Vol. IV. Paglalantad sa mga Anticristo. Ikasiyam na Aytem (Ikapitong Bahagi)). Tunay nga, kung paanong ang mga anak ay may obligasyon at responsabilidad na maging mabuting anak sa kanilang mga magulang, gayon din ang mga nilikha na may responsabilidad na gampanan ang kanilang mga tungkulin. Dapat ay walang transaksyon na gawain na kasangkot sa paggawa ng tungkulin ng isang tao. Isa akong nilalang, at binigyan ako ng Diyos ng buhay, pinagkalooban ako ng lahat ng kailangan ko at magiliw akong pinahintulutan na lumapit sa Kanya upang tanggapin ang pagtustos ng Kanyang mga salita at gampanan ang isang tungkulin—ito ay tanda ng pag-ibig at awa ng Diyos. Umaasa ang Diyos na hahanapin ko ang katotohanan at hahangarin ang buhay pagpasok sa kabuuan ng aking tungkulin. Nais niya na sa pamamagitan ng mga sitwasyong pinatnugot Niya para sa akin, magninilay ako sa aking sarili, magkakaroon ng kaalaman sa sarili, lulutasin ang aking tiwaling disposisyon, tutuntong sa landas ng pagkatakot sa Diyos at pag-iwas sa kasamaan, iwawaksi ang aking katiwalian, at magkakamit ng Kanyang kaligtasan. Kinailangan kong isantabi ang aking layunin at pagnanais na makakuha ng mga pagpapala, ibigay ang aking puso sa Diyos, at tapat na gampanan ang aking mga responsabilidad at tungkulin para aliwin ang puso ng Diyos. Pagkatapos niyon, nadama kong higit na malaya na ako sa aking tungkulin; bagama’t nadama ko pa rin ang pag-iingat at maling pagkakaunawa sa Diyos kung minsan, sinimulan kong sadyang hanapin ang katotohanan, maghimagsik laban sa aking sarili, inuuna ang mga interes ng iglesia, ginagawa ang aking tungkulin ayon sa mga katotohanang prinsipyo, at pag-iwas na maging mahiyain at maingat. Sa sandaling nagsimula akong magsagawa sa ganoong paraan, nadama ko ang higit na kapayapaan at kagaanan.

Habang iniisip ko muli ang buong karanasang ito, oras ko man ito para gumawa bilang isang lider o matanggal, napagtanto ko na maingat na namatnugot ang Diyos sa lahat ng mga sitwasyong ito upang hayaan akong magkaroon ng kaalaman sa sarili at iwaksi ang aking katiwalian. Ito ay ang kaliwanagan at pagtanglaw ng mga salita ng Diyos na nagbigay-daan sa akin para makilala ang aking mga nakalilinlang na pananaw at katiwalian at karumihan sa aking tungkulin, magkaroon ng kaunawaan sa marubdob na layunin ng Diyos para iligtas ang sangkatauhan, at sa wakas ay makawala sa aking maling pagkaunawa at pag-iingat.


7. Mga Araw ng Pang-aabuso at Pagpapahirap

Ni Chen Xinjie, Tsina

Isang araw bandang alas-onse ng umaga noong tag-araw ng 2006, nasa bahay ako ng host ko at nakikinig sa ilang himno ng mga salita ng Diyos nang biglang pumasok ang mga pulis sa kwarto, at dinala ako, ang host kong si Sister Zhao Guilan, at ang kanyang anim na taong gulang na anak na babae sa istasyon ng pulis.

Pagpasok pa lang namin sa istasyon, sapilitang hinubad ng ilang pulis na babae ang aming mga kasuotan. Nang wala nang matira maliban sa panloob ko, natural kong sinubukang umiwas sa kanila para wala na silang matanggal pa. Isang babaeng pulis ang lumusob, hinubad ang lahat ng damit kong panloob, napakaingat itong pinisil-pisil, at pagkatapos ay pinunit ito sa kanyang pag-iinspeksyon. Matapos ang kanilang pag-iinspeksyon ng buong katawan namin, dinala nila kami sa isang opisina. Doon, binubuklat ng mga pulis ang isang maliit na kuwaderno na nakita nila sa akin. Nang makitang maraming numero ng telepono ang nakasulat dito, naisip nila na malamang isa akong lider, kaya sinabi nila na iuulat nila ang kaso ko hanggang sa Provincial Public Security Office. Tinanong ako ng isang pinuno ng seksyon na nagngangalang Zhu, “Kailan ka nagsimulang manalig sa Makapangyarihang Diyos? Ano ang papel mo sa iglesia?” Hindi ako umimik, kaya galit niya akomg hinawakan sa panga at inangat ang ulo ko—napakariin siyang nakadakma kaya ni hindi ako makagalaw. Ngumiti siya nang malaswa at sinabing, “Hindi ka naman pangit, at maganda at bata ka pa. Pwede mong gawin ang kahit ano, pero ang gusto mo ay manalig sa Diyos!” Nasa gilid na nakangisi ang iba pang mga pulis doon. Nasuklam ako at nagalit. Iniisip ko, “Anong klaseng ‘Pulisya ng Bayan’ ito? Sila ay isang grupo ng mga maton, mga hayop!” Paulit-ulit akong tinanong ni Chief Zhu tungkol sa personal kong impormasyon at kung sino ang lider ng iglesia. Nang wala akong sabihin sa kanila, sinimulan akong hampasin nang napakalakas ng isa sa mga pulis. Nahihilo ako at nanlalabo na ang paningin ko sa pambubugbog; paulit-ulit akong bumabagsak, at paulit-ulit naman niya akong hinihila patayo para ipagpatuloy ang paghampas sa akin. Habang ginagawa iyon, bulyaw niya, “Matagal nang iniutos ng Pamahalaang Sentral na hindi krimen ang pagpatay sa inyo, hindi isyu kung bugbugin ka man namin hanggang mamatay ka! Kung mamamatay ka, pwede ka naming dalhin na lang sa mga burol at ilibing ka roon. Walang makakaalam!” Nang makita ko kung gaano siya kabangis at kasamang tingnan, nasindak ako at nanghilakbot—natakot ako na talagang bubugbugin nila ako hanggang mamatay. Walang tigil akong tumatawag sa Diyos sa puso ko, hinihiling sa Kanya na bantayan ang aking puso. Sa puntong iyon ay may sumagi sa isip ko mula sa mga salita ng Diyos: “Yaong mga nasa kapangyarihan ay maaaring mukhang masama sa tingin, ngunit huwag kayong matakot, sapagkat ito ay dahil maliit ang inyong pananampalataya. Hangga’t lumalago ang inyong pananampalataya, walang magiging napakahirap” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 75). Totoong-totoo iyon. Ang Diyos ang may kapangyarihan sa lahat ng bagay, kaya gaano man kalupit at kabangis ang mga pulis, nasa mga kamay rin sila ng Diyos. Kung hindi pahihintulutan ng Diyos na mamatay ako, kahit si Satanas ay hindi maaaring kunin ang buhay ko. Kahit pa talagang bugbugin ako ng mga pulis hanggang sa mamatay ako, nasa mga kamay pa rin ng Diyos ang kaluluwa ko. Binigyan ako ng pananalig at lakas ng mga salita ng Diyos, at nagawa kong unti-unting kumalma.

Nang mabigong makuha ang sagot na gusto niya, galit na bumulyaw si Chief Zhu, “Nakikita kong mas gusto mo yatang mahirapan. Pipilitin kong ibuka iyang bibig mo ngayon. Walang nakakalampas sa akin—ibinitin ko ang dalawa pang tao hanggang sa mamatay sila nito lang nakaraang dalawang araw.” Pagkatapos ay lumapit ang dalawang pulis, pinosasan ang mga kamay ko, at ibinitin ako mula sa isang bakal na tarangkahan habang nakalawit sa lupa ang mga paa ko, at nakasalalay sa mga pupulsuhan ko ang buong bigat ng katawan ko. Kinaladkad nila palapit si Guilan pagkatapos niyon. Namamaga ang buong mukha niya dahil sa pagkakasuntok at gulong-gulo ang buhok niya. Ibinitin din siya ng mga pulis sa bakal na tarangkahan. Ngumisi nang masama si Chief Zhu nang makita niya sa mga hitsura namin na nasasaktan kami at sinabi niyang, “Magpakasaya kayo,” pagkatapos ay tumalikod siya at lumabas. Sa paglipas ng oras, lalong sumasakit ang pagdiin sa mga pupulsuhan ko dahil sa pagkakaposas nang ganoon at parang matatanggal na ang mga kasukasuan ng mga braso ko. Pinagpapawisan ang buong katawan ko dahil sa napakatinding sakit. Hindi nagtagal ay basang-basa na ang buong damit ko. Sa pagsisikap na maibsan ang sakit, ikinuyom ko ang mga kamao ko at ginawa ko ang lahat ng aking makakaya para mailapat ko ang mga sakong ko sa mga rehas ng bakal na tarangkahan, pero paulit-ulit lang akong dumadausdos. Kumakabog ang puso ko at nahihirapan akong huminga. Para akong malalagutan na ng hininga. Nakakatakot para sa akin na isipin ang sinabi ni Chief Zhu na ibinitin niya ang dalawang tao hanggang mamatay ang mga ito sa nakaraang dalawang araw; nag-alala ako na talagang mamamatay na ako roon. Patuloy akong nagdasal sa Diyos, “O Diyos, halos hindi ko na kaya ito. Hindi ko na kayang magtagal pa—pakiusap iligtas Mo po ako….” Pagkatapos ng panalangin ko, naalala ko ang isang himno ng mga salita ng Diyos na pinamagatang “Hangaring Mahalin ang Diyos Kahit Gaano Kalaki ang Iyong Pagdurusa.” Sabi ng Diyos: “Sa mga huling araw na ito ay kailangan ninyong magpatotoo sa Diyos. Gaano man kalaki ang inyong pagdurusa, dapat kayong magpatuloy hanggang sa kahuli-hulihan, at maging sa inyong huling hininga, kailangan pa rin kayong maging tapat sa Diyos at magpasakop sa pagsasaayos ng Diyos; ito lamang ang tunay na pagmamahal sa Diyos, at ito lamang ang malakas at matunog na patotoo” (Ang Salita, Vol. I. Ang Pagpapakita at Gawain ng Diyos. Sa Pagdanas Lamang ng Masasakit na Pagsubok Mo Malalaman ang Pagiging Kaibig-ibig ng Diyos). Kaagad akong binigyan ng pananalig at lakas ng mga salita ng Diyos. Nasa mga kamay ng Diyos ang buhay at kamatayan ko, at hindi ako mamamatay hangga’t hindi ito pinahihintulutan ng Diyos. At kahit isang hininga na lang ang natitira sa akin, kailangan kong maging tapat sa Diyos at manindigan sa aking patotoo para sa Kanya. At kaya, patuloy akong nagdasal at sumandal sa Diyos, at bago ko pa namalayan, unti-unti akong napakalma at nabawasan ang sakit na nararamdaman ko. Paglingon ko, nakita ko ang napakadeterminadong ekspresyon sa mukha ni Guilan, at tahimik akong nagpasalamat sa Diyos. Alam kong nakayanan naming umabot sa ganoon dahil sa lakas at pananalig na ibinigay sa amin ng Diyos.

Pinababa kami ng mga pulis bandang alas-4 ng madaling araw. Namamanhid na ang mga kamay at paa namin, walang anumang pandama, kaya bumagsak na lang kami sa sahig, halos wala nang buhay. Nang makita ang sakit na nararanasan namin, tinanong ako ni Chief Zhu, na labis na nasisiyahan sa kanyang sarili, “Napag-isipan mo na ba? Hindi gaanong masarap sa pakiramdam na maibitin sa mga posas na iyon, hindi ba?” Hindi ko siya pinansin. Mukhang siguradong-sigurado siya sa sarili niya, sa pag-aakalang hindi ko matitiis ang pagpapahirap at na tiyak na pagtataksilan ko ang mga kapatid. Pero hindi niya alam na habang mas inuusig nila kami, mas malinaw kong nakikita kung gaano sila kasama at kasalbahe, mas malinaw kong nakikita na ang Partido Komunista ay isang demonyong lumalaban sa Diyos, at mas nagiging determinado ako sa aking pananalig na kailangan kong manindigan sa aking patotoo at ipahiya si Satanas. Ipinagpatuloy nila ang kanilang pagtatanong hanggang sa sumunod na hapon. Pagkatapos ay may tumawag kay Chief Zhu, at narinig kong sinabi niya, “Walang umuubra sa babaeng ito—hindi gantimpala o parusa. Ilang dekada na akong humahawak ng mga kaso, pero hindi pa ako nagkaroon ng ganito katigas!” Pagkatapos ng tawag, nagsimula siyang murahin ako, “Napakatigas ninyong mga mananampalataya ng Makapangyarihang Diyos! Ayaw kong maniwala na hindi ko kayo kayang pagsalitain. Dadalhin namin kayo sa ibang lugar ngayon, hindi magiging madali para sa inyo roon. May mga paraan ako para pagsalitain kayo!” Pagkatapos niyon, pumasok siya at ang isa pang pulis sa katabing silid. Napakahina kong narinig na sinabi niya, “Dalhin mo siya sa hukay na may mga ahas at itapon mo siya roon nang nakahubad. Iyan ang makapagpapasalita sa kanya!” Nagulat ako nang marinig ko ang mga salitang “hukay na may mga ahas,” takot na takot ako. Kinikilabutan ang buong katawan ko sa pag-iisip ng mga ahas na gumagapang kung saan-saan, kaya mabilis akong nanalangin sa Diyos, hinihiling sa Kanya na bigyan ako ng lakas ng loob para hindi ako maging isang Hudas at ipagkanulo Siya, kahit pa itapon nga nila ako sa hukay na may mga ahas. Pagkatapos manalangin, naalala ko si Daniel na itinapon sa yungib ng mga leon; hindi siya kinagat ng mga ito, dahil hindi ito pinahintulutan ng Diyos. Hindi ba’t ganap din akong nasa mga kamay ng Diyos? Unti-unti akong kumalma nang maisip ko ito. Mayamaya pa, may tumawag kay Chief Zhu, sinabi niyang mayroon siyang apurahang kaso na kailangang asikasuhin, at pagkatapos ay nagmamadali siyang umalis kasama ang isa pang pulis na nakasunod. Sa sandaling nakaalis na siya, nakatanggap naman ng tawag mula sa kanyang pamilya ang pulis na naiwang nagbabantay sa akin, na nagsasabing may nangyari sa kanyang anak na lalaki, at nasa kritikal na kondisyon ito. Ipinosas niya ako sa bakal na upuan at saka nagmamadaling umalis. Alam ko nang walang pagdududa na dininig ng Diyos ang panalangin ko at nagbukas Siya ng daan para makalabas ako. Umusal ako ng isa pang panalangin: “Diyos ko, nakita ko po ang Iyong mga kamangha-manghang gawa, at pinasasalamatan Kita!”

Nang makita na walang ibinungang resulta ang interogasyon, galit na galit ang pulis kaya ayaw niya akong patulugin. Inaantok na talaga ako, pero sa sandaling ipikit ko ang mga mata ko, hinahawakan ng isang pulis ang mga balikat ko at itinutulak ito nang malakas, habang sumisigaw na, “Gusto mong matulog? Gusto mong matulog?” Paulit-ulit nila akong tinakot nang ganoon at hindi nila ako pinayagang makatulog. Pinahirapan ako ng mga pulis sa loob ng apat na araw at apat na gabi, at pinagbawalan ako ng anumang pagkain, tubig, o pagtulog. Labis akong nanghina dahil sa pagpapahirap, nagkaroon ako ng sumusundot na mga pananakit sa tiyan ko, hirap akong huminga, at hapong-hapo ang katawan ko. Pero gaano man nila ako pinagtatanong, wala akong sinabi sa kanila. Nang makita ni Chief Zhu na walang gumagana sa mga pamamaraan nila, ibinalibag nito ang pinto at galit na umalis. Nang bumalik siya, may bitbit siyang tatlo o apat na pirasong papel na puno ng sulat. Inihampas niya ang mga ito sa isang mesa at inutusan akong pirmahan ang pag-amin at mag-iwan ng tatak ng hinlalaki ko. Sabi ko, “Wala akong sinabi alinman sa mga ito, kaya hindi ako pipirma.” Sumenyas siya sa iba pang mga pulis, at sumugod ang ilan sa kanila, hinila ng ilan ang mga braso ko, at ang ilan ay pinisil nang mahigpit ang mga pupulsuhan ko, na nagpabuka ng aking mga kamao, at pagkatapos ay ipinuwersa nila ang buong tatak ng palad ko sa pekeng pag-amin na iyon. Kinuha ito ni Chief Zhu at lubos na nasisiyahang sinabi, “Humph! Sinusubukan mo pa ring kontrahin ako? Sa tingin mo makakatakas ka nang hindi nagsasabi ng kahit ano? Pwede pa rin kitang pahatulan at pasentensyahan nang walo hanggang sampung taon!”

Nang gabing iyon, dinala ako ng mga pulis sa isang abandonadong pabrika at inutusan akong hubarin ang sapatos at medyas ko, kaya naiwan akong nakayapak. Pagkatapos ay may dalawang tumayo sa tabi ko, bawat isa ay may hawak na braso, at dinala ako sa isang madilim na pasilyo na lalong dumidilim habang papalayo ang nararating namin. Tumitindig ang balahibo ko. Dinala nila ako lampas sa tatlong bakal na mga pintuan at pagkatapos ay inihagis ako sa isang silid. Nakita ko ang isang lalaki sa isang sulok na nakatali ng mabibigat na tanikala, nakabuka ang mga kamay at paa niya, nakaunat, at umuungol siya nang mahina. Maraming ganoong makakapal na kadena ang nakasabit mula sa dingding, at may mga de-kuryenteng batuta at rehas na bakal. Pakiramdam ko ay nahulog ako sa impiyerno. Kinilabutan ako at pakiramdam ko ay siguradong mamamatay na ako roon sa pagkakataong ito. Paulit-ulit akong nanalangin sa Diyos. Pagkatapos ay may pagbabantang sinabi ng isang pulis, “Kung bibilisan mo, may oras ka pa para magtapat. Magsasalita ka ba, o hindi?” Sabi ko, “Wala akong nilabag na anumang batas. Wala akong dapat ipagtapat.” Walang bahala siyang ngumisi, kumumpas, at pagkatapos ay lumukso patungo sa akin na parang mga lobo ang dalawa pang lalaking pulis, at mabilis akong itinulak padapa sa sahig. Galit na galit akong nagpumiglas, pero mariin silang nakaluhod sa mga hita ko at hinubad nila ang kamiseta at pantalon ko habang pilit akong lumalaban. Pinunit nila ang lahat ng damit ko, at sa huli ay iniwan akong nakadapa at nakahubad sa sahig. Pagkatapos niyon, lumuhod sila sa mga hita ko nang napakadiin at pinilipit nila ang mga braso ko sa aking likuran para hindi ako makagalaw. Kumuha ang isa pang pulis ng de-kuryenteng batuta at sinimulan akong pagkukuryentihin sa buong baywang, likod at puwitan ko. Iniwan akong namamaga at namamanhid sa bawat pagkakakuryente, at ang sakit ay parang tumatagos hanggang sa mga buto ko. Hindi ko mapigilan ang panginginig ng buong katawan ko at humahampas ang mga paa ko sa lupa. Habang mas nagpupumiglas ako, mas humihigpit ang hawak nila sa akin. Sinamantala ng isang pulis ang sitwasyon para hipuin ang puwet ko habang tumatawa na parang baliw, at nagsasabi ng ilang mahahalay na bagay. Bumulyaw ang isa pang pulis habang nangunguryente, “Magsasalita ka ba, o ano? Pustahan pa, kaya kitang pagsalitain!” Matapos akong kuryentihin nang lima o anim na beses, itinihaya nila ako, muli silang mariin na lumuhod sa mga hita ko, at patuloy akong kinuryente sa dibdib, tiyan, at singit. Nang kuryentihin nila ako sa gitnang bahagi ng katawan ko, pakiramdam ko ay hinahalo-halo ang tiyan at bituka ko—napakasakit nito. Nang kuryentihin ang dibdib ko, naramdaman kong kumirot ang puso ko at nahihirapan akong huminga. Pakiramdam ko ay may sandakot na matutulis na pako na bigla na lang ibinabaon sa laman ko nang kuryentihin nila ako sa singit, at nawalan ako ng hininga. Sadyang hindi kayang ilarawan ng mga salita ang ganoong uri ng sakit.

Nawalan ako ng malay pagkatapos niyon. Hindi ko alam kung gaano katagal ang lumipas bago nila ako sinabuyan ng malamig na tubig para gisingin ako, pagkatapos ay ipinagpatuloy nila ang pagkuryente sa akin. Ang isa sa mga opisyal ay kinurot pa nga ang mga utong ko, hinatak at pagkatapos ay idiniin ito nang malakas, at ginawa ito nang paulit-ulit sa loob ng apat o limang minuto. Pakiramdam ko ay parang matatanggal na ang mga utong ko—talagang matinding sakit ito. Kasabay niyon, kinukuryente ako sa dibdib ng isa pang pulis. Sa bawat pagkuryente, parang tinutuklap ang laman ng dibdib ko, at parang titigil na sa pagtibok ang puso ko. Pinagpapawisan ang buong katawan ko at hindi ko mapigilang manginig. Patuloy nila akong kinukuryente, pinaglalaruan, habang sinasabihan ng kasuklam-suklam na mga bagay. Pakiramdam ko ay para silang masasamang espiritu at demonyo sa impiyerno na dalubhasa sa pagpapahirap ng mga tao para sa sarili nilang libangan. Pagkaraan ng ilang sandali, sa sobrang sakit ay hindi ko na napigilan ang pantog ko, at nahimatay ako ulit. Lumipas ang ilang oras, hindi ko alam kung gaano katagal, bago nila ako ginising muli ng malamig na tubig at patuloy akong kinuryente sa dibdib, tiyan, at singit. Pakiramdam ko ay sinusunog ang aking laman sa lahat ng pangunguryenteng iyon. Sumigaw ang isang pulis habang kinukuryente ako, “Nasaan na ang Diyos mo ngayon? Papuntahin Mo siya rito para iligtas ka! Ako ang diyos mo!”

Paulit-ulit akong nahimatay dahil sa mga pagkuryente, at paulit-ulit nila akong sinabuyan ng tubig para gisingin ako. Sa huli, ni wala na akong lakas para magpumiglas o kumilos man lang. Nakahiga ako sa sahig na halos patay na, nakararamdam ng matinding kalungkutan, galit at sakit. Hindi ko alam kung hanggang kailan nila ako pahihirapan at aabusuhin. Talagang hindi ko na kaya at gusto ko nang kagatin ang sarili kong dila at patayin ang sarili ko para mas maagang makawala sa paghihirap na ito. Nang malapit na akong sumuko, naisip ko ang himnong ito: “Hindi kapani-paniwala ang pagwasak sa akin ni Satanas. Nakita ko na ang mukha ng diyablo. Hindi ko malilimutan ang labis-labis na poot. Pinakamainam nang mamatay kaysa yumuko kay Satanas! Ang Diyos ay nagkatawang-tao para lang iligtas ang tao, nagdurusa Siya ng paghihirap at kahihiyan. Labis kong natamasa ang pagmamahal ng Diyos, paano ako makapagpapahinga nang hindi ito sinusuklian? Bilang isang tao, kailangan kong bumangon at ibigay ang buhay ko sa pagsaksi sa Diyos. Maaaring magupo ang aking katawan, ngunit ang puso ko’y lumalakas. Magiging tapat ako sa Diyos hanggang kamatayan nang walang anumang panghihinayang. Magpapasakop ako maging hanggang kamatayan, kung mapapalugod ko ang Diyos kahit isang beses man lang.” Naisip ko kung paanong nagkatawang-tao ang Diyos at nagtiis ng matinding kahihiyan para lamang iligtas ang sangkatauhan, kung paanong ibinahagi Niya ang Kanyang mga salita para diligan at tustusan tayo. Napakalaking halaga ang binayaran ng Diyos para sa ating kapakanan, at palagi Siyang nariyan na gumagabay at nagpoprotekta sa akin mula noong inaresto ako. Natamasa ko ang labis na biyaya ng Diyos, pero ano ba ang nagawa ko para sa Kanya? Ang mga banal sa buong kapanahunan ay nagawang isakripisyo ang kanilang mga sarili at ibuhos ang kanilang sariling dugo, naging martir sila para sa Diyos, pero pagkatapos makaranas ng kaunting pagdurusa ay gusto ko nang takasan ito sa pamamagitan ng kamatayan. Napakaduwag ko! Paano ito naging pagpapatotoo sa Diyos? Hindi ba’t hinahayaan kong pagtawanan ako ni Satanas? Nang maisip ko ito, tahimik akong nanalangin, “Diyos ko, gaano man ako pahirapan ni Satanas, hinding-hindi ako susuko rito. Mabubuhay ako para sa Iyo.”

Paulit-ulit nila akong kinuryente pagkatapos niyon, at pinanatili kong nagngangalit ang mga ngipin ko at hindi ako gumawa ng ingay. Matapos akong mawalan ng malay sa huling beses dahil sa pagkuryente, natagpuan ko ang sarili ko na nakatayo sa isang lugar kung saan natatanaw ko ang isang bundok na hugis tuka ng agila sa hindi kalayuan, napapaligiran ng mga lantang puno, at tuyo at patay na kawayan, mga bulaklak, at damo. Tanging ang bundok lang ang kulay berde. Maraming tao na may tuyo at bitak na mga labi ang umaakyat patungo sa bundok at ang ilan ay namatay na sa daan dahil sa uhaw. Masyado na rin akong uhaw, at pagdating ko sa paanan ng bundok, narinig ko ang tunog ng tubig na nagmumula rito. Nagmadali akong akyatin ito at pagkatapos kong magsikap na makaakyat hanggang sa kalagitnaan, nagawa kong iangat ang ulo ko at inumin ang tubig na tumutulo mula sa tuka ng agila. Napakatamis ng lasa nito! Habang umiinom ako, may narinig akong kumakanta. Lumingon ako at nakita ko ang dalawang hanay ng mga tao na nakasuot ng puro puti at kumakanta ng isang himno; mukha silang mga anghel. Ito ang mga salita ng kinakanta nila: “Ang lubusang pananampalataya at pag-ibig ay hinihingi sa atin sa gawain ng mga huling araw. Maaari tayong matisod mula sa pinakamaliit na kapabayaan, dahil ang yugtong ito ng gawain ay iba mula sa lahat ng mga nakaraan: Ang pineperpekto ng Diyos ay ang pananampalataya ng mga tao, na kapwa di-nakikita at di-nahahawakan. Ang ginagawa ng Diyos ay na maging pananampalataya, pag-ibig, at buhay ang mga salita. Dapat makarating ang mga tao sa isang punto kung saan sila ay nakapagtiis na ng daan-daang pagpipino at nagtataglay ng pananampalatayang mas dakila kaysa sa pananampalataya ni Job. Dapat silang magtiis ng di-kapani-paniwalang pagdurusa at ng lahat ng uri ng pagpapahirap nang hindi humihiwalay sa Diyos magpakailanman. Kapag sila ay mapagpasakop hanggang sa kamatayan, at may dakilang pananampalataya sa Diyos, sa gayon ang yugtong ito ng gawain ng Diyos ay kumpleto na” (Ang Salita, Vol. I. Ang Pagpapakita at Gawain ng Diyos. Ang Landas … 8). Umaalingawngaw sa lambak ang tunog ng kanta—malinaw, malamyos at maganda ito. Nakasisiya at nakapagbibigay-sigla para sa akin na pakinggan ito. Pagkatapos, bigla akong nagising. Nananakit pa rin nang husto ang katawan ko, pero nakaramdam ako ng kapayapaan sa puso ko. Nakita ko ang isang pulis na nagpapahinga sa isang upuan, pagod na pagod at hinihingal. Sabi ng isa pang pulis, “Bilib na ako. Ang babaeng ito ay gawa sa bakal—walang makakapatay sa kanya.” Nag-alay ako ng pasasalamat at papuri sa Diyos nang marinig ko ito. Ang Diyos ang nagbibigay-liwanag at gumagabay sa akin, nagpapahintulot sa akin na makita ang pangitaing ito, nagbibigay sa akin ng lakas, at gumagabay sa akin sa mahirap na sitwasyong ito. Lumakas ang pananampalataya ko sa Diyos. Ilang sandali pa, inihagis sa akin ng isa sa mga pulis ang kamiseta at pantalon ko at saka ito umalis nang nananamlay. Nanghihina ako dahil sa pagkakakuryente at masyadong masakit ang katawan ko para makaupo. Nagsikap ako nang husto na maisuot ang damit ko habang nakahiga sa sahig, pero hindi na mahanap ang aking panloob at napunit nila ang damit ko. Halos hindi ko matakpan ang sarili ko gamit ito. Pakiramdam ko ay natanggal ang ibabaw ng balat ko dahil sa pagkakakuryente, at masakit na dumidikit sa balat ko ang aking damit. Umabot ng mahigit isang taon para maghilom ang mga sugat na natamo ko mula sa pagkakakuryente, at nagdusa ako sa mga natitirang sintomas nito. Mula noon, madalas akong makaranas ng kusang pangingisay ng buong katawan, hindi ko maibuka ang panga ko at naninigas ang buong katawan ko. Kapag nangyayari ito sa gabi, hindi ako nakakatulog nang maayos, at naiiwan akong hapong-hapo at walang lakas sa sumusunod na araw.

Sa ikalimang araw ng aking pagkaaresto, dinala ako ng mga pulis sa isang detention house. Pagkalipas ng limang araw na walang kain o inom, masyado nang tuyo ang lalamunan ko para makalunok. Dinalhan ako ng ibang mga preso ng isang takal ng malamig at tuyong kanin, ibinuka ang bibig ko gamit ang mga chopstick at pilit na isinubo sa akin ang kanin, habang sumisigaw, “Bilisan mo na at lunukin mo iyan, tingnan mo lang kung ano ang mangyayari kung hindi mo gagawin!” Para akong lumulunok ng mga pako—napakasakit ng lalamunan ko kung kaya’t umagos ang mga luha sa mukha ko. Karaniwang gawain na roon ang ganitong uri ng pamamahiya at pananakot. Isang araw, kumuha ng gunting mula sa kung saan ang punong preso, pinaupo ako sa isang bangkito, at tinanong ang ilang iba pang preso kung anong uri ng gupit ang dapat sa akin. Sabi ng isa sa kanila, “Relihiyoso siya, kaya bigyan mo siya ng gupit ng mangkukulam!” Pinutol kaagad ng punong preso ang mga tirintas ko, at humagalpak ng tawa ang iba sa tuwa na makita na ganoon kagulo ang buhok ko. Sinabi ng isa sa kanila, “Bigyan mo siya ng gupit ng isang madre!” Pinutol ng punong preso ang malaking bahagi ng buhok ko para lumabas ang anit ko, at muli na namang nagtawanan ang iba. Masakit para sa akin ang pamamahiyang ito, at hindi ko mapigilan ang mga luha ko. Hindi ko magawang iangat ang mga braso at binti ko matapos akong ibitin gamit ang mga posas na iyon at kuryentihin, at talagang sumasakit ang mga binti ko kapag sinusubukan kong maglakad. Pero kailangan ko pa ring gawin ang mga pang-araw-araw na ehersisyo kasama ang lahat ng iba, iniaangat ang mga binti ko nang mataas at ibinababa ito nang husto, at gumagawa ng malalakas na tunog. Talagang masakit sa bawat beses ang mga paggalaw na ito. Nanghihina ang buong katawan ko at wala akong lakas at hindi ako makasabay sa ritmo, kaya kinukurot ng punong preso ang katawan ko, na nag-iiwan ng mga pasa. Lalong hindi ako komportable sa panahon ng aking buwanang dalaw. Walang anumang tisyu, wala akong damit na panloob, at isang uniporme lang sa bilangguan ang ibinigay sa akin ng punong preso, kaya namamantsahan ng dugo ang pantalon ko at hindi ko na ito mapapalitan. Talagang magaspang din ang tela ng uniporme, kaya tumitigas ito pagkatapos matuyo ng dugo. Hindi pa naghihilom ang mga sugat kung saan ako kinuryente sa singit, kaya masakit talaga maglakad at sa tuwing nag-eehersisyo kami, nakukuskos ang uniporme sa mga sugat na iyon, na pakiramdam ko ay parang hinihiwa ako ng kutsilyo. Ang pinakamalala ay dahil walang tisyu, wala akong magawa kundi gumamit ng malamig na tubig para linisin ang sarili ko. Nagkaroon na ako ng sakit na pagdurugo bago pa ako naging isang mananampalataya, at nag-aalala ako na mauulit ito dahil sa malamig na tubig. Noong mga araw na iyon, pakiramdam ko ay hindi ko talaga kakayanin. Hindi ko alam kung kailan matatapos ang lahat, at ayaw kong manatili pa ni isang sandali sa kulungan ng mga demonyong iyon. Nang umabot na sa isang punto ang paghihirap ko, naisip ko muli ang kamatayan. Nang mapagtanto kong lumalayo ang puso ko sa Diyos, nagdasal ako, hinihiling sa Diyos na gabayan ako para malampasan ang aking sitwasyon. Tapos, isang araw, naalala ko ang siping ito ng mga salita ng Diyos: “Kapag nagdurusa ka, kailangan mong magawang isantabi ang pag-aalala sa laman at huwag magreklamo laban sa Diyos. Kapag itinatago ng Diyos ang Kanyang Sarili mula sa iyo, kailangan mong magkaroon ng pananampalatayang sundan Siya, panatilihin mo ang iyong pagmamahal nang hindi hinahayaang manlamig o maglaho. Anuman ang gawin ng Diyos, kailangan kang magpasakop sa Kanyang plano at maging handang sumpain ang iyong sariling laman sa halip na magreklamo laban sa Kanya. Kapag nahaharap ka sa mga pagsubok, kailangan mong mapalugod ang Diyos, bagama’t ikaw ay tatangis nang labis o nag-aatubili kang mawalay sa ilang bagay na minamahal mo. Ito lamang ang tunay na pagmamahal at pananampalataya” (Ang Salita, Vol. I. Ang Pagpapakita at Gawain ng Diyos. Yaong mga Gagawing Perpekto ay Kailangang Sumailalim sa Pagpipino). Sa pamamagitan ng mga salita ng Diyos, naunawaan ko na pinahihintulutan Niya akong maranasan ang pag-uusig ng malaking pulang dragon para subukin ako, para makita kung mayroon akong tunay na pananampalataya sa Kanya. Naisip ko sina Job at Pedro dahil dito. Inatake at pinahirapan ni Satanas si Job—nagkaroon siya ng mga pigsa sa buong katawan, kaya naging sobrang miserable siya, at nakaupo siya sa isang tumpok ng abo at kinakamot niya ang katawan niya gamit ang mga tipak ng palayok. Gayunpaman, hindi niya sinisi ang Diyos, kundi pinuri ang Kanyang pangalan. Ipinako nang patiwarik sa krus si Pedro para sa Diyos at nagawa niyang magpasakop hanggang kamatayan, nagbibigay ng isang matunog na patotoo. Pareho silang nagpatotoo sa Diyos sa gitna ng kanilang pagdurusa. Kung ikukumpara sa kanila, napakaliit talaga ng pananampalataya ko. Habang mas pinag-iisipan ko ito, mas lalo akong nahihiya, kaya’t tahimik akong nanalangin: “O Diyos, anuman ang pagdurusa, gusto kong sundin Ka! Habang mas pinahihirapan ako ng malaking pulang dragon, mas lalo kong gustong sumandal sa Iyo at manindigan sa aking patotoo at ipahiya si Satanas!”

Pagkatapos, isang araw ay ipinatawag ng mga pulis ang asawa ko. Nang makita niyang pinahirapan ako hanggang sa puntong ni halos hindi na ako mukhang tao, nagsimula siyang umiyak doon mismo at sinabing, “Paano mo nakakaya ang ganitong uri ng pagpapahirap? Sabi ni Chief Zhu na kung sasabihin mo lang sa kanila ang nalalaman mo, makakauwi na tayo.” Nang makitang hindi pa rin ako nagsasalita, tinawagan ni Chief Zhu ang anak kong babae. Naiiyak na sabi nito, “Nay, nasaan ka na? Sinasabi ng lahat ng guro at iba pang bata sa eskwelahan na anak ako ng isang lider ng kulto. Inaapi nila akong lahat at hindi ako pinapansin. Nagtatago ako araw-araw sa sulok ng classroom, umiiyak….” Inilayo ko ang telepono sa tainga ko, hindi ko na talaga kayang makinig pa. Parang may kutsilyong pumipihit sa puso ko at walang tigil ako sa pag-iyak. Ginamit ni Chief Zhu ang pagkakataong ito para sabihing, “Kausapin mo lang kami. Sabihin mo sa amin ang isang tahanan na nagtatago ng pera ng iglesia, isa lang, at pwede mo nang makasamang muli ang pamilya mo.” Medyo marupok ako nang mga sandaling iyon. Naisip ko na kung hindi ako kailanman magsasabi ng kahit ano, madadamay rin ang asawa at anak ko, kaya siguro ay pwede akong magbahagi ng ilang impormasyon na hindi gaanong mahalaga. Pagkatapos ay napagtanto ko na hindi ito naaayon sa layunin ng Diyos, kaya mabilis akong nagdasal, hinihiling sa Diyos na bantayan ang puso ko para mapagtagumpayan ko ang panunuksong ito ni Satanas. Pagkatapos ay naisip ko ang isang bagay na sinabi ng Diyos: “Sa lahat ng oras, dapat maging handa ang Aking mga tao laban sa mga tusong pakana ni Satanas, na pinangangalagaan ang pasukan ng Aking sambahayan para sa Akin … upang maiwasang mahulog sa bitag ni Satanas, kung kailan magiging huling-huli na para magsisi” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 3). Dumating sa tamang oras ang kaliwanagan ng mga salita ng Diyos. Bigla kong napagtanto na sinusubukan ni Satanas na gamitin ang pagmamahal ko para sa aking pamilya para atakihin ako, para gawin akong ipagkanulo ang Diyos. Hindi ako pwedeng mahulog sa panlilinlang nito—hindi ko pwedeng pagtaksilan ang mga kapatid para sa aking pamilya. At pagkatapos ay may isa pa akong naalala mula sa mga salita ng Diyos: “Dapat kang magdusa ng paghihirap alang-alang sa katotohanan, dapat mong ibigay ang iyong sarili sa katotohanan, dapat kang magtiis ng kahihiyan para sa katotohanan, at upang higit pang makamit ang katotohanan, dapat kang sumailalim sa higit pang pagdurusa. Ito ang dapat mong gawin. Hindi mo dapat itapon ang katotohanan alang-alang sa isang mapayapang buhay-pamilya, at hindi mo dapat iwala ang dangal at integridad ng iyong buhay para sa pansamantalang kasiyahan. Dapat mong hangarin ang lahat ng mainam at mabuti, at dapat mong hangarin ang isang landas sa buhay na higit na makahulugan” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Nang pagnilayan ko ang mga salita ng Diyos, labis akong nakonsensya at nagsisi sa sarili. Naisip ko si Job na tinukso ni Satanas, na nawalan ng kanyang mga anak at lahat ng kanyang ari-arian, at kung paanong hindi pa rin niya sinisi ang Diyos. Napanatili niya ang kanyang pananampalataya sa Diyos at nagbigay siya ng isang kahanga-hanga at matunog na patotoo sa Kanya. Pero sa harap ng mga panunukso ng mga pulis, naging handa akong pagtaksilan ang mga kapatid at ipagkanulo ang Diyos para protektahan ang kapakanan ng pamilya ko. Wala talaga akong konsensya; labis akong makasarili at kasuklam-suklam, at nakasasakit sa Diyos. Tuwing nasa kagipitan ako, nandiyan ang Diyos na gumagabay at nagpoprotekta sa akin, binibigyan ako ng pananalig at lakas sa pamamagitan ng Kanyang mga salita. Tunay na tunay ang pagmamahal Niya para sa akin, at ngayong oras na para pumili ako, hindi ko pwedeng pagtaksilan ang iba pang miyembro ng iglesia para sa asawa at anak ko. Pauna nang itinakda ng Diyos ang kapalaran ng bawat isa sa buhay, at nasa mga kamay ng Diyos ang kapalaran ng asawa at anak ko, hindi si Satanas ang makapagpapasya nito. Alam kong dapat kong ipagkatiwala ang lahat sa Diyos. Nang isipin ko ito nang ganoon, hindi na nakababahala para sa akin ang kinakaharap ng pamilya ko, at naging determinado akong maghimagsik laban sa laman at manindigan sa aking patotoo para sa Diyos.

Sa ika-28 araw ng aking pagkaaresto, ipinadala kami ni Guilan ng mga pulis sa isang detention center, ikinulong kami kasama ng mga bayarang babae na nahawa ng mga impeksyon na nakukuha sa pakikipagtalik. Isa iyong selda na ayaw lapitan maging ng mga pulis. Ang ilan sa mga preso ay may mga sugat sa buong katawan at nabubulok na ang kanilang mga balat, at ang ilan ay may mga ulser na nagnanana sa kanilang mga ari, na sobrang sakit para sa kanila; tinatakpan nila ang kanilang mga sarili ng maruruming kobre-kama, at hindi sila mapakali sa mga konkretong kama. Walang anumang gamot na magagamit, kaya ang tanging magagawa nila ay gumamit ng asin at toothpaste para maibsan ang sakit. Ang ilan sa mga damit na panloob na nilabhan nila at inilatag sa labas para matuyo ay may mga kuto pa nga na naglalabas-masok sa mga tahi. Naisip ko, “Hindi ito lugar para sa mga tao; isa itong hukay ng karamdaman! Paano ako magpapatuloy na mabuhay kung magkakaroon ako ng isang uri ng sekswal na sakit, o AIDS habang naririto ako?” Medyo natakot ako, kaya nanalangin ako sa Diyos, hinihiling sa Kanya na protektahan at gabayan ako. Pagkatapos niyon, naisip ko ang isang bagay na sinabi Niya: “Sa lahat ng bagay na nagaganap sa sansinukob, walang anuman na hindi Ako ang may huling kapasyahan. Mayroon bang anumang wala sa Aking mga kamay?” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 1). Oo, ang lahat ng bagay ay nasa mga kamay ng Diyos, at kung hindi Niya ito pahihintulutan, hindi ako magkakaroon ng anumang impeksyon habang namumuhay kasama ng mga babaeng ito; kung talagang mahahawa ako, magiging isa itong bagay na kailangan kong danasin. Pinawi ng mga kaisipang ito ang takot ko at nagawa kong mahinahon na harapin ang sitwasyon. Sa sumunod na anim na buwan, bagamat natutulog at kumakain ako kasama ang iba pang mga preso, hindi ako nagkaroon ng anumang impeksyon dahil sa proteksyon ng Diyos.

Habang nasa detention center, inatasan ng mga pulis ang dalawang espiya para linlangin ako nang mapalapit sila sa akin at makakuha ng impormasyon tungkol sa iglesia. Hindi nagtagal pagkatapos maipasok sa detention center, nagsimulang magtangka ang isa pang preso na mambola sa akin, sinasabing gusto rin niyang maging isang mananampalataya, at na talagang hinahangaan niya ang mga lider o manggagawa sa iglesia, bago ako tanungin kung isa ba akong lider. Sa puntong iyon ay agad akong naging mapagbantay at nagmadali akong ibahin ang paksa. Pagkatapos niyon, sa tuwing may sasabihin siya tungkol sa pananalig sa Diyos, iniiba ko ang usapan, kaya wala siyang anumang nakuha sa akin. Hindi nagtagal ay umalis na siya sa detention center. Pagtagal-tagal pagkatapos niyon, nang dumaan ako sa mga selda ng mga lalaki isang araw, binato ako ng isang pirasong papel ng isa sa mga lalaking preso. Nakasaad doon na inaresto siya dahil sa pagbabahagi ng ebanghelyo at nasentensyahan ng isa at kalahating taon. Sinabi rin niya na umaasa siyang matutulungan namin ang isa’t isa, at gusto niyang tumugon ako sa sulat niya. Iniisip ko kung talaga bang isa siyang mananalig. Habang nagdadalawang-isip ako kung sasagutin ko ba o hindi ang sulat niya, isang bagay mula sa mga salita ng Diyos ang biglang pumasok sa isip ko: “Dapat gising kayo at naghihintay sa lahat ng oras, at dapat kayong mas manalangin sa harapan Ko. Dapat ninyong makilala ang iba’t ibang balak at mga tusong pakana ni Satanas, makilala ang mga espiritu, makilala ang mga tao, at makayang makilatis ang lahat ng uri ng tao, pangyayari, at bagay” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 17). Isang agarang pampukaw para sa akin ang mga salita ng Diyos. Isa kaya ito sa mga pakana ni Satanas? Noong panahong iyon, hindi ko ito mahalata, kaya paulit-ulit akong nanalangin sa Diyos, hinihiling sa Kanya na ibunyag ito. Makalipas ang mga isang linggo nang magtipon sa patyo ang lahat ng bilanggo, nagkataong nakita ko ang lalaking iyon. Nakalilito para sa akin na makitang hindi nakaahit ang ulo niya—kailangang ahitin ang ulo ng lahat ng lalaking preso kapag nasentensyahan sila, kaya bakit mayroon pa rin siyang buhok? Habang pinag-iisipan ko ito, tinapik ako ng isang babaeng presong nasa tabi ko at itinuro niya ang lalaking iyon, at tuwang-tuwang sinabi, “Pulis ang lalaking iyan, binayaran niya ang mga serbisyo ko noon.” Napagtanto ko kaagad na isa itong pulis, at sinusubukan nitong mapalapit sa akin para mapaamin ako. Nakita ko na talagang mayroong lahat ng uri ng pakana ang malaking pulang dragon—napakasama nito at kasuklam-suklam! Nagpasalamat ako sa Diyos sa puso ko para sa Kanyang proteksyon, na nagbigay-daan sa akin para paulit-ulit na mahalata ang mga panlilinlang ni Satanas, at pumigil sa akin na mahulog sa mga ito.

Noong Enero 2007, ipinadala ako ng mga pulis sa isang labor camp kasama si Guilan at tatlong iba pa na nahatulan ng mga krimeng may kinalaman sa droga. Hinding-hindi ko makalilimutan ang pamamahiya na naranasan ko noong araw na iyon. Pagdating namin, nagkataong tanghali na at bahagyang umuulan ng niyebe; daan-daang iba pang bilanggo ang nasa patyo ng labor camp at nakapila para sa pagkain. Lumapit sa amin ang mga pulis na masama ang tingin at sinabihan ang mga nakulong dahil sa droga na kumuha ng pagkain, kaya kaming dalawa lang ni Guilan ang naiwan doon. Tapos ay inutusan nila kaming hubarin ang lahat ng damit namin. Napaisip ako kung kakapkapan ba nila kami, habang nanonood ang lahat ng iba pang bilanggo roon. Nang ayaw kong hubarin ang damit ko, dalawang pulis ang sumugod sa amin at sapilitang tinanggal ang lahat ng damit namin ni Guilan. Para sa akin, ang pagiging hubo’t hubad sa harap ng lahat ng taong iyon ay mas masahol pa kaysa sa kung pinatay na lang nila ako. Nakatutok sa amin ang sunod-sunod na hanay ng mga mata, at nanatili akong nakayuko, nakayakap sa dibdib ko, at nakatalungko. Kinaladkad ako ng isang pulis at binulyawan akong ilagay ko ang mga kamay ko sa likod ng aking ulo, tumayo nang nakabukaka, harapin ang lahat ng bilanggo, at tumalungko. Kinailangan ding gawin ni Guilan iyon, at nakita kong nanginginig ang buong katawan niya. Pumayat na siya nang husto na naging buto at balat na lamang siya, at mayroong ilang peklat sa katawan niya—malamang ay labis din siyang pinahirapan. Itinuro kami ng pulis at sumigaw sa iba, “Nananalig ang dalawang ito sa Makapangyarihang Diyos. Kung sinuman sa inyo ang magiging mananampalataya, hahantong din kayong katulad nila!” Nagpasimula ito ng maraming talakayan sa mga preso, at ang ilan sa kanila ay nanunuyang sinabi, “Bakit hindi pumaparito ang Diyos ninyo para iligtas kayo?” Kinailangan naming paulit-ulit na tumalungko nang ganito sa harap ng daan-daang tao sa loob ng mga sampung minuto. Hindi pa ako nakaranas ng ganitong pamamahiya noon, at walang tigil ang pag-iyak ko. Kung may pader lang doon, ginusto ko na sanang iuntog ang ulo ko roon para tapusin ang buhay ko. Pagkatapos ay naalala ko ang isa sa mga himno ng iglesia: “Si Satanas, ang haring demonyo, ay lubusang malupit, tunay na walang kahihiyan at kasuklam-suklam. Malinaw kong nakikita ang malademonyong mukha ni Satanas, at mas lalong minamahal ng puso ko si Cristo. Hinding-hindi ako mamumuhay nang walang dangal sa pamamagitan ng pagluhod kay Satanas at pagkakanulo sa Diyos. Pagdurusahan ko ang lahat ng paghihirap, at pasakit, at titiisin ang mga pinakamadilim na gabi. Upang bigyang-panatag ang puso ng Diyos, magbibigay ako ng matagumpay na patotoo” (Sundan ang Kordero at Kumanta ng mga Bagong Awitin, Bumabangon sa Kabila ng Kadiliman at Pang-aapi). Sa pag-iisip ko sa mga liriko ng himnong ito, naisip ko ang pagpako sa krus sa Panginoong Jesus—binugbog Siya ng mga sundalong Romano, ipinahiya Siya, at dinuraan ang Kanyang mukha. Ang Diyos ay banal, kaya hindi Niya dapat tiisin ang ganoong uri ng pagdurusa, pero dinanas Niya ang sukdulang sakit at pamamahiya para iligtas ang sangkatauhan, at sa huli ay ipinako Siya sa krus para sa atin. Tiniis Niya ang matinding paghamak at pagdurusa. Pero bilang isang tiwaling tao, ginusto ko nang mamatay nang ipahiya ako at wala akong anumang patotoo. Ipinapahiya ako ng mga demonyo at ni Satanas dahil sa pagsunod sa Diyos—ito ay pag-uusig dahil sa pagiging matuwid, at isang bagay na maluwalhati! Habang lalo akong ipinapahiya at inuusig ng Partido Komunista, mas nakikita ko kung gaano ito kakasuklam-suklam at ubod ng sama, at mas lalong gusto kong maghimagsik laban dito, at manatiling manindigan sa aking patotoo para sa Diyos.

Pagkatapos niyon ay dinala kami ng dalawang guwardiya ng bilangguan para tumayo sa tabi ng isang hagdanan, at sa oras na iyon, dalawa pang preso ang nagmadaling bumaba at sinimulan kaming suntukin at sipain, sinunggaban ako sa buhok at iniuntog ang ulo ko sa dingding, kaya nagpanting ang mga tainga ko. Mayamaya pa ay wala na akong marinig at pakiramdam ko ay nabiyak na ang ulo ko. Dumudugo ang mata, ilong, bibig, at tainga ni Guilan. Pagkatapos ng pambubugbog, kinaladkad kami ng mga preso palabas sa isang balkonahe para patayuin kami roon nang hindi kumikilos bilang parusa. Malakas na umuulan ng niyebe noon, umiihip ang malamig na hangin, at bumababa ang temperatura sa gabi hanggang pito o walong grado na mas mababa pa sa freezing point. Nakasuot lang kami ng mahabang panloob kaya nanginginig kami sa lamig. Nang umabot na sa puntong hindi ko na talaga kaya at gusto ko nang baguhin ang tindig ko, bahagya kong iginalaw ang mga paa ko, at lumapit ang mga preso na para bang hahampasin nila ako. Kinabukasan, sumasakit ang buong katawan ko sa lamig at parang bibigay na ang puso ko. May matinding pagkirot din sa mga paa ko. Ang pakiramdam na iyon ay mas masahol pa sa kamatayan mismo, at bawat minuto ay mahirap tiisin. Nang umabot na sa sukdulan ang sakit, gusto ko na talagang tumalon mula sa balkonahe at tapusin ang buhay ko. Pero kaagad kong napagtanto na hindi naaayon sa layunin ng Diyos ang pag-iisip nang ganoon, kaya nagmamadali akong tumawag sa Kanya, “Diyos ko, halos hindi na ako makatagal. Hindi ko na talaga kaya—pakiusap bigyan Mo po ako ng pananalig para makayanan ko ang pagdurusang ito.” Pagkatapos ng panalangin ko, naisip ko ang isang himno ng mga salita ng Diyos na pinamagatang “Hangaring Mahalin ang Diyos Kahit Gaano Kalaki ang Iyong Pagdurusa”: “Sa mga huling araw na ito ay kailangan ninyong magpatotoo sa Diyos. Gaano man kalaki ang inyong pagdurusa, dapat kayong magpatuloy hanggang sa kahuli-hulihan, at maging sa inyong huling hininga, kailangan pa rin kayong maging tapat sa Diyos at magpasakop sa pagsasaayos ng Diyos; ito lamang ang tunay na pagmamahal sa Diyos, at ito lamang ang malakas at matunog na patotoo” (Ang Salita, Vol. I. Ang Pagpapakita at Gawain ng Diyos. Sa Pagdanas Lamang ng Masasakit na Pagsubok Mo Malalaman ang Pagiging Kaibig-ibig ng Diyos). Napagtanto ko na palagi akong ginagabayan, inaalagaan, at binabantayan ng Diyos. Nang maisip ko ang paghihirap at pamamahiya na dinanas ko, napagtanto ko na kung hindi dahil sa patnubay ng Diyos o sa pananalig at lakas na ibinigay sa akin ng Kanyang mga salita, hindi ko sana malalampasan ang pang-aabuso ng mga demonyong iyon. Ipinakita sa akin ng Diyos kung paano mabuhay hanggang sa araw na iyon, at umaasa Siya na makapagpapatotoo ako para sa Kanya sa harap ni Satanas. Pero ngayon, para iligtas ang sarili ko mula sa kaunting pisikal na paghihirap, gusto ko nang tapusin ang buhay ko. Napakahina ko. Paano ito naging patotoo sa Diyos? Hindi ba’t ang mamatay ay nangangahulugan na nahulog ako sa mga pakana ni Satanas? Hindi ako pwedeng mamatay, kailangan kong manindigan sa aking patotoo at ipahiya si Satanas. Nang isipin ko ito nang ganoon, bago ko pa namalayan, hindi na ako nilalamig, at naging mainit na ang buong katawan ko.

Hindi kami pinayagan ng punong preso na huminto sa pagtayo hanggang sa hapon ng ikatlong araw. Parehong magang-maga ang mga binti namin ni Guilan at parang nanigas na ang dugo sa mga ito. Kita na ang mga ugat sa binti namin at napakasakit ng mga paa namin, pero nagpapasalamat pa rin ako sa Diyos. Sa malamig at maniyebe na panahon, nakatayo kami ni Guilan sa balkonahe sa loob ng dalawang araw at dalawang gabi na walang anumang makain o mainom, pero hindi kami namatay sa lamig o nagkasipon man lang. Ito ay proteksyon ng Diyos.

Noong panahon ko sa labor camp, araw-araw ay kailangan kong magtiis ng mahigit labindalawang oras, o hanggang 22 oras pa nga ng mabigat na trabaho, at madalas akong binubugbog at pinarurusahan ng punong preso dahil hindi ko natatapos ang mga gampanin ko. Pero patuloy akong binibigyang-liwanag at ginagabayan ng Diyos, na nagbibigay-daan para malampasan ko ang isang taon at kalahati ng mala-impiyernong buhay sa bilangguan. Nasa tabi ko ang Diyos sa buong panahong iyon, binabantayan at pinoprotektahan ako. Maraming beses akong pinahirapan at ipinahiya, hanggang sa puntong gusto ko nang tapusin ang buhay ko, at ang mga salita ng Diyos ang nagbigay sa akin ng pananalig at lakas, gumagabay sa akin sa bawat unos. Ibinigay sa akin ng Diyos ang buhay na ito! Sa pagdanas ng pang-aapi ng malaking pulang dragon, natutuhan ko na ang tangi nating tunay na maaasahan ay ang Diyos; Siya lamang ang tunay na nagmamahal sa sangkatauhan, at Siya lamang ang makapagliligtas sa atin mula sa katiwalian at pagwasak ni Satanas, at Siya lang ang makaaakay sa atin para mamuhay sa liwanag. Nagpapasalamat ako sa Diyos!


8. Mga Aral na Natutuhan Mula sa Paglalaan ng mga Iglesia

Ni Reese, USA

Sa unang bahagi ng 2021, dahil lumalago nang husto ang mga iglesia namin, nagpasya ang lider na hatiing muli ang mga responsibilidad ko at ng iba ko pang mga kasamahan. Hindi ko ito masyadong pinag-isipan noong una, pero nang mas nalaman ko kung anong nangyayari, nakita ko na mas maraming problema ang mga iglesiang magiging responsabilidad ko. Karamihan sa mga baguhan ay wala pang magandang posisyon sa kanilang pananalig, at ang mga lider at diyakono ay hindi pa napipili lahat. Pero ang mga iglesiang pinamahalaan ni Sister Lilly ay mas maayos ang lagay kaysa sa akin. Ang mga bagong mananampalataya na iyon ay medyo matatag ang lagay at may mahusay na kakayahan, at ang kanilang mga lider at diyakono ay talagang responsable. Hindi ko naiwasang mainggit sa kanya. Inisip ko kung bakit niya nakuha ang mas maaayos na mga iglesia, habang iyong sa akin ay may napakaraming problema. Mangangailangan ito ng sobra-sobrang pagsusumikap ko para pamahalaan ang gawain! Kung hindi ko mapagalaw ang mga bagay-bagay, anong iisipin ng lider sa akin? Sasabihin ba niyang wala akong kakayahan at walang magawa na kahit ano? Baka hindi niya ako masyadong magustuhan. Ang pag-iisip niyon sa gano’ng paraan ay talagang nakakadismaya para sa akin. Pagkatapos noon, kapag pumupunta sa mga pagtitipon ng mga iglesiang iyon, palaging maraming problema na kailangang lutasin na kumakain ng maraming oras. Pareho ang sitwasyon sa bawat iglesia. Hindi ako masyadong nakakapagpahinga at talagang nahihirapan ako sa mga tungkulin ko. Iniisip ko na ang isang bagay na kayang gawin ni Sister Lilly sa loob ng isang oras ay tatagal ng dalawa o tatlong oras sa akin. Ang sarili kong kakayahan at mga kasanayan ay limitado, pero napakaraming problema ng mga iglesia. Wala akong nagagawang kapansin-pansin na pag-unlad sa kabila ng lahat ng oras at pagsusumikap na iyon, kaya kapag ikinumpara ng lider ang mga resulta ko kay Sister Lilly, tiyak na iisipin niyang pangkaraniwan ako, na hindi ako magaling at walang binatbat kay Sister Lilly. Sobrang sama ng kalagayan ko nang panahon iyon, at sa tuwing may nakakaharap akong problema, talagang hindi ako nasiyahan at pakiramdam ko’y ginagawan ako ng masama. Pagod ang isip at katawan ko. Kaya, lumapit ako sa Diyos para manalangin at maghanap, sinasabing, “Diyos ko, alam kong pinahintulutan Mo ang pamamahaging ito ng gawain at dapat akong magpasakop sa Iyong mga pagsasaayos, pero lumalaban pa rin ako. Pakiusap, bigyan Mo po ako ng kaliwanagan na maunawaan ang Iyong layunin at makilala ang sarili kong katiwalian.”

Tapos nabasa ko ang ilang sipi ng mga salita ng Diyos, at ang isa sa mga ito ay eksakto sa kalagayan ko nang panahong iyon. Sabi ng Diyos: “Kung marami ka nang natutuhan at nabigyan ka na ng Diyos ng marami, dapat kang bigyan ng mas mabigat na pasanin—hindi para pahirapin ang buhay mo, kundi dahil ito ang mismong nababagay sa iyo. Tungkulin mo ito, kaya huwag mong subukang mamili, o na tanggihan, o takasan ito. Bakit mo iniisip na mahirap ito? Ang totoo, kung medyo isasapuso mo ito, ganap na makakaya mo ito. Ang pag-iisip mo na mahirap ito, na hindi ito patas na pagtrato, na sadya kang pinag-iinitan—iyan ay pagbubunyag ng isang tiwaling disposisyon. Ito ay pagtangging gampanan ang iyong tungkulin, hindi pagtanggap mula sa Diyos. Hindi ito pagsasagawa ng katotohanan. Kapag namimili ka sa pagganap ng iyong tungkulin, ginagawa kung ano ang magaan at madali, ginagawa kung ano lang ang pinagmumukha kang magaling, ito ay isang tiwali at satanikong disposisyon. Ang hindi mo magawang tanggapin ang iyong tungkulin o makapagpasakop ay nagpapatunay na suwail ka pa rin sa Diyos, na ikaw ay sumasalungat, umaayaw, at umiiwas sa Kanya. Ito ay isang tiwaling disposisyon. Ano ang dapat mong gawin kapag nalaman mong ito ay isang tiwaling disposisyon? Kung nadarama mo na ang mga gawaing ibinibigay sa iba ay madaling tapusin samantalang ang mga gawaing ibinibigay sa iyo ay ginagawa kang abala sa mahabang panahon at kinakailangan dito na magsikap ka sa pagsasaliksik, at dahil dito ay hindi ka masaya, tama ba na hindi ka maging masaya? Talagang hindi. Kaya, ano ang dapat mong gawin kapag nadama mong mali ito? Kung ikaw ay mapanlaban at sinasabi mong, ‘Tuwing nagbibigay sila ng mga trabaho, ibinibigay nila sa akin ang mahihirap, marurumi, at higit na nangangailang gawain, at ibinibigay nila sa iba ang magagaan, simple, at kapansin-pansin na gawain. Iniisip ba nilang tao akong madali nilang ipagtulakan? Hindi ito patas na paraan ng pamamahagi ng mga trabaho!’—kung ganyan ka mag-isip, iyan ay mali. Mayroon man o walang mga paglihis sa pamamahagi ng mga trabaho, o makatwiran man o hindi ang pamamahagi ng mga ito, ano ang masusing sinisiyasat ng Diyos? Ang puso ng tao ang masusi Niyang sinisiyasat. Tinitingnan Niya kung ang isang tao ay may pagpapasakop sa kanyang puso, kung nakapagdadala siya ng ilang pasanin para sa Diyos, at kung minamahal niya ang Diyos. Batay sa pagsukat ng mga hinihingi ng Diyos, hindi katanggap-tanggap ang iyong mga palusot, hindi umaabot sa pamantayan ang pagtupad mo sa iyong tungkulin, at hindi mo taglay ang katotohanang realidad. Walang-wala kang pagpapasakop, at nagrereklamo ka kapag gumagawa ka ng ilang gawaing maraming hinihingi o marumi. Ano ang problema rito? Unang-una, mali ang iyong mentalidad. Ano ang ibig sabihin niyan? Nangangahulugan iyan na mali ang iyong saloobin sa iyong tungkulin. Kung lagi mong iniisip ang iyong pagpapahalaga sa sarili at ang mga sarili mong interes, at wala kang pagsasaalang-alang sa mga layunin ng Diyos, at walang-wala kang pagpapasakop, hindi iyan ang wastong saloobin na dapat mayroon ka sa iyong tungkulin. Kung matapat kang gumugugol para sa Diyos at may-takot-sa-Diyos na puso, paano mo tatratuhin ang mga gawaing marurumi, mabibigat, o mahihirap? Magiging iba ang iyong mentalidad: Pipiliin mong gawin ang anumang mahirap at hahanapin mo ang mabibigat na pasanin. Tatanggapin mo ang mga gawaing ayaw tanggapin ng ibang tao, at gagawin mo ito dahil lamang sa pagmamahal sa Diyos at para mapalugod Siya. Mapupuno ka ng galak sa paggawa nito, nang walang anumang bahid ng reklamo” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Sa pagbabasa nito, pinagnilayan ko kung anong ibinunyag ko noong mga nakaraang araw na iyon. Nang makitang walang magandang pundasyon ang mga baguhan ng mga iglesiang pinamahalaan ko at kakaunti ang may kayang umako ng tungkulin, talagang nakaramdam ako ng paglaban. Hindi pa napili ang lahat ng lider at diyakono at mahirap pangasiwaan ang iba’t ibang proyekto, kaya hindi ko lang kailangang gumugol ng oras at lakas para pamahalaan ang mga bagay, kundi baka hindi rin maging maganda ang kalabasan ng mga ito at pagkatapos ay hindi ako magmukhang magaling. Ginusto ko lang pangasiwaan ang mga iglesiang maayos na ang takbo, nang sa gayon ay hindi ko na kailangang mag-alala nang husto tungkol sa mga bagay-bagay at mas madali akong makakakuha ng mga resulta, at mas gaganda ang tingin sa akin ng iba. Palagi kong iniisip na ang paghahati ng gawain sa gayong paraan ay hindi patas para sa akin, na nakuha ni Sister Lilly ang madaling gawain na magpapamukhang magaling siya, samantalang nakuha ko ang mahirap at nakakapagod na gawain. Hindi ako mamumukod-tangi o magkakamit ng pagpupugay. Kaya talagang tutol ako sa gayong paghahati ng gawain at ayokong tanggapin ito. Pero sa pamamagitan ng mga salita ng Diyos, nakita kong ang paraan ko ng pag-iisip tungkol dito ay pagtanggi sa tungkuling iyon, pagiging pihikan at pag-ayaw gawin ang kahit ano na hindi nagdadala sa akin ng mga pakinabang. Ni katiting ay hindi ako naging masunurin. Palagi kong inisip na talagang tapat at responsable ako sa tungkulin ko, at hindi ko kailanman inasahan na mabubunyag ako sa gayong paraan. Nakita kong mali ang mga motibo at pananaw ko sa aking tungkulin. Sa halip na subukang tuparin ang aking tungkulin para mapalugod ang Diyos, ginusto kong makuha ang paghanga at papuri ng iba. Paano ko makakamit ang pagsang-ayon ng Diyos sa pamamagitan ng pagkikimkim ng mga layuning iyon sa aking tungkulin?

Kalaunan, may nabasa akong sipi ng mga salita ng Diyos: “Kung nais mong ialay ang iyong buong pagkamatapat sa lahat ng bagay para matugunan ang mga layunin ng Diyos, hindi mo iyon magagawa sa pamamagitan lamang ng pagganap ng isang tungkulin; kailangan mong tanggapin ang anumang utos na ibinibigay ng Diyos sa iyo. Tumutugon man ito o hindi sa iyong panlasa o sa iyong mga interes, o isang bagay man ito na hindi nakakasiya sa iyo, na hindi mo pa nagawa dati, o isang bagay na mahirap gawin, dapat mo pa rin itong tanggapin at magpasakop ka rito. Hindi mo lamang dapat tanggapin ito, kundi kailangan mo ring aktibong makipagtulungan, at matuto tungkol dito, habang dumaranas ka at pumapasok. Kahit pa ikaw ay nahihirapan, napapagod, napapahiya, o ibinubukod, kailangan mo pa ring ibigay ang iyong buong pagkamatapat. Sa pagsasagawa lamang sa ganitong paraan mo maibibigay ang iyong buong pagkamatapat sa lahat ng bagay at matutugunan ang mga layunin ng Diyos. Dapat mo itong ituring na tungkuling dapat mong gampanan, hindi bilang personal na bagay. Paano mo dapat maunawaan ang mga tungkulin? Bilang isang bagay na ibinibigay ng Lumikha—ng Diyos—sa isang tao para gawin; ganito nalilikha ang mga tungkulin ng mga tao. Ang atas na ibinibigay ng Diyos sa iyo ay tungkulin mo, at ganap na likas at may katwiran na gampanan mo ang iyong tungkulin gaya ng hinihingi ng Diyos. Kung malinaw mong nakikita na ang tungkuling ito ay atas ng Diyos, at na ito ay pagmamahal ng Diyos at pagpapala ng Diyos para sa iyo, magagawa mong tanggapin ang iyong tungkulin nang may mapagmahal-sa-Diyos na puso, at magagawa mong maging mapagsaalang-alang sa mga layunin ng Diyos habang ginagampanan mo ang iyong tungkulin, at magagawa mong mapagtagumpayan ang lahat ng paghihirap para mabigyang-kasiyahan ang Diyos. Hinding-hindi magagawa ng mga tunay na gumugugol ng kanilang sarili para sa Diyos na tanggihan ang atas ng Diyos; hindi nila kailanman magagawang tanggihan ang anumang tungkulin. Kahit ano pang tungkulin ang ipagkatiwala ng Diyos sa iyo, kahit ano pang mga paghihirap ang kaakibat nito, hindi mo ito dapat tanggihan, kundi tanggapin. Ito ang landas ng pagsasagawa, na isagawa ang katotohanan at ibigay ang iyong buong pagkamatapat sa lahat ng bagay, upang mabigyang-kasiyahan ang Diyos. Ano ang pinagtutuunan dito? Iyon ay ang mga salitang ‘sa lahat ng bagay.’ Ang ‘lahat ng bagay’ ay hindi nangangahulugan ng mga bagay na gusto mo o kung saan ka mahusay, lalong hindi ang mga bagay na pamilyar ka. Kung minsan, ito ay mga bagay kung saan hindi ka mahusay, mga bagay na kailangan mong matutunan, mga bagay na mahirap, o mga bagay kung saan kailangan mong magdusa. Gayunpaman, anuman ito, basta’t ito ay ipinagkatiwala sa iyo ng Diyos, kailangan mo itong tanggapin mula sa Kanya; kailangan mong tanggapin ito at gampanan nang mabuti ang tungkulin, ibigay dito ang iyong buong pagkamatapat at tugunan ang mga layunin ng Diyos. Ito ang landas ng pagsasagawa. Anuman ang mangyari, dapat mo laging hanapin ang katotohanan, at sa sandaling nakatitiyak ka na kung anong uri ng pagsasagawa ang naaayon sa mga layunin ng Diyos, ganoon ka dapat magsagawa. Tanging sa paggawa nito mo isinasagawa ang katotohanan, at sa ganitong paraan ka lamang makakapasok sa katotohanang realidad” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Nang mabasa ko ito, alam kong totoo ito. Ang isang tungkulin ay nagmumula sa Diyos, atas Niya ito sa atin at responsibilidad natin ito. Gaano man ito kahirap o gaano man kaliit ang karangalan dito, obligasyon natin ito na kailangan nating tanggapin. Iyon ang saloobing dapat mayroon tayo, at ito ang katwiran na kailangang taglayin ng isang nilikha sa harap ng Diyos. Ang mga iglesiang iyon na pinangasiwaan ko ay hindi ang gusto ko, at ang pagnanasa ko sa katayuan ay hindi matutugunan, pero ito ang pinahintulutan ng Diyos. Kailangan ko itong tanggapin mula sa Diyos, at ihinto ang pagtrato sa tungkulin ko mula sa maling perspektiba. Lumapit ako sa Diyos para manalangin, gustong magpasakop sa Kanyang mga pagsasaayos, para gawin ang lahat ng makakaya ko sa aking tungkulin, diligan nang maayos ang mga bagong mananampalataya, at tulungan silang maging matatag sa tunay na landas sa lalong madaling panahon. Medyo bumuti ang pag-uugali ko sa tungkulin ko pagkatapos ng dasal na iyon at hindi na masyadong masama ang loob ko.

Makalipas ang ilang panahon, parami nang parami ang iglesia na itinatayo, kaya muling hinati ng lider ang aming mga responsibilidad. Ang nag-iisang iglesia na medyo maayos ang lagay at ang nag-iisang sister na mahusay sa pagdidilig ng mga baguhan sa loob ng saklaw ko ay inilipat sa responsabilidad ng ibang mga katrabaho. Talagang sumama ang loob ko at hindi ako natuwa rito. Akala ko’y lubos nilang naunawaan ang sitwasyon ko, na pinangasiwaan ko ang mga iglesiang may pinakamaraming problema at nahihirapan na ako sa gawain. Hindi naging madaling hanapin ang magaling na tagapagdilig na kapatid na iyon, at ililipat pa siya, kaya paano ko magagawa ang kahit ano sa gawain ko? Kung patuloy akong mahihirapan na makakuha ng magagandang resulta, anong iisipin ng iba sa akin? Iisipin nilang wala akong kakayahan at hindi ko kayang gawin ang mga bagay. Magiging sobrang kahiya-hiya iyon! Anong mukha ang ihaharap ko sa mga pagpupulong ng mga kasamahan pagkatapos no’n? Naiyak ako sa pag-iisip nito. Napagtanto ko ring hindi na naman ako nasiyahan at naging masuwayin. Kaagad akong lumuhod sa panalangin, at sinimulang pagnilayan ang aking sarili. Pagkatapos ay nabasa ko ang isang sipi ng mga salita ng Diyos: “Kahit ano pa ang suungin nilang gawain, hindi kailanman iniisip ng mga anticristo ang mga interes ng sambahayan ng Diyos. Ang isinasaalang-alang lamang nila ay kung maaapektuhan ba ang kanilang sariling mga interes, ang iniisip lamang nila ay ang medyo magaan na gawaing nasa harapan nila na napapakinabangan nila. Para sa kanila, ang pangunahing gawain ng iglesia ay isang bagay lamang na ginagawa nila sa libre nilang oras. Hinding-hindi talaga nila ito sineseryoso. Gumagalaw lang sila kapag pinapakilos sila, ginagawa lamang ang gusto nilang gawin, at ginagawa lamang ang gawain na alang-alang sa pagpapanatili ng sarili nilang katayuan at kapangyarihan. Sa paningin nila, ang anumang gawaing isinaayos ng sambahayan ng Diyos, ang gawain ng pagpapalaganap ng ebanghelyo, at ang buhay pagpasok ng mga taong hinirang ng Diyos ay hindi mahalaga. … Anuman ang tungkuling ginagawa ng mga anticristo, ang iniisip lamang nila ay kung tutulutan ba sila nitong mangibabaw; hangga’t patataasin nito ang kanilang reputasyon, pinipiga nila ang kanilang utak makaisip lamang ng paraan kung paano matutuhan ito, at kung paano ito isasakatuparan; ang iniintindi lamang nila ay kung magiging bukod-tangi ba sila dahil dito. Anuman ang gawin o isipin nila, iniisip lamang nila ang sarili nilang kasikatan, pakinabang at katayuan. Anuman ang tungkuling ginagawa nila, nakikipagkompitensiya lamang sila para makita kung sino ang mas mataas o mas mababa, kung sino ang mananalo at sino ang matatalo, kung sino ang mas may reputasyon. Ang mahalaga lamang sa kanila ay kung gaano karaming tao ang sumasamba at tumitingala sa kanila, gaano karami ang sumusunod sa kanila, at kung gaano karaming tagasunod ang mayroon sila. Hindi nila kailanman ibinabahagi ang katotohanan o nilulutas ang mga totoong problema. Hindi nila kailanman iniisip kung paano gawin ang mga bagay-bagay ayon sa prinsipyo kapag ginagawa nila ang kanilang tungkulin, hindi rin sila nagninilay-nilay kung naging matapat ba sila, kung natupad ba nila ang kanilang mga pananagutan, kung nagkaroon ba ng mga paglihis o pagpapabaya sa kanilang gawain, o kung mayroon bang anumang mga problema, lalong hindi nila pinag-iisipan kung ano ang hinihingi ng Diyos, at kung ano ang mga layunin ng Diyos. Hindi nila binibigyang-pansin ni bahagya ang lahat ng bagay na ito. Determinado lang silang nagsisikap at gumagawa ng mga bagay-bagay alang-alang sa kasikatan, pakinabang, at katayuan, upang maisakatuparan ang sarili nilang mga ambisyon at pagnanais. Pagpapamalas ito ng pagkamakasarili at pagiging ubod ng sama, hindi ba? Lubos nitong inilalantad kung paanong ang kanilang mga puso ay nag-uumapaw sa sarili nilang mga ambisyon, pagnanais, at walang katuturang hinihingi; lahat ng ginagawa nila ay naiimpluwensiyahan ng kanilang mga ambisyon at pagnanais. Kahit ano pa ang gawin nila, ang motibasyon at pinagmumulan ay ang sarili nilang mga ambisyon, pagnanais, at walang katuturang hinihingi. Ito ang pinakatipikal na pagpapamalas ng pagiging makasarili at ubod ng sama” (Ang Salita, Vol. IV. Paglalantad sa mga Anticristo. Ikaapat na Ekskorsus: Pagbubuod sa Katangian ng mga Anticristo at sa Kanilang Disposisyong Diwa (Unang Bahagi)). Sinasabi ng mga salita ng Diyos kung gaano kamakasarili at kasuklam-suklam ang mga anticristo, na mayroon silang mga sariling ambisyon at pagnanasa sa kanilang tungkulin at palaging pinoprotektahan ang mga sarili nilang interes sa kanilang diskarte sa mga bagay-bagay. Anuman ang tungkulin na ginagawa nila, hindi nila kailanman iniisip ang mga layunin ng Diyos, kung paano gagawin nang maayos ang kanilang tungkulin, o siguraduhing hindi naaapektuhan ang gawain ng sambahayan ng Diyos. Reputasyon at katayuan lang ang iniisip nila, walang pakialam sa mga interes ng sambahayan ng Diyos. Tungkol naman sa aking pag-uugali, nang makitang maraming problema ang mga iglesiang nasa pangangalaga ko, ang unang pumasok sa isip ko ay hindi kung paano sumandal sa Diyos para gawin ang makakaya ko para suportahan sila, kundi ang takot ko na hindi ako makagawa nang maayos at na hamakin ako ng iba, na magiging isang kahihiyan. Tutol at hindi ako natuwa sa pamamahagi ng gawain, at nagpabaya pa nga sa aking tungkulin. Noong nalaman kong ang isang magaling na kapatid na gumagawa sa ilalim ng pamamahala ko ay ililipat, ang unang reaksyon ko ay mawawalan ako ng isang magaling na manggagawa, kaya ang mga sarili kong tagumpay sa gawain ay mababawasan. Pagkatapos ay iisipin ng lider na wala akong kakayahan at hindi ko mapamahalaan ang gawain ng iglesia. Napagtanto kong ang inisip ko lang sa tungkulin ko ay ang sarili kong reputasyon at katayuan, kung paano ako makakaraos nang walang masyadong pagsusumikap, at makapagpapasikat pa rin at makakamit ang paghanga ng iba. Hindi ko tiningnan ang kabuuan ng gawain ng iglesia. Napakamakasarili ko at kasuklam-suklam, at iyon ay disposisyon ng isang anticristo. Nang mapag-isipan itong mabuti, alam kong ang maitalaga sa mga iglesia na mas maraming problema ay layunin ng Diyos. Ang mga iglesiang iyon na may mas maraming isyu at baguhan na hindi pa masyadong matatag ay nagtulak sa akin na sumandal sa Diyos at mas hanapin ang katotohanan para lutasin ang lahat ng mga problemang iyon. Kinailangan ko ring mas magbayad ng halaga para suportahan sila, nang sa gayon ay matutuhan nila ang katotohanan sa gawain ng Diyos at magkaroon ng pundasyon sa tunay na daan. Isa itong magandang pagsasanay para sa akin. At habang pahirap nang pahirap ang mga bagay, mas lalo akong napilitan nito na ang katotohanan at maghanap ng mga solusyon, nang sa gayon ay matutuhan ko ang maraming katotohanan sa gayong paraan. Mabuti ito para sa pagpasok ko sa buhay. Tapos napagtanto ko na ang tungkuling iyon ay hindi pagpapahirap sa akin ng kahit sino, kundi, may pagsang-ayon ito ng Diyos at nakabubuti ito para sa akin. Kailangan kong tanggapin ito at magpasakop, at isapuso ito. Ang pagkatantong ito ay nakatulong sa akin na baguhin ang pag-uugali ko, at hindi na masyadong masama ang loob ko.

Pagkatapos noon, may nabasa pa akong isang sipi ng mga salita ng Diyos na nakatulong sa akin na mas maunawaan ang aking problema. Sabi ng Makapangyarihang Diyos: “Kung sabihin ng isang tao na mahal niya ang katotohanan at hinahanap niya ang katotohanan, subalit sa diwa, ang mithiing hinahangad niya ay gawing tanyag ang sarili, magpakitang-gilas, gawing mataas ang tingin ng mga tao sa kanya, makamit ang kanyang sariling mga interes, at ang pagganap ng kanyang tungkulin ay hindi upang magpasakop o bigyang-kaluguran ang Diyos, at sa halip ay upang magtamo ng kasikatan, pakinabang, at katayuan, kung gayon ay hindi lehitimo ang kanyang paghahangad. At kung ganoon ang kaso, pagdating sa gawain ng iglesia, balakid ba ang kanilang mga kilos, o nakakatulong ba ang mga ito upang maisulong iyon? Malinaw na balakid ang mga ito; hindi napapasulong ng mga ito ang gawain ng iglesia. Ang ilang tao ay nagkukunwaring gumagawa ng gawain ng iglesia subalit naghahangad naman ng sarili nilang kasikatan, pakinabang, at katayuan, nagpapatakbo ng sarili nilang operasyon, bumubuo ng sarili nilang maliit na grupo, ng sarili nilang munting kaharian—ginagawa ba ng ganitong uri ng tao ang kanyang tungkulin? Lahat ng gawaing ginagawa nila, sa esensya, ay nakakagambala, nakakagulo, at nakakapinsala sa gawain ng iglesia. Ano ang kahihinatnan ng paghahangad nila ng kasikatan, pakinabang, at katayuan? Una, naaapektuhan nito kung paano kinakain at iniinom ng mga taong hinirang ng Diyos ang salita ng Diyos nang normal at paano nila nauunawaan ang katotohanan, hinahadlangan nito ang pagpasok nila sa buhay, pinipigilan silang pumasok sa tamang landas ng pananampalataya sa Diyos, at inaakay sila patungo sa maling landas—na nakakapinsala sa mga taong hinirang, at dinadala sila sa kapahamakan. At ano ang ginagawa nito sa gawain ng iglesia sa huli? Ito ay panggugulo, pamiminsala, at pagbuwag. Ito ang kahihinatnang idinudulot ng paghahangad ng mga tao sa kasikatan, pakinabang, at katayuan. Kapag ginagawa nila ang kanilang tungkulin sa ganitong paraan, hindi ba ito masasabing pagtahak sa landas ng isang anticristo? Kapag hinihingi ng Diyos na isantabi ng mga tao ang kasikatan, pakinabang, at katayuan, hindi naman sa pinagkakaitan Niya ang mga tao ng karapatang mamili; bagkus, ito ay dahil habang hinahangad ang kasikatan, pakinabang, at katayuan, nagagambala at nagugulo ng mga tao ang gawain ng iglesia at ang pagpasok sa buhay ng mga taong hinirang ng Diyos, at maaari pa ngang makaimpluwensiya sa pagkain at pag-inom ng maraming tao ng mga salita ng Diyos, sa pag-unawa nila sa katotohanan, at sa pagkamit nila ng kaligtasan ng Diyos. Ito ay isang katunayang hindi mapag-aalinlanganan. Kapag hinahangad ng mga tao ang sarili nilang kasikatan, pakinabang, at katayuan, siguradong hindi nila hahangarin ang katotohanan at hindi nila matapat na tutuparin ang kanilang tungkulin. Magsasalita at kikilos lamang sila alang-alang sa kasikatan, pakinabang, at katayuan, at lahat ng gawaing ginagawa nila, nang wala ni katiting na eksepsyon, ay alang-alang sa mga bagay na iyon. Ang umasal at kumilos sa gayong paraan ay walang pagdududang pagtahak sa landas ng mga anticristo; ito ay isang paggambala at panggugulo sa gawain ng Diyos, at lahat ng iba’t ibang kahihinatnan nito ay nakakahadlang sa pagpapalaganap ng ebanghelyo ng kaharian at sa pagsasakatuparan sa kalooban ng Diyos sa loob ng iglesia. Kaya, maaaring sabihin ng isang tao nang may katiyakan na ang landas na tinatahak ng mga naghahangad ng kasikatan, pakinabang, at katayuan ay ang landas ng paglaban sa Diyos. Ito ay sadyang paglaban sa Kanya, pagkontra sa Kanya—ito ay ang makipagtulungan kay Satanas sa paglaban sa Diyos at pagsalungat sa Kanya. Ito ang kalikasan ng paghahangad ng mga tao sa kasikatan, pakinabang, at katayuan. Ang problema sa mga taong naghahangad ng pansarili nilang mga interes ay ang hinahangad nila ang mga mithiin ni Satanas—ang mga ito ay mga mithiin na masasama at hindi makatarungan. Kapag hinahangad ng mga tao ang mga personal na interes gaya ng kasikatan, pakinabang, at katayuan, hindi nila namamalayang nagiging kasangkapan na pala sila ni Satanas, nagiging kasangkapan na sila ni Satanas, at, higit pa rito, nagiging kinatawan sila ni Satanas. Isang negatibong papel ang ginagampanan nila sa iglesia; sa gawain ng iglesia, at sa normal na buhay-iglesia at normal na paghahangad ng mga taong hinirang ng Diyos, ang epekto nila ay mang-abala at maminsala; mayroon silang masama at negatibong epekto. Kapag hinahangad ng isang tao ang katotohanan, nagagawa niyang isaalang-alang ang mga layunin ng Diyos at ang pasanin ng Diyos. Kapag ginagawa niya ang kanyang tungkulin, itinataguyod niya ang gawain ng iglesia sa lahat ng aspekto. Nagagawa niyang dakilain ang Diyos at magpatotoo sa Diyos, pakinabang ang dulot niya sa mga kapatid, at sinusuportahan at tinutustusan niya ang mga ito, at nakakamit ng Diyos ang kaluwalhatian at patotoo, na nagdadala ng kahihiyan kay Satanas. Bilang resulta ng kanyang paghahangad, nagkakamit ang Diyos ng isang nilikha na tunay ngang may kakayahang matakot sa Diyos at tumalikod sa kasamaan, na nagagawang sambahin ang Diyos. Bilang resulta rin ng kanyang paghahangad, naisasakatuparan ang kalooban ng Diyos, at ang gawain ng Diyos ay umuunlad. Sa mga mata ng Diyos, positibo ang gayong paghahangad, ito ay matapat. Ang gayong paghahangad ay napakalaking pakinabang para sa mga hinirang ng Diyos, at lubos ding kapaki-pakinabang sa gawain ng iglesia, nakakatulong ito upang mapausad ang mga bagay-bagay, at sinasang-ayunan ito ng Diyos” (Ang Salita, Vol. IV. Paglalantad sa mga Anticristo. Ikasiyam na Aytem (Unang Bahagi)). Binigyan ako nito ng higit na pag-unawa sa paghahangad ko ng pansariling interes. Napagtanto kong kapag ginagawa iyon ng mga tao, kumikilos sila sa ngalan ni Satanas, nagiging kasangkapan nito para gambalain ang gawain ng iglesia. Dati, inisip ko na tanging ang paggawa ng mga halatang masasamang bagay, malinaw na paghadlang sa gawain ng iglesia at sa buhay-iglesia ay pag-asta bilang isang alagad ni Satanas. Pero nakita ko na kung ang hahangarin lang natin sa ating tungkulin ay mga pansariling interes at babalewalain ang mga interes ng iglesia, magkakaroon lang tayo ng negatibong epekto sa gawain ng iglesia at makakagambala tayo. Inisip ko kung ano ang ibinunyaga ko sa aking tungkulin, at kahit na mukhang hindi ako kailanman nagpakatamad, na kaya kong pangasiwaan ang ilang mahihirap na gawain at magpuyat sa trabaho, at kahit kailan ay wala akong ginawang anumang talagang nakakagambala, wala akong mga tamang motibo sa aking tungkulin. Hindi ito para mapalugod ang Diyos, sa halip, ito’y isang pagtatangkang mamukod-tangi at makamit ang paghanga ng iba. Noong hindi ko nagustuhan ang pagkakahati-hati ng gawain, talagang hindi ako nakuntento at nagpakatamad ako. Hindi ko kayang basta magpasakop at isipin kung paano gagawin nang maayos ang tungkulin ko, o kung paano mag-aalok ng agarang suporta sa mga kapatid. Nahadlangan ko na ang aming gawain ng pagdidilig nang hindi ko namamalayan. Ang totoo niyan, mas marami akong karanasan kaysa sa mga kasamahan ko. Bago lang sa gawain ang ibang mga kapatid at hindi pamilyar sa gawain ng iglesia, kaya ang pagtatalaga ng mas maaayos na iglesia at tagapagdilig sa kanila ay mabuti para sa aming pangkalahatang gawain. Pero makasarili ako, gustong panatilihin ang maaayos na iglesia at tagapagdilig sa ilalim ng pamamahala ko. Kung nasunod ang gusto ko, at napunta sa mga bagong katrabaho ang mga iglesia na mayroong mas maraming problema, maaapektuhan ang gawain at hindi ito magiging mabisa, na hindi magiging mabuti para sa gawain ng iglesia. Mas marami ang problema ng mga iglesia ko, pero sa totoo ay magandang pagsasanay ito para sa akin. Kung makapaglalaan lang ako ng kaunti pang pagsusumikap at isasapuso ito, magagawa ko pa rin ang ilan sa mga bagay na iyon, at maaaring bumuti ang aming pangkalahatang kahusayan. Hindi ba’t iyon ang pinakamainam na pagsasaayos? Tapos napagtanto ko kung paanong inilantad ng hatian ng gawaing ito ang aking makasarili, kasuklam-suklam, at di-makatwirang pag-iisip. Nakita ko rin na kung may mga makasarili akong interes sa tungkulin ko, maaaring makagambala lang iyon sa gawain ng iglesia. Dati-rati, reputasyon at katayuan, at mga personal na interes lang ang habol ko sa aking tungkulin, at bilang resulta, nakagawa ako ng mga pagsalangsang. Kung hindi ako nagbago sa pagkakataong iyon, sa halip ay nagpatuloy na suwail na protektahan ang mga sarili kong interes, alam kong magagambala kong muli ang gawain ng iglesia, at maitataboy ako ng Diyos. Nakakatakot na isipin ito para sa akin. Lumapit ako sa Diyos para magdasal at magsisi. Sabi ko, “Diyos ko, wala akong ibang ginawa sa tungkulin ko kundi protektahan ang mga sarili kong interes nang hindi iniisip ang kabuuang gawain ng iglesia o ang Iyong mga layunin. Sa pagkataong taglay ko, hindi ako karapat-dapat na tumanggap ng tungkulin. Diyos ko, gusto kong tunay na magsisi.”

Pagkatapos noon, may nabasa akong isang sipi ng mga salita ng Diyos na talagang nagbigay sa akin ng landas para sa pagpasok: “Para sa lahat ng gumaganap ng tungkulin, gaano man kalalim o kababaw ang kanilang pagkaunawa sa katotohanan, ang pinakasimpleng paraan para isagawa ang pagpasok sa katotohanang realidad ay ang isipin ang mga interes ng sambahayan ng Diyos sa lahat ng bagay, at bitiwan ang kanilang mga makasariling hangarin, mga personal na layunin, mga motibo, pagmamalaki, at katayuan. Unahin ang mga interes ng sambahayan ng Diyos—ito man lang ay dapat gawin ng isang tao. Kung ni hindi man lang ito magawa ng isang taong gumaganap ng tungkulin, paano masasabi na ginagampanan niya ang kanyang tungkulin? Hindi iyon pagganap ng kanyang tungkulin. Dapat mo munang isipin ang mga interes ng sambahayan ng Diyos, isaalang-alang ang mga layunin ng Diyos, at isaalang-alang ang gawain ng iglesia. Unahin mo muna ang mga bagay na ito; pagkatapos niyan, saka mo lamang maaaring isipin ang katatagan ng iyong katayuan o kung ano ang tingin sa iyo ng iba. Hindi ba ninyo nararamdaman na mas dumadali ito nang kaunti kapag hinahati ninyo ito sa dalawang hakbang at gumagawa kayo ng ilang kompromiso? Kung magsasagawa ka nang ganito sa maikling panahon, madarama mo na hindi naman pala mahirap na bigyang-kasiyahan ang Diyos. Bukod pa riyan, dapat mong magawang tuparin ang iyong mga responsabilidad, gampanan ang iyong mga obligasyon at ang iyong tungkulin, at isantabi ang iyong mga makasariling hangarin, layon, at motibo; dapat kang magpakita ng pagsasaalang-alang sa mga layunin ng Diyos, at unahin ang mga interes ng sambahayan ng Diyos, ang gawain ng iglesia, at ang tungkulin na dapat mong gampanan. Pagkatapos danasin ito sa sandaling panahon, madarama mo na magandang umasal sa ganitong paraan. Ito ay pamumuhay nang prangka at tapat, at hindi pagiging isang hamak at kasuklam-suklam na tao; pamumuhay ito nang makatarungan at marangal sa halip na pagiging kasuklam-suklam, hamak, at walang silbi. Madarama mo na ganito dapat kumilos ang isang tao at ito ang wangis na dapat niyang isabuhay. Unti-unti, mababawasan ang hangarin mong bigyang-kasiyahan ang sarili mong mga interes” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Sa pagbabasa ng mga salita ng Diyos, natutuhan ko na ang ang mga interes ng sambahayan ng Diyos ang dapat mauna sa lahat ng nangyayari, hindi ang mga pansarili kong kapakinabangan. Ang reputasyon at katayuan ay pansamantala lang, at ang paghahangad sa mga gano’ng bagay ay walang katuturan. Ang hindi pamumuhay sa katiwalian, pagsasagawa sa katotohanan, at pagtugon sa mga layunin ng Diyos ang tanging paraan para makamit ang pagsang-ayon ng Diyos. Nabigyan ako ng kaliwanagan nang maunawaan ko ito. Paano man hatiin ang gawain, hindi ko pwedeng patuloy na protektahan ang mga pansarili kong interes, at ang aking karangalan at katayuan, sa halip ay kailangan kong sumunod at gawin nang maayos ang tungkulin ko. Kahit na hindi ako makakuha ng magagandang resulta, kailangan kong pagtuunan ang pamumuhay sa harap ng Diyos at tanggapin ang Kanyang pagsusuri. Anuman ang isipin ng iba sa akin, ang pagsasapuso ng aking tungkulin at pagiging responsable ay ang tanging paraan para umayon sa layunin ng Diyos.

Sa sumunod na ilang araw, isinapuso ko ang tungkulin ko, hindi iniisip ang mga sarili kong interes. Sa paggawa nito, pakiramdam ko’y hindi na ako masyadong kontrolado ng aking katiwalian. Makalipas ang ilang araw, habang tinatalakay ang gawain sa isang kapatid, sinabi niyang hindi siya masyadong magaling magsalita ng Ingles at kinailangan niya ng isang tagapagsalin nang kumustahin niya ang isang iglesia ng mga baguhan. Nahihirapan siya at walang masyadong nagagawa sa kanyang tungkulin. Nang sabihin niya iyon, naisip ko na maayos ang pag-i-Ingles ko, kaya baka pwede akong makipagpalit sa kanya, at pwede kong subaybayan ang gawain ng iglesiang iyon. Pero naisip ko na maraming problema ang iglesiang iyon, kaya ang pangangasiwa roon ay malamang na mangangailangan ng maraming pagsusumikap at baka walang gaanong maging pag-unlad. Nag-alala akong baka maapektuhan nito ang opinyon ng iba sa akin, kaya ayokong makipagpalit sa kanya. Pero sa isiping iyon, napagtanto kong sariling kapakinabangan ko na naman ang isinasaalang-alang ko, pinoprotektahan ang karangalan at katayuan ko, kaya dali-dali akong lumapit sa Diyos sa panalangin, handang maghimagsik laban sa sarili ko at isagawa ang katotohanan. Matapos magdasal, napagtanto ko na ang sitwasyon ay pagsubok sa akin at pagbibigay sa akin ng pagkakataong isagawa ang katotohanan. Hindi ako pwedeng patuloy na mamuhay sa katiwalian, pinoprotektahan ang mga pansarili kong interes kagaya ng dati. Kung ang pagbabagong ito ay magiging kapaki-pakinabang sa gawain ng iglesia, kailangan kong gawin ito. Kaya pinag-isipan ko ang mga responsibilidad ng iba naming mga kasamahan at naramdaman kong talagang mas makabubuting makipagpalit ako sa kapatid na iyon. Ibinahagi ko ang mga naisip ko sa lider at siya at ang iba pang mga kasamahan ay sumang-ayon dito. Talagang naging kalmado ako pagkatapos naming gawin ang mga pagbabago, at lubos akong nasiyahan. Pakiramdam ko’y isinasagawa ko na sa wakas ang katotohanan at nagiging isang tunay na tao. Tulad nga ng sinasabi ng Diyos: “Dapat mong magawang tuparin ang iyong mga responsabilidad, gampanan ang iyong mga obligasyon at ang iyong tungkulin, at isantabi ang iyong mga makasariling hangarin, layon, at motibo; dapat kang magpakita ng pagsasaalang-alang sa mga layunin ng Diyos, at unahin ang mga interes ng sambahayan ng Diyos, ang gawain ng iglesia, at ang tungkulin na dapat mong gampanan. Pagkatapos danasin ito sa sandaling panahon, madarama mo na magandang umasal sa ganitong paraan. Ito ay pamumuhay nang prangka at tapat, at hindi pagiging isang hamak at kasuklam-suklam na tao; pamumuhay ito nang makatarungan at marangal sa halip na pagiging kasuklam-suklam, hamak, at walang silbi. Madarama mo na ganito dapat kumilos ang isang tao at ito ang wangis na dapat niyang isabuhay” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon).

Pagkatapos noon, tinigilan ko na ang pagiging negatibo tungkol sa mga iglesiang pinamamahalaan ko, sa halip ay ginawa ko ang makakaya ko para pangalagaan ang gawain ng bawat iglesia. Kapag may ilang tagadilig na nagrereklamo tungkol sa kanilang mga hirap sa gawain, magbabahagi ako tungkol sa mga salita ng Diyos para itama ang mga mali nilang pananaw, at aasa sa Diyos at hahanapin ang katotohanan kasama sila para lutasin ang mga problemang iyon. Kapag nakikita kong maraming problema ang ilang baguhan at hindi regular na dumadalo sa mga pagtitipon, hindi ko na sila sinisisi sa pagiging sakit ng ulo, sa halip ay kinakausap ko nang masinsinan ang mga kapatid para maunawaan ang kanilang mga paghihirap, at nagbabahagi sa kanila tungkol sa mga salita ng Diyos. Tungkol naman sa kawalan ng sapat na mga lider at diyakono sa posisyon, mas pinagtuunan ko ang pagsasanay ng mga may talento. Nagbahagi ako sa mga kapatid na may mas mahusay na kakayahan, na mas akmang sanayin para sa mga tungkuling iyon, tungkol sa kahalagahan at mga prinsipyo ng paggawa ng isang tungkulin, at gumugol ng oras sa paggawa nang kasama sila. Kapag napapansin kong may ilang medyo kumplikadong gawain sa mga iglesia at walang tumitingin dito, ginagawan ko ng paraan para pangasiwaan ito. Noong una, hindi ko alam kung maayos kong magagawa ito, pero wala akong pag-aalinlangan na hindi ko pwedeng patuloy na ilayo ang sarili ko sa mga bagay na iyon, na hindi ko pwedeng makasariling isaalang-alang lamang ang munting sakop ng aking gawain, sa halip ay kailangan kong isaalang-alang ang mga layunin ng Diyos at itaguyod ang pangkalahatang gawain ng iglesia. Makalipas ang ilang panahon, nagkaroon ng pag-usad sa gawaing ito. Dagdag pa rito, pinili ang lahat ng lider at diyakono sa mga iglesiang pinamamahalaan ko. Sa ilang iglesia, dumoble ang bilang ng mga taong tumatanggap ng tungkulin, at kayang magtrabaho nang mag-isa ang mga baguhang sinanay ko. Sa mga iglesiang hindi maayos ang takbo dati, bawat bahagi ng kanilang gawain ay bumubuti na. Talagang nakikita ko ang mga gawa ng Diyos doon. Tunay ko ring naranasan na ang gusto ng Diyos ay ang puso at pagpapasakop ng mga tao, kaya kung kaya nating isaalang-alang ang mga layunin Niya at isipin lang ang gawain ng sambahayan ng Diyos, hindi ang mga sarili nating interes, makakamit natin ang patnubay at mga pagpapala ng Diyos. Pinatatag ng pag-unawa rito ang pananampalataya ko sa Diyos. Salamat sa Diyos!


9. Ang Katotohanan ay Hindi Makakamit sa Relihiyon

Ni Millie, Taiwan

Sumunod ako sa mga magulang ko sa pananalig sa Panginoon noong bata pa ako, at itinaguyod ko ang pananampalataya ko nang masigasig. Aktibo akong sumali sa lahat ng aktibidad ng simbahan, anuman ang mga ito. Ibinigay ko ang sampung porsyento ng kinikita ko bilang ikapu, at palagi akong sumasali sa ministeryo sa simbahan. Dahil dito, naging diyakono ako ng simbahan, at sa edad na 30, naging elder ako ng simbahan. Ngunit kahit pagkatapos ng maraming taon ng pananalig, may isang bagay na palaging bumabagabag sa akin. Nakita ko ang mga salita ng Panginoong Jesus: “Hindi ang bawat nagsasabi sa Akin, Panginoon, Panginoon, ay papasok sa kaharian ng langit; kundi ang gumaganap ng kalooban ng Aking Ama na nasa langit. Marami ang mangagsasabi sa Akin sa araw na yaon, ‘Panginoon, Panginoon, hindi baga nagsipanghula kami sa Iyong pangalan, at sa pangalan Mo ay nangagpalayas kami ng mga demonyo, at sa pangalan Mo ay nagsigawa kami ng maraming gawang kamangha-mangha?’ At kung magkagayon ay ipahahayag Ko sa kanila, ‘Kailanman ay hindi Ko kayo nangakilala: magsilayo kayo sa Akin, kayong manggagawa ng katampalasanan’” (Mateo 7:21–23). Nalito ako nito. Hindi ba’t tayo ang mga taong nangaral at gumawa sa pangalan ng Panginoon, at ang tumawag ng “Panginoon, Panginoon”? Bakit sinabi ng Panginoon na hindi Niya kilala ang gayong mga tao, at sinabing masasamang tao ang mga ganoong tao? Hindi ba’t layunin Niya na tayo ay magsikap para sa Kanya sa ganitong paraan? Kung gayon, ano ang layunin ng Panginoon? Hindi ako kailanman nakahanap ng sagot.

Isang araw ng Marso ng 2020, inanyayahan ako ng isang sister na makinig sa isang sermon online. Naisip ko, “Hindi kami pwedeng pumunta sa simbahan sa panahon ng pandemya, kaya magandang makinig.” Masaya akong pumayag na gawin ito. Sa online na pagtitipon na iyon, nagbahagi si Sister Maureen tungkol sa kahulugan ng mga matalino at hangal na dalaga, kung ano si Cristo, kung ang kaharian ng langit ay nasa langit ba o nasa lupa, at iba pa. Inisip kong napakahusay niyang magsalita tungkol sa mga bagay na ito. Lahat ng ito ay mga isyu na hindi ko maibahagi nang malinaw sa mga sermon ko, kaya napakakaakit-akit para sa akin ang pagbabahaginan niya. Sinabi rin niya, “Lahat tayong mga mananampalataya sa Panginoon ay umaasa na makapasok sa kaharian ng langit, ngunit anong uri ng mga tao ang makakapasok dito?” Tapos, binasa niya ang mga talatang ito sa Bibliya: “Hindi ang bawat nagsasabi sa Akin, Panginoon, Panginoon, ay papasok sa kaharian ng langit; kundi ang gumaganap ng kalooban ng Aking Ama na nasa langit. Marami ang mangagsasabi sa Akin sa araw na yaon, ‘Panginoon, Panginoon, hindi baga nagsipanghula kami sa Iyong pangalan, at sa pangalan Mo ay nangagpalayas kami ng mga demonyo, at sa pangalan Mo ay nagsigawa kami ng maraming gawang kamangha-mangha?’ At kung magkagayon ay ipahahayag Ko sa kanila, ‘Kailanman ay hindi Ko kayo nangakilala: magsilayo kayo sa Akin, kayong manggagawa ng katampalasanan’” (Mateo 7:21–23). Sabi niya, “Sinasabi ng Panginoon na hindi lahat ng mananampalataya ay makakapasok sa kaharian ng langit. Tanging ang mga gumagawa ng kalooban ng Diyos ang makakapasok. Kaya ano ang ibig sabihin ng pagsunod sa kalooban ng Diyos? Maraming tao ang nag-iisip na hangga’t gumagawa sila ng higit pang ministeryo, nagbabasa ng Bibliya, nagdarasal, at gumagawa ng maraming mabubuting gawa, sinusunod na nila ang kalooban ng Diyos, at sa pagbabalik ng Panginoon, sila ay papasok sa kaharian. Tama ba ang pananaw na ito? Naaayon ba ito sa layunin ng Diyos? Ang mga Pariseo ng Hudaismo ay naglakbay sa buong lupain at karagatan upang may isang mapabalik-loob, at gumawa ng maraming mabubuting gawa, pero nang pumarito ang Panginoong Jesus at nagpahayag ng napakaraming katotohanan, hindi nila Siya nakilala bilang ang Panginoon. Galit na galit nilang nilabanan at kinondena Siya, at ipinako pa nga Siya sa krus, naging masasamang tao sa huli. Mula rito, makikita natin na ang pagsunod sa kalooban ng Ama sa langit ay hindi pangangaral lamang ng ebanghelyo, pagbabasa ng Bibliya, pagdarasal, at paggawa ng mabubuting gawa, gaya ng ating iniisip. Ito ay isang aspeto lamang ng kung ano ang dapat gawin ng isang Kristiyano. Kaya ano nga ba ang ibig sabihin ng pagsunod sa kalooban ng Ama sa langit? Sinasabi sa Bibliya: ‘Kayo nga’y magpakabanal, sapagkat Ako’y banal’ (Levitico 11:45). ‘Kung walang kabanalan, walang taong makakakita sa Panginoon’ (Mga Hebreo 12:14). Mula rito, makikita natin na ang hinihingi ng Diyos sa mga tao ay ang matamo ang kabanalan at makalaya sa kasalanan. Nangangahulugan ito ng pagpapasakop sa Diyos, na makinig sa Kanyang mga salita, na hindi na magkasala, labanan, o ipagkanulo Siya, at magawang sumunod at tanggapin ang kanyang gawain kahit hindi ito naaayon sa mga kuru-kuro ng tao. Tanging ang ganitong uri ng tao ang sumusunod sa kalooban ng Diyos, at mananatili sa kaharian ng Diyos. Bagamat nananalig tayo sa Panginoon, at tumatalikod at gumugugol tayo para sa Kanya, madalas tayong nagsisinungaling at nagkakasala, madalas may inggit at alitan sa mga katrabaho. Kapag nahaharap tayo sa mga sakuna at karamdaman, nagrereklamo pa rin tayo, nanghuhusga, at nagtataksil pa sa Diyos. Talaga bang pagsunod io sa kalooban ng Diyos?” Pagkatapos niyang magbahagi, bigla akong nagkaroon ng paghahayag: Ang pagsunod sa kalooban ng Diyos ay hindi tungkol sa kung gaano tayo kaabala tingnan, nakadepende ito sa kung tayo ay nakikinig sa Kanyang mga salita, nagpapasakop sa Kanya, at tumitigil sa pagkakasala at paglaban sa Kanya. Pero madalas pa rin tayong nagkakasala, nabubuhay tayo sa kalagayan ng pagkakasala sa araw at pangungumpisal sa gabi. Hindi tayo makatakas sa kasalanan at hindi natin maisagawa ang salita ng Diyos, at kapag may nangyayaring hindi kasiya-siya, nagdaramdam tayo at nagrereklamo tungkol sa Panginoon. Hindi talaga natin sinusunod ang kalooban ng Diyos.

Pagkatapos niyon, nagbahagi sa akin si Maureen ng ilang salita sa bawat pagtitipon. Inisip ko na ang mga salitang ito ay mabuti at sariwa, at parang napakaliwanag. Unti-unti, nagustuhan ko ang mga ganitong pagtitipon, at lagi kong pinananabikan ang susunod. Ito ang sandali na natuklasan ko na ang mga sermon na minsan kong ipinangaral, pati na rin ang mga sermon ng maraming pastor, ay mga salita lamang at doktrina na ginagamit namin para hikayatin ang mga tao. Sa totoo lang, wala talaga kaming pagkaunawa sa Diyos at sa katotohanan. Pero nang makipagkita ako online sa mga kapatid at makinig sa pagbabahaginan nila, talagang natuwa ako rito at nadama na natutustusan ako, at nakaramdam din ng ginhawa at pagpapalaya. Pwede akong magtanong kung hindi ko nauunawaan ang Kasulatan o kung may hindi ako nalalaman, at lagi akong nakakahanap ng mga sagot doon. Kahit kailan ay hindi pa ako nagkamit ng ganito karami sa mga pagtitipon ko sa simbahan.

Sa isang pagtitipon, nagpadala si Maureen ng isang sipi para basahin ko: “Minsan na Akong nakilala bilang Jehova. Tinawag din Akong ang Mesiyas, at tinawag Akong minsan ng mga tao na Jesus na Tagapagligtas nang may pagmamahal at paggalang. Gayunman, ngayon ay hindi na Ako ang Jehova o Jesus na nakilala ng mga tao noong araw; Ako ang Diyos na bumalik na sa mga huling araw, ang Diyos na magbibigay-wakas sa kapanahunan. Ako ang Diyos Mismo na nagbabangon mula sa dulo ng daigdig, puno ng Aking buong disposisyon, at puspos ng awtoridad, karangalan, at kaluwalhatian. Hindi nakipag-ugnayan sa Akin ang mga tao kailanman, hindi Ako nakilala kailanman, at palagi nang walang-alam tungkol sa Aking disposisyon. Mula sa paglikha ng mundo hanggang ngayon, wala ni isa mang tao na nakakita sa Akin. Ito ang Diyos na nagpapakita sa tao sa mga huling araw ngunit nakatago sa gitna ng mga tao. Nananahan Siya sa piling ng tao, tunay at totoo, tulad ng nagniningas na araw at naglalagablab na apoy, puspos ng kapangyarihan at nag-uumapaw sa awtoridad. Wala ni isa mang tao o bagay na hindi hahatulan ng Aking mga salita, at wala ni isa mang tao o bagay na hindi padadalisayin sa pamamagitan ng pagliliyab ng apoy. Sa huli, lahat ng bansa ay pagpapalain dahil sa Aking mga salita, at dudurugin din nang pira-piraso dahil sa Aking mga salita. Sa ganitong paraan, makikita ng lahat ng tao sa mga huling araw na Ako ang Tagapagligtas na nagbalik, at na Ako ang Makapangyarihang Diyos na lumulupig sa buong sangkatauhan. At makikita ng lahat na minsan na Akong naging handog dahil sa kasalanan para sa tao, ngunit na sa mga huling araw ay nagiging mga ningas din Ako ng araw na tumutupok sa lahat ng bagay, gayundin ang Araw ng katuwiran na nagbubunyag sa lahat ng bagay. Ito ang Aking gawain sa mga huling araw. Ginamit Ko ang pangalang ito at taglay Ko ang disposisyong ito upang makita ng lahat ng tao na Ako ay isang matuwid na Diyos, ang nagliliyab na araw, ang nagniningas na apoy, at upang lahat ay sambahin Ako, ang iisang tunay na Diyos, at upang makita nila ang Aking tunay na mukha: Hindi lamang Ako ang Diyos ng mga Israelita, at hindi lamang Ako ang Manunubos; Ako ang Diyos ng lahat ng nilalang sa buong kalangitan at sa lupa at sa karagatan” (Ang Salita, Vol. I. Ang Pagpapakita at Gawain ng Diyos. Nakabalik Na ang Tagapagligtas Sakay ng Isang “Puting Ulap”). Pagkatapos kong basahin ang siping ito, tinanong ako ni Maureen, “Sino sa tingin mo ang nagsabi nito?” Mabilis ko itong binasang muli sa sarili ko. Naramdaman kong may awtoridad at kapangyarihan ang mga salitang ito, at mula sa mga salitang, “Ako ang Makapangyarihang Diyos na lumulupig sa buong sangkatauhan” naramdaman ko ang pagiging maharlika ng Diyos. Natitiyak kong sinabi ng Diyos ang mga salitang ito, dahil walang tao ang makakapagsabi ng ganoong mga bagay. Walang tanyag na tao, dakilang tao, o lider ng relihiyon ang makakapagsabi ng gayong mga salita. Sinabi ko kay Maureen, “Malinaw na sinabi ito ng Diyos, dahil ang Diyos Mismo lang ang nakakaalam kung ano ang gagawin ng Diyos, at walang taong maglalakas-loob na sabihing: ‘Minsan na Akong nakilala bilang Jehova. Tinawag din Akong ang Mesiyas, at tinawag Akong minsan ng mga tao na Jesus na Tagapagligtas nang may pagmamahal at paggalang.’” Pagkatapos niyang marinig ang sagot ko, nasasabik niyang sinabi, “Amen! Ito ang tinig ng Diyos! Ang mga nakakakilala sa tinig ng Diyos ay matatalinong dalaga at pinagpapala.” Hindi ko pa nabasa ang mga salitang ito sa Bibliya, kaya na-curious ako kung saan nanggaling ang mga salitang ito. Noon niya sinabi sa akin na ang Panginoong Jesus ay nagbalik na bilang ang Makapangyarihang Diyos, ang Tagapagligtas. Iniladlad na ng Makapangyarihang Diyos ang balumbon at binuksan ang pitong tatak, ang mga salitang ito ay mula sa balumbon, at ito ang katotohanang ipinahayag ng Diyos sa mga huling araw. Sabik na sabik ako nang marinig ito, at naisip ko, “Nabuksan na ang balumbon? Kailangan kong magmadali at basahin ang salita ng Diyos!” Nagpatuloy siya sa pagbabahagi niya, “Nagbabalik ang Panginoong Jesus sa mga huling araw. Nagpapakita at gumagawa Siya sa ilalim ng pangalang ‘Makapangyarihang Diyos.’ Nagpahayag na Siya ng maraming katotohanan, at ginagawa ang gawain ng paghatol na nagsisimula sa sambahayan ng Diyos, na siyang gawain ng lubusang paglilinis at pagliligtas ng mga tao. Kung tatanggapin natin ang paghatol at pagkastigo sa salita ng Diyos, saka lang natin maiwawaksi ang kasalanan at katiwalian at madadalisay. Saka lang tayo maililigtas, at makakapasok sa kaharian ng langit. Ang bagong pangalan ng Diyos sa mga huling araw, ang Makapangyarihang Diyos, ay tumutupad sa mga propesiya sa Pahayag: ‘Ako ang Alpha at ang Omega, ang Simula at ang Wakas, … ngayon at nang nakaraan at sa darating, ang Makapangyarihan sa lahat’ (Pahayag 1:8). ‘Aleluya: sapagkat naghahari ang Panginoong ating Diyos na Makapangyarihan sa lahat’ (Pahayag 19:6). Jehova, Jesus, at Makapangyarihang Diyos ang mga pangalan ng Diyos. Bagamat may ibang pangalan ang Diyos sa bawat kapanahunan, Siya ay iisang Diyos at iisang Espiritu.” Saka ko lang napagtanto matapos marinig ang pagbabahagi niya na ang bagong pangalan ng Diyos sa mga huling araw ay matagal nang ipinropesiya sa Pahayag, pero hindi ko napansin. Ang alam ko lang ay likas na makapangyarihan ang Diyos. Hindi kailanman sumagi sa isip ko na “Makapangyarihang Diyos” ang pangalang gagamitin ng Diyos sa Kanyang pagbabalik sa mga huling araw. Tuwang-tuwa ako at nasasabik. Nagbalik na pala ang Diyos, at Siya ang Makapangyarihang Diyos! Sinabi rin niya sa akin, “Nagpakita ang Makapangyarihang Diyos at nagsimulang gumawa noong 1991, 30 taon na ang nakararaan. Nagpahayag ng milyun-milyong salita ng katotohanan ang Makapangyarihang Diyos, lahat ay bukas sa lahat na naka-post sa internet. Ngayon ang mga salita Niya ay lumalaganap na mula Silangan hanggang Kanluran, sa maraming bansa sa mundo. Parami nang parami ang mga taong nakakarinig sa tinig ng Diyos at tinatanggap ang gawain ng Makapangyarihang Diyos sa mga huling araw. Ganap na tinutupad nito ang propesiya ng Panginoong Jesus: ‘Gaya ng kidlat na kumikidlat sa silanganan, at nakikita hanggang sa kanluran; gayon din naman ang pagparito ng Anak ng tao’ (Mateo 24:27).” Labis akong nagulat. Lumalabas na ang Kidlat ng Silanganan ay ang pagpapakita at gawain ng Diyos. Ilang taon ang nakararaan, nabasa ko sa diyaryo na ang Kidlat ng Silanganan ay nagpatotoo sa pagbabalik ng Panginoon. Pero nung panahong iyon, karamihan sa mga pastor at elder ay kinondena ito, at hindi pinahintulutan ang mga mananampalataya na makinig sa pangangaral ng Kidlat ng Silanganan, kaya naisip ko na hindi ito ang tunay na daan. Hindi ko ito hinanap at siniyasat, at hindi ko talaga binasa ang salita ng Makapangyarihang Diyos. Hindi ko akalain na ang Makapangyarihang Diyos ay ang nagbalik na Panginoong Jesus, at nagpakita at gumagawa sa loob ng 30 taon. Medyo nabalisa ako, at naramdaman na masyado akong nahuhuli, kaya gusto kong magbasa pa ng salita ng Diyos. Sa pamamagitan ng mga pagtitipon at pagbabahaginan sa salita ng Diyos kasama si Maureen, pagkaraan ng ilang panahon ay may naunawaan ako tungkol sa kung bakit kailangang magkatawang-tao ng Diyos para gumawa sa mga huling araw. Natutunan ko rin kung paano ginagamit ng Diyos ang Kanyang mga salita upang gawin ang gawain ng paghatol, kung paano natin dapat maranasan ang paghatol na ito upang malinis at makapasok sa kaharian ng langit, at iba pa. Ibinunyag ng Makapangyarihang Diyos ang lahat ng misteryong ito, at ipinahayag ang napakaraming katotohanan, na tumutupad sa propesiya ng Panginoong Jesus: “Siya, ang Espiritu ng katotohanan ay dumating, ay papatnubayan Niya kayo sa buong katotohanan” (Juan 16:13). Lalo akong nakatiyak na ang Makapangyarihang Diyos ang ikalawang pagparito ng Panginoong Jesus. Pagkatapos nun, pinadalhan ako ng sister ko ng aklat ng mga salita ng Diyos. Binabasa ko ang salita ng Diyos araw-araw, at nagkaroon ako ng espirituwal na panustos.

Pagkatapos nun, dumalo ako sa halos lahat ng pagtitipong mapupuntahan ko. Pero madalas nagkakasabay ang mga oras ng pagtitipon sa mga service na dinadaluhan ko pa rin sa simbahan ko. Naisip ko, “Dapat ba akong umalis sa simbahan ko?” Pero 18 taon na akong elder. Ang bawat termino ay apat na taon, at ang pagtatapos ng kasalukuyan kong termino ay higit isang taon pa. Ano ang iisipin ng mga kapatid sa akin kung aalis ako ng simbahan sa kalagitnaan ng aking termino? Iisipin ba nilang basta-basta akong umalis at walang katapatan sa Panginoon? Pero naisip ko, nagbalik na ang Panginoon, kaya dapat ba akong manatili pa sa relihiyon? Alam na alam ko na ang sinabi ng mga pastor sa pulpito ay hindi na nakapagtutustos sa mga mananampalataya. Paulit-ulit nilang tinatalakay ang mga tanda at himala ng Panginoong Jesus, at madalas nilang tinatalakay ang paggaya sa Panginoon, pagmamahal sa iyong kapwa gaya ng iyong sarili, pagiging matiyaga, at iba pa. Sa loob ng maraming dekada, ipinangangaral ng mga pastor ang mga luma, gasgas na mga salita at doktrina at hindi ko rin natutustusan ang mga kapatid ko. Alam na alam ko na ang mundo ng relihiyon ay may ilang panahon nang mapanglaw. Habang isinasaalang-alang ito, nagdasal ako sa Diyos, “Diyos ko, gusto kong umalis sa simbahan, pero mayroon pa rin akong mga alalahanin. Nag-aalala akong pagtsitsismisan ako ng mga kapatid. Diyos ko, anong dapat kong gawin? Pakiusap, gabayan Mo ako.” Habang nagdarasal ako, naisip ko ang sinasabi ng Bibliya: “Ang mga araw ay dumarating, … Ako’y magpapasapit ng taggutom sa lupain, hindi taggutom sa tinapay, o kauhawan man sa tubig, kundi sa pagkarinig ng mga salita ni Jehova” (Amos 8:11). “At Akin namang pinigil ang ulan sa inyo, nang tatlong buwan na lamang at pag-aani na; at Aking pinaulan sa isang bayan, at hindi Ko pinaulan sa kabilang bayan: isang bahagi ay inulanan, at ang bahagi na hindi inulanan ay natuyo” (Amos 4:7). Naisip ko ang pitong taong taggutom ng Israel, noong walang pagkain, at lahat ng kapatid ni Jose ay pumunta sa Ehipto para humingi sa kanya ng pagkain. Ngayon ang buong mundo ng relihiyon ay dumaranas ng taggutom, at walang gawain ng Banal na Espiritu. Ngunit sa Iglesia ng Makapangyarihang Diyos ay kumain at uminom ako ng mga kasalukuyang salita ng Diyos, ang nakamit ko ay tunay na liwanag, at ang malinaw na patnubay ng Banal na Espiritu. Kung hindi ako magmamadaling makahabol, ititiwalag ako ng gawain ng Banal na Espiritu. Ngayon, nahanap ko na ang iglesia na mayroong gawain ng Banal na Espiritu, narinig ko na ang tinig ng Diyos at nasalubong ang Panginoon, kaya hindi ako dapat manatili sa mapanglaw na relihiyon na iyon. Pagkatapos nun, hindi ako pumupunta sa simbahan kung hindi naman ako nakatakdang magtrabaho. Pero dahil isa akong elder, paminsan-minsan akong pumupunta roon para sumamba.

Isang araw, makalipas ang kalahating taon, nanood ako ng dula sa internet, Isang Matalinong Pagpipilian. Naantig ako nang husto sa kwento. Ang bida, si Li Mingzhi, ay isang opisyal ng pamahalaang bayan. Matapos tanggapin ang gawain ng Makapangyarihang Diyos sa mga huling araw, naunawaan niya ang ilang katotohanan. Pinagnilayan niya ang kanyang mga taon ng paglilingkod sa CCP at kung paano niya ito sinunod sa paggawa ng kasamaan. Napagtanto niyang tinatahak niya ang daan patungo sa kapahamakan at malinaw na nakitang sa pamamagitan lamang ng pagsunod kay Cristo at paggugol ng kanyang sarili para sa Diyos niya makakamit ang katotohanan at buhay. Nanalangin siya sa Diyos, sinabing determinado siyang umalis sa kanyang trabaho at ilaan ang kanyang sarili sa Diyos. Matapos malaman ng asawa niya, mahigpit itong tumutol, at pagkatapos ay pinilit siya ng pamilya niya na tumigil sa pananalig sa Diyos. Hindi siya nakipagkompromiso nang dumugin siya nang ganito, nakipagdebate siya sa kanila, at sa huli, determinado siyang umalis sa kanyang trabaho at piniling sumunod sa Diyos. Tapos naisip ko ang sarili ko. Kung mananatili ako sa relihiyon at hindi susundan ang Diyos nang buong-puso, hinding-hindi ko makakamit ang katotohanan, at ititiwalag ako ng Diyos. Isa pa, sa pamamagitan ng pagtitipon at pagbabahaginan sa mga salita ng Diyos sa panahong ito, palinaw nang palinaw kong nakikita ang katunayan ng paglaban ng mundo ng relihiyon sa Diyos. Pakiramdam ko ay ginagabayan ako ng Diyos at oras na para lisanin ko ang relihiyon.

Lumaganap sa Taiwan ang gawain ng Makapangyarihang Diyos sa mga huling araw ilang taon na ang nakalilipas. Noong panahong iyon, ang mga salita ng Makapangyarihang Diyos ay inilathala sa mga pahayagan, ngunit ang mga relihiyosong pangkat ng Taiwan ay sama-samang nagdeklara ng kanilang pagboykot sa Kidlat ng Silanganan, isang pahayag na pinirmahan ng maraming pastor. Matagal nang alam ng mga pastor na ito na bumalik ang Panginoon, pero hindi sila naghanap o nagsiyasat, ni sinabi sa iba ang balita ng pagbabalik ng Panginoon. Nagkaisa pa silang labanan ang Diyos at pigilan ang paglaganap ng ebanghelyo ng kaharian ng Diyos sa Taiwan. Ipinaalala nito sa akin ang mga punong saserdote, eskriba, at Pariseo dalawang libong taon na ang nakararaan. Malinaw nilang nakita na ang mga salita at gawain ng Panginoong Jesus ay may awtoridad at kapangyarihan, pero hindi nila inamin na ang Panginoong Jesus ang Mesiyas dahil nag-alala sila na ang lahat ng mananampalataya ay susunod sa Kanya, at mawawalan sila ng katayuan at kinikita. Samakatuwid, gumawa sila ng mga sabi-sabi upang hatulan at kondenahin ang Panginoong Jesus. Ganito rin sa mundo ng relihiyon ngayon. Natatakot ang mga pastor na kung ang lahat ay nananalig sa Makapangyarihang Diyos at hindi nagsisimba, wala nang magbibigay ng mga handog, at hindi sila magkakasuweldo, kaya para mapanatili ang kanilang katayuan at kinikita, sama-sama nilang kinondena at nilabanan ang gawain ng Makapangyarihang Diyos sa mga huling araw. Ipinaalala nito sa akin ang sinabi ng Panginoong Jesus nang sumpain Niya ang mga Pariseo: “Sa aba ninyo, mga eskriba at mga Pariseo, mga mapagpaimbabaw! Sapagkat sinasarhan ninyo ang kaharian ng langit laban sa mga tao: sapagkat kayo ay hindi na nagsisipasok, at ang nagsisipasok man ay ayaw ninyong bayaang mangakapasok. … Sa aba ninyo, mga eskriba at mga Pariseo, mga mapagpaimbabaw! Sapagkat inyong nililibot ang dagat at ang lupa sa paghanap ng isa ninyong mapagbabalik-loob; at kung siya ay magkagayon na, ay inyong ginagawa siyang makaibayo pang anak ng impiyerno kaysa sa inyong sarili” (Mateo 23:13–15). Ang mga pastor na ito ng relihiyosong mundo ay malinaw na alam na ang Panginoon ay nagbalik na at nagpahayag ng maraming katotohanan, pero hindi nila ito hinahanap o sinisiyasat, at nililihis at pinipigilan nila ang iba sa pagsasaliksik sa bagong gawain ng Diyos, at hinahadlangan nila ang mga mananampalataya sa pagsalubong sa Panginoon. Ang mga lider na ito ng relihiyon ay napakakasuklam-suklam! Hindi sila tunay na mga lingkod sa Panginoon, sila ay mga makabagong Pariseo.

Sa isang pagtitipon, nabasa ko ang mga salitang ito ng Makapangyarihang Diyos: “Mayroong mga nagbabasa ng Bibliya sa mga malalaking iglesia at nagsasalaysay nito nang buong araw, ngunit wala ni isa sa kanila ang nakauunawa sa layon ng gawain ng Diyos. Wala ni isa sa kanila ang nakakilala sa Diyos, lalong wala ni isa sa kanila ang nakaayon sa mga layunin ng Diyos. Lahat sila ay walang halaga, masasamang tao, bawat isa ay nagpapakataas upang pangaralan ang Diyos. Sadya nilang sinasalungat ang Diyos kahit na dala-dala nila ang Kanyang bandila. Sinasabi nilang sila ay nananampalataya sa Diyos, subalit kumakain pa rin sila ng laman at umiinom ng dugo ng tao. Ang lahat ng ganitong tao ay mga diyablong lumalamon sa kaluluwa ng tao, mga pinunong demonyo na sadyang gumugulo sa mga sumusubok na tumapak sa tamang landas, at mga balakid na nakasasagabal sa mga naghahanap sa Diyos. Sila’y tila may ‘maayos na pangangatawan,’ ngunit paano malalaman ng kanilang mga tagasunod na sila ay walang iba kundi mga anticristo na umaakay sa mga tao na manindigan laban sa Diyos? Paano malalaman ng kanilang mga tagasunod na sila ay mga nabubuhay na diyablo na nakatuon sa paglamon ng mga kaluluwa ng tao?” (Ang Salita, Vol. I. Ang Pagpapakita at Gawain ng Diyos. Lahat ng Taong Hindi Nakakakilala sa Diyos ay mga Taong Sumasalungat sa Diyos). Habang pinagninilayan ko ang salita ng Diyos, napagtanto ko na ang mga pastor sa mundo ng relihiyon ay binabayaran mula sa mga handog na ibinibigay ng mga kapatid sa Diyos, ngunit pinipigilan nila ang mga tao na bumaling sa Kanya, at sa gayon ay sinisira ang pagkakataon ng mga tao na salubungin ang Panginoon at pumasok sa kaharian ng langit. Hindi ba’t mga diyablo lang sila na lumalamon sa kaluluwa ng mga tao? Naisip ko rin kung paanong sinuspinde ng mga simbahan ang lahat ng service dahil sa pandemya. Sa isang pagpupulong, tinalakay ng mga pastor ang pagbebenta ng mga produktong pang-agrikultura ng mga kapatid sa labas ng opisina ng aming komite bilang isang paraan upang madagdagan ang kinikita nila. Para maipagpapatuloy ng mga kapatid ang pagbabayad ng kanilang mga ikapu. Labis akong nagalit nang marinig ko ito, at mariin akong tumutol. Sabi ko, “Bilang mga pastor, dapat kayong magmalasakit sa buhay ng mga tao. Paanong pera lang ang iniisip niyo?” Sinabi sa akin ng pangkalahatang kalihim, “Nung itinigil ng simbahan ang mga pagtitipon, nabawasan ang mga handog mula sa mga kapatid, na lubhang nagpaliit sa kinikita ng simbahan.” Nakita ko na ang mga pastor ay inaalala lamang ang kanilang suweldo at kinikita, at hindi ang pagdidilig sa mga kapatid at pagpapatibay sa kanilang pananampalataya. Sila ang mga mapagpaimbabaw na Pariseo na binanggit ng Panginoong Jesus. Ninasa nila ang mga binigay na alay ng mga kapatid sa Diyos at walang pakialam sa buhay ng mga ito. Hinadlangan din nila ang pagsalubong ng mga tao sa Panginoon, at sinubukang mapanatili ang mahigpit na pagkakahawak sa mga mananampalataya. Mas malinaw kong nakita ang totoong mukha ng mga pastor. Ang mga pastor ng relihiyon na ito ay walang iba kundi mga anticristo na tumatatwa at lumalaban sa Diyos. Pagkatapos ng maraming taon ng pananalig sa Panginoon, natukoy ko na sila sa wakas. Nagising na rin ako sa wakas. Nagpasalamat ako sa Diyos sa awa Niya, at sa pagbibigay sa akin ng pagkakataong marinig ang Kanyang tinig at tanggapin ang Kanyang gawain sa mga huling araw. Kung hindi, masusundan ko ang mga pastor sa paggawa ng masama at paglaban sa Diyos, at mawawalan ako ng pagkakataon sa kaligtasan.

Kalaunan, nakita ko ang isang video ng pagbasa ng salita ng Makapangyarihang Diyos: “Sa ngayon, nauunawaan ba ninyo kung ano talaga ang paniniwala sa relihiyon at pananampalataya sa Diyos? May pagkakaiba ba ang paniniwala sa relihiyon at pananampalataya sa Diyos? Nasaan ang pagkakaiba? Nalaman na ba ninyo ang mga sagot sa mga tanong na ito? Anong klase ng tao ang karaniwang mga naniniwala sa relihiyon? Ano ang kanilang pokus? Paano dapat bigyang-kahulugan ang paniniwala sa relihiyon? Ang paniniwala sa relihiyon ay pagkilala na may Diyos, at gumagawa ng ilang partikular na pagbabago sa kanilang pag-uugali ang mga naniniwala sa relihiyon: Hindi sila nananakit o nangmumura ng mga tao, hindi sila gumagawa ng masasamang bagay na nakasasakit ng mga tao, at hindi sila gumagawa ng iba’t ibang krimen o lumalabag sa batas. Tuwing Linggo, pumupunta sila sa simbahan. Ito ang mga naniniwala sa relihiyon. Nangangahulugan ito na ang mabuting asal at madalas na pagdalo sa pagtitipon ay patunay na ang isang tao ay nananalig sa relihiyon. Kapag ang isang tao ay nananalig sa relihiyon, kinikilala niya na may Diyos, at sa palagay niya, ang pananalig sa Diyos ay ang maging isang mabuting tao; basta’t hindi siya nagkakasala o gumagawa ng masasamang bagay, mapupunta siya sa langit pagkamatay niya at magkakaroon siya ng magandang kinahinatnan. Binibigyan siya ng kanyang pananampalataya ng panustos sa espirituwal na antas. Sa gayon, ang pananalig sa relihiyon ay mabibigyang-kahulugan din bilang ang sumusunod: Ang manalig sa relihiyon ay ang kilalanin, sa puso ng isang tao, na may Diyos; ang maniwala na mapupunta siya sa langit pagkamatay niya; ang magkaroon sa kanyang puso ng espirituwal na pundasyon; ang baguhin nang kaunti ang kanyang asal; at ang maging isang mabuting tao. Iyon na lahat. Tungkol naman sa kung umiiral ba o hindi ang Diyos na kanyang pinaniniwalaan, kung nakapagpapahayag ba Siya ng katotohanan, kung ano ang hinihingi ng Diyos sa kanya—wala siyang ideya. Ipinagpapalagay at hinihinuha niya ang lahat ng ito batay sa mga turo ng Bibliya. Ito ang paniniwala sa relihiyon. Ang paniniwala sa relihiyon ay pangunahing ang paghahangad ng mga pagbabago sa pag-uugali at espirituwal na panustos. Pero ang landas na tinatahak ng gayong mga tao—ang landas ng paghahangad ng mga pagpapala—ay hindi nagbago. Hindi nagbago ang kanilang mga maling pananaw, kuru-kuro at imahinasyon tungkol sa pananampalataya sa Diyos. Ang saligan ng kanilang pag-iral, at ang mga mithiin at direksyon na kanilang hinahangad sa kanilang buhay, ay batay sa mga ideya at opinyon ng tradisyunal na kultura, at hindi talaga nagbago. Gayon ang kalagayan ng lahat ng tao na nananalig sa relihiyon. Kung gayon, ano ang pananampalataya sa Diyos? Ano ang depinisyon ng Diyos sa pananampalataya sa Diyos? (Ang paniniwala sa kataas-taasang kapangyarihan ng Diyos.) Ang pinakapundamental ay ang paniniwala sa pag-iral ng Diyos at sa Kanyang kataas-taasang kapangyarihan. Ang maniwala sa Diyos ay ang sumunod sa mga salita ng Diyos, umiral, mamuhay, gumanap ng tungkulin ng isang tao, at makibahagi sa lahat ng aktibidad ng normal na pagkatao tulad ng hinihingi ng mga salita ng Diyos. Ang implikasyon ay na ang manalig sa Diyos ay ang sumunod sa Diyos, gawin ang hinihingi ng Diyos, mamuhay tulad ng hinihingi Niya; ang manalig sa Diyos ay ang sumunod sa daan ng Diyos. Hindi ba lubos na naiiba ang mga mithiin at direksyon sa buhay ng mga taong nananalig sa Diyos mula sa mga taong iyon na nananalig sa relihiyon? Ano ba ang kasama sa pananampalataya sa Diyos? Kasama rito kung kaya ba o hindi ng mga tao na makinig sa mga salita ng Diyos, matanggap ang katotohanan, maiwaksi ang mga tiwaling disposisyon, bitawan ang lahat upang sundan ang Diyos, at maging tapat sa kanilang mga tungkulin. Ang mga bagay na ito ay may direktang kaugnayan kung maliligtas ba sila o hindi. Alam mo na ngayon ang kahulugan ng pananampalataya sa Diyos; kung gayon, paano dapat isagawa ang pananampalataya sa Diyos? Ano ang hinihingi ng Diyos sa mga nananampalataya sa Kanya? (Na sila ay maging mga tapat na tao, at na hangarin nila ang katotohanan, pagbabago ng disposisyon, at kaalaman sa Diyos.) Ano ang mga hinihingi Diyos sa panlabas na pag-uugali ng mga tao? (Hinihingi Niya na maging taimtim ang mga tao, hindi talipandas, at na mamuhay sila ng normal na pagkatao.) Dapat magkaroon ang tao ng batayang kagandahang-asal ng isang banal at mamuhay ng normal na pagkatao. Kung gayon, ano ang dapat na taglayin ng isang tao upang magkaroon ng normal na pagkatao? Ito ay nauugnay sa maraming katotohanan na dapat isagawa ng isang tao bilang isang mananampalataya. Tanging sa pagkakaroon ng lahat ng mga katotohanang realidad nagkakaroon ng normal na pagkatao ang isang tao. Nananampalataya ba ang isang tao sa Diyos kung hindi niya isinasagawa ang katotohanan? Ano ang mga kahihinatnan ng hindi pagsasagawa sa katotohanan? Paano nga ba dapat manampalataya ang mga tao sa Diyos upang makamit ang kaligtasan, at magpasakop at sambahin ang Diyos? Ang lahat ng mga bagay na ito ay nauugnay sa pagsasagawa ng mga salita ng Diyos at pagsasagawa ng maraming katotohanan. Kung kaya, dapat sumampalataya ang isang tao sa Diyos alinsunod sa mga salita ng Diyos at sa Kanyang mga hinihingi, at dapat siyang magsagawa alinsunod sa Kanyang mga hinihingi; ito lang ang tunay na pananampalataya sa Diyos. Tumutukoy ito sa ugat ng usapin. Ang pagsasagawa ng katotohanan, pagsunod sa mga salita ng Diyos, at pamumuhay alinsunod sa mga salita ng Diyos: Ito ang tamang paraan ng buhay ng tao; ang pananampalataya sa Diyos ay nauugnay sa landas ng buhay ng tao. Ang pananampalataya sa Diyos ay nauugnay sa napakaraming katotohanan, at dapat maunawaan ng mga tagasunod ng Diyos ang mga katotohanang ito. Paano nila masusundan ang Diyos kung hindi nila nauunawaan at tinatanggap ang katotohanan? Kumikilala at nagtitiwala lamang ang mga taong nananalig sa relihiyon na may Diyos—pero hindi nila nauunawaan ang mga katotohanang ito, ni tinatanggap ang mga ito, kung kaya ang mga taong nananalig sa relihiyon ay hindi mga tagasunod ng Diyos. Sa paniniwala sa relihiyon, ayos lang na ipakita na kumikilos ka nang maayos, nagpipigil at sumusunod sa mga regulasyon, at may espirituwal na panustos. Kung maayos ang inaasal ng isang tao at may pundasyon at panustos para sa kanyang espiritu, nagbabago ba ang kanyang landas sa buhay? (Hindi.) Sinasabi ng ilang tao na ang paniniwala sa relihiyon at pananampalataya sa Diyos ay magkapareho. Kung gayon, sinusunod ba ng mga taong iyon ang Diyos? Nananampalataya ba sila sa Diyos ayon sa Kanyang mga hinihingi? Tinanggap na ba nila ang katotohanan? Kung hindi ginagawa ng isang tao ang mga bagay na ito, siya nga ay hindi nananampalataya sa Diyos o tagasunod Niya. Ang pinakamalinaw na pagpapamalas ng isang tao ng paniniwala sa relihiyon ay ang kawalan ng pagtanggap sa kasalukuyang gawain ng Diyos at sa katotohanan na Kanyang ipinahahayag. Makikilala ang mga naniniwala sa relihiyon sa katangiang ito; hinding-hindi sila tagasunod ng Diyos” (Ang Salita, Vol. III. Ang mga Diskurso ni Cristo ng mga Huling Araw. Hindi Maliligtas ang Isang Tao sa Pamamagitan ng Paniniwala sa Relihiyon o Pagsali sa Seremonyang Panrelihiyon). Napakatotoo ng mga salita ng Diyos! Naisip ko ang sarili ko sa relihiyon, kung wala ang gawain ng Banal na Espiritu, at wala ang pagdidilig at panustos ng kasalukuyang mga salita ng Diyos. Magagawa ko lamang na sumunod sa mga panuntunan at ritwal ng relihiyon, at sa panlabas ay gumawa ng ilang mabubuting gawa. Kapag nakikita kong negatibo ang isang kapatid, sinusuportahan ko siya at madalas kong ipinapatong sa kanya ang mga kamay ko at nagdarasal, at aktibong nakikibahagi sa ministeryo, iniisip na ito ay naaayon sa layunin ng Diyos. Saka ko lang nalaman pagkatapos basahin ang mga salita ng Diyos na naniniwala ako sa relihiyon, hindi naniniwala sa Diyos. Ang mga ito ay panlabas na mabubuting gawa lamang, hindi ko isinasagawa ang mga salita ng Diyos at hindi ako nagpapasakop sa Kanya, at hindi nito mababago ang aking disposisyon. Inakala ko na pwede nating ipagpalit ang pagsusumikap para sa magandang hantungan at para sa ating kaligtasan, ngunit ito ay pangangarap ko lang nang gising, at hindi ito naaayon sa layunin ng Diyos. Naalala ko rin na madalas kong sinasabi dati sa mga kapatid na maghangad at magsikap para sa Panginoon, na kapag pumasok kami sa langit, mamamahala kami ng lima o sampung lungsod. Ngayon, pagkatapos basahin ang salita ng Diyos, nadama kong kakatwa at hindi makatotohanan ang pangangaral ko. Walang sinuman sa amin ang nakaranas ng paghatol ng Diyos sa mga huling araw, ang mga tiwali naming disposisyon ay hindi pa nadalisay, at talagang hindi kami karapat-dapat na pumasok sa kaharian ng Diyos. Ang ideya na kapag pumasok kami sa langit, mamamahala kami ng lima o sampung lungsod ay pawang imahinasyon. Para sa mga mananampalataya ng Diyos, hindi sapat ang panlabas ng paggawa ng mabubuting gawa. Ang susi ay maranasan ang gawain at mga salita ng Diyos, matamo ang pagbabago sa disposisyon, at magpasakop at sumamba sa Kanya. Ito ang naaayon sa layunin ng Diyos. Nakita ko na naguguluhan ako sa pananalig ko sa Panginoon, at hindi ito isang bagay na pupurihin ng Diyos. Kung patuloy akong mananalig sa Diyos at makikipagtipon sa relihiyon, hinding-hindi ko makakamit ang katotohanan. Pero naisip ko, may posisyon ako bilang elder, kaya kailangan ko pa ring magpunta sa simbahan. Kung umalis ako ng simbahan, tiyak na isasantabi ako at kamumuhian, hindi ako gagalangin ng iba at iisipin na hindi ako tapat sa Panginoon. Nang maisip ko ito, nag-alinlangan ako. Naisip ko rin na sabihin sa kanila na sinalubong ko ang Panginoon at tinanggap ang Makapangyarihang Diyos, pero alam ko na sa sandaling sabihin ko ito, uusigin at hahadlangan ako ng mga pastor at ng iba pang mga katrabaho. Nagpabalik-balik ako sa pakikipaglaban sa sarili ko. Alam kong sa malao’t madali ay aalis na ako sa relihiyon, pero hindi ko alam kung paano ihahatid sa kanila ang pagbibitiw ko. Madalas akong nagdarasal at naghahanap sa Diyos tungkol dito.

Isang araw, nabasa ko ang isa pang sipi ng mga salita ng Makapangyarihang Diyos: “Hinahanap ng Diyos ang mga taong nag-aasam na Siya’y magpakita. Hinahanap Niya sila na may-kakayahang makinig sa Kanyang mga salita, mga hindi nakalimot sa Kanyang atas, at naghahandog ng kanilang puso at katawan sa Kanya. Hinahanap Niya ang mga kasingmapagpasakop ng mga bata sa Kanyang harapan, at hindi Siya kakalabanin. Kung ilalaan mo ang iyong sarili sa Diyos, hindi nahahadlangan ng anumang kapangyarihan o puwersa, titingnan ka ng Diyos nang may pabor at ipagkakaloob sa iyo ang Kanyang mga pagpapala. Kung ikaw ay may mataas na katayuan, may marangal na reputasyon, may saganang kaalaman, nagmamay-ari ng napakaraming ari-arian, at suportado ng maraming tao, subalit hindi ka napipigilan ng mga bagay na ito na lumapit sa Diyos upang tanggapin ang Kanyang pagtawag at ang Kanyang atas, at gawin kung ano ang hinihingi ng Diyos sa iyo, ang lahat ng iyong ginagawa ay magiging pinakamakabuluhan sa lupa at pinakamakatarungan na gawain ng sangkatauhan. Kung tatanggihan mo ang tawag ng Diyos para sa kapakanan ng katayuan at sarili mong mga mithiin, lahat ng iyong gagawin ay susumpain at kamumuhian pa ng Diyos” (Ang Salita, Vol. I. Ang Pagpapakita at Gawain ng Diyos. Apendise 2: Ang Diyos ang Namumuno sa Kapalaran ng Buong Sangkatauhan). Mula sa salita ng Diyos, naunawaan ko na ilang beses akong nag-alinlangan tungkol sa pag-alis sa simbahan dahil hindi ko kayang bitawan ang posisyon ko bilang elder. Dahil sa katayuan ko, tinitingala at iginagalang ako ng mga kapatid. Iba ang pakikitungo nila sa akin, at lagi nila akong iniisip kapag may mga bagay na maaari kong mapakinabangan. Nag-alala ako na mawawala ang lahat ng ito kapag umalis ako sa simbahan. Hinangad ko ang katayuan at ninasa ang mga pakinabang nito. Hindi ito ang tamang landas, at hindi ito kinalulugdan ng Diyos. Malinaw kong alam na kailangan kong palayain ang sarili ko mula sa mga gapos ng katayuan. Kung hindi ko babaguhin ang mga bagay, tatahakin ko ang landas ng paglaban sa Diyos. Hindi ito ang resulta na gusto ko. Hindi ko na pwedeng asamin ang mataas na pagtingin ng mga kapatid. Hindi mahalaga kung mataas ba ang tingin ng iba sa akin. Ang mahalaga ay kung makukuha ko ba ang pagsang-ayon ng Diyos. Kailangan kong maging tapat sa Diyos, hindi sa katayuan. Nang malaman ko ito, mas tumindi ang determinasyon ko na umalis sa simbahan.

Isang araw ng Linggo, nagpunta ako sa simbahan gaya ng dati, at pagkatapos ng service, sinabi ko sa lahat na titigil na ako sa trabaho ko bilang isang elder. Nagulat ang lahat nang marinig nila ito, at sinubukan nilang lahat na kumbinsihin akong manatili. Pagkatapos nun, tinawagan ako ng ilang pastor, sinasabi na ang pagiging isang elder ay isang kasunduan sa Diyos na hindi masisira. Naisip ko, “Nagbalik na ang Panginoon, nagpahayag ng maraming katotohanan, at gumawa ng bagong gawain. Kailangan ko pa bang tuparin ang kasunduang ito at hindi salubungin ang Panginoon?” Naalala ko kung paanong buong taong naglilingkod sa Diyos sa templo ang mga punong saserdote, eskriba, at Pariseo, ngunit nang pumarito ang Panginoong Jesus para gumawa, kinondena nila at nilabanan ang Panginoon, at ipinako Siya sa krus. Ito ba ay katapatan sa Diyos? Hindi talaga sila tapat sa Diyos. Sa katunayan ay nilabanan nila Siya. Ngayon ang Panginoong Jesus ay nagbalik, at nagpahayag ng mga bagong salita. Kung tinupad ko itong tinatawag na kasunduan at nanatili sa simbahan, at hindi nakisabay sa kasalukuyang mga salita at gawain ng Diyos, hindi ako tapat sa Diyos! Naisip ko kung paanong sinabi ng Panginoong Jesus na: “Dinirinig ng Aking mga tupa ang Aking tinig, at sila’y Aking nakikilala, at sila’y nagsisisunod sa Akin” (Juan 10:27). Ang mga tupa ng Diyos ay dapat makinig sa mga salita ng Diyos at sumunod sa Kanya nang walang pag-aalinlangan. Kaya naman, paano man ako hikayatin ng mga pastor, hindi ako nagpatinag. Lubos akong nagpapasalamat sa Diyos sa pag-akay sa akin palabas ng relihiyon, sa pagpapahintulot sa aking kumain at uminom ng Kanyang mga kasalukuyang salita, at pagkakaloob sa akin ng gawain ng Banal na Espiritu, na nagtulot sa akin na maranasan ang ginhawa na hindi ko pa kailanman nararanasan. Sa pagkawala ng katayuan ko bilang elder, hindi na ako nagsasalita ng matamlay at walang kabuluhang mga salita at doktrina mula sa pulpito. Sa halip, tumutuon ako sa pagsasangkap sa sarili ko ng salita ng Makapangyarihang Diyos, at araw-araw akong nakakadama ng lubos na kasiyahan at ang puso ko ay napupuno ng kagalakan.

Hindi nagtagal, kumalat ang balita na umalis na ako sa simbahan. Pagkalipas ng dalawang buwan, nag-post ng video ang isang sister mula sa Ang Iglesia ng Makapangyarihang Diyos sa isang grupo online, kaya sinimulang ikandado ng mga pastor ang simbahan. Naglabas pa sila ng mensahe na nagsasabing dahil may umalis sa simbahan, kailangang gumawa ng pag-iingat laban sa Kidlat ng Silanganan ang simbahan. Sumama ang loob ko nang marinig ko ang balitang ito, at nalungkot ako para sa mga pastor. Mas nakasiguro ako kaysa dati na karamihan sa mga pastor sa mundo ng relihiyon ay ayaw sa katotohanan. Likas silang tutol at napopoot sa katotohanan. Akala nila alam nila ang Bibliya at kilala nila ang Diyos, pero ang totoo ay sila ang mga bulag na umaakay sa kapwa bulag tungo sa hukay. Marami pa rin sa mga tupa ng Diyos ang gumagala sa labas at hindi sinasalubong ang pagbabalik ng Panginoon. Kailangan kong ipangaral sa kanila ang ebanghelyo ng kaharian, tuparin ang mga responsibilidad ko, at suklian ang pagmamahal ng Diyos, kaya sinimulan kong ipangaral ang ebanghelyo ng Diyos sa mga huling araw. Nakakita ako ng ilang taong tunay na nananalig sa Diyos na sunod-sunod na bumabalik sa Kanya, na lubos na nagpapasaya at nagpapasabik sa akin. Pakiramdam ko rin ay puno at makabuluhan ang bawat araw. Nagpapasalamat ako sa Diyos sa pag-akay sa akin palabas ng relihiyon at pagtulot sa aking sundan ang mga yapak Niya. Dahil dito, pakiramdam ko ay tunay akong pinagpala.


10. Dapat Kang Maging Matapat Upang Maligtas

Ni Ariella, France

Noong Agosto 2021, pumunta ako sa isang iglesia para diligan ang mga baguhan. Pagkaraan ng ilang panahon, nalaman ko na may isang baguhan na medyo mayabang ang disposisyon, madalas igiit ang sarili niyang mga ideya, at hindi makasundo sa trabaho ang kanyang mga kapatid. Nang payuhan siya ng iba tungkol sa kanyang problema, hindi lang siya tumangging makinig, nakipagtalo rin siya tungkol sa tama at mali, at hinusgahan sila at kinondena habang nakatalikod sila, na naging sanhi para madama nila na pinipigilan niya sila at ginagambala ang gawain ng iglesia. Ayon sa prinsipyo, dapat siyang palitan. Gayunpaman, mayroon akong ilang ipinag-aalala, dahil batid ko na dapat ko siyang bahaginan tungkol sa isyung ito, pero hindi pa ako naging isang lider o manggagawa dati, hindi pa ako nakapagbahagi kaninuman tungkol sa paksang ito, at hindi ko alam kung paano ko iyon dapat gawin. Pero ayaw kong tanungin ang superbisor, sa takot na kapag nalaman niya na hindi ko kayang asikasuhin kahit ang problemang ito, iisipin niyang wala akong kakayahan, at malinaw niyang makikita ang pagkukulang ko, at hindi na ako pahahalagahan o lilinangin pa. Naisip ko rin na totoong French ang baguhang ito, at na hindi ako masyadong mahusay magsalita ng French. Kung hindi ko malinaw na ipinahayag ang sarili ko, magiging negatibo at manghihina ang baguhan at aatras siya sa kanyang pananampalataya, at magiging kasalanan ko ito. Paulit-ulit ko itong pinag-isipan, at ipinasa ko ang usapin sa lider ng iglesia na si Brother Claude para asikasuhin ito. Nakahanap pa ako ng marangal na pakinggang katwiran, na pagsasanay ito para kay Claude, para matuto siya kung paano lumutas ng mga problema nang mag-isa. Pero kalaunan, dahil hindi niya malinaw na ipinaliwanag ang mga bagay-bagay nang magbahagi siya, naging negatibo ang baguhan at nagkaroon ng mga di-pagkakaunawaan, at umatras ito at tumigil sa paniniwala. Dahil dito, labis na nalungkot si Claude. Sinabi niya na napakatanga niya para magbahagi. Alam ko na responsibilidad ko ang problemang ito, pero hindi ko hinimay nang tapat ang problema ko sa kanya. Kalmado akong nagbahagi sa kanya at sinuri ko ang kanyang mga kamalian. Hindi lang hindi ko ibinunyag ang tunay kong sitwasyon, hinayaan ko rin siyang magkamali sa paniniwala na napakagaling kong lumutas ng mga problema.

Makalipas ang ilang araw sa isang pagtitipon, pinuna ng lider namin ang kalagayan ko sa kanyang pagbabahagi. Sinabi niya na isang manggagawang tagapagdilig ang gumanap sa kanyang mga tungkulin nang hindi umaako ng responsibilidad. Nang maharap siya sa problema ay hindi siya mismo ang lumutas niyon, kundi ipinasa niya ang paggawa niyon sa isang baguhang lider, kaya hindi nalutas nang maayos ang mga problema at umatras ang isang baguhan. Nang marinig ko na tahasang tinukoy ng lider ang problema ko, hiyang-hiya ako, at nadama ko na labis akong napahiya. Naroon ang mga superbisor at manggagawang tagapagdilig mula sa ilang iglesia. Ano na lang ang iisipin sa akin ng lahat ng nakarinig niyon? Tiyak na iniisip nila na hindi ako dapat pagkatiwalaan. Nang matapos ang kanyang pagbabahagi, hinayaan niyang makapagsalita ang lahat. Naisip ko, “Napakadiretso ng pagsasalita ng lider dito, at tungkol sa akin iyon. Kung hindi ako magbabahagi ngayon, hindi ba magmumukhang ayaw kong tumanggap ng pagpupungos? Siguradong napakasama ng magiging impresyon ng lider.” Para maipanumbalik ang aking imahe, ako muna ang nagbahagi, at sinabi ko nang may bahagyang paghikbi, “Labis akong nagsisisi na hinayaan kong mangyari ang ganito. Nakikita ko na ngayon na napaka-iresponsable kong tao.” Matapos ipakita ang kaalaman ko sa sarili, sinimulan kong ipaliwanag ang sarili ko, na sinasabing, “Dati ay nagsikap na akong alamin ang sitwasyon ng baguhan at nagbahagi ako sa kanya tungkol sa salita ng Diyos, at nagsumikap akong tulungan at suportahan siya. Pero dahil hindi kami magkaintindihan, pagdating sa pagtatanggal sa kanya, ipinasa ko kay Claude ang pag-aasikaso rito. Hindi ko isinaalang-alang ang mga kahihinatnan nito, na naging dahilan para umurong ang baguhan.” Pagkatapos ng usapan, pinadalhan ako ng mensahe ng isang sister at prangkahang sinabing, “Masyadong malambing ang tono ng pananalita mo, medyo tantiyado. Hindi iyon komportableng pakinggan, na para bang sinasabi mo sa mga tao na alam mo nang mali ka, at hindi ka nila dapat pagsabihan palagi.” Nang mabasa ko ang mensahe, nag-init agad ang mukha ko at nakadama ako talaga ng kahihiyan. Masyadong nakakahiya, na parang inilalantad ng isang tao ang panlilinlang ko. Pagkatapos niyon, isinapuso ko na palagi ang mga salita ng sister. Naisip ko, prangkahan niyang ipinaalam ang mga problema ko, at tiyak na layunin iyon ng Diyos. Dapat akong magnilay-nilay na mabuti at magsikap na mas maunawaan ang sarili ko. Habang nagninilay-nilay, natanto ko na sa tuwing pinupungusan ako, kusa ko palaging inamin ang mga problema ko at pagkatapos ay ipinahayag ko ang mga totoong paghihirap ko sa malungkot at may hinanakit na tono para makuha ko ang simpatiya at pag-unawa ng iba, para maawa sa akin ang lahat at maunawaan ako at hindi na ako panagutin. Kasabay nito ay gusto ko ring maramdaman ng iba na kaya kong tumanggap ng pagpupungos, at magkaroon sila ng magandang impresyon sa akin. Noon ko lang natanto na puno ng panlilinlang ang mga salita ko. Kasunod niyon, nagtuon ako sa isyu habang kumakain at umiinom ng salita ng Diyos.

Isang araw, naalala ko ang pag-uusap ng Diyos at ni Satanas sa Bibliya: “At sinabi ni Jehova kay Satanas, ‘Saan ka nanggaling?’ Nang magkagayo’y sumagot si Satanas kay Jehova, at nagsabi, ‘Sa pagpaparoo’t parito sa lupa, at sa pagmamanhik manaog doon’” (Job 1:7). Nailantad at nasuri ng Diyos ang paraan ng pagsasalita ni Satanas: “Mayroong partikular na katangian ang mga salita ni Satanas: Ang sinasabi ni Satanas ay iiwanan kang napapakamot sa iyong ulo at hindi maunawaan ang pinagmumulan ng mga salita nito. Kung minsan, may mga motibo si Satanas at sinasadya ang sinasabi, at kung minsan pinangingibabawan ng kalikasan nito, na ang gayong mga salita ay kusang lumalabas, at namumutawi mismo sa bibig ni Satanas. Hindi gumugugol si Satanas nang mahabang panahon sa pagsasaalang-alang sa gayong mga salita; bagkus, inihahayag ang mga ito nang hindi pinag-iisipan. Nang tanungin ng Diyos kung saan ito nanggaling, sumagot si Satanas gamit ang ilang hindi malinaw na salita. Makakaramdam ka ng sobrang pagkalito na hindi mo kailanman malalaman nang eksakto kung saan nagmula si Satanas. Mayroon ba sa inyo na nangungusap ng tulad nito? Anong uri ng paraan ng pagsasalita ang ganito? (Ito ay hindi maliwanag at hindi nagbibigay ng isang tiyak na sagot.) Anong uri ng mga salita ang dapat nating gamitin upang ilarawan ang ganitong paraan ng pananalita? Ito ay nakapagliligaw at nakapanlilihis. Ipagpalagay na ayaw ipaalam sa iba ng isang tao kung ano ang ginawa niya kahapon. Tinatanong mo siya: ‘Nakita kita kahapon. Saan ang punta mo?’ Hindi niya sinabi sa iyo nang diretso kung saan siya nagpunta. Bagkus ay sinabi niya: ‘Maraming nangyari kahapon. Nakakapagod!’ Sinagot ba niya ang tanong mo? Oo sinagot niya, ngunit hindi iyon ang sagot na nais mo. Ito ang ‘pagkadalubhasa’ sa panlilinlang na nasa pananalita ng tao. Hindi mo kailanman matutuklasan kung ano ang ibig niyang sabihin o maiintindihan ang pinagmulan o intensyon sa likod ng kanyang mga salita. Hindi mo alam kung ano ang kanyang sinusubukang iwasan sapagkat may sarili siyang kuwento sa puso niya—ito ay panlilinlang. Mayroon ba sa inyo na madalas ding magsalita sa ganitong paraan? (Oo.) Ano kung gayon ang inyong layunin? Kung minsan ba ay upang protektahan ang inyong sariling mga kapakanan, minsan upang panatilihin ang inyong pagpapahalaga sa sarili, katayuan, at imahe, upang protektahan ang mga lihim ng inyong pribadong buhay? Anuman ang layon, hindi ito maihihiwalay sa inyong mga pakinabang at may kinalaman sa inyong mga kapakanan. Hindi ba ito ang kalikasan ng tao? Ang lahat ng may gayong kalikasan ay may malapit na ugnayan kay Satanas, kung hindi nama’y pamilya nito. Maaari natin itong sabihin na ganito nga, hindi ba? Sa pangkalahatan, ang ganitong pagpapamalas ay kamuhi-muhi at kasuklam-suklam” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi IV). Dati-rati, nang mabasa ko na sinabi ng Diyos na si Satanas ay nagsasalita sa isang nakapagliligaw at nakapanlilihis na paraan, pakiramdam ko palagi ay na ang mga taong kayang gumamit ng mga panlolokong ito ay pawang mga tuso at mautak. Ngunit nang mabasa ko ang salita ng Diyos ay natuklasan ko na ganito rin ang pag-uugaling ipinakita ko. Nang ilantad ako ng lider sa harap ng aking mga kapatid, sa tingin ay tinanggap ko iyon at inamin ko na hindi naging responsable ang kilos ko. Ang totoo, hindi ko talaga iyon tinanggap, at pakiramdam ko ay naging masama ang pagtrato sa akin. Nadama ko na matagal ko nang hindi nagagawa ang tungkuling ito, kaya maaaring patawarin ang mga problemang ito. Bakit niya ako deretsahang inilantad sa pagtitipon, nang hindi ako binigyan ng kahit kaunting kahihiyan? Pagkatapos niyon, siguradong inisip ng lahat na hindi ako mapagkakatiwalaan at iresponsable ako. Para maipanumbalik ang aking imahe, para isipin ng mga kapatid na kaya kong tumanggap ng pagpupungos, kusa kong inamin ang pagkakamali ko, at nagsalita ako sa malambing na tono na may sadyang paghikbi, dahil gusto kong sabihin sa mga tao na alam ko nang mali ako, na nakokonsiyensya at lungkot na lungkot ako noon, at na hindi na nila ako dapat sisihin; na kaya kong itama ang aking mga pagkakamali at tanggapin ang katotohanan. Sa tingin, mukhang kilala ko ang aking sarili, pero ang totoo ay ginamit ko ang pamamaraang ito para manahimik ang mga tao at pigilan silang patuloy na pag-usapan ang aking mga problema o panagutin ako. Ito ang tunay kong intensyon. Nang pagnilayan ko ito, saka ko lang natanto na madaya ako at tuso na katulad ni Satanas. Ang aking mga salita ay puno ng mga pakana na ilihis at lituhin ang mga tao. Ang iresponsableng paraan na ginawa ko ang aking tungkulin ay nagsanhi ng mga problema at tinawag ako ng lider. Hindi lang ako hindi nagsisi, kundi nagkunwari pa ako sa harap ng mga kapatid na may kaalaman ako sa sarili, para isipin nila na kaya kong tanggapin ang katotohanan. Tuso at mapanlinlang talaga ako! Ang hayagang pagsasalita at pagkilala sa sarili ay dapat maging mga pagpapamalas ng pagsasagawa ng katotohanan, pero ang aking prangkahang pagtatapat ay may mga panlilinlang, para bigyang-katwiran ang sarili ko na umiwas sa responsibilidad. Napakadaya ko talaga!

Pagkatapos niyon, nakita ko ang isa pang sipi ng salita ng Diyos na naghahayag sa masamang disposisyon ng mga tao. Sabi ng Diyos: “Ang panlilinlang ay kadalasang nakikita sa panlabas: May isang taong nagpapaligoy-ligoy o gumagamit ng mabulaklak na pananalita, at walang nakakabasa ng kanyang iniisip. Iyon ay panlilinlang. Ano ang pangunahing katangian ng kabuktutan? Ito ay na sadyang masarap sa pandinig ang kanyang mga salita, at ang lahat ng bagay ay parang tama sa panlabas. Mukhang walang anumang problema, at mukhang maayos ang mga bagay sa bawat anggulo. Kapag may ginagawa siya, hindi mo siya makikitang gumagamit ng anumang partikular na diskarte, at sa panlabas, walang anumang tanda ng mga kahinaan o kapintasan, pero naisasakatuparan niya ang kanyang mithiin. Ginagawa niya ang mga bagay sa isang masyadong malihim na paraan. Ganito inililihis ng mga anticristo ang mga tao. Ang ganitong mga tao at bagay ang pinakamahirap kilatisin. May ilang tao na madalas na nagsasabi ng mga tamang bagay, gumagamit ng mga magagandang palusot, at gumagamit ng mga partikular na doktrina, kasabihan, o kilos na umaayon sa pagkagiliw ng tao upang manlinlang ng mga tao. Nagkukunwari silang gumagawa ng isang bagay habang gumagawa ng iba pa upang maisakatuparan ang kanilang lihim na layunin. Ito ay kabuktutan, pero itinuturing ng karamihan ng mga tao ang mga pag-uugaling ito bilang mapanlinlang. Ang mga tao ay mayroong medyo limitadong pang-unawa at paghimay sa kabuktutan. Ang totoo, mas mahirap kilatisin ang kabuktutan kaysa sa panlilinlang dahil mas palihim ito, at mas sopistikado ang mga paraan at kilos nito. Kung ang isang tao ay may isang mapanlinlang na disposisyon, kadalasan, nahahalata ng iba ang kanyang panlilinlang sa loob ng dalawa o tatlong araw ng pakikisalamuha sa kanya, o nakikita nila ang pagbubunyag ng kanyang mapanlinlang na disposisyon sa kanyang mga kilos at salita. Gayunpaman, ipagpalagay nating buktot ang taong iyon: Hindi ito isang bagay na makikilatis sa loob lang ng ilang araw, dahil kung walang anumang mahalagang pangyayari o espesyal na sitwasyong magaganap sa isang maikling panahon, hindi madaling makakilatis ng anumang bagay mula lang sa pakikinig sa kanyang magsalita. Palaging tama ang mga sinasabi at ginagawa niya, at naglalahad siya ng sunud-sunod na tamang doktrina. Pagkalipas ng ilang araw ng pakikisalamuha sa kanya, puwede mong isipin na ang taong ito ay medyo magaling, nagagawang tumalikod sa mga bagay-bagay at gumugol ng kanyang sarili, may espirituwal na pang-unawa, may mapagmahal-sa-Diyos na puso, at parehong may konsensiya at katwiran sa paraan ng kanyang pagkilos. Pero pagkatapos niyang mangasiwa ng ilang usapin, makikita mong ang kanyang pananalita at mga kilos ay nahahaluan ng napakaraming bagay, ng napakaraming mala-diyablong layunin. Napapagtanto mong ang taong ito ay hindi matapat kundi mapanlinlang—isang buktot na bagay. Madalas siyang gumagamit ng mga tamang salita at magagandang parirala na naaayon sa katotohanan at nagtataglay ng pagkagiliw ng tao upang makisalamuha sa mga tao. Sa isang banda, itinatatag niya ang kanyang sarili, at sa isa pa, inililihis niya ang iba, nagkakamit ng katanyagan at katayuan sa mga tao. Ang ganoong mga indibidwal ay labis na mapanlihis, at sa sandaling magkamit sila ng kapangyarihan at katayuan, kaya na nilang manlihis at maminsala ng maraming tao. Lubhang mapanganib ang mga taong may mga buktot na disposisyon” (Ang Salita, Vol. IV. Paglalantad sa mga Anticristo. Ikalimang Aytem: Nililihis, Inaakit, Tinatakot, at Kinokontrol Nila ang mga Tao). Ibinubunyag ng salita ng Diyos na ang pangunahing katangian ng mga taong may masasamang disposisyon ay na malihim sila sa mga salita at gawa. Para itago sa iba ang kanilang mga intensyon, lagi silang gumagamit ng mga tamang salita, at ng mga pamamaraan na alinsunod sa damdamin ng tao at tila naaayon sa katotohanan para makamtan ang kanilang lihim na motibo. Pinag-isipan ko ang mga bagay na nagawa ko; parehong panlilinlang iyon: Hindi ko kayang asikasuhin ang mga problema ng baguhan, kaya para maitago ang tunay kong tayog sa superbisor ko, ipinasa ko ang isyu sa baguhang lider. Nakahanap pa nga ako ng isang parang marangal na dahilan: Pagsasanay ito para kay Claude, para turuan siya kung paano lutasing mag-isa ang mga problema. Sa huli, hindi niya ito nagawa nang maayos, at binahaginan ko siya at ibinuod ang kanyang mga pagkakamali. Hindi lang ako nabigong ilantad ang tunay kong pagkatao, nagpakita rin ako ng magandang imahe sa harap niya para mapaniwala siya na magaling ako sa pagharap sa mga isyung ito. Nang ilantad ako ng lider ko, para maipanumbalik ang aking imahe sa puso ng lahat, inamin ko ang aking mga pagkakamali para tumigil sa pagsasalita ang iba pang mga tao, at humihikbi pa nga ako habang nagsasalita para kaawaan at unawain ako ng lahat at isipin nila na kaya kong tanggapin ang katotohanan, kilala ko ang aking sarili, at nagsisisi ako. Sa gayong paraan, hindi na nila ako papanagutin. Matapos pagnilayan ang aking mga salita at gawa ayon sa mga salita ng Diyos, nakita ko na napakasama ko talaga. Gumamit ako ng mga salitang tila naaayon sa pagkasensitibo ng mga tao at sa katotohanan para pagtakpan ang sarili kong kasuklam-suklam na mga motibo, at sa gayon ay ilihis at lituhin ang mga tao. Talagang isa akong taong masama, mapanlinlang at tuso. Dati-rati, kapag nakabasa ako ng mga salita ng Diyos na nagbubunyag sa masamang disposisyon ng mga tao, hindi ko ikinumpara ang sarili ko roon, iniisip na hindi ako ganoong tao. Nang mabunyag ako ng mga katunayan, at matapos kong higit na suriin ang aking sarili batay sa mga salita ng Diyos, sa huli ay nagkaroon ako ng kaunting kaalaman tungkol sa aking masamang disposisyon.

Sa patuloy na pagninilay ay natanto ko na naipakita ko ang aking masamang disposisyon sa maraming aspeto. Naalala ko, kamakailan, hiniling sa akin ng superbisor na ipasa ang isang trabaho kay Sister Marina at hayaan siyang pumalit sa akin. Nang marinig ko ang pagsasaayos na ito, nadismaya ako. Mahigit dalawang taon nang mag-isa akong responsable sa gawaing ito, at inisip ko na walang sinumang makakapalit sa akin sa tungkuling ito. Hindi ko inakala na ibibigay ito sa iba. Gusto kong tanungin talaga ang superbisor kung puwede kong ipagpatuloy ang pamamahala sa gawaing ito, pero natakot ako na baka isipin ng superbisor na masyado akong ambisyosa at hindi makatwiran, kaya hindi ako kumibo. Sa tingin, sumunod ako, pero nang ipasa ko ang trabaho, ginamit ko ang presensya ng superbisor at ni Marina para sadyang banggitin ang ilang mahahalagang detalye sa gawaing ito. Gusto kong makita nila na ang karanasang naipon ko at ang mga prinsipyong natutuhan ko sa pagganap sa tungkuling ito ay hindi maaaring matutuhan sa loob lang ng ilang araw o linggo, para baka sakaling hayaan ako ng superbisor na patuloy na gumanap sa tungkuling ito. Tulad ng inaasahan, matapos ang pagpapasa, tinanong ako ng superbisor kung puwede kong turuan pa nang kaunti si Marina. Tuwang-tuwa ako nang marinig ko ito. Kahit hindi ko nagawang patuloy na maging responsable sa gawain, natupad ang sarili kong pakay sa mga sinabi ko. Pagkatapos niyon, tuwing may mga problema at paghihirap si Marina sa tungkulin niya, lumalapit siya sa akin, para suriin at husgahan ko ang mga bagay-bagay, at hilingan din akong repasuhin ang bawat gawain. Sa ganitong paraan, lihim kong naibalik ang kapangyarihan sa sarili kong mga kamay. Sa detalyadong paggunita sa aking pag-uugali sa panahong iyon, malinaw na ayaw kong palitan ako ng iba, pero para hindi isipin ng superbisor na mayabang ako at hindi makatwiran, ginamit ko ang pagkakataong ipasa ang trabaho para ipagyabang ang aking mga kwalipikasyon, at nakuha ko ang pagsang-ayon ng superbisor. Sa ganitong paraan, tagumpay kong napanatili ang paghawak sa kapangyarihang ito, at “mautak” kong itinago ang sarili kong mga intensyon. Nang lalo kong pinagnilayan ang pag-uugali ko, lalo akong natakot. Hindi ako talaga nangahas na maniwala na ganitong klaseng tao ako.

Sa isang pagtitipon, nabasa ko ang dalawang sipi ng mga salita ng Diyos na nagbubunyag sa masasamang disposisyon ng mga anticristo na nagbigay sa akin ng kaunti pang kaalaman sa sarili ko. Sabi ng Makapangyarihang Diyos: “May isang halatang katangian ang kabuktutan ng mga anticristo, at ibabahagi Ko sa inyo ang sekreto sa pagkilatis dito: Ito ay na kapwa sa kanilang pananalita at sa kilos, hindi mo maarok ang kaibuturan nila o makilatis ang puso nila. Kapag kinakausap ka nila, umiikot ang mga mata nila, at hindi mo malaman kung anong klaseng pakana ang binabalak nila. Minsan, pinaparamdam nila sa iyo na tapat o talagang sinsero sila, pero hindi ito totoo—hindi mo sila kailanman makikilatis. May partikular kang nararamdaman sa puso mo, nararamdaman mo na may natatago silang intensiyon sa mga isipan nila, isang di-maarok na kalaliman, na sila ay mapanlinlang” (Ang Salita, Vol. IV. Paglalantad sa mga Anticristo. Ikapitong Aytem: Sila ay Buktot, Traydor, at Mapanlinlang (Ikalawang Bahagi)). “Dito, ang ibig sabihin ng ‘tuso’ ay mapanira at mapanlinlang, at tinutukoy nito ang di-normal na pag-uugali. Ang pagiging di-normal na ito ay tumutukoy sa pagiging tagong-tago at hindi maintindihan ng normal na tao, na hindi nakikita kung ano ang iniisip o ginagawa ng mga ganitong tao. Sa madaling salita, ang mga pamamaraan, motibo, at panimulang punto ng mga pagkilos ng ganitong tipo ng tao ay partikular na mahirap maarok, at minsan mapagpanggap at palihim din ang pag-uugali nila. Sa madaling salita, may isang termino na makakapaglarawan ng aktuwal na pagpapamalas at kalagayan ng pagiging tuso ng isang tao, iyon ay ang ‘kawalan ng kalinawan,’ dahil dito, ang mga ito ay nagiging mahirap maarok at hindi maunawaan ng iba. Ang mga pagkilos ng mga anticristo ay may ganitong kalikasan—ibig sabihin, kapag napagtanto mo at nadama mo na hindi direkta ang mga layunin nila sa paggawa ng isang bagay, lubhang nakakatakot ito para sa iyo, pero sa maikling panahon o sa kung anong dahilan, hindi mo pa rin mahalata ang mga motibo at layunin nila, at walang kamalayan mo lang na nadarama na tuso ang mga kilos nila. Bakit ka nagkakaroon ng ganitong uri ng pakiramdam sa kanila? Sa isang banda, ito ay dahil walang sinumang kayang makadama ng sinasabi o ginagawa nila. Isa pa ay palagi silang paliguy-ligoy magsalita, inililihis ka nila, sa kalaunan ay hindi ka na sigurado kung alin ba sa mga pahayag nila ang totoo at alin ang di-totoo, at kung ano ba talaga ang ibig sabihin ng mga salita nila. Kapag nagsisinungaling sila, iniisip mong ito ang katotohanan; hindi mo alam kung aling pahayag ang totoo o di-totoo, at palagi mong nararamdaman na nilinlang at dinaya ka. Bakit umuusbong ang ganitong pakiramdam? Ito ay dahil ang mga ganitong tao ay hindi kailanman kumikilos nang malinaw; hindi mo malinaw na makikita kung ano ang ginagawa nila o kung ano ang pinagkakaabalahan nila, kaya hindi mo maiiwasang pagdudahan sila. Sa huli, nakikita mo na ang disposisyon nila ay mapanlinlang, mapanira, at buktot din” (Ang Salita, Vol. IV. Paglalantad sa mga Anticristo. Ikaanim na Aytem). Inihayag ng mga salita ng Diyos ang napakasasamang disposisyon ng mga anticristo. Palaging may lihim na motibo sa likod ng sinasabi at ginagawa nila, kaya imposible silang maarok. Para makamit ang sarili nilang mga layon, madalas gumamit ang mga anticristo ng mga ilusyon at tusong pamamaraan para linlangin at ilihis ang mga tao. Niloloko nila ang iba para walang sinumang makaalam kung alin sa mga salita nila ang tama o mali. Ang pag-uugali ko ay tuso na katulad ng isang anticristo; lahat ng sinabi at ginawa ko ay palaging may personal na mga motibo. Nang magkaroon ako ng problema sa pagganap sa aking tungkulin, nag-isip ako nang husto para makakita ng mga paraan na maiwasan iyon, at para hindi rin mailantad ang tunay kong tayog sa superbisor ko. Nang ilantad ng lider ko ang mga problema sa aking tungkulin, ang inisip ko ay kung paano ipararamdam sa mga tao na isa akong taong tumanggap sa katotohanan, at kung paano iwasan ang aking responsibilidad. Nang gustuhin kong agawin ang kapangyarihan at manatili sa aking posisyon, tinantiya ko kung paano hindi mabubunyag ang aking mga ambisyon, at kung paano matitiyak na hahayaan ako ng superbisor na patuloy na makialam sa gawain at mapasaakin ang huling salita. Hindi ko inisip kailanman na may mga lihim na motibo sa likod ng aking mga salita at gawa! Para maprotektahan ang aking reputasyon at posisyon, ang inisip ko lang ay kung paano pagtatakpan ang sarili ko at linlangin ang iba. Lalo na sa harap ng aking lider at superbisor, pinag-isipan kong mabuti ang bawat salitang sinabi ko, kung aling mga salita ko ang parehong makakamit ang aking layunin at epektibong maitatago ang tunay kong iniisip. Isa itong anticristong disposisyon! Nang pagnilayan ko ito, medyo natakot ako. Hinihingi ng Diyos sa atin na maging matatapat na tao at sabihin kung ano talaga ang iniisip natin, at maging tapat tungkol sa katiwaliang ibinubunyag natin, kung ano ang hindi natin nauunawaan at kung ano ang hindi natin kayang gawin. Pero ang inisip ko palagi ay kung paano magpanggap, kung paano ako titingalain ng mga tao, at kung paano mapanatili ang aking imahe. Lahat ng ginawa ko ay tantiyado, palihim at tuso, at ang tanging ibinunyag ko ay ang mapanlinlang at masamang disposisyon ni Satanas. Nang matanto ko ito, nagsimulang magdaan ang mga tagpo sa aking alaala. Naalala ko ang kabataan ko—itinuro sa akin ng aking ina na “Ang mabibilis na kabayo ay hindi nangangailangan ng latigo, ang malalakas na tambol ay hindi nangangailangan ng mabibigat na maso,” kaya palagi akong nagsikap na maging isang “mabilis na kabayo” at “malakas na tambol,” at isang masunurin at mabait na bata. Kung may ginawa akong mali, inaamin ko kaagad iyon nang hindi na ako pinapaalalahanan. Babahagya akong pinagalitan o dinisiplina ng mga magulang ko habang lumalaki ako, kaya pakiramdam ko ay maiiwasan ko ang maraming pagdurusa kung magiging mulat ako sa sarili at aaminin ko ang mga pagkakamali ko. Halimbawa, kung bumagsak ako sa isang pagsusulit, para hindi ako sisihin o pagalitan ng mga magulang ko, bago pa sila makapagsalita, umiiyak na ako, at nagkukunwaring miserable. Hindi makatiis ang mga magulang ko kapag umiiyak ako. Takot sila na hindi ko na kayanin pa ang dagdag na pamimilit, kaya hindi na nila ako sinisisi. Sa halip, inaalo nila ako. Kaya natakasan ko ang pagsaway ng mga magulang ko, at nanatiling buo ang paggalang ko sa sarili. Pagkatapos maniwala sa Diyos, ganito pa rin ako. Kapag nabigo akong gampanan nang maayos ang tungkulin ko at kailangan kong akuhin ang responsibilidad, nagkukunwari akong miserable at ipinagtatanggol ko ang sarili ko para pagtakpan ang walang-ingat at iresponsableng pag-uugali ko para hindi ako pungusan ng sinuman. Ang pamumuhay ayon sa mga satanikong pilosopiya ng mga makamundong pakikitungo ay ginawa talaga akong mas tuso at mapanlinlang. Mahusay ako talaga sa pag-akma sa sitwasyon, gamit ang maraming tusong panloloko, at ako ang naging imahe mismo ni Satanas. Ang pinaka-nakakatakot na bagay ay na ang mga panloloko at pandaraya ay parang normal na sa akin. Kung hindi ako binalaan at inilantad ng aking sister, hindi sana ako nagkaroon ng kahit kaunting kamalayan o nakaramdam man lang ng anumang kahihiyan. Naisip ko ang salita ng Diyos: “Inililigtas ng Diyos ang matatapat na tao, at ang mga gusto Niya para sa Kanyang kaharian ay matatapat na tao. Kung may kakayahan kang magsinungaling at mandaya, isa kang mapanlinlang, buktot, at mapaminsalang tao; hindi ka matapat na tao. Kung hindi ka matapat na tao, imposibleng iligtas ka ng Diyos, imposible ka ring maligtas” (Ang Salita, Vol. III. Ang mga Diskurso ni Cristo ng mga Huling Araw. Ang Pinakasaligang Pagsasagawa ng Pagiging Isang Taong Tapat). “Kung puno ng mga palusot at mga walang halagang pangangatwiran ang mga salita mo, sinasabi Kong isa kang taong ayaw isagawa ang katotohanan. Kung marami kang sekretong atubili kang ibahagi, kung ayaw na ayaw mong ilantad ang mga lihim mo—ang mga paghihirap mo—sa harap ng iba upang hanapin ang daan ng liwanag, sinasabi Kong isa kang taong hindi madaling matatamo ang kaligtasan, at hindi madaling makakaahon mula sa kadiliman” (Ang Salita, Vol. I. Ang Pagpapakita at Gawain ng Diyos. Tatlong Paalaala). Mula sa salita ng Diyos, makikita natin na kinamumuhian at kinasusuklaman ng Diyos ang mga taong mapanlinlang. Ang mga taong mapanlinlang ay may napakaraming madilim na aspeto sa puso nila. Ang kanilang mga salita at kilos ay laging nandaraya at nanlilihis sa mga tao, at hindi nila kailanman isinasagawa ang salita ng Diyos. Kahit ilang taon pa silang naniniwala sa Diyos, hindi nagbabago ang kanilang mga tiwaling disposisyon, at hinding-hindi sila magkakamit ng kaligtasan. Nang maintindihan ko ito, nadama kong talagang nanganganib ako. Nagdasal ako sa Diyos para sabihin na nais kong magsisi, at hiniling ko sa Diyos na gabayan at tulungan akong gumawa ng tunay na pagbabago.

Isang araw, nabasa ko sa salita ng Diyos: “Maging matapat ka; manalangin ka sa Diyos na alisin ang panlilinlang sa puso mo. Dalisayin mo ang iyong sarili sa pamamagitan ng panalangin sa lahat ng oras, maantig ka ng Espiritu ng Diyos sa pamamagitan ng panalangin, at unti-unting magbabago ang iyong disposisyon” (Ang Salita, Vol. I. Ang Pagpapakita at Gawain ng Diyos. Tungkol sa Pagsasagawa ng Panalangin). “Dapat mong hanapin ang katotohanan upang malutas ang anumang problemang lumilitaw, anuman iyon, at huwag magbalatkayo o magkunwari para sa iba sa anumang paraan. Ang iyong mga kamalian, iyong mga kakulangan, iyong mga kasalanan, iyong mga tiwaling disposisyon—maging ganap na bukas tungkol sa lahat ng ito, at magbahagi tungkol sa lahat ng ito. Huwag mong itago ang mga ito. Ang pagkatutong buksan ang iyong sarili ang unang hakbang tungo sa buhay pagpasok, at ito ang unang sagabal, na siyang pinakamahirap daigin. Kapag nalampasan mo na ito, madali nang pumasok sa katotohanan. Ano ang ipinahihiwatig ng paggawa sa hakbang na ito? Nangangahulugan ito na binubuksan mo ang puso mo at ipinapakita ang lahat ng nasa loob mo, mabuti o masama, positibo o negatibo; inilalantad ang iyong sarili para makita ng iba at ng Diyos; walang itinatago sa Diyos, walang pinagtatakpan, walang ikinukubling anuman, walang panlilinlang at panloloko, at bukas at tapat din maging sa ibang mga tao. Sa ganitong paraan, nabubuhay ka sa liwanag, at hindi ka lamang susuriing mabuti ng Diyos, kundi makikita rin ng ibang mga tao na kumikilos ka nang may prinsipyo at may antas ng kalinawan. Hindi mo kailangang gumamit ng anumang mga pamamaraan para protektahan ang iyong reputasyon, imahe, at katayuan, ni hindi mo kailangang pagtakpan o ikubli ang iyong mga pagkakamali. Hindi mo kailangang makisangkot sa mga walang saysay na pagsisikap na ito. Kung mapapalagpas mo ang mga bagay na ito, labis kang mapapahinga, mamumuhay ka nang hindi napipigilan o walang pasakit, at mamumuhay ka nang lubusan sa liwanag. Ang matutuhan kung paano maging bukas kapag nagbabahagi ay ang unang hakbang sa buhay pagpasok. Susunod, kailangan mong matutong himayin ang iyong mga saloobin at kilos para makita kung alin ang mali at kung alin ang hindi gusto ng Diyos, at kailangan mong baligtarin at ituwid kaagad ang mga iyon. Ano ang layunin ng pagtutuwid sa mga ito? Iyon ay para tanggapin at kilalanin ang katotohanan, habang inaalis ang mga bagay sa loob mo na nabibilang kay Satanas at pinapalitan ang mga ito ng katotohanan. Dati, ginawa mo ang lahat ayon sa iyong mapanlinlang na disposisyon, na sinungaling at bulaan; pakiramdam mo ay wala kang magagawa nang hindi nagsisinungaling. Ngayong nauunawaan mo na ang katotohanan, at kinasusuklaman ang mga paraan ni Satanas sa paggawa ng mga bagay-bagay, hindi ka na kumikilos nang ganoon, kumikilos ka na nang may kaisipan ng katapatan, kadalisayan, at pagpapasakop. Kung wala kang itatago, kung hindi ka magpapanggap, magkukunwari, o magkukubli ng mga bagay-bagay, kung magpapakatotoo ka sa mga kapatid, hindi itatago ang iyong mga kaloob-loobang ideya at saloobin, sa halip ay hahayaang makita ng iba ang tapat mong saloobin, kung magkagayon ay unti-unting mag-uugat sa iyo ang katotohanan, sisibol at mamumunga ito, magbubunga ito ng mga resulta nang paunti-unti. Kung lalong nagiging tapat ang iyong puso, at lalong nakahilig sa Diyos, at kung alam mong protektahan ang mga interes ng sambahayan ng Diyos kapag ginagampanan mo ang iyong tungkulin, at nababagabag ang iyong konsensiya kapag nabibigo kang maprotektahan ang mga interes na ito, ito ang katunayan na nagkaroon ng bisa sa iyo ang katotohanan, at ito ang siyang naging buhay mo” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Umantig sa puso ko ang mga salita ng Diyos. Ang mga hinihingi ng Diyos ay totoong napakasimple. Ang mga iyon ay na tayo ay magsalita at kumilos nang dalisay at tapat, na sa puso natin ay wala tayong panlilinlang, at walang pagkukunwari o panloloko, na mayroon tayong matapat na puso sa Diyos, at na tayo ay tapat sa iba. Kung tayo ay may nagawang mali o nagsinungaling, kailangan nating aminin ito at pagnilayan ang sarili natin, at tanggapin ang katotohanan nang may taos na saloobin. Sa ganitong paraan lang natin unti-unting malulutas ang ating mga satanikong disposisyon. Naisip ko ang ilang kapatid na pinungusan. Bagama’t nahiya sila sa oras na iyon, nagawa nilang tumanggap at magpasakop. Pagkatapos, maaari nilang hanapin ang katotohanan, pagnilayan ang kanilang sarili, at hanapin ang dahilan ng kanilang kabiguan. Pagkaraan ng kaunting panahon mas lalo silang umunlad, naging mas mahusay sa kanilang mga tungkulin, at nagkaroon ng patnubay ng Diyos. Ako naman, para mapanatili ang sarili kong imahe at posisyon, lagi akong gumawa ng mga hakbang para iwasan ang aking mga responsibilidad at para maiwasang mapungusan, at naisip ko sa sarili ko na ginagawa ko ang mga bagay sa matalinong paraan. Ano ang nakuha ko dahil dito? Pagkaraan ng mga taon ng paniniwala sa Diyos, hindi pa nagbago ang aking disposisyon sa buhay. Tuso pa rin ako, mapanlinlang, at masama. Ginawa ko ang aking tungkulin nang hindi inuunawa ang mga prinsipyo, at nang maharap ako sa mga problema ay hindi ko alam kung paano lutasin ang mga iyon. Saka ko lang natanto na sa paulit-ulit na paggamit ng mga panlilinlang para maiwasan ang responsibilidad at maiwasang mapungusan, tinanggihan ko talaga ang pagliligtas ng Diyos at nasira ang mga pagkakataon kong matamo ang katotohanan. At sa tuwing gagamit ako ng mga panlilinlang para makaiwas sa responsibilidad, kinailangan kong pag-isipan nang husto kung ano ang sasabihin at ano ang idadahilan. Maaaring malusutan ko itong minsan, pero sa susunod na dumating ang isang banta sa aking reputasyon at imahe, kailangan kong mag-isip ng ibang pamamaraan para linlangin ang mga tao. Ang mamuhay sa ganitong mapanlinlang at hindi tapat na kalagayan araw-araw ay masyadong nakakapagod, kinamumuhian at kinasusuklaman ito ng Diyos, at sa huli, sisirain ko ang mga pagkakataon kong matamo ang katotohanan at maligtas. Katalinuhan ba ito? Ako ay mangmang at hangal. Nang matanto ko ito, sabik kong ninais na lutasin ang anumang mapanlinlang at masasamang disposisyon at maging isang tapat na tao.

Sumagi sa isip ko na hindi pa rin alam ni Claude ang mga kasuklam-suklam kong motibo sa paghiling sa kanya na makipagbahaginan sa baguhan. Kung hindi ako nagtapat sa kanya, hindi lang sana siya hindi magkakaroon ng pagkakilala sa akin, kundi titingalain pa rin niya ako, at mananatili sa negatibong kalagayan at madarama na hindi niya kaya ang gawain. Kaya, nagpunta ako kay Claude, nagtapat sa kanya tungkol sa mga motibo ko sa pagpapadala sa kanya para makipagbahaginan sa baguhan, at sinabi ko sa kanya na may natutunan ako sa bagay na iyon. Sinabi ko rin na ako ang dapat sisihin sa halos lahat para sa pag-urong ng baguhan at na ako ay makasarili at kasuklam-suklam. Para lang protektahan ang sarili kong reputasyon at mga interes, nalinlang ko siya at ipinaako ko sa kanya ang responsibilidad. Tapos ay nagtapat siya sa akin tungkol sa kanyang pagninilay tungkol sa kanyang sarili, kaalaman, at kung ano ang kanyang natamo sa usaping ito. Matapos makipagbahaginan sa kanya, nakaramdam ako ng labis na kaginhawahan. Natanto ko na sa pagsasagawa lang ng katotohanan at pagiging isang matapat na tao natin madama ang kapayapaan ng isipan. Pagkatapos niyon, nag-organisa ng miting ang superbisor ko para pag-usapan ang mga pagkukulang sa gawain namin. Lubhang nabawasan ang pagiging epektibo ko noong buwan na iyon. Gusto kong takasan ang pulong na ito tungkol sa gawain, pero alam na alam ko na susuriin ng Diyos ang aking bawat salita at gawa para makita kung paano ako umasal—para makita kung babalikan ko pa ba ang dati kong mga panloloko para ipagtanggol ang aking imahe at posisyon, at pagtakpan ang aking mga pagkukulang at problema, o kung haharapin ko ang aking mga problema sa tungkulin ko, magsasalita ako nang hayagan, at magiging matapat na tao. Sinabi ko sa sarili ko na isagawa ang katotohanan, kahit na masira nito ang aking imahe. Kaya, ipinagtapat ko kung paano ako nagpadalos-dalos lang at nanloko sa aking gawain sa panahong iyon, at sinabing ibubuod ko ang aking mga problema at pagkakamali, itatama ang saloobin ko sa aking tungkulin, at magsusumikap akong maging mas epektibo. Matapos ang pagbabahaginang ito, nakaramdam ako ng labis na kaginhawahan, at nagkaroon ako ng kagustuhan at motibasyon na gampanan nang maayos ang tungkulin ko. Nang matapos ako, hindi ako hinamak ng aking mga kapatid. Sa halip, tinalakay nila sa akin ang ilang paraan ng pagsasagawa para sa pagganap sa aming mga tungkulin. Labis akong nakinabang mula sa kanilang pagbabahagi, at natutunan ko rin ang iba pang mga paraan para baguhin ang aking mga pagkakamali. Pagkatapos niyon, kapag ginagawa ko ang aking mga tungkulin ay isinasagawa ko ang mga paraang ito, at unti-unti akong naging mas epektibo sa gawain ko. Labis ang pasasalamat ko sa Diyos.

Sa pamamagitan ng karanasang ito, tunay kong naramdaman na anuman ang nagagawa nating mga pagkakamali o katiwaliang ibinubunyag sa ating mga tungkulin, hangga’t kaya nating harapin ang mga bagay-bagay nang mahinahon, buksan ang ating puso, at hanapin ang katotohanan, hindi lang walang hahamak sa atin, mapagninilayan din natin ang ating sarili at magagampanan nang mas mabuti ang ating mga tungkulin. Naramdaman ko rin na ang mga nagsasagawa ng katotohanan at mga tapat na tao ang may pagkatao at dignidad, at sila lang ang tunay na nakakaramdam ng ginhawa at paglaya.


11. Dapat ba Tayong Mamuhay Ayon sa Tradisyunal na Kabutihan?

Ni Edwige, France

Noong nasa elementarya ako, may teksto na nag-iwan ng malalim na impresyon sa akin—ang kuwento ng pagbibigay ni Kong Rong ng mga peras. Ibinigay ni Kong Rong ang pinakamalalaking peras sa kanyang mga nakatatanda at nakababatang kapatid, habang kinuha niya ang pinakamaliit, na umani ng papuri ng kanyang ama. Ang kuwento niya ay nakatala sa Three Character Classic. Noong panahong iyon, talagang hinangaan ko ang mabuti niyang pag-uugali, at sinabi ko sa sarili ko na dapat maging ganoon din akong bata. Kaya, mula pagkabata, kapag mayroon akong anumang bagay na talagang masarap o nakatutuwa, kahit na gustung-gusto ko ito para sa sarili ko, ginagaya ko si Kong Rong at ibinibigay ito sa aking mga nakatatanda at nakababatang kapatid na babae, at hindi kailanman nakikipag-away para dito. Dahil dito, gustung-gusto ako ng mga kapatid ko, at lalo pa akong pinupuri ng mga nakatatanda sa akin, at sinasabi sa ibang mga bata na matuto sa akin. Dahil dito, naisip ko na ito ang uri ng pagkatao at karakter na dapat taglayin ng mga tao. Pagkatapos manalig sa Diyos, ganito ko rin nakasundo ang aking mga kapatid. Sa aking tungkulin at buhay, hindi ako kailanman nakipag-away para sa mga bagay-bagay. Sa lahat ng bagay, palagi kong inuuna ang iba. Kaya naman, maayos ang pagtanggap sa akin ng mga kapatid, at sinabi ng lahat na madali akong pakisamahan, hindi makasarili, at maalalahanin sa iba. Ipinagmamalaki ko talaga ang aking sarili sa pag-uugaling ito, at palagi kong iniisip na mabuti ang sarili kong pagkatao. Kalaunan, pagkatapos maibunyag ng ilang katunayan, nagkamit ako sa wakas ng kaunting pagkaunawa sa aking maling pananaw.

Noong Enero ng 2022, dahil sa mga pangangailangan ng gawain ng ebanghelyo, kinailangang maghanap ng maraming bagong manggagawa ng ebanghelyo at pagdidilig, kaya kinailangan kong patuloy na maghanap ng mga tagapagdilig na angkop linangin. Minsan, kapag nakakikita ako ng mga kapatid na angkop sa pagdidilig, nauunahan na ako sa kanila ng mga manggagawa sa ebanghelyo. Hindi ko talaga ito ikinatutuwa, pero nahihiya akong sabihin, dahil inakala ko na iisipin ng lahat na makasarili ako at nakikipagpaligsahan. Kaya, nakaisip ako ng isang pamamaraan. Sinadya kong magpadala ng mensahe sa diyakono ng pagdidilig, sinasabi sa kanya na ang mga taong angkop sa pagdidilig ay kinukuha ng mga manggagawa ng ebanghelyo. Dahil dito nagkaroon ng masamang palagay ang diyakono ng pagdidilig laban sa mga manggagawa sa ebanghelyo at naging imposible ang maayos na pagtutulungan sa pagitan nila. Nang malaman ito ng isang nakatataas na lider, mahigpit niya akong pinungusan at inilantad ako sa pagsasabi ng mga bagay para maghasik ng hidwaan at sa paggambala sa gawain ng iglesia. Nalungkot ako nang mapungusan, pero hindi ko pinagnilayan o kinilala ang sarili ko sa anumang paraan.

Kalaunan, isang araw, nabalitaan ko na ang isang kapatid na nagngangalang Lyse ay may mahusay na kakayahan at pang-unawa, kaya angkop na angkop siya para sa gawain ng pagdidilig. Pinuntahan ko ang lider ng iglesia para hilingin na ilipat ang kapatid na ito para magdilig ng mga baguhan. Pero dahil agad na nangangailangan ng mga taong mangangaral ng ebanghelyo, ipinadala ng lider ng iglesia si Lyse para gampanan ang tungkuling iyon. Nang mabalitaan ko ito, pakiramdam ko ay masyado akong naagrabyado, at gusto kong kausapin ang lider ng iglesia tungkol dito, pero naisip ko, kung gagawin ko ito, tiyak na iisipin ng mga kapatid na makasarili ako at mahilig makipag-away para sa bagay-bagay. Sabi ko sa sarili ko, “Hindi, hindi ko ito gagawin. Sa ganoong paraan, magmumukha akong may magandang kalooban at mabait.” Kaya, pinigilan ko ang aking sama ng loob, paimbabaw kong sinabi na masaya ako para kay Lyse, at na ang gawain ng pagdidilig at gawain ng ebanghelyo ay kapwa gawain ng iglesia. Hindi nagtagal, narinig kong sinabi ng lider ng iglesia, “May mahusay na kakayahan si Brother Jerome at dalisay na pagkaunawa.” Gusto kong pumunta ang kapatid na ito para magdilig ng mga baguhan, pero sa hindi inaasahan, sinabi ng lider ng iglesia na ipinadala na niya si Brother Jerome para maging manggagawa ng ebanghelyo. Hindi ko na ito matanggap. Nung huling beses, hiniling niyang mangaral ng ebanghelyo si Lyse. Bakit niya itinalaga rin si Jerome sa gawain ng ebanghelyo? Kailangan namin ng mga tao na gagawa ng gawain ng pagdidilig. Kaya, sinabi ko sa lider ng iglesia ang tungkol sa sitwasyon. Pagkatapos makinig sa akin, sinabi niya, “Dahil mas kailangan siya sa gawain ng pagdidilig, ipauubaya ko na sa iyo si Jerome.” Pero napagtanto ko na dahil ipinadala na siya ng lider ng iglesia para gumawa ng gawain ng ebanghelyo, kung magpupumilit akong kunin siya, baka sabihin ng mga manggagawa ng ebanghelyo na makasarili ako at pinipilit kong kunin ang magagaling na tao. Kaya, nagpasya akong hayaan na lang siyang mangaral ng ebanghelyo. Maipakikita nito na mayroon akong mabuting pagkatao, na hindi ako makasarili, at kaya kong isaalang-alang ang iba. Sa grupo, nagmensahe ako na magiging isang mabuting manggagawa ng ebanghelyo si Jerome at nagpadala ng maraming masasaya at nagdiriwang na emoji. Sa totoo lang, pagpapanggap ang lahat ng iyon. Masama ang loob ko at puno ako ng reklamo. Paano naisip ng lider na ang gawain ng ebanghelyo lang ang nangangailangan ng mabubuting tauhan? Hindi niya nakita ang mga aktuwal na paghihirap namin. Habang mas iniisip ko ito, mas lalo kong nararamdamang naagrabyado ako.

Makalipas ang ilang araw, may isa pang nangyari—hiniling sa amin ng lider na mag-ulat tungkol sa mga nilinang na tauhan kamakailan. Nakita ko na ang mga manggagawa ng ebanghelyo ay naglilinang ng mas maraming tao kaysa sa aming mga manggagawa ng pagdidilig, at hindi ko na ito matiis. Agad na napuno ng kawalang-kasiyahan at hinaing ang isipan ko. Hindi ko akalain na napakarami nilang nililinang na tao. Hinayaan ko pa nga sila na kunin sina Lyse at Jerome. Masyadong hindi patas iyon! Ngayon, mas marami nang manggagawa ng ebanghelyo kaysa sa mga manggagawa ng pagdidilig. Nang maisip ko ang napakalaking bilang ng mga baguhan sa hinaharap, at kung gaano kakaunti ang mga tauhan ng pagdidilig na mayroon kami, nakaramdam ako ng labis na kagipitan, pati na rin ng prehuwisyo laban sa lider ko. Parang gawain ng ebanghelyo lang ang iniisip niya, at na walang nag-iisip sa gawain ng pagdidilig. Habang mas iniisip ko iyon, mas lalo akong nalungkot, at hindi ko napigilang umiyak. Habang pinapanood ang diyakono ng ebanghelyo at lider ng iglesia na masiglang nag-uusap tungkol sa mga baguhan sa grupo, pakiramdam ko ay isa akong tagalabas. Sobra akong nadismaya na ginusto ko pa ngang umalis sa grupo. Sa tanghali nung araw na iyon, napakamiserable ko na hindi ako makakain. Nakahiga ako sa kama nang mag-isa at humihikbi; pakiramdam ko, kapag nagpatuloy ako nang ganito, tiyak na magkakasakit ako. Nang makita ng isang kapatid ang aking kalagayan, sinabi niya na hindi ako direktang nagsalita at nagkunwari ako para isipin ng iba na mapagbigay ako at tingalain nila ako. Pagkatapos ng paalala ng kapatid ko, sa wakas ay sinimulan kong pagnilayan ang sarili ko. Sa salita ng Diyos, binasa ko ang mga siping ito: “Alam ba ninyo kung ano talaga ang isang Pariseo? Mayroon bang mga Pariseo sa paligid ninyo? Bakit tinatawag na ‘mga Pariseo’ ang mga taong ito? Paano inilalarawan ang mga Pariseo? Sila ay mga taong ipokrito, ganap na huwad, at nagpapanggap sa lahat ng kanilang ginagawa. Anong pagpapanggap ang ginagawa nila? Nagkukunwari silang mabuti, mabait, at positibo. Ganito ba sila talaga? Hinding-hindi. Dahil mga ipokrito sila, lahat ng nakikita at nalalantad sa kanila ay huwad; lahat ito’y pagkukunwari—hindi ito ang kanilang tunay na mukha. Saan nakatago ang tunay nilang mukha? Nakatago ito sa kaibuturan ng kanilang puso, hindi makikita ng iba kahit kailan. Ang lahat ng nakikita ay isang palabas, lahat ng ito ay hindi totoo, ngunit maaari lamang nilang maloko ang mga tao; hindi nila maloloko ang Diyos. … Para sa iba, ang mga ganoong tao ay tila napakataimtim at mapagpakumbaba, pero hindi talaga ito totoo; tila mapagparaya, matiisin, at mapagmahal sila, pero pagkukunwari talaga ito; sinasabi nilang mahal nila ang Diyos, ngunit ang totoo ay palabas lamang ito. Iniisip ng iba na ang mga ganoong tao ay banal, pero huwad talaga ito. Saan matatagpuan ang isang taong tunay na banal? Ang kabanalan ng tao ay pawang huwad. Palabas lang ang lahat, isang pagpapanggap. Sa tingin, mukha siyang matapat sa Diyos, ngunit ang totoo ay gumagawa lamang siya para makita ng iba. Kapag walang nakatingin, hindi siya matapat ni katiting, at lahat ng ginagawa niya ay hindi pinag-isipan. Sa panlabas, ginugugol niya ang kanyang sarili para sa Diyos at tinalikuran na niya ang kanyang pamilya at propesyon. Pero ano ang ginagawa niya nang palihim? Nagsasagawa siya ng sarili niyang gawain at nagpapatakbo ng sarili niyang operasyon sa iglesia, kumikita mula sa iglesia at palihim na nagnanakaw ng mga handog sa pagkukunwaring gumagawa para sa Diyos…. Ang mga taong ito ang makabagong-panahong mga mapagpaimbabaw na Pariseo” (Ang Salita, Vol. III. Ang mga Diskurso ni Cristo ng mga Huling Araw. Anim na Pahiwatig ng Paglago sa Buhay). “Kung ang hinahangad mo ay ang katotohanan, at ang isinasagawa mo ay ang katotohanan, at ang batayan ng iyong mga pananalita at kilos ay ang mga salita ng Diyos, ang mga katotohanang prinsipyo, at kung makikinabang at magkakamit ang iba mula sa iyo, hindi ba’t pareho kayong makikinabang doon? Kung sa pamumuhay na napipigilan ng pag-iisip sa tradisyunal na kultura, nagpapanggap ka habang gayon din ang ginagawa ng iba, at nagpapakita ka ng magagandang pag-uugali habang yumuyukod sila at tumatango, bawat isa ay nagpapanggap sa isa pa, walang sinuman sa inyo ang mabuti. Buong araw kayong yumuyukod at tumatango at nagpapakitaan ng magagandang pag-uugali, nang walang sinasabing katotohanan, mabubuting pag-uugali lamang ang kinakatawan sa buhay gaya ng itinataguyod ng tradisyunal na kultura. Bagama’t nakasanayan na ang gayong pag-uugali kung titingnan, puro pagpapaimbabaw iyon, pag-uugaling nanlalansi at nanlilihis sa iba, pag-uugaling nililinlang at nilalansi ang mga tao, nang walang taos-pusong salitang maririnig. Kung makikipagkaibigan ka sa gayong tao, malamang na malilinlang at malalansi ka sa huli. Walang makakamit na anumang magpapasigla sa iyo mula sa kanyang mabuting pag-uugali. Ang maituturo lang nito sa iyo ay kasinungalingan at panlalansi: Nilalansi mo sila, nilalansi ka nila. Ang madarama mo sa huli ay matinding pagkainsulto ng iyong integridad at dignidad, na kakailanganin mo na lang tiisin. Kakailanganin mo pa ring ipresenta ang iyong sarili nang may paggalang, sa may pinag-aralan at matinong paraan, nang hindi nakikipagtalo sa iba o humihingi ng sobra-sobra sa kanila. Kakailanganin mo pa ring magpasensya at magparaya, nagkukunwaring kalmado at mapagbigay nang may maningning na ngiti. Gaano karaming taon ng pagsisikap ang kailangan para makamtan ang gayong kondisyon! Kung pipilitin mo ang sarili mo na mamuhay nang ganito sa harap ng iba, hindi ka ba mapapagod sa buhay mo? Ang magkunwaring napakalaki ng iyong pagmamahal, kahit alam na alam mo namang wala ka noon—hindi madali ang gayong pagpapaimbabaw! Lalo mong madarama ang kapaguran ng pag-asal sa ganitong paraan bilang isang tao; mas gugustuhin mo pang maisilang bilang isang baka o kabayo, isang baboy o aso sa susunod mong buhay kaysa bilang isang tao. Magiging masyado silang huwad at masama para sa iyo” (Ang Salita, Vol. VI. Ukol sa Paghahangad sa Katotohanan I. Ang Kahulugan ng Paghahangad sa Katotohanan 3). Ibinubunyag ng Diyos na ang mga tao ay namumuhay sa pagpapaimbabaw batay sa mga ideya ng tradisyunal na kultura, na nagdudulot lang ng pasakit, depresyon, at pagsasarili. Labis itong nakaaantig, dahil napahamak ako nang husto ng mga ideyang ito. Lalo na nang mabasa ko ang: “Ang magkunwaring napakalaki ng iyong pagmamahal, kahit alam na alam mo namang wala ka noon—hindi madali ang gayong pagpapaimbabaw!” Sobra akong napahiya—inilarawan ako ng mga salitang ito. Malinaw na hindi gaanong mapagbigay, pero nagpanggap ako na mapagbigay, at hindi ko isinasaalang-alang ang gawain ng iglesia, pero nagkunwari pa rin akong isinasaalang-alang ko iyon. Nang hilingin kina Lyse at Jerome na ipangaral ang ebanghelyo, halatang nag-aatubili talaga ako, pero pinilit kong ngumiti, at nagpadala pa nga ng mensahe na nagsasabing masaya ako na ipinangangaral nila ang ebanghelyo. Naging napakahuwad at mapagkunwari ako! Inihahayag ng salita ng Diyos na ang mga Pariseo ay mga mapagpaimbabaw na palaging nagpapanggap. Sa panlabas, may mabuti silang pagkatao, at mapagparaya at mapagpasensya, mapagpakumbaba, at maka-Diyos. Ang totoo, ginagamit nila ang mga pamamaraang ito para ilihis at siluin ang mga tao, para protektahan ang kanilang katayuan at mga posisyon. Ang diwa nila ay pagkamuhi sa katotohanan at sa Diyos, kaya naman kinondena sila ng Panginoong Jesus bilang mga ahas at nagpahayag ng kapahamakan sa kanila. Habang pinagninilayan ko ang mga bagay na ito, natakot ako. Ang aking mga pagpapanggap ay katulad mismo nang sa mga Pariseo. Sa ilang pagtatalaga ng mga tauhan, ipinakita ko na hindi ako nakikipag-away sa iba, at gusto kong kasangkapanin ito para sa magandang pagtingin ng iba. Sinabi ko na dapat kong unahin ang mga interes ng iglesia sa lahat ng bagay, pero ang talagang isinasaalang-alang ko ay ang sarili kong imahe. Nag-alala ako na sasabihin ng mga manggagawa ng ebanghelyo na makasarili ako, may masamang pagkatao, at hindi isinasaalang-alang ang gawain ng iglesia, kaya kinailangan kong pigilan ang sarili ko. Bagaman sa panlabas ay mukha akong may mapagbigay at may mabuting kalooban, nakaramdam ako ng matinding sakit at labis na sama ng loob, at nagkaroon pa nga ako ng prehuwisyo laban sa lider ng iglesia at diyakono ng ebanghelyo. Pero itinago ko ang mga saloobing ito kung saan hindi nila makita, para isipin ng mga kapatid ko na may mabuti akong pagkatao at kaya kong itaguyod ang gawain ng iglesia. Pinagnilayan ko ang aking mga layunin at kung ano ang ibinunyag ko, at nasuklam ako sa aking pag-uugali. Nilihis at inakit ko ang mga tao gamit ang aking panlabas na mabubuting gawa at bumuo ako ng sarili kong imahe—ang lahat ng sinabi at ginawa ko ay kasuklam-suklam at kamuhi-muhi sa Diyos.

Kalaunan, ilang beses akong nakinig sa pagbabahagi ng Diyos na sumusuri sa tradisyonal na kultura at kabutihan, at nagsimula akong pagnilayan ang sarili ko at ang uri ng tradisyonal na mga ideyang pangkultura na kumokontrol sa akin para mamuhay ako nang napakapaimbabaw at napakahirap. Nabasa ko ang ilang salita ng Diyos: “May isang kuwento sa tradisyunal na kultura tungkol sa pagpapaubaya ni Kong Rong sa mas malalaking peras. Ano sa palagay ninyo: Hindi ba mabuting tao ang sinumang hindi kayang maging katulad ni Kong Rong? Dati-rati ay iniisip ng mga tao na sinumang kayang maging katulad ni Kong Rong ay marangal ang karakter at matibay ang integridad, isinasakripisyo ang sarili niyang mga interes alang-alang sa iba—isang mabuting tao. Isa bang huwaran si Kong Rong ng makasaysayang kuwentong ito na tinularan ng lahat ng tao? May partikular na puwang ba ang taong ito sa puso ng mga tao? (Oo.) Hindi ang kanyang pangalan, kundi ang kanyang mga kaisipan at gawi, kanyang moralidad at pag-uugali, ang may puwang sa puso ng mga tao. Hinahangaan ng mga tao ang gayong mga gawi at sinasang-ayunan ang mga iyon, at sa loob nila ay hinahangaan nila ang wastong asal ni Kong Rong” (Ang Salita, Vol. VI. Ukol sa Paghahangad sa Katotohanan I. Ang Kahulugan ng Paghahangad sa Katotohanan 10). “Ang impluwensiya ng tradisyonal na kultura sa mga intelektuwal ay napakalalim. Bukod sa tinatanggap nila ang tradisyonal na kultura, tinatanggap din nila sa kanilang puso ang maraming ideya at pananaw na mula sa tradisyonal na kultura at itinuturing na mga positibong bagay ang mga ito, kahit hanggang sa puntong itinuturing nila ang ilang sikat na kasabihan bilang mga salawikain, at sa paggawa nito, sila ay nasasadlak sa maling landas ng buhay. Ang tradisyonal na kultura ay kinakatawan ng doktrinang Confucianista. Ang doktrinang Confucianista ay mayroong kabuuang hanay ng mga ideolohikang teorya, pangunahin nitong isinusulong ang tradisyonal na kulturang moral, at ito ay iginagalang ng mga naghaharing uri ng mga dinastiya sa buong kasaysayan, na nagbigay-galang kina Confucius at Mencius bilang mga santo. Isinusulong ng doktrinang Confucianista na ang isang tao ay dapat magtaguyod sa mga prinsipyo ng kabutihan, katuwiran, kagandahang-asal, karunungan, at pagiging mapagkakatiwalaan, matuto muna na maging kalmado, mahinahon at mapagpasensiya sa tuwing nangyayari ang mga bagay-bagay, maging kalmado at pag-usapan ang mga bagay-bagay, huwag makipag-away o makipag-agawan sa mga bagay-bagay, at matutong maging magalang na nagpapaunlak, at magkamit ng respeto mula sa lahat—ito ay kagandahang-asal. Inilalagay ng mga intelektuwal na ito ang kanilang sarili sa mas mataas na posisyon kaysa sa mga karaniwang tao, at sa mga mata nila, ang lahat ng tao ay mga pakay ng kanilang pagtitiis at pagpaparaya. Ang mga ‘mga epekto’ ng kaalaman ay napakaganda! Ang mga taong ito ay lubos na nahahawig sa mga huwad na maginoo, hindi ba? Ang mga taong nakakakuha ng napakaraming kaalaman ay nagiging mga huwad na ginoo. Kung ilalarawan sa isang parirala ang grupong ito ng mga pinong-kumilos na iskolar, ito ay tatawaging pinong kagandahan ng pagiging iskolar. … Nagpapakadalubhasa sila sa pag-aaral at paggaya sa pinong tikas na ipinapakita ng mga maginoo. Sa anong tono at paraan sila nakikipag-usap at nakikipagtalakayan? Ang mga ekspresyon sa kanilang mukha ay napakabanayad, at nagsasalita sila nang magalang at may pagtitimpi. Ipinapahayag lang nila ang kanilang sariling mga pananaw at kahit na alam nila na mali ang mga pananaw ng iba, wala silang anumang sinasabi. Walang nananakit ng damdamin ng sinuman, at ang mga salita nila ay napakabanayad, na parang binalot sa bulak para hindi makasakit o makairita kaninuman, na nakakapagdulot sa isang tao na makaramdam ng pagkasuklam, pagkabalisa, o pagkagalit sa pakikinig pa lang sa mga ito. Ang totoo ay walang malinaw na pananaw ang sinuman, at walang nagpapaunlak kaninuman. Ang mga ganitong uri ng tao ay napakahusay magpanggap. Kapag nahaharap sa kahit na pinakamaliit na bagay, magpapanggap sila at pagtatakpan ang kanilang sarili, at wala sa kanila ang magbibigay ng malinaw na paliwanag. Sa harap ng mga ordinaryong tao, anong klaseng tindig ang nais nilang ipakita, at anong uri ng imahe ang nais nilang ipalabas? Ibig sabihin, para ipakita sa ordinaryong tao na sila ay mga disenteng maginoo. Ang mga maginoo ay mas angat kaysa sa iba at iginagalang sila ng mga tao. Iniisip ng mga tao na mayroon silang mas malalim na kabatiran kaysa sa mga karaniwang tao, at na mayroon silang mas mainam na pagkaunawa sa mga bagay-bagay kumpara sa mga karaniwang tao, kaya, kumokonsulta sa kanila ang lahat sa tuwing may isyu ang mga ito. Ito mismo ang kalalabasan na nais ng mga intelektuwal na ito, lahat sila ay umaasam na igalang sila bilang mga santo” (Ang Salita, Vol. IV. Paglalantad sa mga Anticristo. Ikasiyam na Aytem (Unang Bahagi)). Tumpak na inilarawan ng salita ng Diyos ang problema ko. Bakit ko tiningnan bilang mga positibong bagay na dapat tularan ang mga paimbabaw na mabubuting gawa na ito? Ito ay dahil naimpluwensyahan ako ng tradisyonal na ideyang pangkultura ng pagbibigay ni Kong Rong ng mas malalaking peras. Namuhay ako ayon sa ideyang ito mula pa noong bata ako. Para isipin ng mga tao na isa akong mabuting bata, ibinigay ko sa mga kapatid ko ang marami sa mga paborito kong laruan at meryenda. Nang lumaki ako, nagpakita rin ako ng pagiging mapagbigay sa lahat ng bagay. Bagaman ginawa ko ito nang may pag-aatubili, naisip ko na tanging ang ganitong tao ang nagtataglay ng mabuting pagkatao at nakauunawa ng tamang asal, at na ito ang tanging paraan para makuha ko ang paghanga at paggalang ng iba, kaya mabigat sa loob akong nagtiis. Pagkatapos kong manalig sa Diyos, isinagawa ko pa rin ang tradisyunal na ideyang ito bilang katotohanan. Sa usapin ng pagtatalaga sa dalawang tauhan na ito, nagtiis na lang ako. Malinaw na may kakulangan ng mga tauhan sa pagdidilig, pero nagkunwari akong hindi makasarili at hinayaan ang dalawang taong angkop sa pagdidilig na mangaral ng ebanghelyo. Pinagmukha ako nitong napakarangal at mapagbigay, pero sa totoo lang, sa sobrang negatibo ko ay ilang beses akong umiyak nang patago dahil sa kakulangan ng tauhan. Nagkimkim ako ng masamang palagay laban sa lider ng iglesia, at sa huli, naantala ang gawain ng pagdidilig. Ano ang silbi ng “pagbibigay” nang ganoon? Alang-alang sa aking magandang imahe, umasta akong marangal katulad ni Kong Rong, at binalewala ko kung maaantala nito ang gawain ng iglesia. Isa akong tunay na mapagpaimbabaw. Kung talagang inalala ko ang gawain ng iglesia, sinuri ko sana ang pangangailangan namin sa mga tauhan batay sa aktuwal na mga pangangailangan ng gawain ng pagdidilig, pero para protektahan ang imahe ko, hindi ko talagang sinunod ang mga prinsipyo. Kahit nang maapektuhan ang gawain ng pagdidilig dahil sa kakulangan ng mga tauhan, ipinilit ko pa ring “mapagbigay” na ipaubaya ang mga tao. Nakuha ko ang papuri ng iba kapalit ng pagkaantala ng gawain ng pagdidilig. Hindi kataka-takang sinabi ng Diyos na ang gayong mga tao ay mapagpaimbabaw. Napagtanto kong naging huwad talaga ang pag-uugali ko.

Kalaunan, nabasa ko ang ilang salita ng Diyos na nakaantig sa akin. Sabi ng Makapangyarihang Diyos: “Kailangan ay malinaw ninyong malaman na ang anumang uri ng kasabihan tungkol sa wastong asal ay hindi ang katotohanan, lalo nang hindi ito maaaring humalili sa katotohanan. Ni hindi mga positibong bagay ang mga ito. Kaya ano ba mismo ang mga iyon? Masasabi nang may katiyakan na ang mga kasabihang ito tungkol sa wastong asal ay mga heretikong maling paniniwala na ginagamit ni Satanas para ilihis ang mga tao. Hindi ang mga ito ang katotohanang realidad na dapat taglayin ng mga tao, ni hindi ito mga positibong bagay na dapat isabuhay ng normal na pagkatao. Ang mga kasabihang ito tungkol sa wastong asal ay binubuo ng mga panghuhuwad, pagkukunwari, palsipikasyon, at panlalansi—ito ay mga huwad na pag-uugali, at hindi talaga nagmumula sa konsensiya at katwiran ng tao o sa kanyang normal na pag-iisip. Samakatuwid, lahat ng kasabihan ng tradisyonal na kultura hinggil sa wastong asal ay mga kalokohan at kakatwang erehiya at maling paniniwala. Sa iilang pagbabahaging ito, ang mga kasabihang ipinapanukala ni Satanas tungkol sa wastong asal ay nakondena na mula sa araw na ito, nang buong-buo, hanggang kamatayan. Kung ni hindi positibo ang mga bagay na ito, paano ito natatanggap ng mga tao? Paano nakakapamuhay ang mga tao ayon sa mga ideya at pananaw na ito? Ito ay dahil ang mga kasabihang ito tungkol sa wastong asal ay nakaayon nang husto sa mga kuru-kuro at imahinasyon ng mga tao. Pumupukaw ang mga ito ng paghanga at pagsang-ayon, kaya tinatanggap ng mga tao sa kanilang puso ang mga kasabihang ito tungkol sa wastong asal, at kahit hindi nila maisagawa ang mga ito, sa kanilang kalooban, tinatanggap at sinasamba nila ang mga ito nang buong kasiyahan. Kaya naman, gumagamit si Satanas ng iba’t ibang kasabihan tungkol sa wastong asal para ilihis ang mga tao, para kontrolin ang puso at pag-uugali nila, sapagkat sa puso nila, sinasamba at pikit-matang pinaniniwalaan ng mga tao ang lahat ng uri ng kasabihan tungkol sa wastong asal, at gusto nilang lahat na gamitin ang mga pahayag na ito para magkunwaring nakadarama sila ng mas higit na dignidad, karangalan, at kabaitan, sa gayon ay nakakamtan nila ang kanilang mithiin na lubos na maigalang at mapuri. Sa madaling salita, hinihingi ng lahat ng iba’t ibang kasabihan tungkol sa wastong asal na kapag may partikular na ginagawa ang mga tao, dapat silang magpakita ng kung anong uri ng pag-uugali o katangian ng tao na saklaw ng wastong asal. Ang mga pag-uugali at katangiang ito ng tao ay tila medyo marangal, at iginagalang, kaya lahat ng tao, sa puso nila, ay labis na hinahangad ang mga ito. Ngunit ang hindi nila naisaalang-alang ay na ang mga kasabihang ito tungkol sa wastong asal ay hindi talaga mga prinsipyo ng pag-asal na dapat sundin ng isang normal na tao; sa halip, ang mga ito ay iba-ibang mapagpaimbabaw na mga pag-uugali na maaaring ipakita ng isang tao. Ito ay mga paglihis sa mga pamantayan ng konsensiya at katwiran, mga paglayo mula sa kagustuhan ng normal na pagkatao. Gumagamit si Satanas ng mga hindi totoo at pakunwaring kasabihan tungkol sa wastong asal para ilihis ang mga tao, para sambahin nila ito at ang mga mapagpaimbabaw na tinatawag na marurunong, na nagiging sanhi para ituring ng mga tao ang normal na pagkatao at ang mga pamantayan para sa pag-asal ng tao bilang ordinaryo, simple, at mababang mga bagay. Kinasusuklaman ng mga tao ang mga bagay na iyon at iniisip na lubos na walang silbi ang mga iyon. Ito ay dahil ang mga kasabihan tungkol sa wastong asal na sinusuportahan ni Satanas ay lubos na kawili-wili sa paningin at lubos na nakaayon sa mga kuru-kuro at imahinasyon ng tao. Gayunman, ang totoo, walang kasabihan tungkol sa wastong asal, kahit anupaman iyon, ang dapat sundin ng mga tao bilang isang prinsipyo sa kanilang pag-asal o sa kanilang mga pakikitungo sa mundo. Pag-isipan ninyo ito—hindi ba ganito nga? Sa diwa, ang mga kasabihan tungkol sa wastong asal ay mga utos lamang na mababaw na mamuhay ang mga tao nang mas may dignidad at marangal na buhay, para sambahin at purihin sila ng iba, sa halip na hamakin sila. Ang diwa ng mga kasabihang ito ay nagpapakitang mga utos lamang ito na magpakita ang mga tao ng mabuting wastong asal sa pamamagitan ng mabuting pag-uugali, sa gayon ay mapagtakpan at mapigilan ang mga ambisyon at matitinding hangarin ng tiwaling sangkatauhan, mapagtakpan ang masama at kasuklam-suklam na kalikasang diwa ng tao, pati na ang mga pagpapamalas ng iba’t ibang tiwaling disposisyon. Ang layon ng mga ito ay pagandahin ang personalidad ng isang tao sa pamamagitan ng paimbabaw na mabuting pag-uugali at mga gawi, para mapaganda ang tingin ng iba sa kanila at ang pagtingin ng mas malawak na mundo sa kanila. Ipinapakita ng mga puntong ito na ang mga kasabihan ukol sa wastong asal ay tungkol sa pagtatakip sa mga panloob na kaisipan, pananaw, mithiin, at layunin ng tao, sa kanilang kasuklam-suklam na mukha, at sa kanilang kalikasang diwa gamit ang paimbabaw na pag-uugali at mga gawi. Matagumpay bang mapagtatakpan ang mga bagay na ito? Hindi ba mas nagiging halata ang mga ito kapag pinagsisikapang pagtakpan ang mga ito? Ngunit walang pakialam si Satanas tungkol diyan. Ang pakay nito ay pagtakpan ang kasuklam-suklam na mukha ng tiwaling sangkatauhan, pagtakpan ang katotohanan ng katiwalian ng tao. Kaya, hinihikayat ni Satanas ang mga tao na gamitin ang mga pagpapamalas sa pag-uugali ng wastong asal para magpanggap, na nangangahulugang gumagamit ito ng mga tuntunin at pag-uugali ng wastong asal para gawing malinis ang buong anyo ng tao, na nagpapaganda sa mga katangian at personalidad ng isang tao upang igalang at purihin siya ng iba. Sa madaling salita, tinutukoy ng mga kasabihang ito tungkol sa wastong asal kung ang isang tao ay marangal o mababa batay sa mga pagpapamalas ng kanyang pag-uugali at mga moral na pamantayan” (Ang Salita, Vol. VI. Ukol sa Paghahangad sa Katotohanan I. Ang Kahulugan ng Paghahangad sa Katotohanan 10). Matapos kong basahin ang mga salita ng Diyos, saka ko lang naunawaan na palagi akong may maling pananaw, ito ay na tinrato ko ang kabutihan ng tradisyunal na kultura bilang pamantayan para masukat kung mabuti o masama ang pagkatao ng isang tao. Mali kong itinuring na ang kabutihan ay katotohanan, iniisip na ang mga taong may kabutihan ay may mabuting pagkatao. Sa totoo lang, ang kabutihan ay hindi ang prinsipyo ng buhay na dapat sundin ng mga tao. Isa itong pagpapaimbabaw, at sa diwa ito ay isang taktika at pamamaraang ginagamit ni Satanas upang ilihis at gawing tiwali ang mga tao. Ginagamit ni Satanas ang tradisyunal na kultura para itanim ang mga moral na pamantayan na susundin ng mga tao. Sa gayon ay makagagamit sila ng panlabas na mabubuting gawa para magpanggap at itago ang kanilang panloob na katiwalian at kapangitan bilang paraan para makuha ang mataas na pagtingin ng iba—dahil dito, lalong nagiging mapagpaimbabaw at mapanlinlang ang mga tao. Nakita kong naging ganoon din ako. Itinuring ko ang mga kabutihan ng tradisyunal na kultura bilang pamantayan para sa mga kilos ko. Bagaman mukhang hindi ako nakikipagpaligsahan sa iba, at nakakasundo ko sila, ang totoo, pinipilit ko lang ang sarili ko na gumawa ng mabubuti para sabihin ng mga tao na mabait ako, at para mapanatili ang imahe ko sa kanilang puso. Pero sinabi ko na isinasaalang-alang ko ang gawain ng iglesia. Masyado akong mapanlinlang!

Kalaunan, nabasa ko sa salita ng Diyos: “Dapat himayin ng isang taong nakakaunawa sa katotohanan ang iba’t ibang pahayag at hinihingi ng tradisyunal na kultura hinggil sa wastong asal. Dapat mong suriin kung alin sa mga iyon ang pinakapinahahalagahan mo, at laging kinakapitan, na palaging nagiging batayan at pamantayan mo sa paraan mo ng pagtingin sa mga tao at bagay-bagay, at sa paraan mo ng pag-asal at pagkilos. Pagkatapos, dapat mong ikumpara ang mga bagay na iyong kinakapitan sa mga salita at hinihingi ng Diyos, at tingnan kung ang mga aspektong ito ng tradisyunal na kultura ay sumasalungat o tumutunggali ba sa mga katotohanang ipinapahayag ng Diyos. Kung tunay ka ngang makakita ng problema, kailangan mong himayin kaagad kung nasaan mismo, ang mali at kakatwa sa mga aspektong ito ng tradisyonal na kultura. Kapag malinaw na sa iyo ang mga isyung ito, malalaman mo na kung ano ang katotohanan at ano ang maling paniniwala; magkakaroon ka ng landas ng pagsasagawa, at mapipili mo ang landas na dapat mong tahakin. Hanapin ang katotohanan sa ganitong paraan, at magagawa mong itama ang iyong pag-uugali” (Ang Salita, Vol. VI. Ukol sa Paghahangad sa Katotohanan I. Ang Kahulugan ng Paghahangad sa Katotohanan 5). Mula sa salita ng Diyos, naunawaan ko na kung ayaw mong mamuhay ayon sa mga tradisyonal na ideyang ito, kailangan mo munang kilalanin at suriin ang mga bagay na ito, ilantad kung ano ang mga mali at kakatwa tungkol dito, kung paano nito nilalabag ang katotohanan, at kung ano ang mga kahihinatnan na idudulot ng pamumuhay ayon sa mga ito. Kapag malinaw mo nang nakita ang mga bagay na ito, saka mo lang mabibitawan ang mga ito at matatanggap ang katotohanan. Nagsimula akong mapaisip: Ang “pagbibigay” ba sa pagbibigay ni Kong Rong ng mas malalaking peras ay umaayon sa mga katotohanang prinsipyo? Ang “pagbibigay” bang ito ay isa sa mga hinihingi ng Diyos para sa normal na pagkatao? Mabubuting tao ba talaga ang mga nagtitiis sa lahat ng bagay? Ang sarili kong pikit-matang pagtitiis ay nagsanhi ng malubhang kakulangan ng tauhan sa gawain ng pagdidilig. Para maipakita ang pagiging mapagbigay at magtiis sa lahat ng bagay, marami akong sinambit na paimbabaw na kasinungalingan. Ang pagiging edukado sa mga tradisyunal na ideyang ito, sa halip na gawin akong isang mabuting tao, ay ginawa akong mapagpaimbabaw at mapanlinlang. Nang natamo ko ang mataas na pagtingin ng iba, hindi ako naging masaya—sa halip ay mas lalo akong nanlumo at naging miserable. Ito ang mga kinahinatnan ng pagsamba sa tradisyonal na kultura. Kung wala ang Diyos para ibunyag ang diwa ng tradisyunal na kultura, magiging bulag sana ako sa buong buhay ko. Hindi ko mapigilang magpasalamat sa Diyos sa pagpapahayag ng katotohanan at paghimay sa mga tradisyonal na ideyang ito, na nagbibigay-daan sa akin para mamulat.

Pagkatapos niyon, naisip ko, “Dahil ang kabutihan ng pagbibigay ni Kong Rong ng mas malalaking peras ay isang panlabas na mabuting pag-uugali lang, at hindi ibig sabihin na mayroon siyang mabuting pagkatao, ano ang tunay na mabuting pagkatao?” Nabasa ko sa salita ng Diyos: “Kailangang may pamantayan para sa pagkakaroon ng mabuting pagkatao. Hindi kasama rito ang pagtahak sa landas ng pagtitimpi, hindi pagkapit sa mga prinsipyo, pagsisikap na huwag makasakit ng sinuman, pagsipsip kahit saan ka magpunta, pagiging matatas at wais sa lahat ng iyong nakakasalamuha, at panghihikayat sa lahat na magsabi nang maganda tungkol sa iyo. Hindi ito ang pamantayan. Ano kung gayon ang pamantayan? Ito ay ang magawang magpasakop sa Diyos at sa katotohanan. Ito ay ang pagharap sa tungkulin at iba’t ibang uri ng tao, pangyayari, at mga bagay nang may mga prinsipyo at pagpapahalaga sa responsabilidad. Ito ay malinaw na nakikita ng lahat; ang lahat ay maliwanag tungkol dito sa kanilang puso. Bukod doon, sinisiyasat ng Diyos ang mga puso ng mga tao at inaalam ang kanilang sitwasyon, bawat isa sa kanila; kahit sino pa sila, walang makakaloko sa Diyos. Palaging ipinagyayabang ng ilang tao na nagtataglay sila ng mabuting pagkatao, na hindi sila kailanman nagsasabi nang masama tungkol sa iba, hindi kailanman pinipinsala ang mga interes ng sinuman, at sinasabi nilang hindi sila kailanman naghangad ng mga pag-aari ng ibang tao. Kapag mayroong pagtatalo sa mga interes, pinipili pa nga nilang dumanas ng kawalan kaysa samantalahin ang iba, at iniisip ng lahat ng iba na mabubuti silang tao. Gayunpaman, kapag ginagampanan ang kanilang mga tungkulin sa sambahayan ng Diyos, tuso at madaya sila, palaging nagbabalak para sa kanilang sarili. Hindi nila kailanman iniisip ang kapakanan ng sambahayan ng Diyos, hindi nila kailanman tinatrato na madalian ang mga bagay na tinatrato ng Diyos na madalian o nag-iisip gaya ng pag-iisip ng Diyos, at hindi nila kailanman kayang isantabi ang sarili nilang mga kapakanan upang magampanan ang kanilang mga tungkulin. Hindi nila kailanman tinalikdan ang sarili nilang mga kapakanan. Kahit na nakikita nilang gumagawa ng kasamaan ang masasamang tao, hindi nila inilalantad ang mga ito; wala silang mga prinsipyo o kung anuman. Anong uri ng pagkatao ito? Hindi ito mabuting pagkatao. Huwag ninyong pansinin ang sinasabi ng gayong mga tao; dapat ninyong tingnan ang kanilang ipinamumuhay, ang kanilang ibinubunyag, at ang kanilang saloobin kapag ginagampanan nila ang kanilang mga tungkulin, pati na ang kanilang kalagayang panloob at ang kanilang minamahal. Kung ang pagmamahal nila sa sarili nilang katanyagan at pakinabang ay nakahihigit sa kanilang katapatan sa Diyos, kung ang pagmamahal nila sa kanilang sariling katanyagan at pakinabang ay nakahihigit sa mga interes ng sambahayan ng Diyos, o kung ang kanilang pagmamahal sa sarili nilang katanyagan at pakinabang ay nakahihigit sa konsiderasyong ipinapakita nila para sa Diyos, nagtataglay ba ang gayong mga tao ng pagkatao? Hindi sila mga taong may pagkatao. Nakikita ng iba at ng Diyos ang kanilang paggawi. Napakahirap para sa gayong mga tao na matamo ang katotohanan” (Ang Salita, Vol. III. Ang mga Diskurso ni Cristo ng mga Huling Araw. Sa Pagbibigay ng Isang Tao ng Puso Niya sa Diyos, Makakamit Niya ang Katotohanan). Mula sa salita ng Diyos, naunawaan ko na ang isang taong may tunay na mabuting pagkatao ay nagmamahal sa katotohanan at mga positibong bagay, responsable sa kanyang mga tungkulin, sumusunod sa mga katotohanang prinsipyo, at nagtataguyod sa gawain ng iglesia. Iyong mga taong mukhang walang napapasama ng loob, pikit-matang nagtitiis at walang prinsipyo, at mas pinipiling sila mismo ang magdusa ng kawalan kaysa samantalahin ang iba, bagaman mukha silang may mabuting karakter, sa kanilang mga tungkulin, palagi nilang hinahangad na protektahan ang sarili nilang mga interes, hindi kailanman isinasagawa ang katotohanan, at hindi kailanman isinasaalang-alang ang gawain ng iglesia. Ang ganitong mga tao ay wala ni katiting na mabuting pagkatao. Ayaw ko nang mamuhay ayon sa tradisyunal na kultura at maging isang paimbabaw na mabuting tao. Gusto kong isabuhay ang wangis ng tao ayon sa mga hinihingi ng Diyos.

Habang binabasa ko ang salita ng Diyos, nakahanap ako ng landas ng pagsasagawa. Sabi ng Diyos: “Dapat mong hanapin ang katotohanan upang malutas ang anumang problemang lumilitaw, anuman iyon, at huwag magbalatkayo o magkunwari para sa iba sa anumang paraan. Ang iyong mga kamalian, iyong mga kakulangan, iyong mga kasalanan, iyong mga tiwaling disposisyon—maging ganap na bukas tungkol sa lahat ng ito, at magbahagi tungkol sa lahat ng ito. Huwag mong itago ang mga ito. Ang pagkatutong buksan ang iyong sarili ang unang hakbang tungo sa buhay pagpasok, at ito ang unang sagabal, na siyang pinakamahirap daigin. Kapag nalampasan mo na ito, madali nang pumasok sa katotohanan. Ano ang ipinahihiwatig ng paggawa sa hakbang na ito? Nangangahulugan ito na binubuksan mo ang puso mo at ipinapakita ang lahat ng nasa loob mo, mabuti o masama, positibo o negatibo; inilalantad ang iyong sarili para makita ng iba at ng Diyos; walang itinatago sa Diyos, walang pinagtatakpan, walang ikinukubling anuman, walang panlilinlang at panloloko, at bukas at tapat din maging sa ibang mga tao. Sa ganitong paraan, nabubuhay ka sa liwanag, at hindi ka lamang susuriing mabuti ng Diyos, kundi makikita rin ng ibang mga tao na kumikilos ka nang may prinsipyo at may antas ng kalinawan. Hindi mo kailangang gumamit ng anumang mga pamamaraan para protektahan ang iyong reputasyon, imahe, at katayuan, ni hindi mo kailangang pagtakpan o ikubli ang iyong mga pagkakamali. Hindi mo kailangang makisangkot sa mga walang saysay na pagsisikap na ito. Kung mapapalagpas mo ang mga bagay na ito, labis kang mapapahinga, mamumuhay ka nang hindi napipigilan o walang pasakit, at mamumuhay ka nang lubusan sa liwanag” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Mula sa salita ng Diyos, naunawaan ko na hindi ako dapat magpanggap para magbigay ng huwad na imahe sa iba. Sa halip, dapat akong maging matapat, simple, at bukas na tao, at dapat akong magtapat at makipag-usap tungkol sa anumang problema o paghihirap na mayroon ako, para mas matulungan ako ng mga kapatid. Nang hindi ako magsalita, nang pikit-mata kong pinasan ang mga bagay-bagay at nagpanggap, naniwala ang lahat na walang kakulangan sa mga tauhan ng pagdidilig at inisip na maayos ang takbo ng gawain. Pero ang totoo, nagdurusa ako, at napipinsala ang gawain ng iglesia. Kaya, sadya na akong nagsagawa ayon sa salita ng Diyos at malinaw na ipinahayag sa mga kapatid ang mga paghihirap. Pagkatapos niyon, nagbigay silang lahat ng ilang tauhang kayang gumawa ng gawain ng pagdidilig. Dahil dito, nakita ko kung gaano kadali at kasiya-siya ang pagsasagawa ayon sa salita ng Diyos. Sa pamumuhay ayon sa tradisyunal na kultura, mas lalo lang tayong nagiging tiwali, mas lalong nagiging huwad at mapanlinlang, at mas lalong nagiging miserable. Ang pagsasagawa lang ng katotohanan ang nagtutulot sa ating maisabuhay ang wangis ng tao, maging tunay na mabubuting tao, at maranasan ang tunay na kapayapaan at kagalakan. Salamat sa Diyos!


12. Dalawang Dekada ng Paghihirap

Ni Wang Qiang, Tsina

Naging Kristiyano ako noong 1991, at pagkatapos ng ilang taon, naging mangangaral ako ng iglesia. Noong 1995, dinakip ako ng mga pulis sa Political Security Section ng Public Security Bureau ng probinsya, ginigiit na malaman kung saan ako nangangaral at kung sino ang lider ko. Kapag hindi ako sumasagot, sinusuntok at sinisipa nila ako, at pinahihirapan ako nang apat o limang oras, iniiwan akong puno ng pasa. Pagkatapos ay ikinulong nila ako sa detention house ng probinsya. Pinahirapan ako ng pulis at ng iba pang mga bilanggo sa loob ng 42 araw, iniwan akong nasa bingit ng kamatayan. Kalaunan ay ginamit ng asawa ko ang ilang koneksyon at nagbayad ng multa na halos 10,000 yuan para mapalaya ako. Hindi ko maintindihan. Bilang mga mananampalataya na nagbabahagi ng ebanghelyo, ginabayan namin ang iba na sundin ang mga turo ng Panginoon, maging mabubuting tao, maging mapagparaya, at mahalin ang iba gaya ng pagmamahal sa sarili. Bakit kami uusigin ng Partido Komunista nang napakalupit? Pagkatapos magkaroon ng pananampalataya sa Makapangyarihang Diyos, sa pamamagitan ng mga paghahayag sa mga salita ng Diyos at personal na karanasan, nagkamit ako ng pagkakilala sa demonyong diwa ng CCP ng pagkapoot sa katotohanan at pagsalungat sa Diyos.

Isang araw noong Disyembre 1999 habang nag-aalmusal kami ng asawa ko, tatlong opisyal ang biglang pumasok. Isa sa kanila ay isang pulis na umaresto sa akin noon dahil sa aking pananampalataya sa Panginoon. Ilang beses na nagtaas-baba ang tingin niya sa akin at mariing sinabi, “Iniulat ka dahil sa pananalig sa Makapangyarihang Diyos at pangangaral ng ebanghelyo. Hindi ka talaga natuto ng leksiyon mo!” Pagkatapos niyon, hinalughog nila ang buong lugar sa loob at labas, ginawa ang lahat ng kanilang makakaya para may mahanap. Nagpatuloy ito nang mga isang oras, at nilisan nila ang bahay ko nang sobrang gulo, pero walang nakitang anumang mga libro o materyal tungkol sa pananampalataya. Pagkatapos ay isinakay nila ako sa isang kotse para dalhin sa istasyon ng pulis. Habang nasa daan, sumagi sa isip ko ang sunod-sunod na eksena noong una akong naaresto at pinahirapan. Medyo natakot ako, inisip ko, “Talagang napopoot ang mga demonyong iyon sa mga mananampalataya, kaya paano nila ako pahihirapan?” Tahimik akong nanalangin sa Diyos at may naalala akong sinabi Niya: “Ang sinumang pagkalooban Ko ng Aking kaluwalhatian ay dapat na magpatotoo sa Akin at mag-alay ng kanilang buhay para sa Akin. Matagal Ko na itong naitadhana” (Ang Salita, Vol. I. Ang Pagpapakita at Gawain ng Diyos. Ano ang Alam Mo sa Pananampalataya?). Totoo—may pahintulot ng Diyos ang pag-aresto sa akin noong araw na iyon, at kung gaano ako magdudusa, kung mabubuhay man ako o mamamatay, ay lahat nasa mga kamay ng Diyos. Kailangan kong magpatotoo. Binigyan ako ng mga salita ng Diyos ng pananalig at lakas, at mas kumalma ang pakiramdam ko.

Dinala muna nila ako sa istasyon ng pulis para kapkapan ako at tanungin ako, pero nang makitang hindi ako magsasalita, dinala nila ako sa Public Security Bureau ng probinsya. Doon, pinalibutan ako ng ilang pulis, pinagsusuntok at pinagsisipa ako, at ang ilan ay binatuta ako. Bumagsak ako sa sahig dahil sa pambubugbog nila. Dumudugo ang ilong at bibig ko, punit-punit ang damit ko, at nahihilo ako. Wala man lang akong lakas para tumayo. Pagkatapos, hinawakan ako ng punong opisyal sa leeg at sinabing, “Kung hindi ko ipapakita sa iyo ang dapat mong malaman, hindi mo makikilala kung sino ang kinakalaban mo! Magsalita ka! Sino ang lider mo? Kani-kanino ka na nakapangaral?” Medyo kinakabahan ako. Kung hindi ako magsasalita, tiyak na patuloy nila akong bubugbugin, at kung magpapatuloy iyon, naisip kong maaari akong maging baldado o mamatay. Nanalangin ako sa Diyos sa puso ko, hinihiling ang Kanyang proteksyon at patnubay. Pagkatapos ay naisip ko ang mga salitang ito mula sa Diyos: “Kung ang tao ay nagkikimkim ng mga mahiyain at matatakuting saloobin, iyon ay dahil naloko siya ni Satanas, natatakot na tatawirin natin ang tulay ng pananampalataya upang makapasok sa Diyos” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 6). Napagtanto ko na nagmumula kay Satanas ang pagkamatakutin ko, at gaano man kabangis ang mga pulis, maaari lamang nilang sirain at pahirapan ang aking laman, pero hindi nila mahahawakan ang aking kaluluwa. Kahit na bugbugin nila ako hanggang kamatayan sa araw na iyon, ang kaluluwa ko ay nasa mga kamay ng Diyos. Nabigyan ako ng pananalig at lakas ng isiping ito, at hindi ko ipagkakanulo ang Diyos o pagtataksilan ang mga kapatid ko, kahit na nangangahulugan ito ng kamatayan. Napatiim-bagang ako at hindi umimik. Hindi ako sumasagot pagkatapos nila akong tanungin nang ilang beses, kaya sinipa nila ako sa sahig, pagkatapos ay kumuha ng batuta, inilagay ito sa sementadong sahig, at pinahila ako sa dalawang tao at pinilit na lumuhod dito. Nagdulot ng matinding sakit ang pagdiin sa mga buto ng lulod ko at pumapatak ang mga luha mula sa mga mata ko. Marahas na tinapakan ng isang pulis ang mga binti ko nang ilang beses, na sa sobrang sakit ay napasigaw ako at bumagsak sa sahig, yakap-yakap ang mga tuhod ko. Bumulyaw ang pulis, “Tumayo ka!” Pero hindi ko maigalaw ang mga binti ko—wala akong lakas na tumayo. Sa sobrang miserable ng pakiramdam ko, nagdasal ako sa Diyos, “O Diyos, halos hindi ko na kakayanin ito at hindi ko alam kung paano pa nila ako pahihirapan. Diyos ko, ayaw ko pong ipagkanulo Ka—pakiusap bigyan Mo po ako ng pananalig at lakas.” Noon lang naisip ko ang ilan sa mga salita ng Diyos: “Nakatanggap na ba kayo ng mga pagpapalang ibinigay sa inyo? Naghanap na ba kayo ng mga pangakong ginawa para sa inyo? Siguradong kayo, sa ilalim ng patnubay ng Aking liwanag, ay makakawala mula sa pagsakal ng mga puwersa ng kadiliman. Sa gitna ng kadiliman, siguradong hindi mawawala sa inyo ang paggabay ng Aking liwanag. Siguradong kayo ang magiging mga panginoon ng lahat ng nilikha. Siguradong kayo ay magiging mga mananagumpay sa harap ni Satanas. Siguradong tatayo kayo, sa pagbagsak ng kaharian ng malaking pulang dragon, sa gitna ng napakaraming tao, bilang patunay sa Aking tagumpay. Siguradong kayo ay magiging matatag at di-natitinag sa lupain ng Sinim. Sa pamamagitan ng mga pagdurusang tinitiis ninyo, mamanahin ninyo ang Aking mga pagpapala, at siguradong magniningning sa inyo ang Aking kaluwalhatian sa buong sansinukob” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 19). Pinagtibay ng mga salita ng Diyos ang aking pananalig at lakas. Kailangan kong tunay na sumandal sa Diyos, at nang may patnubay ng Kanyang mga salita, tiyak na magtatagumpay ako laban kay Satanas at makakapanindigan sa aking patotoo. Pagkatapos ng anim o pitong oras ng karumal-dumal na pagpapahirap, bugbog-sarado ako at luray-luray na ang kaliwa kong binti. Dahil hindi pa rin ako nagsasalita, dinala ako ng pulis sa isang detention house. Nakita ng mga tauhan doon na lubha akong sugatan at ayaw nila akong tanggapin, at saka lang sila pumayag na tanggapin ako matapos makipag-areglo ang pulis nang ilang sandali.

Dinala nila ako sa isang selda kung saan may naamoy akong mabaho. Maliit ito na humigit-kumulang sa 10 metrong kuwadrado na may ilang marumi at mabahong kumot sa loob nito at may isang inidoro. Labinlima o labing-anim na tao ang kumakain, umiinom, natutulog, dumudumi, at umiihi doon—mamasa-masa roon at magulo. Mabangis akong tiningnan ng ibang mga bilanggo. Talagang kinakabahan ako at walang tigil na nananalangin sa Diyos. Naalala ko ang isang bagay na sinabi Niya: “Huwag matakot, sapagkat ang Aking mga kamay ay umaalalay sa iyo, at ilalayo kita mula sa lahat ng masasama” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 28). Pinagaan ng mga salita ng Diyos ang pakiramdam ko at binigyan ako ng pananalig, at hindi na ako gaanong kinabahan. Kinabukasan, sadyang nakipag-away ang punong bilanggo at ipinabugbog niya ako sa iba, iniwan akong pagulong-gulong sa lupa. Napabaluktot ang katawan ko dahil sa sakit at hindi ako makagalaw. Pagkatapos niyon, paminsan-minsan akong tinatanong ng mga pulis, iginigiit na pagtaksilan ko ang iglesia, at kapag wala silang nakukuhang anuman sa akin, gumagamit sila ng mga hindi gaanong direktang taktika. Isang beses, dumating ang tiyuhin ng asawa ko na si Li para tanungin ako. Tagapamahala siya ng mga materyal sa Political Security Section ng Public Security Bureau. Tinanong niya ako, nagkukunwaring nag-aalala, “May mga bilanggo bang nambubugbog sa iyo? Nakakakain ka ba nang sapat?” Pagkatapos ay pinabilhan niya ako sa isa pang opisyal ng siopao at ilang pakete ng sigarilyo. Bumuntong-hininga siya at sinabi nang may pag-aalala, “Kung hindi ka magtatapat, malamang na makukulong ka, at hindi kita matutulungan. Kung magtatapat ka, baka maabutan mo pa ang Bagong Taon pag-uwi mo. Pag-isipan mo!” Nang sabihin niya iyon, inisip ko na nasa edad setenta na ang mga magulang ko at mag-isang nag-aalaga ang asawa ko ng tatlong maliliit na bata. Paano sila makakaraos kung talagang makukulong ako nang tatlo hanggang limang taon? Parang impiyerno ang mga kulungan ng Partido Komunista at anumang oras ay maaari kang pahirapan hanggang mamatay. Anong gagawin nila kung mamatay ako? Mas lalo akong nalungkot habang mas iniisip ko ito, kaya nanalangin ako, hinihiling sa Diyos na bantayan ako. Naisip ko ang siping ito mula sa mga salita ng Diyos: “Sa lahat ng oras, dapat maging handa ang Aking mga tao laban sa mga tusong pakana ni Satanas, na pinangangalagaan ang pasukan ng Aking sambahayan para sa Akin; dapat nilang matulungan ang isa’t isa at tustusan ang isa’t isa, upang maiwasang mahulog sa bitag ni Satanas, kung kailan magiging huling-huli na para magsisi” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 3). Pinukaw ako ng mga salita ng Diyos. Nais ng pulis na gamitin ang pagmamahal ko para sa aking pamilya at ang mga kahinaan ng laman para ipagkanulo ko ang Diyos. Napakatuso nito! Muntik na akong malinlang nito. Ang Diyos ang nagbigay ng buhay ko, at nasa Kanya na kung mabubuhay man ako o mamamatay. Ang kapalaran ng mga magulang ko at ng asawa ko ay nasa mga kamay din ng Diyos—Siya ang may huling salita. Kung makukulong man talaga ako, ito ay may pahintulot ng Diyos. Kailangan kong manindigan kahit na bawian ako ng buhay! Kaya sinabi ko sa kanya, “Nasabi ko na ang lahat ng sasabihin ko, at wala na akong ibang nalalaman pa.” Nang hindi gumana ang kanyang munting panlilinlang, saglit niya akong pinanlisikan ng mata, at pagkatapos ay galit na umalis.

Palaging sinasabi ng mga guwardiya ng bilangguan sa iba pang mga bilanggo na pahirapan ako sa maraming paraan, tulad ng “pagkain ng dumpling,” “pagtingin sa salamin,” “pagkain ng siko,” at pagbigkas ng mga panuntunan sa bilangguan. Ang “pagkain ng dumpling” ay pagbalot sa akin sa kobre kama, at pagkatapos ay pagsusuntukin at pagsisipain ako ng iba, iiwanan akong nahihilo at wala sa huwisyo. Ang “pagtingin sa salamin” ay paglagay ng ulo ko sa inodoro kung saan may ihi at dumi, at mabubulunan ako nito kung hindi ako mag-iingat. Ang “pagkain ng siko” ay pagsiko sa likod ko. Isa pa, pinabibigkas nila sa akin ang mga panuntunan sa bilangguan, at kapag nagkakamali ako sa isang salita, tinatanggal nila ang pantalon ko at gumagamit sila ng sapatos na may plastik na suwelas para hampasin ako hanggang sa magkaroon ako ng mga madugong paltos sa puwitan ko. Bukod pa riyan, madalas na araw at gabi akong pinagtatrabaho ng mga guwardiya ng bilangguan. May mga sugat ako kaya dahan-dahan ako magtrabaho, at patuloy akong binibigyan ng marami pang gawain ng ibang mga bilanggo. Mabubugbog ako kung hindi ko matatapos ang mga ito. Talagang napakasakit at nakapanlulumo para sa akin na maharap sa ganitong uri ng pagpapahirap. Kung minsan ay masyado akong nanghihina na gusto ko nang mamatay, para wakasan ang pagdurusang iyon. Palagi akong nananalangin sa Diyos, hinihiling sa Kanya na bantayan ang puso ko. Isang araw, biglang sumagi sa isip ko ang pagkakapako sa krus ng Panginoong Jesus. Ang Diyos ay kataas-taasan, banal at walang kasalanan, at Siya ay personal na nagkatawang-tao at pumarito upang gumawa, para iligtas ang sangkatauhan, pero ipinako Siya sa krus. Ngayon ay muling nagkatawang-tao ang Diyos, pumarito para gumawa sa Tsina, at ganoon din, dinaranas Niya ang pagtanggi, paninirang-puri, pagkondena, at kalapastanganan ng sangkatauhan. Tinutugis din Siya ng Partido Komunista. Pero gayon pa man, patuloy Siyang nagpapahayag ng mga katotohanan para iligtas ang sangkatauhan. Napakadakila ng pagmamahal ng Diyos sa tao! Isa akong mananampalataya na naghahangad ng kaligtasan—ano ba ang halaga ng maliit na pagdurusang ito? Bukod pa rito, ang magdusa ay ang magkaroon ng bahagi sa kaharian ni Cristo, at sa Kanyang paghihirap. Labis ang kaluwalhatian nito. May halaga at kahulugan dito. Nanumbalik ang pananalig at lakas ko nang mapagtanto ito, at hindi na ako gaanong miserable, gaano man ako pahirapan ng mga bilanggo.

Pagkatapos ng almusal isang araw, dinala ako ng ilang pulis sa isang palengke mga 5.5 milya ang layo mula sa bahay ko, at pagkatapos ay inilagay nila ako at ang isang dosenang iba pang bilanggo sa isang entablado. Napagtanto ko na nagsasagawa sila ng isang rally ng pagtuligsa. Isang hanay ng mga kadre ng Public Security Bureau ng probinsya ang nakaupo sa entablado, at siksikan ang mga tao sa ibaba. Marami sa kanila ang nagbubulungan at tinuturo ako. Nag-init ang mukha ko, bumilis ang tibok ng puso ko, at hindi ako naglakas-loob na iangat ang ulo ko. Iniisip ko na marami-rami sa mga kamag-anak, kaibigan, at kakilala ko ang nasa lugar na iyon, pati na rin mga katrabaho sa dati kong denominasyon. Ano kaya ang iisipin nila kapag makita akong nililitis na may karatula sa leeg ko kasama ng iba pang mga bilanggo? Paano ko maihaharap ang mukha ko pagkatapos niyon? Habang mas pinag-iisipan ko iyon, mas lumalala ang pakiramdam ko, kaya nanalangin ako at humingi sa Diyos ng lakas. Naisip ko ang ilang salita mula sa Diyos: “Umaasa Ako na lahat ng tao ay makapagpatotoo nang malakas at matunog sa Akin sa harap ng malaking pulang dragon, na maialay nila ang kanilang sarili sa Akin sa huling pagkakataon, at matupad ang Aking mga kinakailangan sa huling pagkakataon. Talaga bang magagawa ninyo ito?” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 34). Binigyan ako ng mga salita ng Diyos ng pananampalataya at lakas. Bilang mga mananampalataya, kami ay nasa tamang landas. Hindi kami lumalabag sa mga batas o gumagawa ng masasama, kaya walang dapat ikahiya. Ang kahihiyan na kinakaharap ko ay ang pagdusahan ang pag-uusig para sa pagiging matuwid. Dapat ko itong ipagmalaki. Napakalma ako ng isiping ito. Sa huli ay kinasuhan nila ako ng “labag sa batas na pananampalataya” at “panggagambala sa kaayusan ng lipunan,” at binigyan ako ng tatlong taon ng re-edukasyon sa pamamagitan ng pagtatrabaho. Nang makita ko ang lahat ng nagkukunwaring banal at mayayabang na mukha sa entablado, kinamuhian ko ang mga demonyong iyon sa bawat hibla ng pagkatao ko, at nanumpa ako na kahit sentensiyahan nila ako ng 30 taon, hindi lang tatlo, hinding-hindi ko ipagkakanulo ang Diyos, hinding-hindi yuyuko kay Satanas!

Ipinadala ako sa isang labor camp dalawang araw pagkatapos ng rally ng pagtuligsa. Doon, itinalaga ako sa isang lugar ng konstruksyon para maghukay ng mga kanal at kailangan kong maglipat ng semento at buhangin sa isang karetilya. Kinailangan kong gumawa ng ganoong uri ng mabigat na trabaho sa loob ng isang dosenang oras o higit pa araw-araw. Kung minsan ay mabagal ako magtrabaho dahil may sugat ang binti ko, at binubugbog ako ng correctional officer kapag napapansin niya. Nanghina ako sa isiping kailangan kong manatili roon nang tatlong taon. Hindi ko alam kung paano malalampasan iyon o kung makakalabas ba ako nang buhay. Noong panahong iyon ay madalas akong nananalangin sa Diyos at iniisip ang pagmamahal Niya. Talagang nakaaantig para sa akin na isipin ang pasakit at kahihiyan na dinanas Niya para iligtas tayo—isang sangkatauhan na ginawang tiwali. Dahil dito, naging handa akong magpasakop, at gusto kong sundin ang Diyos hanggang sa wakas, gaano man ako magdusa.

Pagkaraan ng ilang panahon, nalaman kong may isang bilanggo na nagngangalang Shang Jin na isang mananampalataya sa Panginoon, at dahil pareho kaming Kristiyano, nag-uusap kami tungkol sa aming pananampalataya kapag nagkakaroon kami ng pagkakataon. Nakita ko na may mabuting pagkatao si Brother Shang Jin at nananabik sa pagbabalik ng Panginoon, kaya gusto kong ibahagi sa kanya ang gawain ng Diyos sa mga huling araw. Pero natapos na ang sentensiya niya at pinalaya na siya bago ako nagkaroon ng pagkakataon. Nanghinayang ako dito at nagdasal ako sa Diyos, hinihiling sa Kanya na magbukas ng isang landas para magkaroon ako ng pagkakataong ibahagi ang ebanghelyo kay Shang Jin. Hindi nagtagal pagkatapos ng kanyang paglaya, nagtatrabaho ako sa lugar na pinagtatrabahuhan tulad ng lagi kong ginagawa. Isang araw, masakit ang tiyan ko at madalas na kailangan kong gumamit ng banyo. Napansin kong hindi masyadong mataas ang dingding ng banyo at may malaking pabrika sa kabila nito. Noong nasa banyo ako, may guwardiya sa labas na nagbabasa ng dyaryo. Hindi ako sigurado kung pagbubukas iyon ng Diyos ng landas para sa akin, kaya nagdasal ako. Pagkatapos magdasal, nakatiyak ako sa puso ko na binibigyan ako ng Diyos ng daan palabas, kaya tumalon ako sa pader at pumasok sa pabrika habang abala ang guwardiya. Mabilis kong hinubad ang uniporme ng bilangguan, isinukbit ito sa balikat ko, at lumabas sa main entrance. Hindi ko kailanman inakala na makakatakas ako nang may ganoon kahigpit na seguridad. Labis akong nagpapasalamat sa Diyos.

Pero hindi nagtagal, may narinig akong mga sirena sa likod ko. Nagmadali akong magtago sa isang kakahuyan at walang tigil na nagdarasal. Naghintay ako hanggang sa dumilim, at pagkatapos ay lubhang maingat na lumabas sa kakahuyan. Sinundan ko ang isang maliit na kalsada sa kanayunan, nagtatanong ng daan, patungo sa bahay ni Shang Jin. Gabing-gabi na, pagkatapos kong makarating sa highway na papunta sa bahay niya, nakita kong may ilang pulis sa unahan na tumatao sa checkpoint at talagang natakot ako. Paano kung mahuli nila ako? Hindi nila ako pakakawalan kung mapapasakamay nila ako. Nanalangin ako sa Diyos sa puso ko. Nakakita ako ng tambak ng dayami at nagmadali akong magtago roon, nanatili ako roon nang mahigit isang oras. Pagkatapos makitang umalis ang sasakyan ng pulis, saka lang ako maingat na umahon palabas, pagkatapos ay nagpatuloy akong magtungo sa bahay ni Shang Jin, nang nahihirapan. Hindi pa ako nakakalayo bago sumakit nang sobra ang binti ko kaya hindi na ako makalakad pa, kaya umupo ako at nagpahinga, pagkatapos ay nagsimulang maglakad muli. Habang naglalakad ako, humuhuni ako ng himnong “Nais Kong Makita ang Araw ng Kaluwalhatian ng Diyos”:

1  Ngayon, tinatanggap ko ang paghatol ng Diyos, at bukas ay tatanggapin ko ang Kanyang mga pagpapala. Handa akong ibigay ang aking kabataan at ialay ang aking buhay upang makita ang araw ng kaluwalhatian ng Diyos. Ginagawa at ipinapahayag Niya ang katotohanan, ipinagkakaloob sa tao ang daan ng buhay. Nabighani ang puso ko sa mga salita at pagmamahal ng Diyos. Handa akong ubusin ang mapait na saro at magdusa para makamit ang katotohanan. Titiisin ko ang kahihiyan nang hindi dumaraing. Nais kong gugulin ang buhay ko na ginagantihan ang biyaya ng Diyos.

2  Taglay ang mga payo ng Diyos sa puso ko, hinding-hindi ako luluhod kay Satanas. Bagamat maaari kaming mapugutan ng ulo at dumanak ang aming dugo, hindi matitiklop ang gulugod ng mga tao ng Diyos. Magbibigay ako ng matunog na patotoo para sa Diyos, at ipapahiya ko ang mga diyablo at si Satanas. Pauna nang itinakda ng Diyos ang mga pasakit at paghihirap, at magiging tapat at magpapasakop ako sa Kanya hanggang kamatayan. Hinding-hindi ko na muling paiiyakin o bibigyan ng alalahanin ang Diyos. Iaalay ko ang pagmamahal at katapatan ko sa Diyos at tatapusin ko ang aking misyon para Siya ay luwalhatiin.

…………

—Sundan ang Kordero at Kumanta ng mga Bagong Awitin

Naramdaman kong lumalakas ang pananampalataya ko habang humuhuni ako nito. Sa wakas ay nakarating ako sa bahay ni Shang Jin bandang tanghali kinabukasan. Napaiyak kami sa tuwa sa sandaling makita namin ang isa’t isa. Iniisip na darating ang mga pulis, nagsaayos siya ng ibang magpapatuloy sa akin. Gaya ng inaasahan, bandang tanghali sa ikatlong araw, pumunta ang mga pulis sa bahay ni Shang Jin. Nang hindi ako mahanap, umalis silang naiinis. Ibinahagi ko kay Shang Jin ang ebanghelyo ng Diyos sa mga huling araw pagkatapos niyon. Nang may patnubay ng Diyos, mahigit isang daang kapatid mula sa kanyang denominasyon ang lumapit sa harap ng Makapangyarihang Diyos.

Naging isang wanted o pinaghahanap na kriminal ako pagkatapos makatakas sa labor camp. Naglibot-libot ako para magbahagi ng ebanghelyo, hindi nangangahas na umuwi. Sa isang iglap ay lumipas ang sampung taon, tapos, noong Setyembre 2010, bumalik ako sa bayan ko at pumunta sa tirahan ng kapatid kong babae. Nakita ko roon ang asawa ko, at sinabi niya sa akin na pagkatapos kong tumakas mula sa labor camp, pumunta ang mga pulis sa bahay namin, at hinalughog ang bahay namin pati na ang mga bahay ng aming mga kamag-anak. Sinubukan pa nilang pagbantaan ang asawa, mga magulang, at iba pang mga kamag-anak ko para ilantad nila ang kinaroroonan ko. Palihim ding sinubaybayan ng mga pulis ang paligid ng bahay ko sa loob ng ilang araw. Sa lahat ng taong iyon, hindi sumuko ang mga pulis sa paghabol sa akin. Tuwing Bagong Taon at mga kaarawan ng mga magulang ko, palagi nila akong ipinagtatanong at tinitingnan kung nakauwi na ba ako. Noong 2002, inaresto ang asawa ko dahil sa kanyang pananampalataya, at kinailangang gumastos ng pamilya namin ng mahigit 2,000 yuan at gumamit ng mga koneksyon para ilabas siya. Naging mahirap ang mga bagay-bagay para sa pamilya namin dahil pareho kami ng asawa ko na inaresto at pinagmulta. Napilitang huminto sa pag-aaral ang mga anak namin bago makatapos ng elementarya at middle school, at kinailangan nilang umalis para maghanapbuhay. Sobrang sama ng loob ko nang marinig iyon. Pumunta ang mga magulang ko sa bahay ng kapatid ko nang mabalitaan nilang bumalik na ako. Napaiyak sila at walang anumang nasabi sa sandaling makita ako, pero hindi sila nangahas na umiyak nang malakas, takot na baka may makarinig sa kanila. Sinabi nila na lagi nila akong napapanaginipan, at iyak sila nang iyak. Hindi ko napigilan ang mga luha ko nang makita ko kung gaano kahina tingnan ang mga magulang ko. Pagkalipas ng ilang araw, sakay ng kanyang bisikleta pabalik sa bahay ng kapatid ko para makita ako, aksidenteng nahulog ang tatay ko at nabali ang kanyang buto sa hita. Talagang nag-alala ako sa kanya nang marinig ko ang tungkol dito, at nangahas akong puntahan siya sa bahay nang hatinggabi. Nagsimulang umiyak ang tatay ko nang makita niya ako, at sinabing, “Sinabi ng doktor na hindi niya maaayos ang buto ng hita ko. Kailangan ko na lang maghintay na mamatay. Ito na siguro ang huling pagkakataon na magkikita tayo.” Inalo ko siya, pilit na pinigilan ang luha ko. Hindi ako nangahas na manatili nang matagal, natatakot na maaresto, kaya umalis ako pagkatapos ng isang oras o higit pa. Dahil sa pang-aaresto ng Partido Komunista, mahigit isang dekada na akong nagtatago, hindi ako makauwi, hindi ko makita ang pamilya ko, maging malapit sa mga magulang ko, o magampanan ang mga responsibilidad ko bilang asawa at ama sa asawa ko at tatlong anak, at ngayon ay may sakit ang tatay ko at hindi ko siya maalagaan kahit isang araw. Pakiramdam ko ay talagang binigo ko ang mga magulang ko, at napuno ako ng dalamhati. Mabilis akong lumapit sa Diyos sa panalangin, hinihiling sa Kanya na gabayan ako, na bigyan ako ng pananampalataya at lakas. Pagkatapos manalangin, nabasa ko ang mga salita ng Diyos na nagsasabing: “Ang landas kung saan ginagabayan tayo ng Diyos ay hindi diretso, bagkus ay isang paliku-likong daan na puno ng mga lubak; sinasabi ng Diyos, bukod dito, na habang mas mabato ang landas, mas maibubunyag nito ang ating mga pusong mapagmahal. Gayunman ay wala ni isa man sa atin ang makapagbubukas ng gayong landas. Sa Aking karanasan, lumakad na Ako sa maraming mabato, mapanganib na mga landas at dumanas na Ako ng matinding pagdurusa; may mga sandali na lubos Akong namimighati hanggang sa punto na gusto Kong maghumiyaw, ngunit nilakaran Ko na ang landas na ito hanggang sa ngayon. Naniniwala Ako na ito ang landas na pinangungunahan ng Diyos, kaya tinitiis Ko ang pagpapahirap ng lahat ng pagdurusa at nagpapatuloy na sumulong. Sapagkat ito ang naitalaga na ng Diyos, kaya sinong makatatakas dito? Hindi Ko hinihingi na makatanggap ng anumang mga pagpapala; ang hinihingi Ko lang ay makaya Kong lumakad sa landas na dapat Kong lakaran ayon sa mga layunin ng Diyos. Hindi Ko hinahangad na gayahin ang iba, na lumakad sa landas na kanilang nilalakaran; ang hinahangad Ko lang ay nawa matupad Ko ang Aking debosyon na lumakad sa itinalaga sa Aking landas hanggang sa katapusan. … Ito ay dahil lagi Akong naniniwala na kung gaano man ang dapat ipagdusa ng isang indibidwal at kung gaano man kalayo ang dapat nilang lakarin sa kanilang landas ay itinakda ng Diyos, at na walang sinuman ang tunay na makatutulong sa kaninuman” (Ang Salita, Vol. I. Ang Pagpapakita at Gawain ng Diyos. Ang Landas … 6). “Ang namana ninyo sa araw na ito ay higit pa sa namana ng mga apostol at propeta sa lahat ng panahon at higit pa sa namana nina Moises at Pedro. Ang mga pagpapala ay hindi matatanggap sa loob ng isa o dalawang araw; ang mga iyon ay kailangang makamtan sa pamamagitan ng malaking sakripisyo. Ibig sabihin, kailangan niyong magtaglay ng pagmamahal na nagdaan na sa pagpipino, kailangan kayong magkaroon ng malaking pananampalataya, at kailangan kayong magkaroon ng maraming katotohanang hinihingi ng Diyos na inyong matamo; bukod pa rito, kailangang bumaling kayo sa katarungan, nang hindi tinatakot o umiiwas, at kailangang magkaroon kayo ng pusong mapagmahal sa Diyos na tuluy-tuloy hanggang kamatayan. Kailangang magkaroon kayo ng pagpapasya, kailangang magkaroon ng mga pagbabago sa inyong disposisyon sa buhay, kailangang malunasan ang inyong katiwalian, kailangang tanggapin ninyo ang lahat ng pagsasaayos ng Diyos nang walang reklamo, at kailangang maging mapagpasakop kayo maging hanggang kamatayan. Ito ang dapat ninyong makamit, ito ang panghuling layunin ng gawain ng Diyos, at ito ang hinihingi ng Diyos sa grupong ito ng mga tao” (Ang Salita, Vol. I. Ang Pagpapakita at Gawain ng Diyos. Simple ba ang Gawain ng Diyos na Tulad ng Inaakala ng Tao?). Nakapagbigay-liwanag sa akin ang pagbabasa ng mga salita ng Diyos. Pauna nang itinakda ng Diyos kung gaano kalaki ang pagdurusa ng isang tao sa kanyang buhay. Kailangan kong ipaubaya ang mga magulang ko sa mga kamay ng Diyos at magpasakop sa Kanyang kataas-taasang kapangyarihan at mga pagsasaayos. Naisip ko rin ang mga santo sa mga nakalipas na kapanahunan na nagbigay ng matunog na patotoo para sa Diyos sa gitna ng pag-uusig at paghihirap. Tinanggap ko ang gawain ng Diyos sa mga huling araw at natamasa ang mga katotohanang ipinahayag Niya. Marami akong nakamit kaysa sa lahat ng apostol at propetang iyon, pero nang maharap ako sa pag-uusig, naging miserable at mahina ako—napakaliit ng tayog ko. Pagkatapos ay nagpasya akong gayahin ang ginawa ng mga santo, manindigan sa aking pananampalataya at sundin ang Diyos!

Noong 2011, isang brother ang nagpadala ng liham na nagsasabing bumalik ang mga pulis sa bahay ko para tanungin ang asawa ko tungkol sa aking kinaroroonan. Hindi na kami nagkaroon ng kontak ng asawa ko simula noon.

Isang araw noong Disyembre 2012, lumabas ako kasama ang ilang kapatid habang umuulan para ibahagi ang ebanghelyo sa isang pamilya. Lumitaw ang apat na pulis, bumaba sa isang kotse at hinuli ako. Dalawang sister na sakay ng de-kuryenteng bisikleta ang tumakas, at hinabol sila ng tatlong pulis na naka-kotse. Hinawakan ako nang mahigpit ng isang pulis, at nagpumiglas akong kumawala. Sinunggaban ng isang nakatatandang sister ang pulis para protektahan ako, hinayaan akong makatakas. Pero nakatakbo lang ako ng mga isang dosenang metro nang maabutan ako ng pulis at dinaklot ako, pagkatapos ay dumating ang dalawang sister at pinigilan siya, na nagtulot sa aking makatakas. Patuloy na kumakabog ang puso ko pagkauwi ko at hindi ko mapigilang isipin ang nangyari. Nakatakas lang ako dahil pinigilan ng mga sister na iyon ang pulis para protektahan ako. Hindi ko alam kung naaresto sila, kung pahihirapan sila, at kung naaresto ba ang ibang mga kapatid o hindi. Naisip ko ang huling dalawang beses na naaresto ako at pinahirapan. Nadama ko na napakamapanganib na magpalaganap ng ebanghelyo sa Tsina, na maaari kang maaresto at makulong anumang oras, sa anumang lugar. Labis akong nalungkot, kaya lumapit ako sa Diyos at nagdasal. Pagkatapos magdasal, binuksan ko ang aking aklat ng mga salita ng Diyos at nakita ko ito: “Para sa lahat ng tao, ang pagpipino ay napakasakit, at napakahirap tanggapin—ngunit sa panahon ng pagpipino ginagawang payak ng Diyos ang Kanyang matuwid na disposisyon sa tao, at isinasapubliko ang Kanyang mga hinihingi para sa tao, at nagbibigay ng mas maraming kaliwanagan, at mas maraming praktikal na pagpupungos. Sa pamamagitan ng paghahambing sa mga katunayan at sa katotohanan, higit na nakikilala ng tao ang kanyang sarili at ang katotohanan, at higit na nauunawaan ang mga layunin ng Diyos, sa gayon ay tinutulutan ang tao na magkaroon ng mas tunay at mas dalisay na pagmamahal sa Diyos. Iyon ang mga layunin ng Diyos sa pagsasakatuparan ng gawain ng pagpipino” (Ang Salita, Vol. I. Ang Pagpapakita at Gawain ng Diyos. Sa Pamamagitan Lamang ng Pagdanas ng Pagpipino Maaaring Magtaglay ang Tao ng Tunay na Pag-ibig). “Sa mga huling araw na ito ay kailangan ninyong magpatotoo sa Diyos. Gaano man kalaki ang inyong pagdurusa, dapat kayong magpatuloy hanggang sa kahuli-hulihan, at maging sa inyong huling hininga, kailangan pa rin kayong maging tapat sa Diyos at magpasakop sa pagsasaayos ng Diyos; ito lamang ang tunay na pagmamahal sa Diyos, at ito lamang ang malakas at matunog na patotoo” (Ang Salita, Vol. I. Ang Pagpapakita at Gawain ng Diyos. Sa Pagdanas Lamang ng Masasakit na Pagsubok Mo Malalaman ang Pagiging Kaibig-ibig ng Diyos). Sinimulan kong pagnilayan ang sarili ko matapos basahin ang mga salita ng Diyos. Nakita ko na narumihan ang pagmamahal ko sa Diyos, at hindi ako tunay na nagpasakop sa Kanya. Sa huling dalawang beses na inaresto ako, hindi ako sumuko kay Satanas noong pinahirapan ako, at nanindigan ako sa aking patotoo, kaya naisip ko na may tayog ako, na mayroon akong kaunting pananalig at pagpapasakop sa Diyos. Pero nang paulit-ulit na tuksuhin at atakehin ni Satanas, nalantad ang tunay kong tayog. Ang magawang manindigan noon ay hindi ang tunay kong tayog, ito ay dahil sa pananalig at tapang na ibinigay sa akin ng mga salita ng Diyos. Sa pagkakataong ito, nakita ko na talagang ginagamit ang karunungan ng Diyos batay sa panlilinlang ni Satanas. Kung anu-anong pakana ang ginawa ni Satanas para maaresto ako at mapahirapan, para lubusan akong gapiin at ipagkanulo ko ang Diyos, pero ginamit ng Diyos ang mga sitwasyong iyon para tulungan akong makita ang sarili kong mga pagkakamali at maunawaan ang aking mga pagkukulang, at naging perpekto ang pananalig at totoong pagpapasakop ko sa pamamagitan ng mga matagalan na mga pagsubok na iyon. Hindi na ako gaanong negatibo o miserable matapos maunawaan ang taimtim na mga layunin ng Diyos, at nagpasya akong sundin ang halimbawa ni Pedro, sundin ang mga pangangasiwa ng Diyos sa lahat ng bagay, at anuman ang mga pag-uusig at paghihirap na kakaharapin ko, tutuparin ko ang tungkulin ko, ibabahagi ang ebanghelyo at magpapatotoo sa Diyos.

Sa mahigit na dalawang dekada, malupit akong inaresto, inusig, at pinahirapan ng Partido Komunista, napilitang lisanin ang tirahan ko at makitang nasira ang aking pamilya, at minsan ay mahina ako. Paulit-ulit akong binigyan ng lakas ng mga salita ng Diyos, at nagbigay-daan ito sa akin na makaabot sa araw na ito. Nakaranas ako ng ilang pisikal na pagdurusa sa mga pag-uusig at paghihirap na ito, pero naging mas malapit ako sa Diyos. Nagkamit din ako ng ilang aktuwal na pagkaunawa sa karunungan, walang hanggang kapangyarihan, pagmamahal, at pagliligtas ng Diyos. Malinaw kong nakita na ang Partido Komunista ay isang laban-sa-Diyos na satanikong demonyo. Ganap ko itong pinaghimagsikan, nilisan ito, at naging determinado ako sa pagsunod sa Diyos. Taos-puso ang pasasalamat ko sa Diyos dahil sa pagsasaayos ng lahat ng ito para sa akin, na nagbibigay-daan sa akin na makamit ang mga pinakamahalagang kayamanan sa buhay.


13. Pagharap sa Panunupil ng isang Matapat na Ulat

Ni Liliana, Germany

Habang isa akong lider ng grupo ng pagdidilig, si Marilyn ang lider ng iglesia na nangangasiwa sa gawain ko. Sa aming mga interaksyon, natuklasan ko na madalas ay puro salita lang siya at hindi naman kumikilos pagdating sa pagpapatupad ng gawain. Nagbabanggit siya ng mga salawikain sa halip na tumuon sa pagkakaroon ng mga resulta, at hindi niya nagagawang lutasin ang mga tunay na problema. Hindi niya kami pinangungunahan na ibuod at ayusin ang mga problema at paglihis sa aming mga tungkulin at hindi siya nagbabahagi ng mga salita ng Diyos at ng mga nauugnay na prinsipyo o nagtuturo ng isang landas ng pagsasagawa. Ang tanging ginagawa niya ay sermunan at pagalitan kami. Kapag nagmumungkahi sa kanya ang mga kapatid, kadalasan ay hindi niya tinatanggap ang mga iyon. Dahil sa mga pag-uugaling ito ay naramdaman kong maaaring isa siyang huwad na lider, kaya ginusto kong makipag-ugnayan sa nakatataas sa kanya na si Jessica, para pag-usapan iyon. Pero bigla kong naisip: “Madalas na nakikipagtipon si Jessica kay Marilyn, at magkasama sila sa maraming gawain. Siguradong nakikita ni Jessica ang mga nakikita kong problema kay Marilyn. Isa pa, pinamamahalaan ni Marilyn ang gawain ng ilang grupo at pinangangasiwaan niya ang mahigit isang dosenang lider ng grupo. Hindi rin ba nila nakikita ang mga problema sa kanya? Yamang wala sa kanilang nag-ulat ng kahit na ano, bakit ako magsasalita? Paano kung mali ako at sabihin ni Jessica na may pagkiling ako laban kay Marilyn at sinusubukan itong hanapan ng mali? Dapat siguro ay hindi ko ilagay sa alanganin ang sarili ko, sa ganoong paraan ay hindi ako malalagay sa anumang kapahamakan.” Pero bigla kong naisip kung paano ako napinsala ng mga huwad na lider at anticristo noon. Hindi ko rin sila iniulat agad noon, at nagulo nila ang gawain ng ilang iglesia, at naapektuhan ang buhay ng mga kapatid. Kung hindi ko agad iuulat ang mga problema ni Marilyn, hindi ko pinoprotektahan ang mga interes ng iglesia. Nang maisip ko ito, medyo nabalisa ako, at naisip ko na dapat kong kausapin ang ibang kapatid at tingnan kung ano ang sasabihin nila. Pinuntahan ko si Brother Jordan, at sinabi niyang natuklasan din niyang hindi kayang lumutas ni Marilyn ng mga aktuwal na problema, na hindi ito nangungumusta o nagtatanong tungkol sa gawain, at na pagdating sa mga propesyonal na kasanayan, hindi nito ginagabayan o tinutulungan ang mga kapatid na pumasok sa mga prinsipyo. Sinabi rin niya na mapandikta at magulo ito kapag nag-aatas ng gawain, at na hindi nito napaprayoridad ang mga gawain. Talagang nagdusa ang pagiging produktibo at epektibo ng gawain dahil dito, at malubhang naantala ang mga bagay-bagay. Nang binigyan siya ng iba ng babala tungkol dito, hindi niya ito sineryoso. Sa mga pagtitipon, madalang siyang makipagbahaginan tungkol sa kung paano siya nagnilay-nilay, nagtamo ng kaalaman sa sarili niya, at nagsagawa ng mga salita ng Diyos kapag nahaharap sa mga problema. Naglilitanya lang siya ng mga salita at doktrina, nagsasabi ng ilang bagay na masarap pakinggan, pero hindi gumagawa ng anumang aktuwal na gawain. Nang marinig kong pareho kami ni Jordan ng mga nakitang problema, lubos akong nakatiyak na si Marilyn ay isang huwad na lider na hindi gumagawa ng tunay na gawain. Kung mananatili siya sa posisyon niya, magdudulot ito ng malaking pinsala sa gawain ng iglesia. Napagtanto ko na malubha ang mga problema ni Marilyn, at na kailangan kong iulat agad ang mga iyon kay Jessica. Pero bigla kong naalala na direktang pinangangasiwaan ni Marilyn ang gawain ko, kaya kung hindi siya matatanggal pagkatapos kong magsalita, at malalaman niya na ako ang nag-ulat sa kanya, baka labis niyang pahirapin ang buhay ko, o tanggalin pa nga ako. Labis akong mapapahiya kung matatanggal agad ako sa posisyon gayong katatanggap ko lang nito. Sabi nila “Ang ibong nag-uunat ng kanyang leeg ang unang nababaril,” kaya naisip ko na hindi dapat ako ang unang mag-ulat kay Marilyn. Napagpasyahan kong kausapin si Jordan na siya na lang ang mag-ulat, at pagkatapos ay puwede kong suportahan ang ulat niya. Sa gayong paraan ay hindi ako malalagay sa alanganin sa pagsasalita. Pero nang subukan ko siyang kausapin, hindi ko talaga masabi ang mga salita. Naisip ko na dapat siguro ay hintayin at tingnan ko na lang kung ano ang mangyayari. Pero nakikita ng Diyos ang nasa puso at isip ng mga tao, at medyo nabalisa ako sa aking pananahimik. Pakiramdam ko lang ay may pagkakamali at kasalanan ako, kaya nagdasal ako sa Diyos, hinihiling sa Kanya na bigyang-liwanag ako para maunawaan ko ang sarili ko sa pamamagitan ng bagay na ito.

Tapos ay nakabasa ako ng isang sipi ng mga salita ng Diyos na naglantad sa aking kalagayan. Sabi ng Diyos: “Karamihan sa mga tao ay nais hanapin at isagawa ang katotohanan, ngunit kadalasan ay may pagpapasya at hangarin lamang sila na gawin iyon; hindi nila naging buhay ang katotohanan. Dahil dito, kapag nakahaharap sila ng masasamang puwersa o ng masasamang tao na gumagawa ng masasamang gawa, o ng mga huwad na pinuno at anticristo na gumagawa ng mga bagay sa isang paraang lumalabag sa mga prinsipyo—sa gayon ay nagugulo ang gawain ng iglesia at napapahamak ang mga hinirang ng Diyos—nawawalan sila ng lakas ng loob na manindigan at magsalita. Ano ang ibig sabihin kapag wala kang lakas ng loob? Ibig bang sabihin niyan ay kimi ka o hindi makapagsalita? O hindi mo ito lubos na nauunawaan, at sa gayon ay wala kang tiwalang magsalita? Walang isa man dito; ito una sa lahat ang ibinubunga ng mapigilan ng mga tiwaling disposisyon. Ang isa sa mga tiwaling disposisyong ito na inilalantad mo ay ang mapanlinlang na disposisyon; kapag may nangyayari sa iyo, ang una mong iniisip ay ang sarili mong mga interes, ang una mong isinasaalang-alang ay ang mga ibubunga, kung ito ba ay kapaki-pakinabang sa iyo. Ito ay isang mapanlinlang na disposisyon, hindi ba? Ang isa pa ay makasarili at mababang-uri na disposisyon. Iniisip mo, ‘Ano ang kinalaman sa akin ng kawalan sa mga interes ng sambahayan ng Diyos? Hindi ako isang lider, kaya bakit ako mag-aalala? Wala itong kinalaman sa akin. Hindi ko responsabilidad ito.’ Ang gayong mga saloobin at salita ay hindi mga bagay na sadya mong iniisip, kundi inilalabas ng iyong isip nang hindi mo namamalayan—na tumutukoy sa tiwaling disposisyong nabubunyag kapag ang mga tao ay nahaharap sa isyu. Pinamamahalaan ng mga tiwaling disposisyon na tulad nito ang paraan ng iyong pag-iisip, itinatali ng mga ito ang iyong mga kamay at paa, at kinokontrol kung ano ang sinasabi mo. … Wala kang kapangyarihan sa mga sinasabi at ginagawa mo. Gustuhin mo man, hindi mo masabi ang katotohanan o masabi kung ano talaga ang iniisip mo; gustuhin mo man, hindi mo maisagawa ang katotohanan; gustuhin mo man, hindi mo matupad ang iyong mga responsabilidad. Kasinungalingan ang lahat ng sinasabi, ginagawa, at isinasabuhay mo, at pabasta-basta ka lang. Ganap kang bihag at nakokontrol ng sataniko mong disposisyon. Maaaring gusto mong tanggapin at isagawa ang katotohanan, ngunit hindi ikaw ang magpapasya nito. Kapag kinokontrol ka ng iyong mga satanikong disposisyon, sinasabi at ginagawa mo ang anumang ipagawa sa iyo ng iyong satanikong disposisyon. Isa ka lamang tau-tauhan ng tiwaling laman, naging kasangkapan ka ni Satanas. … Hindi mo hinahanap ang katotohanan kailanman, at lalong hindi mo ito isinasagawa. Palagi ka lamang nagdarasal, nagreresolusyon, nagtatakda ng mga mithiin, at nangangako sa puso mo. At ano ang kinahinatnan? Nananatili kang isang taong mapagpalugod sa iba, hindi ka nagtatapat tungkol sa mga problemang nararanasan mo, wala kang pakialam kapag nakikita mo ang masasamang tao, hindi ka tumutugon kapag may gumagawa ng masama o kaguluhan, at nananatili kang walang pakialam kapag hindi ka personal na naaapektuhan. Iniisip mo, ‘Hindi ako nagsasalita tungkol sa anumang walang kinalaman sa akin. Hangga’t hindi nito napipinsala ang aking mga interes, ang aking banidad, o ang aking imahe, binabalewala ko nang walang pagbubukod ang lahat. Kailangan kong maging napakaingat, dahil ang ibong nag-uunat ng kanyang leeg ang unang nababaril. Hindi ako gagawa ng anumang katangahan!’ Lubos at di-natitinag kang kinokontrol ng iyong mga tiwaling disposisyon ng kabuktutan, pagkamapanlinlang, katigasan, at pagiging tutol sa katotohanan. Naging mas mahirap na para iyo na tiisin ang mga ito kaysa sa sumisikip na ginintuang korona na isinuot ng Haring Unggoy. Ang pamumuhay sa ilalim ng pagkontrol ng mga tiwaling disposisyon ay lubhang nakakapagod at napakasakit!” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Ibinunyag ng mga salita ng Diyos ang aking makasarili at mapanlinlang na tiwaling disposisyon. Nakita ko na masyadong iresponsable si Marilyn sa kanyang tungkulin. Hindi niya kayang lumutas ng mga problema, gumawa ng aktuwal na gawain, o tumanggap ng katotohanan. Mapandikta siya sa kanyang tungkulin at ang lahat ng bagay ay dapat na magawa sa paraan niya. Kinukumpirma ng lahat ng pag-uugaling ito na isa siyang huwad na lider. Kung magpapatuloy siya sa posisyon niya, malubha nitong maaapektuhan ang gawain ng iglesia at maaantala ang buhay pagpasok ng mga kapatid. Alam ko sa aking puso na kailangan itong maiulat agad, pero natakot ako na kung mapapasama ko ang loob niya ay gagantihan o tatanggalin niya ako. Para maprotektahan ang sarili kong mga interes, mas ginusto kong mapinsala ang gawain ng iglesia sa halip na iulat siya. Pinili kong maging mapanlilang at utusan ang iba na malagay sa alanganin sa pagsasalita, para makaayon ako sa karamihan pagkatapos. Sa ganoong paraan, kung may mapapahamak, hindi ako iyon, at hindi ko kakailanganing sumuong sa panganib. Namumuhay ako sa mga satanikong panuntunan na gaya ng: “Ang bawat tao para sa kanyang sarili at bahala na ang iba,” at “Ang ibong nag-uunat ng kanyang leeg ang unang nababaril.” Inisip ko lang kung paano mapoprotektahan ang sarili kong mga interes, at hindi ang mga interes ng iglesia o kung paano magdurusa ang buhay ng mga kapatid. Labis akong makasarili at mapanlinlang! Noon pa man ay akala ko nang mayroon akong pagpapahalaga sa katarungan at na kaya kong itaguyod ang mga interes ng iglesia, pero ipinakita sa akin ng karanasang ito na isa akong mapanlilang at makasariling tao na umaayon sa opinyon ng nakararami. Namumuhay ako batay sa mga satanikong pilosopiya, at nabigong iulat ang isang huwad na lider. Pumapanig ako kay Satanas at pinipinsala ko ang hinirang na mga tao ng Diyos. Kasabwat ako ng isang huwad na lider. Hindi ako puwedeng patuloy na maging duwag, kailangan kong iulat ang mga problemang nakita ko.

Nang mismong mapagpasyahan ko nang iulat iyon, sinabihan kami ng isang lider na magsulat ng mga pagsusuri kay Marilyn at sa kapareha niya. Natuwa talaga ako, naisip ko na ibig sabihin nito ay nakita ng lider ang mga problema kay Marilyn, at isinulat ko nang detalyadong-detalyado ang lahat ng pag-uugali niya. Pero sa gulat ko, ang kapareha niya ang natanggal, at nakapagpatuloy si Marilyn sa pagiging lider. Makalipas ang ilang araw, biglang umiyak si Marilyn sa kanyang pakikipagbahaginan, sabi niya, “Hindi ako gumagawa ng aktuwal na gawain, isa akong huwad na lider at wala akong pagkatao. Hindi ko nilulutas ang mga problema ng mga kapatid, at sinusupil ko pa nga ang iba. Ngayon, wala nang naglalakas-loob na magbigay sa akin ng mga mungkahi. Naging iresponsable ako bilang lider ng iglesia, at nabigo ko ang Diyos. Napakarami kong nagawang masama, at wala akong pagkatao. Binigyan ako ng iglesia ng pagkakataon na ipagpatuloy ang paggawa sa tungkulin ko, kaya kailangan kong magsisi. Kung makita ng sinuman sa inyo na may problema ako, pakiusap, sabihin ninyo sa akin at masaya ko itong tatanggapin.” Napakalungkot niyang lumuluha habang nagsasalita, at mukhang sinserong-sinsero siya. Naisip ko: “Nagkamali ba ako? Hindi naman pala siya lubos na walang kakayahang tumanggap sa katotohanan. Hindi dapat sobra-sobra ang inasahan ko sa kanya. Kung handa siyang magsisi, makagagawa pa rin siya ng mahusay na gawain. Hindi bale na kung gayon, yamang hindi naman siya natanggal, dapat kong gawin ang makakaya ko para makipagtulungan sa kanya.” Kaya pinadalhan ko siya ng mensahe na nagsasabing, “Hindi namin naintindihan ang mga paghihirap mo. Magtulungan tayo at gawin natin nang maayos ang mga tungkulin natin simula ngayon.” Sumagot siya at sinabihan niya ako na ipagpatuloy ang pagbibigay sa kanya ng mga mungkahi at tulong sa hinaharap. Masayang-masaya ako, inisip ko na kung kaya niyang tanggapin ang katotohanan at baguhin ang mga bagay-bagay, puwede siyang maging isang mabuting lider.

Nagulat talaga ako nang makita kong wala siyang anumang pinagbago. Puro salita pa rin siya pero hindi niya hinaharap ang mga tunay na problema sa mga pagtitipon. Noong panahong iyon, nagkaroon ng ilang problema sa pangkalahatang gawain ng iglesia, pero tinatalakay lang niya ang ilang panlabas na usapin sa mga pagtitipon. Hindi siya nakipagbahaginan sa kung paano hahanapin ang katotohanan sa ganoong uri ng kapaligiran. Naging tensyonado ang lahat dahil sa lahat ng ito, at walang naging panatag sa paggawa ng kanilang tungkulin, na malubhang nakagambala sa buhay-iglesia. Matapos makita ang lahat ng ito, ibinahagi ko ang mga saloobin ko sa kanya. Sa gulat ko, sabi niya, “Ikaw ang may problema, kaya namang gawin ng lahat ang sinasabi ko, maliban sa iyo. Ikaw ang nakagagambala!” Naging negatibo ang pakiramdam ko nang marinig kong sabihin niya iyon. Hindi ko alam kung paano magpapatuloy sa tungkulin ko, at problemadong-problemado ako. Puwede kong balewalain si Marilyn at mapagalitan niya, o puwede kong gawin ang sinasabi niya, na magdudulot lang ng problema sa ibang kapatid. Wala talaga akong magawa—para akong hindi makahinga. Naisip kong iulat ang mga problema ni Marilyn kay Jessica, pero bigla kong naalala kung paanong sinabi ko na noon sa mga nakatataas na lider ang tungkol kay Marilyn. Hindi man lang nila siya pinangasiwaan, at sa halip ay tinanggal ang isa pang lider na gumagawa ng tunay na gawain. Kung iuulat ko uli si Marilyn, sasabihin kaya nilang nagsisimula ako ng gulo, at iisipin na ako ang may problema? Paano kung akusahan nila ako ng kung ano at tanggalin ako? Habang nasa ganoong kalagayan ako, pawang kadiliman at panlulumo ang naramdaman ko sa puso ko, at hindi ko madama ang presensiya ng Diyos.

Hindi nagtagal, isang pagsasaayos ng gawain ang inilabas ng sambahayan ng Diyos. Binanggit nito na kung madidiskubre sa iglesia ang sinumang mga huwad na lider at manggagawa na hindi gumagawa ng tunay na gawain, masamang tao, o anticristo, kailangan silang ilantad at iulat para protektahan ang mga interes ng iglesia. Responsabilidad ito ng lahat ng hinirang na mga tao ng Diyos. Kung susupilin o parurusahan ng isang lider o manggagawa ang isang kapatid dahil sa pag-uulat sa kanya, isa siyang anticristo. Kailangan ding pumirma ng bawat lider at manggagawa sa isang panunumpa na hindi niya susupilin ang sinumang mag-uulat sa kanya. Nakaramdam ako ng parehong saya at pagkakonsensiya nang makita ko ang pagsasaayos ng gawaing iyon. Masaya ako na alam ng Diyos kung gaano kababa ang tayog natin at na hinihikayat Niya tayong ilantad ang mga huwad na lider at anticristo. Nakonsensiya rin ako dahil alam kong may mga huwad na lider at manggagawa sa iglesia, pero hindi ako naglakas-loob na iulat sila dahil natatakot akong masupil o maapi, at sa halip ay mas gugustuhin ko pang hayaang magdusa ang gawain ng iglesia. Hindi ako karapat-dapat na maging isa sa hinirang na mga tao ng Diyos. Kaya, kinausap ko ang dalawa pang lider ng grupo tungkol sa mga problema kay Marilyn, at sumang-ayon sila sa akin. Sama-sama kaming nagbahaginan tungkol sa mga prinsipyo ng pagkilatis sa mga huwad na lider at manggagawa at sa huli ay natukoy namin na isa ngang huwad na lider si Marilyn, at na may problema rin sa mga nakatataas na lider, na nagpoprotekta sa kanya. Napagpasyahan namin na sumulat ng nagkakaisang ulat tungkol sa kanila. Nang maisulat ko na ang ulat, sinabi sa akin ng iba na mauna na akong magpadala niyon at huwag na silang hintayin. Nagsimula na naman akong mag-alala, na kung matutuklasan ni Marilyn ang tungkol sa ulat, baka gawin niyang mahirap ang mga bagay-bagay para sa akin. Nagdasal ako sa Diyos at hiniling sa Kanya na bigyang-liwanag at gabayan Niya ako na pagnilayan ang aking sarili. Pagkatapos niyon, nabasa ko ito sa mga salita ng Diyos: “Lahat kayo’y nagsasabi na isinasaalang-alang ninyo ang pasanin ng Diyos at ipagtatanggol ang patotoo ng iglesia, ngunit sino ba sa inyo ang talagang nagsaalang-alang sa pasanin ng Diyos? Itanong sa iyong sarili: Ikaw ba’y isang tao na nagpakita ng pagsasaalang-alang para sa pasanin Niya? Magagawa mo bang maging matuwid para sa Kanya? Makakapanindigan ka ba at makakapagsalita para sa Akin? Maisasagawa mo ba nang matatag ang katotohanan? Ikaw ba’y may sapat na lakas ng loob na labanan ang lahat ng gawa ni Satanas? Makakaya mo bang isantabi ang iyong mga damdamin at ilantad si Satanas para sa kapakanan ng Aking katotohanan? Mapahihintulutan mo ba ang Aking mga layunin na matupad sa iyo? Naihandog mo na ba ang iyong puso sa pinakamahahalagang sandali? Ikaw ba’y taong sumusunod sa Aking kalooban?” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 13). Hindi ako nakapagsalita dahil sa mga tanong ng Diyos. Palagi kong sinasabi ang tungkol sa pagsasaalang-alang sa mga layunin ng Diyos at pagpoprotekta sa gawain ng iglesia, pero nang makita ko na hindi gumagawa si Marilyn ng tunay na gawain, na inililigaw niya ang mga tao gamit ang mga doktrina, kumikilos na parang isang diktador at walang pakundangan sa kanyang tungkulin, at na nagkaroon ito ng matinding epekto sa buhay-iglesia, naging sobrang maingat at urong-sulong ako. Hindi ko siya iniulat dahil gusto kong protektahan ang sarili ko, at hindi ako naglakas-loob na manindigan at lumaban sa mga puwersa ng kadiliman. Hindi ko talaga pinrotektahan ang gawain ng iglesia. Wala akong ni katiting na konsensiya o katwiran. Paano ko mahaharap ang Diyos? Ang bawat salita ng Diyos ay isang pampagising sa manhid kong puso, at nagpasya akong itigil ang pagpoprotekta sa sarili ko. Kailangan ko siyang ilantad at iulat, kahit na sa huli ay masupil ako dahil dito, kaya ipinadala ko ang ulat.

Pagkalipas ng ilang araw, sa isang pulong ng mga magkakatrabaho, umiiyak na naman si Marilyn at nagkukunwari na naman na “nagsisisi.” Sabi niya, “Umaga’t gabi akong nagtatrabaho, pero hindi ko nagawang makuha ang suporta ng kahit sino, at naiulat pa nga ako. Pagmamahal ito ng Diyos sa akin, at alam kong kailangan kong tumigil at pagnilayan ang sarili ko. Tinutulungan ako ng mga kapatid sa pamamagitan ng pag-uulat sa akin, at pumirma ako ng panunumpa na hinding-hindi ko susupilin ang sinumang magsusulat ng ulat sa akin….” Kalaunan, pinuntahan at tinanong niya ako kung mayroon akong anumang paghihirap sa gawain ko at kung kumusta ang kalagayan ko, at mukhang hindi na siya kasinggaspang ng dati—dinalhan pa nga niya ako ng kaunting pagkain. Noong una, wala akong pagkilatis, iniisip ko na baka nagsisi na talaga siya. Pero pagkatapos ay naisip ko, “Hindi ako pwedeng malinlang ng isang sandali ng kabaitan—kailangan kong maghintay at tingnan kung ano ang mangyayari. Umiyak at ‘nagsisi’ siya noong nakaraan, pero pagkatapos niyon ay walang nagbago. Baka mabait siya sa akin dahil alam niyang iniulat ko siya. Baka gusto lang niyang sabihin ko na nagbago na siya kapag inimbestigahan ng lider ang ulat ko. Nililihis niya ako, at hindi ako pwedeng mahulog sa patibong ni Satanas at malinlang niya ulit.” Nang maisip ko ito, agad akong nagdasal sa Diyos, hinihiling sa Kanya na bantayan ang puso ko para hindi ako malinlang ng pag-iyak niya gaya noong nakaraan. Talagang nagulat ako nang makitang napakabilis na naman niyang ipinakita ang tunay niyang pagkatao.

Makalipas lang ang ilang araw, nagbabahaginan kami ng mga katotohanan tungkol sa pagkilatis sa mga tao at ginamit niya ang pagkakataong ito para sabihing, “Hindi tayo pwedeng basta na lang tumahimik at magkamit ng kaalaman sa ating mga sarili, kailangan nating matutuhang kilatisin ag iba. Kamakailan, hinikayat tayo ng iglesia na magsulat ng mga ulat, at ilang masamang tao ang nabunyag sa prosesong iyon. Nakahanap sila ng bagay na ipaparatang sa mga lider at manggagawa, at pagkatapos ay ginamit ito para atakihin sila. Kailangan nating ilantad ang masasamang taong iyon, at lahat ng ‘mga munting langaw’ na sumusunod sa kanila. Kailangan nating panagutin ang bawat masamang tao at anticristo.” Galit na galit ako nang marinig kong sabihin niya iyon. Nalaman ko na huwad ang lahat ng diumano’y pagkakilala niya sa sarili. Hindi talaga niya kilala ang sarili niya, at ibinabalik niya ang sisi sa mga taong nagsulat ng mga ulat tungkol sa kanya. Dahil dito, naalala ko ang dalawang sipi ng mga salita ng Diyos: “Mas gugustuhin pa ng mga anticristo na mamatay kaysa magsisi. Wala silang kahihiyan; bukod pa riyan, malulupit sila at buktot ang kanilang disposisyon, at tutol sila sa katotohanan sa sukdulan. Kaya ba ng isang taong tutol sa katotohanan na isagawa iyon, o magsisi? Imposible iyan. Ang ibig sabihin ng ganap silang tutol sa katotohanan ay hinding-hindi sila magsisisi” (Ang Salita, Vol. IV. Paglalantad sa mga Anticristo. Ikawalong Aytem: Sa Kanila Lamang Nila Pinasusunod ang Iba, Hindi sa Katotohanan o sa Diyos (Unang Bahagi)). “Sabihin mo sa Akin, tinatanggap ba ng mga anticristo ang pagpupungos? Inaamin ba nila na may tiwaling disposisyon sila? (Hindi, hindi nila ito inaamin.) Hindi nila inaamin na may tiwali silang disposisyon, pero pagkatapos silang mapungusan, nagkukunwari pa rin sila na kilala nila ang kanilang sarili. Sinasabi nila na sila ay isang diyablo at isang Satanas, walang pagkatao at mahina ang kakayahan, at na hindi nila kayang lubos na isaalang-alang ang mga bagay, hindi sila angkop sa mga gawain na isinaayos ng iglesia, at hindi nila nagawa nang maayos ang mga tungkulin nila. Pagkatapos, sa harap ng karamihan ng mga tao, inaamin nila ang mga tiwaling disposisyon nila, inaamin nila na isa silang diyablo, at sa huli, sinasabi rin nila na pagpipino at pagliligtas ito ng Diyos sa kanila, ipinakikita sa mga tao kung gaano sila kahanda na tanggapin ang pagpupungos at kung gaano sila kamapagpasakop sa katotohanan. Hindi nila binabanggit kung bakit sila pinupungusan o ang pinsala at mga kawalan na idinulot ng mga kilos nila sa gawain ng iglesia. Iniiwasan nila ang mga isyung ito at nagsasalita sila ng mga salitang walang kabuluhan, mga doktrina, mga panlilinlang, at mga paliwanag para magkamali ang mga tao ng interpretasyon na hindi karapatdapat at hindi patas ang pagpupungos na natatanggap nila mula sa sambahayan ng Diyos, na parang nagdusa sila ng malaking kawalan ng katarungan. Pagkatapos nilang mapungusan, nananatiling matigas ang puso nila, hindi kinikilala kahit kaunti ang alinman sa iba’t ibang masasamang gawa nila. Kaya, ano ba ang mga salitang ito na pinagbahaginan nila tungkol sa pag-amin sa tiwaling disposisyon nila, sa pagiging handang tanggapin ang katotohanan, at sa kakayahang magpasakop sa pagpupungos? Ang mga ito ba ang mga tunay nilang damdamin? Talagang hindi. Pawang kasinungalingan, pagpapanggap, at maladiyablong salita ang mga ito na layong ilihis at akitin ang mga tao. Ano ang pakay nila sa panlilihis sa mga tao? (Para sumamba at sumunod sa kanila ang mga tao.) Mismo, ito ay para ilihis at akitin ang mga tao na sumunod at makinig sa kanila, para isipin ng lahat na tama at mabuti sila. Sa ganitong paraan, walang nakakakilatis o sumasalungat sa kanila. Sa kabaligtaran, naniniwala ang mga tao na isa silang taong tumatanggap sa katotohanan, tumatanggap sa pagpupungos, at nagsisisi. Kaya, bakit hindi nila inaamin ang masasamang gawa nila o kinikilala ang mga kawalan na idinulot nila sa gawain ng sambahayan ng Diyos? Bakit hindi nila inilalahad ang mga usaping ito para mapagbahaginan? (Kung sasabihin nila ang mga bagay na ito, makikilatis sila ng mga tao.) Kung makikilatis sila ng mga tao, makikilala silang mabuti, at makikita ang tunay nilang pagkatao at disposisyong diwa, tatalikdan sila ng mga ito. Mahuhulog pa rin ba ang mga tao sa panlalansi nila at malilihis pa ba nila ang mga ito? Patuloy pa rin ba silang bibigyan ng mataas na pagpapahalaga ng mga ito? Patuloy pa rin ba silang pupurihin nang husto ng mga ito? Patuloy pa rin ba silang sasambahin ng mga ito? Hindi gagawin ng mga tao ang alinman dito. Nagpapanggap ang mga anticristo na kilala nila ang sarili nila, pero sa realidad, panlilinlang at pagpapaliwanag ng sarili ang lahat ng ito, lahat ay para ilihis ang mga tao at himukin ang mga tao na ipagtanggol sila, na siyang natatago nilang motibo. Iniiwasan nila ang mahahalagang usapin at kaswal nilang tinatalakay ang pagkilala nila sa sarili at pagtanggap ng pagpupungos para ilihis at akitin ang mga tao, para pahalagahan at sambahin sila ng mga tao. Hindi ba’t napakabuktot ng pamamaraang ito? Talagang nalilinlang dito ang ilang tao, at pagkatapos na mailihis ng mga anticristo, sinasabi nila, ‘Ang galing magsalita ng taong iyon—labis akong naantig. Ilang beses akong naiyak!’ Sa oras na iyon, labis silang sinasamba at pinahahalagahan ng mga taong ito, pero sa huli lumalabas na anticristo pala sila; ito ang kinahihinatnan ng panlilihis at pang-aakit ng mga anticristo sa ibang tao” (Ang Salita, Vol. IV. Paglalantad sa mga Anticristo. Ikalimang Ekskorsus: Pagbubuod sa Katangian ng mga Anticristo at sa Kanilang Disposisyong Diwa (Ikalawang Bahagi)). Ang mga anticristo ay likas na napakamapagmataas at labis na palalo, at hindi nila kailanman tinatanggap ang katotohanan. Tutol sila rito at kinapopootan nila ito. Gaano man karaming mapapait na pagkabigo ang kanilang maranasan, tumatanggi silang magsisi o magbago. Magaling silang manlihis ng mga tao gamit ang mga ilusyon, at labis silang madaya at mapanlilang. Sa pamamagitan ng pag-unawa rito, lumago ang pagkakilala ko kay Marilyn. Noong maiulat siya, umiyak at nagsalita siya tungkol sa pagkakilala sa kanyang sarili, sinasabi niya na pagmamahal ng Diyos ang mga ulat at na pagninilayan niya ang kanyang sarili. Sinabi niyang wala siyang pagkatao at nabigo niya ang Diyos, at nangako siyang magsisisi. Humingi pa nga siya ng mas maraming komento. Pero huwad ang lahat ng iyon, pawang mga kasinungalingan iyon na naglalayong manlinlang ng mga tao. Ginamit niya ang mga pagpapakitang-tao na ito para iligaw kami, para isipin ng lahat na kaya niyang tumanggap ng pagpupungos at na kaya niyang magpasakop sa katotohanan. Pero kailanman ay hindi niya tunay na tinalakay ang mga pag-uugaling nagpapakita na isa siyang huwad na lider, tulad ng kung paanong hindi siya gumawa ng tunay na gawain, kung paano siya naging mapandikta sa kanyang tungkulin, at kung paano niya napinsala ang gawain ng iglesia. Nagsalita lang siya nang kaunti tungkol sa kawalan niya ng pagkatao, at hindi niya kailanman sinuri ang mga paraan kung saan siya nagpakita ng kawalan ng pagkatao. Hindi siya kailanman nagbahagi ng mga detalye kung paano siya nagkaroon ng kaalaman sa sarili niyang tiwaling disposisyon, at hindi siya nagpatotoo sa pagiging matuwid ng Diyos. Kaya tumingala at nakisimpatiya sa kanya ang mga tao, iniisip na mayroon siyang tayog at na tatratuhin niya nang tama ang mga nag-ulat sa kanya. Hindi talaga tunay na pagkilala sa sarili ang pakikipagbahaginan niya, gusto lang niyang iligaw ang mga tao at panatilihin ang suporta nila para mapanatili niya ang posisyon niya. Pero hindi nagtagal ang palabas na iyon. Sa sandaling nagkaroon siya ng pagkakataon, binaligtad niya ang mga taong nag-ulat sa kanya, hinuhubad ang mapagpaimbabaw, nagsisising balatkayo niya. Pinalala niya ang mga bagay-bagay sa pamamagitan ng hayagang pagkokondena sa amin at paghihiganti. Lubos nitong nailantad ang tunay niyang pagkatao, ang pagkamuhi niya sa katotohanan, at ang malupit niyang kalikasan. Isa siyang masamang tao na sa kanyang kalikasang diwa ay namumuhi at tutol sa katotohanan. Hindi lang siya isang huwad na lider, taglay niya ang diwa ng isang anticristo.

Pagkatapos niyon, natuklasan ko na naghahanda si Marilyn at ang grupo niya ng mga materyal para paalisin sa iglesia si Jordan, na madalas ay nagbibigay ng mga mungkahi kay Marilyn. Nang sabihin ng isa pang lider na hindi pasok si Jordan sa pamantayan para mapaalis, sinabi nila na isang huwad na lider si Marilyn at tinanggal nila siya. Nakahanap din sila ng mga dahilan para tanggalin ang dalawa pang lider ng grupo na kasama kong nag-ulat kay Marilyn. Nakaiwas lang ako sa pagkakatanggal dahil bumoto ang mga kapatid na panatilihin ako sa puwesto. Idinaos ng iglesia ang taunang halalan nito pagkatapos na pagkatapos niyon, at, sa gulat ko, lahat ng taong naiulat ay napiling muli para maging mga lider at manggagawa. Ang malalapit sa kanila, pati na ang nakababatang kapatid ni Marilyn, ay pawang nakakuha rin ng mga posisyon ng pamumuno. Medyo naguluhan ako at hindi ko maintindihan kung paanong nagkaganoon ang mga bagay-bagay. Malinaw na nagulo nila ang gawain ng iglesia, kaya papaanong nahalal ulit sila bilang mga lider at manggagawa? Nagsimula pa nga akong maghinala na katulad lang ng sekular na mundo ang iglesia, na ang lahat ay tungkol sa mga koneksyon at kapangyarihan. Nang maisip ko ito, napuno ng kadiliman ang puso ko at nawalan na ako ng gana na gawin ang tungkulin ko. Gusto ko na lang gumapang sa isang sulok kung saan walang makakikita sa akin. Nagsimula pa nga akong magduda sa pagiging matuwid ng Diyos. Halos hindi na ako nagsasalita sa mga pagtitipon at hindi na nagbabahagi ng anumang opinyon. Naging mapagbantay ako sa kahit kanino at ginagawa ko lang nang parang robot ang tungkulin ko. Minsan ay napapaisip pa ako: “Dapat din ba akong sumipsip sa kanila? Kung hihingi ako ng tawad, sasabihin kong nagkamali ako, at makikipag-ayos, baka makalimutan na nila ang tungkol sa ulat ko. Sa ganoong paraan, kahit paano, hindi ako mapaaalis sa iglesia.”

Isang araw, narinig ko ang isang pagbasa ng mga salita ng Diyos: “Kinalulugdan Ko ang mga hindi mapaghinala sa iba, at gusto Ko ang mga tumatanggap kaagad ng katotohanan; nagpapakita Ako ng labis na pagkalinga sa dalawang uri ng mga taong ito, dahil matatapat silang mga tao sa Aking paningin. Kung mapanlinlang ka, magiging malihim at mapaghinala ka sa lahat ng tao at bagay, kaya ang pananampalataya mo sa Akin ay maitatayo sa isang pundasyon ng paghihinala. Hindi Ko kailanman maaaring kilalanin ang ganitong pananampalataya. Sa kakulangan ng tunay na pananampalataya, mas lalo kang salat sa tunay na pagmamahal. At kung malamang na pagdudahan mo ang Diyos at sinasadya mong gumawa ng haka-haka tungkol sa Kanya, kung gayon walang kaduda-dudang ikaw ang pinakamapanlinlang sa lahat ng tao. Nag-iisip-isip ka kung maaaring maging katulad ng tao ang Diyos: makasalanang di-mapapatawad, mababaw ang pagkatao, salat sa pagiging makatarungan at katwiran, walang pagkaunawa sa katarungan, mahilig sa mapanirang mga kaparaanan, taksil at tuso, nalulugod sa kasamaan at kadiliman, at iba pa. Hindi ba’t ang dahilan kaya may ganitong kaisipan ang mga tao ay sapagkat wala sila ni bahagyang kaalaman sa Diyos? Kasalanan talaga ang ganitong uri ng pananampalataya! Mayroon pa ngang ibang naniniwala na ang mga nagbibigay-lugod sa Akin ay ang mga nambobola at sumisipsip, at hindi tatanggapin sa tahanan ng Diyos at mawawalan ng lugar doon ang mga walang kasanayan sa ganoong mga bagay. Ito lamang ba ang tanging kaalamang nakuha ninyo pagkatapos ng maraming taon? Ito ba ang nakamit ninyo? At hindi tumitigil sa mga maling pagkaunawang ito ang kaalaman ninyo sa Akin; mas malala pa ay ang kalapastanganan ninyo sa Espiritu ng Diyos at pinagmumukha ninyong masama sa Langit. Ito ang dahilan kaya sinasabi Kong magdudulot lamang ng lalong paglayo ninyo sa Akin at higit pang pagsalungat sa Akin ang pananampalatayang tulad ng sa inyo. Sa loob ng maraming taon ng gawain, marami na kayong nakitang katotohanan, ngunit alam ba ninyo kung ano ang narinig ng Aking mga tainga? Ilan sa inyo ang handang tanggapin ang katotohanan? Naniniwala kayong lahat na handa kayong bayaran ang halaga ng katotohanan, ngunit ilan sa inyo ang tunay na nagdusa para sa katotohanan? Walang iba kundi pagiging hindi matuwid ang nasa mga puso ninyo, na nagpapaisip sa inyo na ang lahat, maging sino man sila, ay parehong mapanlinlang at buktot—hanggang sa puntong naniniwala pa nga kayo na ang Diyos na nagkatawang-tao, tulad ng karaniwang tao, ay maaaring walang mabuting puso o mapagmalasakit na pagmamahal. Higit pa riyan, naniniwala kayo na sa Diyos na nasa langit lamang umiiral ang isang marangal na katangian at isang mahabagin at mapagmalasakit na kalikasan. Naniniwala kayong walang santong tulad nito, na tanging kadiliman at kasamaan ang naghahari sa lupa, samantalang ang Diyos ay isang bagay na pinaglalagakan ng mga tao ng kanilang pananabik sa mabuti at maganda, isang maalamat na nilalang na gawa-gawa lamang nila. … Tinitingnan ninyo ang lahat ng gawa ni Cristo mula sa pananaw ng mga hindi matuwid at sinusuri ang lahat ng Kanyang gawain, gayundin ang Kanyang pagkakakilanlan at diwa, mula sa pananaw ng masama. Nakagawa kayo ng matinding pagkakamali at nagawa ninyo ang hindi pa kailanman nagagawa ng mga nauna sa inyo. Ibig sabihin, pinaglilingkuran lamang ninyo ang dakilang Diyos na nasa langit na may korona sa Kanyang ulo, at hindi kayo kailanman nagsisilbi sa Diyos na itinuturing ninyo na napakahamak kaya hindi ninyo Siya nakikita. Hindi ba’t ito ay inyong kasalanan? Hindi ba ito isang karaniwang halimbawa ng pagkakasala ninyo laban sa disposisyon ng Diyos?” (Ang Salita, Vol. I. Ang Pagpapakita at Gawain ng Diyos. Paano Mababatid ang Diyos na Nasa Lupa). Nang marinig ko ang paghatol ng Diyos, labis akong nahiya. Nang mangyari ang mga bagay-bagay na hindi nakaayon sa mga kuru-kuro ko, hindi ko hinanap ang katotohanan, sa halip ay pinagdudahan ko ang pagiging matuwid ng Diyos. Naghinala ako na pinoprotektahan ng mga makapangyarihan ang isa’t isa at na naghahari ang kadiliman sa sambahayan ng Diyos. Hindi ba’t pinaghihinalaan ko na minamahal ng Diyos ang kasamaan at kadiliman, na tulad lang ng mga tao? Isa iyong katawa-tawang paraan ng pagtingin sa mga bagay-bagay! Ang Diyos ay banal at matuwid, at katotohanan at katuwiran ang naghahari sa Kanyang sambahayan. Kahit na masunod ang mga huwad na lider at anticristo sa iglesia sa loob ng ilang panahon, at maligaw at makontrol nila ang ilang tao, hinding-hindi sila magiging matatag dito—ilalantad at ititiwalag sila ng Diyos sa huli. Pinahihintulutan ng Diyos na lumitaw ang mga taong iyon sa iglesia upang magkaroon ang mga hinirang Niyang tao ng tunay na pagkakilatis at makita nila ang masamang mukha ng laban-sa-Diyos na si Satanas sa pamamagitan ng mga ito, at pagkatapos ay itakwil ang mga ito at makalaya sa panlilihis at kontrol ng mga ito. Iyon ang karunungan ng gawain ng Diyos. Pero nang makita kong nakokontrol ang iglesia ng mga huwad na lider at anticristo at kung paano nila pinarurusahan at sinusupil ang iba, naging maingat at mapagbantay ako, natatakot na susupilin din nila ako. Masyado akong natatakot na makipag-usap sa mga kapatid, takot na takot na mali ang masasabi ko at mabigyan ang mga anticristo ng magagamit laban sa akin, at pagkatapos ay matatanggal o mapatatalsik ako. Upang maprotektahan ang sarili ko, naisipan ko pa ngang gumamit ng sekular na pilosopiya para sa mga makamundong pakikitungo at sumipsip sa kanila. Napakaduwag ko at wala talaga akong paninindigan. Itinatanggi ko ang pagiging matuwid ng Diyos, tumatangging maniwala na si Cristo at ang katotohanan ang naghahari sa sambahayan Niya. Tumagos sa puso ko ang partikular na mga salita ng Diyos na ito: “At hindi tumitigil sa mga maling pagkaunawang ito ang kaalaman ninyo sa Akin; mas malala pa ay ang kalapastanganan ninyo sa Espiritu ng Diyos at pinagmumukha ninyong masama sa Langit. Ito ang dahilan kaya sinasabi Kong magdudulot lamang ng lalong paglayo ninyo sa Akin at higit pang pagsalungat sa Akin ang pananampalatayang tulad ng sa inyo.” Nilalapastangan at sinisiraan ko ang Diyos gamit ang mga katawa-tawa kong pananaw. Wala akong anumang tunay na pag-unawa sa Diyos sa aking pananalig. Matapos akong supilin ng mga huwad na lider at anticristo na iyon, hindi ko talaga hinanap ang katotohanan para magkaroon ako ng pagkilatis o manindigan at lumaban sa masasamang puwersa ng mga anticristo, sa halip ay pinagdudahan ko ang pagiging matuwid ng sambahayan ng Diyos. Ang sama ko naman! Makalilitaw lang ang mga huwad na lider at anticristo sa iglesia nang may pahintulot ng Diyos. Ginagamit Niya sila para magsaayos ng totoong aral para sa atin, upang mahanap natin ang katotohanan at magkamit tayo ng pagkilatis. Kinailangan kong hanapin ang katotohanan at matutuhan ang aral ko sa pamamagitan ng kapaligirang ito. Nang mapagtanto ko ito, lumuhod ako at nagdasal sa Diyos. Sabi ko, “Diyos ko, gusto kong magsisi sa Iyo. Pakiusap, bigyan Mo ako ng pananalig. Anumang uri ng sitwasyon ang haharapin ko pagkatapos nito, aasa ako sa Iyo para malagpasan iyon.” Gumaan ang pakiramdam ko pagkatapos ng panalangin ko.

Isang araw, sinabi sa akin ng nakababatang kapatid ni Marilyn na iniulat ako ng ilang kapatid, at kailangan nila akong pansamantalang suspendihin sa aking tungkulin. Hindi niya sinabi kung ano ang dahilan ng pag-uulat sa akin, sinabihan lang niya ako na pagnilayan ang sarili ko. Sinabi rin niya na kung magtatanong ang kahit sino kung bakit ako natanggal, hindi ako puwedeng magsabi ng kahit ano. Ang lahat ng ito ay nangyari nang biglaan, at masyado akong nagulumihanan. Lubos akong nabigla at nablangko ang isip ko. Umuwi ako at naupo roon nang lutang, isip nang isip. Patatalsikin ba nila ako sa iglesia? Nang paalisin nila si Jordan, ginamit muna nila ang katandaan niya bilang dahilan para patigilin siya sa paggawa ng tungkulin niya, tapos ay kinalap nila ang mga materyal na kinakailangan para paalisin siya. Wala akong ideya kung ano ang gagawin ko kung gagamitin din nila ang taktikang iyon sa akin. Takot na takot ako. Minsan ay mas positibo ang pagtingin ko rito, iniisip ko na baka mayroon nga talagang nag-ulat sa akin, at na pagkatapos ng imbestigasyon nila, baka pahintulutan nila ako na muling makipagtipon at gumawa ng tungkulin. Nagpapalipat-lipat ako sa pagitan ng pagiging positibo at negatibo. Pakiramdam ko ay sasabog na ang ulo ko. Miserable ako, at napakabigat ng dibdib ko. Hindi ko alam kung paano malalagpasan ang sitwasyong iyon at pinagdududahan ko na naman ang kataas-taasang kapangyarihan ng Diyos. Dali-dali akong nagdasal, hinihiling sa Diyos na bantayan ako para hindi mawala ang pananalig ko sa Kanya o hindi ko pagdudahan ang gawain Niya. Alam kong pinahihintulutan ng Diyos na mangyari ito sa akin, at na magiging kapaki-pakinabang ito sa aking buhay. Gusto kong kumalma at tunay na hanapin ang katotohanan. Sa panahong iyon, marami akong binasa na mga salita ng Diyos tungkol sa pag-unawa sa kataas-taasang kapangyarihan ng Diyos at pagdaan sa mga pagsubok, at napagtanto ko na pinahihintulutan ng Diyos na mangyari ang lahat ng ito. Gaano man kalupit ang isang anticristo o ang isang masamang tao, wala siyang anumang magagawa sa akin nang walang pahintulot ng Diyos. Hindi ko masabi kung ano ang gagawin ng mga huwad na lider at anticristo na iyon, pero dapat akong matutong maghintay at maghanap, at sa pinakamababa, hindi ko dapat sisihin ang Diyos o pahintulutan si Satanas na tuyain ako. Kahit pa patalsikin nga talaga nila ako, hindi ko puwedeng isuko ang pananampalataya ko, at kailangan ko pa ring gawin ang tungkulin ko sa pamamagitan ng pagbabahagi ng ebanghelyo. Pakiramdam ko ay hindi na ako masyadong mahina at takot nang isipin ko iyon sa ganoong paraan.

Pagkalipas ng mga dalawang linggo, sinabihan ako ng nakababatang kapatid ni Marilyn na magsulat ng pagsusuri kay Sister Jenn, na kasama kong nag-ulat kay Marilyn. Napagtanto ko na malamang ay naghahanda sila ng mga materyal para patalsikin si Sister Jenn sa iglesia, kaya kalmado akong detalyadong nagbalik-tanaw tungkol sa lahat ng nangyari, at lahat ng bagay na ginawa ni Marilyn at ng iba. Pakiramdam ko ay mas may pagkilatis na ako sa kanila. Nabasa ko ang isang sipi ng salita ng Diyos: “Ano ang pangunahing layunin ng isang anticristo kapag binabatikos at inihihiwalay niya ang isang hindi sumasang-ayon? Hangad niyang gumawa ng sitwasyon sa iglesia kung saan walang tinig na kokontra sa kanya, kung saan ang kanyang kapangyarihan, ang kanyang pagka-lider, at ang lahat ng kanyang mga salita ang siya lamang masusunod. Dapat siyang pakinggan ng lahat, at kahit may pagkakaiba sila ng opinyon, hindi nila dapat ipahayag iyon, kundi hayaan iyong mabulok sa kanilang puso. Lahat ng nangangahas na hayagang sumalungat sa kanya ay nagiging kaaway ng anticristong iyon, at iisip siya ng anumang paraan para mapahirap niya ang mga bagay-bagay para sa kanila, at hindi siya makapaghintay na mapaalis sila. Ito ang isa sa mga paraan ng pagbatikos at paghihiwalay ng mga anticristo sa isang hindi sumasang-ayon para mapatatag ang kanilang katayuan at maprotektahan ang kanilang kapangyarihan. Iniisip nila, ‘Mabuti para sa iyo na magkaroon ng ibang mga opinyon, subalit hindi ka maaaring mag-ikut-ikot na nagsasalita tungkol sa mga ito gaya ng gusto mo, at lalong huwag mong ikompromiso ang aking kapangyarihan at katayuan. Kung mayroon kang bagay na sasabihin, maaari mo itong sabihin sa akin nang sarilinan. Kung sasabihin mo ito sa harapan ng lahat at mapahiya ako, nagmimitsa ka ng gulo, at kakailanganin kong harapin ka!’ Anong uri ng disposisyon ito? Hindi pinahihintulutan ng mga anticristo ang iba na malayang makapagsalita. Kung mayroon silang opinyon—tungkol man ito sa anticristo o sa anumang bagay—hindi nila ito pwedeng basta-basta na lang na sabihin; kailangan nilang isaalang-alang ang reputasyon ng anticristo. Kung hindi, ituturing silang kaaway ng anticristo, at babatikusin at ihihiwalay sila. Anong uri ng kalikasan ito? Ito ang kalikasan ng isang anticristo. At bakit nila ginagawa ito? Hindi nila hinahayaan ang iglesia na magkaroon ng anumang mga alternatibong opinyon, hindi nila pinapayagan ang sinumang hindi sumasang-ayon sa kanila sa loob ng iglesia, hindi nila hinahayaan ang mga taong hinirang ng Diyos na hayagang ibahagi ang katotohanan at kilatisin ang mga tao. Ang labis nilang kinatatakutan ay ang malantad at makilatis ng mga tao; palagi nilang sinisikap na patatagin ang kanilang kapangyarihan at ang katayuan nila sa puso ng mga tao, na sa pakiramdam nila ay hindi dapat mayanig. Hinding-hindi nila maaaring palampasin ang anumang nagbabanta o nakakaapekto sa kanilang pagpapahalaga sa sarili, reputasyon, o katayuan at halaga bilang isang lider. Hindi ba’t pagpapamalas ito ng mapaminsalang kalikasan ng mga anticristo? Dahil hindi sila kuntento sa kapangyarihang taglay na nila, pinalalakas at pinatitibay nila ito at hinahangad nila ang walang hanggang pananakop. Hindi lamang nila gustong kontrolin ang pag-uugali ng iba, kundi maging ang puso ng mga ito” (Ang Salita, Vol. IV. Paglalantad sa mga Anticristo. Ikalawang Aytem: Binabatikos at Inihihiwalay Nila ang mga Hindi Sumasang-ayon). Nakita ko mula sa mga salita ng Diyos na upang mapatibay ang kanilang kapangyarihan at posisyon sa iglesia, susupilin at parurusahan ng mga anticristo ang sinumang hindi sumasang-ayon sa kanila o nag-uulat sa kanila. Hindi ba’t katulad na katulad ni Marilyn at ng kanyang grupo ang mga anticristo na inilarawan ng Diyos? Nang makita sila nang malinaw at iulat ng ilang kapatid, naghanap ang grupo ni Marilyn ng kung anong magagamit laban sa kanila at pinatanggal sila. Sinubaybayan nila ang lahat ng may pagkilatis sa kanila, at kinondena at pinatalsik ang sinumang lumalaban sa kanila. Isinaayos pa nga nila na tumanggap ng mga posisyon bilang mga lider at manggagawa ang mga kamag-anak at mga taong pinahahalagahan nila. Nagsama-sama na sila para bumuo ng isang paksyon. Mas masahol pa ang mga bagay-bagay kaysa noong isinulat namin ang ulat na iyon—isa silang tunay na grupo ng mga anticristo! Kung hindi ko iuulat ang masasama nilang gawa, hindi lang magdurusa ang gawain ng iglesia, kundi mapipinsala ang lahat ng kapatid sa iglesia. Pero natakot ako nang maisip kong iuulat ko na naman sila. Naisip ko, “Lahat sila ay may mga posisyon ng pamumuno, at natanggal at nasuspinde na ako sa pagdalo sa mga pagtitipon. Kung iuulat ko ulit sila, paniniwalaan ba ako ng iba? Kung mapapasakamay na naman nila ang ulat ko tulad ng dati, maliban sa wala itong mabuting ibubunga, baka patalsikin pa nga nila ako sa iglesia. Magiging katapusan ko na iyon!” Kinilabutan ako nang maisip kong mapapatalsik ako. Pero pagkatapos ay naisip ko kung paanong malubha na nilang nagambala ang gawain ng iglesia, at na walang habas pa rin nilang sinusupil at pinaparusahan ang mga kapatid. Kung masyado akong matatakot sa kanila para magsulat ng ulat, at hahayaan ko silang maging walang pakundangan, malay natin kung ilan pang kapatid ang magdurusa. Magiging isa iyong mabigat na pagsalangsang sa harap ng Diyos at tiyak na kasusuklaman at tatalikuran Niya ako. Halos hindi ako makakain o makatulog sa loob ng ilang araw na iyon. Kalaunan, tinawagan ako ni Brother Max at tinanong kung ano ang eksaktong isinulat namin sa ulat namin, at kung ano na ang palagay ko sa sitwasyon ngayon. Sabi ko, “Hintayin at tingnan na lang natin.” Tumugon siya, “Sa palagay mo ba ay talagang titigilan ka na ni Marilyn kung hindi ka maninindigan at hindi mo siya iuulat ngayon? Hindi ito isang personal na usapin, sangkot dito ang gawain ng iglesia. Pag-isipan mo ito.” Pagkababa ng telepono, hindi maalis sa isip ko ang sinabi niya. Pakiramdam ko ay hindi talaga ako makahinga at hindi ko alam kung ano ang dapat kong gawin. Sa isang sandali, gusto kong lumaban at magsulat ng panibagong ulat, at sa susunod na sandali, maiisip ko ang kinabukasan at kapalaran ko, at mag-aalala na mapapatalsik ako at maaaring matapos na ang aking buhay ng pananalig. Talagang balisa ang kalagayan ko. Tapos ay nakita ko ang isang sipi ng mga salita ng Diyos: “Hangga’t hindi nararanasan ng mga tao ang gawain ng Diyos at nauunawaan ang katotohanan, ang kalikasan ni Satanas ang namamahala at nagdodomina sa kanilang kalooban. Ano ba ang partikular na nakapaloob sa kalikasang iyon? Halimbawa, bakit ka makasarili? Bakit mo pinoprotektahan ang sarili mong katayuan? Bakit ka mayroong gayong katinding mga damdamin? Bakit ka nasisiyahan sa mga di-matutuwid na bagay na iyon? Bakit gusto mo ang mga kasamaang iyon? Ano ang batayan ng pagkahilig mo sa mga ganoong bagay? Saan nagmumula ang mga bagay na ito? Bakit ka masayang-masaya na tanggapin ang mga ito? Sa ngayon, naunawaan na ninyong lahat na ang pangunahing dahilan sa likod ng lahat ng bagay na ito ay dahil nasa kalooban ng tao ang lason ni Satanas. Ano ang lason ni Satanas? Paano ito maipapahayag? Halimbawa, kung magtatanong ka ng, ‘Paano dapat mamuhay ang mga tao? Para saan ba dapat nabubuhay ang mga tao?’ sasagot ang mga tao: ‘Ang bawat tao para sa kanyang sarili at bahala na ang iba.’ Ipinahahayag ng nag-iisang pariralang ito ang pinakaugat ng problema. Ang pilosopiya at lohika ni Satanas ay naging buhay na ng mga tao. Anuman ang hinahangad ng mga tao, ginagawa nila ito para sa kanilang sarili—kaya’t nabubuhay lamang sila para sa kanilang sarili. ‘Ang bawat tao para sa kanyang sarili at bahala na ang iba’—ito ang pilosopiya sa buhay ng tao, at kinakatawan din nito ang kalikasan ng tao. Naging kalikasan na ng tiwaling sangkatauhan ang mga salitang ito at ang mga ito ang tunay na larawan ng satanikong kalikasan ng tiwaling sangkatauhan. Ang satanikong kalikasang ito na ang naging batayan para sa pag-iral ng tiwaling sangkatauhan. Sa loob ng ilang libong taon, namuhay ang tiwaling sangkatauhan ayon sa kamandag na ito ni Satanas, hanggang sa kasalukuyang panahon” (Ang Salita, Vol. III. Ang mga Diskurso ni Cristo ng mga Huling Araw. Paano Tahakin ang Landas ni Pedro). Nang mapag-isipan ko iyon, nakita ko na paulit-ulit kong pinrotektahan ang sarili ko at hindi ako naglakas-loob na iulat si Marilyn dahil namumuhay ako ayon sa mga satanikong lason na tulad ng: “Ang ibong nag-uunat ng kanyang leeg ang unang nababaril,” “Ang matitinong tao ay mahusay sa pag-iingat sa sarili, tanging hangad nila ay hindi magkamali,” “Hayaan lang ang mga bagay-bagay kung hindi naman personal na nakakaapekto ang mga ito sa iyo,” at “Ang bawat tao para sa kanyang sarili at bahala na ang iba.” Malalim na natanim sa aking mga buto at dugo ang mga satanikong lason na iyon; sarili ko lang ang iniisip ko sa lahat ng sinasabi at ginagawa ko, at napakamakasarili at mapanlinlang ko. Noong bago pa ako maging mananampalataya, kailanman ay hindi ko ginustong makagawa ng anumang makapagpapasama ng loob ng isang tao, sa trabaho man o sa aking personal na buhay. Kahit pagkatapos kong umanib sa iglesia, ipinagpatuloy ko ang pamumuhay ayon sa mga satanikong pilosopiyang ito, pinoprotektahan ang sarili ko sa bawat pagkakataon sa halip na isagawa ang katotohanan. Alam ko nang si Marilyn at ang iba ay isang grupo ng mga anticristo at na dapat akong pumanig sa Diyos at iulat sila. Gayunman, inisip ko lang ang sarili kong kinabukasan at kapalaran, nang hindi isinasaalang-alang ang gawain ng iglesia o ang buhay ng mga kapatid. Paano iyon naging pagpapatotoo sa Diyos? Gumagawa ako ng masama!

Kalaunan, sinimulan kong pag-isipan kung bakit takot na takot ako sa kanila. Sila ba ang makapagpapasya ng kapalaran ko? Hindi ba’t lubos na nasa mga kamay ng Diyos ang aking kinabukasan at kapalaran? Hindi ba’t kahangalan na masyado akong matakot sa masasamang puwersa ng mga anticristo? Naisip ko ang mga salita ng Diyos: “Ang pagpapahayag ng Diyos ng Kanyang poot ay isang simbolo na ang lahat ng puwersa ng kabuktutan ay titigil sa pag-iral; isa itong simbolo na ang lahat ng kalabang puwersa ay wawasakin. Ito ang pagiging natatangi ng matuwid na disposisyon ng Diyos at ng Kanyang poot. Kapag hinahamon ang dangal at kabanalan ng Diyos, kapag ang mga makatarungang puwersa ay hinahadlangan at hindi nakikita ng tao, ipadadala ng Diyos ang Kanyang poot. Dahil sa diwa ng Diyos, lahat ng puwersang iyon sa mundo na kumakalaban sa Diyos, sumasalungat at nakikipagtalo sa Kanya ay buktot, tiwali at hindi makatarungan; ang mga ito ay nagmumula kay Satanas at nabibilang kay Satanas. Dahil makatarungan ang Diyos, at Siya ay liwanag at banal na walang-dungis, lahat ng bagay na buktot, tiwali at kay Satanas ay maglalaho kapag pinakawalan na ang poot ng Diyos” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi II). Ang sambahayan ng Diyos ay hindi katulad ng sekular na mundo—ito ay pinaghaharian ng Diyos. Siya ang katotohanan at Siya ay matuwid, Siya ang simbolo ng lahat ng maliwanag, mabuti at maganda. Walang madidilim at masasamang puwersa ni Satanas tulad ng mga anticristo at masasamang tao ang magiging matatag dito, silang lahat ay masusumpa at maparurusahan ng Diyos. Walang dahilan para labis akong matakot at mag-alala. Nasa mga kamay rin ng Diyos ang mga huwad na lider at anticristo. Kahit pa talagang patalsikin nila ako, isa itong bagay na kailangan kong maranasan. Alam kong hindi na ako puwedeng matakot sa kanila, kailangan kong isagawa ang katotohanan, manindigan, at iulat sila. Kaya tinawagan ko si Jenn para talakayin ang pagsulat ng ulat kasama siya, at sinabi niya sa akin na sa mismong sandaling iyon ay nangangalap si Marilyn at ang grupo nito ng mga materyal para mapatalsik ako. Alam ko na na malamang na maghahanap sila ng paraan para mapatalsik ako, pero labis na nakabibigla na aktuwal na marinig iyon kaya’t pinagpawisan ako nang malamig. Pagkatapos ng tawag na iyon, naisip ko ang isang sipi ng mga salita ng Diyos: “Kung walang sinuman sa isang iglesia ang handang magsagawa ng katotohanan at walang sinumang nagagawang tumindig sa kanilang patotoo sa Diyos, dapat ay ihiwalay nang lubusan ang iglesiang iyon, at kailangang putulin ang mga koneksyon nito sa ibang mga iglesia. Tinatawag itong ‘paglilibing sa kamatayan’; ito ang ibig sabihin ng pagtataboy kay Satanas. Kung may ilang lokal na maton sa isang iglesia, at sinusundan sila ng ‘maliliit na langaw’ na lubos na hindi makaintindi, at kung ang mga tao sa gayong iglesia, kahit nakita na nila ang katotohanan, ay wala pa ring kakayahang tanggihan ang mga gapos at manipulasyon ng mga maton na ito, lahat ng hangal na iyon ay ititiwalag sa huli. Maaaring walang nagawang kakila-kilabot ang maliliit na langaw na ito, ngunit mas mapanlinlang pa sila, mas tuso at mahusay umiwas, at lahat ng kagaya nito ay lilipulin. Wala ni isang matitira! Yaong mga nabibilang kay Satanas ay ibabalik kay Satanas, samantalang yaong nabibilang sa Diyos ay tiyak na hahanapin ang katotohanan; ipinapasya ito ng kanilang mga likas na pagkatao. Hayaang mapahamak ang lahat ng sumusunod kay Satanas! Walang habag na ipapakita sa gayong mga tao. Hayaan yaong mga naghahanap sa katotohanan na matustusan, at nawa ay masiyahan sila sa salita ng Diyos hangga’t nais nila. Ang Diyos ay matuwid; hindi Siya magpapakita ng paboritismo kaninuman. Kung ikaw ay isang diyablo, wala kang kakayahang magsagawa ng katotohanan; kung ikaw ay isang taong naghahanap sa katotohanan, tiyak na hindi ka mabibihag ni Satanas. Walang kaduda-duda iyan” (Ang Salita, Vol. I. Ang Pagpapakita at Gawain ng Diyos. Isang Babala sa mga Hindi Nagsasagawa ng Katotohanan). Pagkatapos basahin ang mga salita ng Diyos, naramdaman ko talaga ang banal at matuwid na disposisyon ng Diyos na hindi nagpapalampas ng anumang paglabag ng tao. Hindi pahihintulutan ng Diyos na gambalain ng mga huwad na lider at anticristo ang gawain ng Diyos o pinsalain ang Kanyang hinirang na mga tao. Namumuhi ang Diyos sa mga hindi nagsasagawa ng katotohanan o nagtataguyod sa gawain ng iglesia kapag lumilitaw ang mga huwad na lider at anticristo. Kung hindi magsisisi ang mga taong iyon, tiyak na matitiwalag at maparurusahan sila. Kung mabibigo akong isagawa ang katotohanan kapag nahaharap sa grupo ni Marilyn na mga huwad na lider at anticristo, at hindi nanindigan para iulat sila, hindi ba’t ibig sabihin niyon na pumapanig ako kay Satanas at hinahayaan silang gambalain ang gawain ng iglesia? Kung ganoon ay magiging kabahagi rin ako ng kasamaan nila! Tinatamasa ko ang katotohanang ipinagkaloob ng Diyos sa atin at kinakain at iniinom ko ang tinustos Niya sa akin, pero noong ang mga anticristo ay walang habas na ginagambala ang gawain ng iglesia at sinusupil ang hinirang na mga tao ng Diyos, hindi ko pinrotektahan ang gawain ng iglesia. Pumapanig ako sa kaaway. Isa iyong matinding pagkakanulo sa Diyos, at isang bagay na kinokondena Niya. Gaya nga ng sinabi ng Diyos: “Hayaang mapahamak ang lahat ng sumusunod kay Satanas!” Noon lang ako tunay na natakot. Kung hindi ako magsisisi, kahit pa hindi ako mapatalsik, makokondena at matitiwalag ako kasama ng mga huwad na lider at anticristo. Nang mapagtanto ko ito, lumapit ako sa Diyos para magdasal. Sabi ko, “O Diyos, gusto kong magsisi sa Iyo, at itigil ang pagiging masyadong maingat at pagpoprotekta sa sarili ko. Gusto kong isagawa ang katotohanan, at hindi mapigilan ng madidilim na puwersa ni Satanas. Gusto kong manindigan at protektahan ang gawain ng iglesia. Alam kong kailangan kong iulat ang mga anticristong iyon, at isulat ang lahat ng nalalaman ko, kahit pa sa huli ay mapatalsik ako.” Pagkatapos niyon, tinulungan ako ng isa pang sister na direktang ihatid ang ulat ko sa isang nakatataas na lider. Nagsagawa ng isang imbestigasyon, at natukoy na si Marilyn at ang iba ay mga anticristo at nasuspinde sila sa kanilang mga tungkulin. Hindi sila sumuko pagkatapos niyon at lihim na nagsabwatan para gumawa ng desperadong huling pag-atake. Sinubukan nilang ilihis ang mga kapatid para pagtakpan ng mga ito ang ebidensya ng kanilang kasamaan, at minanmanan pa nga ang sister na humawak ng ulat tungkol sa kanila. Sa huli ay napatalsik ang buong grupo ng mga anticristo mula sa iglesia at ang mga kapatid na nasupil at nakondena ay muling nakapamuhay ng normal na buhay-iglesia at nagawa ang kanilang mga tungkulin.

Sa lahat ng ito, tunay kong nadama ang matuwid at hindi malalabag na disposisyon ng Diyos, at nakita ko na pinaghaharian ng katotohanan, ng Diyos, at ng pagiging matuwid ang sambahayan ng Diyos. Gaano man kalupit si Satanas o gaano man ito kamakapangyarihang tingnan, isa lang din itong kasangkapan na ginagamit ng Diyos para gawing perpekto ang Kanyang hinirang na mga tao. Sinasabi ng mga salita ng Diyos: “Palagi nating sinasabi kung gaano kabuktot, kalupit, at kamapanira si Satanas, na tutol at namumuhi si Satanas sa katotohanan, pero nakikita mo ba ito? Nakikita mo ba kung ano ang ginagawa ni Satanas sa espirituwal na mundo? Kung paano ito nagsasalita at kumikilos, kung ano ang saloobin nito sa katotohanan at sa Diyos, kung saan nakalagak ang kabuktutan nito—hindi mo nakikita ang anuman sa mga bagay na ito. Kaya, paano man namin sabihin na buktot si Satanas, na nilalabanan nito ang Diyos, at na tutol ito sa katotohanan, sa iyong isipan, isa lamang itong pahayag. Wala itong tunay na larawan. Napakahungkag nito, at hindi ito praktikal; hindi ito maaaring magsilbing isang praktikal na sanggunian. Ngunit kapag nakaugnayan ng isang tao ang isang anticristo, nakikita niya nang medyo mas malinaw ang buktot at malupit na disposisyon ni Satanas, at ang diwa nito na tutol sa katotohanan, at ang pagkaunawa niya kay Satanas ay medyo mas matalas at praktikal. Kung wala ang mga tunay na tao at halimbawang ito na nakakasalamuha at nakikita ng mga tao, ang kanilang di-umano’y pagkaunawa sa katotohanan ay magiging malabo, hungkag, at hindi praktikal. Ngunit kapag tunay na nakakaugnayan ng mga tao ang mga anticristo at masasamang taong ito, nakikita nila kung paano gumagawa ng masama at lumalaban sa Diyos ang mga ito, at natutukoy nila ang kalikasang diwa ni Satanas. Nakikita nila na ang masasamang tao at anticristong ito ay si Satanas na nagkatawang-tao—na ang mga ito ang mga buhay na Satanas, ang mga buhay na diyablo. Maaaring magkaroon ng gayong epekto ang pakikipag-ugnayan sa mga anticristo at masasamang tao. Kapag nagkatawang-tao si Satanas bilang isang masamang tao o anticristo, napakalaki ng kakayahan ng katawang laman nito, pero kaya pa rin nitong gumawa ng napakaraming masamang bagay, at magdulot ng napakaraming problema, at maging napakabuktot at mapanira sa asal at gawa. Samakatwid, ang kasamaang ginagawa ni Satanas sa espirituwal na mundo ay tiyak na higit na mas masahol nang isang daan o isang libong beses kaysa sa kabuuan ng mga nagawa ng lahat ng masamang tao at anticristo na namumuhay sa laman. Kaya, ang mga aral na natututunan ng mga tao sa pakikisalamuha sa masasamang tao at mga anticristo ay malaking tulong sa kanila na magkaroon ng pagkilatis at malinaw na makita ang mukha ni Satanas. Dahil dito, natututo ang mga tao na kumilatis kung anong mga bagay ang positibo at kung anong mga bagay ang negatibo, kung ano ang kinasusuklaman ng Diyos at kung ano ang kaaya-aya para sa Kanya, kung ano ang katotohanan at kung ano ang maling paniniwala, kung ano ang katarungan at kung ano ang kabuktutan, kung ano mismo ang kinamumuhian ng Diyos at kung ano mismo ang minamahal Niya, kung sino ang mga taong itinatakwil at itinitiwalag ng Diyos, at kung sino ang mga sinasang-ayunan at nakakamit Niya. Walang saysay na subukang intindihin ang mga katanungang ito sa pamamagitan lamang ng mga doktrina. Dapat maranasan ng isang tao ang maraming bagay, lalo na ang panlilihis at panggugulo ng masasamang tao at mga anticristo. Kapag nagkaroon ng tunay na pagkilatis ang isang tao, saka lang siya makakaunawa sa maraming katotohanan at magkakaroon ng mas malalim at praktikal na pagkaunawa sa kung ano ang hinihingi ng Diyos at kung ano ang nais Niyang makamit. Hindi ba’t humahantong ito sa mas malalim na pagkaunawa sa mga layunin ng Diyos? Dahil dito, hindi ba’t mas makatitiyak ka na ang Diyos ang katotohanan at ang Siyang pinakakaibig-ibig? (Oo.) Tinuturuan ng Diyos ang mga tao ng mga aral at ng pagkilatis habang dinaranas nila ang mga bagay-bagay, at tiyak na sinasanay rin Niya ang mga tao habang ibinubunyag ang iba’t ibang uri ng tao. Kapag nakakatagpo ng ilang tao ang isang masamang tao o isang anticristo, hindi sila naglalakas-loob na ilantad o tukuyin ito, at hindi sila naglalakas-loob na makipag-ugnayan dito. Natatakot sila, at sinusubukan na lang nilang iwasan ang taong ito, na parang nakakita sila ng makamandag na ahas. Masyadong mahina ang loob ng mga gayong tao para matuto ng mga aral, at hindi sila magkakaroon ng pagkilatis. Kapag nakakatagpo ang ilang tao ng isang masamang tao o isang anticristo, hindi nila binibigyang-pansin ang pagkatuto ng mga aral o pagkakaroon ng pagkilatis; pinapairal nila ang init ng ulo nila sa pakikitungo nila sa masamang tao o anticristo, at kapag dumating ang oras para ilantad at tukuyin ang isang anticristo, wala silang silbi at wala silang magawang anumang praktikal na bagay. Nakikita ng ilang tao na gumagawa ng malaking kasamaan ang isang anticristo, at nakakaramdam sila ng pagtutol dito sa puso nila, pero pakiramdam nila ay wala talaga silang magagawa tungkol dito, na hindi sila puwedeng makialam. Dahil dito, arbitraryo silang pinaglalaruan ng anticristo, at patuloy nila itong tinitiis at tinatanggap na lamang nila ang sitwasyon. Pinahihintulutan nila ang anticristo na kumilos nang walang ingat at guluhin ang gawain ng iglesia, at hindi nila ito inuulat o inilalantad. Nabigo sila sa responsabilidad at tungkulin nila bilang mga tao. Sa madaling salita, kapag ang masasamang tao at mga anticristo ay gumagawa ng kaguluhan at kumikilos ayon sa gusto nila, ibinubunyag nito ang iba’t ibang uri ng tao, at siyempre, nagiging pagsasanay rin ito para sa mga taong naghahangad sa katotohanan at may pagpapahalaga sa katarungan, binibigyang-kakayahan silang lumago sa pagkilatis at kabatiran, may matutunan, at maunawaan ang mga layunin ng Diyos mula rito. Aling mga layunin ng Diyos ang naunawaan na nila? Ipinakita sa kanila na hindi inililigtas ng Diyos ang mga anticristo, kundi ginagamit lamang ng Diyos ang mga anticristo para magserbisyo, at na kapag natapos na ang mga anticristo sa pagseserbisyo, ibinubunyag at itinitiwalag sila ng Diyos, at pinarurusahan sila sa huli, sapagkat sila ay masasamang tao at kay Satanas. Ang inililigtas ng Diyos ay isang grupo ng mga tao na, sa kabila ng mga tiwaling disposisyon nila, ay nagmamahal sa mga positibong bagay, at kumikilala na ang Diyos ang katotohanan, at nagpapasakop sa Kanyang kataas-taasang kapangyarihan at mga pagsasaayos, at na, pagkatapos makagawa ng pagsalangsang ay nagagawang tunay na magsisi. Kayang tanggapin ng mga taong ito ang mapungusan, mahatulan at makastigo, at higit pa rito, nagagawa nila itong harapin nang tama kapag inilalantad sila o kapag tinutukoy ng ibang tao ang mga isyu nila. Ang mga taong kayang tumanggap nito at magpasakop dito, at matuto mula rito, paano man gumagawa ang Diyos—ito ang grupo ng mga taong tunay na sumusunod sa Diyos, dumaranas ng Kanyang gawain, at nakakamit Niya” (Ang Salita, Vol. IV. Paglalantad sa mga Anticristo. Ikasiyam na Aytem (Ikawalong Bahagi)). Sa pamamagitan ng panunupil sa akin ng mga anticristong iyon, talagang nakita ko kung gaano sila likas na kasama at kalupit. Kokondenahin at patatalsikin nila ang sinumang may pagkilatis sa kanila, o hindi nakikinig sa kanila, nag-uulat sa kanila, o nagiging banta sa posisyon nila. Higit pa roon, wala talaga silang anumang konsensiya o katwiran. Gaano man karaming kasamaan ang gawin nila o gaano man karaming tao ang supilin nila, gaano karaming beses man silang pungusan at ilantad, wala silang ni katiting na pagkakonsensiya o pagsisisi. Nakita kong ang mga anticristo ay tutol at namumuhi sa katotohanan sa kanilang diwa. Mga kaaway sila ng Diyos, mga reinkarnasyon ng demonyo sa lupa. Personal ko ring naranasan na kung matatakot ka sa kapangyarihan nila at hindi maglalakas-loob na ilantad at iulat sila, sa huli ay masusupil, maparurusahan, at masasaktan ka lang. Kailangan mong pumanig sa Diyos at gamitin ang Kanyang mga salita at ang katotohanan para labanan sila. Kailangan mo silang iulat at itakwil at itaboy palabas ng iglesia. Iyon lang ang paraan para matakasan ang kapangyarihan at kontrol nila, at magtagumpay laban kay Satanas. Ganap na dahil sa mga salita ng Diyos kaya nakamit ko ang lahat ng ito! Salamat sa Diyos!


14. Mga Pagninilay sa Pagsunod sa Isang Tao Habang Nananalig sa Diyos

Ni Xiaolu, Tsina

Sa lahat ng naging karanasan ko, may isang partikular na nag-iwan ng malalim na impresyon sa akin. Isang taon, pumunta si Li Juan, isang nakatataas na lider, sa iglesia namin para pangasiwaan ang aming gawain. Noong panahong iyon, isang miyembro ng iglesia ang nagpapalaganap ng mga pagkiling laban sa mga lider at manggagawa, at bumubuo ng paksyon para guluhin ang iglesia. Nakipagbahaginan kami sa kanya nang maraming beses, pero hindi siya nagsisi. Hindi kami sigurado kung dapat namin siyang tukuyin bilang isang anticristo, kaya tinanong namin si Li Juan. Gumamit si Li Juan ng mga katotohanan tungkol sa kung paano makilala ang mga anticristo para makipagbahaginan sa amin kung paano matukoy ito, binibigyan kami ng landas pasulong. Nalaman ko rin sa mga usapan namin na noong bagong lider pa si Li Juan, nilutas niya sa loob lang ng dalawang linggo ang ilang kaguluhan sa iglesia na hindi nalutas ng iba sa loob ng dalawang buwan. Ngayon bilang isang nakatataas na lider, napangasiwaan na niya ang gawain ng maraming iglesia at nalutas ang marami sa mga isyu ng mga ito. Bago ko namalayan, nagsimula na akong tingalain siya. Pagkatapos nun, nagkaroon kami ng kapareha ko ng mga isyu na hindi namin maunawaan, kaya hinintay namin na dumating si Li Juan at bigyan kami ng gabay. Makalipas ang isang buwan, sa wakas ay bumalik siya sa iglesia namin. Ibinahagi ko kaagad ang mga isyu at paghihirap na aming kinahaharap at mabilis niya ulit na naayos ang mga bagay. Talagang hinangaan ko si Li Juan pagkatapos ng ilang pakikipag-ugnayan sa kanya. Pakiramdam ko ay karapat-dapat siyang maging isang nakatataas na lider, na nauunawaan niya ang katotohanan at may pagkakilala. Ang mga problemang hindi ko talaga malutas ay madali para sa kanya na asikasuhin. Umasa ako na mas madalas siyang makapupunta para gabayan kami. Sa gulat ko, natanggal si Li Juan makalipas ang dalawang buwan dahil sa pagiging mayabang, mapandikta sa kanyang mga tungkulin, mapanggambala sa gawain ng iglesia, at dahil hindi niya tinanggap ang pagpupungos sa kanya. Hindi ko akalain ang pagkakatanggal niya, pero naisip ko na makabubuti ito para sa kanya. Kung makikilala niya ang kanyang sarili at magbabago, puwede siyang tumanggap muli ng mahalagang gawain. Kaya kahit natanggal siya, hindi nagbago ang puwang na hawak niya sa puso ko.

Makalipas ang ilang buwan inatasan ako at si Li Juan ng iglesia na mangasiwa sa gawain ng paglilinis. Tuwang-tuwa ako. Gusto kong samantalahin ang pagkakataong ito para matuto pa mula sa kanya. Kalaunan kapag tinatalakay namin ang ilang isyu, palagi siyang nakahahanap ng mga nauugnay na prinsipyo na maibabahagi at nalulutas niya ang mga isyu. Madalas din niyang ikuwento ang tungkol sa pagiging lider niya matapos lang ang maikling panahong umanib siya sa pananampalataya, kung paano umunlad ang gawain dahil sa kanyang pagsusumikap, kung paano niya nakilala ang sarili niya pagkatapos ng kanyang pagkatanggal, at na binibigyan siyang muli ng iglesia ng mahalagang gawain. Nang marinig ko ang lahat ng ito, lalo ko siyang tiningala, at palagi ko siyang pinupuntahan para sa mga katanungan ko. Palagi siyang may sagot. Sa paglipas ng panahon, huminto ako sa pagtutok sa pagdarasal at paghahanap sa Diyos sa aking tungkulin, at sa halip ay umasa ako kay Li Juan sa lahat ng bagay, iniisip na anuman ang sabihin niya ay tama. Noong panahong iyon, masyadong mataas ang tingin ko sa kanya. Bulag ko siyang inidolo, at halos sumunod ako sa kanya sa paggawa ng isang malaking kasamaan.

Isang araw, nalaman ko na noong naging lider dati si Zhang Ping, nagsabi siya ng mapanghusgang mga bagay sa kanyang pamilya tungkol sa kapareha niya, dahil may pagkiling siya laban sa kapareha niya. Pagkatapos ay inulit ng pamilya niya ang mga bagay na ito sa isang pagtitipon ng grupo. Binansagan ng lider ng iglesia si Zhang Ping bilang isang anticristo dahil lang sa bagay na iyon. Pakiramdam ng pamilya niya na ang pagharap dito sa ganoong paraan ay hindi naaayon sa mga prinsipyo, kaya sumulat sila ng liham para iulat ito. Pero binansagan ng lider ng iglesia na ang buong pamilya ni Zhang Ping ay isang grupo ng mga anticristo at ibinukod sila. Nang tingnan ang mga dokumento ng pagtitiwalag kay Zhang Ping, nakita kong namumuhay lang siya sa loob ng isang tiwaling disposisyon at nagsabi ng ilang mapanghusgang bagay. Hindi siya dapat binansagan na isang anticristo. Ginawa ng kanyang pamilya ang ulat na iyon para lang tukuyin ang isang problema, hindi sila bumuo ng paksyon o nanggulo sa gawain ng iglesia. Hindi sila dapat tinawag na mga anticristo. Isa pa, nakipag-ugnayan ako kay Zhang Ping ilang taon bago iyon nangyari. Ayos naman ang pagkatao niya at hindi siya mukhang masamang tao. Inisip ko kung nagkamali ba ang lider sa pagtawag sa kanya na anticristo at pagtitiwalag sa kanya. Hindi maliit na isyu iyon. Gusto kong hingin ang tulong ni Li Juan na pag-isipan itong muli. Pero ang nakagugulat, napakadeterminado niyang sinabing, “Mapanghusga si Zhang Ping sa kanyang kapareha, at masamang gawa iyon. Nagsalita ang pamilya niya para sa kanya at naghain ng ulat, kaya grupo sila ng mga anticristo. Puwede nating siyasatin at tingnan kung gumawa sila ng iba pang masasamang gawa.” Pakiramdam ko ay hindi tamang magsalita siya nang tapos nang ganoon, pero naisip ko kung ganoon katiyak si Li Juan, siguradong nauunawaan niya ang mga bagay-bagay. Kung sabagay, naglingkod siya bilang isang nakatataas na lider, marami na siyang karanasan, at may mahusay na pagkakilala. Tiyak na alam niya ang katotohanan at mas nakikita niya ang mga bagay kaysa sa akin. Kaya binago ko ang tono ko, sinabing, “Ilang taon na akong hindi nakikipag-ugnayan kay Zhang Ping. Hindi ko alam kung may nagawa siyang iba pang masasamang gawa. Siyasatin natin ito at pagkatapos ay magpasya.” Hindi nagtagal, nakakuha kami ng karagdagang impormasyon tungkol kay Zhang Ping. Wala siyang ibang ginawang masasamang gawa, at pagkatapos husgahan ang kanyang kapareha ay nagnilay siya at nakilala ang kanyang sarili. Hindi rin hinimok ng kanyang pamilya ang iba na ipagtanggol si Zhang Ping. Batay sa kanilang pag-uugali, hindi sila dapat binansagang mga anticristo at itiniwalag. Ibinahagi ko ang impormasyong ito kay Li Juan, pero talagang mapanghamak siya at inisip na ang pagbansag kay Zhang Ping bilang isang anticristo ay hindi mali. Sinabi niya, “Kung mag-iiwan tayo ng mga anticristo sa iglesia at patuloy silang gumagawa ng masama at nakagagambala, may bahagi tayo sa kasamaan nila!” Isa pang kapatid ang hindi rin sumang-ayon kay Li Juan. Sinabi rin niya na hindi sila isang grupo ng mga anticristo, kundi nagpakita lang ng kaunting katiwalian, at dapat namin silang ibalik sa iglesia. Kumpiyansa pa ring sinabi ni Li Juan na, “Kahit pa hindi isang anticristo si Zhang Ping, siya ay isang masamang tao. Siniraan niya ang kanyang katrabaho sa harap ng kanyang pamilya, at pagkatapos ay ibinahagi iyon ng kanyang pamilya sa isang pagtitipon at gumawa ng ulat. Hindi ba iyon panggugulo sa iglesia? Hindi natin sila puwedeng tanggapin muli! Kailangan nating alamin pa ang kasamaan nila.” Medyo nag-alinlangan ako matapos marinig ang sinabi ni Li Juan. Masyado siyang nakasisiguro na dapat itiwalag si Zhang Ping. Ibig sabihin ba niyon ay limitado ang pananaw ko tungkol dito? Masamang tao ba talaga si Zhang Ping? Matagal nang naging lider si Li Juan, kaya tiyak na mayroon siyang mas malawak na pananaw sa mga bagay-bagay kaysa sa amin. Naisip kong kulang ako sa pagkakilala at na puwede kaming patuloy na magsiyasat kung ano ang nagawa ni Zhang Ping. Kaya, kahit na hindi ako lubos na komportable, pinatibay ko ang loob ko at pinausisa pa sa mga kapatid ang tungkol sa bagay na ito. Talagang hindi ako mapalagay pagkatapos kong gawin ang mga pagsasaayos na ito, at nagdilim ang puso ko. Hindi ko talaga mailarawan ang pakiramdam. Nanalangin ako sa Diyos, hinihiling sa Kanya na gabayan ako na makilala ang sarili ko sa pamamagitan nito, at magawang kumilos nang naaayon sa layunin Niya. Nabasa ko ito sa mga salita ng Diyos pagkatapos kong manalangin: “Bawat iglesia at bawat indibiduwal ay minamasdan ng Diyos. Gaano man karaming tao ang gumaganap ng isang tungkulin o sumusunod sa Diyos sa isang iglesia, sa sandaling lumayo sila sa mga salita ng Diyos, sa sandaling mawala sa kanila ang gawain ng Banal na Espiritu, hindi na nila mararanasan ang gawain ng Diyos, at sa gayon sila—at ang tungkuling ginagampanan nila—ay wala nang koneksyon at wala nang bahagi sa gawain ng Diyos, sa kasong ito ay naging isang relihiyosong grupo na ang iglesiang ito. Sabihin ninyo sa Akin, ano ang mga kahihinatnan kapag naging relihiyosong grupo ang isang iglesia? Hindi ba ninyo masasabi na nasa malaking panganib ang mga taong ito? Hindi nila kailanman hinahanap ang katotohanan kapag nahaharap sa mga problema at hindi sila kumikilos alinsunod sa mga katotohanang prinsipyo, bagkus ay nasa ilalim ng mga pagsasaayos at mga manipulasyon ng mga tao. Marami pa nga ang hindi kailanman nananalangin o naghahanap ng mga katotohanang prinsipyo habang ginagampanan ang kanilang tungkulin; nagtatanong lang sila sa iba at ginagawa ang sinasabi ng iba, kumikilos ayon sa mga hudyat ng iba. Anuman ang ipagawa sa kanila ng ibang tao, iyon ang ginagawa nila. Pakiramdam nila, ang pagdarasal sa Diyos tungkol sa kanilang mga problema at paghahanap ng katotohanan ay malabo at mahirap, kaya naghahanap sila ng isang simple at madaling solusyon. Iniisip nila na ang pag-asa sa iba at paggawa sa sinasabi ng iba ay madali at napakamakatotohanan, kaya nga ginagawa na lamang nila ang sinasabi ng ibang mga tao, nagtatanong sila sa iba at ginagawa ang sinasabi ng mga ito sa lahat ng bagay. Bunga nito, kahit matapos ang maraming taon ng pananampalataya, kapag sila ay naharap sa isang problema, ni minsan ay hindi sila humaharap sa Diyos, nananalangin at hinahanap ang Kanyang mga pagnanais at ang katotohanan, at pagkatapos ay nagtatamo ng pag-unawa sa katotohanan, at gumagawa at kumikilos alinsunod sa mga layunin ng Diyos—hindi pa sila kailanman nagkaroon ng ganoong uri ng karanasan. Ang gayong mga tao ba ay talagang nagsasagawa ng pananampalataya sa Diyos?” (Ang Salita, Vol. III. Ang mga Diskurso ni Cristo ng mga Huling Araw. Tanging sa Pagkakaroon ng Takot sa Diyos Makatatahak ang Isang Tao sa Landas ng Kaligtasan). Ipinakikita ng mga salita ng Diyos na kapag wala Siyang puwang sa puso ng isang tao at hindi nito hinahanap ang mga katotohanang prinsipyo, sa halip ay pinipiling makinig sa ibang tao at sumunod sa mga plano nila, hindi iyon pananalig sa Diyos; hindi kinikilala ng Diyos ang ganoong uri ng pananampalataya. Hindi ba’t iyon mismo ang kalagayan ko? Sa usapin ng pamilya ni Zhang Ping, sabi ni Li Juan, sigurado siyang grupo sila ng mga anticristo. Pakiramdam ko ay hindi iyon naaayon sa mga katunayan, pero iginalang ko siya nang husto kaya hindi ko hinanap ang mga katotohanang prinsipyo. Sinunod ko kung ano man ang sinabi niya sa akin. Napagtanto ko mula sa mga resulta ng aming pagsisiyasat na hindi wasto ang pagkakabansag sa pamilya nila, pero nang makitang mapilit si Li Juan, ganap kong binalewala ang sarili kong mga pananaw. Kahit na hindi ako komportable, hindi ko pa rin hinanap ang mga katotohanang prinsipyo. Pinilit ko na lang ang sarili ko na gawin ang sinabi ni Li Juan. Walang puwang ang Diyos sa puso ko. Paano iyon naging pananalig? Habang lalo ko iyong iniisip, mas sumama ang pakiramdam ko. Palagi kong itinuturing ang sarili ko na isang tunay na mananampalataya. Hindi ko kailanman inakalang sasambahin at susundan ko ang isang tao. Nabalisa ako, na ibig sabihin ay itinaboy na ako ng Diyos. Kung hindi ako magsisisi, matitiwalag talaga ako. Natakot ako sa kaisipang ito, kaya nagdasal ako, hinihiling sa Diyos na tulungan akong baguhin ang aking kalagayan, hanapin ang katotohanan at magawang tratuhin si Zhang Ping at ang kanyang pamilya sa maprinsipyong paraan.

Pagkatapos niyon, naghanap ako ng mga katotohanang prinsipyo na nauugnay sa isyu ni Zhang Ping, at natutunan ang kaibahan sa pagitan ng isang anticristo at ng isang tao na may karaniwang tiwaling disposisyon. Ang pangunahing katangian ng mga anticristo ay itinuturing nila ang kapangyarihan bilang buhay, at palaging gustong kontrolin ang mga hinirang ng Diyos. Pinarurusahan nila ang mga tao para makakuha ng kapangyarihan. Gumagawa sila ng napakaraming kasamaan, at lubha nilang ginugulo ang gawain ng iglesia. Isa pa, ang mga anticristo ay tutol at namumuhi sa katotohanan. Sila ay masasamang tao sa diwa, at walang konsensiya o katinuan. Wala silang nadaramang pagsisisi, gaano man karaming kasamaan ang nagawa nila, at walang pag-asang magsisisi sila. Ang mga karaniwang tiwaling tao ay hindi maiwasang magsalita at gumawa ng mga bagay para sa katanyagan, pakinabang at katayuan, pero kaya nilang tanggapin ang katotohanan at pagnilayan ang sarili nila. Matapos tahakin ang maling landas, kaya nilang magkaroon ng kamalayan sa sarili nila, at magpakita ng pagsisisi. Katulad ito ng sinasabi ng Diyos na: “Kahit sino pa sila, kahit gaano karaming kasamaan ang ginawa nila, o gaano kalubha ang kanilang mga kamalian, kung ang isang tao ay natukoy bilang isang anticristo o nagtataglay ng disposisyon ng isang anticristo ay nakasalalay sa kung nagagawa niyang tanggapin ang katotohanan at ang mapungusan, at kung taglay nila ang tunay na pagsisisi. Kung kaya nilang tanggapin ang katotohanan at ang mapungusan, kung taglay nila ang tunay na pagsisisi, at handa silang igugol ang buong buhay nila sa pagtatrabaho para sa Diyos, kung gayon, tunay itong nagpapahiwatig ng kaunting pagsisisi. Ang isang taong gaya nito ay hindi maaaring iklasipika bilang isang anticristo” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Alam ko sa puso ko na hindi anticristo si Zhang Ping, at hindi ako puwedeng patuloy na mag-alinlangan at pikit-matang makinig kay Li Juan.

Nagpatuloy ako sa paghahanap. Bakit kaya nang magkaiba ang pananaw namin ni Li Juan sa mga bagay-bagay, hindi ko hinanap ang mga prinsipyo, at pikit-mata na lang akong sumunod sa kanya? Ano ang ugat ng problemang ito? Naalala ko na sinasabi ng Diyos: “Hindi ang pagpapakumbaba ni Cristo ang hinahangaan mo, kundi ang mga huwad na pastol na may bantog na katayuan. Hindi mo minamahal ang pagiging kaibig-ibig o ang karunungan ni Cristo, kundi iyong mahahalay na nakalublob sa karumihan ng mundo. Tinatawanan mo ang pasakit ni Cristo na walang lugar na mapagpapahingahan ng Kanyang ulo, ngunit hinahangaan mo ang mga bangkay na naghahanap ng mga alay at namumuhay sa kabuktutan. Hindi ka handang magdusa sa tabi ni Cristo, ngunit masayang inihahagis ang sarili sa mga bisig ng mga walang habas na anticristo, kahit na tinutustusan ka lamang nila ng laman, mga salita, at kontrol. Kahit ngayon, bumabaling pa rin sa kanila ang puso mo, tungo sa kanilang reputasyon, sa kanilang katayuan, sa kanilang impluwensya. Gayunpaman patuloy kang nagtataglay ng saloobin na nahihirapan kang lunukin ang gawain ni Cristo at hindi mo ito matanggap. Ito ang dahilan kung bakit sinasabi Kong kulang ka sa pananampalataya upang kilalanin si Cristo” (Ang Salita, Vol. I. Ang Pagpapakita at Gawain ng Diyos. Isa Ka bang Tunay na Mananampalataya sa Diyos?). Sa pagbabasa ng mga salita ng Diyos, nakita ko na sumasamba at sumusunod ako sa isang tao dahil hindi ko dinadakila si Cristo sa aking pananampalataya; sa halip, sinasamba ko ang katayuan at kapangyarihan. Dahil isang nakatataas na lider si Li Juan at mayroon siyang ilang magandang solusyon kapag nangangasiwa sa gawain, inakala kong alam niya ang katotohanan at may pagkakilala, kaya tiningala ko siya at hinangaan siya. Kaya wala akong sariling mga ideya o opinyon noong magkaperaha kami. Ginagawa ko ang anumang sabihin niya, lubos na itinuturing ang mga salita niya bilang katotohanan. Kahit na sa isang bagay na kasinghalaga ng kung dapat matiwalag si Zhang Ping at ang kanyang pamilya, pikit-mata ko pa ring sinunod si Li Juan. Naantala nito ang pagpapabalik sa pamilyang iyon sa iglesia, at naantala ang buhay pagpasok nila. Pinahahalagahan ng Diyos ang buhay ng bawat tao. Ang mga inaapi ng mga huwad na lider ay hindi nakapamumuhay ng buhay-iglesia nang matagal. Namumuhay sila sa kadiliman, at walang magawa at nasa pasakit. Ngunit hindi ko isinasaalang-alang ang mga layunin ng Diyos; hindi ko inaako ang responsabilidad para sa buhay ng iba. Sa usapin ng pamilya ni Zhang Ping, palagi akong urong-sulong at nakikinig kay Li Juan. Labis akong naguguluhan! Kung wala ang espirituwal na kadiliman at pasakit na iyon, hindi sana ako magigising; patuloy sana akong gagawa ng mali. Nanalangin ako sa Diyos sa pagsisisi, “Diyos ko! Ayokong patuloy na idolohin at sundan ang isang tao. Gusto ko pong parangalan Ka bilang dakila, at kumilos ayon sa mga katotohanang prinsipyo.” Kalaunan, ibinahagi ko kay Li Juan ang aking opinyon, at maikli niyang sinabi na, “Pag-usapan natin ito mamaya.” Tapos iniba niya ang paksa. Nakikita kong kumakapit pa rin siya sa sarili niyang pananaw at walang pakialam sa buhay ng iba. Nagalit ako. Nagpasya ako na kahit anong mangyari, kailangan kong sabihin sa lider namin ang tungkol sa sitwasyon ng pamilya ni Zhang Ping. Dumating ang lider para isakatuparan ang ilang gawain makalipas ang ilang araw at ibinunyag na naging mapandikta si Li Juan sa gawain ng paglilinis. Basta-basta niyang binansagan ang mga tao nang hindi sumusunod sa mga prinsipyo, at lubhang ginulo ang gawain ng iglesia. Kaya naman, tinanggal ng lider si Li Juan. Napag-alaman na sa kaso ni Zhang Ping, alam na alam ni Li Juan na mali siya, pero ayaw niyang aminin ito. Personal niyang isinaayos ang mga tao na kumuha ng impormasyon kay Zhang Ping para hanapan ito ng mali. Determinado siyang maitiwalag si Zhang Ping at ang pamilya nito bilang mga anticristo. Galit na galit ako. Para protektahan ang katayuan niya, wala siyang pakialam sa buhay ng mga kapatid. Ubod siya ng sama. Sa pagbabalik-tanaw sa panahong kasama ko si Li Juan, palagi niyang ikinukuwento ang pagsisikap niya, kaya itinuring ko siyang isang taong naghahanap sa katotohanan. Hindi ko ginamit ang katotohanan para suriin ang mga motibo at diwa ng mga kilos niya. Ang tunay na pagbabahagi ng karanasan ay nangangahulugang pagtatalakay sa kung ano ang natutuhan mo tungkol sa iyong sarili sa pamamagitan ng paghatol at pagkastigo ng Diyos, anong mga katotohanang natutuhan mo, at kung paano mo isinagawa ang katotohanan para palugurin ang Diyos. Pero hindi makapagsalita si Li Juan tungkol sa tunay na pagkaunawa. Ang mga panahon ng pagdurusa na ikinukwento niya ay lahat para itaas at patotohanan ang sarili niya, at para makakuha ng paghanga. Nasa landas siya ng anticristo. Sa puntong ito, nagkaroon ako ng kaunting pagkakilala kay Li Juan at lalo kong kinasuklaman ang sarili ko. Matagal na akong mananampalataya, pero hindi ko tiningnan ang mga tao o mga bagay-bagay sa pamamagitan ng mga salita ng Diyos. Tiningnan ko lang ang mga kaloob at kakayahan ng mga tao, at sinamba ang katayuan at kapangyarihan. Muntik ko nang sinunod si Li Juan sa paggawa ng masama, pagtitiwalag nang hindi tama sa mga tao, at pagdudulot sa hindi na mababagong pinsala. Napakabulag at napakahangal ko! Nagsimula akong matakot sa kaisipang ito.

Kalaunan, nabasa ko ang isa pang sipi ng mga salita ng Diyos: “Kapag ang isang tao ay nahalal ng mga kapatid na maging lider, o itinaas ng ranggo ng sambahayan ng Diyos para gawin ang isang gawain o gampanan ang isang tungkulin, hindi ito nangangahulugan na mayroon siyang espesyal na katayuan o posisyon, o na ang mga katotohanang nauunawaan niya ay mas malalim at mas marami kaysa sa ibang mga tao—lalo nang hindi ito nangangahulugan na ang taong ito ay nagpapasakop sa Diyos, at hindi Siya pagtataksilan. Tiyak na hindi rin ito nangangahulugan na kilala niya ang Diyos, at may takot siya sa Diyos. Sa katunayan, hindi niya natamo ang anuman dito; ang pagtaas ng ranggo at paglilinang ay pagtataasng ranggo at paglilinang lamang sa prangkang salita, at hindi katumbas nito na pauna na siyang itinalaga at sinang-ayunan ng Diyos. Ang pagtaas ng kanyang ranggo at paglilinang sa kanya ay nangangahulugan lamang na itinaas na siya ng ranggo, at naghihintay na malinang. At ang huling kalalabasan ng paglilinang na ito ay depende sa kung hinahangad ng taong ito ang katotohanan, at kung kaya niyang piliin ang landas ng paghahangad ng katotohanan. Samakatwid, kapag itinaas ng ranggo at nilinang ang isang tao sa iglesia para maging lider, itinataas lamang siya ng ranggo at nililinang sa literal na paraan; hindi ito nangangahulugan na isa na siyang lider na pasok sa pamantayan, o isang mahusay na lider, na kaya na niyang gampanan ang gawain ng isang lider, at kayang gawin ang tunay na gawain—hindi ganoon. Hindi malinaw na nakikilatis ng karamihan sa mga tao ang mga bagay na ito, at batay sa sarili nilang mga imahinasyon ay tinitingala nila ang mga itinaas ng ranggo. Isa itong pagkakamali. Kahit ilang taon na silang nananalig sa Diyos, taglay nga ba talaga ng mga itinaas ng ranggo ang katotohanang realidad? Maaaring hindi. Nagawa ba nilang ipatupad ang mga pagsasaayos ng gawain ng sambahayan ng Diyos? Maaaring hindi. Alam ba nila ang kanilang responsabilidad? Tapat ba sila? Kaya ba nilang magpasakop? Kapag may nakaharap silang isang isyu, nagagawa ba nilang hanapin ang katotohanan? Walang nakakaalam sa lahat ng ito. Mayroon bang may-takot-sa-Diyos na puso ang mga taong ito? At gaano kalaki ang may-takot-sa-Diyos na puso nila? Nagagawa ba nilang iwasang sundin ang sarili nilang kalooban kapag gumagawa sila ng mga bagay-bagay? Magagawa ba nilang hanapin ang Diyos? Sa panahon na ginagampanan nila ang gawain ng mga lider, nagagawa ba nilang madalas na humaharap sa Diyos para hanapin ang mga layunin ng Diyos? Naaakay ba nila ang mga tao sa katotohanang realidad? Tiyak na wala silang kakayahan sa mga gayong bagay. Hindi pa sila nakatanggap ng pagsasanay at wala pa silang sapat na mga karanasan, kaya wala silang kakayahan sa mga bagay na ito. Ito ang dahilan kung bakit ang pagtataas ng ranggo at paglinang sa isang tao ay hindi nangangahulugang nauunawaan na niya ang katotohanan, ni hindi nito sinasabi na kaya na niyang gawin ang kanyang tungkulin sa paraang pasok sa pamantayan. … Ano ang layunin ng pagsasabi Ko nito? Ito ay para ipaalam sa lahat na dapat nilang harapin nang tama ang iba’t ibang uri ng talento na isinusulong at nililinang sa sambahayan ng Diyos, na hindi sila dapat maging malupit sa kanilang mga hinihingi sa mga taong ito, at, siyempre, na hindi rin sila dapat maging hindi makatotohanan sa kanilang pananaw tungkol sa mga ito. Kahangalan ang labis na paghanga at pagtingala sa kanila; hindi makatao at hindi makatotohanan ang humingi nang labis na malupit sa kanila. Kaya, ano ang pinakamakatwirang paraan ng pagtrato sa kanila? Ang ituring sila bilang mga karaniwang tao at, kapag kinakailangan mong kumonsulta sa isang tao tungkol sa isang problema, ang makipagbahaginan ka sa kanila at matuto mula sa kalakasan ng bawat isa at punan ang isa’t isa” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 5). Napakalinaw ng mga salita ng Diyos. Ang mapili bilang lider o manggagawa ay hindi ibig sabihin na alam ng taong iyon ang katotohanan at magagawa niya nang sapat ang tungkulin niya. Mayroon din siyang mga tiwaling disposisyon. Maaari niyang gampanan ang tungkulin niya ayon sa sarili niyang mga kapritso at karanasan, at maaari siyang gumawa ng mga bagay na lumalabag sa mga prinsipyo. Kailangan nating makilala ang mga tao ayon sa mga katotohanang prinsipyo, hindi bulag na sumunod kaninuman. Higit pa riyan, kahit na nakapagbibigay-tanglaw ang pagbabahagi ng mga lider sa katotohanan, ito ay kaliwanagan at patnubay ng Banal na Espiritu at dapat na tanggapin mula sa Diyos. Hindi dapat tayo bulag na sumasamba at sumusunod sa mga lider. Kung may mga pagkakamali o pagkalingat sa gawain ng isang lider o manggagawa, o kung nilalabag niya ang anumang katotohanang prinsipyo, dapat itong harapin nang tama. Puwedeng magbigay ng mga payo at tulong nang may pagmamahal para makapagbago siya at gumawa ng mga bagay ayon sa prinsipyo. Pero dahil sinamba ko ang katayuan at kapangyarihan, mapanlinlang kong inakala na dahil isang nakatataas na lider si Li Juan, siguradong mas alam niya ang katotohanan kaysa sa atin. Napakabalukot ng pag-iisip ko! Bagama’t matagal na siyang naging lider at may karanasan sa gawain, at nakapagsasalita siya ng ilang doktrina at nalulutas ang ilang isyu, hindi ibig sabihin niyon na nauunawaan niya ang katotohanan. Ang pagbabahagi at pagkaunawa niya ay kadalasang magandang pakinggan, at sinabi niya na kapag hindi natin nauunawaan ang mga bagay, dapat nating hanapin ang mga katotohanang prinsipyo, hindi kumapit sa sarili nating mga pananaw. Pero sa harap ng mga problema, palagi niyang sinusunod ang gusto niya. Ni ayaw niyang tanggapin ang mga mungkahi ng iba at wala siyang pusong naghahanap. Nagsasalita lang siya tungkol sa doktrina nang walang anumang realidad. Wala siyang anumang pagninilay o pagkaunawa sa kanyang mapagmataas at satanikong kalikasan, at handang basta-bastang itiwalag ang mga tao para mapanatili ang katayuan niya. Kung susuriin si Li Juan batay sa lahat ng ito, malinaw na kauri siya ng mga huwad na lider at mga anticristo.

Naibalik si Zhang Ping at ang kanyang pamilya sa iglesia pagkatapos niyon. Nang maisip ko kung paanong hindi nila nagawang mamuhay ng buhay-iglesia sa loob nang mahigit dalawang buwan at ang lahat ng espirituwal na pasakit na siguradong dinanas nila, sumama ang pakiramdam ko na hindi ko mailarawan. Kinamuhian ko ang sarili ko dahil hindi ko hinahanap ang katotohanan, at nakikinig lang sa isang tao. Kung hinanap ko ang mga katotohanang prinsipyo at ibinalik sila kaagad sa iglesia, hindi sana maaantala ang buhay pagpasok nila. Napagtanto ko sa puntong iyon na pinadadali ng bulag na pagsamba sa isang tao na makagawa ng masama at malabanan ang Diyos kasama niya. Kinasuklaman ko rin kung gaano ako kabulag at naguguluhan, na sinundan ko ang isang tao sa paggawa ng napakalaking kasamaan. Kalaunan, nabasa ko ito sa mga salita ng Diyos: “Ang pinakasimpleng paraan para mailarawan ang pananampalataya sa Diyos ay ang magtiwalang may Diyos, at, sa pundasyong ito, ang sundan Siya, magpasakop sa Kanya, tanggapin ang Kanyang kataas-taasang kapangyarihan, mga pangangasiwa, at pagsasaayos, pagsunod sa Kanyang mga salita, pamumuhay ayon sa Kanyang mga salita, paggawa ng lahat ayon sa Kanyang mga salita, pagiging isang totoong nilikha, at natatakot sa Kanya at nilalayuan ang kasamaan; ito lamang ang totoong pananampalataya sa Diyos. Ito ang ibig sabihin ng pagsunod sa Diyos” (Ang Salita, Vol. III. Ang mga Diskurso ni Cristo ng mga Huling Araw. Hindi Maliligtas ang Isang Tao sa Pamamagitan ng Paniniwala sa Relihiyon o Pagsali sa Seremonyang Panrelihiyon). Ipinakita sa akin ng mga salita ng Diyos na ang pagkatakot sa Diyos, pagdadakila sa Kanya, at paghahanap sa mga katotohanang prinsipyo kapag nangyayari ang mga problema ay ang pinakapangunahing dapat nating panindigan sa pananalig natin sa Diyos. Kahit sino man ito, basta’t naaayon sa mga katotohanang prinsipyo ang sinasabi niya, dapat mo itong sundin, at matatag na tanggihan ang anumang nagmumula sa mga kuru-kuro at imahinasyon ng tao. Lahat ay dapat gawin ayon sa mga salita ng Diyos. Iyan ang tunay na pananampalataya, at tunay na pagsunod sa Diyos. Salamat sa Diyos! Nalinawan ako sa aking hinaharap na landas ng pagsunod sa Diyos.

Isang araw, nang tinatalakay ko ang pagsasanay sa mga tao kasama ang lider ng iglesia na si Sister Mingyi, binanggit niya na nagagawa ni Sister Zhao Xunzhen na kilalanin ang sarili kapag may mga nangyayari, at praktikal ang pagbabahagi niya sa katotohanan, kaya puwede siyang linangin bilang superbisor ng gawain ng pagdidilig. Pero sa mga pakikipag-ugnayan ko kay Xunzhen, nalaman kong wala siyang kakayahan at walang dalisay na pagkaunawa sa katotohanan. Talagang pasibo siya sa tungkulin niya at ilang magkakasunod na buwan na siyang hindi nakakukuha ng magagandang resulta. Hindi siya mabuting kandidato. Pero dahil inirerekomenda siya ni Mingyi, napaisip ako kung mali ba ang pananaw ko sa mga bagay-bagay. Matagal nang lider ng iglesia si Mingyi, kaya siguradong mas higit ang pagkakilala niya kaysa sa akin. Naisip ko na dapat kong sundin ang sinabi niya. Pero nakonsensiya ako nang isipin ko iyon nang ganoon. Napagtanto ko na nakatuon ako sa katayuan ni Mingyi at sa mga taon na naglingkod siya bilang lider. Hindi ba’t sinasamba ko ang katayuan at kapangyarihan, at sumusunod muli sa isang tao? Naisip ko ang usapin kay Zhang Ping at sa pamilya niya. Ang mga kahihinatnan ng pagsamba ko sa kapangyarihan at hindi pagtataguyod sa mga prinsipyo ay nakababahala para sa akin. Sa likod ng muling pagharap ko sa ganitong bagay ay ang layunin ng Diyos. Kung hindi ko pa rin maitataguyod ang mga prinsipyo, at tutulungang ihirang ang isang hindi angkop na kandidato bilang superbisor, maaantala niyon ang buhay pagpasok ng mga kapatid. Lider si Mingyi, pero hindi iyon nangangahulugang alam niya ang katotohanan o ganap na nauunawaan ang mga tao. Ang mungkahi niya ay isang bagay lang na puwede kong isaalang-alang. Kailangan kong pag-isipan kung dapat linangin si Xunzhen batay sa mga prinsipyo. Kalaunan, nangolekta ako ng ilang pagsusuri kay Xunzhen, na nagkumpirmang wala siyang kakayahan at hindi gumagawa ng aktuwal na gawain, kaya hindi siya mabuting kandidato. Ibinahagi ko ang opinyon ko kay Mingyi at sumang-ayon siya. Dama ko sa puso ko na ang tanging paraan para maging payapa ay ang hindi bulag na sumunod sa sinuman, kundi ang magsagawa nang ayon sa mga katotohanang prinsipyo.

Nakaukit sa puso ko ang nangyari kay Zhang Ping at sa pamilya niya. Ipinakita sa akin ng hindi malilimutang aral na ito ang mga kahihinatnan ng pagsamba at pagsunod sa isang tao habang nananalig. Naranasan ko rin na ang paghahanap sa katotohanan at paggawa ng mga bagay ayon sa katotohanan ang tanging paraan para sumunod sa Diyos at makamit ang pagsang-ayon Niya.


15. Mga Karumihan sa Aking mga Sakripisyo Para sa Diyos

Ni Jiang Ping, Tsina

Isang araw ng Abril 2020, bigla akong nakaramdam ng matinding kirot sa bandang kanan ng likod ko. Akala ko naipitan ako ng ugat nang hindi sinasadya kaya hindi ko ito masyadong pinansin, na iniisip na baka sakaling mawala iyon kapag tinapalan ko ng pantapal na gamot. Pero sa gulat ko, lumala lang ang sakit ng likod ko. Para iyong tinutusok ng karayom—tumatagos ang kirot mula sa dibdib hanggang sa likod ko. Nang lumala iyon, parang may kumakalmot sa laman at mga buto ko. Napakatindi ng sakit, hindi ko talaga ito maipaliwanag. Ilang gabi akong hindi nakatulog dahil sa sobrang sakit. Pakiramdam ko hindi ko na kaya iyon at ginusto ko nang magpasugod sa doktor, pero katatakda ko pa lang ng isang pulong para ibahagi ang ebanghelyo sa ilang tao. Tiyak na maaantala iyon kapag nagpasuri ako. Naisip ko na pupunta na lang ako pagkaraan ng ilang araw, matapos ko silang pulungin, at maliban doon, nasa mga kamay ng Diyos ang lahat. Kinailangan ko lang patuloy na gawin ang aking tungkulin, at baka sakaling bumuti ang pakiramdam ko pagkaraan ng ilang araw. Kaya tiniis ko ang sakit, at nagpunta ako sa ospital matapos kong ipalaganap ang ebanghelyo. Napakaseryosong sinabi sa akin ng doktor, “Bakit ngayon ka lang nagpatingin? Hindi ito maliit na bagay. Shingles ito na dala ng isang virus, kung lumubha ito maaari pa itong makamatay.” Talagang natigilan ako. Wala sa hinagap ko na napakalubha niyon, na maaari ko pa iyong ikamatay kung hindi iyon magagamot! Aktibo akong nagbabahagi ng ebanghelyo at gumagawa ng aking tungkulin, kaya paano ako nagkaroon ng gayon kalubhang sakit? Sa nakalipas na ilang taong ito nagsakripisyo ako at gumugol ng aking sarili, at nagdusa ako at nagpakahirap. Hindi ko kailanman pinagtaksilan ang Diyos, kahit noong arestuhin at malupit na pinahirapan ng Communist Party, at patuloy kong ginawa ang tungkulin ko matapos akong makulong. Kaya paanong nagkasakit pa rin ako? Lalong sumama ang loob ko nang maisip ko iyon. Pakiramdam ko malapit na akong umiyak, at nakaramdam ako ng kahungkagan sa puso ko.

Noong panahong iyon, medyo abala rin sa iglesia, kaya patuloy kong ginawa ang tungkulin ko habang nagpapagamot. Kapag nagbibisekleta ako, nasasaktan ako nang husto sa anumang lubak. Kung minsan ay bigla akong inaatake ng matinding sakit at ni hindi pa nga ako mapirmi ng upo. Humihiga ako pagkauwi ng bahay mula sa tungkulin ko, na ubos na ang lakas at ayaw ko man lang magsalita. Alam ko na nangyayari ito sa akin sa pahintulot ng Diyos. Nagdarasal ako at naghahanap, at nagninilay kung may nagagawa ba ako na hindi naaayon sa layunin ng Diyos, at naisip ko na basta’t nakita ko ang aking pagkakamali at patuloy kong ginagawa ang tungkulin ko, baka gumaling ako sa sakit ko. Pero dalawang buwan ang mabilis na lumipas, at hindi bumubuti ang lagay ko. Nag-alala ako kung hanggang kailan tatagal ang karamdamang ito—ano ang gagawin ko kung hindi na ako gumaling kahit kailan? Sa loob ng nagdaang ilang taon hindi ako kailanman tumigil sa paggawa ng tungkulin ko. Patuloy akong nagbabahagi ng ebanghelyo kahit may sakit ako, kaya bakit hindi bumubuti ang lagay ko? Lalo pa akong nasaktan at nainis nang isipin ko ito. Naisip ko, “Kung hindi ako gumaling kailanman, maaaring dumating ang araw na ni hindi na ako makagawa ng tungkulin at hindi na ako makagawa ng mabubuting gawa. Maliligtas kaya ako noon? Wala bang kabuluhan ang lahat ng naibigay ko sa nakalipas na mga taon. Dapat kong ipunin ang lakas ko para sa aking kalusugan at tingnan kung ano ang nangyayari sa aking karamdaman.” Hindi ko na isinapusong masyado ang tungkulin ko pagkatapos niyon. Sa mga pagtitipon ng aming grupo, nagtatanong lang ako nang walang gana tungkol sa mga potensyal na target ng ebanghelyo, at kung wala, umuuwi ako at nagpapahinga. Takot talaga akong mapagod nang sobra at lalong magkasakit. Noong panahong iyon, naligalig ako nang husto sa karamdaman ko, at talagang nanlulumo ako. Wala akong nakakamit na kaliwanagan mula sa mga salita ng Diyos, at talagang matamlay ang pagbabahagi ko sa mga pagtitipon. Pakiramdam ko ay talagang napakalayo ko sa Diyos. Sa aking pasakit, nanalangin ako sa Diyos, “Diyos ko! Miserable ako dahil sa karamdamang ito, may mga reklamo ako, at wala akong gana na gawin ang tungkulin ko. Liwanagan Mo sana ako para maunawaan ko ang mga layunin Mo. Nais kong pasakop, pagnilayan ang sarili ko, at matuto ng aral.”

Nabasa ko ang mga salita ng Diyos sa aking paghahanap: “Una, kapag ang mga tao ay nagsimulang maniwala sa Diyos, sino sa kanila ang walang sariling mga layunin, motibasyon, at ambisyon? Kahit na may isang bahagi sa kanila na naniniwala sa pag-iral ng Diyos, at nakakita sa pag-iral ng Diyos, ang kanilang paniniwala sa Diyos ay naglalaman pa rin ng ganoong mga motibasyon, at ang kanilang pangunahing layunin sa paniniwala sa Diyos ay ang pagtanggap ng Kanyang mga pagpapala at ng mga bagay na gusto nila. Sa mga karanasan ng tao sa kanilang buhay, madalas nilang naiisip sa kanilang sarili: ‘Isinuko ko ang aking pamilya at karera para sa Diyos, at ano ang ibinigay Niya sa akin? Dapat kong makita ang kabuuan nito, at siguraduhin ito—may natanggap ba ako na anumang pagpapala kamakailan? Marami ang ibinigay ko sa pagkakataong ito, ako ay tumakbo nang tumakbo, at labis na nagdusa—may ibinalik bang anumang pangako ang Diyos? Naalala ba Niya ang aking mabubuting gawa? Ano ang magiging katapusan ko? Maaari ko bang matanggap ang mga pagpapala ng Diyos? …’ Ang bawat tao ay madalas na gumagawa ng ganitong mga pagkalkula sa loob ng kanilang puso, at humihingi sila sa Diyos ng mga bagay na nagtataglay ng kanilang mga motibasyon, ambisyon, at transaksiyonal na pag-iisip. Ibig sabihin, sa kanyang puso, ang tao ay patuloy na sinusubukan ang Diyos, patuloy na gumagawa ng mga plano tungkol sa Diyos, at patuloy na nangangatwiran sa Diyos para sa kanyang sariling katapusan, at sinusubukang makakuha ng pahayag mula sa Diyos, tinitingnan kung maaaring ibigay o hindi ng Diyos ang kanyang nais. Kasabay ng paghahangad sa Diyos, hindi itinuturing ng tao ang Diyos bilang Diyos. Palagi niyang sinusubukang makipagtawaran sa Diyos, walang hinto sa paghingi sa Kanya, at pinipilit pa Siya sa bawat hakbang, tinatangkang humingi nang higit pa matapos mapagbigyan nang kaunti. Kasabay ng pagsisikap na makipagtawaran sa Diyos, ang tao ay nakikipagtalo rin sa Kanya, at mayroon pang mga tao na, kapag may dumarating na mga pagsubok sa kanila o kaya ay nalagay sila mismo sa ilang sitwasyon, madalas na sila ay nagiging mahina, negatibo, at pabaya sa kanilang trabaho, at puno ng mga reklamo tungkol sa Diyos. Magmula ng ang tao ay magsimulang maniwala sa Diyos, itinuturing ng tao ang Diyos na isang kornukopya, isang Swiss Army na lanseta, at itinuturing ang sarili niya na pinakamalaking pinagkakautangan ng Diyos, na para bang ang pagsisikap na makakuha ng mga pagpapala at pangako mula sa Diyos ay ang kanyang likas na karapatan at obligasyon, habang ang responsibilidad ng Diyos ay ang ingatan at pangalagaan ang tao at magbigay ng pangtustos sa kanya. Ganito ang pangunahing pagkaunawa sa ‘paniniwala sa Diyos,’ ng lahat ng taong naniniwala sa Diyos, at ito ang kanilang pinakamalalim na pagkaunawa sa konsepto ng paniniwala sa Diyos” (Ang Salita, Vol. II. Ukol sa Pagkakilala sa Diyos. Ang Gawain ng Diyos, ang Disposisyon ng Diyos, at ang Diyos Mismo II). Nakonsensya talaga ako nang pagbulayan ko ang mga salita ng Diyos. Nalaman ko na hindi ko talaga tinatratong Diyos ang Diyos sa aking pagsampalataya. Noon ko pa tinatrato ang Diyos na parang isang Swiss Army knife, parang isang palamuting sungay ng kambing, na iniisip na basta’t patuloy kong ginugol ang sarili ko para sa Diyos, tiyak na pananatilihin Niya akong ligtas at maayos ang kalagayan, na hindi ako kailanman daranas ng karamdaman o trahedya, at na matatakasan ko ang lahat ng uri ng sakuna, at maliligtas at magtatamo ako ng magandang hantungan sa huli. Sa nakalipas na huling ilang taong ito napalayo ako sa aking pamilya at tinalikuran ko ang propesyon ko para gawin ang tungkulin ko, marami akong napagdusahan at naibigay, at hindi ako umatras kailanman noong arestuhin ako at pahirapan. Pero nang magkasakit ako, lalo na noong makita ko na tumatagal ang mga problema ko sa kalusugan, sinisi ko ang Diyos at sinubukan kong mangatwiran sa Kanya. Kinalkula ko ang lahat ng pinagdusahan ko sa nakalipas na mga taon, at akala kong masasayang ang lahat ng naibigay ko kung hindi ako maliligtas, at nagsimula akong magpabaya sa aking tungkulin. Nakita ko na ang pagsampalataya ko ay hindi para matamo ang katotohanan at magpasakop sa Diyos, kundi para ipagpalit ang paghihirap at pagsisikap ko sa biyaya at mga pagpapala ng Diyos. Hindi ba pandaraya at paggamit lang iyon sa Diyos? Para mailigtas ang sangkatauhan, binigyan na tayo ng Diyos ng napakaraming salita para diligan at tustusan tayo. Pero hindi ko sinuklian ang pagmamahal ng Diyos; sa halip, tinangka kong makipagtransaksiyon sa Kanya. Nang hindi Niya tinupad ang gusto ko, sinimulan kong gawin ang aking tungkulin nang padalus-dalos, at walang pagmamalasakit. Hindi man lang ako naging tapat sa Diyos. Wala talaga akong konsensya o katwiran! Humarap ako sa Diyos at nanalangin, “Diyos ko, ginagamit at dinadaya Kita sa aking pananampalataya. Halos hindi na ako tao! Gusto kong magsisi sa Iyo. Gabayan Mo sana ako.”

Pagkatapos ay nabasa ko ang salita ng Diyos: “Sa maraming pagkakataon, ang mga pagsubok ng Diyos ay mga pasaning ibinibigay Niya sa mga tao. Gaano man kabigat ang pasaning ipinagkaloob sa iyo ng Diyos, iyon ang bigat ng pasaning dapat mong isagawa, sapagkat nauunawaan ka ng Diyos, at alam Niya na kakayanin mo iyon. Ang pasaning bigay sa iyo ng Diyos ay hindi hihigit sa iyong tayog o sa mga limitasyon ng iyong pagtitiis, kaya walang duda na makakayanan mong tiisin iyon. Anumang uri ng pasanin ang ibinibigay sa iyo ng Diyos, anumang uri ng pagsubok, tandaan mo ang isang bagay: Nauunawaan mo man o hindi ang mga layunin ng Diyos at binibigyang-liwanag at tinatanglawan ka man o hindi ng Banal na Espiritu pagkatapos mong manalangin, dinidisiplina o binabalaan ka man ng Diyos sa pagsubok na ito o hindi, hindi mahalaga kung hindi mo ito nauunawaan. Basta’t hindi ka nagpapaliban sa pagganap sa iyong tungkulin at tapat mong napanghahawakan ang iyong tungkulin, malulugod ang Diyos, at maninindigan ka sa iyong patotoo. … Kung, sa iyong pananampalataya sa Diyos at paghahangad sa katotohanan, nasasabi mong, ‘Anumang karamdaman o kasuklam-suklam na pangyayari ang itulot ng Diyos na sumapit sa akin—anuman ang gawin ng Diyos—kailangan kong magpasakop, at manatili sa aking lugar bilang isang nilalang. Bago ang lahat, kailangan kong isagawa ang aspektong ito ng katotohanan—ang pagpapasakop—dapat ko itong ipatupad, at isabuhay ang realidad ng pagpapasakop sa Diyos. Bukod pa rito, hindi ko dapat isantabi ang inatas sa akin ng Diyos at ang tungkuling dapat kong gampanan. Kahit sa aking huling hininga, kailangan kong panghawakan ang aking tungkulin,’ hindi ba ito pagpapatotoo? Kapag mayroon kang ganitong uri ng pagpapasya at ganitong uri ng kalagayan, nagagawa mo pa bang magreklamo tungkol sa Diyos? Hindi, hindi mo nagagawa. Sa gayong pagkakataon, iisipin mo sa iyong sarili, ‘Ibinibigay sa akin ng Diyos ang hiningang ito, tinustusan at pinrotektahan Niya ako sa nagdaang mga taon, inalis Niya mula sa akin ang labis na sakit, binigyan ako ng maraming biyaya, at maraming katotohanan. Naunawaan ko na ang mga katotohanan at hiwaga na hindi naunawaan ng mga tao sa maraming henerasyon. Napakarami kong nakamit mula sa Diyos, kaya kailangan kong suklian ang Diyos! Dati-rati, napakababa ng tayog ko, wala akong naunawaan, at lahat ng ginawa ko ay masakit sa Diyos. Maaaring wala na akong ibang pagkakataon para suklian ang Diyos sa hinaharap. Gaano man kahabang panahon ang natitira sa akin para mabuhay, kailangan kong ilaan ang kaunting lakas na taglay ko at gawin ang aking makakaya para sa Diyos, upang makita ng Diyos na lahat ng taon ng paglalaan Niya para sa akin ay hindi nawalan ng saysay, kundi nagkaroon ng bunga. Hayaang maghatid ako ng kapanatagan sa Diyos, at hindi ko na Siya saktan o biguin’” (Ang Salita, Vol. III. Ang mga Diskurso ni Cristo ng mga Huling Araw. Sa Madalas na Pagbabasa Lamang ng mga Salita ng Diyos at Pagninilay sa Katotohanan Magkakaroon ng Daan Pasulong). Sa pagninilay-nilay sa mga salita ng Diyos, naunawaan ko ang Kanyang layunin. Anumang klaseng paghihirap ang nararanasan ko, lahat ng iyon ay pinahintulutan ng Diyos. Ang karamdamang ito ay pagbibigay sa akin ng pasanin ng Diyos na dapat kong tanggapin at tiisin, at dapat akong tumayong saksi. Naisip ko si Pedro, na naghangad na magpalugod at magpasakop sa Diyos. Nagdusa siya sa pamamagitan ng karamdaman at namuhay sa kasalatan, pero nagawa niyang tanggapin ang mga bagay na ito at hindi nagreklamo kailanman. Hindi nabago ng mga bagay na ito ang pagmamahal niya sa Diyos. Kinailangan kong lumugar bilang isang nilalang na kagaya ni Pedro, at talagang matuto ng aral mula sa sitwasyong ito. Patuloy akong uminom ng gamot habang ginagawa ko rin ang aking tungkulin, at hindi ko nadama na napipigilan ako ng aking karamdaman. Makalipas ang ilang buwan ng unti-unting paggaling, bumuti ang aking kalagayan. Lubos akong nagpasalamat sa Diyos.

Isang araw ng Setyembre, umuwi ako mula sa pagbabahagi ng ebanghelyo, at seryosong sinabi sa akin ng asawa ko na nagpatingin siya noong nakaraang araw, at sinabihan siya ng doktor na bumalik kinabukasan para magpa-MRI. Nang marinig kong sabihin ito ng asawa ko, talagang naligalig ako, at nag-isip ako kung may malubha siyang karamdaman. Pabiling-biling ako sa kama nang gabing iyon at hindi ako nakatulog. Sinubukan kong aluin ang sarili ko, na iniisip na hindi naman siguro iyon malaking bagay. Mananampalataya rin siya, at may tungkulin akong ginagawa na malayo sa bahay, kaya dapat siyang protektahan ng Diyos. Sinamahan ko siya sa ospital kinabukasan. Ang nakakagulat, lumabas na mayroon siyang cancer sa lapay. Talagang natulala ako nang marinig ko ang balita. Narinig ko na talagang mahirap gamutin ang ganitong klase ng cancer at na kung hindi ito magamot kaagad ay maaari itong lumala nang napakabilis, at na kung malubha rin ito, maaari itong makamataysa loob lang ng ilang buwan. Naisip ko kung paanong tila puno siya ng buhay, pero maaaring ilang maikling panahon na lang ang nalalabi sa kanya. Parang binagsakan ako ng langit. Naisip ko, “Halos kagagaling ko pa lang at ngayon ay may cancer ang asawa ko. Bakit nangyayari ito?” Sa tuwing naiisip ko ang tungkol sa cancer ng asawa ko, iyak lang ako nang iyak. Nanalangin ako sa Diyos habang nasasaktan, na hinihiling sa Kanya na bantayan ang puso ko, at gabayan ako para maunawaan ko ang Kanyang layunin.

Nabasa ko sa mga salita ng Diyos: “Sa kanilang pananalig sa Diyos, ang hinahanap ng mga tao ay makakuha ng mga pagpapala para sa hinaharap; ito ang kanilang mithiin sa kanilang pananampalataya. Lahat ng tao ay may ganitong hangarin at inaasam, subalit ang katiwalian sa kanilang kalikasan ay dapat malutas sa pamamagitan ng mga pagsubok at pagpipino. Sa alinmang mga aspeto na hindi ka nadalisay at nagpakita ka ng katiwalian, ito ang mga aspeto kung saan dapat kang mapino—ito ang pagsasaayos ng Diyos. Lumilikha ang Diyos ng isang kapaligiran para sa iyo, pinipilit kang maging pino roon nang sa gayon ay malaman mo ang iyong sariling katiwalian. Sa huli, umaabot ka sa punto kung saan mas gugustuhin mong mamatay para maisuko ang iyong mga pakana at mga ninanasa at magpasakop sa kataas-taasang kapangyarihan at pagsasaayos ng Diyos. Samakatuwid, kung ang mga tao ay walang ilang taon ng pagpipino at kung hindi sila nagtitiis ng itinakdang dami ng pagdurusa, hindi nila maaalis sa sarili nila ang pagpipigil ng katiwalian ng laman sa kanilang mga saloobin at sa kanilang mga puso. Sa alinmang aspeto, ang mga tao ay napipigilan pa rin ng kanilang satanikong kalikasan, at sa alinmang aspeto na mayroon pa rin silang sarili nilang mga ninanasa at hinihingi, ito ang mga aspeto kung saan dapat silang magdusa. Sa pagdurusa lamang natututunan ang mga aral, ibig sabihin ay nakakamit ang katotohanan, at nauunawaan ang mga layunin ng Diyos. Sa katunayan, maraming katotohanan ang nauunawaan sa pagdanas ng masasakit na pagsubok. Walang nakakaunawa sa mga layunin ng Diyos, walang nakakakilala sa pagkamakapangyarihan at sa karunungan ng Diyos, o walang nagpapahalaga sa matuwid na disposisyon ng Diyos kapag nasa isang maginhawa at magaan na kapaligiran o kapag ang mga kaganapan ay kaaya-aya. Magiging imposible iyan!” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Pinagnilayan ko ang sarili ko ayon sa mga salita ng Diyos. Noong may sakit ako dati, sa pamamagitan ng paghatol at paghahayag ng mga salita Diyos, nakita kong mali ang pananaw kong maghangad ng mga pagpapala, at na handa akong magpasakop gumaling man ako o hindi. Akala ko nawalan na ako ng ganang maghangad ng mga pagpapala, pero nang magka-cancer ang asawa ko, hindi ko napigilang sisihin at hindi maunawaan ang Diyos. Pakiramdam ko dapat kaming protektahan ng Diyos, dahil mga mananampalataya kami. Nakita ko kung gaano kalalim ang pagnanasa ko para sa mga pagpapala. Kung hindi ako ibinunyag ng Diyos sa ganoong paraan, mahihirapan akong matukoy ang layunin na magkamit ng mga pagpapala at engrandeng pagnanais na malalim na nakaugat sa puso ko, at lalong magiging mas mahirap para sa akin na madalisay at magkamit ng pagbabago. Tapos ay natanto ko na may aral akong kailangang matutunan mula sa karamdaman ng asawa ko, at kinailangan kong itigil ang paninisi sa Diyos.

Nang huminahon ako, pinagnilayan ko kung bakit hindi ko napigilang magreklamo at magkamali ng pag-unawa sa Diyos nang magka-cancer ang asawa ko. Nabasa ko sa salita ng Diyos: “Sa mga mata ng mga anticristo, at sa kanilang mga kaisipan at pananaw, dapat mayroong ilang pakinabang sa pagsunod sa Diyos; hindi sila mag-aabalang kumilos kung walang mga pakinabang. Kung walang matatamasang kasikatan, pakinabang, o katayuan, kung hindi nila makukuha ang paghanga ng iba sa mga gawaing ginagawa nila o mga tungkuling ginagampanan nila, kung gayon, walang saysay na manampalatayag sa Diyos at gawin ang kanilang mga tungkulin. Ang unang mga pakinabang na dapat nilang makuha ay ang mga pangako at pagpapala na binanggit sa mga salita ng Diyos, at dapat din nilang matamasa ang kasikatan, pakinabang, at katayuan sa loob ng iglesia. Iniisip ng mga anticristo na sa pananampalataya sa Diyos, kailangang maging nakatataas ang isang tao sa iba, kailangang hangaan, kailangang maging espesyal—sa pinakamababa, kailangang matamasa ng mga mananampalataya sa Diyos ang mga bagay na ito. Kung hindi, may kuwestiyon kung ang tunay na Diyos itong Diyos nasinasampalatayanan nila. Hindi ba’t ang lohika ng mga anticristo ay na itinuturing nilang ang katotohanan ang mga salitang ‘Ang mga mananampalataya sa diyos ay dapat magtamasa ng mga pagpapala at biyaya ng Diyos’? Subuking suriin ang mga salitang ito: Katotohanan ba ang mga ito? (Hindi.) Ngayon ay malinaw na hindi katotohanan ang mga salitang ito, maling paniniwala ang mga ito, lohika ni Satanas ang mga ito, at walang kaugnayan sa katotohanan ang mga ito. Sinabi na ba ng Diyos na, ‘Kung mananampalataya sa Akin ang mga tao, tiyak na pagpapalain sila, at hindi kailanman magdurusa ng paghihirap’? Aling linya sa mga salita ng Diyos ang nagsasabi nito? Hindi kailanman sinabi o ginawa ng Diyos ang mga ganitong salita. Pagdating sa mga pagpapala at paghihirap, may katotohanan na dapat hanapin. Ano ang matalinong kasabihan na dapat sundin ng mga tao? Sinabi ni Job, ‘Tatanggap ba tayo ng mabuti sa kamay ng Diyos, at hindi tayo tatanggap ng masama?’ (Job 2:10). Katotohanan ba ang mga salitang ito? Mga salita ito ng isang tao; hindi pwedeng itaas ang mga ito sa antas ng katotohanan, bagamat medyo naaayon sa katotohanan ang mga ito. Sa anong paraan naaayon sa katotohanan ang mga ito? Nasa mga kamay ng Diyos kung pagpapalain o magdurusa man ng paghihirap ang mga tao, nasa ilalim ng kataas-taasang kapangyarihan ng Diyos ang lahat ng ito. Ito ang katotohanan. Pinaniniwalaan ba ito ng mga anticristo? Hindi, hindi nila ito pinaniniwalaan. Hindi nila ito kinikilala. Bakit hindi nila ito pinaniniwalaan o kinikilala? (Ang pananampalataya nila sa Diyos ay para pagpalain sila—gusto lamang nilang mapagpala.) (Dahil masyado silang makasarili, at hinahangad lamang nila ang mga interes ng laman.) Sa kanilang pananampalataya, nais lamang ng mga anticristo na mapagpala, at ayaw nilang magdusa ng paghihirap. Kapag nakikita nilang pinagpala ang isang tao, nakinabang, nabiyayaan, at nakatanggap ng higit pang materyal na kasiyahan, malalaking bentaha, naniniwala silang ito ay ginawa ng Diyos; at kung hindi sila nakakatanggap ng mga gayong materyal na pagpapala, kung gayon ay hindi ito gawa ng Diyos. Ang pahiwatig nito ay, ‘Kung talagang ikaw ay diyos, pwede mo lang pagpalain ang mga tao; dapat mong iiwas ang mga tao sa paghihirap at hindi sila hayaang magdusa. Sa gayon lamang magkakaroon ng halaga at saysay ang pananampalataya ng mga tao sa iyo. Kung, pagkatapos sumunod sa iyo, patuloy pa ring nakakaranas ng paghihirap ang mga tao, kung patuloy silang nagdurusa, ano pa ang saysay na manampalataya sa iyo?’ Hindi nila kinikilala na nasa mga kamay ng Diyos ang lahat ng bagay at pangyayari, na ang Diyos ang may kataas-taasang kapangyarihan sa lahat. At bakit hindi nila ito kinikilala? Dahil natatakot ang mga anticristo na magdusa ng paghihirap. Gusto lamang nilang makinabang, magsamantala, magtamasa ng mga pagpapala; ayaw nilang tanggapin ang kataas-taasang kapangyarihan o pamamatnugot ng Diyos, kundi gusto lamang nilang makatanggap ng mga pakinabang mula sa Diyos. Ito ang makasarili at kasuklam-suklam na pananaw ng mga anticristo” (Ang Salita, Vol. IV. Paglalantad sa mga Anticristo. Ikasampung Aytem: Kinamumuhian Nila ang Katotohanan, Hayagang Nilalabag ang mga Prinsipyo, at Binabalewala ang mga Pagsasaayos ng Sambahayan ng Diyos (Ikaanim na Bahagi)). “Ang lahat ng tiwaling tao ay nabubuhay para sa kanilang mga sarili. Ang bawat tao para sa kanyang sarili at bahala na ang iba—ito ang buod ng kalikasan ng tao. Ang mga tao ay naniniwala sa Diyos para sa kanilang sariling kapakanan; kapag tinatalikdan nila ang mga bagay-bagay at ginugugol ang kanilang mga sarili para sa Diyos, ito ay para pagpalain, at kapag tapat sila sa Kanya, ito ay para pa rin magantimpalaan. Sa kabuuan, lahat ito ay ginagawa para sa hangaring pagpalain, gantimpalaan, at makapasok sa kaharian ng langit. Sa lipunan, nagtatrabaho ang mga tao para sa kanilang pansariling pakinabang, at sa sambahayan ng Diyos, gumagawa sila ng tungkulin para pagpalain. Alang-alang sa pagtatamo ng mga pagpapala kaya tinatalikdan ng mga tao ang lahat at nakatitiis sila ng matinding pagdurusa. Wala nang mas maganda pang katibayan ng satanikong kalikasan ng tao” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Ibinubunyag ng mga salita ng Diyos ang pananaw ng mga anticristo sa mga pagpapala at kasawian. Naghahabol sila sa mga pagpapala sa kanilang pagsampalataya, at iniisip nila na dapat silang pagpalain dahil sa kanilang pananampalataya. Kung hindi mangyari iyon, iniisip nila na walang kabuluhan ang pagkakaroon ng pananampalataya, at maaari pa nga nilang pagtaksilan ang Diyos at talikuran Siya anumang sandali. Nakita ko na gayon din ang pananaw ko sa pananampalataya. Akala ko dahil nagawa ko ang lahat ng sakripisyong iyon, dapat akong iligtas ng Diyos at ang aking pamilya, malaya sa karamdaman at kalamidad. Kaya ako man o ang asawa ko ang maysakit, nagkamali ako ng pag-unawa sa Diyos at sinisi ko Siya. Humingi pa nga ako sa Kanya ng mga bagay na hindi makatwiran, na ninanais na pagalingin Niya ang virus ko at ang cancer ng asawa ko. Nang hindi nabigyang-kasiyahan ng Diyos ang aking mga pagnanasa, hindi ko na ginustong gugulin ang sarili ko para sa aking tungkulin. Lubhang naging kakatwa ang pananaw ko tungkol sa pananampalataya! Ang totoo ay hindi kailanman sinabi ng Diyos na walang mangyayaring masama sa mga mananampalataya. Siya ang naghahari sa lahat. Ang pagsilang, kamatayan, sakit at kalusugan ay nasa mga kamay Niyang lahat, hindi lang tumatanggap ang mga tao ng mga pagpapala mula sa Diyos, kundi kasawian din, at hindi eksepsyon ang mga mananampalataya. Paggawa ng tungkulin ang pinakaangkop at natural na bagay na dapat gawin ng isang nilalang at wala itong kinalaman sa pagiging pinagpala o hindi pinagpala. Pero labis akong nagawang tiwali ni Satanas kaya ang mga bagay na gaya ng “Ang bawat tao para sa kanyang sarili at bahala na ang iba” at “Huwag tumulong kung walang gantimpala” ay mga satanikong lason na aking ipinamuhay. Lagi ko lang iniisip ang sarili kong mga interes, na itinuturing ang Diyos na isang bagay na maaari kong gamitin. Ginusto kong gamitin ang aking pagdurusa, mga sakripisyo, at pagsusumikap para dayain ang Diyos na bigyan ako ng mga pagpapala. Nang gumawa ang Diyos ng isang bagay na nagkompromiso sa aking mga personal na interes, napuno ako ng mga reklamo at maling pagkaunawa sa Kanya, at nagdahilan pa nga ako sa Kanya at kinalaban ko Siya. Anong klaseng mananampalataya ako? Napakamakasarili ko at kasuklam-suklam! Naisip ko si Pablo, nagdusa rin siya nang husto para sa Panginoon, pero hindi niya talaga hinangad na matamo ang katotohanan o kaalaman tungkol sa Diyos. Ginamit niya ang kanyang mga sakripisyo, kontribusyon, at pagsusumikap para lang ipagpalit ang mga bagay na ito sa mga gantimpala at isang korona. Sabi niya, “Nakipagbaka na ako ng mabuting pakikibaka, natapos ko na ang aking takbo, iningatan ko ang pananampalataya: Buhat ngayon ay natataan sa akin ang putong ng katuwiran” (2 Timoteo 4:7–8). Ang ibig niya talagang sabihin doon ay na kung hindi siya kinoronahan at ginantimpalaan ng Diyos, hindi matuwid ang Diyos. Nais niyang gamitin ang sarili niyang mga pagsisikap at pagdurusa bilang kapital para pilitin ang Diyos, para labanan ang Diyos. Kalaunan ay pinarusahan siya ng Diyos. Talagang natakot ako nang matanto ko ito. Nakita ko na hindi ako nakatuon sa paghahanap sa katotohanan sa aking pananampalataya, kundi sa paghahanap lang ng biyaya at mga pagpapala. Nasa landas ako na laban sa Diyos. Hindi ko kailanman natamo ang katotohanan sa ganoong paraan, at hindi magbabago ang aking tiwaling disposisyon. Matitiwalag lang ako sa bandang huli! May nabasa akong isa pang sipi ng salita ng Diyos kalaunan: “Maaari mong isipin na ang paniniwala sa Diyos ay tungkol sa pagdurusa, o paggawa ng lahat ng bagay para sa Kanya; maaari mong isipin na ang layunin ng paniniwala sa Diyos ay para mapayapa ang iyong laman, o upang maging maayos ang lahat sa buhay mo, o upang maging komportable at magaan ang lahat sa iyo. Gayunman, wala sa mga ito ang mga layuning dapat iugnay ng mga tao sa kanilang paniniwala sa Diyos. Kung naniniwala ka dahil sa mga layuning ito, mali ang iyong pananaw, at imposible ka talagang magawang perpekto. Ang mga kilos ng Diyos, ang matuwid na disposisyon ng Diyos, ang Kanyang karunungan, Kanyang mga salita, at Kanyang pagiging kamangha-mangha at di-maarok ay pawang mga bagay na dapat maunawaan ng mga tao. Dahil sa pagkaunawang ito, dapat mong gamitin ito upang alisin sa puso mo ang lahat ng personal mong mga kahilingan, inaasahan, at kuru-kuro. Kapag inalis mo ang mga ito, saka mo lamang matutugunan ang mga kundisyong hinihingi ng Diyos, at sa pamamagitan lamang ng paggawa nito ka magkakaroon ng buhay at mapapalugod ang Diyos. Ang layunin ng paniniwala sa Diyos ay upang mapalugod Siya at maisabuhay ang disposisyon na Kanyang hinihingi, upang maipamalas ang Kanyang mga kilos at kaluwalhatian sa pamamagitan ng grupong ito ng hindi karapat-dapat na mga tao. Ito ang tamang pananaw para sa paniniwala sa Diyos, at ito rin ang layuning dapat mong hangarin” (Ang Salita, Vol. I. Ang Pagpapakita at Gawain ng Diyos. Yaong mga Gagawing Perpekto ay Kailangang Sumailalim sa Pagpipino). Ipinakita sa akin ng mga salita ng Diyos kung ano ang dapat kong hangarin. Hindi ako dapat maghabol sa mga pagpapala o anumang klase ng pakinabang sa aking pagsampalataya, sa halip, dapat kong hangaring makilala at mapalugod ang Diyos, na maging tulad ni Job na walang anumang mga hiniling o hiningi sa Diyos. Naniwala si Job na lahat ng mayroon siya ay bigay ng Diyos, kaya may ibinigay man o binawi ang Diyos, nagkaroon man siya ng mga pagpapala o kasawian, nagpasakop siya sa Diyos nang walang pasubali at pinuri ang Kanyang pagiging matuwid. Kaya nang tinukso ni Satanas si Job, nang nakawin ang lahat ng kanyang ari-arian, namatay ang kanyang mga anak, at napuno siya ng mga pigsa sa buong katawan, hindi siya nagreklamo kailanman tungkol sa Diyos, at patuloy niyang pinuri ang Kanyang pangalan. Anuman ang ginawa ng Diyos, nanatili si Job sa lugar ng isang nilalang, nagpasakop sa Diyos at sumamba sa Kanya. Pinuri ng Diyos ang pananampalataya ni Job. Ang pagkaunawang ito ay nagbigay sa akin ng landas ng pagsasagawa. Umigi man ang lagay ng asawa ko o hindi, kinailangan kong magpasakop sa Diyos at tuparin ang aking tungkulin.

Nabasa ko ito sa mga salita ng Diyos kalaunan: “Lubos nang naiplano ng Diyos ang simula, pagdating, haba ng buhay, ang kalalabasan ng lahat ng nilikha, gayundin ang kanilang misyon sa buhay at ang tungkuling ginagampanan nila sa buong sangkatauhan. Walang sinumang maaaring bumago sa mga bagay na ito; ito ang awtoridad ng Lumikha. Ang pagdating ng bawat nilikha, ang kanilang misyon sa buhay, kung kailan matatapos ang kanilang buhay—lahat ng batas na ito ay matagal na panahon nang inorden ng Diyos, tulad nang iorden ng Diyos ang orbit ng bawat bagay na selestiyal; aling orbit ang sinusundan ng mga bagay na ito, ilang taon, paano nag-oorbit ang mga ito, anong mga batas ang sinusunod ng mga ito—lahat ng ito ay inorden ng Diyos noong unang panahon, hindi nagbago sa loob ng libu-libo, sampu-sampung libo, at daan-daang libong taon. Ito ay inorden ng Diyos, at ito ang Kanyang awtoridad” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Nakita ko mula sa mga salita ng Diyos na ang ating tadhana, haba ng buhay, at kahihinatnan ay nasa mga kamay na lahat ng Panginoon ng Paglikha. Ang ating pagsilang, kamatayan, sakit, at kalusugan ay itinalagang lahat ng pamamahala ng Diyos. Itinatakda ng Diyos kung kailan tayo mamamatay, at walang isa man sa atin ang makakatakas doon. Pero kung hindi pa dumarating ang oras na ipinasya ng Diyos para sa atin, kahit magka-cancer pa tayo, hindi pa rin tayo mamamatay. Ito ang awtoridad ng Diyos, at hindi ito mababago ng sinuman. Medyo napanatag ako nang maunawaan ko iyan. Alam ko na ang kalusugan ng asawa ko ay nasa mga kamay ng Diyos, at ang magagawa ko lang ay magpasakop sa isinaayos ng Diyos at tuparin ang aking tungkulin.

Patuloy na nagpa-chemotheraphy sandali ang asawa ko sa ospital, at ang nakakagulat, ang mga cancer cell sa kanyang dugo ay nawala. Lahat ng indicator ay normal. Nawala rin ang kalahati ng tumor. Sinabi ng doktor na bihirang-bihira siyang makakita ng kasong katulad ng sa kanya. Sabi ng anak naming lalaki, nagkaroon ng gayon ding cancer ang tatay ng kasamahan niya. Nagpa-chemo ito nang minsan at hindi iyon nakayanan, tapos ay namatay makalipas ang ilang buwan. Labis akong nagpasalamat sa Diyos nang umigi nang napakabilis ang lagay ng asawa ko. Ang nagpasaya sa akin sa lahat ay na noon pa man ay naging mananampalataya ang asawa ko sa pangalan lang, at palaging naghahabol sa pera, pero matapos siyang magka-cancer, nagkaroon siya ng kaunting pagkaunawa sa pagiging makapangyarihan at kataas-taasang kapangyarihan ng Diyos, at pagkatapos ay ipinalaganap niya ang ebanghelyo at pinatotohanan ang mga gawa ng Diyos sa mga kaibigan at kamag-anak.

Bagama’t masakit para sa akin ang danasin ito, nagtamo ako ng kaunting pagkaunawa tungkol sa pagnanasa ko para sa mga pagpapala at sa mga maling pananaw ko tungkol sa paghahanap, at itinama ko ang mga layon ng paghahangad ko nang may pananampalataya. Ang lahat ng ito ay aral na natutunan ko sa karanasang ito. Nakita ko na ang gawain ng pagliligtas ng Diyos sa sangkatauhan ay napakapraktikal!


16. Ang Makita ang mga Pastor ng Relihiyon na Malantad bilang Masasamang Lingkod

Ni Tim, Myanmar

May nakilala akong sister online noong Setyembre 2020. Sinabi niya sa akin na nagbalik na ang Panginoong Jesus bilang ang Makapangyarihang Diyos, at nagpapahayag Siya ng mga katotohanan para gawin ang gawain ng paghatol. Natuwa ako nang marinig ko ang tungkol sa pagbabalik ng Panginoon at nagsimula akong dumalo sa mga online na pagtitipon at siyasatin ang gawain ng Makapangyarihang Diyos. Sa pagbabasa ng mga salita ng Makapangyarihang Diyos, nalaman ko ang ugat ng paggawang tiwali ni Satanas sa mga tao, ang tatlong yugto ng gawain ng Diyos para iligtas ang tao, ang mga hiwaga ng pagkakatawang-tao, ang gawain ng paghatol ng Diyos sa mga huling araw, at iba pang katotohanang ni hindi ko pa narinig kahit kailan. Sa pagdanas ng panahon ng paghahanap at pagsisiyasat, nakatiyak ako na ang Makapangyarihang Diyos ang nagbalik na Panginoong Jesus, at sumapi ako sa Ang Iglesia ng Makapangyarihang Diyos. Gustung-gusto ko ang pagtutustos ng araw-araw na pagbabasa ng mga salita ng Diyos at nadama ko ang espirituwal na kabusugan na hindi ko pa naranasan noon. Kung ihahambing ito, ang lahat ng sermon ng pastor ay tungkol sa paulit-ulit na mga bagay, puro walang buhay at nakakainip, at walang anumang liwanag. Hindi talaga nakakapagpalakas ang mga ito, kaya tumigil na ako sa pagdalo sa mga pagtitipon sa simbahan.

Pagkatapos noong Pebrero 2021, nagkaroon ng kudeta ng militar sa Myanmar, at pinutol ang internet. Hindi na ako nakadalo sa mga online na pagtitipon. Hindi nagtagal, dalawang brother ang pumunta sa nayon namin at nagsabing gusto nilang magdaos ng mga lokal na pagtitipon. Mayroong 20 dumadalo noong panahong iyon. Nakakagulat na pagkatapos lang ng ilang pagtitipon, may nagsumbong sa amin sa aming lokal na pastor. Nagsimula siyang sabihin sa mga tao sa simbahan na dumadalo kami sa mga online na pagtitipon sa halip na sa simbahan, at ayaw naming makinig sa pinuno ng simbahan. Nagsinungaling siya at sinabing bumubuo kami ng sarili naming grupo. Sinabi niya sa lahat na huwag nang makipag-ugnayan sa amin. Halos lahat ng mga tao sa nayon namin ay Kristiyano, at kinagigiliwan nilang lahat ang pastor at nakinig sila sa kanya. Dahil sa mga pagbatikos niya at paghatol, kumalat sa nayon ang balita tungkol sa pananalig namin sa Makapangyarihang Diyos, at ang lahat, kabilang na ang mga kamag-anak, kaibigan, at kapitbahay namin, ay nagsimulang pangaralan kami dahil sa hindi na namin pagdalo sa simbahan o pakikinig sa pastor, sinasabi nilang napakasama nito. Saanman ako magpunta, pinangangaralan ako ng mga tao at nakisama rin ang pamilya ko sa pagtutol sa paniniwala ko sa Makapangyarihang Diyos. Nabagabag talaga ako, iniisip na, “Noon, maganda ang ugnayan ko sa mga kaibigan at kapitbahay ko, palagi naming tinutulungan ang isa’t isa, pero tinatrato na nila ako ngayon na parang isang tinik sa lalamunan, gaya ng isang kaaway. Ang pananalig ay isang personal na kalayaan. Isinasagawa lang naman namin ang aming pananalig nang hindi gumagawa ng anumang bagay na ilegal. Bakit kami hinatulan at kinondena ng pastor at hinimok pa ang mga taganayon na itakwil kami?” Bago ko pa namalayan, naging negatibo ako, at nanalangin ako sa Diyos: “Diyos ko, hinahatulan at inaatake kami ng pastor at maging ang mga pamilya, kamag-anak, at kaibigan namin ay kumokontra at nagtatakwil sa amin. Talagang miserable ako. Diyos ko, hindi ko nauunawaan kung bakit nila kami tinatrato nang ganito. Pakiusap, bigyang-liwanag Mo po ako para maunawaan ito at matakasan ang pagiging negatibo ko.” Pagkatapos ay naalala ko ang isang sipi ng mga salita ng Diyos. Sabi ng Makapangyarihang Diyos: “Kapag ang Diyos ay gumagawa, nagmamalasakit sa isang tao, at nagmamasid sa taong ito, at kapag pinapaboran at sinasang-ayunan Niya ang taong ito, nakabuntot din nang malapitan si Satanas, tinatangkang iligaw ang taong ito at ilagay sa kapahamakan. Kung nais ng Diyos na makamit ang taong ito, gagawin ni Satanas ang lahat ng makakaya nito upang hadlangan ang Diyos, gamit ang iba’t ibang buktot na kaparaanan upang tuksuhin, guluhin at pinsalain ang gawain ng Diyos, upang makamit ang natatagong layon nito. Ano ang layon nito? Ayaw nito na makamit ng Diyos ang sinuman; nais nitong agawin ang pagmamay-ari sa mga taong nais makamit ng Diyos, gusto nitong kontrolin sila, ang pangasiwaan sila upang sambahin nila ito nang sa gayon ay samahan nila ito sa paggawa ng mga kasamaan, at labanan ang Diyos. Hindi ba ito ang masamang layunin ni Satanas? … Sa pakikipagdigma sa Diyos at pagsunud-sunod sa likuran Niya, ang layunin ni Satanas ay ang buwagin ang lahat ng gawain na nais gawin ng Diyos, ang sakupin at kontrolin ang mga nais na makuha ng Diyos, ang ganap na puksain ang mga nais na makuha ng Diyos. Kung hindi sila mapupuksa, sila kung gayon ay aangkinin ni Satanas upang magamit nito—ito ang layunin nito” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi IV). Tinulungan ako nito na makita na ang pagsisikap ng pastor na hadlangan kami sa pagsunod kay Cristo ng mga huling araw ay isa talagang espirituwal na pakikidigma. Nagpapahayag ang Diyos ng mga katotohanan para hatulan at linisin ang mga tao sa mga huling araw. Ito’y para iligtas at makamtan ang isang grupo ng mga tunay na nananalig. Ngunit si Satanas ay kalaban ng Diyos, at gumagamit ito ng lahat ng klase ng taktika para hadlangan at pinsalain ang gawain ng Diyos upang lisanin ng mga tao ang Diyos, pagtaksilan Siya, at mabuhay sa ilalim ng kapangyarihan nito. Nang sa gayo’y makontrol sila nito at sa huli’y maparusahan sila sa impiyerno kasama nito. Nakita ko na ang mga lider ng simbahan ay mga kampon talaga ni Satanas. Narinig nila na nagbalik na ang Panginoon, ngunit sa halip na siyasatin ito, pinigilan nila ang iba na magsiyasat. Hindi nagbibigay ng espirituwal na kabusugan ang kanilang mga sermon, ngunit hindi nila hinahayaan ang mga tao na hanapin ang tunay na daan. Nang makita na tumigil na kami sa pagsisimba at pagsunod sa kanila, tinuligsa at siniraan nila kami, nagnanais na pagtaksilan namin ang Makapangyarihang Diyos at bumalik kami sa kanilang simbahan, bumalik sa ilalim ng kanilang kontrol. Kung gayo’y mawawala sa amin ang pagliligtas ng Diyos sa mga huling araw. Nang matanto ito, sinabi ko sa sarili ko na hindi ako pwedeng mahulog sa taktikang ito ni Satanas. Hindi ko pwedeng isuko ang Makapangyarihang Diyos at sundin sila, kundi kailangan kong maging matatag.

Pagkatapos niyon, ang ilan sa mga bagong mananampalataya at iyong mga kasisimula lang magsiyasat sa gawain ng Diyos sa mga huling araw ay nanghina at umatras. Bagama’t lahat ng nakapaligid sa amin ay kumokontra sa amin, ang nalalabi sa amin ay hindi huminto sa pagkakaroon ng mga pagtitipon. Galit na galit ang pastor nang malaman niya ito at sinabihan ang ilang kasamahan sa simbahan na paulit-ulit na pumunta sa bahay ko, at igiit na pumunta ako sa bahay ng pastor. Nagalit ako dahil doon, iniisip na kalayaan ko ang makinig sa mga salita ng Diyos at magbahagi tungkol sa katotohanan sa mga pagtitipon. Bakit patuloy na sinusubukan ng pastor na hadlangan ako? Parang gusto kong marinig ang panig niya, at makita kung ano ang iniisip niya na nagawa kong mali. Isang gabi, pinuntahan ko ang bahay ng pastor kasama ang ilang kapatid. Nandoon ang iba pang lider ng simbahan. Sinabi ng pastor, “Narinig ko ang tungkol sa mga online na pagtitipon ninyo. Bilang lider ninyo, responsibilidad kong balaan kayo laban sa pagtahak sa maling landas.” Sumagot ako, “Nakikinig kami sa kanilang mga sermon, pero hindi namin pinagtataksilan ang Panginoon. Ang Panginoong Jesus ay nagbalik na at ginagawa ang isang bagong hakbang ng gawain—” Bago pa ako makatapos, galit siyang sumabat ng, “Tama na iyan! Hindi kami makikinig sa ni isa pang salita tungkol dito. Kailangan ninyong pumili ngayon. Patuloy ba kayong maniniwala sa isa pang Diyos, o babalik sa ating simbahan?” Habang nagsasalita siya, naglabas siya ng isang notebook kung saan nakasulat ang lahat ng pangalan namin. Pautos niyang sinabi na, “Kung patuloy kayong makikinig sa mga sermon nila, lagyan ninyo ng ekis ang pangalan ninyo, kung hindi, lagyan ninyo ng tsek. Mahihirapan lang kayo nang husto kung hindi kayo makikinig sa akin! Wala na kaming gagawing anuman para sa kasal, kamatayan, o kapanganakan sa pamilya ninyo, alinman sa mga bagay na iyon. Hindi kami tutulong sa anumang pagsasaayos.” Walang sinumang nagsalita ng kahit ano. Medyo nag-alinlangan ako, iniisip na kung hindi ako susulat ng anuman, makakahanap pa rin ang pastor ng mga paraan para hadlangan ang aking pananalig. Kung lalagyan ko ng ekis ang pangalan ko, hindi na tutulungan kahit kailan ng mga lider ng simbahan ang pamilya ko sa anumang mga pagsasaayos. Ang mga ito’y mga lumang kaugalian sa kanayunan, at mahalaga talaga ang mga ito sa lahat, at hindi maaaring balewalain, at ang lahat ng tao sa nayon ay nakikinig sa mga lider ng simbahan. Kung hindi sila magpapakita, hindi na rin magpapakita ang sinumang iba pa, at walang sinumang tutulong. Hindi ba’t itatakwil ako ng lahat? Ngunit alam kong nagbalik na ang Panginoon, kaya kung lalagyan ko ng tsek ang pangalan ko at sasaping muli sa simbahan, hindi ba’t pagtatatwa at pagtataksil iyon sa Diyos? Sa sandaling iyon, hindi ko alam kung ano ang gagawin ko, kaya nagdasal ako para sa patnubay ng Diyos. Pagkatapos ay naalala ko ang isang bagay na sinabi ng Panginoong Jesus: “Walang tao, ang humahawak sa araro, at lumilingon sa likod, ang karapat-dapat sa kaharian ng Diyos” (Lucas 9:62). Totoo iyan. Isa akong mananampalataya sa Diyos. Sa pananalig, kailangan nating kilalanin ang Diyos bilang dakila, magpasakop tayo sa Kanyang gawain, at makisabay sa Kanya. Paano ko matatawag ang sarili ko na isang nananalig kung mas pinahahalagahan ko ang pastor kaysa sa Diyos? Paano ako magiging karapat-dapat para sa kaharian? Sa pagkakataong iyon, nagdasal ako, “O Diyos, gusto ko pong manindigan ngayon sa aking patotoo para sa Iyo. Anuman ang mangyari, gusto ko pong sumunod sa Iyo.” Mas lalo akong kumalma pagkatapos at desidido kong nilagyan ng ekis ang pangalan ko. Ang ilan sa iba ay naglagay din ng ekis sa kanilang pangalan, at isang sister lang ang nag-tsek sa pangalan niya. Sa galit, sinabi ng pastor, “Pinili ninyo iyan, at mula ngayon ay magkahiwalay na tayo ng landas. Hindi na namin pakikialaman ang mga gawain ninyo ngayon.”

Nang makauwi na ako, muling bumalik ang mga alalahanin ko. Kadalasan, anuman ang mangyari sa mga pamilya sa nayon namin, hinihiling namin sa pastor na ipagdasal kami o pamunuan ang mga ritwal na pangrelihiyon. Hindi namin magagawa ang anuman sa mga iyon kung hindi kami bibigyang-pansin ng pastor at itataboy at aatakihin kami ng lahat. Hindi ko alam kung ano pang ibang mga taktika ang gagamitin nila para hadlangan kaming isagawa ang pananampalataya namin, o kung kailan matatapos ang lahat ng ito. Napakasakit talaga para sa akin na isipin ang lahat ng ito at hindi ko alam kung paano ito malalampasan. Agad akong nagdasal, “Diyos ko, nakikita ko po kung gaano kababa ang tayog ko. Palagi ko pong inaalala ang paninira at pagtanggi ng iba. Natatakot akong harapin ito at nanghihina po ako. Diyos ko, pakigabayan po ako na malampasan ito.” Pagkatapos niyon, hinanap ko ang sister online na nagdilig sa akin at sinabi ko sa kanya ang pinagdaraanan ko. Pinadalhan niya ako ng isang sipi ng mga salita ng Diyos. Sabi ng Makapangyarihang Diyos: “Pagkatapos makatanggap ng patotoo mula kay Job kasunod ng pagwawakas ng kanyang mga pagsubok, nagpasya ang Diyos na Siya ay makakakuha ng isang grupo—o higit pa sa isang grupo—ng mga tao na kagaya ni Job, ngunit nagpasya Siya na hindi na kailanman muling payagan si Satanas na atakihin o abusuhin ang sinumang tao gamit ang mga paraan kung paano nito tinukso, inatake, at inabuso si Job, sa pamamagitan ng pakikipagpustahan sa Diyos; hindi na kailanman pinahintulutan ng Diyos si Satanas na muling gawin ang mga ganoong bagay sa tao, na mahina, hangal, at mangmang—sapat na ang panunukso ni Satanas kay Job! Ang hindi pagpapahintulot kay Satanas na abusuhin ang mga tao sa anumang paraan na nais nito ay ang awa ng Diyos. Para sa Diyos, sapat na ang pagdurusa ni Job sa tukso at pang-aabuso ni Satanas. Hindi na kailanman pinahintulutan ng Diyos si Satanas na muling gawin ang mga ganoong bagay, dahil ang mga buhay at lahat ng bagay sa mga taong sumusunod sa Diyos ay pinamamahalaan at pinangangasiwaan ng Diyos, at si Satanas ay walang karapatan na manipulahin ang mga hinirang ng Diyos sa anumang paraang gusto nito—dapat malinaw sa inyo ang puntong ito! Nagmamalasakit ang Diyos sa kahinaan ng tao, at nauunawaan ang kanyang kahangalan at kamangmangan. Bagama’t upang ang tao ay ganap na mailigtas, kailangan siyang ibigay ng Diyos kay Satanas, ayaw makita ng Diyos na pinaglalaruan na parang isang hangal at inaabuso ni Satanas ang tao, at hindi Niya nais na makita ang tao na laging nahihirapan. Ang tao ay nilalang ng Diyos, at na ang Diyos ang namumuno at nagsasaayos sa lahat ng bagay na tungkol sa tao ay ganap na likas at may katwiran; ito ay ang responsibilidad ng Diyos, at ang awtoridad kung saan pinamamahalaan ng Diyos ang lahat ng bagay! Hindi pinahihintulutan ng Diyos si Satanas na abusuhin at tratuhin ang tao nang masama kung kailan nito gusto, hindi Niya pinahihintulutan si Satanas na gumamit ng iba’t ibang paraan upang iligaw ang tao, at higit pa rito, hindi Niya pinahihintulutan si Satanas na makialam sa kataas-taasang kapangyarihan ng Diyos sa tao, at hindi niya pinahihintulutan si Satanas na tapakan at sirain ang mga batas kung paano pinamamahalaan ng Diyos ang lahat ng bagay, bukod pa sa dakilang gawain ng Diyos na pamamahala at pagliligtas sa sangkatauhan! Ang sinumang nais na iligtas ng Diyos, at ang mga taong nagawang magpatotoo sa Diyos, ay ang kaibuturan at tiyak na pagpapalinaw sa gawain ng anim na libong taon na plano ng pamamahala ng Diyos, pati na rin ang halaga ng Kanyang mga pagsusumikap sa Kanyang anim na libong taong gawain. Paano magagawa ng Diyos na basta na lamang ibigay ang mga taong ito kay Satanas?” (Ang Salita, Vol. II. Ukol sa Pagkakilala sa Diyos. Ang Gawain ng Diyos, ang Disposisyon ng Diyos, at ang Diyos Mismo II). Mula sa mga salita ng Diyos, nakita ko na anuman ang hinaharap natin, palaging hinahayaan itong mangyari ng Diyos, at ang lahat ay nasa mga kamay ng Diyos. Kung walang pahintulot Niya, gaano man kabagsik si Satanas o gaano man nito kanais na saktan tayo, hindi ito makagagawa ng anuman. Hinahayaan ng Diyos na mangyari ang lahat ng mga nakakagambalang bagay na iyon. Sinusubukan Niya ako, at inililigtas din. Umasa Siyang magiging tulad ako ni Job, at na maninindigan ako sa aking patotoo para sa Diyos sa pamamagitan ng sitwasyong iyon. Ito’y para din umasa ako sa Diyos sa kalagayang iyon, at maranasan ang Kanyang gawain at mga salita para magkaroon ako ng tunay na pananampalataya sa Diyos. Pero nahuli ako sa bitag ni Satanas. Gusto kong protektahan ang mga ugnayan ko sa mga tao at hindi matanggihan at masiraan ng iba. Palagi akong natatakot na may mangyaring masama. Hindi ko pa naunawaan ang layunin ng Diyos. Kumalma ako at nagdasal, “O Diyos ko, ngayo’y nauunawaan ko na na pinahihintulutan Mo po na mangyari ang lahat ng ito. Ang lahat ng ito’y para iligtas at dalisayin ako, para gawing perpekto ang pananalig ko. Handa po akong manindigan sa aking patotoo para sa Iyo. Pero napakababa ng tayog ko, pakitulungan po akong palakasin ang pananalig ko para malampasan ko ito.”

Naisip kong yamang pinili ko nang sundin ang Makapangyarihang Diyos, pababayaan na ako ng pastor at normal na akong makakadalo ng mga pagtitipon. Sa halip, dahil sa pagbatikos at mga paghatol ng pastor, patuloy na hinahadlangan ng iba pang mga taganayon ang aming pananalig. Pinagtawanan nila kami, siniraan kami, at inatake kami sa harap ng mga pamilya namin, sinasabing hindi kami sumusunod sa mga ritwal na pangrelihiyon at lumalabag kami sa mga panuntunan ng nayon. Sinabi nila na kung magpapatuloy kami sa aming pananalig, isusumbong nila kami sa pamahalaan at ipaaaresto kami. Hindi makayanan ng pamilya ko ang stress. Palagi silang nagsisimula ng mga pagtatalo, hinihimok akong isuko ang pananampalataya ko. Ginipit din ang iba ng kanilang mga pamilya. Ang ilan ay pinalayas, at hindi man lang makapasok sa sarili nilang tahanan. Nagkalat din ng mga kasinungalingan ang pastor, sinasabing nagkakaroon kami ng napakaraming problema sa bahay dahil lamang sa ayaw naming makinig sa mga lider ng simbahan o magsimba. Gusto rin niyang pagtatanungin ang dalawang brother na pumunta para diligan kami. Galit na galit ako. Labis-labis ang pagsisinungaling ng mga lider ng simbahan. Kung hindi dahil sa mga pagbatikos nila, hindi sana kami magkakaroon ng gano’ng mga problema. Sinabi kalaunan ng isang sister sa dalawang brother na iyon na nagdidilig na huminto na sa pagpunta para makaiwas sa panganib. Ang lahat ay negatibo at nanghihina noong panahong iyon at wala nang motibasyon na magkaroon ng mga pagtitipon o gumawa ng tungkulin. Medyo nanghina rin ako nang makita kong mangyari ito. Hindi ko alam kung paano tulungan o suportahan ang mga kapatid, at bigla kong nadama na ang landas ng pananampalataya ay napakahirap. Hindi ko ito maunawaan. Mga mananampalataya lang kami na nagtitipon at nagbabasa ng mga salita ng Diyos. Bakit ayaw nila kaming tantanan, kundi determinado silang pilitin kami sa landas na walang patutunguhan? Sa aking hinagpis, nanawagan ako sa Diyos, “Diyos ko, labis po akong nanghihina at hindi po ako mapanatag. Paano po ako makakapanatili sa landas na ito ng pananampalataya? Pakibigyang-liwanag at patnubayan po Ninyo ako.” Pagkatapos ay naisip ko ang isang bagay na sinabi ng Panginoong Jesus: “Kung kayo’y kinapopootan ng sanlibutan, alam niyo na Ako’y unang kinapootan nito bago kayo. Kung kayo’y sa sanlibutan, ay iibigin ng sanlibutan ang sa kanya: ngunit sapagkat kayo’y hindi sa sanlibutan, kundi kayo’y hinirang Ko mula sa sanlibutan, kaya napopoot sa inyo ang sanlibutan” (Juan 15:18–19). Bigla kong naunawaan na kinamumuhian at pinagmamalupitan nila kami dahil kinamumuhian talaga nila ang pagparito ng Diyos, at nilalabanan talaga nila ang Diyos. Sa mga huling araw, nagpahayag ang Diyos ng mga katotohanan para sa Kanyang gawain ng paghatol, ibinubunyag ang lahat ng tao. May ilang tao na nominal na nananampalataya sa Diyos, ngunit hindi nila mahal ang katotohanan, sa halip ay kinamumuhian nila ito. Kapag nagsasalita ang nagkatawang-taong Diyos at gumagawa paraipahayag ang mga katotohanan sa lupa, hinuhusgahan at kinokondena nila Siya. Tulad lang noong pumarito ang Panginoong Jesus para gumawa, tumanggi ang mga pinunong Hudyo na tanggapin ang mga katotohanang ipinahayag Niya, ginagawa ang lahat ng makakaya nila para tuligsain at lapastanganin Siya. Nakisama sa kanila ang mga nananalig na Hudyo, tinanggihan nila ang Panginoon, at ipinapako nila Siya sa krus sa huli. Talagang napakasama ng mundong ito! Ngunit habang mas dumarami ang makamundong pagtakwil at pagkondena ng mga puwersang pangrelihiyon, mas nagiging malinaw na ito ang tunay na daan at ang gawain ng Diyos. Dinoble nito ang pagnanais kong manatili sa landas na ito!

Hindi nagtagal, nang malaman ng mga kapatid ang nangyayari, pinadalhan nila ako ng isang sipi ng mga salita ng Makapangyarihang Diyos. Sabi ng Makapangyarihang Diyos: “Huwag kang masiraan ng loob, huwag manghina, at gagawin Kong malinaw ang mga bagay-bagay para sa iyo. Ang daan tungo sa kaharian ay hindi masyadong patag; walang ganyan kasimple! Nais ninyo na madaling magkamit ng mga pagpapala, hindi ba? Ngayon, ang bawat tao ay magkakaroon ng mapapait na pagsubok na haharapin. Kung wala ang mga ganitong pagsubok, ang mapagmahal na pusong taglay ninyo para sa Akin ay hindi titibay at hindi kayo magkakaroon ng tunay na pag-ibig para sa Akin. Kahit na binubuo lamang ang mga pagsubok na ito ng maliliit na bagay, dapat dumaan ang lahat ng tao sa mga iyon; magkakaiba lamang ang antas ng kahirapan ng mga pagsubok sa bawat tao. Ang mga pagsubok ay pagpapala mula sa Akin, at ilan sa inyo ang malimit na lumalapit sa Aking harapan at nakaluhod na nagmamakaawa para sa Aking mga pagpapala? Mga hangal na bata! Lagi ninyong iniisip na ang ilang mapapalad na salita ay maibibilang na Aking pagpapala, gayunman ay hindi ninyo kinikilala ang kapaitan bilang isa sa Aking mga pagpapala. Ang mga nakikibahagi sa Aking kapaitan ay tiyak na makikibahagi sa Aking katamisan. Iyan ang Aking pangako at Aking pagpapala sa inyo. Huwag kayong mag-atubiling kumain at uminom at tamasahin ang Aking mga salita. Kapag dumaraan ang kadiliman, naiipon ang liwanag. Pinakamadilim bago magbukang-liwayway; pagkatapos nito ay unti-unting nagliliwanag ang kalangitan, at sumisikat ang araw. Huwag kayong matakot o mahiya” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 41). Labis akong naantig nang mabasa ko ito. Sinusunod natin ang bagong gawain ng Diyos, hinahadlangan tayo ng mga lider ng simbahan at hindi patas na tinatrato ng ibang taganayon. Hindi maiiwasan iyon. Dahil ang mga tao ay labis na ginawang tiwali ni Satanas, at ang mundo ay napakadilim at napakasama. Wala sa kanila ang sumalubong sa pagparito ng Diyos. Ang pagsunod sa Diyos ay hindi madali. Upang makapasok sa kaharian ng Diyos at makuha ang Kanyang pagsang-ayon, kailangan nating maranasan ang ganoong uri ng pag-uusig at paghihirap. Ang Diyos ang lakas na sumusuporta sa atin at laging kasama natin. Wala akong dapat ikatakot. Kailangan ko lang magdasal at magtiwala sa Diyos, at tiyak na gagabayan Niya tayo para malampasan ang mga panhahadlang at panggugulo ng pastor. Naisip ko ang mga karanasan ng mga kapatid na Chinese na nakita ko sa mga pelikula at video. Sila’y inaapi, tinutugis, at minamanmanan ng pamahalaan ng Tsina, at nahaharap sila sa posibleng pag-aresto sa anumang oras. Dinadamay din ang mga pamilya nila, at inaalisan sila ng mga ari-arian at trabaho. Marami sa kanila ang ikinukulong at brutal na pinahihirapan. Labis silang nagdurusa, pero nagagawa nilang sumandig sa Diyos at magpatotoo sa paggapi kay Satanas. At pagkatapos ay naisip ko kung paano nagdusa ang Diyos sa dalawang pagkakatawang-tao Niya. Nang pumarito sa lupa ang Panginoong Jesus sa katawang-tao para tubusin ang sangkatauhan, kinondena at nilapastangan Siya ng mga Hudyo, at sa huli’y ipinako. Sa mga huling araw, muling nagkatawang-tao ang Diyos, at nagpapahayag Siya ng mga katotohanan para iligtas ang sangkatauhan. Siya’y nilalabanan, kinokondena, itinatakwil, at sinisiraan ng rehimen ni Satanas at ng mga puwersang anticristo ng mundo ng relihiyon. Labis na nagdurusa ang Diyos para iligtas ang sangkatauhan at ang napakaliit kong pagdurusa ay ni hindi kabanggit-banggit. Ang Diyos ay banal, at ang lahat ng Kanyang pagdurusa ay para sa kapakanan ng ating kaligtasan. Nagdusa ako para matamo ko ang katotohanan at maligtas, kaya isang bagay ito na dapat kong pagtiisan. Bagama’t ang karanasang iyon ay napakahirap para sa akin, nagkaroon ako ng kaunting pagkakilala sa mga lider ng simbahan at nagkaroon ako ng mas matibay na pananampalataya sa Diyos. Gumagamit talaga ang Diyos ng mga mapanghamon na kalagayan para magbahagi sa atin ng katotohanan, para gawing perpekto ang ating pananampalataya. Isa itong pagpapalang mula sa Diyos! Naging mas kalmado ako pagkatapos malaman ang layunin ng Diyos, at nakawala ako sa aking pagiging negatibo. Pagkatapos ay agad kong isinaayos ang isang pagtitipon para sa lahat ng aking kapatid na nasasadlak pa rin sa negatibong kalagayan. Naunawaan ng lahat ang layunin ng Diyos sa pamamagitan ng pagbabahagian namin, nagkaroon sila ng pananalig na patuloy na sumunod sa Diyos, at hindi na maging negatibo. Nagsimula kaming mamuhay ng normal na buhay-iglesia, nagbabahagi ng ebanghelyo at nagpapatotoo sa Diyos, at ang lahat ay ganado.

Pero nagpatuloy ang mga lider ng simbahan na subukan ang lahat para pigilan kami. Minsan, nang mamatay ang asawa ng isang sister dahil sa sakit, pinilit siya ng buong pamilya niya na humingi ng paumanhin sa pastor para matulungan sila nito sa mga panalangin at ritwal sa libing. Sinamantala ng mga lider ng simbahan ang pagkakataong iyon para gipitin siya na isuko ang kanyang pananampalataya sa Makapangyarihang Diyos at bumalik sa simbahan. Galit na galit ako. Nagluluksa na nga siya sa pagkamatay ng asawa niya, pinahihirapan pa siya ng lider ng simbahan at ginigipit siya na isuko ang pananalig niya. Gumamit sila ng anumang kasuklam-suklam na paraan para lang mapabalik kami sa simbahan at sundin sila. Isang mas nakakataas na pastor ang nakipag-usap sa amin, at marami siyang sinabi na tumutuligsa at lumalapastangan sa Diyos. Paulit-ulit niya kaming hinimok na isuko ang pananampalataya namin. Pero nakakakilala na kami, kaya hindi kami naapektuhan. Nang makita ng mga pastor at lider ng bayan na matatag kami, sinabihan nila ang ibang taganayon na ihiwalay at ibukod kami, sabi nila, “Ang mga taong ito’y tumatangging makinig sa amin, kaya hayaan niyo lang silang magkaroon ng sarili nilang pananampalataya. Bantayan ninyo ang mga anak ninyo, ilayo ninyo sila nang husto sa mga taong ito. Madadamay ang buong pamilya ng sinumang nakikipag-ugnayan sa kanila o nagtatanong tungkol sa kanilang pananampalataya, at hindi namin sila tutulungan sa anumang bagay.” Pinapasubaybayan pa nga nila kaming mga nanampalataya sa Makapangyarihang Diyos sa mga kabataan sa simbahan. Ang sinumang makipag-ugnayan sa amin ay ipatatawag sa bahay ng pastor para masiyasat. Natulungan ako nitong makita nang mas malinaw ang tunay nilang mukhang lumalaban sa Diyos. Labis na kinokontrol ng mga kamay nila ang mga nananalig, at hindi sila pinapayagang pumunta sa harapan ng Diyos at marinig ang Kanyang tinig. Naisip ko ang mga Pariseo. Nang dumating ang Panginoong Jesus, talagang may awtoridad ang Kanyang gawain at mga salita, pero hindi sila naghanap o nagsiyasat. Sa takot na sundin ng mga nananalig ang Panginoong Jesus at mawala ang kanilang katayuan at ikinabubuhay, ibinuhos nila ang lahat sa pagtuligsa sa Kanya at ipinapako pa nga Siya sa krus. Hawak nila sa leeg ang mga nananalig, pinahihintulutan lamang ang mga tao na sambahin sila, at tumatangging ibalik ang mga tupa ng Diyos sa Kanya. Sila’y masasamang lingkod, at hindi naiiba sa kanila ang mga pastor at elder sa kasalukuyan. Naalala ko ang mga salita ng Panginoon na tumutuligsa sa kanila: “Sa aba ninyo, mga eskriba at mga Pariseo, mga mapagpaimbabaw! Sapagkat sinasarhan ninyo ang kaharian ng langit laban sa mga tao: sapagkat kayo ay hindi na nagsisipasok, at ang nagsisipasok man ay ayaw ninyong bayaang mangakapasok” (Mateo 23:13). “Sa aba ninyo, mga eskriba at mga Pariseo, mga mapagpaimbabaw! Sapagkat inyong nililibot ang dagat at ang lupa sa paghanap ng isa ninyong mapagbabalik-loob; at kung siya ay magkagayon na, ay inyong ginagawa siyang makaibayo pang anak ng impiyerno kaysa sa inyong sarili” (Mateo 23:15). Ang mga lider ng simbahan sa kasalukuyan ay tulad lamang ng mga Pariseo noon. Sila’y masasamang lingkod na humahadlang sa landas na patungo sa kaharian. Tulad lamang ito ng inilalantad ng Makapangyarihang Diyos: “Mayroong mga nagbabasa ng Bibliya sa mga malalaking iglesia at nagsasalaysay nito nang buong araw, ngunit wala ni isa sa kanila ang nakauunawa sa layon ng gawain ng Diyos. Wala ni isa sa kanila ang nakakilala sa Diyos, lalong wala ni isa sa kanila ang nakaayon sa mga layunin ng Diyos. Lahat sila ay walang halaga, masasamang tao, bawat isa ay nagpapakataas upang pangaralan ang Diyos. Sadya nilang sinasalungat ang Diyos kahit na dala-dala nila ang Kanyang bandila. Sinasabi nilang sila ay nananampalataya sa Diyos, subalit kumakain pa rin sila ng laman at umiinom ng dugo ng tao. Ang lahat ng ganitong tao ay mga diyablong lumalamon sa kaluluwa ng tao, mga pinunong demonyo na sadyang gumugulo sa mga sumusubok na tumapak sa tamang landas, at mga balakid na nakasasagabal sa mga naghahanap sa Diyos. Sila’y tila may ‘maayos na pangangatawan,’ ngunit paano malalaman ng kanilang mga tagasunod na sila ay walang iba kundi mga anticristo na umaakay sa mga tao na manindigan laban sa Diyos? Paano malalaman ng kanilang mga tagasunod na sila ay mga nabubuhay na diyablo na nakatuon sa paglamon ng mga kaluluwa ng tao?” (Ang Salita, Vol. I. Ang Pagpapakita at Gawain ng Diyos. Lahat ng Taong Hindi Nakakakilala sa Diyos ay mga Taong Sumasalungat sa Diyos). Ang mga lider ng simbahan ay hindi lamang ayaw magsiyasat tungkol sa bagong gawain ng Diyos, kundi kapag nalaman nilang sinisiyasat ito ng isang tao, ginagawa nila ang lahat para hadlangan ito. Sa takot na susunod ang mga mananampalataya sa Makapangyarihang Diyos at titigil sa pagsamba at pagsunod sa kanila, o sa pagbibigay sa kanila ng mga handog, ginagamit nila ang mga lumang kaugalian at tradisyunal na ritwal ng nayon para kontrolin ang mga tao, pinipilit silang bumalik sa simbahan. Sinasabi nilang sila’y mga mananampalataya, pero wala sila ni katiting na takot sa Diyos sa puso nila. Likas silang mga demonyo na nasusuklam sa Diyos at sa katotohanan. Sila’y mga hadlang sa ating landas patungo sa kaharian. Alam kong pinahintulutan ng Diyos ang lahat ng pang-aaping ito para magkaroon kami ng kakayahang makakilala, para tunay naming matakasan ang pagkontrol ng mga lider ng relihiyon. Hindi ako patuloy na naisadlak sa negatibong kalagayan ng mga pagbatikos ng mga lider ng simbahan kundi pinalakas ng mga ito ang pananampalataya ko. Natakasan ko rin ang mga pagpipigil nila at nagpatuloy na magbahagi ng ebanghelyo at magpatotoo sa Diyos. Paglipas ng panahon, nagsimula ring makilala ng ilan sa mga kaibigan at kamag-anak ko ang ugali ng mga lider ng simbahan, at tinanggap ng ilan sa kanila ang gawain ng Makapangyarihang Diyos sa mga huling araw. Ipinakita nito sa akin na ang karunungan ng Diyos ay ginagamit batay sa mga panlalansi ni Satanas. Ang pang-aapi at paghadlang ng mga pastor ay tumulong na paghiwalayin ang mga kambing at mga tupa. Nakisama ang ilan sa mga lider ng simbahan sa pagkontra sa amin, pero nakilala naman ng ilan ang tunay nilang diwa. Narinig nila ang tinig ng Diyos at bumaling sila sa Diyos. Kamangha-mangha ang gawain ng Diyos! Itinuro sa akin ng karanasang ito na ang mabuting kalooban ng Diyos ay nasa anumang sitwasyon. Ito lamang ang kailangan natin, at ang lahat ng ito’y para iligtas tayo at gawin tayong perpekto. Nagpasya ako na anuman ang suungin ko sa hinaharap, handa akong magpasakop sa mga pagsasaayos ng Diyos at umasa sa Kanya para malampasan ito. Salamat sa Makapangyarihang Diyos!


17. Ano ang Nasa Likod ng mga Pagkaramdam ng Imperiyoridad?

Ni Hailun, Tsina

Noong una akong maging lider, nakapareha ko si Sister Chen Xiao. Nang makita ko na may mahusay na kakayahan si Chen Xiao at matapang at determinado siya sa kanyang paggawa, samantalang ako ay hindi mahusay magsalita, may sunud-sunurang personalidad, at may nakakahiya na bahagyang pagkaunawa lang sa mga kasanayang kailangan para sa paggawa ko, nakaramdam ako ng imperiyoridad at pakiramdam na hindi ako akmang maging lider. Pagkatapos maobserbahan kung paanong mahusay na nagbahagi si Chen Xiao at nangasiwa sa lahat ng klase ng problema habang asiwang nakaupo lang ako sa tabi, lalo kong nasigurado na wala akong kakayahan at mas lalo akong nasiraan ng loob. Nanatili ako sa ganoong kalagayan ng maraming buwan. Kalaunan, nagpatuloy ako sa paglilingkod bilang lider sa iglesia, pero nabigyan ako ng bagong kapareha, si Li Xue. Nang makita ko si Li Xue na maganda, pino, mahusay, at sanay, at nagbibigay ng kabuuang impresyon ng pagiging isang matagumpay at propesyonal na babaeng magaling, samantalang ako ay nagsasalita nang walang kumpiyansa, walang paninindigan, madalas na balisa at umiiwas sa mga taong hindi ko kilala o sa mga sitwasyon na may mararaming tao, at wala kahit kaunting pagkakahawig sa isang lider, hindi ko maiwasang masiraan ng loob. Sa bawat pagkakataong bumabalik si Li Xue mula sa isang pagtitipon, prangkang tinatalakay niya kung paano siya nagtanong sa mga kapatid tungkol sa kanilang kasalukuyang kalagayan at nagbahagi siya gamit ang mga salita ng Diyos para malutas ang kanilang mga problema at binabanggit niya kung gaano kalaking respeto ang ibinibigay sa kanya ng mga kapatid. Kapag nagsasalita siya tungkol sa mga bagay na ito, parati siyang nagniningning sa tuwa. Kahit napuna ko na parang medyo mapagmalaki si Li Xue, pakiramdam ko ang paminsan-minsang pagbubunyag ng katiwalian ay hindi malaking problema lalo’t may mahusay siyang kakayahan at abilidad sa paggawa, at nalulutas niya ang mga problema. Wala akong panama sa kanya, at naisip ko na wala ako ng katatagan niya. Pagkatapos niyon, kapag nahaharap ako sa mga problema, nanliliit ako at lumalayo, iniisip na wala akong kakayahan, hindi ako nangangahas na magbahagi. Unti-unti, lumala nang lumala ang kalagayan ko, at lalo akong nakumbinsi na mahina ang kakayahan ko, na wala akong katotohanang realidad, at hindi ako akma para maging lider. Nagpakalunod ako sa emosyonal na pagkasira ng loob na kalagayang iyon at iniraos ko lang ang mga tungkulin ko. Dahil palagi akong nabibigong hanapin ang katotohanan at hindi ako makaahon sa negatibong pagkasadlak, hindi nagtagal ay tinanggal ako. Makalipas ang isang taon, pinili muli ako ng mga kapatid para maglingkod bilang lider. Nakapareha ko si Sister Wu Fan at napansin ko agad na may mahusay siyang kakayahan at abilidad sa paggawa, at madalas kapag magkasama kaming nagtatrabaho, siya ang gumaganap na gabay. Sa isang partikular na pagkakataon, noong nagsagawa kami ng isang pagtitipon, si Wu Fan ang gumawa ng karamihan sa mga pagbabahagi at masigasig na umaayon din sa kanya ang mga kapatid sa kanilang sari-sariling pagbabahagi. Ako naman, gusto kong magbahagi, pero nag-aalala ako na hindi ko magagawang magbahagi nang epektibo kaya sa huli, hindi na lang ako nagsalita ng kahit ano para makaiwas sa pagkapahiya. Nakaramdam ako ng pagkasira ng loob matapos ang pagtitipon at iniisip ko na hindi pa rin talaga ako akmang maging lider. Gusto ko na lang gumawa ng isang tungkulin na may kaugnayan sa mga pangkalahatang gawain bilang isang manggagawa at ayaw ko nang maging lider pa.

Isang araw, sinabi ko sa ilang kapatid ang kalagayan ko, pinaalalahanan ako ng isang kapatid na magiging mapanganib para sa akin kung hindi ko lulutasin agad ang kalagayan ko at na kailangan kong gumugol ng kaunting oras sa pagninilay. Noon lang ako nagkaroon ng kaunting kamalayan sa sarili: “Bakit ba ako sobrang nasiraan ng loob? Bakit ba wala ako kahit katiting na determinasyon para magsikap na bumuti?” Sa mga sumunod na araw, walang tigil akong nanalangin sa Diyos, nagmamakaawang gabayan Niya ako upang maunawaan ko ang aking kalagayan at makaahon ako sa pagkasira ng loob ko. Kalaunan, nakita ko ang siping ito ng mga salita ng Diyos: “May ilang tao na noong bata pa, ordinaryo ang kanilang hitsura, hindi mahusay magsalita, at hindi masyadong mabilis mag-isip, kaya hindi naging kanais-nais ang mga komento sa kanila ng ilang miyembro ng kanilang pamilya at ng ibang tao sa lipunan, sinasabi ng mga ito na: ‘Mahina ang utak ng batang ito, matagal makaintindi, at hindi maayos magsalita. Tingnan ninyo ang mga anak ng iba, sa husay nilang magsalita ay madali nilang nakukumbinsi ang mga tao. Samantalang ang batang ito ay nakasimangot lang buong araw. Hindi niya alam ang sasabihin kapag nakakasalamuha ng mga tao, hindi alam kung paano ipapaliwanag o pangangatwiran ang sarili niya kapag may nagawa siyang mali, at hindi natutuwa sa kanya ang mga tao. Mahina ang utak ng batang ito.’ Ganito ang sinasabi ng mga magulang, kamag-anak at kaibigan at ng mga guro niya. Ang ganitong kapaligiran ay nagdudulot ng partikular at hindi nakikitang panggigipit sa gayong mga indibidwal. Sa pagdanas sa ganitong mga kapaligiran, hindi namamalayang nagkakaroon siya ng partikular na uri ng mentalidad. Anong uri ng mentalidad? Iniisip niya na hindi kaaya-aya ang kanyang hitsura, hindi gaanong kanais-nais, at na kahit kailan ay hindi natutuwa ang mga tao na makita siya. Naniniwala siya na hindi siya mahusay sa pag-aaral, na mahina ang utak niya, at palagi siyang nahihiya na buksan ang kanyang bibig at magsalita sa harap ng ibang tao. Sa sobrang hiya niya ay hindi siya nakapagpapasalamat kapag may ibinibigay sa kanya ang mga tao, iniisip niya, ‘Bakit ba laging umuurong ang dila ko? Bakit ang galing magsalita ng ibang tao? Hangal lang talaga ako!’ Hindi namamalayan, iniisip niya na wala siyang halaga pero hindi pa rin niya matanggap na ganoon siya ka-walang kwenta, na ganoon siya kahangal. Sa puso niya, palagi niyang tinatanong ang kanyang sarili, ‘Ganoon ba talaga ako kahangal? Ganoon ba talaga ako ka-hindi kanais-nais?’ Hindi siya gusto ng kanyang mga magulang, pati na rin ng kanyang mga kapatid, kanyang mga guro o mga kaklase. At paminsan-minsan, sinasabi ng kanyang mga kapamilya, kamag-anak, at kaibigan na ‘Pandak siya, maliit ang mga mata at ilong niya, at kung ganyan ang hitsura niya, hindi siya magtatagumpay paglaki niya.’ Kaya kapag tumitingin siya sa salamin, nakikita niyang maliit nga ang mga mata niya. Sa ganitong sitwasyon, ang paglaban, at kawalan ng kasiyahan at kagustuhan, at pagtanggap sa kaibuturan ng kanyang puso ay unti-unting nagiging pagtanggap at pagkilala sa kanyang sariling mga kapintasan, pagkukulang, at isyu. Bagamat natatanggap niya ang realidad na ito, isang palagiang emosyon ang lumilitaw sa kaibuturan ng kanyang puso. Ano ang tawag sa emosyong ito? Ang tawag dito ay pagiging mas mababa. Ang mga taong nakararamdam na mas mababa sila ay hindi alam kung ano ang kanilang mga kalakasan. Iniisip lang nila na hindi sila kanais-nais, palagi nilang nararamdaman na hangal sila, at hindi nila alam kung paano harapin ang mga bagay-bagay. Sa madaling salita, pakiramdam nila ay wala silang kayang gawin, na hindi sila kaakit-akit, hindi matalino, at mabagal silang makatugon. Ordinaryo lang sila kung ikukumpara sa iba at hindi matataas ang grado nila sa kanilang pag-aaral. Pagkatapos lumaki sa gayong kapaligiran, unti-unting nangingibabaw ang mentalidad na ito ng pagiging mas mababa. Nagiging palagiang emosyon ito na gumugulo sa puso mo at pumupuno sa iyong isipan. Ikaw man ay malaki na, marami nang karanasan sa mundo, may asawa na at matatag na sa iyong propesyon, at anuman ang iyong katayuan sa lipunan, itong pakiramdam ng pagiging mas mababa na itinanim sa iyong kapaligiran habang lumalaki ka ay imposibleng maiwaksi. Kahit matapos mong manampalataya sa Diyos at sumapi sa iglesia, iniisip mo pa rin na pangkaraniwan ang hitsura mo, mahina ang intelektuwal mong kakayahan, hindi ka maayos magsalita, at walang kayang gawin. Iniisip mo, ‘Gagawin ko na lang kung ano ang kaya ko. Hindi ko kailangang mag-asam na maging lider, hindi ko kailangang maghangad ng malalalim na katotohanan, magiging kontento na lang ako sa pagiging ang taong pinaka-hindi mahalaga, at hahayaan ko ang iba na tratuhin ako sa anumang paraang naisin nila.’ Kapag nagpakita ang mga anticristo at huwad na mga lider, pakiramdam mo ay hindi mo magawang kilatisin o ilantad ang mga ito, na hindi mo kayang gawin iyon. Pakiramdam mo na hangga’t ikaw mismo ay hindi isang huwad na lider o anticritso, sapat na iyon, na hangga’t hindi ka nagdudulot ng mga pagkagambala at kaguluhan, ayos na iyon, at sapat na iyon basta’t nagagawa mo ang sarili mong tungkulin. Sa kaibuturan ng iyong puso, pakiramdam mo ay hindi ka sapat at hindi kasinghusay ng ibang tao, na marahil ang ibang tao ay maliligtas, pero ikaw ay hanggang tagapagserbisyo lang, kaya pakiramdam mo ay hindi mo kaya ang gawain ng paghahangad sa katotohanan. Ilang katotohanan man ang kaya mong maunawaan, pakiramdam mo pa rin na, dahil nakikita mong paunang itinadhana ng Diyos na magkaroon ka ng ganyang kakayahan at hitsura, kung gayon ay malamang na itinadhana ka Niya na maging isa lamang na tagapagserbisyo, at na wala kang kinalaman sa paghahangad sa katotohanan, pagiging lider, pagkakaroon ng responsableng posisyon, o sa pagkakaligtas; sa halip, handa kang maging ang pinaka-hindi mahalagang tao” (Ang Salita, Vol. VI. Ukol sa Paghahangad sa Katotohanan I. Paano Sikaping Matamo ang Katotohanan 1). Habang pinag-iisipan ang mga salita ng Diyos, napagtanto ko na nakatali ako sa mga pagkaramdam ng imperiyoridad. Mula pa noong bata pa ako, inisip ko nang pangkaraniwan lang ang hitsura ko, na hindi ako mahusay magsalita, sunud-sunuran ang personalidad ko, madalas ay sira ang loob ko at mahiyain ako at may matinding kaso ako ng inferiority complex. Nagkaroon din ako ng parehong problema noon sa aking makamundong trabaho—mahuhusay magsalita ang mga katrabaho ko, sanay sila sa pambobola, determinado sa pamamahala ng kanilang mga empleyado, at ang ilan ay nirerespeto maging ng mga nakatataas sa kanila. Sa kabaligtaran, ako naman ay hindi mahusay magsalita, hindi kayang magpanatili ng magandang ugnayan sa iba’t ibang departamento, kulang sa kumpiyansa at katatagan sa aking trabaho, at kapag may problemang nangyayari sa produksyon, ang iba ay gagamit ng kanilang mga koneksyon at sasabihin ang mga tamang bagay para malutas ang problema, pero ako hindi—hindi ko magawang magsalita, mananatiling hindi nalulutas ang problema, at magkukulong lang ako sa banyo at iiyak. Pagkatapos magsimulang manampalataya, nainggit ako sa mga kapatid na mas may pinag-aralan kaysa sa akin, may mahuhusay na kakayahan, at matatatag at matatapang sa kanilang paggawa. Pakiramdam ko hindi ako makakapantay sa kanila at naging pigil akong magpahayag ng sarili. Ang resulta, madalas akong negatibo, nakalayo, umiiwas at naghihirap dahil sa pagkaramdam ng imperiyoridad. Ganito ang nangyari noong makapareha ko si Chen Xiao at si Li Xue—dahil magagaling silang magsalita at may mahuhusay silang kakayahan at abilidad sa paggawa, pakiramdam ko ay mas mababa ako kaysa sa kanila. Ni hindi ko naisip na problema iyon nang maobserbahan ko ang pagiging mapagmalaki ni Li Xue, itinuring ko iyon bilang isang senyales ng kanyang katatagan sa gawain niya. Nasadlak ako sa pagkaramdam na ito ng imperiyoridad, patuloy na bumagsak ang kalagayan ko, hindi maayos ang paggawa ko ng aking tungkulin at sa huli ay tinanggal ako. Kahit na napili muli ako ng mga kapatid para maglingkod bilang lider, sa loob-loob ko, pakiramdam ko ay mababa pa rin ako at naniwala ako na mahina ang kakayahan ko, hindi ko kayang gawin nang maayos ang kahit ano, at nakatadhana na ako na maging trabahador at hindi ako magkakamit ng kaligtasan. Napagtanto ko na mahigpit akong nakagapos at nakatali sa mga pagkaramdam ng imperiyoridad. Naisip ko kung paanong nagkatawang-tao ang Diyos at tiniis ang lahat ng klase ng paghihirap para mailigtas ang sangkautahan, patuloy na ipinahahayag ang katotohanan at dinidiligan at tinutustusan ang sangkatauhan upang mas maraming tao ang tumanggap ng Kanyang nagliligtas na biyaya, makamit ang kaligtasan at malampasan ang mga kalamidad. Kung mapapalampas ng mga tao ang pagkakataong ito, tiyak na haharap sila sa mga parating na kalamidad at walang hanggang kaparusahan. Hindi ko naunawaan ang mga layunin ng Diyos, nasadlak ako sa pagiging negatibo at maling pagkaunawa, at tinanggap ko nang hindi ko makakamit ang kaligtasan. Ni hindi ko na gustong pagsikapan at hangarin ang katotohanan—napakamapaghimagsik ko at nakakasakit sa Diyos ang mga ikinilos ko. Nang mapagtanto ko ang lahat ng ito, labis akong nakonsensiya at nakaramdam ng pagkakautang sa Diyos—hindi ako puwedeng patuloy na magpakalunod sa pagkasira ng loob, kaya nanalangin ako sa Diyos: “O Diyos! Handa na po akong magsisi sa Iyo. Pakigabayan Mo ako para maalis ako sa mga negatibong pagkaramdam na ito ng imperiyoridad.”

Kalaunan, nakita ko ang siping ito ng mga salita ng Diyos: “Sa panghuli, may nais Akong sabihin sa inyo: Huwag hayaan na guluhin ka ng isang maliit na damdamin o isang simple, di-mahalagang emosyon sa buong buhay mo na kung saan naaapektuhan na nito ang iyong pagkamit sa kaligtasan at nasisira na nito ang pag-asa mong mailigtas, nauunawaan mo ba? (Oo.) Itong emosyon mo na ito ay hindi lamang negatibo, upang maging mas tumpak, sa katunayan ay salungat ito sa Diyos at sa katotohanan. Maaaring isipin mo na isa itong emosyon sa loob ng normal na pagkatao, pero sa mga mata ng Diyos, hindi lang ito simpleng usapin ng emosyon, sa halip, isa itong pamamaraan ng pagsalungat sa Diyos. Isa itong pamamaraan na may tanda ng mga negatibong emosyon na ginagamit ng mga tao para labanan ang Diyos, ang mga salita ng Diyos, at ang katotohanan. Kaya naman, umaasa Ako na, kung nais mo mang hangarin ang katotohanan, susuriin mo nang lubusan ang iyong sarili para makita kung kumakapit ka man sa mga negatibong emosyong ito at mapagmatigas, parang hangal na lumalaban at nakikipagkumpetensiya sa Diyos. Kung natuklasan mo ang sagot sa pamamagitan ng pagsusuri, kung may napagtanto ka at nagkaroon ka ng malinaw na kamalayan, kung gayon ay hinihiling Ko sa iyo na bitiwan muna ang mga emosyong ito. Huwag mong pahalagahan ang mga ito o huwag kang kumapit sa mga ito, dahil wawasakin ka ng mga ito, wawasakin ng mga ito ang iyong hantungan, at wawasakin ng mga ito ang iyong oportunidad at pag-asa na hangarin ang katotohanan at kamtin ang pagliligtas” (Ang Salita, Vol. VI. Ukol sa Paghahangad sa Katotohanan I. Paano Sikaping Matamo ang Katotohanan 1). Ang siping ito ay nagkaroon ng malalim na epekto sa akin. Noon, hindi ko naisip na ang mga negatibong emosyon ay bumubuo ng isang seryosong problema. Sa pagbabasa ng paghihimay ng Diyos, napagtanto ko na ang diwa ng pamumuhay sa isang kalagayan ng negatibong emosyon ay salungat sa Diyos at sa katotohanan. Kung hindi ko lulutasin ang problemang ito, mawawala sa akin ang anumang pagkakataon para makamit ang kaligtasan. Pinagnilayan ko iyong mga taon na nabubuhay ako na may ganitong pagkaramdam ng imperiyoridad: Sa sandaling makatagpo ako ng isang kapatid na mas may talento, at may mas mahusay na kakayahan at abilidad sa paggawa kaysa sa akin, manliliit ako, babagsak sa pagkasira ng loob, lalaban at hindi magiging masaya sa realidad ng aking sitwasyon, aayawan kong harapin at kilalanin ang aking sitwasyon at makakaramdam ako na wala akong magagawa. Hindi ako nag-abalang pag-isipan kung paano ako matututo mula sa mga kalakasan ng iba o kung paano ako makikisama sa kanila para magawa ko nang maayos ang tungkulin ko, sa halip ay sinisi ko ang Diyos sa ibinigay Niya sa akin na kakayahan, mga kaloob, at kawalan ng tatag. Nabuhay ako sa walang katapusang kalagayan ng pagiging negatibo, tahimik na nagpoprotesta sa Diyos at minsan ayaw ko pa ngang gawin ang tungkulin ko. Nakatali ako sa pagkaramdam ng imperiyoridad sa aking pananampalataya sa loob ng mga taong ito at madalas akong mahulog sa pagkaramdam ng pagkasira ng loob at pagiging pasibo. Wala akong pagnanais na hangarin ang katotohanan at nasiyahan na akong magsikap lang nang kaunti at sumunod lang basta. Bilang resulta, sa kabila ng katunayan na palagi kong ginagampanan ang mga tungkulin ko habang nananampalataya ako sa Diyos at nagkaroon ako ng maraming pagkakataon para magsagawa, napakaliit ng aking pag-unlad sa aking buhay—nakakaawa at naghihikahos pa rin ako gaya ng dati. Malapit nang matapos ang gawain ng Diyos at napalampas ko ang hindi mabilang na pagkakataon para makamit ang katotohanan at marami akong naging kawalan sa buhay ko. Kung hindi ko babaguhin ang kalagayan ko, masisira ko ang anumang pagkakataon ko para magkamit ng kaligtasan. Kaya, nanalangin ako sa Diyos, naghahangad na maunawaan kung anong tiwaling disposisyon ang nasa likod ng pagkaramdam ko ng imperiyoridad.

Kalaunan, nakita ko ang siping ito ng mga salita ng Diyos: “Sa halip na hanapin ang katotohanan, karamihan sa mga tao ay may kani-kanilang sariling mga adyenda. Napakahalaga para sa kanila ng sarili nilang mga interes, reputasyon, at ang posisyon o katayuang pinanghahawakan nila sa isip ng ibang tao. Ang mga bagay na ito lamang ang pinakaiingat-ingatan nila. Napakahigpit ng pagkapit nila sa mga bagay na ito at itinuturing ang mga ito bilang kanilang sariling buhay. At hindi gaanong mahalaga sa kanila kung paano sila ituring o itrato ng Diyos; sa ngayon, binabalewala nila iyon; sa ngayon, isinasaalang-alang lamang nila kung sila ang namumuno sa grupo, kung mataas ba ang tingin sa kanila ng ibang tao, at kung matimbang ba ang kanilang mga salita. Ang una nilang inaalala ay ang pag-okupa sa posisyong iyon. Kapag sila ay nasa isang grupo, ang ganitong uri ng katayuan, at ganitong mga uri ng oportunidad ang hanap ng halos lahat ng tao. Kapag masyado silang talentado, siyempre gusto nilang maging pinakamataas sa grupo; kung medyo may abilidad naman sila, gugustuhin pa rin nilang humawak ng mas mataas na posisyon sa grupo; at kung mababa ang hawak nilang posisyon sa grupo, pangkaraniwan lamang ang kakayahan at mga abilidad, gugustuhin din nilang maging mataas ang tingin sa kanila ng iba, hindi nila gugustuhing maging mababa ang tingin sa kanila ng iba. Sa reputasyon at dignidad nagtatakda ng limitasyon ang mga taong ito: Kailangan nilang panghawakan ang mga bagay na ito. Maaaring wala silang integridad, at hindi nila taglay ang pagsang-ayon ni pagtanggap ng Diyos, pero hinding-hindi maaaring mawala sa kanila ang respeto, katayuan, o paggalang na hinahangad nila mula sa iba—na siyang disposisyon ni Satanas. Pero walang kamalayan ang mga tao tungkol dito. Ang paniniwala nila ay dapat silang kumapit sa kapirasong reputasyong ito hanggang sa pinakahuli. Wala silang kamalay-malay na kapag ganap na tinalikdan at isinantabi ang mga walang kabuluhan at mabababaw na bagay na ito saka lamang sila magiging totoong tao. Kung iniingatan ng isang tao ang mga bagay na ito na dapat iwaksi bilang buhay, mawawala ang kanyang buhay. Hindi nila alam kung ano ang nakataya. Kaya, kapag kumikilos sila, lagi silang may reserbasyon, lagi nilang sinusubukang protektahan ang sarili nilang reputasyon at katayuan, inuuna nila ang mga ito, nagsasalita lamang para sa kanilang sariling kapakinabangan, upang huwad na ipagtanggol ang kanilang sarili. Lahat ng ginagawa nila ay para sa kanilang sarili. Sumusugod sila agad sa anumang bagay na nagniningning, ipinapaalam sa lahat na naging kabahagi sila nito. Ang totoo, wala naman itong kinalaman sa kanila, subalit ayaw na ayaw nilang mapag-iwanan, lagi silang natatakot na hamakin ng ibang tao, lagi silang nangangamba na sabihin ng ibang tao na wala silang kuwenta, na wala silang anumang kayang gawin, na wala silang kasanayan. Hindi ba’t ang lahat ng ito ay kontrolado ng kanilang mga satanikong disposisyon? Kapag nagagawa mong bitiwan ang mga bagay na gaya ng reputasyon at katayuan, higit na mas magiging panatag at malaya ka; matatahak mo ang landas ng pagiging tapat. Ngunit para sa marami, hindi ito madaling makamit” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Sa pamamagitan ng pagbabasa ng mga salita ng Diyos, napagtanto ko na hindi ako nakararamdam ng imperiyoridad dahil mababa ang kakayahan ko, o dahil hindi ako mahusay magsalita at pangkaraniwan lang ang hitsura ko, kundi dahil nalason na ni Satanas ang isip ko gamit ang ilang maling pananaw tungkol sa aking paghahangad. Labis kong pinahalagahan ang reputasyon at katayuan. Walang malay na naimpluwensiyahan na ako ng mga satanikong lason na gaya ng “Nagsusumikap ang tao na umangat; dumadaloy ang tubig pababa,” “Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito,” at “Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad.” Para sa akin, wala nang mas mahalaga pa kaysa sa reputasyon, katayuan at respeto ng iba; inakala ko na mabubuhay ako ng makabuluhan at may halagang buhay sa pamamagitan lamang ng pagkamit ng mga bagay na ito. Sa aking makamundong propesyon, palagi akong naiinggit sa mga kasamahan ko na matatalino, matatalas ang isip, mahuhusay magsalita, sanay makipag-ugnayan sa iba at nakakakuha ng pagkilala at pagpapahalaga ng mga nakakataas sa kanila. Ako man, gusto ko ring mapahalagahan ng mga nakakataas sa akin gaya ng mga kasamahan ko. Pero pakiramdam ko ay mas mababa ako dahil pangkaraniwan lang ang hitsura ko, hindi ako mahusay magsalita at hindi magaling bumuo ng mga koneksyon. Kapag nahaharap ako sa mga problema, hindi ko sinasabi sa mga kasamahan ko, sa halip ay pinipili kong magkulong sa banyo at umiyak mag-isa. Nag-aalala ako na kung may makakaalam ng problema ko, mamaliitin nila ako at bababa ang tingin nila sa akin—naghirap talaga ako nang matindi noong panahong iyon. Pagkatapos kong manampalataya sa Diyos, nagpatuloy akong mabuhay nang ayon sa mga pananaw ng mga walang pananampalataya, iniisip na upang makapaglingkod bilang isang lider o superbisor ang isang tao, kailangang siya ay may awra ng isang lider, nagsasalita nang may tatag, kapansin-pansin, kayang magsaayos at may mahusay na abilidad sa paggawa, at na sa ganitong paraan, kahit saan siya pumunta ay irerespeto siya, magiging kilala siya, at lubos siyang igagalang. Kapag nakikita ko na ang mga kapatid na nakapareha ko ay mas magaling kaysa sa akin, nagsasalita nang may pananalig at may mahusay na abilidad sa paggawa, iniisip ko na lang na ako ay isang kabiguan sa lahat ng aspekto. Dahil nabigo akong makamit ang respeto ng iba, hindi tinitingala at ang pagnanasa ko para sa reputasyon at katayuan ay hindi nabigyang-kasiyahan, ayaw ko nang maglingkod bilang isang lider at hiniling ko na lang na umiwas sa kapaligirang iyon at sumama sa ibang grupo ng mga tao. Inakala ko na mapipigilan nitong maisiwalat ang aking mga kahinaan at kawalan ng kakayahan at hindi na ako mamaliitin ng mga kasamahan ko. Habang pinagninilayan ang lahat ng ito, napagtanto ko na ang mga lason ni Satanas ay nagkaugat na sa kaibuturan ng aking puso—naghangad ako ng katayuan at ng respeto at paghanga ng iba, itinuring ko ang mga ito bilang mga positibong bagay. Sa sandaling hindi nasiyahan ang aking mga personal na ninanasa, nawalan na ako ng ganang gawin ang aking tungkulin, naging negatibo at mapanlaban ako at hindi ko magawang magpasakop sa kataas-taasang kapangyarihan at mga pagsasaayos ng Diyos. Napagtanto ko na malalim na akong nagawang tiwali ni Satanas at sobrang tindi ng pagnanasa ko para sa reputasyon at katayuan—kung magpapatuloy ako na ganito, masusuklam ang Diyos sa akin at aalisin Niya ako. Ayaw ko nang magpatuloy sa maling landas at handa na akong magsisi sa Diyos, gawin ang tungkulin ko nang talagang naaayon sa mga hinihingi ng Diyos at magpasakop sa Kanyang kataas-taasang kapangyarihan at mga pagsasaayos.

Kalaunan, nakita ko ang isa pang sipi ng mga salita ng Diyos: “Kapag malalim na nakatanim sa iyong puso ang mga damdamin ng pagiging mas mababa, bukod sa may matinding epekto ito sa iyo, pinangingibabawan din ng mga ito ang iyong mga pananaw sa mga tao at bagay-bagay, at ang iyong asal at mga kilos. Kaya paano tinitingnan ng mga taong iyon na pinangingibabawan ng mga damdamin ng pagiging mas mababa ang mga tao at bagay-bagay? Itinuturing nila na mas mahusay ang ibang tao kaysa sa kanila, at iniisip din nilang mas mahusay sa kanila ang mga anticristo. Kahit na may masasamang disposisyon at masamang pagkatao ang mga anticristo, tinatrato pa rin nila ang mga ito bilang mga tao na dapat tularan at mga huwarang mapagkukuhanan ng aral. Sinasabi pa nga nila sa kanilang sarili, ‘Bagamat mayroon silang masamang disposisyon at pagkatao, matalino sila at mas mahusay sila sa gawain kaysa sa akin. Komportable nilang naipapakita ang kanilang mga kakayahan sa harap ng iba at nakapagsasalita sila sa harap ng napakaraming tao nang hindi namumula o kumakabog ang dibdib. Talagang malakas ang loob nila. Wala akong binatbat sa kanila. Hindi ako ganoon katapang.’ Ano ang nagdulot nito? Sa katunayan, dapat sabihin na ang isang dahilan ay na naapektuhan ng iyong mga pakiramdam ng pagiging mas mababa ang iyong paghusga sa mga diwa ng mga tao, pati na ang iyong perspektiba at pananaw pagdating sa pagturing sa ibang tao. Hindi ba’t ganito ang nangyayari? (Ganoon nga.)” (Ang Salita, Vol. VI. Ukol sa Paghahangad sa Katotohanan I. Paano Sikaping Matamo ang Katotohanan 1). Habang pinag-iisipan ko ang mga salita ng Diyos, napagtanto ko na ang mga pagkaramdam ng imperiyoridad ay makakaimpluwensiya sa pagtingin natin sa mga tao at bagay. Pinagnilayan ko kung paanong nasadlak ako sa mga pagkaramdam ng imperiyoridad, nakatuon lang ako sa mga panlabas na naoobserbahang kaloob ng mga tao, sa kakayahan at husay nila sa pagsasalita at pagkilos nang may katatagan. Ang mga katangiang ito ang pamantayan na ginamit ko sa paghusga sa kakayahan ng mga tao, pero nabigo akong pahalagahan ang pagkilatis sa kanilang pagkatao, diwa at ang mga landas na kanilang tinatahak. Naisip ko na noong nakapareha ko si Li Xue, naobserbahan ko lang na mahusay siyang magsalita at matatag sa kanyang pagsasalita at pagkilos, pero nabigo akong pahalagahan ang pagkilatis sa kanyang pag-uugali. Naisip ko pa nga na hindi gaya ko, mahusay siya, kaya normal lang para sa kanya ang magmataas. Ako ay napakagulo!

Kalaunan, nagsimula kong kuwestiyunin kung ang pagsukat ba ng kakayahan ng mga tao batay sa husay nilang magsalita, mga kaloob, tatag sa pagsasalita, at abilidad sa paggawa ang pinakatumpak na paraan ng pagsukat. Pagkatapos, nakita ko ang siping ito ng mga salita ng Diyos: “Paano natin sinusukat ang kakayahan ng mga tao? Ang angkop na paraan para gawin ito ay sa pamamagitan ng pagtingin sa saloobin nila sa katotohanan at kung kaya nilang maunawaan ang katotohanan o hindi. Kaya ng ilang tao na napakabilis na matuto ng ilang kasanayan, ngunit kapag naririnig nila ang katotohanan ay naguguluhan sila at inaantok sila. Sa puso nila, nalilito sila, walang pumapasok sa naririnig nila, at hindi rin nila nauunawaan ang naririnig nila—iyan ang mahinang kakayahan. Sa ilang tao, kapag sinabi mong mahina ang kakayahan nila, hindi sila sumasang-ayon. Iniisip nila na ang pagiging mataas ang pinag-aralan at marunong ay nangangahulugang mabuti ang kakayahan nila. Ang isang mabuting edukasyon ba ay nagpapakita ng mataas na kakayahan? Hindi. Paano dapat sukatin ang kakayahan ng mga tao? Dapat itong sukatin batay sa antas ng pagkaarok nila sa mga salita ng Diyos at sa katotohanan. Ito ang pinakawastong paraan ng paggawa nito. Ang ilang tao ay magaling magsalita, mabilis mag-isip, at bihasang-bihasa mangasiwa ng ibang tao—ngunit kapag nakikinig sila sa mga sermon, hindi nila kailanman nagagawang maintindihan ang kahit na ano, at kapag nagbabasa sila ng mga salita ng Diyos, hindi nila nauunawaan ang mga ito. Kapag nagsasalita sila tungkol sa kanilang patotoong batay sa karanasan, palagi silang bumibigkas ng mga salita at doktrina, ibinubunyag ang mga sarili nila bilang mga baguhan lamang, at ipinapadama sa iba na wala silang espirituwal na pang-unawa. Ang mga ito ay mga taong may mahinang kakayahan. Kaya, may kakayahan ba ang mga ganitong tao na gumawa ng gawain para sa sambahayan ng Diyos? (Wala.) Bakit? (Wala silang mga katotohanang prinsipyo.) Tama, ito ay isang bagay na dapat nauunawaan na ninyo ngayon” (Ang Salita, Vol. III. Ang mga Diskurso ni Cristo ng mga Huling Araw. Upang Matupad Nang Maayos ang Tungkulin ng Isang Tao, Pag-unawa sa Katotohanan ang Pinakamahalaga). Sa pagbabasa ng mga salita ng Diyos, natutunan ko na hindi dapat sinusukat ang kakayahan ng isang tao ayon sa taas ng kanyang pinag-aralan, sa anumang panlabas na naoobserbahang kaloob na mayroon siya, kung gaano siya kabilis mag-isip, o kahusay magsalita, kundi sa kung nagagawa ba niyang magkaroon ng tumpak na pagkaunawa sa mga salita ng Diyos at kung nagagawa ba niyang maintindihan ang realidad ng mga salita ng Diyos—ibig sabihin, kung kaya ba niyang maintindihan ang mga layunin ng Diyos sa pamamagitan ng Kanyang mga salita at kung nalalaman ba niya ang kanyang tiwaling disposisyon at diwa sa pamamagitan ng mga salita ng Diyos. Naisip ko kung paanong kahit na si Li Xue ay may ilang kaloob, mahusay magsalita at determinado kung kumilos, hindi niya nagawang talakayin ang tunay niyang pagkaunawa sa sarili o ang anumang patotoong batay sa karanasan ng mga salita ng Diyos. Pinuna ng mga kapatid ang kanyang mapagmataas na pag-uugali sa maraming pagkakataon, pero sa kabila ng pagkilala sa problema, hindi niya naintindihan kailanman ang kalikasan at mga seryosong kahihinatnan ng ganoong pag-uugali. Habang ginagawa niya ang kanyang tungkulin, patuloy niyang ipinagmamalaki ang sarili niya at ibinababa pa nga ang iba habang itinataas ang sarili niya at hindi niya halos pinagnilayan o nalaman ang problemang ito kahit pa natanggal na siya. Mula rito, nakita ko na may ilang kaloob si Li Xue, pero hindi siya isang taong may mahusay na kakayahan. Naisip ko kung paano hinimay ng Diyos ang katauhan ni Pablo—may kaloob si Pablo, sumulat siya ng maraming liham, at ipinalaganap niya ang ebanghelyo sa maraming tao, pero hindi niya naintindihan ang katotohanan at sa huli hindi niya nakilala ang kanyang kalikasan na sataniko at lumalaban sa Diyos. Kung kaya, hindi maituturing na may mabuting kakayahan si Pablo. Nang mapagtanto ko ang lahat ng ito, naging mas malinaw ito sa akin. Nakita ko na hindi ko nauunawaan ang katotohanan at lagi kong iniisip na ang pagiging edukado, mahusay magsalita, at determinado ay nangangahulugan ng pagkakaroon ng mahusay na kakayahan, at na ang kawalan ng mga katangiang ito ay senyales ng mahinang kakayahan. Bilang resulta, madalas kong tukuyin ang sarili ko bilang isang taong may mahinang kakayahan na hindi angkop para maging lider o manggagawa. Pagkabasa sa mga salita ng Diyos, napagtanto ko na para sukatin ang kakayahan ng isang tao, dapat higit sa lahat ay tingnan ng isang tao kung gaano naiintindihan ng taong iyon ang mga salita ng Diyos, kung kaya ba niyang intindihin ang katotohanan, at kung kaya ba niyang gawin ang kanyang tungkulin nang ayon sa prinsipyo. Ang pinakatumpak na paraan para tingnan ang mga tao at bagay ay ayon sa mga salita ng Diyos.

Kalaunan, nakita ko ang dalawa pang sipi ng mga salita ng Diyos. Sabi ng Makapangyarihang Diyos: “Kaya, paano mo tumpak na masusuri at makikilala ang iyong sarili, at paano ka makalalaya sa pakiramdam ng pagiging mas mababa? Dapat mong gamitin ang mga salita ng Diyos bilang batayan sa pagkilala sa iyong sarili, pag-alam sa kung ano ang iyong pagkatao, kakayahan, at talento, at kung anong mga kalakasan ang mayroon ka. Halimbawa, ipagpalagay na dati kang mahilig at magaling kumanta, pero palagi kang pinupuna at minamaliit ng ilang tao, sinasabing hindi ka makasabay sa tugtog at na wala ka sa tono, kaya ngayon ay nadarama mo na hindi ka magaling kumanta at hindi ka na naglalakas-loob na gawin ito sa harap ng ibang tao. Dahil mali kang sinuri at hinusgahan ng mga taong iyon na makamundo, ng mga taong magulo ang isip at pangkaraniwan, nabawasan ang mga karapatan na nararapat sa iyong pagkatao, at napigilan ang iyong talento. Bilang resulta, ni hindi ka na naglalakas-loob kumanta ng isang awitin, at matapang ka lang na nakakakanta nang malaya at malakas kapag walang tao sa paligid at nag-iisa ka. Dahil karaniwan ay nararamdaman mo na masyado kang napipigilan, kapag hindi ka nag-iisa, hindi ka nangangahas na kumanta ng awitin; nangangahas ka lang na kumanta kapag mag-isa ka, tinatamasa ang oras na nagagawa mong kumanta nang malakas at malinaw, at sobrang kaaya-aya at malaya ang pakiramdam mo sa oras na iyon! Hindi ba’t totoo iyon? Dahil sa pinsalang nagawa sa iyo ng mga tao, hindi mo alam at hindi mo malinaw na nakikita kung ano ba talaga ang kaya mong gawin, kung saan ka magaling, at kung saan ka hindi magaling. Sa ganitong sitwasyon, kailangan mong gumawa ng tamang pagsusuri at sukatin nang tama ang iyong sarili batay sa mga salita ng Diyos. Dapat mong pagtibayin kung ano ang natutunan mo at kung saan nakasalalay ang mga kalakasan mo, at humayo ka at gawin mo ang anumang kaya mo; para naman sa mga bagay na hindi mo kayang gawin, ang iyong mga kakulangan at kapintasan, dapat mong pagnilayan at kilalanin ang mga ito, at dapat din na tumpak mong suriin at alamin kung ano ang kakayahan mo, at kung mahusay o mahina ba ito. Kung hindi mo maunawaan o malinaw na makilala ang sarili mong mga problema, kung gayon, hilingin mo sa mga tao sa paligid mo na may pagkaunawa na kilatasin ka. Tumpak man o hindi ang sasabihin nila, kahit papaano ay mabibigyan ka nito ng pagbabatayan at pag-iisipan at mabibigyan ka nito ng kakayahan na magkaroon ng batayang pagsusuri o paglalarawan sa iyong sarili. Pagkatapos, malulutas mo na ang seryosong problema ng mga negatibong emosyon gaya ng pagiging mas mababa, at unti-unti kang makakaahon mula sa mga ito. Ang gayong mga pakiramdam ng pagiging mas mababa ay madaling lutasin kung magagawa ng isang tao na kilalanin ito, mamulat tungkol dito, at hanapin ang katotohanan” (Ang Salita, Vol. VI. Ukol sa Paghahangad sa Katotohanan I. Paano Sikaping Matamo ang Katotohanan 1). “Ang gustong makita ng Diyos ay hindi ang bitiwan mo ang paghahangad mo sa katotohanan, at hindi rin Niya gustong makita ang saloobin ng isang taong tinatanggap na na wala na itong pag-asa. Gusto Niyang makita na kapag naunawaan mo na ang lahat ng katunayang ito ay mahahangad mo na ang katotohanan sa mas matatag, matapang at panatag na paraan, na malinaw mong kikilalanin na ang Diyos ay isang matuwid na Diyos. Kapag narating mo na ang dulo, basta’t naabot mo na ang pamantayang itinakda ng Diyos sa iyo, at nasa landas ka ng kaligtasan, hindi ka susukuan ng Diyos” (Ang Salita, Vol. III. Ang mga Diskurso ni Cristo ng mga Huling Araw. Sa Paglutas Lamang sa mga Kuru-kuro ng Isang Tao Siya Makakapagsimula sa Tamang Landas ng Pananalig sa Diyos 2). Sa mga salita ng Diyos, natagpuan ko ang landas para malutas ang mga pagkaramdam ko ng imperiyoridad. Kailangan kong tingnan ang mga bagay nang ayon sa mga salita ng Diyos, magkaroon ng tumpak na pagkaunawa sa aking mga kalakasan at kahinaan, gawin ang makakaya ko sa kung ano ang kaya kong gawin, at mangasiwa nang tama at maghangad ng katotohanan para malutas ang hindi ko naarok o ang nabigo kong tuparin. Naalala ko noong una akong magsimula sa paglilingkod bilang isang lider at superbisor: Noong una, nakagawa ako ng kaunting aktuwal na gawain sa pamamagitan ng masigasig na pakikipagtulungan, pero kalaunan ay natanggal ako dahil ako ay negatibo, pabaya at hindi nagkaroon ng magagandang resulta sa aking tungkulin dahil namumuhay ako sa aking tiwaling disposisyon. Siguradong hindi ang mahinang kakayahan ko ang tanging dahilan kaya ako tinanggal. Sa katunayan, sinabi ng lahat ng kapatid na pangkaraniwan ang kakayahan ko, hindi mahina. Kung nagtrabaho ako nang masigasig noong nakapareha ko ang ibang mga kapatid, nakatapos pa sana ako ng ilang gawain. Nang mapagtanto ko ang lahat ng ito, nagkaroon ako ng tamang saloobin patungkol sa sarili ko—hindi ako ang may pinakamahusay na kakayahan, at medyo hindi ko maarok ang mga prinsipyo tungkol sa ilang problema, pero puwede akong humingi parati ng tulong sa mga kapatid para makabawi sa aking mga kakulangan at magsikap upang mapabuti ang aking kakayahan. Sa ganitong paraan, magkakaroon ako ng kaunting pag-unlad. Nang mapagtanto ko ang mga ito, nakahanap ko ng landas ng pagsasagawa at gumaan ang pakiramdam ko. Ayaw ko nang magapos ng mga pagkaramdam ng imperiyoridad at handa na akong gawin nang maayos ang aking tungkulin at magtuon sa pagsasagawa ng katotohanan upang mapaluguran ang Diyos.

Kalaunan, sa isang okasyon, dumalo ako sa isang maliit na pagtitipon kasama ang kapatid na si Xiaoye na naglilingkod bilang superbisor sa mga gawaing tekstuwal. Nagawa ni Xiaoye na talakayin ang mga layunin ng Diyos sa pamamagitan ng kanyang pagbabahagi tungkol sa mga salita ng Diyos at isama sa kanyang pagbabahagi ang mga natutunan niya mula sa kanyang sariling karanasan, at lahat iyon ay kinapulutan ng aral ng mga dumalo. Tumango ang lahat ng kapatid at nagsulat ng mga tala sa buong pagbabahagi niya. Pagkakita nito, nagsimula na naman akong makaramdam ng imperiyoridad, pakiramdam ko ay mas may kakayahan si Xiaoye kaysa sa akin at mas akma siyang maglingkod bilang isang lider. Gayunpaman, habang umuusbong ang mga pagkaramdam na ito ng imperiyoridad, naalala ko ang isang sipi ng mga salita ng Diyos: “Dapat mong pagtibayin kung ano ang natutunan mo at kung saan nakasalalay ang mga kalakasan mo, at humayo ka at gawin mo ang anumang kaya mo; para naman sa mga bagay na hindi mo kayang gawin, ang iyong mga kakulangan at kapintasan, dapat mong pagnilayan at kilalanin ang mga ito, at dapat din na tumpak mong suriin at alamin kung ano ang kakayahan mo, at kung mahusay o mahina ba ito” (Ang Salita, Vol. VI. Ukol sa Paghahangad sa Katotohanan I. Paano Sikaping Matamo ang Katotohanan 1). Tunay nga, ang lahat ay may iba’t ibang kakayahan at iba’t ibang kalakasan—ito ang bunga ng kataas-taasang kapangyarihan at mga pagsasaayos ng Diyos. Anumang uri ng kakayahan ang mayroon ako, dapat palagi kong tuparin ang aking mga responsabilidad at tungkulin. Hindi ako ang may pinakamahusay na kakayahan at hindi ako kasinggaling magsalita ng iba, pero hangga’t mayroon akong kaunting pagkaunawa at karanasan sa mga salita ng Diyos, dapat magtakda ako ng mga tamang layunin at magbahagi tungkol sa aking pagkaunawa upang matupad ko ang aking responsabilidad. Iyon mismo ang dapat kong gawin. Matapos kong mapagtanto ito, bumuti nang husto ang pakiramdam ko, hindi na ako naiimpluwensyahan ng mga pagkaramdam ng imperiyoridad, handa na kong magsagawa ayon sa mga salita ng Diyos, magbahagi tungkol sa lahat ng bagay na nauunawaan ko at tuparin ang aking responsabilidad. Pagkatapos niyon, nagbahagi ako tungkol sa aking pagkaunawa at kaalaman sa mga salita ng Diyos. Nang makita ko na ang pagbabahagi ko ay kapaki-pakinabang at nakakatulong sa mga kapatid, nagpasalamat ako sa Diyos! Dahil sa pagbibigay-liwanag at paggabay ng salita ng Diyos kung kaya’t nagkaroon ako ng pag-unlad at nakamit ko kung ano ang nasa akin na.


18. Nang Alisin ang mga Magulang Ko sa Iglesia

Ni Ai Yi, Tsina

Isang araw noong Oktubre 2018, sinabi sa akin ng isang lider, “Inalis ang mga magulang mo sa iglesia.” Nabigla ako—hindi ko talaga ito mapaniwalaan. Nakagawa ang mga magulang ko ng nakagagambalang bagay, alam ko, pero siguradong hindi gayon kalala para alisin sila. Naupo lamang ako roon nang gulung-gulo ang puso ko. Ang nakatatanda kong kapatid na babae ay pinatalsik na ng iglesia noon dahil sa pakikipagsabwatan sa isang anticristo at pagkabigong magsisi sa kabila ng lahat ng pagsusumikap ng pakikipagbahaginan sa kanya. Ngayon ang mga magulang ko ay inalis din, at ako na lang ang natitirang mananampalataya sa aming pamilya. Sa sandaling iyon, pakiramdam ko ay mag-isa lang ako. Mahigit dalawang dekada na mula nang umanib sa pananampalataya ang pamilya namin at nagtiis kami sa pang-aapi ng CCP sa buong panahong iyon. Dalawang beses na inaresto ang ama ko dahil sa pagbabahagi ng ebanghelyo, at gumugol ng limang taon sa kulungan. Kami ng ina at kapatid kong babae ay nabuhay nang walang permanenteng tahanan, nagpapalipat-lipat kung saan-saan para makaiwas sa pag-aresto. Napagdaanan namin ang lahat ng uri ng magaganda at masasamang pangyayari, at ngayon ay malapit nang matapos ang gawain ng Diyos. Kaya paanong pinaalis sila sa iglesia? Talagang dumanas sila ng paghihirap at nagdusa nang husto. Wala bang kabuluhan ang lahat? Sa isiping iyon, hindi ko mapigilan ang mga luha ko. Sinubukan kong mangatwiran sa Diyos sa puso ko: Marahil ay hindi nagkamit ang mga magulang ko ng pagkilala, pero masyado silang nagdusa. Kung isasaalang-alang ang lahat ng kanilang mga taon ng sakripisyo, hindi ba at nararapat silang bigyan ng isa pang pagkakataon na magsisi? Kahit man lang manatili sila bilang mga trabahador! Habang mas nag-iisip ako nang gayon, mas lalong masakit at malungkot ito para sa akin, at nawalan ako ng lakas na gawin ang tungkulin ko. Pinaalalahanan ako ng sister na kapareha ko: “Kapag nangyayari ang isang bagay tulad nito, kailangan mo itong tanggapin mula sa Diyos—hindi ka pwedeng magreklamo. Anuman ang gawin ng Diyos ay matuwid.” Kahit na naunawaan ko ang katwiran niya noong panahong iyon, hindi ko talaga mabago ang pag-iisip ko.

Pagkalipas ng dalawang linggo ay nabasa ko ang mga papeles sa pagpapaalis sa mga magulang ko. Sinabi nila na partikular na mayabang ang ama ko, laging sinusunod ang gusto niya kapag nag-aasikaso siya ng mga pangkalahatang gawain, kaysa gawin ang kanyang tungkulin ayon sa prinsipyo. Hindi siya tumatanggap ng mga mungkahi mula sa mga kapatid, na naging sanhi ng malaking kawalan ng pera ng iglesia. Bukod pa roon, ipinagpatuloy niya ang paghahatid ng mga aklat ng mga salita ng Diyos kahit alam na alam niya mismo ang panganib sa kanyang kaligtasan. Hindi man lang niya pinakinggan ang payo ng mga kapatid at nagpatuloy pa rin, na nagresulta sa pagkaaresto at pagkakulong niya at nasamsam ang mga aklat. May nakapipinsala itong kapalit sa iglesia. Binaluktot din ng aking ama ang mga bagay-bagay nang patalsikin ang kapatid kong babae, sinasabing nangyari lamang iyon dahil may isyu rito ang lider. Pinalaki rin niya ang ilang katiwalian na naipakita ng lider, nagbanta na sisiraan ito at pababagsakin ito. Ang ilan sa iba pa, na nalihis na pumanig sa kanya, ay nagkaroon ng pagkiling laban sa lider, at naging hadlang ito sa lider na gawin nang normal ang kanyang tungkulin. Ang gawain ng iglesia ay malubhang nagambala ng mga kilos at pag-uugali ng aking ama, at hindi siya nagpakita ni katiting na pagsisisi o pagkakonsensya para sa kasamaan na ginawa niya. Sa huli ay naging klasipikado siya bilang isang masamang tao at inalis sa iglesia. Para sa bahagi ng aking nanay, naalis siya—ayon din sa prinsipyo—dahil hindi siya tumigil sa pakikipagtalo laban sa pagpapatalsik sa kapatid ko. Patuloy siya sa pagrereklamo tungkol sa lider sa harap ng iba pang mga kapatid, na nag-udyok ng kawalan ng tiwala sa magkabilang panig, at binaluktot ang mga tunay na pangyayari sa panahon ng mga pagtitipon, kinampihan ang kaso ng ilang tao na natiwalag at sinasabi na kagagawan ito ng lider para gantihan sila. Iyon din ay malubhang nakagambala sa buhay ng iglesia. Sa kabila ng maraming pagsisikap ng mga kapatid na magkipagbahaginan sa kanya, matatag siyang tumanggi na tanggapin ang katotohanan. Hindi niya nakikita ang mga bagay alinsunod sa mga katotohanang prinsipyo, at pumanig sa masasamang tao sa paggambala sa gawain ng iglesia. Nang walang nadaramang pagsisisi, kalaunan ay inalis siya sa iglesia. Dahil sa lahat ng kanilang masasamang gawa, alam kong tama sa prinsipyo na alisin ang aking ama at ina, ngunit kapag naiisip ko na nangyayari na nga talaga ito, hindi ko alam kung paano ko kakayanin. Lubha talaga itong nakababalisa. Nanamlay ako nang mabasa ko ang papeles tungkol sa pagpapaalis sa kanila, at hindi ko napigilan ang pag-iyak. Nagsimula akong mangatwiran sa Diyos: “Diyos ko, mahal Mo ang sangkatauhan. Mahigit 20 taon nang mananampalataya ang aking mga magulang at napakaraming hirap ang pinagdaanan. Hindi ba sila nararapat sa kaunting pagkilala sa lahat ng kanilang isinakripisyo?” Nabubuhay ako sa pagkanegatibo at maling pagkaunawa. Sa pagpapaalis sa buong pamilya ko, na ako na lang ang natitirang mananampalataya, pinag-isipan ko kung paano ako makapagpapatuloy sa landas na ito. Sa loob ng mahigit dalawang taon ay nanatili ako sa magulong kalagayang ito, at sa huli ay natanggal ako dahil wala akong natatamong anuman sa aking tungkulin. Lubha akong nahirapan, at paulit-ulit akong nagdasal habang umiiyak, “O Diyos! Naghinanakit ako at nagkaroon ng maling pagkaunawa sa Iyo dahil sa pagpapaalis sa mga magulang ko sa iglesia. Alam kong mapanganib mapunta sa kalagayang ito, pero wala akong lakas na iwaksi ito. Diyos ko, gabayan at iligtas Mo po sana ako.”

Pagkatapos, sa aking mga debosyonal, nabasa ko ang ilan sa mga salita ng Diyos. Sabi ng Makapangyarihang Diyos: “Nang malaman na mahal ng Diyos ang sangkatauhan, itinuturing nila Siya na isang simbolo ng pagmamahal: Naniniwala sila na anuman ang ginagawa ng mga tao, paano man sila kumikilos, paano man nila tinatrato ang Diyos, at gaano man sila kamapaghimagsik wala sa mga ito ang mahalaga, sapagkat ang Diyos ay may pagmamahal, at ang Kanyang pagmamahal ay walang hangganan at hindi masusukat; ang Diyos ay may pagmamahal, kaya maaari Siyang maging mapagparaya sa mga tao; at ang Diyos ay may pagmamahal, kaya maaari Siyang maging maawain sa mga tao, maawain sa kanilang pagiging isip-bata, maawain sa kanilang kamangmangan, at maawain sa kanilang paghihimagsik. Ganito ba talaga ito? Para sa ilang tao, kapag naranasan na nilang minsan o kahit ilang beses ang pasensya ng Diyos, ituturing nila ang mga karanasang ito bilang puhunan sa kanilang sariling pagkaunawa sa Diyos, naniniwala na magiging mapagpasensya at maawain Siya sa kanila magpakailanman, at pagkatapos, habang nabubuhay sila, itinuturing nila ang pasensyang ito ng Diyos at isinasaalang-alang bilang pamantayan ng Kanyang pagtrato sa kanila. May mga tao rin na, matapos maranasan nang minsan ang pagpaparaya ng Diyos, ay magpakailanmang ipapakahulugan ang Diyos na mapagparaya—at sa kanilang isipan, ang pagpaparayang ito ay walang hangganan, walang kondisyon, at lubos pa ngang walang prinsipyo. Tama ba ang ganitong mga paniniwala?” (Ang Salita, Vol. II. Ukol sa Pagkakilala sa Diyos. Paano Malalaman ang Disposisyon ng Diyos at ang mga Resultang Makakamtan ng Kanyang Gawain). “Ang Diyos ay matuwid sa pagtrato Niya sa bawat isang tao, at marubdob Niyang hinaharap ang gawain ng paglupig at pagliligtas sa mga tao. Ito ang Kanyang pamamahala. Tinatrato Niya nang seryoso ang bawat isang tao, at hindi kagaya ng isang alagang hayop na paglalaruan. Ang pagmamahal ng Diyos sa mga tao ay hindi ang klaseng nagpapalayaw o nagpapamihasa, ni hindi mapagbigay o pabaya ang Kanyang awa at pagpaparaya sa sangkatauhan. Bagkus, ang pagmamahal ng Diyos para sa sangkatauhan ay may kasamang pagtatangi, pagkaawa, at paggalang sa buhay; inihahatid ng Kanyang awa at pagpaparaya ang Kanyang mga inaasahan sa kanila, at ang siyang kailangan ng sangkatauhan upang patuloy na mabuhay. Ang Diyos ay buhay, at ang Diyos ay talagang umiiral; ang Kanyang saloobin sa sangkatauhan ay may prinsipyo, hindi man lamang sangkaterbang dogmatikong mga panuntunan, at maaari itong magbago. Ang Kanyang mga layunin para sa sangkatauhan ay unti-unting nagbabago at nag-iiba sa paglipas ng panahon, depende sa mga pangyayaring nagaganap, at pati na sa saloobin ng bawat isang tao. Samakatuwid, dapat mong malaman sa puso mo nang may tiyak na kalinawan na hindi nagbabago ang diwa ng Diyos, at na lalabas ang Kanyang disposisyon sa iba’t ibang panahon at sa iba’t ibang konteksto. Maaaring hindi mo iniisip na seryoso ang bagay na ito, at maaaring ginagamit mo ang sarili mong mga kuru-kuro upang wariin kung paano dapat gawin ng Diyos ang mga bagay-bagay. Gayunman, may mga pagkakataon na totoo ang ganap na kabaligtaran ng iyong pananaw, at sa paggamit ng sarili mong personal na mga kuru-kuro para tangkaing sukatin ang Diyos, napagalit mo na Siya. Ito ay dahil hindi kumikilos ang Diyos sa paraang iniisip mo na ginagawa Niya, ni hindi Niya ituturing ang bagay na ito na kagaya ng sinasabi mong gagawin Niya” (Ang Salita, Vol. II. Ukol sa Pagkakilala sa Diyos. Paano Malalaman ang Disposisyon ng Diyos at ang mga Resultang Makakamtan ng Kanyang Gawain). Matapos basahin ang mga salita ng Diyos, naunawaan ko na ang Diyos ay mapagmahal, pero nakatayo sa prinsipyo ang pagmamahal ng Diyos sa tao. Hindi ito bulag at walang prinsipyo, gaya ng uri ng pagmamahal na mayroon ang mga tao. Ang Diyos ay isang matuwid na Diyos, at naninindigan Siya sa mga kilos at pag-uugali ng bawat tao. May pagmamahal at awa ang Diyos para sa mga nagmamahal sa katotohanan, ngunit lumabag. Ngunit pagdating sa mga masasamang tao na tutol sa katotohanan at gumagambala sa gawain ng iglesia, kinokondena at tinitiwalag Niya ang mga ito. Hindi dahil sa mapagmahal ang Diyos ay nangangahulugang Siya ay may habag at pagpaparaya sa masasamang tao, at pinahihintulutan silang guluhin ang gawain ng iglesia. Mali ang pagkaunawa ko sa disposisyon at diwa ng Diyos at tinukoy ko Siya ayon sa sarili kong mga kuro-kuro. Ipinagpalagay ko na dahil mahal ng Diyos ang mga tao ay patuloy Niya tayong bibigyan ng pagkakataong magsisi, gaano man kalaking kasamaan ang ginagawa natin, basta at sumusunod tayo at nagsasakripisyo para sa Kanya. Iyon ang dahilan kaya hindi ko nagawang tanggapin ang pagpapaalis sa mga magulang ko, at nagsimula akong mangatwiran sa Diyos at lumaban sa Kanya. Sa paggunita, binigyan ng iglesia ng maraming pagkakataon ang mga magulang ko bago sila inalis, at dahil lang sa hindi sila kailanman nagsisi kaya naman umabot sa puntong iyon. Ang disposisyon ng Diyos ay matuwid at banal. Hangga’t handang magsisi ang mga tao sa kanilang mga paglabag at pagpapakita ng katiwalian, labis na mahabagin at mapagparaya ang Diyos. Pero ang mga taong katulad ng mga magulang ko, na gumawa ng napakaraming kasamaan nang hindi tunay na nagsisisi at mas lumala pa sa paggawa ng masama, ay talagang masasamang tao, at hindi magagawa ng Diyos na patuloy na magpakita ng awa at pagpaparaya sa gayong klase ng mga tao. Sa partikular, hindi Siya magiging maluwag sa kanila dahil lang sa matagal na silang mananampalataya at nagdusa nang matindi para sa pananampalataya.

Isang araw, nabasa ko ang isa pang sipi ng mga salita ng Diyos: “Sinasabi ng mga tao na ang Diyos ay isang matuwid na Diyos, at hangga’t sinusunod Siya ng tao hanggang sa katapus-tapusan, tiyak na magiging patas Siya tungo sa tao, sapagkat Siya ang pinakamatuwid. Kung sinusunod Siya ng tao hanggang sa katapus-tapusan, kaya ba Niyang isantabi ang tao? Ako ay patas sa lahat ng tao, at hinahatulan ang lahat ng tao ayon sa Aking matuwid na disposisyon, gayunman mayroong akmang mga kundisyon sa mga kinakailangan Ko sa tao, at yaong Aking kailangan ay dapat na matupad ng lahat ng tao, maging sinuman sila. Wala Akong pakialam kung ano ang mga kwalipikasyon mo, o kung gaano katagal mo na silang taglay; ang pinahahalagahan Ko lamang ay kung sinusunod mo ang Aking daan, at kung umiibig ka at nauuhaw para sa katotohanan o hindi. Kung ikaw ay kulang sa katotohanan, at sa halip nagdadala ng kahihiyan sa Aking pangalan, at hindi kumikilos ayon sa Aking daan, sumusunod lamang nang walang pakialam o malasakit, kung gayon sa sandaling iyon ay pababagsakin kita at parurusahan dahil sa iyong kasamaan, at ano nga ang masasabi mo sa panahong iyon? Masasabi mo bang ang Diyos ay hindi matuwid? Ngayon, kung nakasunod ka sa mga salita na Aking binitiwan, kung gayon ikaw ang uri ng taong Aking sinasang-ayunan. Sinasabi mo na ikaw ay laging nagdurusa habang sumusunod sa Diyos, na nakasunod ka sa Kanya sa anumang kalagayan, at naibahagi sa Kanya ang mga pagkakataong mabubuti at ang masasama, ngunit hindi mo naisabuhay ang mga salitang winika ng Diyos; ninanais mo lamang na magparoo’t parito para sa Diyos at gugulin ang sarili para sa Diyos bawat araw, at kailanman ay hindi naisip na isabuhay ang isang buhay na makabuluhan. Sinasabi mo rin, ‘Sa ano mang katayuan, naniniwala ako na ang Diyos ay matuwid: Nagdusa ako para sa Kanya, gumawa para sa Kanya, at inilaan ang aking sarili sa Kanya, at masigasig akong nakagawa kahit hindi tumatanggap ng anumang pagkilala; tiyak na aalalahanin Niya ako.’ Totoo na ang Diyos ay matuwid, gayunman ang katuwirang ito ay walang bahid ng anumang karumihan: Wala itong taglay na kalooban ng tao, at hindi nabahiran ng laman, o ng pantaong pag-uugnayan. Ang lahat ng mapanghimagsik at lumalaban, ang lahat ng hindi nakaayon sa Kanyang daan, ay parurusahan; walang pinatatawad, at walang ititira!” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Nalaman ko mula sa mga salita ng Diyos na ang pagiging matuwid ng Diyos ay hindi tulad ng inakala ko—na ang makukuha natin ay nakasalalay sa kung gaano ang ibinigay natin. Hindi kailangang paboran ng Diyos ang mga taong maraming ginagawa sa paggugol ng kanilang sarili, gumagawa at nagdurusa para sa Kanya. Para sa Diyos, walang anumang “May merito pagsisikap nang husto, anuman ang kontribusyon.” Hindi pinagpapasyahan ng Diyos ang kahihinatnan ng isang tao batay sa kung gaano katindi ang kanyang pagdurusa para sa gawain, o gaano kataas ang kanyang ranggo. Hindi Niya tinitingnan kung gaano katindi ang kanyang ipinagsakripisyo sa panlabas. Ang mahalaga ay kung hinahangad niya ang katotohanan at isinasagawa ito, at kung may pagbabago ang kanyang buhay disposisyon. Hindi niya kailanman makukuha ang pagsang-ayon ng Diyos kung hindi niya isinasagawa ang Kanyang mga saltia, gaano man kalaki ang kanyang senyoridad o gaano man siya nagdusa para sa gawain. Siya ay matuwid na parurusahan ng Diyos dahil sa kasamaan na nagawa niya. Sinusukat ko ang katwiran ng Diyos sa isang transaksyonal na pag-iisip. Naisip ko na dahil nagsakripisyo at nagdusa nang husto ang mga magulang ko sa mga taon ng kanilang pananampalataya, dapat silang magkaroon ng mas maraming pagkakataong magsisi at makapanatili sa iglesia, gaano man karami ang kanilang ginawang kasamaan. Kung hindi, hindi ito magiging patas sa kanila. Pero mali lahat ang paraan ng pag-iisip ko. Naisip ko si Pablo, na patawid-tawid sa Europa para ipalaganap ang ebanghelyo ng Panginoon. Ilang beses siyang naaresto at nagdusa nang husto, ngunit kahit saan siya magpunta ay tumayo siya nang matatag at nagpatotoo sa kanyang sarili. Sa huli, sinabi niya na nabuhay siya bilang Cristo, at ang mamatay ay isang pakinabang. Bilang resulta ay iginalang siya sa loob ng dalawang libong taon. Sa isip ng mga tao ay kumuha siya ng isang lugar na mas mataas kaysa sa Panginoong Jesus, at sa huli ay pinarusahan siya ng Diyos dahil sa paglaban sa Kanya. Nakita ko mula rito na hindi tinitingnan ng Diyos kung gaano karami ang nagawa ng mga tao at napagdusahan sa panlabas. Nagpapataw Siya ng kaparusahan, ayon sa kanilang mga gawa, laban sa mga gumagawa ng masama at lumalabag sa Kanyang disposisyon pero matigas na tumatangging magsisi. Halimbawa, ang aking mga magulang, ay gumawa, nagdusa at nagsakripisyo nang husto para sa sa Diyos, ngunit hindi nila kailanman tinanggap ang katotohanan. Ang lahat ng ginawa nila ay nagsilbi upang guluhin ang gawain ng iglesia at pahinain ang normal na buhay-iglesia, na puminsala sa buhay ng mga kapatid at nakasira sa mga interes ng iglesia. Ang pag-alis sa kanila sa iglesia ay sunod sa prinsipyo at ito ang pagiging matuwid ng Diyos. Sa hindi pagkaunawa sa matuwid na disposisyon ng Diyos, kumapit ako sa transaksyonal na kuru-kuro na “Mayroong merito sa pagsisikap nang husto, anuman ang kontribusyon.” Sinubukan kong mangatwiran sa Diyos tungkol dito, at gumawa ng kaguluhan, habang nabubuhay sa negatibong kalagayan at lumalaban sa Diyos. Napakarebelde ko! Nang mapagtanto ito, sumama ang pakiramdam ko at nagsisi, at nanalangin ako nang umiiyak, “Diyos ko! Nanalig ako sa Iyo sa lahat ng mga taong ito nang hindi Ka man lang nakikilala. Sinukat ko ang Iyong pagmamahal at pagiging matuwid ayon sa sarili kong mga kuru-kuro at imahinasyon, lagi Kang nilalabanan, at sinusubukang mangatwiran sa Iyo. O Diyos, nakikita ko na ngayon na ang pagpapaalis sa mga magulang ko ay pagiging matuwid Mo.” Labis-labis akong napanatag pagkatapos manalangin nang gayon.

Kalaunan, naisip ko na dahil ito sa tindi ng pagmamahal ko para sa aking mga magulang kaya labis akong nagdamdam sa pagpapaalis ng iglesia sa kanila. Pinaalala nito sa akin ang ilan sa mga salita ng Diyos: “Nilikha ng Diyos ang mundong ito at dinala ang tao, isang nabubuhay na nilalang na pinagkalooban Niya ng buhay. Sumunod, nagkaroon ng mga magulang at kamag-anak ang tao, at hindi na nag-iisa. Mula nang unang makita ng tao ang materyal na mundong ito, itinadhana siyang mabuhay sa loob ng ordinasyon ng Diyos. Ang hininga ng buhay mula sa Diyos ang sumusuporta sa bawat nabubuhay na nilalang sa kanyang paglaki hanggang sa kanyang pagtanda. Sa prosesong ito, walang nakadarama na lumalaki ang tao sa ilalim ng pangangalaga ng Diyos; sa halip, naniniwala sila na lumalaki siya sa ilalim ng mapagmahal na pangangalaga ng kanyang mga magulang, at na ang likas na pag-uugali niya sa buhay ang gumagabay sa kanyang paglaki. Ito ay dahil hindi alam ng tao kung sino ang nagkaloob ng buhay niya, o kung saan ito nanggaling, lalo nang hindi niya alam kung paano lumilikha ng mga himala ang likas na pag-uugali niya sa buhay. Ang alam lang niya ay na pagkain ang saligan ng pagpapatuloy ng buhay, na pagtitiyaga ang pinagmumulan ng kanyang pag-iral, at na mga paniniwala sa kanyang isipan ang puhunan kung saan nakadepende ang kanyang pananatiling buhay. Tungkol sa biyaya at panustos ng Diyos, walang anumang naaalala ang tao, kaya nga inaaksaya niya ang buhay na ipinagkaloob sa kanya ng Diyos…. Wala ni isa sa sangkatauhang ito na pinangangalagaan ng Diyos gabi’t araw ang nagkukusang sambahin Siya. Patuloy lang ang Diyos sa paghubog sa tao, nang walang anumang inaasahan, tulad ng naplano na Niya. Ginagawa Niya iyon sa pag-asang balang araw, magigising ang tao mula sa kanyang panaginip at biglang matatanto ang halaga at kahulugan ng buhay, ang halagang katumbas ng lahat ng naibigay ng Diyos sa kanya, at ang sabik na kahilingan ng Diyos na bumalik ang tao sa Kanya” (Ang Salita, Vol. I. Ang Pagpapakita at Gawain ng Diyos. Diyos ang Pinagmulan ng Buhay ng Tao). “Walang ni isang walang pananampalataya ang nananalig na mayroong Diyos, o na Siya ang lumikha ng langit at lupa at ng lahat ng bagay, o na ang tao ay nilikha ng Diyos. May iba pa nga na nagsasabi, ‘Ang buhay ay ibinigay sa tao ng kanyang mga magulang, at dapat niya silang igalang.’ Saan nanggaling ang gayong kaisipan o pananaw? Nanggaling ba ito kay Satanas? Ang libo-libong taon ng tradisyonal na kultura ang nagturo at naglihis sa tao sa ganitong paraan, na nagdudulot sa kanila na itanggi ang paglikha at ang kataas-taasang kapangyarihan ng Diyos. Kung hindi dahil sa panlilihis at pagkontrol ni Satanas sa mga tao, sisiyasatin ng tao ang gawain ng Diyos at babasahin ang Kanyang mga salita, at malalaman nilang sila ay nilikha ng Diyos, na ang buhay nila ay ibinigay ng Diyos; malalaman nila na ang lahat ng mayroon sila ay ibinigay ng Diyos, at na ang Diyos ang dapat nilang pasalamatan. Kung mayroong sinuman na tutulong sa atin, dapat natin itong tanggapin mula sa Diyos—sa partikular, ang ating mga magulang, na nagsilang at nagpalaki sa atin; ang lahat ng ito ay isinaayos ng Diyos. Ang Diyos ang may kataas-taasang kapangyarihan sa lahat; ang tao ay isa lamang kasangkapan para sa paglilingkod. Kung maisasantabi ng isang tao ang kanyang mga magulang, o ang kanyang asawa at mga anak, upang gugulin ang sarili niya para sa Diyos, ang taong iyon ay mas lalakas at higit na magkakaroon ng pagpapahalaga sa katarungan sa harap ng Diyos” (Ang Salita, Vol. III. Ang mga Diskurso ni Cristo ng mga Huling Araw. Sa Pagkilala Lamang sa Sariling mga Maling Pananaw ng Isang Tao Siya Tunay na Makapagbabago). Mula sa mga salita ng Diyos ay naunawaan ko na ang Diyos ang pinagmumulan ng buhay ng tao, at ang lahat ng mayroon tayo ay ipinagkaloob sa atin ng Diyos; na umabot lang tayo sa kinalalagyan natin ngayon sa pamamagitan ng pangangalaga at proteksyon ng Diyos, at na iyong naging mabait o matulungin sa atin ay gayon dahil sa pagsasaayos ng Diyos. Dapat nating tanggapin ang mga ito mula sa Diyos at maging mapagpasalamat sa Diyos para sa Kanyang pagmamahal. Napagtanto ko na sa halip na sumunod sa mga salita ng Diyos, ang iniisip ko lang ay ang kabutihang ipinakita sa akin ng aking mga magulang. Hindi ko nakita kung paanong ang pamamahala at pagsasaayos ng Diyos ay nasa likod ng lahat ng ginawa ng mga magulang ko, at na ang pangangalaga, proteksyon, at patnubay ng Diyos ang nagdala sa akin hanggang sa araw na ito. Hindi ako nagpasalamat sa Diyos para sa pangangalaga at proteksyon Niya o sinuklian ang Kanyang pagmamahal. Sa halip, naging mapaghimagsik at mapanlaban ako sa Diyos. Habang mas pinagninilayan ko ito, mas lalo kong naramdamang naging wala akong konsensiya. Binigo ko ang Diyos!

Nabasa ko ang isa pang sipi ng mga salita ng Diyos kalaunan: “Sino si Satanas, sino ang mga demonyo, at sino ang mga kaaway ng Diyos kundi ang mga mapanlaban na hindi naniniwala sa Diyos? Hindi ba sila yaong mga taong mapaghimagsik sa Diyos? Hindi ba sila yaong mga umaangkin na may pananampalataya, subalit salat sa katotohanan? Hindi ba sila yaong mga naghahangad na matamo lamang ang mga pagpapala samantalang hindi magawang magpatotoo para sa Diyos? Nakikihalubilo ka pa rin ngayon sa mga demonyong iyon at tinatrato sila nang may konsensiya at pagmamahal, ngunit sa pangyayaring ito, hindi ka ba nag-aabot ng mabubuting layon kay Satanas? Hindi ka ba kakampi ng mga demonyo? Kung umabot na ang mga tao sa puntong ito at hindi pa rin nila mapag-iba ang mabuti sa masama, at patuloy na bulag na maging mapagmahal at maawain nang walang anumang pagnanais na hangarin ang mga layunin ng Diyos o magawang kunin bilang kanila sa anumang paraan ang mga layunin ng Diyos, magiging higit na kahabag-habag ang kanilang mga katapusan. Kaaway ng Diyos ang sinumang hindi naniniwala sa Diyos sa katawang-tao. Kung nakapag-uukol ka ng budhi at pagmamahal sa isang kaaway, hindi ka ba salat sa pagpapahalaga sa katarungan? Kung bumabagay ka sa mga yaong kinamumuhian Ko at hindi Ko sinasang-ayunan, at nag-uukol pa rin ng pagmamahal o pansariling damdamin sa kanila, hindi ka ba mapaghimagsik kung gayon? Hindi mo ba sinasadyang labanan ang Diyos? Nagtataglay ba ng katotohanan ang gayong tao? Kung nag-uukol ng budhi ang mga tao patungkol sa mga kaaway, pagmamahal sa mga demonyo, at habag kay Satanas, hindi ba nila sinasadyang gambalain ang gawain ng Diyos sa gayon?” (Ang Salita, Vol. I. Ang Pagpapakita at Gawain ng Diyos. Papasok sa Pahinga ang Diyos at ang Tao Nang Magkasama). Ibinunyag ng mga salita ng Diyos ang mismong kalagayan ko. Hinihingi ng Diyos na mahalin natin ang minamahal Niya at kamuhian ang kinamumuhian Niya. Ang mga napopoot sa katotohanan at lumalaban sa Diyos ay talagang masasamang tao na kinasusuklaman at kinapopootan ng Diyos, kaya dapat din tayong mapoot sa kanila. Hindi ko kinilatis ang diwa ng mga magulang ko alinsunod sa mga salita ng Diyos. Gaano man nila napinsala ang gawain ng iglesia, kumampi ako sa kanila, nangangatwiran sa Diyos at nilalabanan Siya. Pinanghinaan pa nga ako ng loob sa paggawa sa tungkulin ko. Ngunit ngayon ay naunawaan ko kung bakit sinabi ng Diyos: “Ang mga damdamin ay kaaway Niya” (Ang Salita, Vol. I. Ang Pagpapakita at Gawain ng Diyos. Mga Pakahulugan sa mga Hiwaga ng “Mga Salita ng Diyos sa Buong Sansinukob”, Kabanata 28). Dahil sa mga damdamin, nagkaroon ako ng pagmamahal at awa sa masasamang tao. Umasa pa nga akong bibigyan sila ng Diyos ng isa pang pagkakataon para magsisi at manatili sa iglesia. Naging napakahangal ko! Ang masasamang tao ay hindi kailanman tunay na magsisisi, anuman ang mangyari. Ito ay isang bagay na natutukoy sa kanilang diwa. Ang hayaang manatili ang aking mga magulang sa iglesia ay pagpapalampas sa kasamaang patuloy nilang ginagawa at sa paggambala nila sa gawain ng iglesia. Ito’y pagpanig sa masasamang tao laban sa Diyos!

Isa pang sipi ng mga salita ng Diyos na nabasa ko kalaunan ang medyo nagbigay-liwanag sa akin. Sabi ng mga salita ng Diyos: “Balang araw, kapag nauunawaan mo na ang ilan sa katotohanan, hindi mo na iisipin na ang nanay mo ang pinakamabuting tao, o na ang mga magulang mo ang pinakamabubuting tao. Matatanto mo na mga miyembro din sila ng tiwaling sangkatauhan, at na pare-pareho ang kanilang mga tiwaling disposisyon. Ang tanging nagbubukod sa kanila ay na magkadugo kayo. Kung hindi sila naniniwala sa Diyos, kapareho sila ng mga walang pananampalataya. Hindi mo na sila titingnan mula sa pananaw ng isang kapamilya, o mula sa pananaw ng inyong ugnayan sa laman, kundi mula sa panig ng katotohanan. Ano ang mga pangunahing aspetong dapat mong tingnan? Dapat mong tingnan ang kanilang mga pananaw tungkol sa paniniwala sa Diyos, ang kanilang mga pananaw tungkol sa mundo, ang kanilang mga pananaw tungkol sa paglutas ng mga problema, at ang pinakamahalaga, ang kanilang saloobin ukol sa Diyos. Kung sisiyasatin mo nang tumpak ang mga aspetong ito, malinaw mong makikita kung sila ay mabubuti o masasamang tao. Isang araw ay maaaring malinaw mong makita na sila ay mga taong may mga tiwaling disposisyon katulad mo. Maaari pa ngang maging mas malinaw na hindi sila ang mababait na tao na may tunay na pagmamahal sa iyo na tulad ng inaakala mo, at na hindi ka nila talaga maaakay sa katotohanan o sa tamang landas sa buhay. Maaaring malinaw mong makita na ang nagawa nila para sa iyo ay walang gaanong pakinabang sa iyo, at na wala itong silbi sa pagtahak mo sa tamang landas sa buhay. Maaaring makita mo rin na marami sa kanilang mga pagsasagawa at opinyon ay salungat sa katotohanan, na sila ay makalaman, at na hinahamak, kinasusuklaman at tinututulan mo sila dahil dito. Kung makikita mo ang mga bagay na ito, matatrato mo na nang tama ang iyong mga magulang sa puso mo, at hindi ka na mangungulila at mag-aalala sa kanila, at makakaya mo nang mamuhay nang malayo sa kanila. Nakumpleto na nila ang kanilang misyon bilang mga magulang, kaya hindi mo na sila ituturing na pinakamalapit na mga tao sa iyo o iidolohin sila. Sa halip, ituturing mo silang mga ordinaryong tao, at sa panahong iyon, hindi ka na magpapaalipin nang lubusan sa iyong mga damdamin at talagang makakahiwalay ka na sa iyong mga damdamin at pagmamahal sa pamilya” (Ang Salita, Vol. III. Ang mga Diskurso ni Cristo ng mga Huling Araw. Ang Paglutas Lamang sa Tiwaling Disposisyon ng Isang Tao ang Makapagdudulot ng Tunay na Pagbabago). Lubos na nakaaantig na mabasa ito. Dahil sa tindi ng pagmamahal ko para sa mga magulang ko, ang nakita ko lang ay kung gaano sila kabuti sa akin, at hindi ang kanilang saloobin sa katotohanan at sa Diyos. Hindi ko malinaw na nakita ang diwa nila o ang landas na tinatahak nila, at kaya hindi ko maharap nang tama ang usapin ng pag-aalis sa kanila. Puno ng damdamin, sinubukan kong mangatwiran sa Diyos, at sa loob ng mahigit dalawang taon ay naging negatibo at mapanlaban ako. Malubhang napinsala ang buhay ko, at nakagawa ako ng mga paglabag. Paunti-unti, sa pamamagitan ng pagdidilig at pagtutustos ng mga salita ng Diyos, ang aking matigas at suwail na puso ay nagising at nabura ang aking maling pagkaunawa sa Diyos. Ngayon ay mas malaya na ang pakiramdam ko at nabawi ko na ang lakas ko para gawin ang aking tungkulin. Salamat sa Diyos sa pagliligtas Niya.


19. Bakit Hindi Ako Naglakas-loob na Magtapat

Ni Christina, USA

Noong kalagitnaan ng Mayo ng 2021, pinasulat ako ng lider naming si Jen ng pagsusuri kay Laura. Sinabi niya na si Laura ay mapagmataas, mapagmagaling, at palaging nanghuhusga ng mga lider at manggagawa. Hindi siya tamang tao. Iba sa pagsusuri ko ang pagsusuri ni Jen kay Laura. Noong nakasalamuha ko si Laura dati, hindi siya katulad ng sinabi ni Jen. Pero nag-alala ako na kung sasabihin ko ang totoo, sasabihin ni Jen na wala akong pagkakilala at sasama ang tingin niya sa akin. Tapos ay baka hindi niya ako atasan ng mga importanteng proyekto sa hinaharap. Kaya sumunod ako sa kagustuhan ni Jen, umayon sa kanyang pagsusuri, at sinabi kong basta-bastang nanghuhusga ng iba si Laura. Hindi nagtagal, napalitan si Laura. Kalaunan, natuklasan ko na iniulat ni Laura si Jen dahil sa pagkabigong gumawa ng aktuwal na gawain at pagiging isang huwad na lider, na humantong sa paniniil at pagpaparusa ni Jen sa kanya sa pamamagitan ng pagsasabing nanghuhusga siya ng mga lider at manggagawa. Sa huli ay nalantad si Jen bilang isang huwad na lider at napalitan. Nang mabalitaan ko ito, nagbalik-tanaw ako sa naging pag-uugali ko sa pagsusulat ng pagsusuri at nagsisi ako. Sa pamamagitan ng pagbabasa ng salita ng Diyos at pagninilay sa aking sarili, napagtanto kong naging handa akong magsinungaling at makiayon sa pagkondena kay Laura para gumanda ang tingin sa akin ng lider. Talagang wala akong pagkatao. Habang mas nagninilay ako, mas matinding pagkasuklam at pagkapoot ang nadarama ko sa sarili ko. Naisip kong magsulat ng sanaysay tungkol sa pagkabigong ito para ibahagi sa mga kapatid bilang isang babala. Pero may mga alalahanin ako. Naisip ko, “Kung isusulat ko ang tungkol sa lahat ng katiwalian ko at mga maling motibo ko noong panahon ng pagsusuri, ano ang iisipin sa akin ng mga kapatid? Kung bababa ang tingin nila sa akin at tatanggihan nila ako, masisira ang reputasyon ko, at masyado na akong mahihiyang humarap ulit sa kanila.” Naisip ko rin kung paanong malapit na malapit sa akin si Laura dati, madalas siyang magtapat sa akin kung nagkakaroon siya ng mga problema. Ano ang iisipin niya kung malalaman niyang nagawa ang pagsusuri kong iyon nang may tiwaling disposisyon? Madidismaya ba siya sa akin at puputulin niya ang aming ugnayan? Kung matutuklasan ito ng nakatataas na pamunuan, sasabihin ba nilang masama ang pagkatao ko at itatalaga ako sa ibang tungkulin? Sa pag-iisip sa lahat ng ito, talagang bumigat ang loob ko. Nakagawa ako ng isang bagay na talagang kahiya-hiya at mahirap iyong pag-usapan. Ayaw kong harapin ang nagawa ko; gusto ko na lang magpatuloy sa buhay. Ayaw kong isulat ang tungkol doon.

Kalaunan, sinimulan kong pag-isipan ang bagay na iyon. Bakit hindi ako handang banggitin ang kabiguang ito? Bakit hindi ako handang magtapat at maglantad ng aking sarili? Anong tiwaling disposisyon ang pumipigil sa akin? Isang araw, habang pinanonood ang isang video ng patotoong batay sa karanasan, nakakita ako ng isang sipi ng mga salita ng Diyos: “Kahit ano pa ang konteksto, anuman ang tungkuling ginagawa niya, susubukan ng isang anticristo na magbigay ng impresyon na hindi siya mahina, na lagi siyang malakas, puno ng pananalig, at hindi kailanman negatibo, nang sa gayon ay hindi kailanman makikita ng mga tao ang kanyang tunay na tayog o totoong saloobin sa Diyos. Sa katunayan, sa kaibuturan ng kanyang puso, naniniwala ba talaga siya na wala siyang hindi kayang gawin? Tunay bang naniniwala siya na wala siyang kahinaan, pagkanegatibo, o mga pagpapakita ng katiwalian? Tiyak na hindi. Magaling siyang magkunwari, mahusay sa pagtatago ng mga bagay-bagay. Gusto niyang ipinapakita sa mga tao ang bahagi ng kanyang pagkatao na malakas at kahanga-hanga; ayaw niyang makita nila ang parte niya na mahina at totoo. Halata naman ang kanyang layon: Simple lang naman, ito ay upang hindi mapahiya, upang maprotektahan ang puwang na mayroon siya sa puso ng mga tao. Iniisip niya na kung sasabihin niya sa iba ang tungkol sa sarili niyang pagkanegatibo at kahinaan, kung ibubunyag niya ang bahagi ng kanyang pagkatao na mapaghimagsik at tiwali, magiging matinding pinsala ito sa kanyang katayuan at reputasyon—mas malaking problema pa ito kaysa sa pakinabang na dulot nito. Kaya mas nanaisin pa niyang mamatay kaysa aminin na may mga oras na siya ay mahina, mapaghimagsik, at negatibo. At kung dumating man ang araw na makita ng lahat ang bahagi ng pagkatao niya na mahina at mapaghimagsik, kapag nakita nila na siya ay tiwali, at hindi talaga nagbago, magpapatuloy siya sa pagkukunwari. Iniisip niya na kung aaminin niyang mayroon siyang tiwaling disposisyon, na isa siyang ordinaryong tao, isang hamak na tao, mawawalan siya ng puwang sa puso ng mga tao, mawawala sa kanya ang pagsamba at pagtangi ng lahat, at kung kaya lubos na mabibigo. Kaya’t anuman ang mangyari, hindi siya magtatapat sa mga tao; anuman ang mangyari, hindi niya ibibigay ang kanyang kapangyarihan at katayuan sa kaninuman; sa halip, pilit siyang makikipagkompitensya sa abot ng kanyang makakaya, at hinding-hindi susuko” (Ang Salita, Vol. IV. Paglalantad sa mga Anticristo. Ikasiyam na Aytem (Ikasampung Bahagi)). Mula sa mga salita ng Diyos, nalaman ko na magaling magkunwari ang mga anticristo. Ayaw nilang makita ng sinuman ang masasama nilang katangian, at hindi sila nagtatapat tungkol sa kanilang katiwalian at pagrerebelde. Palagi rin nilang iniiwasang pag-usapan ang kanilang mga pagkabigo at pagkakamali, sa halip ay nagkukunwaring positibo, masugid at kahanga-hanga para makuha ang respeto at puwang sa puso ng mga tao. Napagtanto ko na walang ipinagkaiba sa isang anticristo ang nagawa at naipakita ko. Nagawa kong makilala ang aking tiwaling disposisyon sa pag-ayon ko sa huwad na lider sa pagkondena kay Laura, pero hindi ako handang magtapat sa lahat, dahil isa itong kabiguan. Kung isasapubliko ko ang mga motibo at katiwalian ko noong panahong iyon, makikita ng lahat kung paanong wala akong pagkakilala at mabilis na bumigay. Natatakot ako na bababa ang tingin sa akin at tatanggihan ako ng lahat, at baka mawala pa nga sa akin ang tungkulin ko. Nakita ko kung paanong mas pinahahalagahan ko ang reputasyon at katayuan kaysa sa pagsasagawa ng katotohanan at pagiging matapat. Hindi ko lang talaga minamahal ang katotohanan o ang mga positibong bagay. Sa halip, minahal ko ang reputasyon at katayuan, at magaling ako sa pagkukunwari, katulad lang ng isang anticristo. Isa akong mapanlinlang na tao.

Kalaunan, nakakita ako ng dalawa pang sipi ng mga salita ng Diyos: “Ang lahat ng tao ay nagkakamali. Ang lahat ng tao ay may mga pagkukulang at kapintasan. At ang totoo, lahat ng tao ay may magkakaparehong tiwaling disposisyon. Huwag mong isipin na mas marangal, perpekto, at mabait ka kaysa sa iba; lubos na pagiging hindi makatwiran iyan. Sa sandaling malinaw na sa iyo ang mga tiwaling disposisyon ng mga tao at ang diwa at totoong hitsura ng kanilang katiwalian, hindi mo na susubukang pagtakpan ang sarili mong mga pagkakamali, ni hindi mo isusumbat ang pagkakamali ng ibang tao sa kanila—mahaharap mo nang tama ang dalawang ito. Saka ka lamang magkakaroon ng kabatiran at hindi gagawa ng mga kahangalan, na siyang ikatatalino mo. Ang mga hindi matatalino ay mga taong hangal, at palagi silang nakatuon sa maliliit na pagkakamaling nagawa nila habang palihim na kumikilos. Kasuklam-suklam itong makita” (Ang Salita, Vol. III. Ang mga Diskurso ni Cristo ng mga Huling Araw. Ang mga Prinsipyong Dapat Gumabay sa Asal ng Isang Tao). “Anong klaseng disposisyon ito kapag ang mga tao ay palaging nagpapanggap, palaging pinagtatakpan ang kanilang sarili, palaging nagmamagaling upang maging mataas ang tingin sa kanila ng iba, at hindi makita ang kanilang mga pagkakamali o pagkukulang, kapag palagi nilang sinisikap na ipakita sa mga tao ang pinakamagandang aspekto nila? Ito ay kayabangan, pagkukunwari, pagpapaimbabaw, ito ang disposisyon ni Satanas, ito ay isang buktot na bagay. Tingnan natin ang mga miyembro ng satanikong rehimen: Gaano man sila maglaban-laban, mag-away-away, o pumatay nang lihim, walang sinumang maaaring mag-ulat o magsiwalat sa kanila. Natatakot sila na makikita ng mga tao ang kanilang mala-demonyong mukha, at ginagawa nila ang lahat ng makakaya nila para pagtakpan ito. Sa harap ng iba, ginagawa nila ang lahat ng makakaya nila para pagtakpan ang kanilang sarili, sinasabi nila kung gaano nila kamahal ang mga tao, kung gaano sila kadakila, kamaluwalhati at kung paano sila hindi nagkakamali. Ito ang kalikasan ni Satanas. Ang pinakaprominenteng katangian ng kalikasan ni Satanas ay ang panloloko at panlilinlang. At ano ang layon ng panloloko at panlilinlang na ito? Para dayain ang mga tao, para pigilan silang makita ang diwa at tunay na kulay nito, at nang sa gayon ay makamtan ang layon na mapatagal ang pamumuno nito. Maaaring walang gayong kapangyarihan at katayuan ang mga ordinaryong tao, ngunit nais din nilang magkaroon ng magandang pagtingin ang ibang tao tungkol sa kanila, at magkaroon ng mataas na tingin ang mga tao sa kanila, at iangat sila sa mataas na katayuan ng mga ito, sa puso ng mga ito. Ito ay isang tiwaling disposisyon, at kung hindi nauunawaan ng mga tao ang katotohanan, wala silang kakayahang makilala ito” (Ang Salita, Vol. III. Ang mga Diskurso ni Cristo ng mga Huling Araw. Ang mga Prinsipyong Dapat Gumabay sa Asal ng Isang Tao). Mula sa mga salita ng Diyos, napagtanto ko na walang sinuman ang perpekto; lahat tayo ay may mga kapintasan, nagkakamali, at naipapakita ang ating mga tiwaling disposisyon. Ang mga taong tunay na may pagkatao at pagkamakatwiran ay kayang harapin nang tama ang kanilang mga kapintasan at problema. Pagkatapos makagawa ng mali, nagagawa nilang harapin ang kanilang mga pagkakamali at hanapin ang katotohanan para lutasin ang kanilang katiwalian. Ang mga hindi matapat at mapanlinlang ay iyong mga hindi kayang harapin ang kanilang mga problema o aminin ang kanilang mga kamalian pagkatapos makagawa ng mga pagkakamali o maipakita ang kanilang katiwalian, palagi silang nagkukunwari upang pagtakpan ang tunay nilang pagkatao, pinagmumukhang walang dungis ang kanilang karakter. Malalim akong ginawang tiwali ni Satanas at puno ako ng lahat ng uri ng tiwaling disposisyon. Normal lang na makaranas ng mga paglihis at magpakita ng katiwalian. Kahit na hindi ako magtapat, ang mga tiwaling disposisyon na iyon ay nakakubli pa rin sa kaibuturan ko, kaya hindi ba’t isa pa rin akong tiwaling tao? Nang gawin ko ang aking pagsusuri kay Laura, nakiayon ako sa huwad na lider sa panghuhusga at pagkokondena kay Laura para mapanatili ang aking imahe sa paningin ng lider; hindi ito maitatanggi. Kung isa akong tao na may pagkatao at katwiran, hinarap ko sana ang problemang ito, ibinunyag sa iba kung paano ako nagpakita ng katiwalian, kung paano ako nalantad at nahatulan ng mga salita ng Diyos, at kung ano ang natutuhan ko tungkol sa aking tiwaling disposisyon, para makita ng lahat ang tunay na ako. Pero palagi akong nagpapanggap pagkatapos magpakita ng katiwalian, umaasang maprotektahan ang aking reputasyon at imahe sa isipan ng iba. Sobrang kahiya-hiya at kasuklam-suklam ko! Palagi kong iniisip na kung maliit na problema lang ang katiwaliang naipakita ko—isang malinaw na tiwaling disposisyon na karaniwan sa maraming tao—kahit pa magtapat ako, malamang na hindi niyon masyadong masisira ang reputasyon ko, kaya pwede kong ilantad ang sarili ko sa harap ng mga tao. Pero sa pagkakataong ito, umayon ako sa isang huwad na lider sa pagkokondena sa isang tao. Isa itong malaking paglabag—hindi ito isang bagay na madaling banggitin. Ipakikita nito sa mga tao na masama ang pagkatao ko at wala akong dignidad, at malubhang masisira ang aking reputasyon. Kaya hindi ako handang magtapat. Sa halip, nilinlang ko ang iba, nanatiling tahimik tungkol dito—talagang mapanlinlang ako! Noon ko lang napagtanto na ang pagtanggi kong magtapat tungkol sa katiwalian ko ay hindi lang isang tanda ng aking banidad at pagmamalaki, bagkus ay inihayag din nito ang mga natatago kong mapanlinlang at masasamang satanikong disposisyon.

Pagkatapos niyon, patuloy kong pinagnilayan ang problemang ito at nabasa ko ang siping ito ng mga salita ng Diyos: “Kapag may nangyayari, maaaring hindi sila nagsasalita o nagpapahayag ng anumang pananaw nang basta-basta, kundi laging nananahimik. Hindi ito nangangahulugan na sila ay makatwiran; bagkus, nagpapakita ito na magaling siyang magpanggap, na may itinatago siya, na malalim ang kanyang katusuhan. Kung hindi ka nagtatapat sa kahit sino man, makakapagtapat ka ba sa Diyos? At kung hindi ka sinsero, kahit sa Diyos, at hindi ka nakakapagtapat sa Kanya, maiaalay mo ba ang puso mo sa Kanya? Tiyak na hindi. Hindi ka maaaring maging kaisa sa puso ng Diyos, kundi iwinawalay mo ang iyong puso sa Kanya! Nagagawa mo bang magtapat at sabihin kung ano talaga ang nasa puso mo kapag nakikipagbahaginan ka sa iba? Kung laging sinasabi ng isang tao kung ano ang tunay na nilalaman ng puso niya, kung magsasalita siya nang tapat, kung magsasalita siya nang diretsahan, kung siya ay taos, at hindi talaga pabaya habang gumaganap sa kanyang tungkulin, at kung kaya niyang isagawa ang katotohanang nauunawaan niya, may pag-asa ang taong ito na matamo ang katotohanan. Kung laging pinagtatakpan ng isang tao ang kanyang sarili at itinatago ang nilalaman ng kanyang puso para hindi iyon makita nang malinaw ninuman, kung nagbibigay siya ng maling impresyon para linlangin ang iba, siya ay nasa matinding panganib, siya ay nasa malaking gulo, magiging napakahirap para sa kanya na makamit ang katotohanan. Makikita ninyo sa pang-araw-araw na buhay ng isang tao at sa kanyang mga salita at gawa kung ano ang kanyang mga inaasam. Kung ang taong ito ay laging nagkukunwari, laging mahangin, hindi siya isang taong tumatanggap ng katotohanan, at ibubunyag siya at ititiwalag sa malao’t madali” (Ang Salita, Vol. III. Ang mga Diskurso ni Cristo ng mga Huling Araw. Sa Pagbibigay ng Isang Tao ng Puso Niya sa Diyos, Makakamit Niya ang Katotohanan). Inihayag ng Diyos kung paanong hindi kayang harapin ng mga taong nagpapanggap ang sarili nilang mga problema, hindi sila nagtatapat kapag nagkakamali sila, at palagi nilang pinagtatakpan ang mga iyon sa pamamagitan ng panlilinlang sa iba. Sarado ang mga puso nila. Ang gayong mga tao ay masyadong masama—mapanlinlang talaga sila. Gusto ng Diyos ang matatapat na tao at nasusuklam Siya sa mga mapanlinlang. Ang mga mapanlinlang na tao ay malalantad at matitiwalag sa huli. Iniisip ko dati na ang pagpapanggap ay tanda lang ng pagnanasa sa reputasyon at katayuan, at hindi nangangahulugan na ang isang tao ay tulad ng isang masamang tao o isang anticristo na gumagawa ng masasama, nanggagambala sa gawain ng iglesia at namiminsala ng iba. Hindi ko naisip na hahantong ito sa pagkakatiwalag. Pero napagtanto ko mula sa mga salita ng Diyos na mga kuru-kuro at imahinasyon ko lang ang lahat ng ito at na baluktot ang pananaw ko sa mga bagay-bagay. Binalewala ko ang konsensya ko sa pagkokondena kay Laura kasama ng huwad na lider, kaya natulungan ko ang isang masamang tao. Alam na alam na ng Diyos ang paglabag ko, pero hindi ako handang banggitin iyon pagkatapos ng pangyayari, at sinubukan kong patuloy na magpanggap para makuha ang paghanga ng iba. Inilantad nito na hindi ko mahal ang katotohanan at hindi ako tunay na nagsisi. Hindi ko isinagawa ang katotohanan at nanlinlang at nanlansi pa: Ano ang makapipigil sa Diyos na kasuklaman ako? Kung ipagpapatuloy ko ito, tiyak na malalantad at matitiwalag ako. Sa pamamagitan ng pagninilay, nakita ko kung paanong malubha ang mga kahihinatnan ng pagkabigong magsagawa ng katapatan at hindi pagtatapat. Medyo natakot ako kaya gusto kong mabilis na baguhin ang mga bagay-bagay.

Kalaunan, nakakita ako ng mas maraming salita ng Diyos: “Dapat magawa mong magnilay at makilala ang iyong sarili. Dapat kang magkaroon ng tapang na magtapat at maglantad ng iyong sarili sa presensya ng mga kapatid, at magbahagi ng iyong tunay na kalagayan. Kung hindi ka maglalakas-loob na ilantad o suriin ang iyong tiwaling disposisyon; kung hindi ka maglalakas loob na aminin ang iyong mga pagkakamali, hindi mo hinahangad ang katotohanan, lalo nang hindi ka isang tao na kilala ang kanyang sarili” (Ang Salita, Vol. III. Ang mga Diskurso ni Cristo ng mga Huling Araw. Ang Pinakasaligang Pagsasagawa ng Pagiging Isang Taong Tapat). “Anuman ang tungkulin na ginagampanan ng mga tao, o anuman ang ginagawa nila, alin ang mas mahalaga—ang kanilang banidad at pagpapahalaga sa sarili, o ang kaluwalhatian ng Diyos? Alin ang dapat piliin ng mga tao? (Kaluwalhatian ng Diyos.) Alin ang mas mahalaga—ang iyong mga responsabilidad, o ang sarili mong mga interes? Ang iyong mga responsabilidad ang pinakamahalaga, at nakatali ka sa mga iyon. … Kapag nagsasagawa ka ayon sa mga katotohanang prinsipyo, magkakaroon ng positibong epekto, at magpapatotoo ka sa Diyos, na isang paraan para magdala ng kahihiyan kay Satanas at magpatotoo sa Diyos. Paggamit ng iba’t ibang pamamaraan para patotohanan ang Diyos at ipakita kay Satanas ang determinasyon mong maghimagsik laban kay Satanas at tanggihan ito: Ito ang panghihiya kay Satanas at pagpapatotoo sa Diyos—ito ay isang bagay na positibo at naaayon sa mga layunin ng Diyos” (Pagbabahagi ng Diyos). Mula sa kaibuturan ng mga salita ng Diyos, nakahanap ako ng isang landas ng pagsasagawa. Anumang katiwalian ang ipinapakita natin o mga pagkakamaling ginagawa natin, dapat ay maging sapat na malakas ang loob natin para aminin ang mga iyon, magtapat, at himayin ang ating mga tiwaling disposisyon sa pakikipagbahaginan sa iba. Ito ang paraan para putulin ang ugnayan kay Satanas, gumamit ng mga totoong pagkilos para ipahiya si Satanas, at magpatotoo sa Diyos. Nagpapakita ito ng tunay na pagsisisi. Kung pagkatapos magtapat ay mapinsala man ang ating banidad, pagmamalaki, reputasyon at katayuan, dapat tayong maghimagsik laban sa ating mga sarili para isagawa ang katotohanan at unahin ang pagpapatotoo sa Diyos. Sa aking pagsusuri kay Laura, sinalungat ko ang mga katunayan at umayon ako sa isang huwad na lider sa pagkokondena sa kanya. Sa pamamagitan ng karanasang ito, nagtamo ako ng kaunting pag-unawa sa aking tiwaling disposisyon. Alam kong dapat akong magtapat at maglantad ng aking sarili sa harap ng mga kapatid. Iyon ang dapat kong gawin. Kung mabibigo akong magtapat sa harap ng lahat para maprotektahan ang aking banidad at reputasyon, at hindi magagawang magpatotoo sa mga aral na natutuhan ko sa pagbabasa ng salita ng Diyos, mahuhulog ako sa pakana ni Satanas at mawawalan ng patotoo. Isa pa, dati ay mayroon akong mapanlinlang na kuru-kuro na ang pagtatalakay sa mga pagkabigo ko ay kahiya-hiya at hindi isang uri ng patotoo. Pagkatapos niyon, naunawaan ko na basta’t kaya kong bitiwan ang aking banidad at pagmamalaki, hindi mapigilan ng aking tiwaling disposisyon, magtapat sa pagbabahagi tungkol sa aking pagkabigo at tunay na magsisi, ito nga ay isang uri ng patotoo. Nang mapagtanto ko ito, nawala ang lahat ng alalahanin ko.

Pagkatapos niyon, nagtapat ako sa pagbabahagi sa lahat tungkol sa aking karanasan at nagulat ako nang sabihin ng mga kapatid: “Malaking tulong ang marinig ang karanasan mo. Madalas din kaming nagpapakita ng parehong uri ng tiwaling disposisyon, kaya lang ay hindi namin agad napapansin at nababalewala iyon. Ang pagbabahagi mo sa kung paanong nakilala mo ang katiwalian mo at nagtamo ka ng pag-unawa sa diwa nito sa pamamagitan ng paghatol at paghahayag ng mga salita ng Diyos ay talagang nakapagpapasigla sa amin.” Kalaunan, nagbahagi sa akin ang mga kapatid tungkol sa dalawang sipi ng mga salita ng Diyos. Tinulungan ako ng mga ito na magtamo ng mas malalim na pag-unawa sa diwa at mga kahihinatnan ng hindi obhektibo kong pagsusuri sa mga tao. Ang pagkabigong obhektibong magsuri ng mga tao ay kapareho ng maling pagpaparatang o pagdidiin sa kanila; isa itong uri ng pagbubukod at panunupil. Kung basta-basta akong nagkokondena ng isang tao at nagiging sanhi iyon para maging negatibo siya, o ginagamit ng isang huwad na lider ang pagkondenang iyon bilang batayan sa pagpaparusa sa isang tao, na pumipigil sa kanya na makapagpatuloy sa kanyang tungkulin, at nahahadlangan ang kanyang pagpasok sa buhay, kung gayon ay nakagawa ako ng kasamaan. Nagtamo rin ako ng mas malinaw na pag-unawa kung aling mga prinsipyo ang dapat isagawa ng isang tao kapag nagsusuri ng mga tao. Kalaunan, nang matuklasan ni Laura ang tungkol sa lahat ng ito, hindi sumama ang tingin niya sa akin; kapag lumalapit ako sa kanya nang may mga katanungan, sinasagot niya ako nang kasing sinsero ng dati. Hindi rin ako inilipat o tinanggal ng iglesia. Lubos na binaliktad ng mga resultang ito ang mga nauna kong kuru-kuro at imahinasyon. Labis akong napahiya. Dahil sa lahat ng ito ay lalo pa akong nagkaroon ng kamalayan sa pagiging matapat at pagiging matuwid ng Diyos. Basta’t nagsasagawa tayo alinsunod sa mga salita ng Diyos, magkakaroon tayo ng landas. Salamat sa Diyos!


20. Ang Inggit ang Kabulukan ng mga Buto

Ni Su Wan, Tsina

Noong Nobyembre ng 2020, nahalal ako bilang lider ng grupo na nangangasiwa sa gawain ng pagdidilig. Napakasaya ko noong panahong iyon, at naramdaman ko na ang pagkakahalal ko bilang lider ng grupo ay nangangahulugan na sa usapin ng pagkaarok sa katotohanan at pagpasok sa buhay ay mas magaling ako kaysa sa ibang mga kapatid. Gusto kong gawin nang maayos ang tungkulin ko para maging maganda ang isipin sa akin ng lahat. Pagkaraan ng ilang panahon, nagbunga ng ilang resulta ang mga pagsisikap na madiligan ang mga baguhan, at karamihan sa mga baguhan ay regular na dumadalo sa mga pagtitipon at gumagawa ng kanilang tungkulin. Sinabi ng mga kapatid na malinaw ang pagbabahagi ko tungkol sa katotohanan, at na kaya kong lumutas ng ilang aktuwal na problema. Nang marinig ko na pinupuri ako ng lahat, natuwa talaga ako sa sarili ko. Pero makalipas ang isang buwan, hindi inaasahang nagbago ang lahat dahil sa pagdating ni Sister Xiang Zhen.

Si Xiang Zhen ay naging lider na sa iglesia noon, at malinaw siyang nagbahagi tungkol sa katotohanan. Isa siyang taong may mataas na kakayahan at isa siyang mahusay na manggagawa. Nakakita siya ng ilang isyu at paglihis sa gawain namin pagkarating na pagkarating niya, at mabilis na nakahanap ng mga salita ng Diyos para magbahagi at lutasin ang mga bagay-bagay. Unti-unti, napansin kong hinahanap ng mga kapatid si Xiang Zhen para magbahagi tungkol sa kanilang mga problema, at nagsimula akong mainis. Naisip ko, “Ako ang lider ng grupo, kaya kung ang pagbabahagi ko tungkol sa katotohanan at ang kakayahan kong lumutas ng mga problema ay hindi kasinghusay ng kay Xiang Zhen, ano na lang ang iisipin ng lahat sa akin? Iisipin ba nila na hindi ako mahusay na lider ng grupo, at hindi ko kayang lumutas ng mga problema?” Nang ganoon ang maisip ko, talagang napahiya ako at nagkaroon ako ng pagkiling laban kay Xiang Zhen. Pakiramdam ko ay nagpapakitang-gilas siya sa pagtukoy ng mga paglihis sa aming gawain at sa paglutas ng mga problema ng mga kapatid. Pakiramdam ko ay wala siyang respeto sa akin—na siyang lider ng grupo—at sinasadya niya akong ipahiya at hamakin. Naisip ko, “Kahit na isa kang lider noon at may ilan kang karanasan sa gawain, hindi mas mababa ang kakayahan ko kaysa sa iyo, at naniniwala ako na kasinghusay mo ako.” Para hindi mapahiya, sa mga pagtitipon ay sinusubukan kong maigi na pagnilayan ang mga salita ng Diyos, at gusto kong makapagbahagi nang mas mahusay kaysa sa kanya. Kapag nagkakaproblema at nahihirapan ang mga kapatid, gumugugol ako ng oras sa paghahanap ng mga salita ng Diyos para magbahagi at malutas ang mga ito, at nag-iisip ako kung paano ako makakapagkuwento tungkol sa ilang magagandang karanasan para makita ng mga kapatid kung sino talaga ang may katotohanang realidad.

Minsan, sa isang pagtitipon, binanggit ng isang sister ang isang paghihirap na kinakaharap niya sa paggawa ng kanyang tungkulin, at gusto niyang malaman kung paano ito lulutasin. Naisip ko: “Kailangan kong magmadali at humanap ng ilang nauugnay na sipi sa salita ng Diyos para lutasin ang problema ng sister. Sa pagkakataong ito, kailangan ko talagang makabawi at malampasan si Xiang Zhen.” Pero habang mas nagmamadali ako sa kagustuhang gawin ito, mas nalilito ako. Nagpabalik-balik ako sa teksto, hindi alam kung aling sipi ng salita ng Diyos ang naaangkop. Sa huli ay nakipagbahaginan sa kanya si Xiang Zhen at nalutas ang kanyang problema. Nakaramdam ako ng labis na pagkabigo, at habang nag-iinit ang mukha ko sa kahihiyan, gusto ko na lang maghanap ng mapagtataguan at maglaho. Habang mas gusto kong patunayan ang sarili ko, mas lalo lang akong nagmumukhang hangal. Pakiramdam ko ay hinding-hindi ko mapapantayan si Xiang Zhen, gaano man ako magsikap. Talagang nagdurusa ako at nanlulumo, at pakiramdam ko ay napahiya ako sa pagsisikap na gawin ang tungkulin ko. Pakiramdam ko rin ay lubusan nang nakikita ng lahat ang totoo kong mga abilidad, at tiyak na nakita ng mga kapatid na mas karapat-dapat na lider ng grupo si Xiang Zhen kaysa sa akin. Kung gayon, siguro dapat magbitiw na lang ako sa lalong madaling panahon para hindi mapahiya kahit papaano. Alam kong hindi ako dapat mainggit kay Xiang Zhen, pero hindi ko ito makontrol. Nagdurusa ako at negatibo, at hindi ko alam kung paano takasan ang mga gapos ng reputasyon at katayuan. Tinukoy ko pa nga ang sarili ko, at naramdaman ko na dahil palagi kong hinahangad ang mga bagay na iyon, marahil ay iyon lang talaga ang kalikasan ko at hindi ko ito mababago. Gusto kong magtapat sa mga kapatid at maghanap ng solusyon sa problema ko, pero natatakot ako na maliitin nila ako. Ayaw ko ring aminin sa mga kapatid na hindi ako kasinggaling ni Xiang Zhen. Kaya palagi akong negatibo, at palalim nang palalim ang pagkiling ko laban kay Xiang Zhen. Nang makita ko kung gaano siya kaaktibo sa mga pagtitipon, inisip ko na nagpapakitang-gilas siya, nakikipagkumpitensiya sa akin para sa katayuan. Tumindi nang tumindi ang pagnanais kong huwag siyang pansinin. Naisip ko pa nga na magtapat sa isa pang sister tungkol sa aking kawalang-kasiyahan, at gawin siyang pumanig sa akin at husgahan si Xiang Zhen. Hindi ko gaanong namalayan na sa paggawa niyon, nakikipagsabwatan ako laban kay Xiang Zhen. Pero hindi ako nagnilay-nilay sa sarili ko. Isang gabi, sinabi ko sa isang sister kung gaano ako kanegatibo. Sa mga pagtitipon, kadalasan ay si Xiang Zhen ang nagmumungkahi kung aling mga salita ng Diyos ang dapat naming pagbahaginan, kaya pakiramdam ko ay hindi niya ako nirerespeto. Pakiramdam ko ay pinipigilan ako, at ayaw ko na ngang maging lider ng grupo. Akala ko ay papanigan ako ng sister na iyon, pero sa halip, pinayuhan niya ako na pakitunguhan nang maayos si Xiang Zhen, at mas pagnilayan pa ang sarili kong mga problema. Sa mga sumunod na araw, nakita ko na nakakasundo niya si Xiang Zhen, at hindi ako naging komportable dahil dito. Naisip ko: “Napakarami kong ibinahagi sa iyo, kaya paanong hindi ka nagkaroon ng pagkiling laban kay Xiang Zhen?” Nagulat ako sa ganoong uri ng pag-iisip. “Ni paano ko naisip iyon? Hindi ba’t sinusubukan kong bumuo ng isang grupo at ibukod si Xiang Zhen?” Habang mas nag-iisip ako, mas lalo akong natatakot, at nagsimula akong magnilay-nilay sa sarili ko. Pagkatapos ay naalala ko ang mga salita ng Diyos: “Anong uri ng disposisyon ito kapag may nakita ang isang tao na mas mahusay kaysa sa kanya at sinusubukan niya siyang pabagsakin, nagkakalat ng mga tsismis tungkol sa kanya, o gumagamit ng mga kasuklam-suklam na paraan para siraan siya at isabotahe ang kanyang reputasyon—inaapakan pa ang kanyang pagkatao—para maprotektahan ng taong ito ang sarili niyang puwang sa isip ng mga tao? Hindi lang ito kayabangan at kapalaluan, ito ay disposisyon ni Satanas, ito ay isang malisyosong disposisyon. Mapaminsala at buktot na nagagawa ng taong ito na batikusin at ihiwalay ang mga taong mas mahusay at mas malakas kaysa sa kanya. At ipinapakita ng hindi niya pagtigil hanggang sa mapabagsak ang mga tao kung gaano siya kademonyo! Dahil namumuhay siya ayon sa disposisyon ni Satanas, malamang na maliitin niya ang mga tao, subukang isangkalan sila, at pahirapan sila. Hindi ba ito paggawa ng masama? At habang namumuhay nang ganito, iniisip pa rin niyang maayos ang lagay niya, na mabuti siyang tao—subalit kapag may nakita siya na taong mas magaling kaysa sa kanya, malamang na pahirapan niya ito, na tapak-tapakan niya ito. Ano ang isyu rito? Hindi ba’t ang mga taong kayang gumawa ng ganoong masasamang gawa ay mga imoral at matitigas ang ulo? Ang mga gayong tao ay iniisip lamang ang sarili nilang mga interes, isinasaalang-alang lamang nila ang sarili nilang damdamin, at ang tanging nais nila ay matupad ang sarili nilang mga pagnanasa, ambisyon, at mithiin. Wala silang pakialam kung gaano kalaking pinsala ang idinudulot nila sa gawain ng iglesia, at mas gugustuhin nilang isakripisyo ang mga interes ng sambahayan ng Diyos para maprotektahan ang kanilang katayuan sa isipan ng mga tao at ang sarili nilang reputasyon. Hindi ba’t ang mga taong gaya nito ay mayayabang at nag-aakalang mas matuwid sila kaysa sa iba, mga makasarili at ubod ng sama? Ang gayong mga tao ay hindi lamang mayayabang at nag-aakalang mas matuwid sila kaysa sa iba, labis din silang makasarili at ubod ng sama. Hinding-hindi sila mapagsaalang-alang sa mga layunin ng Diyos. May takot sa Diyos na puso ba ang gayong mga tao? Wala man lang silang takot sa Diyos na puso. Ito ang dahilan kung bakit wala silang pakundangan kung kumilos at ginagawa nila ang anumang gusto nila, nang walang nadaramang anumang pagsisisi, walang anumang pangamba, walang anumang pagkabalisa o pag-aalala, at hindi iniisip ang mga ibubunga nito” (Ang Salita, Vol. III. Ang mga Diskurso ni Cristo ng mga Huling Araw. Ang Limang Kondisyong Dapat Matugunan para Makapagsimula sa Tamang Landas ng Pananalig sa Diyos). Noong binasa ko dati ang siping iyon ng salita ng Diyos, hindi ko kailanman naisip na naaangkop ito sa akin. Pagkatapos ay nakita ko sa wakas na inihayag ng salita ng Diyos ang sarili kong sitwasyon. Hindi ko kailanman inakala na maaari akong maging sobrang taksil at mapaminsala. Ang makitang mas mahusay na nagbabahagi tungkol sa katotohanan si Xiang Zhen kaysa sa akin, at nilulutas ang mga aktuwal na problema ng mga kapatid, ay hindi lang nagpalungkot sa akin, kundi nainis at nainggit pa ako sa kanya. Pakiramdam ko ay napahiya ako sa pagiging nakahihigit niya. Para hindi mapahiya at para maprotektahan ang aking katayuan, palagi akong nag-iisip ng mga paraan para malampasan siya. Kapag hindi ko iyon magawa, humahantong iyon sa pagkiling laban sa kanya, at hinuhusgahan ko siya na nagpapakitang-gilas at sinusubukang nakawin ang katayuan ko. Nagtangka akong bumuo ng isang grupo sa likod niya, at magpakalat ng pagkiling laban sa kanya para ibukod siya ng lahat. Ang yabang ko talaga. Hindi ko kayang hayaan ang sinuman na maging mas mahusay kaysa sa akin, at walang makapipigil sa akin para kumapit sa aking katayuan bilang lider ng grupo. Sa paggawa niyon, naiiba ba ako sa mga anticristong iyon na umatake at nagbukod sa iba para lang sa katayuan? Mababaw ang pagkaunawa ko sa katotohanan, at hindi ako makalutas ng mga aktuwal na problema. Pero ayaw kong hayaan si Xiang Zhen na magbahagi at tumulong sa lahat, kaya hindi ba’t ipinapahamak ko ang mga kapatid? Wala akong pagkatao! Nang mapagtanto ko iyon, nakonsensya ako. Binigo ko ang mga kapatid. Pagkatapos ay nag-ipon ako ng lakas ng loob para magtapat at magbahagi tungkol sa pakikipagkumpitensya ko kay Xiang Zhen para sa reputasyon, at humingi ako ng tawad sa kanya. Sinabi niya na napapansin niyang hindi ako gaanong natutuwa habang nagbabahagi siya sa mga pagtitipon, kaya pakiramdam niya ay napipigilan siya at hindi siya nangahas na magbahagi nang napakarami, sa takot na maaapektuhan ako niyon. Noon ko napagtanto na nakapahamak sa kanya ang pakikipaglaban ko para sa reputasyon, at nakonsensya ako.

Pagkatapos niyon ay ipinagpatuloy kong hanapin ang landas ng pagsasagawa, at nabasa ko ang mga salitang ito ng Diyos: “Bilang isang lider ng iglesia, hindi mo lamang kailangang pag-aralan na gamitin ang katotohanan upang lumutas ng mga problema, kailangan mo ring matutunang tumuklas at luminang ng mga taong may talento, na talagang hindi ninyo dapat kainggitan o pigilan. Ang pagsasagawa sa ganitong paraan ay kapaki-pakinabang sa gawain ng iglesia. Kung makakapaglinang ka ng ilang naghahangad ng katotohanan upang makipagtulungan sa iyo at gawin nang maayos ang lahat ng gawain, at sa huli, lahat kayo ay may patotoong batay sa karanasan, kuwalipikado kang lider o manggagawa. Kung nagagawa mong asikasuhin ang lahat nang ayon sa mga prinsipyo, kung gayon ay iniaalay mo ang iyong katapatan. Ang ilang tao ay palaging natatakot na ang iba ay mas mahusay o mas mataas kaysa sa kanila, na ang iba ay kikilalanin habang sila ay hindi napapansin, at dahil dito ay inaatake at ibinubukod nila ang iba. Hindi ba ito isang kaso ng pagkainggit sa mga taong may talento? Hindi ba’t makasarili at kasuklam-suklam ito? Anong klaseng disposisyon ito? Ito ay pagiging malisyoso! Iyong mga iniisip lamang ang sarili nilang mga interes, binibigyang-kasiyahan lamang ang sarili nilang mga hangarin, nang hindi iniisip ang iba o isinasaalang-alang ang mga interes ng sambahayan ng Diyos, ay may masamang disposisyon, at walang pagmamahal ang Diyos sa kanila. Kung talagang kaya mong isaalang-alang ang mga layunin ng Diyos, magagawa mong tratuhin nang patas ang ibang mga tao. Kung nagrerekomenda ka ng isang mabuting tao at hinahayaan mo siyang sumailalim sa pagsasanay at gumampan ng tungkulin, at sa gayon ay nagdaragdag ka ng taong may talento sa sambahayan ng Diyos, hindi ba’t padadaliin niyon ang iyong gawain? Kung gayon, hindi ba’t magpapakita ka ng katapatan sa iyong tungkulin? Isa iyong mabuting gawa sa harap ng Diyos; ito ang pinakamababang antas ng konsensiya at katwiran na dapat taglayin ng mga naglilingkod bilang lider. … Huwag kang laging gumawa ng mga bagay para sa sarili mong kapakanan at huwag mong palagiang isaalang-alang ang iyong mga sariling interes; huwag mong isaalang-alang ang mga interes ng tao, at huwag isipin ang iyong sariling pagpapahalaga sa sarili, reputasyon, at katayuan. Kailangan mo munang isaalang-alang ang mga interes ng sambahayan ng Diyos, at unahin ang mga iyon. Dapat mong isaalang-alang ang mga layunin ng Diyos at magsimula sa pagkonsidera kung mayroon ba o walang karumihan sa paggampan mo sa iyong tungkulin, kung ikaw ba ay naging tapat, kung natupad ang iyong mga pananagutan, at kung naibigay mo ang lahat mo, gayundin kung buong-puso mo bang iniisip o hindi ang iyong tungkulin at ang gawain ng iglesia. Kailangan mong isaalang-alang ang mga bagay na ito. Kung madalas mong isipin ang mga ito at intindihin ang mga ito, magiging mas madali para sa iyo na gampanan nang maayos ang iyong tungkulin” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Mula sa salita ng Diyos, naunawaan ko na kailangang matutunan ng mga lider at manggagawa kung paano kilalanin at linangin ang mga taong may talento. Hindi nila pwedeng kainggitan o pigilan ang mga may talento para protektahan ang kanilang sariling reputasyon at katayuan, na kinasusuklaman ng Diyos. Malinaw na nagbahagi si Xiang Zhen tungkol sa katotohanan, at kaya niyang lumutas ng mga aktuwal na problema. Nakabuti iyon sa gawain ng iglesia at nakatulong sa mga kapatid na makapasok sa buhay. Kailangan kong isaalang-alang ang mga layunin ng Diyos at bitawan ang sarili kong reputasyon at katayuan, makipagtulungan nang matiwasay kay Xiang Zhen, at gawin nang maayos ang aking tungkulin. Isang biyaya ng Diyos na mapili bilang lider ng grupo, nagbibigay ito sa akin ng pagkakataong magsagawa. Hindi ito nangangahulugan na nauunawaan ko ang lahat, o na nararapat ako para sa tungkuling iyon. Mababaw ang pagkaunawa ko sa katotohanan, at normal lang ang kawalan ko ng kakayahan na matukoy ang totoong kalikasan ng mga problema, kaya dapat ay natuto ako mula kay Xiang Zhen. Pero palagi kong itinuturing ang sarili ko bilang ang lider ng grupo, iniisip na dapat kong malutas at makita ang tunay na kalikasan ng bawat problema, at hindi ako maaaring maging mas mababa ang kakayahan kaysa sa sinuman. Kaya palagi akong nakikipaglaban at nakikipagkumpitensya kay Xiang Zhen, at kapag hindi ko siya nahihigitan, nagiging negatibo at nagdurusa ako. Napakahangal ko! Sa katunayan, hindi kailanman hiningi ng Diyos na magawang lutasin ng mga lider at manggagawa ang bawat problema. Umaasa ang Diyos na magiging matapat ako, magbabahagi lang sa kung ano ang nauunawaan ko, at makikipagtulungan sa mga kapatid para talakayin ang anumang hindi ko nauunawaan. Iyon ang pagsasagawa na naaayon sa layunin ng Diyos. Matapos kong maunawaan ang layunin ng Diyos, tumigil na ako sa sobrang pagkainggit kay Xiang Zhen, at nagawa kong tanggapin at ipatupad ang anumang magagandang ideya na mayroon siya. Kapag binabanggit ng mga kapatid ang kanilang mga paghihirap sa mga pagtitipon, magkasama kaming gumagawa ni Xiang Zhen para magbahagi at tumulong sa kanila, at maraming problema ang nalutas.

Pagkatapos ng karanasang iyon, akala ko ay nagbago na ako, at hindi ko na gaanong binibigyang-pansin ang reputasyon at katayuan. Pero labis na akong nagawang tiwali ni Satanas na noong naharap ako sa tamang sitwasyon, bumalik ako sa dati kong gawi. Noong Hulyo ng 2021, natanggal ako dahil hindi ako makagawa ng aktuwal na gawain, at nahalal si Xiang Zhen bilang bagong lider ng grupo. Nang maharap sa kinahinatnan na ito, tinanggap ko na talagang mas mahusay siya kaysa sa akin sa lahat ng aspeto, at makabubuti sa pagpasok sa buhay ng mga kapatid ang paghalal sa kanya. Pero pagkaraan ng ilang panahon ay nakita ko na nagdadala ng pasanin si Xiang Zhen sa paggawa ng kanyang tungkulin. Kapag nahihirapan at nagkakaproblema ang mga kapatid, nagagawa niyang magbahagi sa kanila at napapanahon niyang nalulutas ang kanilang mga isyu. Nagawa rin niyang ibuod ang mga paglihis sa aming buhay-iglesia. Medyo napukaw nito ang damdamin ko: “Kung mas epektibo si Xiang Zhen kaysa sa akin bilang lider ng grupo, hindi ba’t lalo lang akong magmumukhang hindi magaling? Ano na lang ang iisipin ng lahat sa akin? Tiyak na iisipin nila na wala akong abilidad at mababa ang kakayahan ko.” Dahil sa ganoong pag-iisip noong panahong iyon, hindi ko ninais na bumuti ang buhay-iglesia. Sa mga pagtitipon dati, nagbabahagi man ako tungkol sa kaalaman sa salita ng Diyos o nagbubuod ng mga isyu sa gawain namin, palagi akong nagkukusang magbahagi at nagbibigay-sigla ako sa lahat na gawin din iyon. Pero sa mga pagtitipon noong panahong iyon, ako ang palaging huling nagsasalita. Kung minsan kapag nagkakaroon ako ng kaunting kaliwanagan at pagtanglaw, ayaw kong pag-usapan ito, at labag sa loob akong nagsasabi ng ilang salita kapag patapos na. Kapag hinihiling sa akin ni Xiang Zhen na magdagdag ng mga paliwanag, ayaw ko nang magsalita pa. Noong panahong iyon, nahihirapan ang mga kapatid na gawin ang kanilang tungkulin at namumuhay sila sa mga negatibong kalagayan, pero masyadong abala si Xiang Zhen sa gawain para agarang maharap ang mga isyu. Hindi lang ako hindi nag-alok ng tulong, bagkus ay talagang nasiyahan pa ako sa kanyang mahirap na kalagayan, iniisip na: “Kita mo na—hindi ka talaga ganoon kagaling na lider ng grupo. Hindi ka mas mahusay kaysa sa akin!” Nakita ko na hindi agad nalulutas ang mga problema ng mga kapatid, at hindi epektibo ang buhay-iglesia. Pero hindi ko tinulungan si Xiang Zhen, at ninais ko pa nga na magpatuloy ang ganoong sitwasyon. Pagkatapos ay nakita kong mabilis na inayos ni Xiang Zhen ang kanyang iskedyul at nilutas ang mga isyung iyon. Talagang nalungkot na naman ako dahil doon, at lalo pa akong nainggit sa kanya. Unti-unti, lalo akong naiinis sa kanya. Umabot na ito sa puntong ni ayaw ko nang marinig ang anumang sasabihin niya o anumang pananaw na ipapahayag niya. Sa mga pagtitipon, hindi ko siya tinitignan kapag nagbabahagi siya. Alam kong lalo at lalo akong naiinggit, at na mapaminsala ang disposisyon ko, na parehong makapipinsala sa kanya at makaaapekto sa buhay-iglesia. Ayaw kong magpatuloy iyon, pero hindi ako makawala sa sitwasyon ko. Sa pasakit kong ito, nanalangin ako sa Diyos: “O Diyos! Ayaw kong kainggitan si Xiang Zhen, pero hindi ko mapigilan ang sarili ko. Pakiusap iligtas Mo po ako para malagpasan ko ang mga panganib at kahihinatnan ng paghahangad ng reputasyon at katayuan, at hindi na ako magapos ng tiwali kong disposisyon.” Pagkatapos niyon, hayagan kong ipinagtapat sa mga kapatid ang aking maling kalagayan. Matapos marinig ang sinabi ko, sinabi ni Xiang Zhen na hindi niya akalain na gagawin ko iyon sa kanya, at nasasaktan siya. Nang sabihin niya iyon, sobra akong nakonsensya. Sobrang tagal na naming magkakilala, at madalas ko siyang kinaiinggitan at hinuhusgahan sa likod niya, pero hindi siya nakipagtalo sa akin. Pinatawad niya ako, at nagbahagi siya tungkol sa katotohanan para tulungan ako. Tiyak na wala akong pagkatao at naging labis na mapaminsala para pakitunguhan siya nang ganoon.

Isang beses sa isang pagtitipon, nabasa ko ang mga salitang ito mula sa Diyos: “Itinuturing ng mga anticristo na mas mahalaga ang sarili nilang katayuan at reputasyon kaysa sa anupamang bagay. Ang mga taong ito ay hindi lamang mapanlinlang, tuso, at buktot, kundi lubos ding malulupit. Ano ang ginagawa nila kapag napag-alaman nilang nasa panganib ang kanilang katayuan, o kapag nawawala ang puwang nila sa puso ng mga tao, kapag nawala ang pagtangkilik at pagmamahal ng mga taong ito, kapag hindi na sila iginagalang at hindi na mataas ang tingin sa kanila ng mga tao, at nahulog na sila sa kahiya-hiyang kalagayan? Bigla na lang silang nagbabago. Sa sandaling mawala sa kanila ang kanilang katayuan, ayaw na nilang gampanan ang anumang tungkulin, nagiging pabasta-basta na lang sila sa lahat ng kanilang ginagawa, at wala silang interes na gumawa ng kahit ano. Subalit hindi ito ang pinakamalalang pagpapamalas. Ano ang pinakamalalang pagpapamalas? Sa sandaling mawalan ng katayuan ang mga taong ito, at hindi na mataas ang tingin sa kanila ng sinuman, at wala na silang nalilihis, lumalabas ang poot, inggit, at paghihiganti. Bukod sa wala silang may-takot-sa-Diyos na puso, wala rin silang ni katiting na pagpapasakop. Bukod pa rito, sa kanilang mga puso, malamang na kapootan nila ang sambahayan ng Diyos, ang iglesia, at ang mga lider at manggagawa; pinakaaasam-asam nilang magkaproblema at mahinto ang gawain ng iglesia; gusto nilang pagtawanan ang iglesia, at ang mga kapatid. Kinapopootan din nila ang sinumang naghahangad ng katotohanan at natatakot sa Diyos. Binabatikos at kinukutya nila ang sinumang tapat sa kanyang tungkulin at handang magsakripisyo. Ito ang disposisyon ng mga anticristo—at hindi ba’t malupit ito? Malinaw na masasamang tao sila; ang mga anticristo sa diwa nila ay masasamang tao” (Ang Salita, Vol. IV. Paglalantad sa mga Anticristo. Ikasiyam na Aytem (Ikalawang Bahagi)). Inilalantad ng Diyos ang pagkamapanlinlang, ang kasamaan, at ang mapaminsalang kalikasan ng mga anticristo. Sa sandaling mawala ang kanilang katayuan o ang suporta ng iba, naiinggit sila at nagiging mapaghiganti. Hindi lang nila basta-basta iniraraos ang kanilang tungkulin, kundi ninanais pa nila na magkaroon ng mga pagkakamali sa gawain ng iglesia para makukutya nila ang sambahayan ng Diyos at ang mga kapatid. Inihayag ng mga salita ng Diyos ang kalagayan ko. Matapos matanggal, nakita ko na nagdadala ng pasanin si Xiang Zhen sa paggawa ng kanyang tungkulin, at na kaya niyang aktibong lutasin ang mga problema ng mga kapatid. Natakot ako na kung magiging mahusay siya at bubuti ang buhay-iglesia, ipakikita niyon na hindi ako kasinggaling niya. Para protektahan ang katayuan at imahe ko sa puso ng mga kapatid, ninais ko na hindi magiging epektibo ang buhay-iglesia. Kaya kahit na malinaw na mayroon akong kaliwanagan at pagtanglaw, ayaw kong magbahagi tungkol sa mga ito. Kung hindi kaagad malutas ni Xiang Zhen ang mga problema ng mga kapatid dahil abala siya sa gawain, hindi ako tumutulong. Sa halip, nasisiyahan ako sa mahirap niyang kalagayan, naghihintay na pagtawanan siya. Nainggit ako sa kanya dahil mas may kakayahan siya kaysa sa akin sa gawain. Wala akong anumang nagustuhan sa kanya, at lubusan ko siyang inayawan. Ipinapahayag ko ang mapaminsalang disposisyon ng isang anticristo! Ang pagiging epektibo ng buhay-iglesia ay direktang nauugnay sa pagpasok sa buhay ng mga kapatid, at magagawa lamang nila nang maayos ang kanilang tungkulin kapag normal ang kanilang sitwasyon at nakapasok na sila sa buhay. Pero upang mapanatili ang katayuan ko sa mata ng mga tao, hindi lamang ako nabigong suportahan ang buhay-iglesia, kundi ninais ko pa na hindi malutas ang mga problema ng mga kapatid, at na hindi sila maging epektibo sa paggawa ng kanilang tungkulin. Masyado akong taksil at mapaminsala! Kung ang isang tao ay itataas ang ranggo o tatanggalin ng sambahayan ng Diyos ay nakabatay sa mga hinihingi ng gawain. Hindi ko nagawa ang trabaho ko, kaya natanggal ako, at pagkatapos ay inako ito ng isang mas nababagay na tao. Hindi lang ako hindi nakipagtulungan nang maayos kay Xiang Zhen, palihim ko pa siyang siniraan. Nagdulot ako ng paggambala at kaguluhan, at nasaktan ko siya. Tao pa ba ako? Sa isiping iyon, napuno ako ng pagsisisi, at hindi ko mapigilan ang pag-agos ng mga luha. Kinamuhian ko ang sarili ko dahil sa pagiging sobrang mapaminsala, at hindi ako karapat-dapat na mamuhay sa harap ng Diyos. Naalala ko na sinabi ng Bibliya: “Ang inggit ay kabulukan ng mga buto” (Kawikaan 14:30). Totoong-totoo iyon. Dahil sa inggit, napopoot ang mga tao at nakagagawa pa ng mga bagay na hindi makatwiran.

Noong gabing iyon, nabasa ko ang isa pang sipi ng salita ng Diyos: “Kung palagi mong guguluhin, gagambalain, at sisirain ang mga bagay na gustong ipagtanggol ng Diyos, kung palagi mong hahamakin ang mga bagay na ito, at palagi kang may mga kuru-kuro at opinyon tungkol sa mga ito, kung gayon ay tinututulan mo ang Diyos at kinokontra mo Siya. Kung hindi mo itinuturing na mahalaga ang gawain ng sambahayan ng Diyos at ang mga interes ng sambahayan ng Diyos, at palagi mong gustong sirain ang mga ito, at palagi mong gustong magsanhi ng pagkawasak, o palaging gustong makinabang mula sa mga ito, manloko, o mangupit, magagalit ba ang Diyos sa iyo? (Oo.) Ano ang mga kahihinatnan ng galit ng Diyos? (Parurusahan kami.) Tiyak iyan. Hindi ka patatawarin ng Diyos, talagang hindi! Dahil ang ginagawa mo ay gumigiba at sumisira sa gawain ng iglesia, at ito ay salungat sa gawain at mga interes ng sambahayan ng Diyos. Ito ay isang malaking kasamaan, ito ay pakikipagtunggali sa Diyos, at ito ay isang bagay na direktang sumasalungat sa disposisyon ng Diyos. Paanong hindi magagalit ang Diyos sa iyo? Kung ang ilang tao, dahil sa mahina ang kakayahan nila, ay hindi mahusay sa gawain nila at hindi sinasadyang nakakagawa ng mga bagay na nagsasanhi ng pagkagambala at kaguluhan, maaari itong mapatawad. Gayumpaman, kung dahil sa sarili mong mga personal na interes ay nasasangkot ka sa inggit at alitan at sadya kang gumagawa ng mga bagay na gumagambala, gumugulo, at sumisira sa gawain ng sambahayan ng Diyos, itinuturing itong kusang paglabag, at isang bagay ito ng pagsalungat sa disposisyon ng Diyos. Patatawarin ka ba ng Diyos? Ginagawa ng Diyos ang Kanyang 6,000-taong plano ng pamamahala, at inilalaan dito ang lahat ng puspusang pagsisikap Niya. Kung may isang taong kumokontra sa Diyos, sadyang pumipinsala sa mga interes ng sambahayan ng Diyos, at sadyang naghahangad ng mga personal niyang interes at personal niyang katanyagan at katayuan kapalit ang pamiminsala sa mga interes ng sambahayan ng Diyos, at hindi nag-aalinlangang sirain ang gawain ng iglesia, na nagsasanhi ng pagkahadlang at pagkasira ng gawain ng sambahayan ng Diyos, at na gumagawa pa nga ng napakalaking materyal at pinansiyal na pinsala sa sambahayan ng Diyos, sa palagay ba ninyo ay dapat patawarin ang ganitong mga tao? (Hindi, hindi dapat.)” (Ang Salita, Vol. IV. Paglalantad sa mga Anticristo. Ikasiyam na Aytem (Unang Bahagi)). Mula sa salita ng Diyos, napagtanto ko na hindi kinukunsinti ng disposisyon Niya ang pagkakasala. Para mapanatili ang katayuan ko sa lahat, kinontra ko si Xiang Zhen nang walang anumang makatwirang dahilan, palagi akong umaasa na mapahiya siya, na nakaapekto sa gawain ng iglesia. Handa akong isakripisyo ang interes ng iglesia kapalit ng pagtatamo ng sarili kong mga layunin. Ito ay paglaban sa Diyos. Inisip ko kung paanong nagbayad ang Diyos ng napakalaking halaga para iligtas ang sangkatauhan, umaasang makakamit ng sangkatauhan ang katotohanan, mababago ang kanilang mga disposisyon sa buhay, at matatanggap ang pagliligtas ng Diyos. Kapag may magandang buhay-iglesia at mabubuting tao bilang lider ang mga kapatid, saka lang nila mauunawaan ang katotohanan, mapapasok ang katotohanang realidad, at matatanggap ang pagliligtas ng Diyos. Pero hindi ko man lang isinaalang-alang ang mga layunin ng Diyos. Nang makita ko na hindi epektibo ang buhay-iglesia, kataka-takang natuwa ako, at ninais ko pa nga na magpatuloy ang sitwasyong iyon. Paanong masyado akong naging kasuklam-suklam at mapaminsala? Ang diyablong si Satanas ay umaasa na mabibigo ang gawain ng Diyos na iligtas ang sangkatauhan, at mahihinto ang gawain ng sambahayan ng Diyos. Umaasa ito na mawawala sa mga kapatid ang pagliligtas ng Diyos, at sa huli ay bababa sila sa impiyerno kasama nito at mawawasak. Hindi ba’t ang katunayan na kaya kong mag-isip at kumilos nang ganoon ngayon ay nangangahulugan na katulad ako ng diyablong si Satanas sa panggagambala at panggugulo sa gawain ng iglesia? Hindi kinukunsinti ng matuwid na disposisyon ng Diyos ang mga pagkakasala, at kung magpapatuloy ako sa landas na iyon at mabibigong magsisi, tiyak na makagagawa ako ng mas malaki pang kasamaan, malalabag ang disposisyon ng Diyos, at itataboy, at ititiwalag Niya. Noon ko talaga nalaman sa puso ko na hindi magandang landas ang paghahangad sa karangalan at katayuan. Naalala ko ang sinasabi ng mga salita ng Diyos: “Inagamit ni Satanas ang kasikatan at pakinabang upang kontrolin ang mga iniisip ng tao, hanggang sa ang tanging maisip ng mga tao ay katanyagan at pakinabang. Nagsusumikap sila para sa katanyagan at pakinabang, nagdaranas ng mga paghihirap para sa katanyagan at pakinabang, nagtitiis ng kahihiyan para sa katanyagan at pakinabang, nagsasakripisyo ng lahat ng mayroon sila para sa katanyagan at pakinabang, at maghuhusga o magpapasya para sa katanyagan at pakinabang. Sa ganitong paraan, iginagapos ni Satanas ang mga tao gamit ang kadenang hindi nakikita, at wala silang lakas ni tapang na iwaksi ang mga ito. Dala nila ang mga kadenang ito nang hindi nila nalalaman at hirap na hirap silang sumulong. Alang-alang sa katanyagan at pakinabang na ito, lumalayo ang sangkatauhan sa Diyos at nagtataksil sa Kanya at lalo silang nagiging masama. Sa ganitong paraan, samakatuwid, sunud-sunod na nawawasak ang mga henerasyon sa gitna ng katanyagan at pakinabang ni Satanas” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). Dati, hindi ko sineryoso ang paghahangad ko ng kasikatan at katayuan. Palagi kong nararamdaman na gusto ko lang na mataas ang tingin sa akin ng iba, at hinding-hindi ko ipapahamak ang mga kapatid o ilalagay sa panganib ang mga interes ng iglesia. Pero sa puntong iyon, ipinakita ng pagbubunyag ng salita ng Diyos at ng mga katunayan na ang mga bagay-bagay ay hindi kasingsimple ng inaakala ko. Ang reputasyon at katayuan ay mga kasangkapan na ginagamit ni Satanas para saktan at ipahamak ang mga tao, mga kadena na inilagay ni Satanas na kumokontrol sa akin, kaya naghihimagsik at nilalabanan ko ang Diyos anumang oras. Kung hindi ko hahangarin ang katotohanan at tatanggapin ang paghatol at pagkastigo ng Diyos, bagkus ay patuloy akong maghahabol sa mga bagay na iyon, masisira ako. Mula pa noong sinaunang panahon, ang paghahangad ng katayuan at kapangyarihan ay naging dahilan na para maging magkakaaway ang mabuting magkakaibigan, at maging tuso at malupit sa isa’t isa ang malapit na magkakamag-anak. Ganoon ko rin pinakitunguhan si Xiang Zhen. Para mapanatili ang aking reputasyon at katayuan, hinding-hindi ko siya matanggap. Nakipagkumpitensya ako sa kanya nang parehong hayagan at palihim, at kapag hindi ko siya mahigitan, bumubuo ako ng mga grupo sa likod niya para husgahan siya. Nang makita ko na hindi nakagagawa ng magagandang resulta ang buhay-iglesia, hindi ko sinubukang tustusan ito. Hindi ako nakialam, sa kagustuhan kong makitang mabigo si Xiang Zhen para mapagtawanan ko siya. Handa pa nga akong makitang magdusa ang gawain ng iglesia para matugunan ang pagnanais ko sa katayuan. Nakita ko na ang pagtahak ng landas ng paghahangad sa reputasyon at katayuan ay paglaban sa Diyos. Natakot ako, at alam kong kapag hindi ako nagsisi at patuloy kong hinangad ang reputasyon at katayuan, ginambala at ginulo ang gawain ng iglesia, maaari akong maging isang anticristo at matiwalag sa iglesia, at mawalan ng pagkakataon na mailigtas. Labis ang pasasalamat ko sa Diyos noong sandaling makita ko iyon. Sa kabila ng intensyon ko, palagi akong naghahabol ng reputasyon at katayuan. Sa pagkakataong iyon, gumagawa ang Diyos ng totoong sitwasyon para makita ko ang kapangitan ng pakikipagkumpitensiya para sa mga bagay na iyon, at naunawaaan ko sa wakas mula sa personal na karanasan ang mga pagdurusa at mapanganib na kahihinatnan ng paghahangad sa reputasyon at katayuan. Sa pamamagitan ng paghatol at pagbubunyag ng mga salita ng Diyos, napagtanto ko rin na ang Kanyang matuwid na disposisyon ay hindi kumukunsinti ng mga paglabag, at sa puso ko, gusto kong putulin ang gapos ng reputasyon at katayuan. Gusto kong magsisi at magbago. Dati, palagi akong negatibo at mahina, dahil inaakala ko na masyado nang malubha para baguhin pa ang pagnanasa ko sa reputasyon at katayuan, at wala akong lakas ng loob na hangarin ang katotohanan. Sa pagkakataong iyon, naunawaan ko na na kahit na tiwali ako, basta handa akong hangarin ang katotohanan at magbago, gagabayan ako ng Diyos para maunawaan ko ang katotohanan, maalis ang pagkakagapos ng reputasyon at katayuan, at matahak ang landas tungo sa kaligtasan.

Kalaunan, nabasa ko ito sa salita ng Diyos: “Huwag mong isipin palagi na malampasan ang lahat ng tao, na gawin ang lahat ng bagay nang mas magaling kaysa sa iba, at mamukod-tangi sa karamihan sa lahat ng paraan. Anong klaseng disposisyon iyan? (Isang mayabang na disposisyon.) Palaging nagtataglay ng mayabang na disposisyon ang mga tao, at kahit nais nilang magsumikap para sa katotohanan at bigyang-kasiyahan ang Diyos, nagkukulang sila. Mas malamang na malihis ng landas kapag kontrolado ng mayabang na disposisyon ang mga tao. Halimbawa, may ilang tao na nais na magpasikat palagi sa pamamagitan ng pagpapahayag ng mabubuting layunin nila sa halip na ipahayag ang mga hinihingi ng Diyos. Sasang-ayunan ba ng Diyos ang gayong klaseng pagpapahayag ng mabubuting layunin? Para maisaalang-alang ang mga layunin ng Diyos, kailangan mong sundin ang mga hinihingi ng Diyos, at para magampanan ang iyong tungkulin, kailangan mong magpasakop sa mga pagsasaayos ng Diyos. Ang mga taong nagpapahayag ng mabubuting layunin ay hindi isinasaalang-alang ang mga layunin ng Diyos, kundi sa halip ay palaging sinusubukang gumawa ng mga panibagong panlalansi at bumibigkas ng mabulaklak na mga salita. Hindi hinihingi ng Diyos na isaalang-alang mo Siya sa ganitong paraan. Sinasabi ng ilang tao na ganito sila kapag nakikipagtagisan. Sa anumang anggulo, ang pakikipagtagisan ay isang bagay na negatibo. Isa itong paghahayag—isang pagpapamalas—ng mayabang na disposisyon ni Satanas. Kapag may ganoon kang disposisyon, palagi mong sinisikap na pigilan ang iba, palagi mong sinusubukang maungusan ang iba, palagi mong minamanipula ang iba, palaging sinusubukang may makuha sa mga tao. Labis kang naiinggit, wala kang sinusunod, at palagi mong sinusubukan na mamukod-tangi sa lahat. Magiging problema ito; ganito kumilos si Satanas. Kung talagang nais mong maging isang katanggap-tanggap na nilikha ng Diyos, huwag mo nang hangarin ang iyong sariling mga pangarap. Masama ang subukang maging higit pa at mas mahusay kaysa sa kung ano ka para makamit ang iyong mga pakay. Dapat kang matutong magpasakop sa mga pamamatnugot at pagsasaayos ng Diyos, at dapat kang tumindig sa posisyon na dapat okupahin ng tao; ito lamang ang pagpapakita ng katwiran” (Ang Salita, Vol. III. Ang mga Diskurso ni Cristo ng mga Huling Araw. Ang mga Prinsipyong Dapat Gumabay sa Asal ng Isang Tao). “Ano ang inyong mga prinsipyo sa inyong pag-uugali? Dapat kayong umasal ayon sa inyong puwesto, hanapin ang tamang lugar para sa inyo, at gampanan ang tungkulin na nararapat ninyong gampanan; ito lamang ang taong may katwiran. Bilang halimbawa, may mga taong mahuhusay sa mga partikular na propesyunal na kasanayan at may pagkaunawa sa mga prinsipyo, at dapat nilang akuin ang responsabilidad at gawin ang panghuling pagsisiyasat sa larangang iyon; may mga taong makapagbibigay ng mga ideya at malilinaw na pagkaunawa, nagiging inspirasyon sa iba at tinutulungan silang mapabuti ang kanilang mga tungkulin—sa gayon ay dapat silang magbigay ng mga ideya. Kung matatagpuan mo ang tamang lugar para sa iyo at makagagawa nang tugma sa iyong mga kapatid, tinutupad mo ang iyong tungkulin, at umaasal ka ayon sa iyong puwesto” (Ang Salita, Vol. III. Ang mga Diskurso ni Cristo ng mga Huling Araw. Ang mga Prinsipyong Dapat Gumabay sa Asal ng Isang Tao). Mula sa salita ng Diyos, nakahanap ako ng mga landas ng pagsasagawa. Nagbibigay ang Diyos ng iba’t ibang kaloob at kakayahan sa bawat tao. Umaasa Siya na magpapasakop tayo sa Kanyang kataas-taasang kapangyarihan at mga pagsasaayos, at ganap na gagamitin ang ating mga kasanayan sa sarili nating posisyon. May mas mataas na kakayahan si Xiang Zhen kaysa sa akin, at kaya niyang lumutas ng mga aktuwal na problema. Nakikinabang ang gawain sa pagiging lider niya ng grupo, at isa iyong magandang bagay. Hindi pa ako gaanong nakapasok sa buhay, kaya dapat akong magsikap nang maigi na umunlad, at gawin ang lahat ng aking makakaya para magawa ko nang maayos ang aking tungkulin. Iyon ang sensibilidad na dapat ay mayroon ako. Palagi akong natatakot na sasabihin ng mga tao na wala akong kasanayan at kulang ako sa kakayahan. Ito ay dahil masyadong mapagmataas ang kalikasan ko, at hindi ko naiintindihan ang sarili ko, at hindi ako lumulugar sa tamang posisyon. Nakatuon si Xiang Zhen sa pagpasok sa buhay, at may pagmamahal siya sa mga kapatid. Nang makita niya ang mga problema ko, nagawa niyang magpayo at tumulong sa akin. Dapat kong pahalagahan ang pagkakataong makatrabaho siya, matuto mula sa kanyang mga kalakasan, at tumuon sa sarili kong pagpasok sa buhay sa kapaligiran na ibinigay ng Diyos. Ang pagsasagawa sa ganoong paraan ay makabubuti sa aking pagpasok sa buhay. Sa ganoong uri ng mentalidad, nakaramdam ako ng kalayaan. Pagkatapos niyon, hindi na ako naiinggit kay Xiang Zhen. Sa mga pagtitipon, nagagawa ko nang aktibong magbahagi at makipagtulungan sa kanya, magbahagi tungkol sa kung ano ang nauunawaan ko, at gawin ang buong makakaya ko para tulungan ang mga kapatid. Pagkatapos kong magsagawa sa ganoong paraan, nakaramdam ako ng kapayapaan at kaginhawahan na hindi ko kailanman naramdaman noon.

Ang pagdaanan ang karanasang iyon ay nakatulong na magkaroon ako ng mas mabuting pagkaunawa sa aking tiwaling kalikasan. Nakita ko na labis na akong ginawang tiwali ni Satanas na gagawin ko ang lahat para lang maprotektahan ang aking reputasyon at katayuan, at talagang napakasama at mapaminsala ko. Noong nakikipaglaban ako para sa katayuan at naiinggit sa mga abilidad ng ibang tao, talagang masakit iyon. Ang paghatol at pagbubunyag ng salita ng Diyos ang naging dahilan para malinaw kong makita ang diwa ng paghahangad ng reputasyon at katayuan, na nagpalaya sa akin mula sa mga gapos ng inggit, para maging mas maluwag at malaya ang pakiramdam ko. Nagpapasalamat ako sa Diyos mula sa kaibuturan ng aking puso!


21. Paglalantad sa Aking “Espirituwal na Magulang”

Ni Alyssa, Timog Korea

Isa akong mananampalataya sa Panginoong Jesus sa loob ng 11 taon at pumupunta lang ako noon sa mga pagtitipon sa simbahan ni Pastor Ben. Si Pastor Ben ay isang kilalang-kilalang mangangaral sa aming lugar. Relihiyoso at mabait siya, naglilingkod sa Panginoon sa loob ng maraming taon, at alam na alam niya ang Bibliya. Pinangasiwaan niya ang lahat ng biblikal na pagsasanay ng simbahan, kaya talagang hinangaan ko siya. Tinatanong ko siya sa tuwing may hindi ako naiintindihan. Ipinagdarasal niya kami sa anumang oras na nahaharap ang pamilya namin sa mga paghihirap. Hindi ko namalayang itinuring ko na siya bilang isang espirituwal na ama sa aking pananampalataya.

Noong 2017, narinig ko ang ebanghelyo ng Makapangyarihang Diyos sa mga huling araw, at sa mga salita ng Makapangyarihang Diyos, nakita ko na inihahayag Niya ang mga misteryo ng 6,000 taong plano ng pamamahala ng Diyos para iligtas ang sangkatauhan, ang tagong kuwento ng tatlong yugto ng gawain ng Diyos, ang mga misteryo ng mga pagkakatawang-tao ng Diyos, kung paano ginagawang tiwali ni Satanas ang mga tao, kung paano ang hakbang-hakbang na paggawa ng Diyos para iligtas ang sangkatauhan, kung paano pinagbubukod-bukod ng Diyos ang bawat isa ayon sa kanilang uri, kung paano Niya tinutukoy ang ating kahihinatnan at hantungan, at kung anong uri ng paghahangad ang dapat nating taglayin para makamit ang kaligtasan at makapasok sa kaharian. Ang lahat ng katotohanan at misteryong ito ay mga bagay na hindi ko pa kailanman narinig matapos ang lahat ng taon ko bilang Kristiyano. Talagang kaaya-aya itong tingnan! Natiyak ko sa puso ko na ang Makapangyarihang Diyos ay ang nagbalik na Panginoong Jesus at dinala ko rin ang dalawa kong anak sa harap ng Diyos. Naisip ko si Pastor Ben, na isang mangangaral sa loob ng maraming taon. Palagi niyang sinasabi sa amin na magmasid at maghintay, na huwag naming palampasin ang pagkakataon namin na ma-rapture ng Panginoon. Kung malalaman niyang bumalik na ang Panginoon, tiyak na malugod niyang tatanggapin ito. Nagpasya akong sangkapan ang sarili ko ng katotohanan sa lalong madaling panahon para maibahagi ko ang ebanghelyo sa kanya. Pero hindi nagtagal, nauna nang dumating si Pastor Ben para hanapin ako.

Noong araw na iyon, binisita niya ang tindahan ng mga prutas ng pamilya namin at tinanong ako nang nakangiti, “Diyakono Alyssa, matagal na rin tayong hindi nagkita. Nabalitaan ko na dumadalo ka sa ibang simbahan, at inakala ko na sa mas malaking simbahan ka pumupunta. Nagulat ako na pumupunta ka pala sa Ang Iglesia ng Makapangyarihang Diyos. Nagpapatotoo ang simbahang iyon na nagbalik na ang Panginoong Jesus sa katawang-tao. Imposible iyon! Isa itong maling pananampalataya, at nagkakamali ka sa pananalig mo. Bumalik ka sa Panginoon at magsisi ka kaagad.” Natigilan ako nang marinig ko siyang sabihin iyon. Naisip ko, “Wala kang anumang nalalaman tungkol sa simbahang iyon at hindi mo pa nasisiyasat ang gawain ng Makapangyarihang Diyos sa mga huling araw. Paanong basta-basta mo na lang itong kinokondena?” Pero pagkatapos ay naisip ko, “Siguro ay hindi pa niya narinig ang mga salita ng Makapangyarihang Diyos kaya hindi niya alam na ito ang tunay na daan. Matagal na siyang naglilingkod sa Panginoon at nananabik sa Kanyang pagdating. Kung babasahin niya ang mga salita ng Makapangyarihang Diyos at makikitang katotohanan ang lahat ng ito, tiyak na tatanggapin niya ito.” Kaya, nagpatotoo ako sa kanya tungkol sa gawain ng Diyos sa mga huling araw. Sabi ko, “Pastor Ben, kasasabi mo lang na imposibleng bumalik ang Panginoon sa katawang-tao. Batay ba ito sa mga salita ng Panginoon?” May kumpiyansa siyang sumagot, “Sinasabi sa Mateo 24:30, ‘At sa gayo’y lilitaw ang tanda ng Anak ng tao sa langit: at kaya magsisitaghoy ang lahat ng mga angkan sa lupa, at makikita nila ang Anak ng tao na napaparitong nasa mga ulap ng langit na may kapangyarihan at dakilang kaluwalhatian.’ Malinaw na sinabi ng Panginoong Jesus na sa Kanyang pagbabalik, hayagan Siyang magpapakita nang may dakilang kaluwalhatian sakay ng isang ulap para masaksihan ng lahat. Kaya, imposibleng magbabalik ang Panginoon sa anyong katawang-tao. Naniniwala ako na ang anumang pangangaral na pumaparito ang Panginoon sa katawang-tao ay isang maling daan, ito ay maling pananampalataya. Hinding-hindi ako maniniwala rito!” Mabilis akong sumagot, “Pastor, maraming propesiya sa Bibliya tungkol sa pagbabalik ng Panginoon. May mga propesiya tungkol sa pagparito ng Panginoon sakay ng ulap, pero marami ring tungkol sa pagparito ng Panginoon nang palihim, tulad ng: ‘Kaya’t kung hindi ka magpupuyat ay paririyan Akong gaya ng magnanakaw’ (Pahayag 3:3), ‘Narito, Ako’y pumaparitong gaya ng magnanakaw’ (Pahayag 16:15). ‘At pagkahating gabi ay may sumigaw, “Narito, ang kasintahang lalaki! Magsilabas kayo upang salubungin Siya”’ (Mateo 25:6). Sinabi rin ng Panginoong Jesus: ‘Sapagkat gaya ng kidlat, na pagkislap buhat sa isang panig ng silong ng langit, ay nagliliwanag hanggang sa kabilang panig ng silong ng langit; gayon din naman ang Anak ng tao sa Kanyang kaarawan. Datapuwat kailangan muna Siyang magbata ng maraming bagay at itakwil ng lahing ito’ (Lucas 17:24–25). ‘Gaya ng kidlat na kumikidlat sa silanganan, at nakikita hanggang sa kanluran; gayon din naman ang pagparito ng Anak ng tao’ (Mateo 24:27). Binabanggit ng mga talatang ito ang pagbabalik ng Panginoon na ‘gaya ng magnanakaw,’ at ‘ang pagparito ng Anak ng tao.’ Darating ba nang hayagan ang isang magnanakaw na mang-uumit ng kayamanan, nang may marangyang palabas? Siyempre hindi. Pupuslit siya sa gabi at hindi malalaman ng karamihan. Kaya’t ang pagparito ng Panginoon gaya ng isang magnanakaw ay tumutukoy sa Kanyang pagparito nang palihim, at iyon ang pagparito ng Diyos sa katawang-tao bilang ang Anak ng tao. Kung iginigiit mo lang na hayagang paparito ang Panginoon sakay ng isang ulap, paano matutupad ang mga propesiya ng Kanyang pagparito nang palihim gaya ng isang magnanakaw? Kung paparito ang Panginoon sakay ng isang ulap, makikita Siya ng lahat. Kakailanganin pa bang sumigaw ninuman ng ‘Ang kasintahang lalaki! Magsilabas kayo upang salubungin Siya’? Kaya batay sa mga propesiya ng Panginoon ay makatitiyak tayo na ang pagbabalik Niya ay mangyayari sa dalawang yugto. Una, paparito Siya nang palihim sa katawang-tao, pagkatapos ay hayagan Siyang magpapakita. Sa ganitong paraan, tumutugma ang mga propesiyang ito tungkol sa pagparito ng Panginoon.” Hindi komportable ang itsura ng mukha ni Pastor Ben habang sinasabi ko ito sa kanya. Nagpatuloy ako, “Pastor, ipinapahayag ng Makapangyarihang Diyos ang lahat ng katotohanan para linisin at iligtas ang sangkatauhan, ginagawa Niya ang gawain ng paghatol na nagsisimula sa sambahayan ng Diyos, at nakagawa na Siya ng isang grupo ng mananagumpay. Malapit nang matapos ang lihim na pagkakatawang-tao ng Diyos, at pagkatapos ay pakakawalan Niya ang malalaking sakuna, gagantimpalaan ang mabubuti at parurusahan ang masasama, hayagang magpapakita sa lahat ng tao. Sa panahong iyon, lahat ng lumalaban at kumokondena sa Makapangyarihang Diyos ay mahuhulog sa mga sakuna, nang umiiyak at nagngangalit ang kanilang mga ngipin. Tinutupad nito ang Pahayag 1:7 na nagsasabing: ‘Narito, Siya’y pumaparitong nasasa mga alapaap; at makikita Siya ng bawat mata, at ng nangagsiulos sa Kanya; at ang lahat ng mga angkan sa lupa ay magsisitaghoy dahil sa Kanya.’” Nang marinig ito, tiningnan lang ako nang masama ni Pastor Ben at sinabing, “Wala ka pang masyadong alam sa Bibliya, pero nangangaral ka sa akin?” Sobra akong nadismaya nang makitang ganoon ang saloobin niya. Ito ba ang Pastor Ben na nakilala ko? Lagi kong inakala noon na isa siyang mapagpakumbabang tao. Madalas niyang sinasabi sa amin na maging matatalinong dalaga at manatiling nakabantay para salubungin ang pagparito ng Panginoon. Paanong wala siyang pagnanais na maghanap at magsiyasat ng mga balita tungkol sa pagbabalik ng Panginoon? Pinayuhan ko siya, “Pastor, ang pagkakaroon ba ng maraming kaalaman sa Bibliya ay katumbas ng pagkakilala sa Diyos? Nagbibigay ba ito ng katiyakan na hindi lalaban ang isang tao sa Diyos? Alam na alam ng mga Pariseong Hudyoang mga Kasulatan at inakala na kilala nila ang Diyos. Pero nang magpakita ang Panginoong Jesus at gumawa, nakita nilang may kapangyarihan at awtoridad ang Kanyang mga salita, pero hindi nila ito hinanap o siniyasat. Kumapit sila sa literal na mga Kasulatan, at iginiit na hindi Siya Diyos kung hindi Siya tinatawag na Mesiyas. Nilapastangan pa nila Siya, sinasabing nagpapalayas Siya ng mga demonyo nang umaasa kay Beelzebub. Kinondena at nilabanan nila ang gawain ng Panginoong Jesus batay sa kanilang mga kuru-kuro at sa huli ay ipinapako Siya sa krus. Nilabag nila ang disposisyon ng Diyos at natamo ang Kanyang kaparusahan at mga sumpa. Pastor Ben, dapat tayong matuto ng aral mula sa kabiguan ng mga Pariseo.” Saglit na hindi nakaimik si Pastor Ben, tapos ay naiinis na sinabing, “Dahil sa lahat ng taong ito ay naging isa kang masigasig na naghahanap sa iyong pananampalataya, ipagdarasal kita. Iwanan mo kaagad ang Ang Iglesia ng Makapangyarihang Diyos!” Pagkatapos ay galit siyang umalis.

Nang makaalis na siya, inisip ko na batay sa kanyang saloobin sa pagparito ng Panginoon, mukhang hindi niya talaga ito inaasam. Bakit ayaw niyang makinig sa salita ng Makapangyarihang Diyos, siyasatin ito, at pagkatapos ay gumawa ng konklusyon? Sa lahat ng taong iyon, naging isa siyang mananampalataya, nagsasakripisyo, gumugugol ng kanyang sarili, at nagsusumikap. Nakakapanghinayang kung palalampasin niya ang pagkakataong ma-rapture. Nagpasya akong maghintay ng isa pang pagkakataon, at kausapin siyang muli tungkol sa gawain ng Diyos sa mga huling araw. Malamang na tatanggapin niya ito kapag malinaw ang pagbabahagi. Makalipas ang ilang araw, muling nagpakita si Pastor Ben sa aming tindahan ng mga prutas. Naisip ko na malamang na pinag-aralan niya ang Bibliya at naunawaan na kung paano magbabalik ang Panginoon, at handa na siyang siyasatin ito. Sa gulat ko, sinabi niya, “Diyakono Alyssa, noong huli, sinabi mo na paparito nang palihim ang Panginoon sa katawang-tao, at pagkatapos ay hayagang magpapakita. Hindi ako ssumasang-ayon. Sabi sa Bibliya: ‘Kayong mga lalaking taga-Galilea, bakit kayo’y nakatayong nakatingala sa langit? Ang kaparehong Jesus na ito, na kinuha mula sa inyo patungong langit, ay paparitong gaya rin ng inyong nakitang pagparoon Niya sa langit’ (Mga Gawa 1:11). Umakyat sa langit ang Panginoong Jesus sakay ng puting ulap sa anyo ng isang Hudyo, kaya babalik Siyang sakay ng isang puting ulap sa anyo ng isang Hudyo. Nalihis ka. Dapat kang bumalik.” Nagpatuloy nang nagpatuloy nang ganito si Pastor Ben, halatang determinado na kumbinsihin ako. Nang makita ko siyang mapagmatigas na kumakapit sa ideya ng pagbabalik ng Panginoon sakay ng ulap, hinuhusgahan at kinokondena ang gawain ng Makapangyarihang Diyos, hindi ko talaga naintindihan. Napakaraming propesiya sa Bibliya tungkol sa pagbabalik ng Panginoon sa katawang-tao, nang palihim. Bakit hindi man lang niya ito hinahanap o sinisiyasat? Paano ako dapat magbahagi sa kanya? Tahimik akong nagdasal, humihiling sa Diyos ng Kanyang patnubay. Sa sandaling iyon, isang sipi ng mga salita ng Makapangyarihang Diyos ang sumagi sa isip ko. Binasa ko ito kay Pastor Ben. Sabi ng Makapangyarihang Diyos: “Maraming taong walang pakialam sa sinasabi Ko, ngunit nais Ko pa ring sabihin sa bawat tinatawag na banal na sumusunod kay Jesus na, kapag nakita ng sarili ninyong mga mata si Jesus na bumababa mula sa langit sakay ng puting ulap, ito ang magiging pagpapakita sa publiko ng Araw ng katuwiran. Marahil ay magiging panahon iyon ng matinding katuwaan sa iyo, subalit dapat mong malaman na ang sandali na nasasaksihan mong bumababa si Jesus mula sa langit ay ang sandali rin ng pagbaba mo sa impiyerno para maparusahan. Iyon ang magiging panahon ng pagwawakas ng plano ng pamamahala ng Diyos at ito ay kung kailan ginagantimpalaan ng Diyos ang mabubuti at pinarurusahan ang masasama. Sapagkat magwawakas na ang paghatol ng Diyos bago pa makakita ng mga tanda ang tao, kung kailan mayroon lamang pagpapahayag ng katotohanan. Yaong mga tumatanggap sa katotohanan at hindi naghahanap ng mga tanda, at sa gayon ay napadalisay na, ay nakabalik na sa harap ng luklukan ng Diyos at nakapasok na sa yakap ng Lumikha. Yaon lamang mga nagpupumilit sa paniniwala na ‘Ang Jesus na hindi nakasakay sa puting ulap ay isang huwad na cristo’ ang sasailalim sa walang-hanggang kaparusahan, sapagkat naniniwala lamang sila sa Jesus na nagpapakita ng mga tanda, ngunit hindi kinikilala ang Jesus na nagpapahayag ng matinding paghatol at nagpapalabas ng tunay na daan at buhay. Kaya nga maaari lamang silang harapin ni Jesus kapag hayagan Siyang nagbabalik sakay ng puting ulap. Masyado silang sutil, masyadong tiwala sa kanilang sarili, masyadong mapagmataas. Paano gagantimpalaan ni Jesus ang gayong kababang-uri? Ang pagbabalik ni Jesus ay isang dakilang kaligtasan para sa mga may kakayahang tanggapin ang katotohanan, ngunit para sa mga hindi nagagawang tanggapin ang katotohanan, ito ay isang tanda ng pagkondena. Dapat ninyong piliin ang sarili ninyong landas, at hindi ninyo dapat lapastanganin ang Banal na Espiritu at tanggihan ang katotohanan. Hindi kayo dapat maging mangmang at mapagmataas na tao, kundi isang nagpapasakop sa patnubay ng Banal na Espiritu at nananabik at naghahanap sa katotohanan; sa ganitong paraan lamang kayo makikinabang” (Ang Salita, Vol. I. Ang Pagpapakita at Gawain ng Diyos. Kapag Namasdan Mo Na ang Espirituwal na Katawan ni Jesus, Napanibago na ng Diyos ang Langit at Lupa). Habang binabasa ito, iniisip ko na napakalinaw ng mga salita ng Diyos. Dapat maintindihan na ito ni Pastor Ben ngayon. Pero sa sandaling natapos ako, bago pa ako makapagsalita, madilim ang mukhang sinabi niya, “Anuman ang mangyari, naniniwala lang ako na paparito ang Panginoong Jesus sakay ng ulap. Hindi maaaring mali iyon! Isa akong pastor at nakapaglingkod sa Panginoon nang maraming taon. Pwede ba namang mas marami kang alam kaysa sa akin? Isa pa, kinokondena ng lahat ng pastor sa mundo ng relihiyon Ang Iglesia ng Makapangyarihang Diyos. Ibig sabihin, hindi maaaring ang Makapangyarihang Diyos ang nagbalik na Panginoong Jesus. Mabuti pang bumalik ka na kaagad!” Nakababahala na makita siyang sobrang mapagmatigas nang walang anumang intensyon na maghanap. Sabi ko, “Pastor Ben, kumakatawan ba sa Diyos ang mga pastor sa mundo ng relihiyon? Ang bawat pananaw ba ng mundo ng relihiyon ay ang katotohanan? Nang pumarito ang Panginoong Jesus para gumawa, matindi Siyang kinondena at tinutulan ng buong relihiyon ng mga Hudyo. Masasabi mo ba na ang gawain Niya ay hindi ang tunay na daan? Para salubungin ang Panginoon, kailangan nating tumuon sa pakikinig sa tinig Niya, hindi bulag na sumunod sa mga relihiyosong kalakaran. Dapat mong pakinggan ang mga salita ng Makapangyarihang Diyos at tingnan kung ito ang katotohanan, kung ito ang tinig ng Diyos…” Pero sumabad siya sa akin bago ako natapos, at sinabi sa isang mapanghamak na tono, “Matagal ko nang nabasa ang mga salita ng Makapangyarihang Diyos. Sa palagay ko ay hindi ito ang tinig ng Diyos, at hindi mo na dapat basahin ang mga ito.” Nasuklam ako sa mapanghamak niyang tingin. Naisip ko, “Nagpahayag ang Makapangyarihang Diyos ng napakaraming katotohanan na higit pa sa lahat ng sinabi ng Diyos sa Kapanahunan ng Kautusan at Kapanahunan ng Biyaya. At saka, ang lahat ng Kanyang salita ay napakamaawtoridad—masasabi kaagad ng isang tao na tinig iyon ng Diyos. Nakapagtataka na hindi talaga ito maunawaan ni Pastor Ben. Talaga bang isa siya sa mga tupa ng Diyos?”

Sa mga sumunod na linggo, patuloy na pumupunta si Pastor Ben para makipag-usap sa akin paminsan-minsan, sinasabi sa akin na umalis sa Ang Iglesia ng Makapangyarihang Diyos. Isang araw, galit siyang sumugod sa tindahan ng mga prutas at hindi na niya ako tinawag na Diyakono Alyssa tulad ng dati, kundi sinabi niya kaagad sa tono na nag-uutos, “Hindi ka na mananalig sa Makapangyarihang Diyos o magdadala ng dalawa mong anak doon! Lalong hindi mo ito pwedeng ipangaral sa mga kapatid sa simbahan. Kung hindi, iaanunsyo ko na nananalig ka na ngayon sa isang maling pananampalataya, at ititiwalag kita. Gagawin kong layuan at tanggihan ka ng lahat!” Nagalit talaga ako. Iniisip ko na ang pagtanggap sa tunay na daan ay sarili kong kalayaan, at wala siyang karapatang pigilan ako. Lahat tayong mananampalataya ay umaasa sa pagbabalik ng Panginoon at ngayon ay dapat kong ibahagi sa iba ang magandang balita na sinalubong ko na ang Panginoon. Bakit patuloy pa rin niya akong hinahadlangan? Makatarungan at mahigpit kong sinabi sa kanya, “Naririnig ng mga tupa ng Diyos ang Kanyang tinig at walang makakapigil doon. Nabasa ng mga anak ko ang mga salita ng Makapangyarihang Diyos, nakilala ang tinig ng Diyos at gustong sundin Siya. Kalayaan nila ito. Sa anong mga batayan mo sinusubukang higpitan ang kanilang kalayaan sa pananalig?” Natahimik siya saglit, pagkatapos ay minura niya ako sa galit at padabog na umalis. Pagkaraan ng ilang panahon, ipinangaral ko ang ebanghelyo ng Makapangyarihang Diyos sa mga huling araw sa dalawang sister mula sa dati kong simbahan. Masaya silang marinig ang mga salita ng Makapangyarihang Diyos at regular silang nakipag-ugnayan sa akin. Hindi nagtagal, nalaman ito ni Pastor Ben, at nilinlang at pinigilan sila. Tumigil sila sa pakikipag-ugnayan sa akin at nagsimulang iwasan ako. Sobrang sumama ang loob ko at nagalit ako. Hindi ko maiwasang isipin ang sinabi ng Panginoong Jesus sa mga Pariseo: “Sa aba ninyo, mga eskriba at mga Pariseo, mga mapagpaimbabaw! Sapagkat sinasarhan ninyo ang kaharian ng langit laban sa mga tao: sapagkat kayo ay hindi na nagsisipasok, at ang nagsisipasok man ay ayaw ninyong bayaang mangakapasok” (Mateo 23:13). Hindi naghanap at nagsiyasat si Pastor Ben sa gawain ng Diyos sa mga huling araw at ginawa niya ang lahat ng kanyang makakaya para pigilan ang iba sa pagsisiyasat dito at sa pagsalubong sa Panginoon. Hindi ba nito sinisira ang pagkakataon ng mga tao na makapasok sa kaharian? Ano ang ipinagkaiba niyon sa ginawa ng mga Pariseo? Hindi ko talaga ito maunawaan. Matagal nang mananampalataya si Pastor Ben, siya ay tila relihiyoso at naghihintay sa pagbabalik ng Panginoon. Bakit ayaw man lang niyang maghanap nang marinig niya ang balita tungkol sa pagparito ng Panginoon, bagkus ay nilabanan at kinondena ito?

Kalaunan, sa isang pagtitipon, sinabi ko sa mga kapatid ko kung ano ang nangyari. Binasa nila ang dalawang sipi ng mga salita ng Makapangyarihang Diyos at pagkatapos ay nakita ko ang ugat ng problema. Sabi ng Makapangyarihang Diyos: “Nais ba ninyong malaman ang pinag-ugatan ng paglaban ng mga Pariseo kay Jesus? Nais ba ninyong malaman ang diwa ng mga Pariseo? Puno sila ng mga pantasya tungkol sa Mesiyas. Bukod pa riyan, naniwala lamang sila na darating ang Mesiyas, subalit hindi nila hinahangad ang buhay katotohanan. Kaya nga, kahit ngayon ay hinihintay pa rin nila ang Mesiyas, sapagkat wala silang kaalaman tungkol sa landas ng buhay, at hindi nila alam kung ano ang landas ng katotohanan. Paano ninyo nasasabi na matatamo ng gayon kahangal, katigas ang ulo at kamangmang na mga tao ang pagpapala ng Diyos? Paano nila mamamasdan ang Mesiyas? Kinalaban nila si Jesus dahil hindi nila alam ang direksyon ng gawain ng Banal na Espiritu, dahil hindi nila alam ang landas ng katotohanang binanggit ni Jesus, at, bukod pa riyan, dahil hindi nila naunawaan ang Mesiyas. At dahil hindi pa nila nakita ang Mesiyas kailanman at hindi pa nila nakasama ang Mesiyas kailanman, nagawa nila ang pagkakamali na kumapit lamang sa pangalan ng Mesiyas habang kinakalaban ang diwa ng Mesiyas sa lahat ng posibleng paraan. Ang diwa ng mga Pariseong ito ay mga sutil, mapagmataas, at hindi sumunod sa katotohanan. Ang prinsipyo ng kanilang paniniwala sa Diyos ay: Gaano man kalalim ang pangangaral Mo, gaano man kataas ang Iyong awtoridad, hindi Ikaw si Cristo maliban kung Ikaw ang tinatawag na Mesiyas. Hindi ba katawa-tawa at kakatwa ang paniniwalang ito?” (Ang Salita, Vol. I. Ang Pagpapakita at Gawain ng Diyos. Kapag Namasdan Mo Na ang Espirituwal na Katawan ni Jesus, Napanibago na ng Diyos ang Langit at Lupa). “Mayroong mga nagbabasa ng Bibliya sa mga malalaking iglesia at nagsasalaysay nito nang buong araw, ngunit wala ni isa sa kanila ang nakauunawa sa layon ng gawain ng Diyos. Wala ni isa sa kanila ang nakakilala sa Diyos, lalong wala ni isa sa kanila ang nakaayon sa mga layunin ng Diyos. Lahat sila ay walang halaga, masasamang tao, bawat isa ay nagpapakataas upang pangaralan ang Diyos. Sadya nilang sinasalungat ang Diyos kahit na dala-dala nila ang Kanyang bandila. Sinasabi nilang sila ay nananampalataya sa Diyos, subalit kumakain pa rin sila ng laman at umiinom ng dugo ng tao. Ang lahat ng ganitong tao ay mga diyablong lumalamon sa kaluluwa ng tao, mga pinunong demonyo na sadyang gumugulo sa mga sumusubok na tumapak sa tamang landas, at mga balakid na nakasasagabal sa mga naghahanap sa Diyos. Sila’y tila may ‘maayos na pangangatawan,’ ngunit paano malalaman ng kanilang mga tagasunod na sila ay walang iba kundi mga anticristo na umaakay sa mga tao na manindigan laban sa Diyos? Paano malalaman ng kanilang mga tagasunod na sila ay mga nabubuhay na diyablo na nakatuon sa paglamon ng mga kaluluwa ng tao?” (Ang Salita, Vol. I. Ang Pagpapakita at Gawain ng Diyos. Lahat ng Taong Hindi Nakakakilala sa Diyos ay mga Taong Sumasalungat sa Diyos). Nakapagbibigay-liwanag sa akin ang mga salita ng Makapangyarihang Diyos. Bakit mahigpit na nilalabanan at kinokondena ng mga pastor at elder ang gawain ng Diyos sa mga huling araw? Ang pangunahing dahilan nito ay likas silang mapagmatigas at mayabang. Hindi lamang nila hindi tinatanggap ang katotohanan, kundi kinamumuhian pa nila ito. Ito ay tulad lamang ng mga Pariseong Hudyona palaging nagpapaliwanag tungkol sa mga Kasulatan sa mga sinagoga. Pero nang pumarito ang Panginoong Jesus at gumawa, kahit alam nilang may awtoridad at kapangyarihan ang Kanyang mga salita, tumanggi pa rin silang siyasatin ang mga ito. Mahigpit silang kumapit sa literal na mga Kasulatan at ginamit ang batas ng Lumang Tipan para kondenahin Siya. Upang protektahan ang kanilang katayuan at pamumuhay, gumawa pa sila ng mga tsismis at nagbigay ng maling patotoo para idiin ang Panginoong Jesus at sa huli ay ipapako Siya sa krus. Nakita ko na ganoong-ganoon din si Pastor Ben. Alam niyang nagpapahayag ng maraming katotohanan at gumagawa ng gawain ng paghatol ang Makapangyarihang Diyos, at hindi lamang niya ito hindi siniyasat, kundi matindi niya rin itong nilabanan at kinondena. Kumapit siya sa mga salita ng Bibliya at sa sarili niyang mga kuru-kuro at imahinasyon. Naniniwala siya na kung hindi pumarito ang Panginoong Jesus sakay ng isang ulap, hindi ito ang pagpapakita at gawain ng Diyos. Nagpakalat siya ng lahat ng uri ng maling paniniwala para pigilan ang mga mananampalataya sa pagsisiyasat sa tunay na daan. Mahigpit niyang pinananatili ang mga mananampalataya sa ilalim ng kanyang kontrol. Habang mas pinag-iisipan ko ito, mas nagiging nakakatakot ito. Anong klaseng pastor iyon? Paanong pagiging tagapaglingkod iyon ng Panginoon? Siya ay isang makabagong-panahong Pariseo, isang buhay na demonyong naglalayo sa mga tao sa kaharian! Ang gawain ng Makapangyarihang Diyos sa mga huling araw ay naglalantad sa mapagpaimbabaw na mga mukha ng mga pastor at elder na ito. Hindi talaga sila tunay na mananampalataya, ni hindi sila naghihintay na salubungin ang pagpapakita ng Panginoon. Nananalig sila sa Panginoong Jesus sa pangalan lamang, ang tatlong salitang iyon lamang na “ang Panginoong Jesus,” pero hindi man lang nila alam ang Kanyang banal na diwa, at talagang hindi sila naniniwala na Siya ang daan, ang katotohanan, at ang buhay. Kaya hindi sila kailanman nagpapasakop sa katotohanan o naghahanap kapag naririnig nila ang daan ng katotohanan. Kinamumuhian at kinokondena pa nga nila si Cristo na nagpapahayag ng katotohanan. Sila ang mga Pariseo, ang mga anticristo na inilantad ng gawain ng Diyos sa mga huling araw. Noon, hindi ko nauunawaan ang katotohanan at wala akong pagkakilala, kaya nalihis ako ng relihiyosong palabas ng mga pastor, at itinuring ko pa nga sila bilang aking espirituwal na mga magulang. Ang bulag ko talaga! Dahil sa Makapangyarihang Diyos, nakita ko ang kanilang tunay na mapagpaimbabaw na pagkatao, at ang kanilang anticristong diwa ng pagkapoot sa katotohanan at pagsalungat sa Diyos. Sa wakas ay malaya na ako sa mga panlilihis at gapos ng mga Pariseo at mga anticristo ng mundo ng relihiyon at nakabalik ako sa harap ng trono ng Diyos. Salamat sa Makapangyarihang Diyos sa Kanyang pagliligtas!


22. Isang Pagsusuri na Naglantad sa Akin

Ni Caitlyn, USA

Noong kalagitnaan ng Mayo 2021, biglang pumunta ang isang lider ng iglesia para kausapin ako at tinanong niya ako kung marami akong alam tungkol kay Sister Lilah, kung patas ba ito sa iba, at kung kahit kailan ba ay naging mapanghugsa ito. Napakaseryoso niyang tingnan kaya tinanong ko siya agad kung ano ba ang nangyayari. Sinabi niyang mayroong napakamapagmataas na disposisyon si Lilah at na nagsabi ito ng mapanghusgang mga bagay tungkol sa ilang lider sa harap ng mga kapatid, sinasabing mga huwad na lider sila. Sinabi rin niya na magaling magsalita si Lilah, at na sa mga pagtitipon ay panay ang salita nito tungkol sa pagkakilala nito sa sarili, pero hindi nito talaga nauunawaan man lang ang sarili nito. Sinabi niya na hindi nahalata ng karamihan sa mga kapatid kung ano ba talaga si Lilah, at na nagustuhan nila ang pagbabahagi nito. Agad kong naisip kung paanong ganoon din ang ginawa ng ilan sa mga anticristong napatalsik sa iglesia, hinuhusgahan ang mga lider at manggagawa. Maaari mong sabihin na ang isang lider dito o doon ay huwad, pero mapagmataas ang sabihing huwad ang ilan sa kanila. Noong panahong iyon, sinabi ko, “Ang katunayan na kaya niyang sabihin ang mga bagay na ito ay isang seryosong bagay. Hindi ba’t ang mga panghuhusgang ginagawa niya ay katulad ng ginagawa ng mga anticristo?” Naalala ko rin kung paanong sa halalan ng mga lider noong nakaraang taon, palihim na tinatalakay ni Lilah sa isa pang kapatid ang isa sa mga kandidato, sinasabing masyadong pinahahalagahan ng kandidatong iyon ang reputasyon at katayuan, pakitang-tao lang na ginagawa nito ang mga bagay-bagay, at hindi ito gumagawa ng anumang tunay na gawain. Hindi ko maiwasang magsimulang makadama ng pagkiling laban kay Lilah at naisip kong talagang mapanghusga siya.

Pagkatapos, inudyukan ako ng lider na sumulat ng pagsusuri kay Lilah. Binalikan ko ang mga pakikipag-ugnayan ko sa kanya kamakailan, nang punahin siya ng ilang kapatid para sa ilang bagay. Bagamat depensibo siya noong una, kalaunan ay pinagnilay-nilayan at kinilala niya ang sarili niya, nagkaroon ng kaunting pagbabago at pagpasok, at nagawa niyang tanggapin ang katotohanan. Sa mga pag-uusap namin, nakita ko na pinahahalagahan niya ang pagninilay sa sarili at ang pagkakilala sa sarili, at na nagdarasal siya, naghahanap ng mga katotohanang prinsipyo, at naghahanap ng mga salita ng Diyos para makapasok. Nadama kong isa siyang naghahanap ng katotohanan. Pero nang maisip ko kung paanong sinabi ng lider na si Lilah ay mapagmataas ang disposisyon, mabulaklak ang dila, magaling sa pagliligaw ng mga tao, at ngayon ay kaswal na hinuhusgahan ang mga lider at manggagawa, kung sasabihin ko sa aking pagsusuri na isa siyang taong kayang tanggapin at hangarin ang katotohanan, sasabihin ba ng lider na wala akong pagkakilala, at na isa akong hangal? Kung bibigyan ko ang lider ng hindi magandang impresyon, baka hindi niya ako payagan na gampanan ang ilang tungkulin sa hinaharap. Nang nasa isip iyon, sinabi ko sa aking pagsusuri na si Lilah ay may mapagmataas na disposisyon, at kung minsan ay hinuhusgahan niya ang mga tao alinsunod sa kanyang sariling imahinasyon. Sinabi ko na nahihirapan siyang tanggapin ang katotohanan, at hilig niyang mangatwiran para sa kanyang sarili kapag kinokompronta siya ng mga tao sa mga problema. Binanggit ko rin ang ilan sa katiwalian na paminsan-minsan niyang inihahayag sa pang-araw-araw na buhay. Bagamat isinulat ko rin ang ilang paraan na hinangad niya ang katotohanan, nagdagdag ako ng komento na nagsasabing hindi ako sigurado kung talaga bang isa siyang naghahanap ng katotohanan. Medyo nabalisa ako matapos isulat ang pagsusuri; hindi ko kailanman nadama na si Lilah ay naging katulad ng inilarawan ng lider. Bagamat mayroon nga siyang mapagmataas na disposisyon at minsan ay prangka siya magsalita at mahirap tanggapin ang pananalita niya, sa puso niya ay hindi siya masama. Itinataguyod niya ang mga interes ng iglesia kapag nagkakaproblema, at naglalakas-loob siyang magsalita kapag nakikita niyang nilalabag ng iba ang mga katotohanang prinsipyo. Halimbawa, nang makita niya na ang isang sister ay palaging iniraraos lang ang tungkulin nito at naaapektuhan nito ang pag-usad ng gawain, nagawa ni Lilah na isantabi ang relasyon nila at tulungan ito sa pamamagitan ng agad na pagpuna rito, habang sinasabi rin ito sa lider. Kung titingnan ang pangkalahatang pag-uugali ni Lilah, naitataguyod niya ang mga interes ng iglesia at isa siyang tamang tao, pero kabaligtaran ang sinabi ng lider. Napaisip ako kung may pagkiling ang lider, at kung mapatatanggal o mapapaalis ba si Lilah sa iglesia dahil sa mga pagsusuring kinakalap ng lider. Lalo akong nababalisa habang lalo ko iyong iniisip, kaya tinanong ko ang lider kung nakipagbahaginan na ba siya kay Lilah tungkol sa mga problema nito, at kung paano niya nauunawaan ang mga iyon. Pero iniwasan ng lider ang tanong, sinasabing mahilig dati si Lilah na manghusga ng mga lider at manggagawa, at na ginagawa na naman nito iyon. Sinabi niyang isang lider ang nag-iisip nang magbitiw dahil sa mga paratang ni Lilah, kaya nakagagambala na ito. Nang marinig ko ito, naisip ko na mas magaling siguro ang lider kaysa sa akin sa pag-unawa ng mga problema, at na wala siguro akong pagkakilala at nalinlang ako ng panlabas na pag-uugali ni Lilah. Kaya wala na akong ibang sinabi.

Makalipas ang dalawang araw, siniyasat ng isang nakatataas na lider ang sitwasyon at sinabing hindi basta-basta hinuhusgahan ni Lilah ang mga lider at manggagawa, inilalantad at iniuulat ang mga huwad na lider nang may pagpapahalaga sa katarungan. Iniulat ni Lilah ang lider na iyon, kaya sinusupil at pinaparusahan siya nito, sinasabing basta-basta nanghuhusga si Lilah ng mga lider at manggagawa—mag-isa pa nitong pinatigil ang tungkulin ni Lilah! Ang mga huwad na lider na iniulat ni Lilah ay tinanggal nang lahat, at ibinalik sa kanya ang tungkulin niya. Lumukso ang puso ko nang marinig ko ito—gulat na gulat ako, at medyo nabagabag din. Nakiayon ako sa lider sa pagsasabing may mapagmataas na disposisyon si Lilah, basta-bastang paghusga nito sa mga lider, at hindi pagtanggap nang mabuti sa katotohanan. Hindi ba’t kinokondena ko rin si Lilah? Seryosong problema ito! Pakiramdam ko ay hindi ito maliit na bagay, at na dapat ko talagang pagnilayan at kilalanin ang sarili ko. Kaya nagdasal ako sa Diyos, hinihiling sa Kanya na gabayan ako na maunawaan ang sarili ko. Kalaunan, nabasa ko ito sa mga salita ng Diyos: “Para manalig sa Diyos at tumahak sa tamang landas sa buhay, kahit papaano ay dapat kang mamuhay nang may dignidad at wangis ng tao, dapat kang maging karapat-dapat sa tiwala ng mga tao at maituring na mahalaga, dapat maramdaman ng mga tao na mayroong laman ang iyong karakter at integridad, na tinutupad mo ang lahat ng sinasabi mo, at mayroon kang isang salita. … Ang mga taong may dignidad ay lahat may kaunting personalidad, minsan hindi nila nakakasundo ang iba, pero sila ay matapat, at walang pagsisinungaling o panlalansi sa kanila. Sa huli, mataas ang tingin ng iba sa kanila, dahil kaya nilang isagawa ang katotohanan, matapat sila, sila ay may dignidad, integridad, at karakter, hindi nila kailanman sinasamantala ang ibang tao, tinutulungan nila ang mga tao kapag nasa alanganin ang mga ito, tinatrato nila ang mga tao nang may konsensiya at katwiran, at hindi nila agad na hinuhusgahan ang mga taong ito. Kapag sinusuri o tinatalakay ang ibang tao, tumpak ang lahat ng sinasabi ng mga indibidwal na ito, sinasabi nila kung ano ang nalalaman nila at hindi sila nagsasalita tungkol sa mga bagay na hindi nila alam, hindi sila nagdadagdag ng kuwento, at maaaring magsilbing ebidensiya o sanggunian ang mga salita nila. Kapag nagsasalita at kumikilos sila, ang mga taong nagtataglay ng integridad ay praktikal at mapagkakatiwalaan. Walang sinumang tumuturing na may halaga ang mga taong walang integridad, walang nagbibigay-pansin sa mga sinasabi at ginagawa nila, o nagpapahalaga sa kanilang mga salita at kilos, at walang nagtitiwala sa kanila. Ito ay dahil masyadong marami ang kasinungalingang sinasabi nila at masyadong kakaunti ang matatapat nilang salita, ito ay dahil wala silang sinseridad kapag nakikisalamuha sila sa mga tao o gumagawa ng anumang bagay para sa mga ito, sinusubukan nilang lansihin at lokohin ang lahat ng tao, at walang sinumang may gusto sa kanila. Nakatagpo na ba kayo ng sinuman na, sa mga mata ninyo, ay mapagkakatiwalaan? Iniisip ba ninyong karapat-dapat kayo sa tiwala ng ibang tao? Mapagkakatiwalaan ba kayo ng ibang tao? Kung may isang taong magtatanong sa iyo tungkol sa sitwasyon ng isang tao, hindi mo dapat suriin at husgahan ang taong iyon ayon sa sarili mong kagustuhan, ang mga salita mo ay dapat obhetibo, tumpak, at naaayon sa mga katunayan. Dapat kang magsalita tungkol sa anumang nauunawaan mo, at hindi ka dapat magsalita tungkol sa mga bagay na wala kang kabatiran. Dapat maging makatarungan at patas ka sa taong iyon. Iyan ang responsableng paraan ng pagkilos. Kung ang naobserbahan mo lang ay ang panlabas na penomena, at ang gusto mong sabihin ay ang sarili mong panghuhusga tungkol sa taong iyon, kung gayon, dapat hindi mo pikit-matang hatulan ang taong iyon, at lalong hindi mo siya dapat husgahan. Dapat mong simulan ang sasabihin mo sa, ‘Sariling paghuhusga ko lamang ito,’ o ‘Ganito lang talaga ang nararamdaman ko.’ Sa ganoong paraan, magiging obhetibo ang mga salita mo, at pagkatapos pakinggan ang mga sinabi mo, mararamdaman ng ibang tao ang katapatan ng mga salita mo at ang iyong patas na saloobin, at magagawa ka na niyang pagkatiwalaan. Sigurado ba kayong maisasakatuparan ninyo ito?” (Ang Salita, Vol. III. Ang mga Diskurso ni Cristo ng mga Huling Araw. Ang Isang Matapat na Tao Lamang ang Makapagsasabuhay ng Tunay na Wangis ng Tao). Mula sa mga salita ng Diyos, napagtanto ko na ang mga taong matuwid at matapat ay sinusuri ang iba nang tama at walang kinikilingan, at hindi basta-basta lang nagsasalita. Sinasabi nila kung ano lang ang alam nila, at wala nang iba. Mapagkakatiwalaan sila. Pero iyong mga hindi matuwid ay may mga pansariling layunin sa kanilang mga pagsusuri, sinasabi ang anumang nasa imahinasyon nila, binabaluktot pa nga ang mga katunayan, o binabaligtad ang mga bagay-bagay upang makamit ang sarili nilang mga layunin. Ang gayong uri ng tao ay masyadong nagsisinungaling, napakakaunti ng katotohanang sinasabi, at hindi mapagkakatiwalaan. Wala siyang dignidad at integridad. Muli kong inisip ang pagsusuri ko kay Lilah. Nang marinig ko ang lider na kondenahin siya na mapagmataas, mapagmagaling, at mapanghusga, wala akong anumang ginawa para matukoy kung totoo ba ito o hindi, at hindi ko siniyasat kung ang mga lider na iniulat ni Lilah ay mga huwad na lider. Pikit-mata lang akong nakiayon sa lider sa pagkondena sa kanya. Kahit na napagtanto ko na hindi tugma sa karanasan ko ang opinyon ng lider tungkol kay Lilah, at nabagabag ako, natakot akong sasabihin niyang isa akong hangal na walang pagkakilala at magkakaroon siya ng pangit na impresyon sa akin, at na baka hindi ako mabigyan ng mahahalagang tungkulin. Kaya naman nagsulat ako ng negatibong pagsusuri kay Lilah. Binabaligtad ko ang mga katunayan, idinidiin siya, at inaapi siya; naghahayag ako ng isang mapaminsalang disposisyon. Matuwid ang pag-uulat at paglalantad ni Lilah sa mga huwad na lider nang hindi napipigilan ng katayuan o kapangyarihan. Hindi lang ako nabigong suportahan siya, kundi sumama pa ako sa isang huwad na lider sa pagkondena sa kanya, na nakasakit sa kanya. Paggawa iyon ng kasamaan, at kumikilos ako bilang alalay ni Satanas. Nang mapagtanto ko ito, puno ako ng pagsisisi at paninisi sa sarili. Nakaramdam ako ng labis na pagkakautang kay Lilah at hindi ko siya kayang harapin. Nagdasal ako sa Diyos, “Diyos ko, wala po akong pagkatao. Sumunod ako sa isang huwad na lider, at siniil at kinondena ko si Lilah. Nakagawa po ako ng isang paglabag sa harap Mo. Diyos ko, nagkamali ako at gusto ko pong magsisi.”

Nabasa ko ang dalawa pang sipi ng mga salita ng Diyos na nakatulong sa akin na mas maunawaan ang sarili ko. Sabi ng Makapangyarihang Diyos: “Ang mga anticristo ay bulag sa Diyos, wala Siyang puwang sa kanilang mga puso. Kapag nakakaharap nila si Cristo, itinuturing lang nila Siya bilang ordinaryong tao, palagi silang nakikiramdam sa Kanyang mga ekspresyon at tono, iniaangkop ang kanilang sarili batay sa hinihingi ng sitwasyon, hindi kailanman sinasabi kung ano talaga ang nangyayari, hindi kailanman nagsasalita ng anumang taos sa puso, nagsasalita lamang ng mga hungkag na salita at doktrina, at sinusubukang linlangin at lansihin ang praktikal na Diyos na nakatayo sa harapan ng kanilang mga mata. Wala talaga silang may-takot-sa-Diyos na puso. Ni hindi nila kayang magsalita sa Diyos nang mula sa puso, na magsabi ng anumang totoo. Nagsasalita sila na parang isang gumagapang na ahas, ang galaw ay paliku-liko at hindi tuwiran. Ang paraan at direksyon ng mga salita nila ay tulad ng isang baging ng melon na umaakyat sa isang poste. Halimbawa, kapag sinasabi mong ang isang tao ay may mahusay na kakayahan at maaaring itaas ng ranggo, kaagad silang nagsasalita tungkol sa kung gaano kahusay ang taong ito, at kung ano ang nakikita at naihahayag sa kanya; at kung sasabihin mong ang isang tao ay masama, mabilis sila sa pagsasalita kung gaano ito kasama at kamakasalanan, kung paano siya nagdudulot ng mga kaguluhan at pagkagambala sa iglesia. Kapag nagtatanong ka tungkol sa mga aktuwal na sitwasyon, wala silang masasabi; nagpapaliguy-ligoy sila, naghihintay na gumawa ka ng konklusyon, nakikinig para sa kahulugan ng mga salita mo, upang maiayon nila ang kanilang mga salita sa iyong mga iniisip. Ang lahat ng sinasabi nila ay mga salitang masarap pakinggan, pambobola, at pagbibigay ng labis na papuri; walang sinserong salita ang lumalabas sa kanilang mga bibig” (Ang Salita, Vol. IV. Paglalantad sa mga Anticristo. Ikasampung Aytem: Kinamumuhian Nila ang Katotohanan, Hayagang Nilalabag ang mga Prinsipyo, at Binabalewala ang mga Pagsasaayos ng Sambahayan ng Diyos (Ikalawang Bahagi)). “Ang pagkatao ng mga anticristo ay hindi matapat, ibig sabihin ay hindi sila nagpapakatotoo kahit kaunti. Lahat ng sinasabi at ginagawa nila ay may karumihan at nagtataglay ng sarili nilang mga layunin at mithiin, at nakatago sa lahat ng ito ang kanilang mga hindi masabi at napakasamang panlalansi at pakana. Kaya naman ang mga salita at kilos ng mga anticristo ay lubos na kontaminado at punong-puno ng kawalang-katotohanan. Gaano man sila magsalita, imposibleng malaman kung alin sa kanilang mga sinasabi ang totoo, alin ang hindi totoo, kung alin ang tama, at alin ang mali. Ito ay dahil hindi sila matapat, at ang kanilang isipan ay lubhang kumplikado, puno ng mga mapanlinlang na pakana at sagana sa mga panlalansi. Wala silang sinasabi nang prangkahan. Hindi nila sinasabi na ang isa ay isa, ang dalawa ay dalawa, ang oo ay oo, at ang hindi ay hindi. Sa halip, sa lahat ng bagay, paliguy-ligoy sila at pinag-iisipang mabuti nang ilang beses ang mga bagay-bagay sa kanilang isipan, pinag-aaralan ang mga kahihinatnan, tinitimbang ang mga pakinabang at desbentaha mula sa bawat anggulo. Pagkatapos, binabago nila ang gusto nilang sabihin gamit ang wika kaya lahat ng sinasabi nila ay medyo masalimuot sa pandinig. Ang matatapat na tao ay hindi nauunawaan kailanman ang kanilang sinasabi at madali nilang malinlang at maloko ang mga ito, at sinumang nakikipag-usap at nakikipag-ugnayan sa gayong mga tao ay napapagod at nahihirapan. Hindi nila sinasabi kailanman na ang isa ay isa at ang dalawa ay dalawa, hindi nila sinasabi kailanman ang kanilang iniisip, at hindi nila inilalarawan kailanman ang mga bagay-bagay sa kung ano talaga ang mga ito. Lahat ng sinasabi nila ay hindi maarok, at ang mga layunin at intensyon ng kanilang mga kilos ay napakakumplikado. Kung malantad ang katotohanan—kung mahalata sila ng ibang mga tao, at mabisto sila—agad silang nagtatahi ng isa pang kasinungalingan para makalusot. … Ang prinsipyo at pamamaraan ng mga taong ito sa pag-asal at pakikitungo sa mundo ay nilalansi nila ang mga tao gamit ang mga kasinungalingan. Doble-kara sila at nagsasalita para masiyahan ang kanilang tagapakinig; ginagampanan nila ang anumang papel na hinihingi ng sitwasyon. Madulas sila at madaya, puno ng mga kasinungalingan ang kanilang bibig, at hindi sila mapagkakatiwalaan. Sinuman ang nakikipag-ugnayan sandali sa kanila ay nalilihis o naguguluhan at hindi makatanggap ng panustos, tulong, o magandang halimbawa” (Ang Salita, Vol. IV. Paglalantad sa mga Anticristo. Ikaapat na Ekskorsus: Pagbubuod sa Katangian ng mga Anticristo at sa Kanilang Disposisyong Diwa (Unang Bahagi)). Inihahayag ng mga salita ng Diyos na ang mga anticristo ay laging may nakatagong mga panlilinlang sa kanilang mga salita at kilos; paliguy-ligoy sila kung magsalita, niloloko ang iba, at wala silang anumang kredibilidad. Kahit kapag nakikipag-ugnayan sila kay Cristo, naghahanap sila ng mga pahiwatig sa Kanyang mga salita, tinitingnan kung saang direksyon umiihip ang hangin, at nagiging mambobola. Walang anumang totoo sa kanila. Talagang tuso, mapanlinlang, at masasama sila. Hindi ko pa direktang nakaugnayan si Cristo, pero naghanap ako ng mga palatandaan, nakiramdam ako, at hinulaan ko ang gusto ng iba. Nagpapakita ako ng disposisyon ng isang anticristo. Ilang buwan na ang nakararaan, hiniling ng lider ang pagsusuri ko kay Lilah. Noong panahong iyon, hindi ko narinig ang negatibong opinyon sa kanya ang lider; naisip ko na baka gusto nitong itaas ang ranggo ni Lilah. Kaya sinabi kong kaya ni Lilah na maghanap at tumanggap ng katotohanan sa harap ng mga problema, na siya ay may pagpapahalaga sa katarungan, at nakapagtataguyod siya ng mga interes ng iglesia. Talagang mga kalakasan niya lang ang isinulat ko, halos hindi binabanggit ang kanyang mga kahinaan. Pero sa pagkakataong ito, nang marinig ko na sinabi ng lider na hindi siya isang tamang tao at na hinihingi niya ang pagsusuri ng ibang tao kay Lilah, alam kong iba ang naging karanasan ko kay Lilah kaysa rito. Pero, para sabihin ng lider na mayroon akong pagkakilala, nakiayon ako sa kanya, at sinabing si Lilah ay may mayabang na disposisyon, na mapanghusga ito, at nahihirapang tumanggap ng katotohanan nang mangyari ang mga bagay-bagay. Iisang tao lang ang sinusuri ko sa parehong pagsusuri, pero magkaibang-magkaiba ang mga sinabi ko. Ni bahagya ay hindi ako naging patas o walang kinikilingan. Naisip ko ang mga salita ng Panginoong Jesus: “Ang magiging pananalita ninyo ay, ‘Oo, oo; Hindi, hindi’” (Mateo 5:37). Gayunpaman, noong nagsusulat ako tungkol kay Lilah, gusto kong bigyan ng magandang impresyon ang lider, kaya sinubukan kong hulaan kung ano ang gusto niyang marinig. Kinailangan ko munang ilang beses na pag-isipang mabuti ang mga bagay-bagay bago ko sabihin ang opinyon ko, ginagawang komplikado ang isipan ko. May bahid ng mga pansariling layunin ang lahat ng sinabi at ginawa ko; wala ni isang salita roon ang totoo o tunay. Masyado akong naging mapanlinlang at masama. Wala akong prinsipyo sa mga salita at kilos ko, at hindi ako karapat-dapat sa tiwala ng Diyos o ng ibang mga tao. Ganap nang nawala ang dignidad at integridad ko. Habang tumatagal ay lalo akong nasusuklam sa sarili ko. Noon, nagalit ako nang makakita ako ng mga huwad na lider at anticristo na nang-aapi at kumokondena ng iba para protektahan ang sarili nilang pangalan at katayuan. Hindi ko kailanman inakalang gagawa ako ng ganoong uri din ng kasamaan. Binaluktot ko ang mga katotohanan para lang makamit ang sarili kong mga layunin at mapangalagaan ang sarili kong mga interes. Pinagmukha kong mapanghusga ang isang taong may pagpapahalaga sa katarungan na pinangangalagaan ang mga interes ng iglesia. Idinidiin at inaagrabyado ko ang isang mabuting tao. Pumanig ako sa isang huwad na lider, kinokondena at inaapi si Lilah.

Minsan sa isang pagtitipon, sinabi ng isang sister na narinig niyang gusto ng lider na mangalap ng mga pagsusuri kay Lilah, pero pakiramdam niya ay hindi naman katulad si Lilah ng kung paano ito inilarawan ng lider. Hindi pikit-matang nakinig sa lider ang sister na ito; sa halip, mayroon siyang pagkilatis sa sinabi at ginawa ng lider. Sinabi rin niya sa mga nakatataas na lider ang tungkol dito at napatigil niya ang gayong pagtrato kay Lilah. Nang maharap siya sa sitwasyong kapareho ng sa akin, kaya ng sister na ito na hanapin ang katotohanan; mayroon siyang may-takot-sa-Diyos na puso, at ang kanyang mga salita ay tapat at patas. Pinrotektahan niya si Lilah at itinaguyod ang mga interes ng iglesia, samantalang napaniwala ako ng mga kasinungalingan at panlilinlang ng huwad na lider, at sinuportahan ko ang kanyang hindi mapigil na kasamaan, umaastang parang kampon ni Satanas. Kinamuhian ko talaga ang sarili ko dahil dito. Pinagnilayan ko kung bakit napakadali kong sumuko nang sabihin ng lider ang mga bagay na iyon tungkol kay Lilah. Iyon ay dahil hindi ko lubos na nauunawaan ang katotohanan tungkol sa kung ano ang pagiging mapanghusga. Sa katunayan, ang susi para malaman kung mapanghusga ba ang isang tao ay ang tingnan ang mga layuning nasa likod ng mga salita niya, at kung ang mga problemang iniuulat niya ay totoo. Kung ang isang tao ay may matuklasang mga huwad na lider na sumasalungat sa mga prinsipyo at hindi gumagawa ng totoong gawain, at pagkatapos ay makipagbahaginan at mangilatis siya kasama ng mga kapatid na nakauunawa sa katotohanan, kung ang intensiyon ng taong iyon ay ang itaguyod ang mga interes ng iglesia, siya ay hindi nagiging mapanghusga, kundi sa halip ay may pagpapahalaga siya sa katarungan. Ang mga talagang mapanghusga ay may sarili nilang mga layunin; binabaluktot nila ang mga katunayan at ganap na binabago ang mga ito; sinisiraan at inaatake nila ang mga tao; naghahanap sila ng mga magagamit laban sa iba, o pinalalaki nila ang katiwaliang ipinakikita ng mga tao, at basta na lang binabansagan ang mga ito. Ang tanging idinudulot nila sa iba ay pang-aapi at pagkondena. Iyon ang ibig sabihin ng pagiging mapanghusga. Wala akong dalisay na pagkaunawa sa ibig sabihin ng pagiging mapanghusga; kaya, mapanlinlang kong pinaniwalaan na kung may matuklasan tayong mga problema sa isang lider o manggagawa, dapat nating sabihin ito nang direkta sa kanya o iulat ito sa isang nakatataas na lider, at na kung palihim nating tatalakayin sa mga kapatid ang mga problema niya, pagiging mapanghusga iyon. Hindi ko tinitingnan ang konteksto o diwa ng sitwasyon. Nang marinig ko na pribadong nakipag-usap si Lilah sa ibang mga kapatid, sinasabing hindi gumagawa ng totoong gawain ang ilang lider at na mga huwad na lider sila, inakala kong naging mapanghusga siya, kaya basta-basta ko siyang kinondena. Hindi ko inisip kung totoo ba ang sinabi niya. Pero ngayon, ipinakita ng mga katunayan na totoo ang iniulat niya. Naglakas-loob siyang sabihin ang katotohanan at protektahan ang mga interes ng iglesia. Siya ay may pagpapahalaga sa katarungan, hindi mapanghusga.

Natuto ako ng ilang aral sa kabiguan kong ito. Sa mga pagsusuri sa hinaharap, kailangan kong magkaroon ng may-takot-sa-Diyos na puso, at hindi pikit-matang magtiwala sa iba. Kailangan kong kilatisin ang diwa ng mga bagay-bagay ayon sa mga katunayan at mga salita ng Diyos. Kung hindi ko nauunawaan ang katotohanan at hindi ko makita nang malinaw ang mga bagay-bagay, kailangan kong maging prangka man lang, at hindi maglangis ng tao at magbaluktot ng mga bagay-bagay. Sabi ng mga salita ng Diyos: “Kapag sinasasabi Kong ‘sumusunod sa daan ng Diyos,’ ano ang pinatutungkulan ng ‘daan ng Diyos’? Ang ibig sabihin ay pagkakaroon ng takot sa Diyos at pag-iwas sa kasamaan. At ano ang pagkakaroon ng takot sa Diyos at pag-iwas sa kasamaan? Kapag sinusuri mo ang isang tao, halimbawa—nauugnay ito sa pagkakaroon ng takot sa Diyos at pag-iwas sa kasamaan. Paano mo sila kinikilatis? (Dapat tayong maging matapat, makatarungan, at patas, at hindi dapat nakabatay sa ating mga damdamin ang ating mga salita.) Kapag sinasabi mo kung ano mismo ang iniisip mo, at kung ano mismo ang nakita mo, nagiging matapat ka. Una sa lahat, ang pagiging matapat ay tugma sa pagsunod sa daan ng Diyos. Ito ang itinuturo ng Diyos sa mga tao; ito ang daan ng Diyos. Ano ang daan ng Diyos? Pagkakaroon ng takot sa Diyos at pag-iwas sa kasamaan. Ang pagiging matapat ba ay hindi bahagi ng pagkatakot sa Diyos at pag-iwas sa kasamaan? At hindi ba ito pagsunod sa daan ng Diyos? (Oo, pagsunod ito.) Kung hindi ka matapat, ang nakikita mo at ang iniisip mo ay hindi tugma sa lumalabas sa bibig mo. May magtatanong sa iyo, ‘Ano ang opinyon mo sa taong iyon? Responsable ba siya sa gawain ng iglesia?’ at sasagot ka, ‘Magaling siya. Mas responsable siya kaysa sa akin, mas mahusay ang kakayahan niya kaysa sa akin, at mabuti rin ang pagkatao niya. Nasa kahustuhan siya at matatag siya.’ Pero ito ba talaga ang iniisip mo sa puso mo? Ang talagang nakikita mo ay bagama’t may kakayahan nga ang taong ito, siya ay hindi maaasahan, medyo mapanlinlang, at napakamapagpakana. Ito talaga ang iniisip mo, pero noong oras nang magsalita, naisip mo na, ‘Hindi ko puwedeng sabihin ang katotohanan, hindi ko dapat mapasama ang loob ng sinuman,’ kaya mabilis kang nagsabi ng ibang bagay, at pinili mong magsalita ng mabubuting bagay tungkol sa kanya, pero wala ni isa sa sinabi mo ang talagang nasa isip mo; ang lahat ng ito ay kasinungalingan at lahat ay pandaraya. Ipinapakita ba nito na sinusunod mo ang daan ng Diyos? Hindi. Ang tinatahak mo ay ang daan ni Satanas, ang daan ng mga demonyo. Ano ang daan ng Diyos? Ito ang katotohanan, ito ang batayan kung saan dapat ibagay ng mga tao ang kanilang pag-uugali, ito ang daan ng pagkakaroon ng takot sa Diyos at paglayo sa kasamaan. Bagama’t nakikipag-usap ka sa ibang tao, nakikinig din ang Diyos; pinagmamasdan Niya ang iyong puso at sinisiyasat ito. Nakikinig ang mga tao sa sinasabi mo, pero sinisiyasat ng Diyos ang puso mo. Kaya ba ng mga tao na siyasatin ang puso ng tao? Ang pinakamagagawa nila ay ang makita na hindi ka nagsasabi ng katotohanan; nakikita nila kung ano ang nasa panlabas, pero tanging Diyos lamang ang nakakikita ng nasa pinakakaibuturan ng puso mo. Ang Diyos lamang ang nakakikita ng iniisip mo, ng pinaplano mo, at ng maliliit na pakana, mga mapandayang paraan, at aktibong mga iniisip na mayroon ka sa puso mo. Kapag nakikita ng Diyos na hindi ka nagsasabi ng totoo, ano ang opinyon at ebalwasyon Niya sa iyo? Na hindi mo sinunod ang daan ng Diyos sa bagay na ito dahil hindi ka nagsabi ng totoo” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Napagtanto ko mula sa mga salita ng Diyos na ang lahat ng nangyayari ay pangunahing may kaugnayan sa kung kaya ba nating matakot sa Diyos at lumayo sa kasamaan. Nakikita ng Diyos ang puso at isipan natin. Nakikita ng Diyos ang lahat-lahat ng iniisip at ginagawa natin. Kapag sinusuri natin ang iba, dapat mayroon tayong may-takot-sa-Diyos na puso. Hindi tayo dapat kinokontrol ng sarili nating layunin o interes, kundi sa halip ay maging makatunayan, sinasabi kung ano lang ang nalalaman natin, at nagiging matapat ayon sa mga hinihingi ng Diyos. Kung wala tayong malinaw na pagkaunawa sa pag-uugali ng isang tao, o sa mga katotohanang prinsipyo na angkop sa sitwasyon, dapat ay mas maghanap at magdasal pa tayo, para hindi tayo basta-basta nanghuhusga o nambabansag sa isang tao. Naisip ko rin ang gawain ng paglilinis ng iglesia. Ang pagkakaroon ng mga pansariling layunin, at ang pagkabigong suriin ang mga tao nang walang kinikilingan at nang ayon sa mga katunayan, ay maaaring makaligaw sa iba. Sa mga malalalang kaso, maaaring maling mapaalis o mapatalsik ang isang tao, at sa gayon ay magawan siya ng hindi tama. Ang pagsasalita at pagkilos batay sa mga damdamin, ang pagtatanggol at pagpoprotekta sa isang hindi mananampalataya o sa isang masamang tao, ay maaaring mangahulugan na ang isang taong dapat alisin o patalsikin ay napanatili sa iglesia kung saan maaari itong lalo pang makagambala. Ganoon din sa mga pagbabago ng tungkulin. Kung mali ang isang pagsusuri, maaari nitong mapigilan ang mabubuting tao na maitaas ang ranggo at malinang, habang ang masasamang tao ay nananatili sa kanilang posisyon. Hindi lang nito naaantala ang pagpasok sa buhay ng mga kapatid, kundi ginagambala at ginugulo nito ang gawain ng iglesia. Bukod pa rito, napagtanto ko na ang mga pagsusuri ay kailangang nakabatay sa pangkalahatang pag-uugali; kailangang patas at walang kinikilingan ang mga ito. Hindi tayo puwedeng tumuon sa mga kahinaan lang o panandaliang paghahayag ng katiwalian ng mga tao, nang pinalalaki ito at binabansagan sila. Matapos kong mapagtanto ito, sinimulan kong paalalahanan ang sarili ko na sa hinaharap kailangan kong magkaroon ng may-takot-sa-Diyos na puso kapag sinusuri ang ibang mga tao, at gawin ito nang ayon sa katotohanan, nang patas, at walang kinikilingan. Kalaunan, kinailangan kong sumulat ng isa na namang pagsusuri kay Lilah dahil sa tungkulin. Alam kong isa itong pagsubok, upang makita kung kaya kong isagawa ang katotohanan, pumasok sa mga prinsipyo, at suriin ang aking sister nang patas at walang kinikilingan. Kaya, pinatahimik ko ang puso ko sa harap ng Diyos at nagdasal ako, hinihiling sa Diyos na siyasatin ang puso ko. Gusto kong maging tapat. Kailangan kong magsalita nang malinaw, at hindi magsalita mula sa sarili kong layunin. Kailangan kong isulat kung ano ang alam ko, at sabihin kung hindi ko alam ang isang bagay. Mas gumaan ang pakiramdam ko nang isagawa ko ito.

Ang pagsusuring iyon kay Lilah ay nakatulong sa aking makita ang sarili kong tuso at mapanlinlang na tiwaling disposisyon, at na kung magsasalita at kikilos ako mula sa sarili kong layunin, makagagawa ako ng kasamaan at makapipinsala ng mga tao nang hindi ko sinasadya. Nakita ko rin na ang pamumuhay ayon sa mga salita ng Diyos at sa katotohanan, ang pagsasalita at pagkilos nang tapat sa paraang itinuturo sa atin ng Diyos, at ang pagiging matapat na tao, ang tanging paraan para isabuhay ang isang tunay na wangis ng tao at makamit ang pagsang-ayon ng Diyos.


23. Ang Isang Tungkulin ay Hindi Nagbubunga Kung Walang Mga Prinsipyo

Ni Shu Qin, Tsina

Noong 2021, nahalal ako bilang lider. Dahil sa mga hinihingi ng trabaho, kalaunan ay umako ako ng responsabilidad sa isa pang iglesia. Dahil napansin kong hindi gaanong epektibo ang gawain, naisip kong, “Tiyak na lubos akong pinahahalagahan ng mga lider na nagsaayos na pumunta ako sa iglesiang ito at umaasa silang mababago ko ang gawain ng iglesiang ito, kaya kailangan kong maging matagumpay at maipakita sa mga lider na kaya kong gumawa ng kaunting aktuwal na gawain.” Tapos, pumunta ako sa bawat grupo sa iglesia para alamin ang sitwasyon ng gawain at lutasin ang mga suliranin at problema ng mga kapatid sa mga tungkulin nila. Nasa masamang kalagayan ang ilang kapatid, kaya mapagmalasakit ko silang tinulungan at sinuportahan. Nang makakita ako ng mga hindi angkop na tao sa mga trabaho, tinalakay ko ito kasama ng mga kapatid na nakapareha ko at agad na inilipat o pinalitan ang mga ito ayon sa mga prinsipyo. Paglipas ng ilang panahon, medyo bumuti ang gawain ng iglesia. Napakasaya ko, at hindi ko maiwasang isipin na, “Mukhang makagagawa ako ng ilang aktuwal na gawain. Kailangan kong patuloy na magsumikap at gumawa ng mas magagandang resulta para makita ng mga kapatid ko na may kakayahan akong magtrabaho at masabi nilang isa akong mahusay na lider.”

Isang araw, habang may sinusuri kaming gawain, napansin kong lubhang humina ang pagkaepektibo ng gawain ng pagdidilig. Ilang baguhan ang hindi dumadalo sa mga pagtitipon. Naisip ko, “Ang lahat ng iba pang gawain ay mas epektibo ngayon, pero humina ang pagiging epektibo ng gawain ng pagdidilig. Hindi ko puwedeng hayaang makaapekto ang gawain ng pagdidilig sa mga pangkalahatang resulta, kung hindi ay sasabihin ng lahat na isa akong walang kakayahan na lider, at magbabago na ang tingin nila sa akin.” Kaya, dali-dali kong pinuntahan ang mga manggagawa ng pagdidilig para siyasatin ito. Nalaman ko noon na hindi isinaalang-alang ng lider ng grupo na si Sister Wu Wen ang mga tunay na paghihirap ng mga baguhan nang nagsaayos siya ng mga pagtitipon at tungkulin nila. Nagsaayos siya ng mga pagtitipon kung kailan kailangang magtrabaho ng ilang baguhan, kaya hindi sila makadalo. Medyo nagalit ako nang marinig ito. Naisip ko, “Malinaw kong sinabi sa kanya na kailangan naming isaalang-alang ang mga sitwasyon ng mga baguhan kapag nagsasaayos kami ng mga pagtitipon at tungkulin para sa kanila. Bakit hindi niya kayang lubusang maunawaan ang mga bagay-bagay at mailapat ang mga ito nang may kakayahang umangkop? Parang wala siyang kakayahang magdilig ng mga baguhan. Siya ang lider ng grupo, at kung lilihis siya sa pagsasagawa niya, makaaapekto ito sa pagiging epektibo ng buong grupo. Kailangan niyang matanggal kaagad. Kung hindi ko siya tatanggalin, hindi kailanman bubuti ang mga resulta ng gawain. Bukod sa hahadlangan nito ang gawain ng sambahayan ng Diyos, kundi iisipin pa ng mga nakatataas ko at ng mga kapatid na wala akong kakayahang gumawa o lumutas ng mga aktuwal na problema. Hindi ko hahayaang kuwestyonin ng mga tao ang kakayahan ko.” Kaya binanggit ko ang pagtatanggal kay Wu Wen sa mga katrabaho ko. Sabi ng diyakono ng pagdidilig, “Epektibo si Wu Wen sa pagdidilig ng mga baguhan noon. Baka nasa masamang kalagayan siya kamakailan, at maaaring medyo nagmamadali siya sa pagsasanay ng mga baguhan, na nagdulot ng mga problema. Dapat nating alamin ang sitwasyon niya at pagkatapos ay bahaginan at tulungan siya. Kung hindi siya magbabago matapos ang ilang panahon, puwede na natin siyang tanggalin noon.” Pero hindi talaga ako nakinig. Naisip ko lang, “Hindi naman kasisimula lang magdilig ni Wu Wen ng mga baguhan. Ipinaalala ko na rin ito sa kanya dati. Sa tingin ko, hindi siya tumatanggap ng mga paalala at tulong. Kung hindi namin siya tatanggalin agad, at magkakaroon ng pagkaantala o maapektuhan ang gawain, ako ang mananagot doon. Anuman ang mangyari, sa pagkakataong ito kailangan kong mapasang-ayon sila sa akin at tanggalin si Wu Wen.” Kaya galit kong sinabing, “Hindi epektibo si Wu Wen sa tungkulin niya—pinatutunayan nito na hindi siya mahusay at hindi angkop para sa tungkuling ito. Kung pananatilihin ninyo siya, at hindi bubuti ang mga resulta ng gawain natin, sino sa inyo ang aako sa responsabilidad na iyon? Huwag ninyo akong idamay sa pagtulong ninyo sa kanya!” Nang makita nila ang pag-uugali ko, walang sinabi ang mga katrabaho ko.

Kalaunan, nabalitaan kong napakanegatibo ni Wu Wen matapos siyang mapalitan. Pakiramdam niya ay tinanggal namin siya batay sa panandalian niyang pag-uugali, sa halip na sa isang balanseng pagsusuri ng palagian niyang pag-uugali, at na hindi naaayon sa mga prinsipyo ang ganitong uri ng pagtatanggal. Pero hindi ko lang hindi hinanap ang katotohanan at pinagnilayan ang aking sarili, pakiramdam ko pa ay masyadong mababa ang tayog ni Wu Wen, at hindi niya magawang kilalanin ang sarili niya o matutunan ang mga aral mula sa mga bagay-bagay, kaya ni hindi ko ito sineryoso.

Matapos matanggal si Wu Wen, pinili namin si Sister Zhen Xin bilang lider ng grupo. Masaya kong naisip na, “Magiging mas epektibo na ngayon ang gawain ng pagdidilig.” Pero paglipas ng ilang panahon, nalaman ko na medyo mahina ang abilidad ni Zhen Xin sa paggawa, at hindi siya kasing responsable ni Wu Wen. Hindi niya maarok sa oras ang mga kalagayan ng mga baguhan, at hindi niya alam kung paano magbahagi para malutas ang mga problema nila. Bilang resulta, paglipas ng ilang panahon, hindi pa rin bumuti ang gawain ng pagdidilig. Nagsimula akong mabagabag, at napaisip kung isang pagkakamali ba ang pagtatanggal kay Wu Wen. Pero sa puntong ito ng mga bagay-bagay, nagpasya akong magbahagi at magbigay ng karagdagang tulong kay Zhen Xin, para makita kung mapapabuti ba ang mga resulta niya.

Habang dumarami ang mga baguhan sa iglesia, ang pangunahing priyoridad ay ang agad na magsanay ng mas maraming tagapagdilig. Kaya sinimulan ko agad na maghanap ng mga kandidato. Naisip ko si Sister Chen Chen, na natanggal kamakailan. Nangaral na siya ng ebanghelyo dati at nagkaroon ng ilang resulta. Palakaibigan siya at magaling makipag-usap sa mga tao, kaya kung sasanayin namin siya, bubuti ang gawain ng pagdidilig, at tiyak na sasabihin ng mga nakatataas ko na mayroon akong mahusay na kakayahan at na magaling ako. Kaya, hiniling ko sa diyakono ng pagdidilig na tumuon sa paglilinang kay Chen Chen. Sinabi ng diyakono ng pagdidilig na, “Naisipan naming isaayos ang mga bagay-bagay nang ganyan, pero nakita namin na wala pa ring pagkaunawa sa sarili si Chen Chen matapos siyang matanggal. Noong nangangaral siya ng ebanghelyo, nakipagkompetensya siya para sa katanyagan at pakinabang, at nagtanim ng inggit at mga pagtatalo, ginagawang imposible para sa iba na gampanan nang normal ang mga tungkulin nila. Kung sasanayin natin siya na magdilig ng mga baguhan ngayon, hindi ba’t gagawa lang siya ng mas maraming kasamaan at magdudulot ng mas maraming pagkagambala? Ang pagdidilig ay isa sa mga pinakamahalagang gawain—ang mga sinasanay para dito ay dapat na may mabuting pagkatao at hindi dapat makagambala sa gawain ng iglesia. Kailangan nating gawin ang mga bagay-bagay ayon sa prinsipyo!” Nabalisa ako sa sinabi niya. Naisip ko, “Palakaibigan si Chen Chen at may kakayahan. Ang pagsasanay sa kanya na diligan ang mga baguhan ay tiyak na agad magagawang mas epektibo ang gawain. Kung magpapasya kaming hindi siya sanayin ngayon dahil parang wala siyang tunay na pagsisisi, hindi makikita ng mga lider ko ang kakayahan ko sa trabaho. Hindi maganda iyon. Kailangan ko silang kumbinsihin na gawin ang gusto ko. Hindi ako puwedeng sumuko na lang.” Kaya sinabi ko sa diyakono ng pagdidilig, “Ngayon ba ang oras para bulag na sumunod sa mga panuntunan? Sinasabi rin ng mga prinsipyo na ang mga lumabag noon ay dapat bigyan ng pagkakataong magsisi. Palakaibigan si Chen Chen at may kakayahang magdilig ng mga baguhan, kaya puwede natin siyang sanayin. Kailangan lang natin siyang bantayan nang mabuti at huwag siyang hayaang makaabala. May mahusay na kakayahan si Chen Chen at mabilis matuto. Ang pagkakaroon ng isa pang bihasang tagadilig ay makalulutas ng maraming problema para sa iglesia!” Nang makita ng diyakono ng pagdidilig ang katigasan ng ulo ko, hindi na siya nagsalita pa.

Pero pagkaraan ng ilang araw, iniulat ng diyakono ng pagdidilig na hindi inaalam ni Chen Chen ang mga kuru-kuro at kalituhan ng mga baguhan bago sila diligan at hindi siya nagbibigay ng tutok na pagbabahagi at mga solusyon. Sa halip, nagpumilit siyang magbahagi batay sa sarili niyang mga ideya. Nagdulot ito sa dalawang baguhan na tumutol, lumaban, at huminto sa paniniwala. Medyo nabalisa ako—sa kakayahan ni Chen Chen, hindi siya dapat nakagawa ng ganoong bagay. Kalaunan, nang makausap ko si Chen Chen, napagtanto ko na sa panlabas lang siya maagap sa mga tungkulin niya. Wala siyang pagkaunawa sa mga nakaraan niyang paglabag, at matapos magkaroon ng ganoon kalaking problema sa kanyang gawain ng pagdidilig, hindi siya nagnilay sa sarili niya at natuto ng aral mula rito. Manhid siya. Ngayon lang ako nagkaroon ng kaunting kamalayan na baka masyado akong naging padalus-dalos sa paglinang sa kanya, at na baka kailangan pa niyang patuloy na magnilay. Pero naisip ko rin na, may mahusay na kakayahan si Chen Chen at naging isa nang lider, kaya kung mas tutulungan ko siya, baka mabilis niyang mauunawaan ang sarili niya at mabago ang mga bagay-bagay. Ang kailangan ko lang gawin ay sanayin siya at pabutihin ang mga resulta ng gawain ng pagdidilig, at sasang-ayunan ako ng mga lider ko.

Habang umaasa ako sa magagandang resulta, sinabi sa akin ng katuwang kong kapatid isang umaga na, “Sumulat ang mga kapatid para sabihin na hindi mo ginagampanan ang iyong tungkulin ayon sa mga prinsipyo. Sapilitan mong isinaayos si Chen Chen, na nakabukod pa at nagninilay, para gumawa ng gawain ng pagdidilig. Sa panahong ito, nagkaroon ng maraming problema si Chen Chen sa pagdidilig ng mga baguhan, at hindi talaga siya nagnilay o nagpakita ng kamalayan sa sarili niya. Kung titingnan ang palagian niyang pag-uugali, lubos siyang hindi angkop linangin at inirerekomenda nila na ipagpatuloy niyang ibukod ang sarili niya at magnilay.” Nang marinig ko ang sinabi niya, kinabahan ako. “Tapos na. Hindi lang ito simpleng puna—pag-uulat at paglalantad ito sa akin dahil sa hindi paggawa sa tungkulin ko nang ayon sa mga prinsipyo. Maraming taon na akong nananalig sa Diyos, at hindi pa ako kailanman iniulat ninuman. Ano na lang ang iisipin ng mga kapatid sa akin ngayon?” Noong oras na iyon, hiyang-hiya ako. Kinuha ko ang tasa ko at uminom ng ilang lagok ng tubig, sinusubukang pakalmahin ang aking sarili, pero ang puso ko ay kasingligalig ng isang dagat na binabagyo: “Kung malalaman ng mga lider ko ang nilalaman ng liham na iyon, tiyak na sasabihin nilang hindi ko ginagawa ang tungkulin ko ayon sa mga prinsipyo, at na ginagambala ko ang gawain ng iglesia. Tatanggalin ba nila ako dahil dito?” Gulong-gulo ang isip ko. Sa huli, bumagsak ako sa upuan ko na parang isang impis na bola. Nang makita ng kapareha ko ang kalagayan ko, sinabi niyang, “Nakatutulong para sa atin ang masubaybayan at mailantad ng mga kapatid natin. Dapat mo itong tanggapin mula sa Diyos.” Nangako akong tatanggap mula sa Diyos, pero hindi ko mapakalma ang isipan ko. Hindi ako makakain o makatulog buong araw. Ang pag-iisip na kung paano nalantad ang mga katunayan ng pag-uugali ko sa sulat na ito ay tumagos sa puso ko. Lumuhod ako at nagdasal sa Diyos, “Diyos ko! Alam kong mabuti ang layunin Mo sa pagpayag na mangyari ito sa akin. Pakiusap gabayan Mo po ako na maunawaan ang layunin Mo at matuto ng mga aral mula rito.”

Habang nagninilay at naghahanap ako, nagkamit ako ng kaunting kaalaman sa kalagayan ko sa pamamagitan ng pagbabasa ng mga salita ng Diyos. Sabi ng Makapangyarihang Diyos: “Anuman ang kanilang ginagawa, palaging may sariling mga pakay at layunin ang mga anticristo, palagi silang kumikilos ayon sa kanilang sariling plano, at ang kanilang saloobin sa mga pagsasaayos at sa gawain ng sambahayan ng Diyos ay, ‘Maaaring mayroon kang isang libong plano, pero mayroon akong isang patakaran’; ang lahat ng ito ay natutukoy ng kalikasan ng mga anticristo. Maaari bang baguhin ng mga anticristo ang kanilang mentalidad at kumilos ayon sa mga katotohanang prinsipyo? Tiyak na imposible iyon…. Anuman ang tungkuling gampanan ng mga anticristo, lagi silang kumakapit sa iisang prinsipyo: Dapat silang magkaroon ng kaunting nakamit pagdating sa reputasyon, katayuan, o sa kanilang mga interes, at hindi sila dapat magkaroon ng anumang kawalan. Ang klase ng gawaing pinakagusto ng mga anticristo ay kapag hindi nila kailangang magdusa o magbayad ng anumang halaga, at may pakinabang iyon sa kanilang reputasyon at katayuan. Sa kabuuan, anuman ang ginagawa nila, isinasaalang-alang muna ng mga anticristo ang sarili nilang mga interes, at kumikilos lang sila kapag napag-isipan na nilang lahat iyon; hindi sila tunay, sinsero, at lubos na nagpapasakop sa katotohanan nang walang pakikipagkompromiso, kundi ginagawa nila ito nang may pagpili at may kondisyon. Anong kondisyon ito? Ito ay na dapat maingatan ang kanilang katayuan at reputasyon, at hindi sila dapat mawalan ng anuman. Kapag natugunan ang kondisyong ito, saka lang sila magpapasya at pipili kung ano ang gagawin. Ibig sabihin, pinag-iisipang mabuti ng mga anticristo kung paano tatratuhin ang mga katotohanang prinsipyo, ang mga atas ng Diyos, at ang gawain ng sambahayan ng Diyos, o kung paano haharapin ang mga bagay na kaharap nila. Hindi nila isinasaalang-alang kung paano tugunan ang mga layunin ng Diyos, kung paano iingatang huwag mapinsala ang mga interes ng sambahayan ng Diyos, kung paano mapalulugod ang Diyos, o kung paano makikinabang ang mga kapatid; hindi ang mga ito ang isinasaalang-alang nila. Ano ang isinasaalang-alang ng mga anticristo? Kung maaapektuhan ba ang kanilang sariling katayuan at reputasyon, at kung bababa ba ang kanilang katanyagan. Kung ang paggawa ng isang bagay ayon sa mga katotohanang prinsipyo ay kapaki-pakinabang sa gawain ng iglesia at sa mga kapatid, subalit magdurusa naman ang kanilang sariling reputasyon at mapagtatanto ng maraming tao ang kanilang tunay na tayog at malalaman kung anong uri ng kalikasang diwa ang mayroon sila, kung gayon, tiyak na hindi sila kikilos alinsunod sa mga katotohanang prinsipyo. Kung ang paggawa ng tunay na gawain ay magiging sanhi para maging mataas ang tingin sa kanila, tingalain sila at hangaan sila ng mas maraming tao, tulutan silang magkaroon ng mas higit pang katanyagan, o magkaroon ng awtoridad ang kanilang mga salita at mas maraming tao pa ang magpasakop sa kanila, kung gayon ay pipiliin nilang gawin ito sa ganoong paraan; kung hindi naman, hinding-hindi nila pipiliin na isantabi ang sarili nilang mga interes para ikonsidera ang mga interes ng sambahayan ng Diyos o ng mga kapatid. Ganito ang kalikasang diwa ng mga anticristo” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Mula sa inihayag ng salita ng Diyos, naunawaan ko na lahat ng ginagawa ng mga anticristo ay para protektahan ang sarili nilang reputasyon at katayuan. Sa mga bagay na walang kinalaman sa reputasyon at katayuan nila, kaya nilang kumilos ayon sa mga katotohanang prinsipyo, pero kung ang pagkilos ayon sa mga katotohanang prinsipyo ay nagbabanta sa reputasyon at katayuan nila, tahasang lalabagin ng mga anticristo ang mga prinsipyo at kikilos sila nang basta-basta ayon sa sarili nilang mga ideya. Mas gugustuhin nilang mapinsala ang mga interes ng iglesia upang maprotektahan ang sarili nilang mga interes. Pinagnilayan ko ang lahat ng nagawa ko mula nang maging lider ako, at nakita kong kapareho ito ng pag-uugali ng mga anticristo na inihayag ng salita ng Diyos. Gusto ko palaging magtagumpay nang mabilis para patunayan na mahusay ako at kaya kong gumawa ng aktuwal na gawain—sa ganitong paraan, makikita ng mga nakatataas sa akin at ng mga kapatid ko na tamang desisyon ang pagpili sa akin bilang lider. Kaya, nang pumili at gumamit ako ng mga tao, ni hindi ko hinanap ang mga katotohanang prinsipyo, hindi ko inisip kung paano mabibigyang-pakinabang ang gawain ng iglesia, hindi ako nakinig sa payo ng iba, at pinilit kong magdesisyon nang mag-isa. Nang makita kong hindi makatwirang nagsasaayos si Wu Wen ng mga pagtitipon at mga tungkulin para sa mga baguhan batay sa kanilang mga aktuwal na sitwasyon, hindi ako nagtanong tungkol sa kalagayan at mga paghihirap niya, ni nakipagtulungan sa kanya na mahanap ang ugat ng mga problema at makapasok sa mga prinsipyo para maiwasan niyang maulit ang mga pagkakamali. Nang makita ko na hindi siya nagkakaroon ng mga resulta sa tungkulin niya, at kung paano niyon masisira ang reputasyon at katayuan ko, di-makatarungan ko siyang binansagan, ibinukod, at ginustong tanggalin. Para protektahan ang reputasyon at katayuan ko, binalewala ko ang mga prinsipyo at ang payo ng mga katrabaho ko at sapilitan siyang inalis. Hindi ako nagpakita ng pagmamahal o pasensya para sa kanya, at hindi nagbahagi ng katotohanan para tulungan siya. Diretso ko lang siyang tinanggal. Talagang wala akong pagkatao! Pagkatapos siyang tanggalin, hindi magawa ng bagong kapatid na pinili ko ang gawain, na direktang nakaapekto sa mga resulta ng gawain ng pagdidilig. Gayunpaman, hindi ko pinagnilayan ang sarili ko. Para sa mabilis na pagbuti ng mga resulta ng gawain, at para makuha ang pagsang-ayon ng mga lider, nilabag ko ulit ang mga prinsipyo—itinataas ang ranggo at nililinang ang isang taong nakagulo sa gawain ng iglesia. Wala pa nga sa konteksto ang pag-unawa ko sa mga bagay-bagay, at wala sa katwirang sinabi na dapat namin siyang bigyan ng pagkakataong magsisi. Pinuna ko ang diyakono ng pagdidilig dahil sa bulag na pagsunod sa mga panuntunan, kaya natakot siyang pabulaanan ako. Ang naging resulta ay hindi talaga angkop si Chen Chen, at napinsala niya ang gawain ng pagdidilig. Nakita ko na alang-alang sa sarili kong reputasyon at katayuan, naghangad ako ng mabilis na tagumpay sa tungkulin ko, at binalewala ang mga prinsipyo ng sambahayan ng Diyos at ang mga paalala ng iba. Kahit pagkatapos maiulat at mailantad, hindi ko pinagnilayan ang mga dahilan ng mga pagkabigo ko—ang inalala ko ay kung ano ang tingin sa akin ng mga lider. Nagmamatigas kong pinrotektahan ang reputasyon at katayuan ko, at mas gugustuhin ko pang hayaang magdusa ang mga interes ng iglesia para maprotektahan ang sa sarili ko. Ang ipinakita ko ay ang disposisyon ng isang anticristo!

Kalaunan, nakabasa ako ng isa pang sipi ng salita ng Diyos na nagbigay sa akin ng kaunting kabatiran sa kalikasan ng mga kilos ko. Sinasabi ng Diyos na: “Kung sabihin ng isang tao na mahal niya ang katotohanan at hinahanap niya ang katotohanan, subalit sa diwa, ang mithiing hinahangad niya ay gawing tanyag ang sarili, magpakitang-gilas, gawing mataas ang tingin ng mga tao sa kanya, makamit ang kanyang sariling mga interes, at ang pagganap ng kanyang tungkulin ay hindi upang magpasakop o bigyang-kaluguran ang Diyos, at sa halip ay upang magtamo ng kasikatan, pakinabang, at katayuan, kung gayon ay hindi lehitimo ang kanyang paghahangad. At kung ganoon ang kaso, pagdating sa gawain ng iglesia, balakid ba ang kanilang mga kilos, o nakakatulong ba ang mga ito upang maisulong iyon? Malinaw na balakid ang mga ito; hindi napapasulong ng mga ito ang gawain ng iglesia. Ang ilang tao ay nagkukunwaring gumagawa ng gawain ng iglesia subalit naghahangad naman ng sarili nilang kasikatan, pakinabang, at katayuan, nagpapatakbo ng sarili nilang operasyon, bumubuo ng sarili nilang maliit na grupo, ng sarili nilang munting kaharian—ginagawa ba ng ganitong uri ng tao ang kanyang tungkulin? Lahat ng gawaing ginagawa nila, sa esensya, ay nakakagambala, nakakagulo, at nakakapinsala sa gawain ng iglesia. Ano ang kahihinatnan ng paghahangad nila ng kasikatan, pakinabang, at katayuan? Una, naaapektuhan nito kung paano kinakain at iniinom ng mga taong hinirang ng Diyos ang salita ng Diyos nang normal at paano nila nauunawaan ang katotohanan, hinahadlangan nito ang pagpasok nila sa buhay, pinipigilan silang pumasok sa tamang landas ng pananampalataya sa Diyos, at inaakay sila patungo sa maling landas—na nakakapinsala sa mga taong hinirang, at dinadala sila sa kapahamakan. At ano ang ginagawa nito sa gawain ng iglesia sa huli? Ito ay panggugulo, pamiminsala, at pagbuwag” (Ang Salita, Vol. IV. Paglalantad sa mga Anticristo. Ikasiyam na Aytem (Unang Bahagi)). Matapos basahin ang salita ng Diyos, naunawaan ko na kapag hinahangad natin ang pansariling reputasyon at katayuan pero sinasabi nating ito ay paggawa ng ating tungkulin, sa diwa ay kumikilos tayo bilang mga lingkod ni Satanas at ginagambala ang gawain ng iglesia. Ibinunyag ng salita ng Diyos ang diwa ng mga kilos ko. Biniyayaan ako ng Diyos sa pagbibigay sa akin ng pagkakataon na maging isang lider ng iglesia, at umasa Siya na isasaalang-alang ko ang Kanyang mga layunin at didiligan nang mabuti ang mga kapatid ko, lulutasin ang kanilang mga paghihirap at problema sa buhay pagpasok, at itataguyod at sasanayin ang mga angkop na tao para magawa ang iba’t ibang gawain ng iglesia at titiyaking nagpapatuloy nang normal ang gawain ng iglesia. Pero hindi ko isinaalang-alang ang mga layunin at mga hinihingi ng Diyos, at hindi ko tinupad ang mga responsabilidad ko bilang lider. Nang pumili at gumamit ako ng mga tao, sariling mga interes ko lang ang inisip ko. Ang resulta, hindi angkop sa gawain ang tagadilig na itinaas ko ng ranggo at nilinang. Bukod sa hindi nadiligan nang maayos ang mga baguhan, nahadlangan din ang gawain ng pagdidilig, na nagdulot sa pagiging negatibo at pag-atras ng mga baguhan. Paano ito naging pagganap sa tungkulin ko? Ginagambala ko ang gawain ng iglesia, at gumagawa ako ng masama! Kahit sa ganito, wala akong kamalayan—masyado akong makasarili at manhid! Naisip ko ang mga anticristo at masasamang tao na itiniwalag sa iglesia. Palagi silang nagbabalak para sa sarili nilang kapakanan, hindi nila pinansin ang mga katotohanang prinsipyo para mapanatili ang reputasyon at katayuan nila, ginawa nila ang mga tungkulin nila nang pabasta-basta at walang pakundangan, seryosong ginulo ang gawain ng iglesia, at sa huli, dahil sa marami nilang masasamang gawa, kinasuklaman at itiniwalag sila ng Diyos. Mayroon bang kahit anong pagkakaiba sa diwa ang ginawa ko at ang mga ginawa ng mga anticristong ito? Nang malaman ko ito, natakot ako, at nagdasal ako sa Diyos, “Diyos ko, naging pabaya ako sa tungkulin ko. Hinangad ko ang katanyagan, katayuan, at mabilisang tagumpay, at tinahak ko ang maling landas. O Diyos, nais ko pong magsisi sa Iyo. Pakiusap, akayin at gabayan Mo ako.”

Kalaunan, sa pamamagitan ng pagninilay at paghahanap, napagtanto ko na upang maging epektibo sa tungkulin natin, dapat tayong magkaroon ng mga tamang layunin, tumuon sa paghahanap ng katotohanan, at kumilos ayon sa mga prinsipyo. Saka lang natin matatanggap ang patnubay ng Diyos, at patuloy na mapabubuti ang ating mga resulta. Gaya ng sinasabi ng Diyos: “Kapag nakatanggap ka ng atas mula sa Diyos at layon mong tuparin ang tungkulin mo at tapusin ang misyon mo, dapat mo munang maunawaan ang layunin ng Diyos. Kailangan mong malaman na nagmumula sa Diyos ang atas na ito, na layunin Niya ito, at dapat tanggapin mo ito, isaalang-alang ito, at higit sa lahat, magpasakop dito. Pangalawa, dapat mong hanapin kung aling mga katotohanan ang kailangan mong maunawaan para magampanan ang tungkuling ito, aling mga prinsipyo ang dapat mong sundin, at kung paano magsagawa sa paraang nakakatulong sa hinirang na mga tao ng Diyos at sa gawain ng sambahayan ng Diyos. Ang mga ito ang mga prinsipyo ng pagsasagawa. Matapos maunawaan ang layunin ng Diyos, dapat mong agad na hanapin at unawain ang mga katotohanang nauugnay sa pagganap sa tungkuling ito at, matapos maunawaan ang katotohanan, tiyakin ang mga prinsipyo at landas ng pagsasagawa ng mga katotohanang ito. Ano ang tinutukoy ng ‘mga prinsipyo’? Sa partikular, ang isang prinsipyo ay tumutukoy sa isang bagay kung saan dapat nakabatay ang pagkamit ng isang target o paggawa ng mga resulta kapag nagsasagawa ng katotohanan. … Dapat maarok ng isang tao ang mga prinsipyo para maisagawa ang katotohanan: Ang mga prinsipyo ang susi, ang pinakapangunahing elemento. Kapag naarok mo na ang mga pundamental na prinsipyo ng pagganap sa tungkulin mo, ipinapakita nitong nauunawaan mo ang mga kinakailangang pamantayan sa pagganap sa tungkuling iyon. Ang makabisado ang mga prinsipyong ito ay katumbas ng malaman kung paano isagawa ang katotohanan. Kaya, sa anong batayan itinatag ang kakayahang ito sa pagsasagawa? Ito ay sa pundasyon ng pagkaunawa sa layunin ng Diyos at sa katotohanan. Maituturing bang pagkaunawa sa katotohanan kung isang pangungusap lang sa hinihingi ng Diyos ang alam mo? Hindi. Anong mga pamantayan ang dapat matugunan para maituring na pagkaunawa sa katotohanan? Dapat mong maunawaan ang kahulugan at halaga ng pagganap sa iyong tungkulin at, kapag naging malinaw na sa iyo ang tungkol sa dalawang aspektong ito, naunawaan mo na ang katotohanan ng pagganap sa tungkulin mo. Higit pa rito, matapos maunawaan ang katotohanan, dapat mo ring maarok ang mga prinsipyo ng pagganap sa tungkulin mo at ang mga landas ng pagsasagawa. Kapag kaya mo nang maarok at magamit ang mga prinsipyo ng pagganap sa tungkulin mo, at maglapat minsan ng kaunting karunungan, matitiyak mo na ang pagiging epektibo ng pagganap sa tungkulin mo. Sa pamamagitan ng pag-arok sa mga prinsipyong ito at pagkilos ayon sa mga ito, magiging handa kang isagawa ang katotohanan. Kung gagampanan mo ang iyong tungkulin nang hindi ito hinahaluan ng anumang mga layuning pantao, kung gagawin ito sa pamamagitan ng lubusang pagpapasakop sa mga hinihingi ng Diyos at ayon sa mga pagsasaayos ng gawain ng sambahayan ng Diyos, ganap na umaayon sa mga salita ng Diyos, natupad mo na ang tungkulin mo sa ganap na kwalipikadong paraan, at kahit na maaaring may ilang pagkakaiba sa mga resulta kumpara sa mga hinihingi ng Diyos, maituturing pa rin itong pagsasakatuparan ng mga hinihingi ng Diyos. Kung gagampanan mo ang tungkulin mo nang ganap na alinsunod sa mga prinsipyo, kung tapat ka, sa abot ng iyong makakaya, ganap na umaayon sa layunin ng Diyos ang pagganap mo sa tungkulin. Natupad mo ang tungkulin mo bilang isang nilikha nang buong puso, isipan, at lakas mo, na siyang resultang naisakatuparan sa pamamagitan ng pagsasagawa ng katotohanan” (Ang Salita, Vol. IV. Paglalantad sa mga Anticristo. Unang Aytem: Sinisikap Nilang Kunin ang Loob ng mga Tao). Napakalinaw ng mga salita ng Diyos. Kapag tinataggap natin ang atas ng Diyos, kailangan muna nating hanapin ang mga layunin ng Diyos, hanapin ang mga prinsipyo na dapat nating pasukan sa ating tungkulin, magkaroon ng pagkaunawa sa katotohanan, magpasakop sa Diyos, at mahigpit na sundin ang mga katotohanang prinsipyo sa tungkulin natin. Isa pa, kapag ginagawa ang tungkulin natin, dapat nating isaalang-alang ang mga interes ng iglesia, madalas na suriin ang ating mga sarili, at hindi magpakana para sa pansariling pakinabang. Nababawasan nito ang karumihan ng sarili nating mga ideya, at ang mga pagkakamaling nagagawa natin sa mga tungkulin natin. Naisip ko kung paano ako kumikilos para lang sa katanyagan at katayuan sa aking tungkulin—bihira kong hanapin ang mga katotohanang prinsipyo, at kahit na may kaunti akong nalalaman, hindi ako sumunod. Sa pagpili ng mga tagapagdilig, ang mga pangunahing katangiang kailangan ay ang magbahagi sa katotohanan nang malinaw, magkaroon ng pasensya, at maging responsable. Responsable si Wu Wen sa tungkulin niya, at mapagmahal at matiyaga sa mga baguhan. Anuman ang mga kalagayan o suliranin ng mga baguhan, aktibo siyang nakapagbabahagi at nakalulutas ng mga problema. Naunawaan din niya ang ilan sa mga prinsipyo ng pagdidilig sa mga baguhan. Noon, naging epektibo siya sa tungkulin niya, at kamakailan lang siya nakagawa ng ilang pagkakamali dahil sa ilang aktuwal na paghihirap na hindi niya maasikaso. Sa sitwasyong ito, dapat sana ay nag-alok ako ng pagbabahagi at tumulong nang may pagmamahal—iyon, o pinungusan, inilantad, at pinagsabihan siya, sa halip na basta-basta na lang siyang tinanggal. Isa pa, nang makita kong mukhang masigasig at palakaibigan si Chen Chen, naisip ko na angkop siya para sa paglilinang. Ngayon ay napagtanto ko na hindi ito naaayon sa mga prinsipyo. Ang mga nakabukod para magnilay sa sarili ay maaaring atasan na magpalaganap ng ebanghelyo at magdilig ng mga baguhan kung hindi sila nagdudulot ng paggambala o mga pag-antala, pero ang mga taong may masamang pagkatao na gumagawa ng masama at gumugulo sa gawain ng iglesia ay hindi talaga maaaring linangin. Matindi ang pagnanais ni Chen Chen sa reputasyon at katayuan, at madalas na siyang nakikipaglaban noon para sa mga ito, ginugulo ang gawain ng iglesia. Matapos matanggal at maibukod para magnilay sa sarili, hindi siya kailanman nagpakita ng anumang tunay na pagkaunawa sa kanyang mga nakaraang paglabag. Ang ganitong mga tao ay hindi puwedeng maging mahahalagang target para sa paglilinang. Nalabag ko ang prinsipyo sa pagtataas ng ranggo at paglilinang kay Chen Chen, nagdudulot ng mga pag-antala sa gawain ng pagdidilig. Hindi ko naunawaan ang mga prinsipyo ng pagtatanggal at paggamit ng mga tao, at gumagawa ako para sa katanyagan at katayuan. Nagambala at nahadlangan nito ang gawain ng iglesia, at napinsala ang buhay pagpasok ng mga kapatid ko. Nang maisip ito, napuno ako ng pagsisisi. Kalaunan, nabasa ko ang isang sipi ng salita ng Diyos: “Sa sambahayan ng Diyos, kahit ano pa ang ginagawa mo, hindi mo ginagawa ang personal mong gawain; ito ay ang gawain ng sambahayan ng Diyos, ito ay ang gawain ng Diyos. Dapat palagi mong ilagay sa isipan ang kaalaman at kamalayang ito at sabihin, ‘Hindi ko ito personal na gawain; ginagawa ko ang tungkulin ko at tinutupad ang responsabilidad ko. Ginagawa ko ang gawain ng iglesia. Ito ay isang atas na ipinagkatiwala sa akin ng Diyos at ginagawa ko ito para sa Kanya. Tungkulin ko ito, hindi ko ito personal na pribadong gawain.’ Ito ang unang bagay na dapat maunawaan ng mga tao. Kung itinuturing mo ang isang tungkulin bilang sarili mong personal na gawain, at hindi mo hinahanap ang mga katotohanang prinsipyo kapag kumikilos ka, at ginagawa mo ito alinsunod sa mga sarili mong motibo, pananaw, at plano, malamang na makagagawa ka ng mga pagkakamali. Kaya paano ka dapat kumilos kung nagagawa mong malinaw na makita ang pagkakaiba sa pagitan ng tungkulin mo at ng sarili mong personal na gawain, at alam mo na ito ay isang tungkulin? (Hanapin mo ang hinihingi ng Diyos, at hanapin ang mga prinsipyo.) Tama iyan. Kapag may nangyari sa iyo at hindi mo nauunawaan ang katotohanan, at mayroon kang kaunting ideya ngunit hindi pa rin malinaw ang mga bagay-bagay sa iyo, dapat kang maghanap ng mga kapatid na nakauunawa sa katotohanan upang makipagbahaginan ka sa kanila; ito ang paghahanap sa katotohanan, at bago ang lahat, ito ang saloobin na dapat mong taglayin sa tungkulin mo. Hindi mo dapat pagpasyahan ang mga bagay-bagay batay sa kung ano ang sa palagay mo ay angkop, at pagkatapos ay gagawa ka na ng paghatol at sasabihin mong nalutas na ang usapin—madali itong hahantong sa mga problema. Ang tungkulin ay hindi mo sariling personal na usapin; malaki man o maliit, ang mga bagay-bagay sa sambahayan ng Diyos ay hindi personal na usapin ninuman. Hangga’t may kinalaman ito sa tungkulin, hindi mo ito pribadong usapin, hindi mo ito personal na usapin—may kinalaman ito sa katotohanan, at may kinalaman ito sa prinsipyo. Kaya ano ang unang bagay na dapat mong gawin? Dapat mong hanapin ang katotohanan, at hanapin ang mga prinsipyo. At kung hindi mo nauunawaan ang katotohanan, dapat mo munang hanapin ang mga prinsipyo; kung nauunawaan mo na ang katotohanan, magiging madali nang tukuyin ang mga prinsipyo” (Ang Salita, Vol. III. Ang mga Diskurso ni Cristo ng mga Huling Araw. Ano ang Sapat na Pagtupad ng Tungkulin?). Binigyan ako ng salita ng Diyos ng landas ng pagsasagawa. Ang mga tungkulin ay mga atas mula sa Diyos, hindi mga personal na gawain, kaya hindi natin puwedeng gawin ang mga ito sa kahit anong paraang gusto natin para mapalugod ang ating mga personal na interes. Sa lahat ng bagay, dapat nating hanapin ang mga katotohanang prinsipyo at magsagawa ayon sa mga hinihingi ng Diyos. Kung hindi tayo nakauunawa, dapat tayong makipagbahaginan at mas maghanap pa kasama ang iba. Kahit anong isipin ng iba, ang kailangan lang nating gawin ay tanggapin ang pagsusuri ng Diyos at gawin ang ating makakaya. Kahit na minsan ay may mga paglihis o kamalian sa gawain natin, at hindi natin agad nakakamit ang magagandang resulta, pero kung gumagawa tayo para mapalugod ang Diyos, at hindi para makita ng iba, tinatahak natin ang tamang landas, at gagabayan tayo ng Diyos. Kalaunan, nagtapat ako tungkol sa sarili ko sa mga kapatid, inilalantad kung paanong ginagawa ko ang tungkulin ko para sa reputasyon at katayuan, ang pagnanais ko ng mabilisang tagumpay, ang mga paglabag ko sa prinsipyo sa pagpili at paggamit ng mga tao, pati na kung paano ako kumilos nang padalus-dalos at gumamit ng posisyon para pagsabihan ang iba, na nakapinsala sa kanila. Taimtim akong humingi ng tawad sa kanila at hiniling ko sa kanila na mas subaybayan pa ako. Noong magsagawa ako nang ganito, hindi ako hinamak ng mga kapatid ko, pinalakas nila ang loob ko, at sinabing puwede naming pangasiwaan ang isa’t isa at magtulungan upang magampanan nang maayos ang aming mga tungkulin.

Hindi nagtagal, may iba pang nangyari. Pansamantalang hindi nagawa ng diyakono ng ebanghelyo ang tungkulin niya dahil sa paghahadlang ng pamilya niya. Pagkatapos kong marinig ang balita, medyo nabalisa ako. Naisip kong, “Ngayon, ginagawa ng bawat iglesia ang lahat ng makakaya nito para ipangaral ang ebanghelyo—sa puntong ito, kung hindi magagampanan ng diyakono ng ebanghelyo ang tungkulin niya, labis na maaapektuhan ang gawain namin! Kung hindi ko siya papalitan sa oras, hindi bubuti ang mga resulta namin. Tiyak na iisipin ng mga nakatataas sa akin na wala akong kakayahan.” Kaya, tinalakay ko sa kapareha kong kapatid kung ililipat ba ang diyakono ng ebanghelyo at maghahanap ng ipapalit sa kanya. Sabi niya, “Ang diyakono ng ebanghelyo ay palaging naging responsable at siya ay isang manggagawang may kakayahan, at ang mga resulta ng gawain ng ebanghelyo ay naging mabuti. Kung ililipat mo siya dahil lang sa panandalian siyang hindi makawala sa mga gapos ng pamilya niya, lalabagin niyon ang mga prinsipyo.” Mangangatwiran na sana ako nang maisip ko kaagad kung paano ko sapilitang pinalitan si Wu Wen. Hindi ba’t kumikilos ako para protektahan na naman ang reputasyon ko at katayuan? Pinaalalahanan ako ng kapareha ko na dapat kong gampanan ang tungkulin ko ayon sa mga prinsipyo. Muntik na akong makagawa ng isa pang malaking pagkakamali. Habang nagpapasalamat ako sa Diyos sa aking puso, sinabi ko sa kanya, “Mali ang mga layunin ko. Ililipat ko siya nang walang prinsipyo, at magtatrabaho na naman ako para sa katanyagan at katayuan. Responsable nga siya, at isang tamang tao. Kung hindi niya magagawa ang gawain niya sa ngayon, tayo na muna ang mag-aasikaso niyon at gagawa ng gawain ng ebanghelyo. Alamin din natin ang higit pa tungkol sa sitwasyon niya at subukan nating suportahan at tulungan siya.” Matapos akong marinig, tumango ang kapareha ko bilang pagsang-ayon, at gumaan ang pakiramdam ko sa pagsasagawa nang ganito.

Ngayon, kapag ginagawa ko ang tungkulin ko, madalas kong tinatanong ang sarili ko, “Nagampanan ko ba ang tungkulin ko ngayon ayon sa mga katotohanang prinsipyo? Gumawa ba ako ng mga bagay-bagay nang may tiwaling disposisyon sa mga pakikipag-ugnayan ko sa mga tao?” Kung nakagagawa ako ng bagay na hindi naaayon sa mga prinsipyo at sa mga layunin ng Diyos, nagdarasal ako sa Diyos para agad itong itama. Kapag nagsasagawa ako nang ganito, nakikita ko ang patnubay ng Diyos, bumubuti nang kaunti ang gawain ng iglesia, at aktibong nagagampanan ng mga kapatid ko ang kanilang mga tungkulin. Salamat sa Diyos!


24. Matapos Itaas ng Ranggo ang Lahat Maliban sa Akin

Ni Martha, Italya

Noong Enero ng 2021, malapit nang matapos ang proyektong sa akin nakatalaga. Unti-unti nang inilipat sa ibang mga tungkulin ang aking mga kapatid, hanggang sa ako at ilang katuwang na lang ang natira para tapusin ang mga bagay-bagay. Noong panahong iyon, naisip ko na bagama’t wala nang masyadong gagampanang gawain, kailangan ko itong tapusin nang maingat. Isang araw, sa hindi inaasahang pagkakataon, nalaman ko na isa sa mga katuwang ko ay itinaas ang ranggo para maging responsable sa gawain ng ebanghelyo. Nabahala ako dahil dito, at sumama ang loob ko tungkol dito. “Bakit hindi pa itinaas ang ranggo ko? Hindi ba’t puwede rin akong maging isang superbisor?” Pero naisip ko, “Siguro sa tingin ng mga lider ay mas mahusay siyang manggagawa, kaya una siyang itinaas ang ranggo. Anupaman, hindi pa rin tapos ang gawain ko rito—kapag natapos na ang gawain, malamang na magsaayos ng mga bagong tungkulin para sa amin.” Pero hindi nagtagal, ilan pang mga katuwang ang unti-unti ring itinaas ang ranggo para maging mga superbisor, at napili pa nga bilang mga lider ang ilan sa kanila. Lalo akong naasiwa nang marinig ko ang balitang ito. “Naging mga lider, manggagawa o superbisor na silang lahat, pero hindi man lang ako umuusad. Ako pa nga ang kailangang umako ng lahat ng ginagawa nila, at mukhang ako ang magiging responsable sa lahat ng ito hanggang sa huli. Pare-parehong gawain ang ginagawa naming lahat, kaya bakit itinaas ang ranggo nilang lahat sa halip na ako? Ganoon ba talaga ako kasama? Ngayon, ako ang pinakamasama sa kanilang lahat. Iniisip ba ng mga lider na hindi ako sulit na linangin? May pagtatangi ba sila laban sa akin? Ayaw ko talagang akuin ang kanilang gawain—kapag mas marami akong inaako, mas kakaunti ang magagawa kong ibang uri ng gawain. Sa oras na matapos ko ang gawaing ito, naging pamilyar na sa gawain nila ang mga katuwang ko at naging bihasa na sa ilang mga prinsipyo. Kung kalaunan ay ipadala ako para ipangaral ang ebanghelyo o diligan ang mga baguhan, at maging superbisor ko ang dating kapareha ko, talagang magiging sobrang nakakahiya ang gayon kalaking agwat!” Habang mas lalo ko itong iniisip, mas lalo akong nagdamdam. Nang hiniling ng aking mga kapatid na akuin ko ang kanilang mga gampanin, labis akong tumutol. May nakatago akong galit sa loob ko at ayaw kong gawin iyon. Sa loob ng mahigit dalawang araw, hindi ko sinubukang matutuhan kung paano gawin ang mga gampaning ipinasa nila sa akin. Hindi ko rin masyadong inintindi ang sarili kong gawain—ipinagpaliban ko ang pagsubaybay sa gawain, at hindi ko inisip ang tungkol sa mga problemang kailangang lutasin o kung paano gawin nang maayos ang mga bagay-bagay. Kaya napakabagal ng usad ng gawain. Bagama’t alam kong dapat akong magpasakop sa mga pagsasaayos ng iglesia, nawalan ako ng sigla, nalungkot, at nasira ang loob ko. Palagi akong walang gana sa paggawa sa aking tungkulin. Nalaman ko na hindi tama ang kalagayan ko, kaya lumapit ako sa Diyos para manalangin, humihingi ng Kanyang kaliwanagan at pagtanglaw, para makilala ko ang aking sarili.

Pagkatapos kong manalangin, nagbasa ako ng isang sipi ng mga salita ng Diyos na nagbigay sa akin ng kaunting kaalaman tungkol sa kalagayan ko. Sinasabi ng mga salita ng Diyos: “Ngayon, ginagampanan ninyong lahat ang inyong mga tungkulin nang full-time. Hindi kayo napipigilan o natatalian ng pamilya, pag-aasawa, o kayamanan. Nakaahon na kayo mula sa mga bagay na iyon. Subalit, ang mga kuru-kuro, imahinasyon, kaalaman, at mga pansariling intensyon at hangarin na laging laman ng inyong isipan ay nananatiling ganoon pa rin. Kaya, pagdating sa anumang may kinalaman sa reputasyon, katayuan, o pagkakataong mamukod-tangi—halimbawa, kapag naririnig ninyo na ang sambahayan ng Diyos ay nagpaplanong maglinang ng sari-saring uri ng mga taong may talento—lumulukso sa pag-asam ang puso ng bawat isa sa inyo, gusto palagi ng bawat isa sa inyo na maging tanyag at makakuha ng pansin. Lahat kayo ay nais na makipaglaban para sa katayuan at reputasyon. Ikinahihiya ninyo ito, pero hindi magiging maganda ang pakiramdam ninyo kung hindi ninyo ito gagawin. Nakararamdam kayo ng inggit, pagkamuhi, at nagrereklamo sa tuwing may nakikita kayong taong namumukod-tangi, at iniisip ninyo na hindi ito patas: ‘Bakit hindi ako makapamukod-tangi? Bakit palagi na lang ibang tao ang napapansin? Bakit hindi ako kahit kailan?’ At pagkatapos ninyong makaramdam ng sama ng loob, sinusubukan ninyo itong pigilin, ngunit hindi ninyo magawa. Nagdarasal kayo sa Diyos at gumaganda ang pakiramdam sandali, ngunit kapag naharap kayong muli sa ganitong sitwasyon, hindi pa rin ninyo ito madaig. Hindi ba ito nagpapakita ng isang tayog na kulang pa sa gulang? Kapag naiipit sa gayong mga kalagayan ang mga tao, hindi ba’t nahulog na sila sa patibong ni Satanas? Ito ang mga kadena ng tiwaling kalikasan ni Satanas na gumagapos sa mga tao. … habang mas nagpupumilit ka, lalong magdidilim ang puso mo, at lalo kang makadarama ng inggit at pagkamuhi, at lalo lang titindi ang hangarin mong makamit ang mga bagay na ito. Habang lalong tumitindi ang hangarin mong makamit ang mga ito, lalo mo itong hindi magagawang matamo, at habang nangyayari ito, mas nadaragdagan ang pagkamuhi mo. Habang mas namumuhi ka, lalong nagdidilim ang kalooban mo. Habang lalong nagdidilim ang iyong kalooban, lalong pumapangit ang pagganap mo sa iyong tungkulin, at habang lalong pumapangit ang pagganap mo sa iyong tungkulin, lalo kang nawawalan ng silbi sa sambahayan ng Diyos. Ito ay magkakaugnay at masamang bagay na paulit-ulit na nangyayari. Kung hindi mo magagampanan nang maayos ang iyong tungkulin kailanman, unti-unti kang ititiwalag” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Inilantad ng salita ng Diyos ang kalagayan ko. Noong mga araw na iyon, napakamapanlaban ko at wala akong gana dahil hindi pa natugunan ang pagnanais ko para sa katayuan. Nang makita kong tumaas ang ranggo ng mga katuwang ko, napukaw ang puso ko. Umasa ako na itataas din ang ranggo ko, para magkamit ako ng katayuan at ng mataas na pagtingin ng mga tao. Nang malaman ko na hindi balak ng mga lider ko na itaas ang aking ranggo, at ipinaako sa akin ang gawain ng mga katuwang ko, nainggit ako, at pinaghinalaan ko na ang mga lider ay may pagtatangi laban sa akin, o minamaliit pa ako. Nang maisip ko kung gaano ako kasama sa mga mata ng mga lider ko, at na tumaas na ang ranggo bilang mga lider o superbisor ang maraming katuwang ko samantalang wala man lang akong posisyon, naging miserable ako at mapanlaban. Inilabas ko pa nga ang galit ko sa aking tungkulin. Hindi ako nagpakita ng anumang malasakit sa mga gampaning ibinigay sa akin at hindi ko ibinigay ang puso ko sa sarili kong gawain. Talagang nasuklam ang Diyos na makita akong namumuhay sa mapaghimagsik na kalagayang ito! Naalala ko kung paanong dati ay sumumpa akong gagawin nang maayos ang tungkulin ko; ngayon, pagkakita kong tumaas ang ranggo ng iba, at hindi natugunan ang pagnanais ko para sa katayuan, naging negatibo ako at nawala ang interes ko sa aking tungkulin. Napakatindi ng pagnanais ko para sa katayuan! Kinailangan kong mabilis na hanapin ang katotohanan para malutas ang kalagayan ko.

Pagkatapos niyon, binasa ko ang ilan sa mga salita ng Diyos tungkol sa kung paano tingnan ang promosyon at paglilinang, at binigyang-kakayahan ako ng mga iyon na baguhin ang kalagayan ko. Sinasabi ng mga salita ng Diyos: “Kung ang tingin mo sa sarili mo ay nababagay kang maging isang lider, nagtataglay ng talento, kakayahan, at pagkatao para sa pamumuno, subalit hindi ka itinaas ng ranggo ng sambahayan ng Diyos at hindi ka inihalal ng mga kapatid, paano mo dapat harapin ang bagay na ito? May landas ng pagsasagawa rito na maaari mong sundan. Dapat lubusan mong kilalanin ang iyong sarili. Tingnan mo kung ang talagang isyu ay na may problema ka sa iyong pagkatao, o na ang pagbubunyag ng ilang aspekto ng iyong tiwaling disposisyon ay nakakasuklam sa mga tao; o kung hindi mo ba taglay ang katotohanang realidad at hindi ka kapani-paniwala sa iba, o kung hindi pasok sa pamantayan ang tungkuling ginagampanan mo. Dapat mong pagnilay-nilayan ang lahat ng bagay na ito at tingnan kung saan ka mismo nagkukulang. Matapos mong magnilay-nilay nang kaunti at mahanap kung nasaan ang problema mo, dapat mong hanapin kaagad ang katotohanan para lutasin ito, at pasukin ang katotohanang realidad, at sikaping magbago at umunlad, nang sa gayon kapag nakita ito ng mga nakapaligid sa iyo, sasabihin nila, ‘Nitong mga nagdaang araw, naging mas mahusay siya kaysa dati. Matatag siyang nagtatrabaho at sineseryoso ang kanyang propesyon, at nakatuon siyang mabuti sa mga katotohanang prinsipyo. Hindi niya ginagawa ang mga bagay-bagay nang padalos-dalos, o nang pabasta-basta, at mas maingat at responsable na siya sa kanyang gawain. Dati, mahilig siyang magyabang, at palagi siyang nagpapakitang-gilas, pero ngayon higit na siyang mas simple at hindi na hambog. Kahit nagagawa niya ang ilang bagay, hindi niya ito ipinagyayabang, at kapag may natapos siyang isang bagay, paulit-ulit niyang pinagninilayan ito, sa takot na may magawang mali. Mas maingat na siyang kumilos kaysa dati, at nang may-takot-sa-Diyos na puso—at higit sa lahat, kaya niyang magbahagi tungkol sa katotohanan para lutasin ang ilang problema. Totoo ngang umunlad na siya.’ Ang mga nasa paligid mo na nakasalamuha mo nang ilang panahon ay makikita na dumaan ka sa di-mapagkakailang pagbabago at paglago; sa iyong buhay bilang tao, sa iyong asal at pangangasiwa ng mga usapin, at sa saloobin mo sa iyong gawain, at gayundin sa pagtrato mo sa mga katotohanang prinsipyo, mas nagsisikap ka kaysa dati, at mas mabusisi sa iyong pananalita at mga pagkilos. Nakikita ng mga kapatid ang lahat ng ito at isinapuso nila ito. Kung gayon, baka sakaling magawa mong tumakbo bilang kandidato sa susunod na halalan, at magkakapag-asa kang mahalal bilang lider. Kung talagang kaya mong gawin ang ilang mahalagang tungkulin, makakamit mo ang pagpapala ng Diyos. Kung tunay kang may pasanin at may pagpapahalaga sa responsabilidad, at nais pumasan ng pananagutan, kung gayon ay magmadali ka at sanayin ang iyong sarili. Tumutok sa pagsasagawa ng katotohanan at kumilos nang may mga prinsipyo. Sa sandaling may karanasan ka na sa buhay at kaya mo nang magsulat ng mga artikulo ng patotoo, tunay ngang umunlad ka na. At kung kaya mong magpatotoo para sa Diyos, tiyak na maaari mong makamit ang gawain ng Banal na Espiritu. Kung gumagawa ang Banal na Espiritu sa iyo, ibig sabihin ay pinapaboran ka ng Diyos, at kapag ginagabayan ka ng Banal na Espiritu, nalalapit na ang pagdating ng oportunidad mo. Maaaring may pasanin ka ngayon, pero hindi sapat ang iyong tayog at masyadong mababaw ang karanasan mo sa buhay, kaya kahit maging lider ka pa, malamang na matutumba ka. Dapat mong hangarin ang pagpasok sa buhay, lutasin muna ang magagarbo mong pagnanais, bukal sa loob na maging tagasunod, at tunay na magpasakop sa Diyos, nang walang salita ng pagrereklamo sa kung anuman ang pinamamatnugutan o isinasaayos Niya. Kapag taglay mo ang ganitong tayog, darating ang oportunidad mo. Isang mabuting bagay na nais mong humawak ng mabigat na pananagutan, at na mayroon ka ng pasaning ito. Ipinapakita nito na mayroon kang maagap na puso na naghahangad na makausad at na gusto mong isaalang-alang ang mga layunin ng Diyos at sundin ang kalooban ng Diyos. Hindi ito isang ambisyon, kundi isang tunay na pasanin; responsabilidad ito ng mga naghahanap ng katotohanan at ang pakay ng kanilang paghahangad. Wala kang mga makasariling motibo at hindi ka naghahangad para sa sarili mong kapakanan, kundi para magpatotoo sa Diyos at mapalugod Siya—ito ang pinakapinagpapala ng Diyos, at gagawa Siya ng mga angkop na pagsasaayos para sa iyo. … Ang layunin ng Diyos ay ang magkamit pa ng mas maraming tao na maaaring magpatotoo para sa Kanya; ito ay para gawing perpekto ang lahat ng nagmamahal sa Kanya, at para bumuo ng grupo ng mga taong kaisa Niya sa puso at isip sa lalong madaling panahon. Samakatwid, sa sambahayan ng Diyos, may magagandang hinaharap ang lahat ng naghahangad sa katotohanan, at ang hinaharap ng mga taos-pusong nagmamahal sa Diyos ay walang limitasyon. Dapat maunawaan ng lahat ang layunin ng Diyos. Isang positibong bagay talaga ang magkaroon ng pasaning ito, at ito ay isang bagay na dapat taglayin ng mga may konsensiya at katwiran, pero hindi lahat ay magagawang humawak ng mabigat na pananagutan. Saan ito nagkakaiba? Anuman ang iyong mga kalakasan o kakayahan, at gaano man kataas ang iyong IQ, ang pinakamahalaga ay ang iyong paghahangad at ang landas na tinatahak mo” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 6). Nakita ko mula sa salita ng Diyos na nakadepende sa ating paghahangad at landas kung itataas ang ranggo natin at lilinangin tayo. Kung hahangarin natin ang katotohanan at tunay tayong magdadala ng pasanin, at mayroon tayong kaunting kakayahan at talento, bibigyan tayo ng iglesia ng mga pagkakataon para maitaas ang ranggo at malinang, at hahayaan tayong pangasiwaan ang ilang gawain. Pero kung hindi natin hahangarin ang katotohanan, at sa halip ay palaging hahangarin ang katanyagan at katayuan, tinatahak ang maling landas, kung gayon kahit na maging isang lider pa tayo, hindi tayo magtatagal. Ginamit ko sa sarili ko ang salita ng Diyos at napahiya ako. Nakita kong ganap akong di-makatwiran at hindi ko man lang kilala ang sarili ko. Inakala kong talagang may kakayahan at magaling ako, at na kung tumaas ang ranggo ng mga nakapareha kong kapatid, ibig sabihin niyon, nararapat ding maitaas ang ranggo ko. Hindi ko pinagnilayan ang sarili ko at hindi ko naunawaan kung ako ba ay talagang isang taong naghangad ng katotohanan, kung kuwalipikado ba ang pagkatao ko, at kung kaya ko ba talagang dalhin ang pasanin ng gawain. Sa halip, pikit-mata kong inihambing ang sarili ko sa iba at hinangad ang promosyon. Gusto ko palaging patunayan na kasinggaling ako ng iba, at magtamo ng mataas na katayuan para magpakitang-gilas sa mas maraming tao at pahangain sa akin ang iba. Palagi kong ginagampanan ang tungkulin ko nang may mga sarili kong ambisyon at pagnanais, kaya kahit na maging isang lider o manggagawa ako, magtatrabaho pa rin ako para sa kasikatan at katayuan, at magiging imposibleng gawin nang maayos ang tungkulin ko. Proteksyon para sa akin ang hindi ko pagiging isang lider. Naisip ko kung paanong ang isang taong may tapat na katwiran ay magagawang magpasakop, mapagnilayan at makilala ang kanilang sarili, at kontentong magampanan nang maayos ang tungkulin nila sa sitwasyong ito. Pagninilayan din nila ang mga kakulangan at kahinaan nila, hahanapin ang katotohanan para malutas ang kanilang mga problema, at magsisikap na sumulong at magbago. Sa pagninilay-nilay ko sa sarili ko batay sa salita ng Diyos, nakita ko na sa totoo lang ay may pangkaraniwang kakayahan ako at hindi ako isang taong naghahangad ng katotohanan. Basta masaya na akong tapusin ang mga araw-araw kong gampanin at hindi ako tumuon sa pag-unawa at paglutas ng aking mga tiwaling disposisyon. Pagkatapos ng ilang taong pananampalataya sa Diyos, mahilig pa rin akong makipagkompetensiya. Pagdating sa reputasyon at katayuan ko, palagi akong nag-aalala tungkol sa pagkamit o pagkawala ng mga iyon—nang hindi ako nakakuha ng katayuan, naglabas pa ako ng galit ko sa aking tungkulin at binalewala ko ang gawain. Sa anong paraan ba ako nagtaglay ng anumang katotohanang realidad? Sa kabila nito, gusto ko pa ring tumaas ang ranggo ko. Talagang wala ako ni katiting na pagkakilala sa sarili! Alam kong hindi ko dapat pikit-matang hangarin pa ang reputasyon at katayuan. Dapat akong maging mapagpasakop at gawin ang kasalukuyan kong tungkulin sa isang praktikal na paraan. Iyon ang pagkatao o katwirang dapat kong taglayin. Nang mapagtanto ko ito, hindi ko na nadama ang kaguluhan at mga limitasyon ng sitwasyong ito, at nagsimula akong magkaroon ng normal na pagsulong sa gawaing kinakaharap ko. Nagsimula ko ring isipin ang tungkol sa kung paano tatapusin ang gawain nang mas detalyado at mas masinsin, para matapos ako nang walang pagsisisi. Sa pagsasagawa nang ganito, sobra akong napanatag.

Paglipas ng ilang panahon, isinaayos ng iglesia na pangasiwaan ko ang gawain ng pagdidilig ng isang iglesia. Nang mabalitaan ko ang pagsasaayos na ito, halo-halo ang damdamin ko. Hiyang-hiya ako—mali ang pagkaunawa ko at pinagdudahan ko ang mga lider ko na may pagtatangi sila laban sa akin at sinadya nilang hindi itaas ang ranggo ko o linangin ako. Iyon ay ganap na bunga ng matinding pagnanais ko para sa katayuan. Sa mga sumunod na araw, nang maharap ako sa mga bagay na hindi ko naunawaan, naghanap ako ng mga kasagutan sa aking mga katuwang, at ginugol ko ang halos lahat ng oras ko sa gawain ng pagdidilig. Pero makalipas ang ilang panahon, hindi masyadong naging epektibo ang gawain. Noon ko lang nakita na marami akong kakulangan. Napagtanto ko rin na kahit na may katayuan, imposibleng gumawa nang maayos kung wala akong katotohanan. Kaya mas lalo ko pang ikinahiya ang mataas na ambisyon ko na kailangan kong maging isang lider. Noong panahong iyon, tumigil ako sa pag-iisip kung paano ko pahahangain ang iba; inisip ko lang kung paano gampanan nang maayos ang gawain ng pagdidilig. Nagkaroon ako ng mas praktikal na saloobin sa tungkulin ko. Kaya naniwala akong nagbago ako nang kaunti, at na madali kong magagawa ang tungkulin ko at makakapagpatuloy ako sa aking wastong gampanin. Pero nang dumating sa akin ang ibang kapaligiran, nalantad na naman ang pagnanais ko para sa katayuan.

Noong Hunyo ng 2021, isinaayos ng iglesia na kuhanin ko ang isa pang proyekto na may mas maraming gawain at may maikling palugit. Bagama’t naharap kami sa maraming paghihirap, dahil sa sama-sama naming pagsisikap, pagkalipas ng ilang buwan, nagsimulang maging mas epektibo ang aming gawain, at sa huli, natapos namin ang dobleng dami ng trabaho kumpara sa nakaraang taon. Labis ko itong ipinagmalaki, at nadama kong may bahagi ako sa katunayan na nakamit namin ang mga resultang ito—kung gusto ng mga lider na itaas ang ranggo ng isang tao, malamang na iisipin nila ako. Sa mga sumunod na araw, maraming beses kong narinig na pinag-uusapan ng mga lider ang pagtataas sa ranggo at paglilinang ng mga tao, at paminsan-minsan, naririnig ko ang mga pangalan ng kapatid na kilala ko. Nagsimula na namang gumulo ang isip ko, “Naging lider at manggagawa na ako dati, at kamakailan lang ay naging epektibo ako sa tungkulin ko, kaya bakit hindi isinaalang-alang ng mga lider ang pagtaas ng ranggo ko? Nakilatis ba ako ng mga lider at nagpasya sila na hindi ako isang taong naghahangad ng katotohanan? Iniisip ba nilang ako ay isang tao na makakapangasiwa lamang sa mga panlabas na bagay? Kung iyon ang iniisip nila, magkakaroon ba ako ng pagkakataong maitaas ang ranggo at malinang?” Sa pag-iisip ko nito, pinalabo nito ang hinaharap ko. Sa tingin ko, gaano man ako maghangad, lagi lang magiging ganito—wala akong kahit anong pag-asa na tumaas ang ranggo. Nagkaroon pa nga ako ng pagtatangi laban sa mga lider. Minsan, noong nakipag-usap sa akin ang mga lider, binalewala ko lang sila. Hangga’t maaari, kaunti lang ang sinabi ko, at ni ayaw ko ngang makita ang aking mga kapatid sa paligid ko. Palagi akong mukhang malungkot, ayaw kong masyadong magsalita, at gusto kong gugulin ang oras ko nang mag-isa. Hindi ko namamalayan, tumigil akong magdala ng pasanin sa tungkulin ko. Nadama kong gaano man kaayos ang trabaho ko, hindi makita ng mga lider ang pagsisikap ko at paggugol, kaya bakit ako dapat magsikap nang sobra? Sapat lang ang gagawin ko para makaraos.

Isang araw, nabasa ko ang isang sipi ng salita ng Diyos: “Kumpara sa mga normal na tao, mas matindi ang pagmamahal ng mga anticristo sa kanilang reputasyon at katayuan, at isa itong bagay na nasa loob ng kanilang disposisyong diwa; hindi ito isang pansamantalang interes, o lumilipas na epekto ng kanilang paligid—ito ay isang bagay na nasa kanilang buhay, nasa kanilang mga buto, kaya ito ay kanilang diwa. Masasabing sa lahat ng ginagawa ng mga anticristo, ang una nilang isinasaalang-alang ay ang kanilang sariling reputasyon at katayuan, wala nang iba pa. Para sa mga anticristo, ang reputasyon at katayuan ang kanilang buhay, at ang kanilang panghabambuhay na mithiin. … Masasabi na sa puso ng mga anticristo, naniniwala sila na ang paghahangad ng katotohanan sa kanilang pananalig sa Diyos ay ang paghahangad ng reputasyon at katayuan; ang paghahangad sa reputasyon at katayuan ay ang paghahangad din sa katotohanan, at ang magkamit ng reputasyon at katayuan ay ang magkamit ng katotohanan at buhay. Kung nararamdaman nila na wala silang reputasyon, pakinabang o katayuan, na walang humahanga sa kanila, o nagpapahalaga sa kanila, o sumusunod sa kanila, sobrang bigong-bigo sila, naniniwala silang wala nang saysay pang maniwala sa Diyos, wala na itong kabuluhan, at sinasabi nila sa kanilang sarili na, ‘Bigo ba ang gayong pananalig sa diyos? Wala na ba itong pag-asa?’ Madalas na tinitimbang nila ang gayong mga bagay sa kanilang puso, pinag-iisipan nila kung paano sila magkakapuwesto sa sambahayan ng Diyos, kung paano sila maaaring magkaroon ng mataas na reputasyon sa iglesia, nang sa gayon ay makinig ang mga tao kapag nagsasalita sila, at suportahan sila kapag kumikilos sila, at sumunod sa kanila saanman sila magpunta; nang sa gayon ay sila ang may huling salita sa iglesia, at ang may kasikatan, pakinabang, at katayuan—talagang pinagtutuunan nila ang gayong mga bagay sa puso nila. Ang mga ito ang hinahangad ng gayong mga tao. Bakit palagi silang nag-iisip ng ganoong mga bagay? Matapos basahin ang mga salita ng Diyos, matapos marinig ang mga sermon, hindi ba talaga nila nauunawaan ang lahat ng ito, hindi ba talaga nila nagagawang makilala ang lahat ng ito? Talaga bang hindi nabago ng mga salita ng Diyos at ng katotohanan ang kanilang mga kuru-kuro, ideya, at opinyon? Hindi talaga iyon ang kaso. Ang problema ay nasa kanila, ito ay lubos na dahil hindi nila minamahal ang katotohanan, dahil sa puso nila, tutol sila sa katotohanan, at bilang resulta, lubos nilang hindi tinatanggap ang katotohanan—na natutukoy ng kanilang kalikasang diwa” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Mula sa salita ng Diyos, nakita ko na talagang pinapahalagahan ng mga anticristo ang kasikatan at katayuan, at tinitingnan nila ang mga iyon bilang mas mahalaga kaysa iba pa. Kapag hindi sila nakakatanggap ng katayuan, nagiging nakakapagod para sa kanila ang pananampalataya sa Diyos. Wala silang katapatan sa kanilang pananampalataya sa Diyos o sa mga tungkulin, lalong hindi nila ginagawa ang mga ito para maunawaan ang katotohanan. Sa halip, ginagawa nila ang mga iyon para makamit ang kasikatan at katayuan, at para hangaan at tingalain sila ng mas maraming tao. Napakasama ng mga disposisyon ng mga anticristo. Naisip ko ang sarili ko—palagi kong hinahangad ang promosyon at paglinang, at nang hindi natugunan ang mga ambisyon at pagnanais ko, naging negatibo ako at walang gana. Hindi na makontrol ang paghahangad ko sa kasikatan at katayuan; nagpakita na ako ng kaparehong disposisyon ng isang anticristo. Naisip ko kung paanong, noong nag-aaral ako, kinuha ko ang mga satanikong lason ng “Nagsusumikap ang tao na umangat; dumadaloy ang tubig pababa,” at “Masamang sundalo ang isang sundalong hindi nangangarap na maging isang heneral,” bilang mga kautusan ng pananatiling buhay, kaya hinangad kong makakuha ng pinakamatataas na grado. Kung hindi ko makuha ang unang puwesto, kahit papaano kailangan kong maging isang estudyanteng may mga karangalan at makuha ko ang papuri at respeto ng mga kamag-aral at guro ko. Pagkatapos kong manampalataya sa Diyos, hinangad ko ang katayuan bilang layon ko, inakala ko na kung may mataas akong katayuan, maaari akong magkaroon ng lugar sa iglesia, maipapaalam ko ang presensya ko, mapapahanga ko ang mas maraming tao, at mapaparinig ko ang aking tinig. Kaya nang agarang kinailangan ng iglesia ng mga tao at hindi itinaas ng mga lider ang ranggo ko, naging negatibo ako at miserable, wala akong ganang gampanan ang tungkulin ko, at nadama ko pa na wala akong direksyon o layon na hahangarin sa aking pananampalataya sa Diyos. Saka ko lang nakita nang malinaw na naging kalikasan ko na ang paghahangad sa kasikatan at katayuan. Kahit sa anumang grupo ako kasama, palagi kong gustong mapuri at mahangaan ng iba, at ayaw na ayaw kong mapag-iwanan. Noong pinahalagahan ako ng mga lider at itinaas ang ranggo ko para gawin ang mahalagang gawain, nalugod ako nang sobra at masigla ako sa tungkulin ko; kapag wala ang pagpapahalaga nila at promosyon, nagiging negatibo ako at mapanlaban, iniraos ko ang aking mga tungkulin, walang direksyon, at ginusto ko pang bitiwan ang lahat. Napagtanto ko bigla na nasa seryosong panganib ako kung magpapatuloy ako nang ganito!

Pagkatapos niyon, nabasa ko sa salita ng Diyos: “Gusto ng Diyos ang mga taong naghahangad ng katotohanan, at ang pinakakinapopootan Niya ay iyong mga naghahangad ng kasikatan, pakinabang, at katayuan. Talagang itinatangi ng ilang tao ang katayuan at reputasyon, masyadong mahilig sa mga iyon, hindi maatim na isuko ang mga iyon. Pakiramdam nila palagi ay walang kagalakan o pag-asa sa buhay kapag walang katayuan at reputasyon, na may pag-asa lang sa buhay na ito kapag nabubuhay sila para sa katayuan at reputasyon, at kahit may kaunti silang kabantugan patuloy silang makikipaglaban, hinding-hindi sila susuko. Kung ito ang iniisip at pananaw mo, kung puno ng gayong mga bagay ang puso mo, wala kang kakayahang mahalin at hangarin ang katotohanan, wala kang tamang direksyon at mga layon sa iyong pananampalataya sa Diyos, at wala kang kakayahang hangarin na kilalanin ang sarili mo, na iwinawaksi ang katiwalian at isinasabuhay ang wangis ng tao; hinahayaan mong magpatuloy ang mga bagay-bagay kapag ginagawa mo ang iyong tungkulin, wala kang anumang pagpapahalaga sa responsabilidad, at nasisiyahan ka lang sa hindi paggawa ng kasamaan, hindi pagsasanhi ng kaguluhan, at hindi napapaalis. Magagawa ba ng gayong mga tao ang kanilang tungkulin sa katanggap-tanggap na pamantayan? At maaari ba silang iligtas ng Diyos? Imposible. Kapag kumikilos ka alang-alang sa reputasyon at katayuan, iniisip mo pa nga na, ‘Hangga’t hindi masama ang ginagawa ko at hindi nakakagulo, kahit mali ang motibo ko, walang makakakita niyon o magkokondena sa akin.’ Hindi mo alam na sinusuring mabuti ng Diyos ang lahat. Kung hindi mo tinatanggap o isinasagawa ang katotohanan, at itinataboy ka ng Diyos, tapos na ang lahat para sa iyo. Iniisip ng lahat ng walang may-takot-sa-Diyos na puso na matalino sila; sa katunayan, ni hindi nila alam kung kailan sila sumalungat sa Kanya. Hindi nakikita nang malinaw ng ilang tao ang mga bagay na ito; iniisip nila, ‘Hinahangad ko lang ang reputasyon at katayuan upang mas marami akong magawa, para makatanggap ako ng higit pang responsabilidad. Hindi ito nanggagambala o nanggugulo sa gawain ng iglesia, at lalong hindi nito pinipinsala ang mga interes ng sambahayan ng Diyos. Hindi ito malaking problema. Sadyang mahal ko ang katayuan at pinoprotektahan ko ang aking katayuan, pero hindi masamang gawa iyon.’ Sa tingin, maaaring hindi mukhang masamang gawa ang gayong hangarin, pero saan humahantong iyon sa huli? Makakamit ba ng gayong mga tao ang katotohanan? Makakamtan ba nila ang kaligtasan? Talagang hindi. Samakatwid, ang paghahangad ng reputasyon at katayuan ay hindi tamang landas—kabaligtaran mismo ng paghahangad ng katotohanan ang direksyong iyon. Sa kabuuan, anuman ang direksyon o puntirya ng iyong hangarin, kung hindi ka nagninilay tungkol sa paghahangad sa katayuan at reputasyon, at kung nahihirapan kang isantabi ang mga bagay na ito, maaapektuhan nito ang iyong buhay pagpasok. Hangga’t may puwang ang katayuan sa puso mo, lubos nitong makokontrol at maiimpluwensiyahan ang direksyon ng buhay mo at ang mga mithiing pinagsusumikapan mo, kaya nga magiging napakahirap sa iyo na pumasok sa katotohanang realidad, maliban pa sa mahihirapan kang baguhin ang iyong disposisyon; makamit mo man sa bandang huli ang pagsang-ayon ng Diyos, siyempre pa, ay hindi na kailangang sabihin pa. Bukod pa riyan, kung hindi mo kailanman naisasantabi ang paghahangad mo sa katayuan, maaapektuhan nito ang kakayahan mong gawin nang sapat ang iyong tungkulin, kaya mahihirapan kang maging isang katanggap-tanggap na nilikha. Bakit Ko sinasabi ito? Wala nang higit pang kinapopootan ang Diyos kundi kapag naghahangad ang mga tao ng katayuan, dahil ang paghahangad ng katayuan ay isang satanikong disposisyon, isa itong maling landas, bunga ito ng pagtitiwali ni Satanas, isa itong bagay na kinokondena ng Diyos, at ito mismo ang bagay na hinahatulan at dinadalisay ng Diyos. Wala nang higit pang kinapopootan ang Diyos kundi kapag naghahangad ang mga tao ng katayuan, pero nagmamatigas ka pa ring nakikipagkompitensiya para sa katayuan, walang-sawa mo itong iniingatan at pinoprotektahan, at laging sinusubukang makuha ito para sa iyong sarili. At sa kalikasan, hindi ba’t ang lahat ng ito ay pagkontra sa Diyos? Hindi niloob ng Diyos ang katayuan para sa mga tao; ipinagkakaloob ng Diyos sa mga tao ang katotohanan, ang daan, at ang buhay, at sa huli ay ginagawa silang isang katanggap-tanggap na nilikha, isang maliit at hamak na nilikha—hindi isang tao na may katayuan at katanyagan at iginagalang ng libu-libong tao. Kaya, saanmang perspektiba ito tingnan, walang kahahantungan ang paghahangad ng katayuan. Gaano man kamakatwiran ang iyong pagdadahilan para hangarin ang katayuan, mali pa rin ang landas na ito, at hindi sinasang-ayunan ng Diyos. Gaano ka man magpakahirap o gaano ka man magsakripisyo, kung naghahangad ka ng katayuan, hindi ito ibibigay sa iyo ng Diyos; kung hindi ito ibinibigay ng Diyos, mabibigo ka sa pakikipaglaban para matamo ito, at kung patuloy kang makikipaglaban, isa lamang ang kahihinatnan nito: Mabubunyag at matitiwalag ka, at mauuwi sa walang kahahantungan” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Pagkatapos kong basahin ang mga salita ng Diyos, nasindak ako, at nadama kong babala ito ng Diyos sa akin. Kung pinahalagahan ko pa rin ang katayuan, at inakala kong walang kasiyahan o pag-asa ang buhay kung walang katayuan at mahahalagang papel, ang paghahangad nang ganito ay pakikipagkompetensiya para sa katayuan at pagsalungat sa Diyos, hindi pinapangasiwaan ang sarili at hindi ginagampanan ang tungkulin ko mula sa posisyon ng isang nilikha. Sa patuloy kong hindi pagsisisi sa ganitong paraan, ipapadala ako sa impiyerno at parurusahan! Takot at nanginginig, ilang beses kong binasa ang siping ito ng salita ng Diyos, at mula sa puso ko, nadama kong ang anumang pagkakasala ay hindi pahihintulutan ng matuwid na disposisyon ng Diyos. Inakala ko dati na may tiwaling disposisyon ang mga tao, kaya napakanormal na hangarin ang kasikatan at katayuan—sino ba ang hindi gustong bumuti ang kondisyon nila? Kaya, hindi ko sineryoso ang mga pagpapakita ko ng katiwalian sa bagay na ito; kahit na negatibo ang pakiramdam ko paminsan-minsan, bumubuti naman ito sa loob ng ilang araw. Hindi nito masyadong maaantala ang gawain ko, at hindi ako gumawa ng anumang bagay na lihis, kaya hindi ko inisip na malaking problema ito. Ngayon lang, sa pamamagitan ng pagbubulay-bulay sa mga salita ng Diyos, saka ko naunawaan ang isang bagay. Isang satanikong disposisyon ang paghahangad sa kasikatan at katayuan, salungat ito sa Diyos at ito ang landas ng paglaban sa Kanya. Wala itong patutunguhan! Naisip ko ang arkanghel, na mataas na ang katayuan sa pasimula, pero hindi pa rin nasiyahan. Ginusto nitong maging kapantay ng Diyos, at sa huli, inihagis ito ng Diyos sa himpapawid. Hindi ba’t ganito ako umakto? Ako na ang nangangasiwa sa ilang gawain sa iglesia, at hindi pa rin ako masaya. Hindi ko pinagsikapang magkamit ng pinakamagagandang resulta sa sarili kong tungkulin. Sa halip, buong puso akong nagsikap para maabot ang isang mas mataas na katayuan, upang gumawa ng mas dakilang gawain para magpakitang-gilas at pahangain ang mga tao. Kapag hindi natugunan ang pagnanais na iyon, nagiging negatibo ako, nagmamabagal sa gawain ko, at nagsisimulang iraos lang iyon Minsan gusto ko na nga ring umatras nang tuluyan. Wala talaga akong pakialam kung magdusa ng kawalan ang gawain ng iglesia. Talagang napakalakas ng mga ambisyon at pagnanais ko—nasaan na ang may-takot-sa-Diyos na puso ko? May masasabi ba akong anumang pagpapasakop ko sa Diyos? Ang palaging paghahangad sa kasikatan at katayuan, ang pagbalewala sa aking mga tungkulin, ay hindi lamang umantala sa aking sariling buhay pagpasok, kundi napinsala rin nito ang gawain ng iglesia. Tinatahak ko ang landas ng paglaban sa Diyos, kaya paanong hindi ako kasusuklaman ng Diyos? Nang inisip ko ito, natakot ako at nagsisi. Agad akong nanalangin sa Diyos para magsisi, ayaw ko nang hangarin ang kasikatan at katayuan.

Pagkatapos niyon, nakita ko sa mga salita ng Diyos ang paraan para takasan ang katanyagan at katayuan. Sinasabi ng mga salita ng Diyos: “Bilang isang bahagi ng nilikhang sangkatauhan, kailangang panaatilihin ng isang tao ang kanyang sariling posisyon, at kumilos nang maingat. Matapat na bantayan kung ano ang ipinagkatiwala sa iyo ng Lumikha. Huwag kumilos nang wala sa lugar, o gawin ang mga bagay-bagay na labas sa saklaw ng iyong kakayahan o na kasuklam-suklam sa Diyos. Huwag subukang maging dakila, o maging superman, o mataas sa lahat, o maghangad na maging Diyos. Ito ang hindi dapat nasain ng tao. Katawa-tawa ang paghahangad na maging dakila o superman. Ang paghahangad na maging Diyos ay lalo pang mas kahiya-hiya; ito ay karima-rimarim, at kasuklam-suklam. Ang kapuri-puri, at ang dapat na panghawakan ng mga nilikha nang higit pa sa anumang mga bagay, ay ang maging tunay na nilikha; ito lamang ang tanging mithiin na dapat hangarin ng lahat ng tao” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi I). Malinaw na sinasabi ng salita ng Diyos na ang paghahangad sa katayuan, ang paghahangad na maging isang dakilang tao o isang superman, ay isang bagay na kinasusuklaman ng Diyos. Ang aktuwal na paghahangad na dapat mayroon ang mga tao ay ang pagiging isang tunay na nilikha. Pagkatapos kong basahin ang salita ng Diyos, alam ko na kung ano ang dapat kong hangarin: Isa akong nilikha, at alam na alam ng Diyos kung anong tungkulin ang kaya kong gampanan at anong gawain ang kaya kong gawin. Nasa anumang posisyon ako, ang gustong makita ng Diyos ay iyong kayanin kong hangarin ang katotohanan nang wasto at gampanan ang tungkulin ng isang nilikha sa isang praktikal na paraan. Kailangan kong bitiwan ang aking mga ambisyon at pagnanais, at anumang tungkulin ang gampanan ko, dapat akong magpasakop sa mga pamamatnugot at pagsasaayos ng Diyos, isakatuparan nang tapat ang aking sariling mga responsabilidad, at maging epektibo sa tungkulin ko sa pamamagitan nito. Ito ang dapat kong gawin bilang isang nilikha. Pagkatapos niyon, hindi ko na inisip kung tataas ba ang ranggo ko. Sa halip, sadya kong pinagbulayan kung paano maging mas mahusay para makamit ko ang pinakamagagandang resulta sa tungkulin ko, at nanalangin ako sa Diyos at naghanap kasama ng mga kapatid para lutasin ang mga bagay-bagay kapag lumilitaw ang mga paghihirap. Pagkatapos ng isang yugto ng panahon, gumawa ako kasama ng mga kapatid ko para mapagtagumpayan ang ilang paghihirap, at nadagdagan din ang husay ng aming gawain.

Sa mga sumunod na araw, naririnig ko pa rin paminsan-minsan na tumaas na sa ranggo bilang mga superbisor ang mga dating katuwang ko. Kahit na medyo nadismaya pa rin ako, dahil sa tingin ko ay mapapatanyag ng iba ang presensiya nila kapag tumaas ang ranggo nila samantalang nananatili ako sa parehong posisyon, napagtanto ko kaagad na ito ay gawa na naman ng pagnanais ko para sa katayuan. Kaya nanalangin ako agad sa Diyos at naghimagsik laban sa sarili ko. Naisip ko ang salita ng Diyos: “Hindi niloob ng Diyos ang katayuan para sa mga tao; ipinagkakaloob ng Diyos sa mga tao ang katotohanan, ang daan, at ang buhay, at sa huli ay ginagawa silang isang katanggap-tanggap na nilikha, isang maliit at hamak na nilikha—hindi isang tao na may katayuan at katanyagan at iginagalang ng libu-libong tao” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Sa pagbubulay-bulay sa mga salita ng Diyos, naging malinaw sa puso ko ang mga layon ko. Nakita ko na ang katayuan ay hindi paunang itinakda ng Diyos para sa tao. Anuman ang tungkulin natin, tinutupad natin ang ating responsabilidad. Paggamit rin ito ng sarili nating mga kalakasan at layunin sa tamang mga posisyon. Sa huli, walang mas matataas o mas mabababang posisyon, at ang pagiging isang lider o isang superbisor ay hindi nangangahulugang may katayuan ang isang tao o mas magaling siya kaysa sa iba. Ang hinihiling ng Diyos sa atin ay ang maging mga kuwalipikadong nilikha tayo, at magpasakop tayo sa mga pamamatnugot at pagsasaayos Niya. Ito lamang ang tamang mga paghahangad. Kung hindi ko kayang magpasakop sa Diyos, kung hindi ko kayang panatilihin gawin ang mga tungkulin ko, at hangarin ko lang ang pag-akyat sa posisyon at pagkamit ng katayuan, nakakahiya ito, at kasusuklaman at susumpain ako ng Diyos. Sa pamamagitan ng pananalangin at pagbabasa ng mga salita ng Diyos, hindi na ako negatibo, at kaya ko nang tratuhin nang tama ang bagay na ito at gampanan nang wasto ang tungkulin ko.

Pagkatapos dumaan sa mga bagay na ito, napagtanto ko ang mabubuting layunin ng Diyos. Sa hindi pagtataas ng ranggo ko, pinoprotektahan Niya ako. Kung ako, na may pagmamahal sa katayuan, ay talagang naging isang lider o manggagawa, wala sa loob na tatahakin ko ang landas ng isang anticristo, at mawawasak lang ako sa huli. Ngayon, kaya ko nang maging mapagpasakop at maging praktikal sa tungkulin ko. Ito ang epekto ng mga salita ng Diyos!


25. Siniil ng Aking Pamilya: Isang Karanasang Nagbibigay-aral

Ni Wilma, Canada

Tinanggap ko ang ebanghelyo ng Makapangyarihang Diyos sa mga huling araw noong 2016, at ibinahagi ko ang ebanghelyo sa asawa ko. Matapos kong magkaroon ng pananampalataya sa Diyos, napansin niya na nagbago ang buong asal ko, at naging mas pasensyosa ako. Kaya nadama ng asawa ko na talagang mabuting bagay ang pananalig sa Diyos, at sinuportahan niya ang pananalig ko. Ngunit sinabi niya na siya mismo ay walang oras na manalig sa Diyos, at gusto lang niyang kumita ng pera. Pagkatapos isang araw, nang umuwi siya galing sa trabaho, tinanong niya ako, “Naniniwala ka sa ‘Kidlat ng Silanganan,’ hindi ba? Isinabay ko pauwi si Mike ngayong araw at sinabi niya sa akin na sinasabi ng lahat ng pastor at elder ng simbahan niya na ang Kidlat ng Silanganan ay hindi ang tunay na daan, matatayog ang mga sermon nito at madaling makalinlang. Hinimok ako ni Mike na paalalahanan ka na huwag makinig sa mga sermon ng Kidlat ng Silanganan.” Superiyor ng asawa ko si Mike, matagal na siyang mananampalataya sa Panginoon, at talagang may talento. Hinahangaan siya nang husto ng asawa ko. Nakita kong naniniwala ang asawa ko sa sinabi ni Mike, kaya sinabi ko sa kanya, “Hindi mo nauunawaan ang pananampalataya sa Diyos, kaya hindi mo pwedeng ulitin lang ang sinasabi ng ibang tao.” Nag-atubili siya sandali, at pagkatapos ay hindi umimik.

Paglipas ng ilang panahon, naging sobrang seryoso ang asawa ko isang araw at sinabi sa akin, “Nagsaliksik ako online, at ang Makapangyarihang Diyos na pinaniniwalaan mo ay ang Kidlat ng Silanganan na tinutugis ng Chinese Communist Party (CCP). Maraming opinyon online tungkol sa Makapangyarihang Diyos, na nagsasabi na Siya ay isang tao lamang, hindi Diyos, at dinadala nila ang mga tao sa Ang Iglesia ng Makapangyarihang Diyos para mangikil ng pera mula sa mga ito. Kaya mula ngayon, hindi ka na pwedeng makisalamuha sa mga taong mula sa Ang Iglesia ng Makapangyarihang Diyos. Natatakot ako na baka maloko ka.” Nang marinig kong sabihin iyon ng asawa ko, talagang nagalit ako at sinabing, “Marami sa mga online na tsismis na iyon ay gawa-gawa at ikinakalat ng CCP. Hindi mo pa nababasa ang mga salita ng Makapangyarihang Diyos, at hindi mo nauunawaan ang Ang Iglesia ng Makapangyarihang Diyos, kaya hindi ka dapat gumawa ng mga hindi makatwirang paghatol batay sa online na tsismis. Alam mo na nananalig ang lahat ng Kristiyano sa Panginoong Jesus at kinikilala na Siya ang tunay na Diyos. Pero dalawang libong taon ang nakararaan nang pumarito ang Panginoong Jesus upang gawin ang Kanyang gawain, maraming tao ang kumondena at tumatwa sa Kanya. Sinabi nilang isa lang Siyang ordinaryong tao, anak ng isang karpentero. Bagama’t mukhang isang ordinaryong tao ang Panginoong Jesus sa panlabas, mayroon Siyang banal na diwa, at kakayahang ipahayag ang katotohanan at tubusin ang sangkatauhan. Siya ang Espiritu ng Diyos na nakabihis ng katawang-tao, ang Manunubos ng sangkatauhan. Ayon sa CCP, ang sinumang mukhang ordinaryong tao sa panlabas ay hindi Diyos. Hindi ba’t itinatatwa rin niyon ang Panginoong Jesucristo? Tulad ng Panginoong Jesus, ordinaryong tao sa panlabas ang Makapangyarihang Diyos, pero kaya Niyang ipahayag ang katotohanan, ang tinig ng Diyos. Siya ang Tagapagligtas na pumarito sa lupa. Napakarami ko nang nabasang salita ng Makapangyarihang Diyos. Ibinubunyag Niya ang maraming misteryo sa Bibliya, at ipinapakita kung paano ginagawang tiwali ni Satanas ang mga tao, kung paano inililigtas ng Diyos ang sangkatauhan, ang ugat ng lahat ng kadiliman at kasamaan sa mundo, at ang katotohanan tungkol sa katiwalian ng sangkatauhan. Ipinapakita rin sa atin ng Kanyang salita ang landas para mapalaya sa kasalanan, matanggap ang kaligtasan ng Diyos, at makapasok sa kaharian ng langit. Walang sikat o dakilang tao ang kayang magpahayag ng mga katotohanang ito. Sa lahat ng sangkatauhan, sino ang kayang magpahayag ng katotohanan? Sino ang kayang tumubos at magligtas sa sangkatauhan? Walang sinuman. Nagpapatunay ito na ang Makapangyarihang Diyos ay talagang Espiritu ng Diyos na nagkatawang-tao na pumarito sa mundo ng mga tao, at na Siya ang nag-iisang tunay na Diyos. Sa online, sinasabi ng ilan na ang Makapangyarihang Diyos ay isang tao, at hindi Diyos. Ngunit ang lahat ng bagay na iyon ay mga tsismis at mga maladiyablong salita na lumalapastangan sa Diyos.” Sinabi ko rin sa asawa ko na ang Ang Iglesia ng Makapangyarihang Diyos ay hindi kailanman nanghingi ng mga kontribusyon. Ang lahat ng aklat ng salita ng Diyos na aming binabasa ay ipinapamahagi nang libre. Ang mga sinasabi ng CCP na ang Ang Iglesia ng Makapangyarihang Diyos ay nangingikil ng pera mula sa mga tao ay pawang mga tsismis at paninirang-puri. Sinabi ko sa kanya na huwag maniwala sa walang katuturang panlilinlang na iyon. Pero pagkatapos marinig ang sinabi ko, umalis siya nang walang sabi-sabi.

Minsan nang bumalik ako mula sa pagbabahagi ng ebanghelyo, mukhang hindi natutuwa ang asawa ko at sinabi sa akin, “Nagsaliksik ako online, at nakita ko na inaabandona ng mga taong nananalig sa Makapangyarihang Diyos ang kanilang pamilya. Madalas kang lumalabas nitong huli. Nagpaplano ka na bang umalis?” Sabi ko, “Inaalagaan kong mabuti ang tahanan natin. Paanong aabandonahin ko ito? Lumalabas ako para ibahagi ang ebanghelyo, para malaman ng mga tao na pumarito na ang Tagapagligtas at matanggap nila ang Kanyang pagliligtas. Paanong nangangahulugan iyon na aabandonahin ko ang pamilya ko? Nakita mo na kung paanong palaging nagiging mas tiwali ang mga tao, sumusunod sa masasamang kalakaran at namumuhay sa kasalanan. Tingnan mo ang mga kaibigan mo—lahat sila ay kung hindi nagsusugal ay nagpupunta sa mga bayarang babae. Naging napakasama na ng mundo. Itinatatwa at nilalabanan ng sangkatauhan ang Diyos, at nasa pinakarurok ang katiwalian. Ipinopropesiya ng Bibliya na magkakaroon ng malalaking sakuna sa mga huling araw na wawasak sa tiwaling sangkatauhan. Sa kasalukuyang kapanahunan, patindi nang patindi ang mga sakuna. Sa pamamagitan lamang ng pagtanggap sa paghatol at pagkastigo ng Makapangyarihang Diyos, at pagwawaksi sa kasalanan at katiwalian, mapoprotektahan ng Diyos ang sangkatauhan, makaliligtas sa gitna ng sakuna, at makakapasok sa Kanyang kaharian. Kaming mga nananalig sa Makapangyarihang Diyos ay nauunawaan ang Kanyang agarang layunin na mailigtas ang sangkatauhan; tinatalikuran namin ang mga kasiyahan ng laman, at ipinapalaganap at pinatototohanan ang ebanghelyo ng kaharian ng Diyos. Ito ay tama at makatarungan! Pero hindi pinapayagan ng CCP ang mga tao na manalig sa Diyos, magbahagi ng ebanghelyo, o magpatotoo sa Kanya. Parang baliw na inaaresto at inuusig ng CCP ang mga Kristiyano, nagsasanhi para iwan ng maraming Kristiyano ang kanilang pamilya, hindi makabalik, at ang ilan ay naaresto pa at nakulong, o nausig hanggang mamatay. Hindi ba’t ang lahat ng ito ay resulta ng pang-uusig ng CCP sa mga Kristiyano? Pero gumagawa ng mga maling paratang sa mga biktima ang CCP, sinasabing inaabandona ng mga taong nananalig sa Diyos ang kanilang pamilya. Hindi ba iyon pagbaluktot sa mga katunayan, at pagbaligtad sa katotohanan? Masama ang CCP, at puro kasinungalingan lang ang sinasabi. Bukod sa hindi mo kinamumuhian ang CCP—pinaniniwalaan mo pa ang mga mga maladiyablong salita nila. Nakikiayon ka lang sa CCP, sinasabing kaming mga nananalig sa Diyos ay iniiwan ang pamilya namin. Pinalalabo niyan ang tama at mali.” Ngunit nalinlang ang asawa ko ng mga kasinungalingan ng CCP, at ayaw makinig sa anumang sinabi ko. Nagalit siya nang husto at sinabing, “Wala akong pakialam. Maaari kang maniwala sa anumang gusto mo, ngunit hindi ka pwedeng manalig sa Makapangyarihang Diyos.” Nang makita ko kung gaano kalupit ang ugali niya, nataranta ako. Mahigit isang dekada na kaming kasal, at pinagdaanan na namin ang maraming paghihirap nang magkasama. Anuman ang mga isyu na aming kinaharap, pinag-usapan namin nang magkasama, at sinuportahan ang isa’t isa, nang walang anumang malaking pagtatalo. Ngunit ngayon ay galit na galit siya sa akin dahil sa aking pananampalataya sa Makapangyarihang Diyos. Nalungkot ako, at tahimik na nagdasal, umaasang gagabayan ako ng Diyos na maunawaan ang Kanyang layunin. Pagkatapos manalangin, naalala ko ito sa salita ng Diyos: “Sa bawat hakbang ng gawaing ginagawa ng Diyos sa mga tao, sa panlabas ay mukha itong pag-uugnayan sa pagitan ng mga tao, na para bang mula sa pagsasaayos ng tao, o mula sa panggugulo ng tao. Ngunit sa likod ng mga eksena, ang bawat hakbang ng gawain, at lahat ng nangyayari, ay isang pustahan na ginawa ni Satanas sa harap ng Diyos, at hinihingi sa mga tao na manindigan sa kanilang patotoo sa Diyos” (Ang Salita, Vol. I. Ang Pagpapakita at Gawain ng Diyos. Ang Pagmamahal Lamang sa Diyos ang Tunay na Pananampalataya sa Diyos). Tinulungan ako ng salita ng Diyos na maunawaan na sa panlabas, parang hinahadlangan ng asawa ko ang pananalig ko sa Diyos. Ngunit sa totoo lang, ang panghihimasok ni Satanas ang nasa likod ng lahat. Nais ni Satanas na pamunuan at angkinin ang mga tao magpakailanman, at ginawa nito ang lahat para hadlangan ako sa pananalig at pagsunod sa Diyos. Ginamit ni Satanas ang mga tsismis at kasinungalingan para ilihis ang asawa ko nang sa gayon ay hadlangan at usigin niya ako; bilang resulta, mapipigilan ako ng pagmamahal ko para sa aking asawa, at tatalikdan ko ang tunay na daan at ipagkakanulo ang Diyos. Napakamapanlinlang at malisyoso ni Satanas! Matapos maunawaan iyon, napagpasyahan ko na kahit gaano man manghimasok si Satanas, mananatili akong nakatuon sa pananalig at pagsunod sa Diyos, at hindi kailanman makikipagkompromiso kay Satanas! Kaya sinabi ko sa asawa ko, “Nananalig ako at sumusunod sa Diyos. Ito ang tamang landas ng buhay. Ito ang pasya ko, at wala kang karapatang makialam!” Walang masabi ang asawa ko. Galit na galit siya, at padabog na umalis.

Isang araw nang makita ako ng asawa ko na nakikinig sa mga himno ng salita ng Diyos, agad siyang sumimangot at galit na sinabi, “Hindi ba sinabi ko sa iyo na bawal kang manalig sa Makapangyarihang Diyos? Bakit hindi ka nakikinig? Maraming taon nang nananalig sa Panginoon si Mike, at isa siyang debotong Kristiyano. Sinabi niya sa akin na ang Kidlat ng Silanganan ay hindi ang tunay na daan. Kaya kung gusto mong manalig sa Diyos, pwede kang pumunta sa simbahan ni Mike. Malaki ito at may magandang reputasyon. Kung gusto mong pumunta, pwede kitang samahan. Puwede tayong magkasamang pumunta linggo-linggo, at maaaring sabihan ni Mike ang pastor niya na kausapin ka.” Sinabi ko sa kanya, “Bakit ka naniniwala sa sinasabi ni Mike at labis mong iginagalang ang pastor na iyon? Nakikita mo lang na ang pastor ay may mga kredensyal, at magandang reputasyon, ngunit hindi mo tinitingnan kung ano talaga ang kanilang ipinangangaral. Tinatalakay lang nila ang tungkol sa biblikal na kaalaman at mga doktrina, ang parehong mga lumang salaysay. Ngunit pagdating sa pagsasagawa ng mga salita ng Panginoon o paglutas sa problema ng mga taong namumuhay sa kasalanan, wala talaga silang nasasabi. Wala akong mapapala sa pagdalo sa simbahang iyon. Nakakakuha ako ng kasiyahan at panustos mula sa mga pagtitipon ng Ang Iglesia ng Makapangyarihang Diyos, at mas nauunawaan ko ang katotohanan, at nalalaman kung paano isabuhay ang normal na pagkatao. Ikaw na mismo ang nagsabi na matapos akong magkaroon ng pananampalataya sa Diyos, medyo nagbago ako. Kaya bakit hindi ka magsalita batay sa mga katunayan, at tumigil na sa paniniwala sa mga tsismis at pagpigil sa akin na manalig sa Makapangyarihang Diyos?” Hindi niya iyon mapabulaanan, kaya binantaan na lang niya ako, sinasabing: “Sinusubukan kong hikayatin ka, ngunit hindi ka nakikinig. Kung ipipilit mong manalig sa Makapangyarihang Diyos, ibigay mo sa akin ang lahat ng pera at ipon mo sa bangko, at ilipat ang bahay na nasa ilalim ng pangalan mo sa pangalan ko.” Parang sinaksak ng kutsilyo ang puso ko nang marinig kong sinabi niya iyon. Sa buong panahon ng pagsasama namin, lagi akong nagtitipid at nagsusumikap para kumita ng pera. Hindi naging madali ang pag-iipon ng down payment at pagbili ng bahay. Nag-atubili pa nga akong bumili ng bagong damit. Lubos akong nakatuon sa aming tahanan, at hindi ko akalain na masasabi sa akin ng asawa ko ang gayong walang pusong mga bagay. Paano niya nababalewala ang lahat ng taon naming magkasama bilang mag-asawa dahil lang sa pananampalataya ko sa Diyos? Kung walang pera o ari-arian, kapag pinalayas niya ako, ano ang gagawin ko? Kapag naiisip ko ang lahat ng ito, parang sinasaksak ng kutsilyo ang puso ko. Pumasok ako sa kuwarto at nagsimulang umiyak, nagdarasal sa Diyos sa aking pagluha, “Diyos ko, nanghihina at nasasaktan po ako. Hindi ko alam kung paano lalampasan ang ganito. Pakiusap, gabayan Mo po ako na maunawaan ang layunin Mo.” Matapos kong magdasal, naisip ko ang salita ng Diyos: “Noong araw, lahat ng tao ay humaharap sa Diyos para gawin ang kanilang mga pagpapasya, at sinasabing: ‘Kahit wala nang ibang nagmamahal sa Diyos, kailangan ko Siyang mahalin.’ Ngunit ngayon, sumasapit sa iyo ang pagpipino, at dahil hindi ito nakaayon sa iyong mga kuru-kuro, nawawalan ka ng pananampalataya sa Diyos. Tunay na pagmamahal ba ito? Nabasa mo na nang maraming beses ang mga gawa ni Job—nalimutan mo na ba ang mga iyon? Ang tunay na pagmamahal ay nabubuo lamang kapag may pananampalataya. Nagkakaroon ka ng tunay na pagmamahal para sa Diyos sa pamamagitan ng mga pagpipinong pinagdaraanan mo, at sa pamamagitan ng iyong pananampalataya ay nagagawa mong isaalang-alang ang mga layunin ng Diyos sa iyong mga praktikal na karanasan, at sa pamamagitan din ng pananampalataya ay naghihimagsik ka laban sa iyong sariling laman at hinahangad mo ang buhay; ito ang dapat gawin ng mga tao. Kung gagawin mo ito, makikita mo ang mga kilos ng Diyos, ngunit kung wala kang pananampalataya, hindi mo makikita ang mga kilos ng Diyos o mararanasan ang Kanyang gawain” (Ang Salita, Vol. I. Ang Pagpapakita at Gawain ng Diyos. Yaong mga Gagawing Perpekto ay Kailangang Sumailalim sa Pagpipino). Binigyan ako ng lakas ng salita ng Diyos. Sa harap ng pang-aapi at mga paghihirap, ang nais ng Diyos ay tunay na pananampalataya at pagmamahal. Anuman ang pinagdaraanan natin, o gaano man tayo nagdurusa, hindi tayo pwedeng lumihis sa Kanya. Napakasuwerte ko na marinig ang tinig ng Diyos sa mga huling araw, masalubong ang pagbabalik ng Panginoon, masaksihan ang pagpapakita ng Diyos, at matamasa ang panustos ng napakaraming katotohanan. Ito ang pagliligtas ng Diyos. May halaga at kabuluhan ang pagdurusa para makasunod kay Cristo. Ito ay pag-uusig alang-alang sa pagiging matuwid. Naisip ko ang mga apostol at disipulo ng Panginoong Jesus, na sumunod sa Diyos at nagpatotoo para sa Kanya. Brutal silang inusig ng pamahalaang Romano, kinondena at sinupil ng mga lider ng relihiyon, at nagpakamartir pa para sa Panginoon, nag-alay ng kanilang buhay. Kung ikukumpara sa mga santo noon, hindi man lang kabanggit-banggit ang pagdurusa ko ngayon. Hindi ako dapat maawa sa aking sarili, kundi dapat matuto ako mula sa kanila, at sundan ang Diyos hanggang sa huli gaano man katindi ang pagdurusa. Sa pag-iisip tungkol sa mga bagay na ito, pinunasan ko ang aking mga luha, lumabas ng kwarto, at sinabi sa asawa ko: “Mahigit isang dekada na tayong kasal, at tapat ako sa ating tahanan. Ngayon ay gusto mong kunin ang lahat ng pera at ari-arian ko, at pinansiyal akong kontrolin upang pilitin akong talikuran ang tunay na daan. Pero hindi ako makikinig sa iyo. Dapat akong manampalataya sa Diyos!” Nang marinig ng asawa ko ang sinabi ko, nagalit siya, na para bang nawala siya sa katinuan. Inagaw niya ang aking MP3 player, at pagkatapos ay kinalkal niya ang lahat ng personal kong gamit. Kinuha niya ang lahat ng dokumento ng pagkakakilanlan ko, ang mga alahas kong ginto at pilak, at ang mga bank card at pera ko. Hinablot din niya ang cellphone ko, inihagis iyon sa sahig, at pagkatapos ay kumuha siya ng isang bangkito at binasag ang cellphone, iniwan itong durog-durog. Ginawa niya iyon para putulin ang ugnayan ko sa mundo sa labas. Pagkatapos ay pinapunta niya sa bahay namin ang aking mga magulang, mga kapatid na babae at bayaw, at pinagkaisahan nila akong lahat.

Regular na nanonood ng Chinese news media ang mga kapamilya ko at wala silang pagkakilala tungkol sa CCP. Lubos lang nilang pinaniniwalaan ang pahayag ng CCP. Nakakita ang mga kapatid ko ng maraming mapanirang tsismis online na ginawa ng CCP tungkol sa Ang Iglesia ng Makapangyarihang Diyos, at pinakitaan ako ng mga bagay na inimbento ng CCP tungkol sa kaso ng Zhaoyuan. Sinabi ko sa kanila, “Alam ko ang lahat ng iyan. Nilitis sa korte ng CCP ang kaso ng Zhaoyuan, at itinanggi ng lahat ng kriminal na kabilang sila sa Ang Iglesia ng Makapangyarihang Diyos. Sa korte, malinaw nilang sinabi na hindi sila kailanman nagkaroon ng anumang ugnayan sa Ang Iglesia ng Makapangyarihang Diyos, pero iginiit ng hukom ng CCP na sila ay mga kasapi ng iglesia. Hindi ba’t pagdidiin at paninisi iyon sa iglesia? Hindi ba’t isa itong huwad na legal na kasong gawa-gawa ng CCP? Alam ninyong lahat na isang ateistang partidong pampulitika ang CCP, at inuusig na nito ang mga relihiyosong paniniwala mula pa nang mapunta ito sa kapangyarihan. Kaya paano ninyo nagagawang maniwala sa anumang sinasabi ng CCP laban sa Ang Iglesia ng Makapangyarihang Diyos?” Ngunit nalinlang na ng CCP ang aking dalawang kapatid na babae, at hindi gumamit ng anumang pangilatis tungkol sa mga tsismis na ikinakalat niyon. Sinabi nila sa akin, “Kung maraming kilalang news outlet ang nagsasabi niyan, paano ito magiging mali?” Sabi ko, “Lahat ng Chinese news media outlet ay kontrolado ng gobyerno ng CCP—mga tagapagsalita sila ng CCP. Kailangan nilang sabihin ang anumang sabihin sa kanila ng CCP, at hindi sila nangangahas na iulat ang mga tunay na pangyayari. Binayaran din ng CCP ang ilang dayuhang media outlet, at ang mga ito rin ay nagsasalita para sa CCP. Hindi ba malinaw sa inyo ang alinman dito? Mas malakas ang mga katunayan kaysa sa mga salita, at hinihimok ko kayong buksan ang inyong mga mata at itigil ang bulag na paniniwala sa mga tsismis na naririnig ninyo.” Nang matapos ako, wala na silang masabi. Nagalit ang aking ina, at sinabing, “Marami sa amin ang sumubok na kausapin ka, ngunit hindi ka nakikinig. Mahirap ba talaga para sa iyo na isuko ang Makapangyarihang Diyos? Nag-aalala sa iyo ang buong pamilya dahil sa pananampalataya mo. Bakit ayaw mong makinig sa payo namin?” Pagkatapos ay nagsimula siyang umiyak. Napakahirap sa akin na makitang malungkot ang mama ko. Siya ang nagpalaki sa aming tatlo nang mag-isa, at nagdusa siya nang husto. Ngayon ay matanda na siya, at binibigyan ko pa rin siya ng alalahanin. Maluha-luha ako sa isiping iyon. Pagkatapos ay sinabi ng aking nakababatang kapatid, “Ginagalit mo ba ang mama natin? Siya ba ang gusto mo, o ang Makapangyarihang Diyos?” Malamig na sinabi ng isa ko pang kapatid, “Kung ipagpipilitan mong manalig sa Makapangyarihang Diyos, huwag mo kaming sisihin sa hindi pagtrato sa iyo na kapamilya. Isusuplong ka namin sa pulisya, at sasabihing nanloko ka ng mga tao at kinuha mo ang kanilang pera. Pagkatapos ay ipapadeport ka nila sa Tsina. Baka nakakalimutan mo, ang tanging paraan kaya nakapag-apply ka papuntang Canada ay dahil inisponsoran kita.” Nang marinig ko iyon, galit na galit ako. Hindi ko akalain na makakagawa sila ng gayon kamalisyoso at kasuklam-suklam na mga taktika para bantaan ako, at pilitin akong talikuran ang aking pananampalataya sa Diyos. Pero hindi nila ako maloloko. Naturalized Canadian citizen na ako, kaya hindi nila ako pwedeng basta-bastang kasuhan ng isang krimen at ipadeport. Napakasakit na makita ang sarili kong pamilya na sinusupil ako nang ganoon, at hindi ko napigilan ang mga luha ko. Pero nang sandaling iyon, naalala ko ang isang himno ng iglesia, “Kasama Ka Hanggang Wakas”: “Ang Iyong mga salita’t gawain ay gumagabay sa akin, at ang Iyong pag-ibig ay umaakit sa aking sumunod sa Iyo. Kinakain, iniinom at tinatamasa ko ang Iyong mga salita araw-araw. Ikaw ang aking laging kasama. Kapag ako’y negatibo at mahina, ang Iyong mga salita ang aking panustos at lakas. Kapag ako’y dumaranas ng mga dagok at pagkabigo, ang Iyong mga salita ang tumutulong sa aking bumangon. Kapag ako’y sinasalakay ni Satanas, ang Iyong mga salita ang nagbibigay sa akin ng tapang at karunungan. Kapag nahaharap ako sa mga pagsubok at pagpipino, ginagabayan ako ng Iyong mga salita para manindigan sa aking patotoo. Sinasamahan at ginagabayan ako ng Iyong mga salita, at ang puso ko’y masigla at panatag. Totoong-totoo ang Iyong pag-ibig, at ang puso ko’y puno ng pasasalamat” (Sundan ang Kordero at Kumanta ng mga Bagong Awitin). Kahit na hindi ako naiintindihan ng aking pamilya at sinisiil ako, ang Diyos ay laging nasa tabi ko, ginagamit ang Kanyang salita upang bigyan ako ng kaliwanagan at gabayan ako, at tulungan akong mahalata ang mga panlalansi ni Satanas. Ginamit din ng Diyos ang Kanyang mga salita para aliwin ako, at bigyan ako ng kumpiyansa at lakas. Sa pag-iisip ng mga bagay sa ganoong paraan, hindi na ako gaanong nakaramdam ng pagkalumbay. Naalala ko rin ang salita ng Diyos: “Huwag kang masiraan ng loob, huwag manghina, at gagawin Kong malinaw ang mga bagay-bagay para sa iyo. Ang daan tungo sa kaharian ay hindi masyadong patag; walang ganyan kasimple! Nais ninyo na madaling magkamit ng mga pagpapala, hindi ba? Ngayon, ang bawat tao ay magkakaroon ng mapapait na pagsubok na haharapin. Kung wala ang mga ganitong pagsubok, ang mapagmahal na pusong taglay ninyo para sa Akin ay hindi titibay at hindi kayo magkakaroon ng tunay na pag-ibig para sa Akin. Kahit na binubuo lamang ang mga pagsubok na ito ng maliliit na bagay, dapat dumaan ang lahat ng tao sa mga iyon; magkakaiba lamang ang antas ng kahirapan ng mga pagsubok sa bawat tao. … Ang mga nakikibahagi sa Aking kapaitan ay tiyak na makikibahagi sa Aking katamisan. Iyan ang Aking pangako at Aking pagpapala sa inyo” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 41). Sa pagninilay sa salita ng Diyos, naunawaan ko na ang landas tungo sa kaharian ng langit ay puno ng mga paghihirap, na hindi maiiwasan ninuman. Ang panunupil at mga pag-atake ng pamilya ko ay binigyan ako ng pagkakataon na magpatotoo sa Diyos sa harap ni Satanas, magkamit ng patnubay at kaliwanagan ng Diyos, at magkaroon ng pananalig at pagkakilala. Hinding-hindi ko makukuha ang mga bagay na ito sa isang komportableng kapaligiran. Ang pagdurusang iyon ay may halaga at kabuluhan! Dahil matatag akong naniniwala na ito ang tunay na daan, at ang gawain ng Diyos, gaano man karaming panunupil at pagdurusa ang harapin ko, ipagpapatuloy ko ang pagsunod sa Kanya.

Nang makitang hindi ako makikipagkompromiso, nagalit ang asawa ko. Naging napaka-agresibo niya at sinabing, “Alam kong kaibigan mo ang nangumbinsi sa iyo na manalig sa Makapangyarihang Diyos. Kinaladkad ka niya papasok sa iglesia para maloko ka nila para sa pera mo. Labis ko siyang kinamumuhian. Maniwala ka man o hindi, papatayin ko siya, kahit na ibig sabihin niyon ay makukulong ako.” Nakakagulat at nakakatakot na marinig siyang sabihin ito, at hindi ko naiwasang magsimulang manginig. Kahit kailan ay hindi ko talaga inakala na ang lalaking kinasama ko sa loob ng mahigit sampung taon ay pwedeng biglang magbago at maging mapaghangad ng masama. Paanong siya ang asawa ko? Malinaw na isa siyang diyablo na kinamumuhian ang Diyos at ang katotohanan! Nakakapagsabi pa siya ng mga gayong malisyosong bagay para mapigilan ako sa pananalig sa Diyos. Nang makita ang napakalupit na katangian ng asawa ko, natakot akong papatayin niya talaga ang kaibigan ko. Bago pa ako magkaroon ng pagkakataong makabawi, sinabi sa akin ni mama, “Mukhang mag-aaway kayong dalawa. Kumuha ka ng ilang damit at tumuloy ka muna sa bahay ko ng ilang araw. Huwag kang makipag-ugnayan sa labas o pumasok sa trabaho. Manatili ka lang sa bahay, at pag-isipan mo ang nagawa mo.” Nag-alala ako nang marinig kong sabihin iyon ng mama ko. Hindi ko alam kung ano ang gagawin ng asawa ko kapag nagalit siya. Nadurog at wala nang silbi ang cellphone ko, at kapag nasa bahay ng mama ko, hindi ko makokontak ang sinuman, ni hindi ako makakapasok sa trabaho. Hindi ba’t pagkukulong iyon sa akin sa bahay? Paano ko mababalaan ang kaibigan ko, makikipag-ugnayan sa iglesia, o matatahak ang buhay-iglesia? Agad akong tumawag sa Diyos, humihiling sa Kanya na gabayan ako. Pagkatapos ay naalala ko na sa mga bansang Kanluranin, protektado ang mga paniniwalang panrelihiyon, at hindi sila nakikialam sa kalayaan sa paniniwala ng mga tao. Sinabi ng pamilya kong gusto nila akong isuplong sa mga pulis, at siraan ako. Pero pwede rin akong magsampa ng reklamo sa mga pulis, na magpoprotekta sa kaibigan ko, at magpapasangkot sa mga pulis para hindi na mangahas ang pamilya ko na gumawa ng anumang kapusukan. Kaya sabi ko sa mama ko, “Ayokong pumunta sa bahay mo. Gusto kong magsampa ng police report.” Natigilan sila nang marinig iyon. Agad akong umalis at pumunta sa himpilan ng pulisya, at sinabi ko sa mga pulis na inuusig ako ng pamilya ko dahil sa pananalig ko sa Diyos. Matapos marinig ng mga pulis ang kuwento ko, halos hindi nila akalain na pwedeng mangyari ang ganoong bagay sa isang bansang Kanluranin. Nakisimpatya sila, at hinatid ako pauwi sa bahay. Binalaan ng mga pulis ang asawa at pamilya ko, sinasabing, “Sa mga bansang Kanluranin, mayroon tayong kalayaan sa paniniwalang panrelihiyon. Hindi ninyo pwedeng pakialaman ang kanyang paniniwala o paghigpitan ang kanyang personal na kalayaan. Kung gusto niyang pumasok sa trabaho, hindi ninyo siya pwedeng pigilan. Dagdag pa riyan, ang mga dokumento ng pagkakakilanlan ay personal na pag-aari, at dapat ninyong ibalik ang mga ito sa kanya.” Matapos marinig ang sinabi ng mga pulis, hindi na sila nangahas na subukang pilitin ako. Labis akong nagpapasalamat sa Diyos, at pinasalamatan ko Siya sa pagbibigay sa akin ng daan palabas.

Napapailalim sa mga legal na limitasyon ang asawa ko, kaya hindi siya nangahas na direkta akong pilitin o pigilang manalig sa Diyos. Ngunit matibay siya, at patuloy na nag-isip ng mga paraan para pilitin akong isuko ang pananampalataya ko sa Diyos. Makalipas ang dalawang araw, ginipit niya ako na ilipat sa pangalan niya ang bahay. Medyo nabahala ako nang sabihin niya iyon. Dalawang araw lang ang nakararaan, kinumpiska niya ang lahat ng pera at alahas kong ginto at pilak, at ngayon gusto niyang ilipat ko sa pangalan niya ang bahay. Kaya kung pipilitin niya akong umalis sa bahay namin, walang matitira sa akin. At hindi ako tatanggapin ng mga magulang at kapatid ko. Sa pag-iisip sa lahat ng iyon, ang hirap tanggapin, pero naalala ko ang salita ng Diyos: “Kapag ang Diyos ay gumagawa, nagmamalasakit sa isang tao, at nagmamasid sa taong ito, at kapag pinapaboran at sinasang-ayunan Niya ang taong ito, nakabuntot din nang malapitan si Satanas, tinatangkang iligaw ang taong ito at ilagay sa kapahamakan. Kung nais ng Diyos na makamit ang taong ito, gagawin ni Satanas ang lahat ng makakaya nito upang hadlangan ang Diyos, gamit ang iba’t ibang buktot na kaparaanan upang tuksuhin, guluhin at pinsalain ang gawain ng Diyos, upang makamit ang natatagong layon nito. Ano ang layon nito? Ayaw nito na makamit ng Diyos ang sinuman; nais nitong agawin ang pagmamay-ari sa mga taong nais makamit ng Diyos, gusto nitong kontrolin sila, ang pangasiwaan sila upang sambahin nila ito nang sa gayon ay samahan nila ito sa paggawa ng mga kasamaan, at labanan ang Diyos. Hindi ba ito ang masamang layunin ni Satanas?” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi IV). “Kung nais nilang mailigtas, at nais nilang ganap na makamit ng Diyos, ang lahat ng sumusunod sa Diyos ay dapat humarap sa mga maliliit at malalaking tukso at pag-atake na galing kay Satanas. Ang mga taong nangingibabaw sa mga tukso at pag-atake na ito at nagagawang ganap na talunin si Satanas ay ang mga nailigtas ng Diyos. Ibig sabihin, ang mga tao na nailigtas ng Diyos ay iyong mga sumailalim sa mga pagsubok ng Diyos, at ang mga tinukso at inatake ni Satanas nang hindi mabilang na pagkakataon. Nauunawaan ng mga taong nailigtas ng Diyos ang mga layunin at mga hinihingi ng Diyos, at nagagawa nilang magpasakop sa kataas-taasang kapangyarihan at mga pagsasaayos ng Diyos, at hindi nila tinatalikdan ang daan ng pagkakaroon ng takot sa Diyos at paglayo sa kasamaan sa gitna ng mga panunukso ni Satanas. Ang mga taong nailigtas ng Diyos ay nagtataglay ng katapatan, sila ay may mabubuting puso, napaghihiwalay nila ang pag-ibig at poot, may pagkaunawa sila sa hustisya at sila ay makatwiran, at nagagawa nilang magmalasakit sa Diyos at pahalagahan ang lahat ng sa Diyos. Ang ganitong mga tao ay hindi naigagapos, namamanmanan, napararatangan, o naaabuso ni Satanas; sila ay ganap na malaya, sila ay ganap na napalaya at napakawalan na. Si Job ay isang tao ng kalayaan, at ito ang tiyak na kahulugan kung bakit ipinasa siya ng Diyos kay Satanas” (Ang Salita, Vol. II. Ukol sa Pagkakilala sa Diyos. Ang Gawain ng Diyos, ang Disposisyon ng Diyos, at ang Diyos Mismo II). Si Job ay may tunay na pananalig sa Diyos, masunurin, at may takot sa Diyos, kaya nagawa niyang manindigan sa gitna ng mga panunukso ni Satanas, at mapalaya ang sarili sa mga gapos at akusasyon ni Satanas. Naniwala si Job na pinamamahalaan ng Diyos ang lahat ng bagay, at na ang lahat ng pag-aari niya ay ipinagkaloob sa kanya ng Diyos. Kaya nagbigay man o nag-alis ang Diyos, nagawa ni Job na tumanggap at magpasakop. Nang mawala kay Job ang kanyang pag-aari at mga anak, at kahit nang magkaroon ng mga pigsa ang buong katawan niya, hindi pa rin siya nagreklamo sa Diyos, bagkus ay pinuri niya ang pangalan ng Diyos gaya ng dati. Sinabi ng asawa niya kay Job, “Pinananatili mo pa rin ba ang iyong integridad? Sumpain mo ang Diyos, at mamatay ka” (Job 2:9). At kinagalitan ito ni Job, sinasabing, “Ikaw ay nagsasalita na gaya ng pagsasalita ng isa sa mga hangal na babae. Ano? Tatanggap ba tayo ng mabuti sa kamay ng Diyos, at hindi tayo tatanggap ng masama?” (Job 2:10). Talagang naging inspirasyon sa akin ang patotoo ni Job, at gusto ko siyang tularan. Paano man ako supilin ng asawa ko, o gaano man karaming pag-aari ang kunin niya sa akin, at kahit pa palayasin niya ako sa bahay at walang itira sa akin, aasa pa rin ako sa aking pananampalataya na sumunod sa Diyos, maninindigan sa aking patotoo, at ipapahiya si Satanas.

Kinabukasan nang pumunta kami sa bangko upang ilipat ang mortgage sa aming bahay, sinabi sa amin ng empleyado ng bangko na ang mortgage namin ay isang bagong utang. Kaya kung gusto naming makakuha ng bagong mortgage, talagang magiging kumplikado ang proseso at malulugi kami nang husto. Iminungkahi ng empleyado ng bangko na kung posible, maghintay pa kami ng limang taon, at gawin ang paglilipat kapag nag-expire na ang orihinal na haba ng pagbabayad ng mortgage. Walang magawa ang asawa ko, kaya sumuko na siya. Pagkatapos niyon, muli akong nakipag-ugnayan sa aking mga kapatid. Nang malaman ng asawa ko, tinanong niya ako, “Patuloy ka bang dadalo sa mga pagtitipon?” Sumagot ako, “Gusto mo pa rin bang pigilan ako sa pagdalo sa mga pagtitipon? Kung gayon, maaari akong umalis at tumira sa ibang lugar. Hindi ba lagi kang nag-aalala na kung mananalig ako sa Makapangyarihang Diyos ay may manlilinlang sa akin, at iiwan ko ang aking pamilya? Sa buong panahon na naging mananampalataya ako, nilinlang ba ako ng Ang Iglesia ng Makapangyarihang Diyos para sa anumang pera? Iniwan ko ba ang ating pamilya gaya ng sinasabi ng mga tsismis tungkol sa mga mananampalataya?” Natigilan ang asawa ko. Pagkaraan ng ilang sandali ay sinabi niya, “Tama ka. Hindi ko nakita na nilinlang ka para sa anumang pera ng Ang Iglesia ng Makapangyarihang Diyos, at hindi mo pinabayaan ang ating pamilya. Masyado akong nagpauto sa mga tsismis na iyon, at gusto ko lang pigilan ka dahil natatakot akong maloloko ka. Mula ngayon, maaari ka nang maniwala sa anumang gusto mo.” Tuwang-tuwa ako na hindi na susubukan ng aking asawa na kontrolin ang aking pananampalataya sa Diyos o pigilan akong muli na dumalo sa mga pagtitipon. Kalaunan, nagsimula niyang maramdaman na ang pamamahala sa pera ay hindi niya kalakasan, at ang pag-aasikaso sa aming mga pananalapi ay nangangailangan ng maraming oras at pagsisikap, kaya ibinigay niya ang lahat ng aming pondo at hinayaan akong pamahalaan ang mga ito. At hindi na niya binanggit muli ang paglilipat ng mortgage sa kanyang pangalan.

Sa pagdanas ng paniniil ng aking pamilya, nakita ko kung gaano talaga kasama ang CCP. Hindi lamang naghuhuramentado ang CCP sa pagsupil, pag-uusig, at pag-aresto sa mga Kristiyano sa Tsina, ngunit walang pakundangan ding gumagawa ng mga tsismis online upang siraan ang Ang Iglesia ng Makapangyarihang Diyos. Nais ng CCP na ilihis ang buong mundo na mapoot sa Ang Iglesia ng Makapangyarihang Diyos, pumanig dito at lumaban sa Diyos, at makondena sa impiyerno at parusahan kasama nito. Ang CCP ay isang demonyo, isang masamang espiritu na lumalaban sa Diyos, at nililihis at nilalamon ang mga tao. Bagama’t si Satanas ay masama at kasuklam-suklam, isinasagawa ang karunungan ng Diyos batay sa mga pakana ni Satanas. Nais ni Satanas na gamitin ang paniniil ng aking pamilya upang ipagkanulo ko ang Diyos at maiwala ang aking pagkakataong maligtas, ngunit hindi nito naisip na magagamit ko ang karanasang iyon upang magkaroon ng pagkakilala, at talagang makita ang kapangitan ni Satanas. Sa puso ko, isinumpa at tinalikdan ko na si Satanas, at lalo pang lumakas ang pananampalataya ko sa Diyos. Salamat sa Diyos!


26. Responsabilidad ang Susi sa Pangangaral ng Ebanghelyo Nang Mabuti

Ni Marie, Côte d’Ivoire

Dati ay hindi ko sineseryoso ang aking mga tungkulin, madalas akong nagpapakatamad, at napakapabasta-basta akong gumagawa ng mga bagay-bagay. Mag-iimbita ako ng mga potensyal na tatanggap ng ebanghelyo para makinig sa mga sermon, pero hindi ako nakahandang makipag-usap sa kanila o tanungin sila kung ano ang palagay nila sa kanilang napakinggan. Akala ko na ang pag-iimbita ng maraming tao para makinig ay nangangahulugang ginagawa ko nang mabuti ang aking tungkulin. Isa pa, mas madali ito para sa akin. Nahihirapan akong makipag-usap sa kanila; hindi lang iyon kumakain ng maraming oras, kinakailangan din ng pagsisikap ang pagsagot sa mga tanong nila, kaya ayokong makisalamuha sa kanila. Akala ko ay kakausapin sila ng mga manggagawa sa ebanghelyo at magiging sapat na iyon, na hindi mahalaga kung hindi ko alam ang sitwasyon nila. Sa isang pagtitipon, sinabi ng lider na, “Kapag nag-iimbita tayo ng mga tao para pumunta at makinig ng mga sermon, kailangan nating malaman kung ano ang nangyayari sa kanila pagkatapos, tingnan kung pumupunta sila sa mga pagtitipon, kung nauunawaan nila ang nabanggit, at kung mayroon ba silang anumang kuru-kuro. Kailangan nating gawin ang ating makakaya para tulungan sila dala ng pagmamahal, at responsabilidad din natin ito.” Pero sa tingin ko ay isa iyong abala, kaya hindi ako masyadong nagsakripisyo o nagtiis ng malaking paghihirap. Tinahak ko ang pinakamadaling landas, at hindi inisip kung nagkamit ako ng mga resulta. Minsan, sinabi ng lider na may ilang tao na nag-imbita ng maraming tagapakinig, pero kaunting-kaunti sa kanila ang tunay na naghanap o nagsiyasat. Alam kong isa ako sa mga taong ito; naging abala lang ako sa mababaw na gawain, at hindi nakakuha ng tunay na mga resulta. Pagkatapos, pumunta ang lider para suriin ang aking gawain, at sinabi na, “Kumusta na ngayon itong mga potensyal na tatanggap ng ebanghelyo?” Nahiya ako, at hindi ko alam ang sasabihin ko. Hindi ako nakipag-ugnayan sa marami sa kanila, at hindi ako nagbigay ng suporta sa ilang tao na hindi pumupunta para makinig sa mga sermon. Pinabayaan ko sila nang ganoon-ganoon lang.

Nagsimula akong magnilay pagkatapos makausap ang lider. Nakita ko na sinasabi ng Diyos na: “Kailangan ang mga tao upang magampanan ang lahat ng hinihingi ng Diyos sa mga tao, at ang lahat ng iba’t ibang uri ng gawain sa sambahayan ng Diyos—ang mga bagay na ito ay pawang maituturing bilang mga tungkulin ng mga tao. Kahit ano pang gawain ang gawin ng mga tao, ito ang tungkuling dapat nilang gampanan. Napakalawak ng saklaw ng mga tungkulin, at kinapapalooban ng maraming aspekto, pero kahit ano pang tungkulin ang ginagampanan mo, sa madaling sabi, ito ay obligasyon mo at isang bagay na dapat ginagawa mo. Hangga’t pinagsisikapan mong gampanan ito nang mabuti at nang may puso, sasang-ayunan ka ng Diyos, at kikilalanin ka Niya bilang isang taong tunay na nananalig sa Diyos. Kahit sino ka pa, kung lagi mo na lang sinusubukang iwasan o pagtaguan ang iyong tungkulin, may problema nga. Sa magaan na pananalita, masyado kang tamad, masyadong padaskul-daskol, batugan ka, at mahilig ka sa kalayawan at namumuhi ka sa paggawa. Sa mas seryosong pananalita, ayaw mong gampanan ang iyong tungkulin, at wala kang katapatan o pagpapasakop, walang pagsunod. Kung hindi mo man lang magugol nang pisikal ang sarili mo upang pasanin ang kaunting gawaing ito, ano ang kaya mong gawin? Ano ang kaya mong gawin nang wasto? Kung ang isang tao ay may katapatan at may pagpapahalaga sa responsabilidad sa kanyang tungkulin, kung gayon, hangga’t hinihingi ito ng Diyos, at hangga’t kailangan ito ng sambahayan ng Diyos, gagawin niya ang anumang hilingin sa kanya, nang hindi namimili ng gusto niya. Hindi ba’t isa sa mga prinsipyo ng pagganap sa isang tungkulin ay ang akuin at gawin nang mabuti ang anumang makakaya at nararapat gawin ng isang tao? (Oo.)” (Ang Salita, Vol. IV. Paglalantad sa mga Anticristo. Ikasampung Aytem: Kinamumuhian Nila ang Katotohanan, Hayagang Nilalabag ang mga Prinsipyo, at Binabalewala ang mga Pagsasaayos ng Sambahayan ng Diyos (Ikaapat na Bahagi)). “Kung ikaw ay mapagpasakop at sinsero, kapag isinakatuparan mo ang isang gawain, hindi ka magiging pabaya, at hindi ka magiging tamad nang may paglilinlang, sa halip, ibubuhos mo ang iyong buong puso at lakas dito. Kung ang panloob na kalagayan ng isang tao ay mali, at ang negatibong damdamin ay lumitaw sa kanya, nawawala ang kanyang gana at ginugusto niyang maging pabaya; alam na alam niya sa puso niya na hindi tama ang kanyang kalagayan, ngunit hindi pa rin niya ito sinisikap na ayusin sa pamamagitan ng paghahangad sa katotohanan. Ang mga ganitong tao ay walang pagmamahal sa katotohanan at bahagya lamang na gustong gampanan ang kanilang tungkulin; hindi sila mahilig magsumikap o magdusa ng hirap at palagi nilang sinusubukang magpakatamad nang may paglilinlang. Sa katunayan, nasiyasat na ng Diyos ang lahat ng ito—kaya bakit hindi Niya pinapansin ang mga taong ito? Ang Diyos ay naghihintay lamang na ang Kanyang mga hinirang na tao ay magising, na kilatisin at ilantad ang mga taong iyon, at itiwalag ang mga iyon” (Ang Salita, Vol. IV. Paglalantad sa mga Anticristo. Ikasampung Aytem: Kinamumuhian Nila ang Katotohanan, Hayagang Nilalabag ang mga Prinsipyo, at Binabalewala ang mga Pagsasaayos ng Sambahayan ng Diyos (Ikaapat na Bahagi)). Sa mga salita ng Diyos, nalaman ko na ang mga tao na responsable sa tungkulin nila ay hindi nangangailangan ng pangangasiwa ng iba para matapos nila ang gawain; inilalagay nila ang puso nila sa tungkulin nila. Pero ang mga taong hindi seryoso sa tungkulin nila ay nagkukunwari lang at iniraraos lang ang gawain. Kahit na sa tingin ng mga tao ay marami silang nagawa, panlabas lang iyon, at hindi nagkamit ng anumang tunay na resulta. Nanlilinlang sila ng mga tao. Inilantad ng mga salita ng Diyos ang aking kalagayan. Masaya ako nang mag-imbita ako ng mga potensyal na tatanggap ng ebanghelyo para pumunta sa mga sermon dahil kapag nakita ng lahat kung gaano karaming tao ang naimbita ko, iisipin nila na isa akong responsableng tao. Pero sa totoo lang, nang kailangan kong malaman kung ano ang nangyayari sa kanila pagkatapos, ayaw kong magbayad ng halaga, o gumugol ng mas maraming panahon at pagsisikap. Gusto ko lang na ipasa ang gawain sa mga manggagawa sa ebanghelyo. Hilig kong piliin ang pinakamadaling paraan. Alinmang paraan ang may mas kaunting paghihirap at pinakakomportable, iyon ang ginawa ko. Gumagamit ako ng mga mas madaling paraan kapag nagiging mahirap ang mga bagay-bagay. Gusto kong sumuko kapag may isang bagay na mukhang mahirap o kailangan kong gumugol ng maraming pagsisikap. Napakatamad ko! Hindi ako nag-aabalang alamin kung ano ang mga katanungan ng mga potensyal na tatanggap ng ebanghelyo pagkatapos nilang makinig sa mga sermon, kung patuloy silang pumupunta sa mga pagtitipon, at kung hindi, bakit wala sila roon, at iba pa. Napaka-iresponsable ko sa aking tungkulin, at hindi ko ginugol ang aking sarili, gayunpaman, gusto kong palabasin na epektibo ako sa aking tungkulin. Napakatuso at mapanlinlang ko, hindi ako karapat-dapat pagkatiwalaan. Naalala ko ang isa ko pang dating karanasan. Noong nag-aaral ako at nakakuha ako ng mabababang grado, kinailangan kong kuhanin ulit ang klaseng iyon, pero kahit noon ay hindi pa rin ako nag-aral nang mabuti. Noon pa man ay mas gusto ko ang madaling gawain sa mahirap na gawain, at naging tamad ako. Bahagi ito ng aking kalikasan. Matapos itong mapagtanto, sinimulan kong mas pag-isipan ang aking gawain, binabago ang aking ugali, at nakikipag-usap sa mga potensyal na tatanggap ng ebanghelyo. Nakipag-usap din ako sa mga manggagawa sa ebanghelyo at hiningi ang tulong nila. Nang gawin ko ito, naging mas epektibo ako nang kaunti.

Kalaunan, ipinasa ko sa mga tagadilig ang mga taong handa nang tumanggap sa tunay na daan, pero hindi pa rin marami ang mga taong nagpapatuloy na pumunta sa mga pagtitipon. May isang tao na masyadong abala sa trabaho para pumunta sa mga pagtitipon. Isa pa, kamamatay lang ng nanay niya. Nagdadalamhati siya, at lumalayo sa mundo. Hindi ko alam kung paano magbabahagi sa kanya bukod sa paghahanap ng ilang simpleng salita na sasabihin. At nang makaharap ang ilang tao ng mga problema, hindi ko mahanap ang mga angkop na salita ng Diyos para makapagbahagi sa kanila at malutas ang kanilang mga problema. Mahirap ito para sa akin. Mas gusto kong mag-imbita ng mga tao para makinig ng mga sermon, dahil mas madali iyon. Hindi ko talaga gustong makipag-usap sa kanila; natakot ako na magtanong sila ng mga hindi ko kayang sagutin, kaya pinili kong iwasan o pabayaan sila. Pagkalipas ng mga kalahating taon, nakita ko na anim lang sa mga inimbita ko ang tumanggap sa gawain ng Diyos sa mga huling araw, samantalang maraming tao ang napagbalik-loob ng ibang mga kapatid. Nahiya ako at napuno ng pagsisisi. Naging pabaya ako sa aking mga tungkulin sa anim na buwang ito. Kung maibabalik ko ang oras, hindi ako magiging pabaya. Ang katunayan na nakapagdala na ang iba ng napakaraming tao sa harapan ng Diyos ay nagpapakita na hindi mahirap ipalaganap ang ebanghelyo, na kailangan lang dito ng kaunting tiyaga, at na posibleng magkaroon ng mga resulta sa tungkuling ito. Nakita ko na sinasabi ng mga salita ng Makapangyarihang Diyos: “Sa pagpapalaganap ng ebanghelyo, dapat tuparin ng mga tao ang kanilang responsabilidad at makitungo nang masigasig sa bawat potensyal na tatanggap ng ebanghelyo. Inililigtas ng Diyos ang tao sa abot ng makakaya, at dapat isaalang-alang ng mga tao ang mga layunin ng Diyos, hindi nila dapat lagpasan nang walang ingat ang sinumang naghahanap at nagsisiyasat sa tunay na daan. Bukod pa riyan, sa pagpapalaganap ng ebanghelyo, dapat mong maunawaan ang mga prinsipyo. Sa bawat taong nagsisiyasat sa tunay na daan, dapat mong obserbahan, unawain, at intindihin ang mga bagay gaya ng kanilang pinagmulang relihiyon, kung mahusay ba ang kanilang kakayahan o hindi, at ang kalidad ng kanilang pagkatao. Kung may nakita kang tao na nauuhaw sa katotohanan, na kayang makaunawa sa mga salita ng Diyos, at kayang tanggapin ang katotohanan, ang taong iyon ay nauna nang itinalaga ng Diyos. Dapat mong gawin ang lahat ng makakaya mo para makapagbahagi sa kanya tungkol sa katotohanan at mahikayat siya. Subalit kung mahina ang kanyang pagkatao at masama ang pag-uugali niya, at nagkukunwari lamang siyang nauuhaw, at palagi siyang nakikipagtalo, at kumakapit sa kanyang mga kuru-kuro, dapat ay isantabi mo siya at sukuan siya. Ang ilang taong nagsisiyasat sa tunay na daan ay may kakayahang makaunawa at may mahusay na kakayahan, ngunit mayabang at nag-aakalang mas matuwid sila kaysa sa iba. Mahigpit silang sumusunod sa mga kuru-kurong panrelihiyon, kaya dapat kang makipagbahaginan sa kanila tungkol sa katotohanan nang may pagmamahal at pagpapasensya para makatulong na lutasin ito. Dapat ka lang sumuko kapag hindi nila tinatanggap ang katotohanan paano ka man magbahagi sa kanila—kung magkagayon, nagawa mo na ang lahat ng magagawa mo. Sa madaling salita, huwag basta-basta susukuan ang sinuman na kayang kumilala at tumanggap sa katotohanan. Hangga’t handa siyang siyasatin ang tunay na daan at kayang hanapin ang katotohanan, dapat mong gawin ang lahat ng iyong makakaya para mabasahan pa siya ng mga salita ng Diyos at mabahaginan pa siya ng katotohanan, at mapatotohanan ang gawain ng Diyos at malutas ang kanyang mga kuru-kuro at tanong, upang mahikayat mo siya at madala sa harapan ng Diyos. Ito ang naaayon sa mga prinsipyo ng pagpapalaganap ng ebanghelyo. Kaya paano siya mahihikayat? Kung, sa proseso ng pakikipag-usap mo sa kanya, natitiyak mo na may mahusay na kakayahan at mabuting pagkatao ang taong ito, kailangan mong gawin ang lahat ng makakaya mo para tuparin ang iyong responsabilidad; kailangan mong magbayad ng partikular na halaga, at gumamit ng partikular na mga kaparaanan, at hindi mahalaga kung anong mga kaparaanan ang ginagamit mo hangga’t ginagamit mo ang mga ito para mahikayat siya. Sa kabuuan, upang mahikayat siya, kailangan mong tuparin ang iyong responsabilidad, at gumamit ng pagmamahal, at gawin ang lahat ng makakaya mo para matamo siya. Kailangan mong magbahagi tungkol sa lahat ng katotohanang nauunawaan mo at gawin ang lahat ng bagay na dapat mong gawin. Kahit hindi mahikayat ang taong ito, magiging malinis ang konsensiya mo. Nagawa mo na ang lahat ng makakaya mo. Kung hindi mo ibabahagi nang malinaw ang katotohanan, at patuloy pa ring kumakapit ang taong iyon sa kanyang mga kuru-kuro, at kung maubos ang iyong pasensya, at kusa mo siyang susukuan, ito ay pagpapabaya sa iyong tungkulin, at para sa iyo, magiging paglabag at mantsa ito. Sabi ng ilang tao, ‘Ang pagkakaroon ba ng mantsa na ito ay nangangahulugang kinondena na ako ng Diyos?’ Ang gayong mga bagay ay nakasalalay sa kung sinasadya o nakasanayan bang gawin ng mga tao ang mga bagay na ito. Hindi hinahatulan ng Diyos ang mga tao nang dahil sa paminsan-minsang mga paglabag; kailangan lamang nilang magsisi. Ngunit kapag sadya silang gumagawa ng mali at ayaw nilang magsisi, kinokondena sila ng Diyos. Paanong hindi sila kokondenahin ng Diyos samantalang alam na alam nila ang tunay na daan subalit sadya pa rin silang nagkakasala? Kung titingnan ayon sa mga katotohanang prinsipyo, ito ay pagiging iresponsable at pabasta-basta, at sa pinakamababa, hindi natupad ng mga taong ito ang kanilang responsabilidad; ganito hinahatulan ng Diyos ang kanilang mga pagkakamali. Kung ayaw nilang magsisi, kokondenahin sila. Kaya nga, para mabawasan o maiwasan ang gayong mga pagkakamali, dapat gawin ng mga tao ang lahat ng magagawa nila para matupad ang kanilang mga responsabilidad, na aktibong sinisikap na masagot ang lahat ng tanong ng mga taong nagsisiyasat sa tunay na daan, at talagang hindi ipinagpapaliban o inaantala ang mahahalagang katanungan” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapalaganap sa Ebanghelyo ang Tungkuling Dapat Tuparin ng Lahat ng Mananampalataya). Talagang napaisip ako sa mga salita ng Diyos, at labis akong naantig. Ang pagpapalaganap ng ebanghelyo ay responsabilidad ko at layunin ng Diyos, dapat ay ibinibigay ko ang lahat ng aking makakaya, pero hindi ako nakahandang magsakripisyo sa aking tungkulin para magdala ng mga tao sa Diyos. Napakatamad ko, at masyado akong pabasta-basta sa aking tungkulin. Hindi ko ginawa ang sinabi ng Diyos at hindi ibinigay ang masusing pansin sa lahat ng nagsisiyasat sa tunay na daan, o ginampanan ang aking mga responsabilidad. Akala ko ay sapat nang mag-imbita lang ng maraming tao para pumunta at makinig, at na ang susunod na mangyayari ay hindi ko na trabaho. Sa tingin ko, responsabilidad na sila ng mga tagadilig, at pumunta man sila sa mga pagtitipon o hindi ay hindi ko na problema o responsabilidad. Kaya nang hindi sila pumunta sa mga pagtitipon, hindi ko ginawa ang makakaya ko para makahanap ng mga salita mula sa Diyos para tulungan sila. Akala ko ay mahirap para sa akin na lutasin ang mga problema nila, kaya gusto ko silang sukuan. Pero ang totoo, hangga’t pasok sila sa mga prinsipyo sa pangangaral ng ebanghelyo, dapat ko silang bigyan ng seryosong pansin, at ako ang nag-imbita sa kanila na makinig. Sa karaniwang mga sitwasyon, kailangan kong ipagpatuloy ang pakikipag-usap sa kanila pagkatapos, pero hindi ko ginawa. Ipinasa ko lang sila sa mga tagadilig at iyon na iyon. Talagang wala akong pagpapahalaga sa responsabilidad, ni pagsasaalang-alang sa mga layunin ng Diyos. Sa sandaling malaman ko ang aking problema, determinado na akong baguhin ang aking saloobin, pero alam ko na hindi ko iyon magagawa nang mag-isa. Kailangan kong magdasal at hingin ang tulong ng Diyos. Pagkatapos, kapag nakikipagkita ako sa mga potensyal na tatanggap ng ebanghelyo, madalas akong nagdarasal sa Diyos na tulungan akong dalhin sila sa Kanya, at magkaroon ako ng gana na magsikap at gumawa ng tunay na mga sakripisyo, hindi maging pabaya sa aking tungkulin gaya ng dati. Tinanong ko rin ang aking lider kung paano mahihikayat ang mga tao na tanggapin ang gawain ng Diyos sa mga huling araw. Nagbahagi siya ng ilang paraan sa akin, at nagsimula akong magnilay para makita kung ano ang hindi ko pa ginagawa. Napagtanto ko na hindi ko hinahanap ang katotohanan sa aking gawain, at hindi ako natututo mula sa aking mga kapatid. Kapag hindi pumupunta ang ilang tao sa mga pagtitipon, hindi ko gustong malaman kung bakit, at pinipili ko na lang na sukuan sila. Masyadong pabasta-basta ang saloobin ko sa aking tungkulin.

Matapos mapagtanto ang mga ito, naisip ko kung paanong sinasabi ng Diyos na: “Lubhang mahalaga kung paano mo itinuturing ang mga atas ng Diyos, at isa itong napakaseryosong bagay. Kung hindi mo kayang tapusin ang ipinagkatiwala ng Diyos sa mga tao, hindi ka angkop na mamuhay sa Kanyang presensya at dapat kang parusahan. Ito ay talagang natural at makatuwiran na dapat tapusin ng mga tao ang anumang atas na ipinagkakatiwala ng Diyos sa kanila. Ito ang pinakamataas na responsabilidad ng tao, at kasinghalaga nito ang kanila mismong mga buhay. Kung hindi mo sineseryoso ang mga atas ng Diyos, nagtataksil ka sa Kanya sa pinakamalalang paraan. Sa ganito, mas kahabag-habag ka pa kaysa kay Hudas, at dapat na sumpain. Dapat matamo ng mga tao ang lubos na pagkaunawa sa kung paano tatratuhin ang ipinagkakatiwala ng Diyos sa kanila at, kahit papaano, dapat maunawaan nilang ang mga tagubiling ipinagkakatiwala Niya sa sangkatauhan ay mga pagpupuri at natatanging pabor mula sa Diyos, at na ang mga ito ay mga pinakamaluwalhating bagay. Ang iba pang mga bagay ay maaari nang talikdan. Kahit na kailangang isakripisyo ng isang tao ang kanyang sariling buhay, dapat pa rin niyang tuparin ang tagubilin ng Diyos” (Ang Salita, Vol. III. Ang mga Diskurso ni Cristo ng mga Huling Araw. Paano Malalaman ang Kalikasan ng Tao). Matapos basahin ang mga salita ng Diyos, nahiya ako. Bilang isa sa mga nilikha ng Diyos, dapat kong gampanan nang mabuti ang aking tungkulin. Ito ang aking misyon at ang halaga ng aking pag-iral. Kung hindi ko ito magagawa, mawawala ang silbi ko kung bakit ako nilikha, at hindi ako magiging karapat-dapat na mamuhay sa harapan ng Diyos. Sa huli ay kamumuhian at ititiwalag ako ng Diyos. Ang pagpapalaganap ng ebanghelyo ng kaharian ang pinakaagarang kahilingan ng Diyos, at nais ng Diyos na ibigay natin ang lahat ng ating makakaya para sa pagpapalaganap ng ebanghelyo at pagpapatotoo sa Kanya. Hindi tayo puwedeng maging pabasta-basta sa paggawa ng mga bagay na ito. Naisip ko noong tawagin ng Diyos si Noe para gawin ang arko. Kahit na isa iyong napakahirap na gawain, hindi sumuko si Noe. Hindi niya tinanong ang Diyos kung kailan matatapos ang arko, o kung kailan darating ang baha. Sinunod lang niya ang mga tagubilin ng Diyos at ginawa ang arko. Matapos itong maunawaan, napagtanto ko na kailangan kong baguhin ang saloobin ko sa aking tungkulin, tularan ang halimbawa ni Noe, at gawin ang makakaya ko kapag ginagampanan ang aking tungkulin. Minsan sa isang pagtitipon, nagbabahagi ang iba ng mga karanasan nila sa pangangaral, at kung paano nila ginamit ang mga salita ng Diyos para lutasin ang mga problema ng mga potensyal na tatanggap ng ebanghelyo. Labis akong naantig matapos silang pakinggan. Ayaw ko nang maging tamad. Gusto ko nang maging responsable at ibuhos ang lahat ng aking lakas sa aking tungkulin.

Pagkatapos niyon, madalas kong inoobserbahan kung sinong mga tao ang hindi pumupunta sa mga pagtitipon, agad na nakikipag-ugnayan sa mga wala roon, at nagbabahagi sa kanila ng mga salita ng Diyos. Nang ilagay ko ang aking puso sa pag-aasikaso sa bawat tao, karamihan sa kanila ay regular nang pumupunta sa mga pagtitipon. Naalala ko na may isang taong hindi nakapunta nang ilang araw. Pinadalhan ko siya ng text, pero nang hindi siya tumugon nang ilang araw, nagsimula akong mag-alala. Tinawagan ko si Brother Derly, isang tagadilig, at nalaman kong naharap ito sa mga paghihirap sa trabaho, at nagbahagi rito si Derly ng ilan sa mga salita ng Diyos. Matapos itong marinig, pakiramdam ko ay kulang pa iyon, kaya sinabi ko kay Brother Derly na tawagan ito at magbahagi rito sa telepono. Sa gulat ko, pagkatapos magbahagi, pumayag itong dumalo sa pagtitipon sa mismong araw na iyon, at humingi ng pasensya sa hindi pagpunta noong nakaraan. Hindi nagtagal, umanib ito sa iglesia. Napakasaya ng aking puso. Labis ang pagpapasalamat ko sa Diyos! Nakita ko na sinasabi ng mga salita ng Diyos na: “Kung tunay kang nagtataglay ng konsiyensiya at katuturan, kapag ginagawa mo ang mga bagay-bagay, mas pagsisikapan mo ang mga ito, at lalakipan mo ng kaunti pang kabaitan, responsabilidad, at konsiderasyon, at magagawa mong mas magsikap pa. Kapag kaya mong mas magsikap, gaganda ang mga resulta ng mga tungkuling ginagampanan mo. Gaganda ang mga resulta mo, at masisiyahan dito kapwa ang ibang mga tao at ang Diyos” (Ang Salita, Vol. III. Ang mga Diskurso ni Cristo ng mga Huling Araw. Ang Pagpasok sa Buhay ay Nagsisimula sa Pagganap ng Tungkulin). “Dapat kang magkamit ng pagpasok mula sa positibong panig. Kung basta ka lamang naghihintay, negatibo ka pa rin. Dapat kang maging maagap sa pakikipagtulungan sa Akin; maging masigasig at huwag kailanman maging tamad. Palaging makisalamuha sa Akin at magkamit ng mas malalim pang kaugnayan sa Akin. Kung hindi mo nauunawaan, huwag kang mainip para sa mabilisang mga resulta. Hindi naman sa hindi Ko sasabihin sa iyo; nais Ko lamang makita kung aasa ka sa Akin kapag ikaw ay nasa Aking presensya, at kung ikaw ay magtitiwala sa iyong pag-asa sa Akin. Dapat palagi kang manatiling malapit sa Akin, at ilagay ang lahat ng bagay sa Aking mga kamay. Huwag kang bumalik nang walang kabuluhan. Pagkatapos kang maging malapit sa Akin sa loob ng ilang panahon nang di-namamalayan, ang Aking mga intensyon ay ihahayag sa iyo. Kung maiintindihan mo ang mga ito, tunay na makakaharap mo Ako, at tunay mong matatagpuan ang Aking mukha. Ikaw ay magkakaroon ng lubhang kalinawan at katatagan sa loob mo, at magkakaroon ka ng isang bagay na maaasahan. At pagkatapos ay magtataglay ka rin ng kapangyarihan, gayon din ng kompiyansa, at magkakaroon ka ng isang landas pasulong. Ang lahat ay magiging madali sa iyo” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 9). Hinihingi ng Diyos na tayo ay maging aktibo sa pagganap ng ating mga tungkulin. Hindi tayo maaaring maging pasibo. Kapag nakatatagpo tayo ng mga problema o paghihirap, dapat tayong manalangin sa Diyos at lalo pang hanapin ang katotohanan, at tutulungan tayo ng Diyos at gagabayan tayo na maunawaan ang mga katotohanang prinsipyo. Dati, pasibo ako sa aking tungkulin at wala akong kusa. Basta-basta kong pinababayaan ang mga potensyal na tatanggap ng ebanghelyo. Ipinaunawa sa akin ng patnubay mula sa mga salita ng Diyos na napakahalaga ng nasa loob ng ating puso. Kapag tinatrato natin ang mga tao nang may pagmamahal, at nagbabahagi tayo nang may sinseridad, makikita natin ang patnubay ng Diyos. Matapos itong maunawaan, nagdasal ako sa Diyos, hinihiling sa Kanya na tulungan akong gampanan nang mabuti ang tungkulin ko, at sadyang isagawa ang Kanyang mga salita.

Pagkatapos, maagap na ako sa pakikipag-usap sa mga potensyal na tatanggap ng ebanghelyo na iyon, at patuloy kong inaalam ang kanilang sitwasyon at matiyagang ibinabahagi sa kanila ang mga salita ng Diyos hanggang sa tanggapin nila ang gawain ng Diyos sa mga huling araw. Nang gawin ko ito, naramdaman ko na unti-unti akong pinapatnubayan ng Diyos, tinutulungan akong maunawaan kung paano gawin ang aking tungkulin nang maayos, at nakadama ako ng labis na kapanatagan sa puso ko. Salamat sa Diyos!


27. Ang Nakamit Ko Mula sa Pagtanggap ng Pagpupungos

Ni Viola, Italya

Pinangangasiwaan ko ang paggawa ng video sa iglesia. Masyado akong tensyonado araw-araw dahil sa dami ng gawain. Naging abala ako sa paglutas ng lahat ng uri ng problema at pagsubaybay sa gawain ng iba. Hindi ako makapagpahinga. Pagkalipas ng maikling panahon, madalas na pinupuna ni Sister Jennifer ang mga video namin, at sinasabi na ang mga problemang ito ay dahil sa kulang kami sa pagsisikap sa aming tungkulin. Nakaramdam ako ng matinding pagtutol nang makita ko ang mga mensaheng ito mula sa kanya. Ginagawa na namin ang aming makakaya para mabawasan ang mga pagkakamali, at ang makamit ang ganoon karami sa gawain ay mabuti na rin naman. Hindi ba’t pinatatagal lang niya ang proseso sa paghahanap ng mali sa maliliit na bagay? Hindi ko kailanman isinapuso ang mga mungkahi niya, sa pag-aakalang nanggugulo lang siya nang walang dahilan at inaantala ang aming gawain. Isang araw, nakipagkita ako kay Jennifer para makipag-usap. Isinama ko ang ilang prinsipyo para magbahagi kung paanong nakaaapekto ang paghahanap niya ng mga mali sa pag-usad ng gawain namin. Nagulat ako nang pagkatapos magbahagi, sinabi niya sa marahas na tono, “Isang aspekto iyan ng prinsipyo ng usapin. Pero hayaan mong ipaalala ko sa iyo—huwag mong isipin na ang mga prinsipyo ay palusot para sa pabasta-basta at iresponsableng pag-uugali sa iyong tungkulin. Magkaibang bagay ang dalawang ito. Huwag kang malito.” Nang marinig ko ang sinabi niya, bagaman wala akong sinabing anuman, dinamdam ko ito. Naisip kong, “Ibig mo bang sabihin, pabasta-basta at iresponsable ako sa tungkulin ko? Halatang naghahanap ka ng mali at pinababagal ang mga bagay-bagay, pero pinipintasan mo pa rin ako! Ano ba ang malaking bagay sa ilang maliit na problema? Hindi makaaapekto ang mga ito sa kalidad ng mga video kahit kaunti, at medyo maganda na ang nagawa namin. Hindi mo alam kung gaano karami ang trabaho namin, pero pinupuna mo lang ang maliliit na isyu at pagkatapos ay pinupungusan mo ako nang ganito. Napakayabang mo!” Pagkatapos niyon, tumanggi akong makipag-ugnayan kay Jennifer. Hangga’t ito ay isang isyu na tinukoy niya, naging salungat ako, at nasangkot ang mga emosyon ko kapag pinangangasiwaan ang mga isyu.

Halos tuwing kalahating buwan pagkatapos nito, naghahanda si Jennifer ng buod ng mga puna para sa amin tungkol sa mga isyu sa trabaho. Minsan, ibinahagi pa niya ang punang ito sa lider. Nang marinig ko ito, galit na galit ako, iniisip na, “Nakagawa kami ng ilang pagkakamali, pero sa sobrang dami ng trabaho namin buwan-buwan, hindi ba’t normal na may maliliit na bagay na hindi naming nagawa nang tama? Kailangan ba talagang sabihin sa lider? Nanghuhumaling ka sa maliliit na bagay, masyadong mataas ang mga pamantayan mo. Tinatrato mo ba kaming mga kapatid na parang mga makina? Hindi ba kami kailanman puwedeng magkamali?” Habang mas iniisip ko ito, mas lalo akong naiinis. Nang dumating ang lider para kausapin ako, direkta kong itinuro si Jennifer, sinabing napakayabang niya. Wala siyang kamalayan sa sarili, kundi tinukoy lang niya ang mga problema namin. Nakita ng lider na wala akong kamalayan sa sarili, at nagbahagi na kailangan kong tratuhin nang tama si Jennifer. Sinabihan niya akong magnilay sa sarili at matuto ng leksyon. Pero nagbingi-bingihan ako sinabi ng lider. Ipinagpaliban ko ang paglutas sa mga isyung binanggit ni Jennifer sa kanyang puna, at hindi ako nagsikap na pag-isipan kung paano maiiwasan ang mga katulad na isyu sa hinaharap. Medyo nababatid ko na wala ako sa tamang kalagayan, kaya hinanap ko ang Diyos sa panalangin, hinihingi sa Kanya na pangunahan ako para matutuhan ang aral ko at magkaroon ng kamalayan sa sarili sa usaping ito.

Sa aking mga debosyonal isang araw, nabasa ko ang ilang salita ng Diyos na nakatulong sa aking matamo ang kaunting kamalayan sa kalagayan ko. Sabi ng mga salita ng Diyos: “Kapag mahilig pagtalunan ng mga tao ang tama at mali, sinusubukan nilang linawin kung tama ba o mali ang bawat isang bagay, hindi sila tumitigil hangga’t hindi nalilinaw ang usapin at naunawaan kung sino ang tama at kung sino ang mali, nakapako sila sa mga bagay na wala namang kasagutan: Ano ba talaga ang silbi ng pagkilos nang ganito? Tama ba talagang pagtalunan ang tama at mali? (Hindi.) Nasaan ang pagkakamali? May koneksyon ba sa pagitan nito at ng pagsasagawa ng katotohanan? (Walang koneksyon.) Bakit mo nasasabing walang koneksyon? Ang pagtatalo sa tama at mali ay hindi pagsunod sa mga katotohanang prinsipyo, hindi ito pagtalakay o pagbabahagi sa mga katotohanang prinsipyo; sa halip, lagi na lang pinag-uusapan ng mga tao kung sino ang tama at kung sino ang mali, kung sino ang nakagawa ng tama at kung sino ang nagkamali, kung sino ang nasa katwiran at kung sino ang hindi, kung sino ang may matinong katwiran, at kung sino ang wala, at kung sino ang nagpahayag ng mas mataas na doktrina; ito ang sinusuri nila. Kapag sinusubok ng Diyos ang mga tao, lagi nilang sinusubukang mangatwiran sa Diyos, lagi na lang silang nakakaisip ng ipapalusot. Tinatalakay ba ng Diyos ang gayong mga bagay sa iyo? Tinatanong ba ng Diyos kung ano ang konteksto? Tinatanong ba ng Diyos ang mga rason at dahilan mo? Hindi Niya itinatanong. Tinatanong ng Diyos kung may saloobin ka ng pagpapasakop o paglaban nang subukin ka Niya. Tinatanong ng Diyos kung nauunawaan mo ba o hindi ang katotohanan, kung mapagpasakop ka ba o hindi. Ito lamang ang tinatanong ng Diyos, at wala nang iba. Hindi tinatanong sa iyo ng Diyos kung ano ang dahilan ng kawalan mo ng pagpapasakop, hindi Niya tinitingnan kung may maganda ka bang rason—talagang hindi Niya isinasaalang-alang ang gayong mga bagay. Tinitingnan lang ng Diyos kung naging mapagpasakop ka ba o hindi. Kahit ano pa ang kapaligirang tinitirhan mo at kung ano ang konteksto, ang masusing sinisiyasat lang ng Diyos ay kung may pagpapasakop ba sa iyong puso, kung mayroon ka bang saloobin ng pagpapasakop; hindi nakikipagdebate sa iyo ang Diyos sa kung ano ang tama at mali, walang pakialam ang Diyos sa kung ano ang mga rason mo, ang mahalaga lamang sa Diyos ay kung tunay kang mapagpasakop, ito lamang ang hinihingi sa iyo ng Diyos. Hindi ba’t isa itong katotohanang prinsipyo? Ang uri ng mga taong mahilig makipagtalo sa kung ano ang tama at mali, na gustung-gustong nakikipagpalitan ng maiinit na salita—may mga katotohanang prinsipyo ba sa kanilang puso? (Wala.) Bakit wala? Kahit kailan ba ay pinagtuunan nila ng pansin ang mga katotohanang prinsipyo? Kahit kailan ba ay hinangad nila ang mga ito? Hinanap man lang ba nila ang mga ito? Hindi nila kailanman pinagtuunan ng pansin ang mga ito, o hinangad ang mga ito o hinanap ang mga ito, at lubhang wala ang mga ito sa kanilang mga puso. Bunga nito, nakakapamuhay lamang sila sa loob ng mga kuru-kuro ng tao, ang pawang laman ng kanilang mga puso ay tama at mali, matuwid at di-matuwid, mga palusot, mga dahilan, mga panlilinlang, at mga argumento, at pagkaraan naman nito ay babatikusin, hahatulan, at kokondenahin nila ang isa’t isa. Ang disposisyon ng mga taong kagaya nito ay na gusto nilang pinagdedebatihan ang tama at mali, at hinahatulan at kinokondena ang mga tao. Ang mga taong kagaya nito ay walang pagmamahal o pagtanggap sa katotohanan, malamang na subukan nilang mangatwiran sa Diyos, at husgahan pa nga ang Diyos at lumaban sa Diyos. Sa huli, mapaparusahan sila” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 15). Mula sa paglalantad ng mga salita ng Diyos, nakita ko na ang mga tao na palaging nagsasalita tungkol sa tama at mali sa isang sitwasyon ay sinisiyasat muna ito nang maigi: kung sino ang tama, kung sino ang mali, kung sino ang may katwiran sa panig niya. Kung nakapagsasalita sila nang paliguy-ligoy sa harap ng iba, nagsisimula silang ipagtanggol ang kaso nila, itinutuon nila ang tingin nila sa iba, nagiging masuwayin, salungat, at umaatake pa sa iba nang hindi naghahanap ng katotohanan o nagninilay sa sarili nilang mga isyu. Hindi sila nagpapasakop sa mga sitwasyong inilalatag ng Diyos para sa kanila. Naisip ko kung paano ako kumikilos nang ganito. Nang tinukoy ni Jennifer ang ilang problema sa gawain namin, alam kong umiiral ang mga problemang ito, pero naghanap ako ng mga dahilan at palusot para pangatwiranan ang sarili ko, iniisip na ang matapos ang ganito karaming gawain ay isa nang malaking tagumpay kung isasaalang-alang ang dami ng trabaho namin, at na hindi maiiwasan ang maliliit na problema. Sinubukan ko pang pabulaanan siya gamit ang mga prinsipyo para pigilan siyang tukuyin ang mga problema, iniisip na masyadong mataas ang mga hinihingi niya, at na hindi mahalaga ang mga problema at hindi malaking bagay kahit hindi malutas ang mga ito. Nang pinuna ako ni Jennifer sa pagiging pabasta-basta at iresponsable, hindi ko lang ito hindi tinanggap mula sa Diyos, kundi nagkaroon pa ako ng pagkiling laban sa kanya at inisip na naghahanap siya ng mali. Nang nagsalita siya nang mahigpit at nasaktan ng mga salita niya ang pride ko, binansagan kong mayabang ang disposisyon niya, at hinusgahan ko pa siya sa harap ng lider, nagpapakanang mahikayat ang lider na pumanig sa akin at pagmukhain siyang masama. Nang tinulungan ako ng lider, tumanggi akong makinig. Hindi ko tumanggap ng mga sitwasyong mula sa Diyos o nagnilay sa sarili kong mga problema. Sa halip, nangatwiran, nagpalusot, at nakipagtalo ako sa kung sino ang tama at mali. Nagpakita lang ako ng pagkamainitin ng ulo, nang walang kahit katiting na saloobin ng pagpapasakop. Paano ko matatawag mananampalataya ang sarili ko? Umaasta akong parang isang hindi mananampalataya.

Pagkatapos, nabasa ko ang isa pang sipi ng mga salita ng Diyos na nakatulong sa akin na mas maunawaan pa ang layunin ng Diyos. Sabi ng mga salita ng Diyos: “Ang anumang ginagawa ng mga tao ay may kaugnayan sa paghahanap sa katotohanan at sa pagsasagawa ng katotohanan; ang anumang may kaugnayan sa katotohanan ay may kaugnayan sa kalidad ng pagkatao ng mga tao, at sa saloobin nila sa paggawa ng mga bagay-bagay. Kadalasan, kapag gumagawa ang mga tao ng mga bagay-bagay sa isang walang prinsipyong paraan ito ay dahil sa hindi nila nauunawaan ang mga prinsipyo sa likod nito. Ngunit sa maraming pagkakataon, hindi lang hindi nauunawaan ng mga tao ang mga prinsipyo, ayaw din nilang unawain ang mga ito. Bagaman maaaring may kaunti na silang alam tungkol sa mga ito, ayaw pa rin nilang mas mapabuti. Wala sa kanilang puso ang pamantayang ito, at gayon din ang pangangailangang ito. Kaya, lubos na mahirap para sa kanila ang gawin nang mabuti ang mga bagay-bagay, lubos na mahirap para sa kanila ang gawin ang mga bagay-bagay sa isang paraan na naaayon sa katotohanan at nagpapalugod sa Diyos. Ang susi sa kung nagagawa ba ng mga tao nang katanggap-tanggap ang kanilang mga tungkulin ay nakadepende sa kung ano ang kanilang pinagsisikapan, kung hinahangad ba nila ang katotohanan o hindi, at kung mahilig ba sila sa mga positibong bagay o hindi. Kung hindi minamahal ng mga tao ang mga positibong bagay, hindi madali para sa kanila na tanggapin ang katotohanan, na lubos na nakaliligalig—bagaman gumaganap sila sa isang tungkulin, nagtatrabaho lang sila. Kahit nauunawaan mo man o hindi ang katotohanan, at kung nagagawa mo mang unawain o hindi ang mga prinsipyo, kung ginagampanan mo ang iyong tungkulin batay sa iyong konsensiya, kahit papaano, ay magkakamit ka ng katamtamang mga resulta. Ito lamang ang katanggap-tanggap. Kung nagagawa mong hangarin ang katotohanan at gawin ang mga bagay-bagay alinsunod sa mga katotohanang prinsipyo, magagawa mong ganap na matupad ang mga hinihingi ng Diyos at maging alinsunod sa mga layunin ng Diyos. Ano ang mga hinihingi ng Diyos? (Na ibigay ng mga tao ang kanilang buong puso at lakas sa maayos na pagganap sa kanilang mga tungkulin.) Paano dapat unawain ang ‘pagbibigay ng kanilang buong puso at lakas’? Kung inilalaan ng mga tao ang kanilang buong isip sa pagganap sa kanilang mga tungkulin, ibinibigay nila ang kanilang buong puso. Kung ginagamit nila ang lahat ng kanilang lakas sa pagganap sa kanilang mga tungkulin, ibinibigay nila ang kanilang buong lakas. Madali bang ibigay ang lahat ng iyong puso at lakas? Hindi ito madaling matamo nang walang konsensiya at katwiran. Kung ang isang tao ay walang puso, kung wala siyang pag-iisip at walang kakayahang magmuni-muni, at kung, nahaharap sa isang problema, ay hindi niya alam kung paano hanapin ang katotohanan, at wala siyang mga paraan o daan upang gawin ito, kaya ba niyang ibigay ang kanyang buong puso? Tiyak na hindi” (Ang Salita, Vol. III. Ang mga Diskurso ni Cristo ng mga Huling Araw. Ang Tao ang Pinakamalaking Benepisyaryo ng Pamamahala ng Diyos). Matapos pagnilayan ang mga salita ng Diyos, naunawaan ko ang layunin Niya. Hindi hinihingi ng Diyos na makamit ng mga tao ang pagiging perpekto sa mga tungkulin nila, bagkus tinitingnan Niya kung nagsisikap silang gawin ang makakaya nila, at kung may saloobin silang magsikap na humusay sa tungkulin nila. Sinusuri ng Diyos ang puso ng mga tao. Pinagnilayan ko ang saloobin ko sa tungkulin ko kumpara sa mga salita ng Diyos. Palagi kong nararamdamang marami akong trabaho, na may maraming bagay na dapat isaalang-alang at asikasuhin, at na normal lang na lumitaw ang maliliit na problema sa trabaho. Minsan kahit alam kong maiiwasan ang mga problemang iyon, hindi ko ginustong magsikap na mapaghusay ang mga bagay-bagay, na humantong sa pagtagal at hindi pagkakalutas ng mga problema. Pero ang totoo, hindi hinihingi ng Diyos na hindi ako kailanman magkamali sa tungkulin ko. Kinasusuklaman lang Niya ang pabasta-basta at iresponsable kong saloobin. Tinutukoy ni Jennifer ang problema para mabigyang-pansin ko ito, tinutulungan akong ayusin ito nang maagap at gawin ang tungkulin ko nang maayos. Sa sandaling napagtanto ko ito, medyo bumuti ang kalagayan ko. Pagkatapos noon, nakipagbahaginan at nagbuod ako kasama ang iba, at nag-isip kung paano magbago. Sa sumunod na may tumukoy sa isang problema, hindi na ako kasingmapanlaban at pabasta-basta tungkol dito, bagkus nilutas ko ito kasama ng lahat.

Kalaunan, pinagnilayan ko ang sarili ko. Bakit tutol na tutol ako sa mga mungkahi ni Jennifer? Pagkatapos ay nabasa ko ang isa pang sipi ng mga salita ng Diyos, at nagkamit ako ng kaunting kamalayan sa sarili. Sabi ng Diyos: “Ang karaniwang pag-uugali ng mga anticristo sa pagpupungos ay masidhing tanggihang tanggapin o aminin iyon. Gaano man karaming kasamaan ang ginagawa nila o gaano mang pinsala ang ginagawa nila sa gawain ng sambahayan ng Diyos at sa buhay pagpasok ng hinirang na mga tao ng Diyos, hindi sila nakakaramdam ni katiting na pagsisisi o na may pagkakautang silang ano man. Mula sa pananaw na ito, mayroon bang pagkatao ang mga anticristo? Talagang wala. Nagdudulot sila ng samu’t saring pinsala sa hinirang na mga tao ng Diyos at nagdadala ng pinsala sa gawain ng iglesia—kitang-kita itong maliwanag pa sa sikat ng araw ng hinirang na mga tao ng Diyos, at nakikita nila ang sunod-sunod na masasamang gawa ng mga anticristo. At gayumpaman hindi tinatanggap o kinikilala ng mga anticristo ang katunayang ito; nagmamatigas silang tumatangging aminin na mali sila o na sila ang may pananagutan. Hindi ba’t isa itong indikasyon na tutol sila sa katotohanan? Ganoon na lamang katindi ang pagtutol ng mga anticristo sa katotohanan. Gaano man karaming kasamaan ang gawin nila, matigas silang tumatangging aminin ito, at nananatili silang hindi nagpapasakop hanggang sa huli. Sapat nitong pinatutunayan na hindi kailanman sineseryoso ng mga anticristo ang gawain ng sambahayan ng Diyos o tinatanggap ang katotohanan. Hindi sila narito para maniwala sa Diyos; mga kampon sila ni Satanas, na naparito para gambalain at guluhin ang gawain ng sambahayan ng Diyos. Reputasyon at katayuan lamang ang laman ng puso ng mga anticristo. Naniniwala sila na kung aaminin nila ang kanilang pagkakamali, kakailanganin nilang managot, at kung magkagayon, lubhang makokompromiso ang kanilang katayuan at reputasyon. Bilang resulta, lumalaban sila nang may saloobin ng ‘magkaila hanggang mamatay.’ Paano man sila inilalantad o hinihimay-himay ng mga tao, ginagawa nila ang makakaya nila para itanggi ito. Kung sinasadya man o hindi ang kanilang pagtanggi, sa madaling salita, sa isang banda, inilalantad ng mga ugaling ito ang kalikasang diwa ng mga anticristo na tumututol at namumuhi sa katotohanan. Sa isa pang banda, ipinapakita nito kung gaano pinahahalagahan ng mga anticristo ang kanilang sariling katayuan, reputasyon, at mga interes. Samantala, ano ang kanilang saloobin ukol sa gawain at mga interes ng iglesia? Paghamak at pagiging iresponsable. Walang-wala silang konsensiya at katwiran. Ipinapakita ba ng pag-iwas ng mga anticristo sa responsabilidad ang mga problemang ito? Sa isang banda, ang pag-iwas sa responsabilidad ay nagpapatunay sa kanilang kalikasang diwa ng pagtutol at pagkamuhi sa katotohanan, habang sa isa pang banda, ipinapakita nito ang kawalan nila ng konsensiya, katwiran, at pagkatao. Gaano man napipinsala ng kanilang panggugulo at masasamang gawain ang buhay pagpasok ng mga kapatid, hindi sila nakadarama ng paninisi sa sarili at hindi kailanman nababahala tungkol dito. Anong uri ng nilikha ito? Kahit ang pag-amin sa bahagi ng kanilang pagkakamali ay maituturing bilang pagkakaroon nila ng kaunting konsensiya at katwiran ngunit wala ni katiting na ganoong pagkatao ang mga anticristo. Kaya ano sila sa palagay ninyo? Ang mga anticristo ay mga diyablo sa diwa” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Inilantad ng mga salita ng Diyos na hindi tinatanggap ng mga anticristo ang katotohanan. Tutol sila sa katotohanan at likas na kinasusuklaman ang katotohanan. Kapag pinungusan at inilalantad sila, nagpapalusot sila, at hindi nakararamdam ng pagsisisi kahit na nagdudulot sila ng seryosong pinsala sa gawain. Hindi man lang nila maamin ang kanilang mga pagkakamali at partikular na mapagmatigas. Nagnilay ako pagkatapos ikumpara ang sarili ko sa mga salita ng Diyos. Malinaw na pabasta-basta ako sa tungkulin ko, at may maraming pagkalingat at problema, pero hindi ako nakaramdam ng pagkakasala o pagsisisi. Kapag nahaharap sa pagpupungos, at pagpapaalala, hindi ko ito tinatanggap. Palagi akong nakahahanap ng mga dahilan para pangatwiranan ang sarili ko at balewalain ito. Ayokong aminin ang sarili kong mga pagkakamali. Naisip ko na sa pag-amin ng mga pagkakamali, magmumukha akong masama, at mapipinsala ang reputasyon, katayuan, at imahe ko, na dahilan para maliitin ako ng iba. Ganap akong hindi makatwiran. Nagbubunyag ako ng isang disposisyon ng pagiging tutol sa katotohanan. Binigyan ako ng mga mungkahi ng iba para matulungan akong makita kung paano ako nagkukulang sa aking tungkulin, para maituwid ko ang mga problema nang maagap at magawa nang mas mabuti ang aking tungkulin. Pero hindi ko ito kailanman tinanggap mula sa Diyos, ni hindi ko pinagnilayan ang sarili ko. Kaya, hindi kailanman nalutas ang isyu ng pagiging pabasta-basta ko sa aking tungkulin, at hindi ko kailanman natupad ang tungkulin ko bilang superbisor, dahilan para maging pabasta-basta ang iba sa kanilang tungkulin at madalas ding magkamali. Sa puntong ito, nakita ko sa wakas na ang hindi paglutas sa satanikong disposisyong ito ng pagiging tutol sa katotohanan ang nagpapahirap sa akin na tanggapin ang katotohanan at mga mungkahi ng iba. Kung patuloy akong hindi magsisisi o lulutasin ang tiwaling disposisyong ito, darami ang mga problema at pagkakamali sa tungkulin ko, at sa huli ay gagawa ako ng kasamaan, kokontrahin ang Diyos at kasusuklaman at ititiwalag Niya. Nakababahala talaga para sa akin ang mapagtanto ito, at nanalangin ako sa Diyos sa pagsisisi, handang magsagawa ng katotohanan sa tungkulin ko simula ngayon, at hindi mamuhay sa katiwalian.

Kalaunan, nabasa ko ang isa pang sipi ng mga salita ng Diyos na nagbigay sa akin ng landas para malutas ang disposisyon ng pagiging tutol sa katotohanan. Sabi ng mga salita ng Diyos: “Kung may magbibigay sa iyo ng mungkahi kapag hindi mo nauunawaan ang katotohanan, at magsasabi sa iyo kung paano kumilos alinsunod sa katotohanan, dapat mo munang tanggapin ito at tulutan ang lahat na magbahagi rito, at tingnan kung tama o hindi ang landas na ito, at kung naaayon ba ito sa mga katotohanang prinsipyo o hindi. Kung makumpirma mong naaayon ito sa katotohanan, magsagawa ka sa ganoong paraan; kung matukoy mo na hindi ito naaayon sa katotohanan, kung gayon, huwag kang magsagawa sa ganoong paraan. Ganoon lang ito kasimple. Kapag hinahanap mo ang katotohanan, dapat kang maghanap sa maraming tao. Kung may masasabi ang sinuman, dapat kang makinig sa kanila, at seryosohin ang lahat ng kanilang sinasabi. Huwag silang balewalain o iwasan, dahil nauugnay ang kanilang sinasabi sa mga bagay na nasa saklaw ng iyong tungkulin at dapat mong seryosohin ito. Ito ang tamang saloobin at ang tamang kalagayan. Kapag ikaw ay nasa tamang kalagayan, at hindi ka nagpapakita ng isang disposisyong tutol at napopoot sa katotohanan, kung gayon, mapapalitan ang iyong tiwaling disposisyon ng ganitong pagsasagawa. Ito ang pagsasagawa sa katotohanan. Kung isasagawa mo ang katotohanan sa ganitong paraan, ano ang magiging mga bunga nito? (Magagabayan tayo ng Banal na Espiritu.) Ang pagtanggap ng patnubay ng Banal na Espiritu ay isang aspeto. Minsan, magiging napakasimple ng bagay at maaaring makamit gamit ang sarili mong pag-iisip; matapos ibigay ng iba ang kanilang mga mungkahi sa iyo at naunawaan mo, magagawa mong iwasto ang mga bagay-bagay at kumilos alinsunod sa mga prinsipyo. Maaaring isipin ng mga tao na isa itong maliit na bagay, ngunit para sa Diyos, isa itong malaking bagay. Bakit Ko sinasabi ito? Sapagkat, kapag nagsasagawa ka sa ganitong paraan, para sa Diyos, isa kang taong kayang magsagawa ng katotohanan, isang taong nagmamahal sa katotohanan, at isang taong hindi tutol sa katotohanan—kapag nakikita ng Diyos ang puso mo, nakikita rin Niya ang disposisyon mo, at isa itong malaking bagay. Sa madaling salita, kapag ginagawa mo ang iyong tungkulin at kumikilos sa presensiya ng Diyos, ang isinasabuhay at ipinamamalas mo ay pawang mga katotohanang realidad na dapat taglayin ng mga tao. Ang mga saloobin, kaisipan, at kalagayan na taglay mo sa lahat ng iyong ginagawa ay ang pinakamahahalagang bagay para sa Diyos, at ang mga ito ang sinusuri ng Diyos” (Ang Salita, Vol. III. Ang mga Diskurso ni Cristo ng mga Huling Araw. Sa Madalas na Pamumuhay Lamang sa Harap ng Diyos Magkakaroon ng Normal na Relasyon ang Isang Tao sa Kanya). Itinuro ng mga salita ng Diyos ang isang landas ng pagsasagawa. Kapag binibigyan ako ng mga mungkahi o pinupungusan ako ng mga kapatid, dapat muna akong magkaroon ng saloobin ng pagtanggap at pagsunod. Kapag hindi ko alam kung paano ito isakatuparan, hindi ko ito dapat ayawan o kontrahin, kundi dapat ko muna itong tanggapin, pagkatapos ay makipagbahaginan sa isang taong nakauunawa sa katotohanan, at pagkatapos ay isagawa ito kapag nauunawaan ko na ang mga prinsipyo. Ito ay pagsasakatuparan ng tungkulin ko ayon sa layunin ng Diyos. Naisip ko kung paanong kapag pinapansin at tinutukoy ng iba ang mga problema o pagkukulang sa gawain ko, kapag binibigyan nila ako ng mga mungkahi at pinupungusan ako, lahat ito ay pagiging responsable nila sa gawain ng iglesia, hindi pagpuntirya sa akin o pagpapahirap sa akin. Dapat ko itong tanggapin mula sa Diyos at maging masunurin at magnilay sa mga problema ko, at baguhin at ayusin ang mga ito nang maagap. Iyon lang ang paraan para bumuti ang gawain ko nang paunti-unti, at maiwasang makagambala ang tiwaling disposisyon ko sa gawain ng iglesia.

Isang araw, nagpadala si Jennifer ng mensahe na tumutukoy sa ilang isyu sa mga video namin. Nang makita ko ito, saglit akong kumontra. Tinalakay at nilutas ko na ang mga isyung ito kasama ang iba. Bakit niya muling binabanggit ang mga ito? May gusto akong sabihin para depensahan ang sarili ko, pero nang tumigil ako para pag-isipan ito, kung tinukoy niya ito, siguradong mayro’n pa ring mga pagkalingat o pagkukulang sa gawain. Kaya, nagkusa akong tanungin si Jennifer tungkol dito. Matapos magkaroon ng malalim na pagkaunawa, sa wakas ay natanto ko na tinalakay ko lang ang mga isyung ito sa mga kapatid, pero hindi ko nasubaybayan ang gawain nila sa tamang oras pagkatapos, kaya hindi ganap na nalutas ang mga problemang ito. Napagtanto ko rin na hindi ako nagiging maagap at responsable sa gawain ko, kundi pasibo lang akong naghihintay na tukuyin ng iba ang mga problema bago ito lulutasin. Kaya, nagkusa akong tanungin ang iba kung anong mga problema ang nando’n pa rin sa mga video namin, at nakipagbahaginan at nilutas ang mga ito sa tamang oras. Pagkaraan ng ilang panahon, malinaw na paunti na nang paunti ang mga problema, at napayapa at gumaan ang loob ko sa aking tungkulin. Naramdaman ko rin sa puso ko na sa pamamagitan lamang ng pagtanggap sa mga mungkahi ng iba, paghanap sa katotohanan at paglutas ng aking mga problema ko magagawa nang maayos ang aking tungkulin. Salamat sa Diyos!


28. Huwag Hayaang Pangunahan Ka ng Inggit

Ni Li Fang, Tsina

Naglilingkod ako bilang lider ng iglesia noong tag-init ng 2017. Dahil sa mga pangangailangan sa gawain, isinaayos ng nakatataas na lider na makasama ko sina Sister Yang Guang at Sister Cheng Xin sa pangangasiwa sa gawain ng iglesia, at sinabi niya sa akin na tulungan ko sila. Pagkalipas ng ilang panahon, nakita kong ang dalawang kapatid ay nagdadala ng pasanin sa tungkulin nila at nakagagawa sila ng mabilis na pag-usad. Hindi ko na kailangang alalahanin ang ilang bagay—maayos na natatalakay at napangangasiwaan ng dalawang kapatid ang mga iyon. Noong una, talagang masaya ako tungkol doon, pero kalaunan, hindi ko na ito nagugustuhan. Naisip ko, “Ako ang lider, kaya makatwiran lang na ang mga bagay tungkol sa iglesia, malaki man o maliit, ay dapat talagang talakayin muna sa akin. Pero ngayon, nagsasaayos ang dalawang kapatid na ito ng ilang bagay nang hindi sumasangguni sa akin. Hindi nila ako sineseryoso! Kung magpapatuloy ito, hindi ba’t magiging lider na lang ako sa pangalan?”

Sa isang pagtitipon, binanggit ng diyakono ng pagdidilig sina Yang Guang at Cheng Xin. Sinabi niya, “Talagang nagdadala sila ng pasanin sa kanilang tungkulin. Dati, palagi kaming kulang sa mga tagadilig, pero mula nang dumating sila, hindi lang napabilis ang mga paglilipat, naging mabisa rin ang gawain sa pagdidilig….” Pagkatapos itong marinig, sa panlabas ay nagpasalamat ako sa Diyos, ngunit sa puso ko, hindi ako gaanong nasiyahan at naramdaman kong nag-iinit ang aking mukha. Naisip ko, “Mukhang mas iniisip ng iba ang dalawang kapatid na iyon kaysa sa akin. Ilang taon na akong lider, at ilang araw pa lang itong ginagawa ng dalawang kapatid. Mas magaling ba sila sa akin?” Ayaw ko itong tanggapin, at wala na akong narinig na anumang sinabi ng diyakono ng pagdidilig pagkatapos niyon. Nanlulumo akong naglakad pauwi pagkatapos ng pagtitipon. Noong gabing iyon, paikot-ikot ako sa kama, hindi makatulog. Talagang sumasama ang loob ko sa tuwing naiisip ko ang sinabi ng diyakono ng pagdidilig. Ilang taon na akong lider, ngunit hindi ko man lang mapantayan ang dalawang kapatid na kasisimula pa lang magsanay. Ano na lang ang iisipin sa akin ng nakatataas na lider kapag nalaman niya ito? Sasabihin kaya niyang hindi ako mahusay at hindi angkop na maging lider? Dati ay tinitingala ako ng iba, iisipin kaya nila ngayon na mas magaling ang mga kapatid na iyon sa akin? Susuportahan kaya nila ang dalawang iyon sa halip na ako sa hinaharap? Pakiramdam ko, nasapawan na ako nina Sister Yang Guang at Sister Cheng Xin, at napuno ako ng inggit at sama ng loob sa kanila. Kung anu-ano ang tumatakbo sa isip ko noong panahong iyon, natatakot akong hindi ligtas ang posisyon ko. Tahimik kong hinimok ang sarili kong galingan sa gawain at magsikap na mas pagbutihin sa lahat ng aming proyekto, at ipakita sa iba na hindi naman talaga ako pangalawa lang sa mga kapatid na iyon. Pagkatapos niyon, gumigising ako nang maaga at nagpupuyat araw-araw. Nangunguna ako sa lahat ng mahahalagang gawain at mabilis na nilulutas ang anumang problemang dumarating, sa takot na baka mauna ang mga kapatid sa akin. Minsan, umaasa pa nga akong magkamali at mapahiya sila. Isang araw, habang sinusuri ang mga aklat ng iglesia, nakakita kami ng mga hindi pagtutugma sa bilang ng mga ipinadala at tinanggap. Ang mga kapatid ang nangangasiwa sa pamamahagi at pagtanggap ng mga aklat, at habang nababalisa sila sa paghahanap ng pinagmulan ng kaguluhan, hindi ko lang sila hindi tinulungan, nagsaya pa ako sa kasawian nila, iniisip na, “Akala ko ba napakagaling ninyong dalawa—ano nang gagawin ninyo ngayon?” Sa tonong naninita, sinabi ko sa kanilang malaking bagay kung may problema sa mga aklat ng iglesia. Lalo pa silang nabalisa at naapektuhan ang kalagayan nila dahil dito. Medyo nasiyahan ako nang palihim, “Tingnan natin kung iisipin pa rin ng nakatataas na lider na mas magaling kayo kaysa sa akin ngayong nakagawa kayo ng ganito kalaking pagkakamali! Kung mananatili kayo sa negatibong kalagayang ito, hindi ko na kailangang alalahin ang banta sa aking posisyon.” Noong panahong iyon, medyo nakonsensiya ako at napagtanto kong sumusobra na ako, pero hindi ko talaga ito pinagnilayan.

Kalaunan, sa ilang kadahilanan ay binago ang tungkulin ni Cheng Xin, na nag-iwan sa amin ni Sister Yang Guang na magkasama sa gawain. Isang araw habang nasa isang talakayan tungkol sa gawain, napansin ko na palaging hinihingi ng nakatataas na lider ang opinyon ni Sister Yang Guang habang nakaupo lang ako sa isang tabi, pakiramdam ko ay nabalewala ako. Hindi ko maiwasang isipin na baka tumututok ang lider sa pagsasanay sa kanya dahil mas bata siya at mas may kakayahan. Nakaramdam ako ng labis na pagkabigo. Dati-rati, palaging tinatalakay ng lider ang mga bagay-bagay sa akin, pero ngayon, napakataas na ng tingin niya kay Yang Guang. Hindi ba ipinakikita niyon na mas magaling si Yang Guang kaysa sa akin? Lumilitaw na naman ang inggit ko. Noong panahong iyon, pinagagalitan ko si Yang Guang sa tuwing may napapansin akong mga paglihis sa kanyang gawain at minsan ay hindi ko lang siya kinikibo. Nagmamadali akong mamuno sa bawat patitipon at lumutas ng mga problema ng iba, hindi ko siya binibigyan ng pagkakataong magbahagi. Lumala nang lumala ang kalagayan niya at hindi na siya nagdadala ng pasanin para sa gawain ng iglesia; may ilang gawain na hindi niya agad naasikaso at nagdulot ito ng ilang kawalan sa gawain ng iglesia. Noong panahong iyon, medyo nakonsensiya ako. Pakiramdam ko, malaki ang kinalaman ko sa negatibo niyang kalagayan, pero hindi ako nagnilay sa sarili ko. Wala akong anumang pagkaunawa sa sarili kong kalagayan hanggang sa dinisiplina ako ng Diyos.

Isang araw, bigla na lang sumama ang pakiramdam ko at nilagnat ako, pagkatapos ay inubo. Akala ko, umaatake na naman ang hika ko, pero nang lumaon, lumala nang lumala ang ubo ko at walang gamot na nakatutulong. Kahit gaano ko pa kagusto, hindi ako makapagbahagi sa mga pagtitipon. Pumunta ako sa doktor para patingnan ito, at sinabihan ako na may malala akong bronchiectasis at tuberkulosis. Sinabi ng doktor na malubha ang mga sakit na ito at inaabot nang higit isang taon na gamutan para makontrol. Nang marinig ko iyon, napaupo na lang ako sa gulat, miserableng-miserable ang pakiramdam ko. Nagkaroon na ako ng tuberkulosis dati at talagang napakahirap nitong gamutin. Paano ito bumalik ulit, at bakit ganito kaseryoso ang kaso nito ngayon? Dahil nakahahawa ang tuberkulosis, hindi ako puwedeng lumapit sa mga kapatid. Nangangahulugan iyon na hindi ko magagawa ang tungkulin ko. Gumagawa ako ng tungkulin sa buong panahon ng aking pananampalataya. Iniwan ko pa nga ang pamilya at trabaho ko para igugol ang sarili ko. Lalo na at noong panahong iyon, talagang abala ang iglesia at ako ang namumuno sa lahat ng ito. Bakit ako nagkaroon ng ganito kalalang sakit? Ano ang layunin ng Diyos? Habang lalo ko itong iniisip, lalong sumasama ang pakiramdam ko, at madalas akong nagtatago sa ilalim ng aking kumot nang umiiyak. Minsan, umiiyak akong nagdasal sa Diyos, “Diyos ko! Sobrang sakit ng nararamdaman ko. Hindi ko alam kung paano ito malalagpasan. Pakiusap, bigyan Mo ako ng kaliwanagan para maunawaan ko ang Iyong layunin, para matuto ako ng aral sa sakit na ito.”

Isang araw, nabasa ko ang mga salitang ito ng Diyos sa aking mga debosyonal. Sabi ng Diyos: “Karaniwan, kapag humaharap ka sa isang malubhang karamdaman o kakaibang sakit na nagdudulot sa iyo ng matinding pagdurusa, hindi ito nagkakataon lang. May karamdaman ka man o nasa mabuting kalusugan, naroon ang layunin ng Diyos” (Ang Salita, Vol. III. Ang mga Diskurso ni Cristo ng mga Huling Araw. Sa Pananalig sa Diyos, Pinakamahalaga ang Pagkakamit ng Katotohanan). Habang pinagninilayan ito, napagtanto kong hindi aksidente ang pagpapahintulot ng Diyos na magkaroon ako ng malubhang sakit, kundi tiyak na naglalaman ito ng layunin ng Diyos. Kailangan kong pagnilayan nang mabuti ang sarili ko. Nagdasal ako at paulit-ulit na naghanap mula sa Diyos. Sa aking pagninilay, bigla kong napagtanto na ang palagi kong pagkainggit kay Yang Guang noong panahong iyon, at ang aking hindi natitinag na pagsisikap para sa personal na katanyagan at pakinabang ay naging dahilan para mahadlangan si Sister Yang at nakaapekto ito sa gawain ng iglesia. Nang mapagtanto ko ito, nakonsensiya at napuno ako ng pagsisisi. Nabasa ko ito sa mga salita ng Diyos: “Malupit na sangkatauhan! Ang pakikipagsabwatan at intriga, ang pag-aagawan at paghahablutan sa isa’t isa, ang pagkukumahog para sa reputasyon at kayamanan, ang pagpapatayan—kailan ba ito matatapos? Bagama’t nakapagsalita na ang Diyos ng daang-libong mga salita, walang isa man ang natatauhan. Ang mga tao ay kumikilos para sa kapakanan ng kanilang mga pamilya, mga anak na lalaki at babae, para sa kanilang mga propesyon, inaasahan, katayuan, karangyaan, at kayamanan, para sa pagkain, damit, at sa laman. Ngunit mayroon bang sinuman na ang mga pagkilos ay talagang para sa kapakanan ng Diyos? Kahit sa gitna ng mga kumikilos para sa Diyos, kaunti lamang ang nakakakilala sa Diyos. Ilan ang hindi kumikilos para sa kapakanan ng kanilang sariling mga interes? Ilan ang hindi nang-aapi at nagtatakwil ng iba para sa pagpapanatili ng kanilang sariling katayuan?” (Ang Salita, Vol. I. Ang Pagpapakita at Gawain ng Diyos. Ang Masama ay Tiyak na Parurusahan). “Ang ilang tao ay palaging natatakot na ang iba ay mas mahusay o mas mataas kaysa sa kanila, na ang iba ay kikilalanin habang sila ay hindi napapansin, at dahil dito ay inaatake at ibinubukod nila ang iba. Hindi ba ito isang kaso ng pagkainggit sa mga taong may talento? Hindi ba’t makasarili at kasuklam-suklam ito? Anong klaseng disposisyon ito? Ito ay pagiging malisyoso! Iyong mga iniisip lamang ang sarili nilang mga interes, binibigyang-kasiyahan lamang ang sarili nilang mga hangarin, nang hindi iniisip ang iba o isinasaalang-alang ang mga interes ng sambahayan ng Diyos, ay may masamang disposisyon, at walang pagmamahal ang Diyos sa kanila” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Ang ibinunyag ng Diyos ay ang mismong kalagayan ko. Mula nang makita kong mahusay na ginagawa ng dalawang kapatid ang tungkulin nila, mabilis na umuunlad, at nag-aasikaso ng mga bagay-bagay nang hindi komukonsulta sa akin, nabalisa ako at inisip kong hindi nila ako iginagalang. Nang purihin sila ng diyakono ng pagdidilig dahil sa pagiging epektibo sa tungkulin nila, lalo ko pang naramdamang banta sila sa posisyon ko at nasapawan na nila ako. Para patunayang mas magaling ako sa kanila at para protektahan ang posisyon ko, inuunahan ko sila sa pagbabahagi at paglutas ng mga problema ng iba sa mga pagtitipon at hindi sila binibigyan ng pagkakataong makapagbahagi man lang. Nang hindi magtugma ang bilang ng mga aklat ng iglesia, sa halip na tulungan silang hanapin ang dahilan nito, nasiyahan ako sa paghihirap nila at nangutya, na humantong sa pamumuhay nila nang negatibo. Napakamapaminsala ko. Habang iniisip ito, nakonsensiya ako at nagsisi, at umiiyak na nagdasal sa Diyos, “O Diyos! Dahil sa Iyong biyaya kaya nagagawa kong pangasiwaan ang gawain ng iglesia, ngunit masyado akong naging mapaghimagsik. Hindi lang ako nabigong gawin nang maayos ang aking tungkulin at suklian ang Iyong pagmamahal, kundi nainggit pa ako sa mga higit na may abilidad, at nakipaglaban para sa pansariling katanyagan at pakinabang. Nakasusuklam at nakamumuhi sa Iyo ang pag-uugali ko. Diyos ko, gusto kong magsisi at magbago.”

Pagkatapos niyon, nabasa ko ang mga salitang ito ng Diyos: “Kapag nahaharap sa isang problema, totoong naghahanap ng sagot ang ilang tao mula sa iba, pero kapag nagsasalita ang ibang tao ayon sa katotohanan, hindi nila iyon tinatanggap, hindi sila makasunod, at sa puso nila, iniisip nilang, ‘Hindi hamak na mas magaling ako kaysa sa kanya. Kung makikinig ako sa mungkahi niya sa pagkakataong ito, hindi ba magmumukhang mas magaling siya sa akin? Hindi, hindi ako maaaring makinig sa kanya tungkol sa bagay na ito. Gagawin ko na lang ito sa aking paraan.’ Pagkatapos ay nakakahanap sila ng dahilan at palusot para kontrahin ang pananaw ng ibang tao. Anong uri ng disposisyon ito kapag may nakita ang isang tao na mas mahusay kaysa sa kanya at sinusubukan niya siyang pabagsakin, nagkakalat ng mga tsismis tungkol sa kanya, o gumagamit ng mga kasuklam-suklam na paraan para siraan siya at isabotahe ang kanyang reputasyon—inaapakan pa ang kanyang pagkatao—para maprotektahan ng taong ito ang sarili niyang puwang sa isip ng mga tao? Hindi lang ito kayabangan at kapalaluan, ito ay disposisyon ni Satanas, ito ay isang malisyosong disposisyon. Mapaminsala at buktot na nagagawa ng taong ito na batikusin at ihiwalay ang mga taong mas mahusay at mas malakas kaysa sa kanya. At ipinapakita ng hindi niya pagtigil hanggang sa mapabagsak ang mga tao kung gaano siya kademonyo! Dahil namumuhay siya ayon sa disposisyon ni Satanas, malamang na maliitin niya ang mga tao, subukang isangkalan sila, at pahirapan sila. Hindi ba ito paggawa ng masama? At habang namumuhay nang ganito, iniisip pa rin niyang maayos ang lagay niya, na mabuti siyang tao—subalit kapag may nakita siya na taong mas magaling kaysa sa kanya, malamang na pahirapan niya ito, na tapak-tapakan niya ito. Ano ang isyu rito? Hindi ba’t ang mga taong kayang gumawa ng ganoong masasamang gawa ay mga imoral at matitigas ang ulo? Ang mga gayong tao ay iniisip lamang ang sarili nilang mga interes, isinasaalang-alang lamang nila ang sarili nilang damdamin, at ang tanging nais nila ay matupad ang sarili nilang mga pagnanasa, ambisyon, at mithiin. Wala silang pakialam kung gaano kalaking pinsala ang idinudulot nila sa gawain ng iglesia, at mas gugustuhin nilang isakripisyo ang mga interes ng sambahayan ng Diyos para maprotektahan ang kanilang katayuan sa isipan ng mga tao at ang sarili nilang reputasyon. Hindi ba’t ang mga taong gaya nito ay mayayabang at nag-aakalang mas matuwid sila kaysa sa iba, mga makasarili at ubod ng sama? Ang gayong mga tao ay hindi lamang mayayabang at nag-aakalang mas matuwid sila kaysa sa iba, labis din silang makasarili at ubod ng sama. Hinding-hindi sila mapagsaalang-alang sa mga layunin ng Diyos. May takot sa Diyos na puso ba ang gayong mga tao? Wala man lang silang takot sa Diyos na puso. Ito ang dahilan kung bakit wala silang pakundangan kung kumilos at ginagawa nila ang anumang gusto nila, nang walang nadaramang anumang pagsisisi, walang anumang pangamba, walang anumang pagkabalisa o pag-aalala, at hindi iniisip ang mga ibubunga nito. Ito ang madalas nilang ginagawa, at kung paano sila palaging kumikilos. Ano ang kalikasan ng ganoong pag-uugali? Sa mas magaang na salita, ang mga gayong tao ay napakamainggitin at may napakalakas na paghahangad para sa pansariling reputasyon at katayuan; sila ay napakamapanlinlang at traydor. Sa mas masakit na pananalita, ang diwa ng problema ay ang gayong mga tao ay wala man lang may-takot-sa-Diyos na puso. Hindi sila takot sa Diyos, naniniwala sila na sila ang pinakamahalaga, at itinuturing nila na bawat aspeto ng kanilang sarili ay mas mataas kaysa sa Diyos at mas mataas kaysa sa katotohanan. Sa kanilang puso, ang Diyos ay hindi karapat-dapat banggitin at hindi mahalaga, at wala man lang anumang mataas na katayuan ang Diyos sa kanilang puso. Maisasagawa ba ang katotohanan ng mga walang puwang ang Diyos sa puso nila, at ng mga walang may-takot-sa-Diyos na puso? Hinding-hindi. Kaya, kapag karaniwan ay masaya silang kumikilos at pinananatiling abala ang kanilang sarili at gumugugol ng matinding lakas, ano ang ginagawa nila? Sinasabi pa ng mga taong ito na tinalikuran na nila ang lahat upang gumugol para sa Diyos at nagdusa na sila nang malaki, ngunit ang totoo, ang motibo, prinsipyo, at layon ng lahat ng kilos nila ay para sa sarili nilang katayuan at reputasyon, para maprotektahan ang lahat ng interes nila. Masasabi ba ninyo o hindi ninyo masasabing masama ang ganitong uri ng tao? Anong uri ng mga tao ang naniniwala sa Diyos sa loob ng maraming taon, subalit wala namang may-takot-sa-Diyos na puso? Hindi ba’t mapagmataas sila? Hindi ba’t mga Satanas sila? At anong mga bagay ang pinakawala sa walang takot sa Diyos na puso? Bukod sa mga halimaw, ito ay ang masama at ang mga anticristo, ang kauri ng mga diyablo at ni Satanas. Hindi talaga nila tinatanggap ang katotohanan; wala silang anumang may-takot-sa-Diyos na puso. Kaya nilang gumawa ng anumang kasamaan; sila ang mga kaaway ng Diyos, at ang mga kaaway ng Kanyang mga hinirang na tao” (Ang Salita, Vol. III. Ang mga Diskurso ni Cristo ng mga Huling Araw. Ang Limang Kondisyong Dapat Matugunan para Makapagsimula sa Tamang Landas ng Pananalig sa Diyos). Pakiramdam ko ay kaharap ko ang Diyos, hinahatulan ako. Inakala ko na pagkatapos ng ilang taon ng pagiging lider, dapat ay nakatataas at mas magaling na ako sa iba, kaya kinainggitan at tinanggihan ko ang sinumang mas magaling kaysa sa akin. Alam kong may kakayahan ang dalawang kapatid na iyon, na nagdadala sila ng pasanin, at epektibo sa tungkulin nila—mabuti ito para sa gawain ng iglesia at para sa buhay pagpasok ng mga kapatid. Pero hindi ko isinaalang-alang ang alinman sa mga iyon, ang inalala ko lang ay ang sarili kong reputasyon at katayuan. Palihim akong nakipaglaban sa kanila, naghahanap ng mga paglihis at pagkakamali sa gawain nila, para bagabagin at pahiyain sila. Inilagay sila nito sa masamang kalagayan at hindi na sila nagdadala ng pasanin sa tungkulin nila, na nakapinsala rin sa gawain ng iglesia. Para mapanatili ang sarili kong katayuan, habang kinaiinggitan ko ang mga mas may talento sa akin, hinadlangan ko ang dalawang kapatid na iyon, na nakagagawa ng aktuwal na gawain, hanggang sa sila ay maging negatibo. Sa paggawa niyon, ginagambala ko ang gawain at pinipinsala ang mga interes ng iglesia. Wala akong anumang pagkatao. Pawang satanikong disposisyon ang aking ibinunyag. Hindi kaya ni Satanas na makitang nagtatagumpay ang mga tao, at desperadong makita silang maging negatibo, sumama, at pagtaksilan ang Diyos. Kumikilos ako bilang kampon ni Satanas, ginagambala ang gawain ng iglesia. Bilang lider ng iglesia, dapat ay isinasaalang-alang ko ang mga layunin ng Diyos, nililinang ang mga tao para sa iglesia, para magampanan ng aking mga kapatid ang mga tungkulin nila. Sa halip, hindi lang ako nabigong maglinang ng mga taong may talento, kundi nainggit pa ako sa kanila at siniil sila. Paano iyon naging paggawa ng tungkulin ko? Gumagawa lang ako ng masama at lumalaban sa Diyos.

Isang araw, nagtapat ako sa isang kapatid at nagbahagi tungkol sa pagkainggit ko. Pinakinggan niya ako, pagkatapos ay ibinahagi sa akin ang halimbawa ng pagkainggit ni Saul kay David. Sinabi niyang, “Nang makita ni Saul na ginagamit ng Diyos si David para ipanalo ang mga digmaan at sinuportahan ito ng lahat ng Israelita, nainggit siya kay David at paulit-ulit itong sinusubukang patayin. Sa huli, itinaboy at pinarusahan ng Diyos si Saul.” Kinilabutan ako nang marinig ito. Naisip ko ang lahat ng inasal ko kamakailan. Nang makakuha ang dalawang kapatid ng ilang resulta sa tungkulin nila, nainggit ako sa kanila at hinadlangan pinigilan at siniil ko sila sa bawat pagkakataon. Hindi ko lang sila pinahirapan, ginagawa ko ring kalaban ng Diyos ang sarili ko. Hindi ba’t tulad lang din ako ni Saul? Medyo natakot ako nang naisip ko ito, at napagtanto ko na ito ang maagap na pagkastigo ng Diyos na pumipigil sa akin sa landas ng paggawa ng masama. Kung ipagpapatuloy ko ang pagkilos nang ganoon, magiging kakila-kilabot ang mga kahihinatnan. Kalaunan, paulit-ulit kong pinag-isipan: Bakit ba, kahit na alam na alam kong ayaw ng Diyos sa pagkainggit, hindi ko pa rin mapigilan ang sarili kong gumawa ng mga bagay-bagay para isantabi ang iba? Nakabasa ako ng isang sipi ng mga salita ng Diyos na nagsasabing: “Isa sa mga pinakahalatang katangian ng diwa ng isang anticristo ay sinosolo niya ang kapangyarihan at pinapatakbo ang mga sarili niyang diktadurya: Hindi siya nakikinig sa sinuman, hindi niya iginagalang ang sinuman, at anuman ang mga kalakasan ng mga tao, o anumang tamang pananaw at matalinong opinyon ang ipinapahayag ng mga ito, o anuman ang mga naaangkop na pamamaraan ang inilalatag ng mga ito, hindi niya pinapansin ang mga iyon; ito ay para bang walang sinuman ang kuwalipikadong makipagtulungan sa kanya, o makibahagi sa anumang ginagawa niya. Ito ang uri ng disposisyong mayroon ang mga anticristo. Sinasabi ng ilan na ito ay pagiging masamang uri ng pagkatao—pero paanong ito ay pangkaraniwang masamang uri ng pagkatao? Ito ay ganap na isang satanikong disposisyon; at ang gayong disposisyon ay napakalupit. Bakit Ko sinasabing ang kanilang disposisyon ay napakalupit? Kinakamkam ng mga anticristo ang lahat ng bagay mula sa sambahayan ng Diyos at ang pag-aari ng iglesia, at itinuturing ang mga ito bilang kanilang personal na pag-aari, na lahat ng ito ay sila dapat ang namamahala, at hindi nila pinapayagan ang sinumang makialam dito. Ang mga iniisip lamang nila kapag ginagawa ang gawain ng iglesia ay ang kanilang sariling mga interes, kanilang sariling katayuan, at kanilang sariling pagpapahalaga sa sarili. Hindi nila tinutulutan ang sinuman na pinsalain ang kanilang mga interes, lalo nang hindi nila tinutulutan ang sinumang may kakayahan at nagagawang magsalita tungkol sa kanyang patotoong batay sa karanasan na maging banta sa kanilang reputasyon at katayuan. … Kapag napapangibabaw ng isang tao ang kanyang sarili dahil sa isang maliit na gawain, o kapag nagagawa ng isang taong magsalita ng tunay na patotoong batay sa karanasan, at nakakatanggap ng mga pakinabang, napapatibay, at nasusuportahan mula rito ang mga hinirang na mga tao ng Diyos, at nakatatanggap ito ng malaking papuri mula sa lahat, nabubuo ang inggit at poot sa puso ng mga anticristo, at sinusubukan nilang ihiwalay at supilin ang taong ito. Anuman ang sitwasyon, hinding-hindi nila tinutulutan ang gayong mga tao na gumawa ng anumang gawain, upang hindi maging banta ang mga ito sa kanilang katayuan. … iniisip ng mga anticristo, ‘Hindi ko talaga matitiis ang ganito. Nais mong magkaroon ng papel sa aking nasasakupan, upang makipagpaligsahan sa akin. Imposible iyon; huwag na huwag kang magtatangka. Mas edukado ka kaysa sa akin, mas matatas magsalita kaysa sa akin, mas sikat kaysa sa akin, at mas masikap mong hinahangad ang katotohanan kaysa sa akin. Kung makikipagtulungan ako sa iyo at inagaw mo ang atensyon mula sa akin, ano na lang ang gagawin ko?’ Isinasaalang-alang ba nila ang mga interes ng sambahayan ng Diyos? Hindi. Ano ang iniisip nila? Iniisip lamang nila kung paano kakapit sa sarili nilang katayuan. Kahit alam ng mga anticristo na hindi nila kayang gumawa ng totoong gawain, hindi nila nililinang o itinataas ng ranggo ang mga taong mahusay ang kakayahan na naghahangad sa katotohanan; ang tanging itinataas nila ng ranggo ay ang mga taong nambobola sa kanila, mga mahilig sumamba sa iba, na sumasang-ayon at humahanga sa kanila sa puso ng mga ito, mga taong mahusay sa pakikipag-ugnayan, na walang pagkaunawa sa katotohanan at hindi kayang kumilatis” (Ang Salita, Vol. IV. Paglalantad sa mga Anticristo. Ikawalong Aytem: Sa Kanila Lamang Nila Pinasusunod ang Iba, Hindi sa Katotohanan o sa Diyos (Unang Bahagi)). Inihahayag ng Diyos na ang mga anticristo ay walang pagsasaalang-alang para sa gawain ng iglesia at nagnanais lamang na sarilinin ang kapangyarihan. Isinasailalim nila ang iglesia sa kontrol nila at hindi hinahayaang makasali ang sinuman. Ibinubukod at sinisiil nila ang sinumang nagbabanta sa katayuan nila, at masigasig na gumagawa para pagtakpan ang mga kalakasan at kagalingan ng iba. Kumikilos ako na tulad lang ng isang anticristo. Para patatagin ang katayuan ko, ginusto kong masarili ang kapangyarihan at para maging ako lang ang may huling salita sa iglesia. Itinataguyod ko ang mga ideyang, “Isa lang ang lalaking maaaring manguna,” at “Ako ang sarili kong panginoon sa buong langit at lupa,” at ayaw kong mahigitan ako ng iba. Nang pangasiwaan ng dalawang kapatid ang ilang usapin at hindi nila tinalakay ang mga ito sa akin, inakala ko na hindi nila ako sineseryoso, at na isa akong lider, kung tutuusin, kaya dapat lang na ipaalam muna sa akin ang mga usapin ng iglesia. Nang magkaroon ng mga problema sa mga tungkulin nila, pinuna ko sila sa pamamagitan ng pagpapalaki sa isyu at sinadya kong ipahiya sila. Ako mismo ang nagho-host ng mga pagtitipon, at hindi ko binibigyan ng pagkakataon ang mga kapatid na ito na magbahagi. At nagsabi pa nga ako ng mga mapanirang bagay tungkol sa kanila habang nakatalikod sila para isipin ng superbisor na hindi sila interesadong magbahagi at na palaging may nakaaasiwang katahimikan sa mga pagtitipon, na parati na lang ako ang gumaganap na host, na para bang sa akin lang dapat ang lahat ng papuri. Mapanlinlang at malupit ang disposisyon ko, at tinatahak ko ang landas ng isang anticristo. Sa puntong iyon, napagtanto ko na kung wala ang pagkastigo at disiplina ng Diyos, at ang paghatol at paghahayag ng Kanyang mga salita, hindi ko kailanman makikita kung gaano kalala ang kalikasan ng mga ginawa ko. Bukod sa sinupil at pininsala ko ang mga kapatid na nakapareha ko, nakagawa rin ako ng mga pagsalangsang at masamang gawa. Noong panahong iyon, nakaramdam ako ng matinding panunumbat sa sarili at pagsisisi. Kinamuhian ko ang sarili ko sa paggawa ng kasamaan, pinagsisihan ko na hindi ko nagawa nang maayos ang tungkulin ko, at nakadama ako ng labis na pagkakautang sa Diyos.

Nagbasa pa ako ng mga salita ng Diyos pagkatapos niyon: “Bilang isang lider ng iglesia, hindi mo lamang kailangang pag-aralan na gamitin ang katotohanan upang lumutas ng mga problema, kailangan mo ring matutunang tumuklas at luminang ng mga taong may talento, na talagang hindi ninyo dapat kainggitan o pigilan. Ang pagsasagawa sa ganitong paraan ay kapaki-pakinabang sa gawain ng iglesia. Kung makakapaglinang ka ng ilang naghahangad ng katotohanan upang makipagtulungan sa iyo at gawin nang maayos ang lahat ng gawain, at sa huli, lahat kayo ay may patotoong batay sa karanasan, kuwalipikado kang lider o manggagawa. Kung nagagawa mong asikasuhin ang lahat nang ayon sa mga prinsipyo, kung gayon ay iniaalay mo ang iyong katapatan. … Kung talagang kaya mong isaalang-alang ang mga layunin ng Diyos, magagawa mong tratuhin nang patas ang ibang mga tao. Kung nagrerekomenda ka ng isang mabuting tao at hinahayaan mo siyang sumailalim sa pagsasanay at gumampan ng tungkulin, at sa gayon ay nagdaragdag ka ng taong may talento sa sambahayan ng Diyos, hindi ba’t padadaliin niyon ang iyong gawain? Kung gayon, hindi ba’t magpapakita ka ng katapatan sa iyong tungkulin? Isa iyong mabuting gawa sa harap ng Diyos; ito ang pinakamababang antas ng konsensiya at katwiran na dapat taglayin ng mga naglilingkod bilang lider” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Mula sa mga salita ng Diyos, natutuhan ko na kailangang tumutok ang mga lider at manggagawa sa pagtuklas at paglinang ng mga taong may talento. Ang pagsupil at pagkainggit sa kanila alang-alang sa mga sariling interes ng isang tao ay nakasusuklam sa Diyos. Naisip ko ang mga pagsisisi ko mula sa pagtatrabaho kasama ang dalawang sister na iyon, at nagpasya ako. Kahit sinong makatrabaho ko sa hinaharap, uunahin ko ang mga interes ng iglesia, agad kong irerekomenda ang sinumang mahuhusay na taong matutuklasan ko, at tutuparin ang aking mga responsabilidad. Nang maglaon, ibinunyag at sinuri ko ang aking katiwalian sa iba sa isang pagtitipon, at habang nagtatrabaho kasama ang lahat, palagi kong pinaaalalahanan ang sarili ko na makipagtulungan sa kanila, na matuto mula sa kanilang mga kalakasan at huwag gumawa ng anumang bagay na makagagambala sa gawain ng iglesia.

Makalipas ang ilang panahon, medyo gumaling na ako mula sa karamdaman ko, at isinaayos ng iglesia na gumawa ako ng produksyon ng video. Hindi nagtagal pagkatapos niyon, hiniling sa akin ng iglesia na bigyan ko ng ilang teknikal na pagsasanay ang isa pang kapatid. May mahusay siyang kakayahan at madaling matuto. Naisip kong, “Kapag natutuhan niya ang lahat ng teknik na ito, papalitan niya kaya ako? Mamaliitin na kaya ako ng lider kapag nakita nitong mas mabilis matuto ang kapatid na ito kaysa sa akin?” Matapos isipin iyon, ayaw ko nang maging masigasig sa pagsasanay sa kanya. Pagkatapos ay napagtanto kong wala ako sa tamang kalagayan, kaya nagmadali akong magdasal, hiniling sa Diyos na bantayan ang puso ko. May naalala ako mula sa mga salita ng Diyos: “Dapat mo munang isipin ang mga interes ng sambahayan ng Diyos, isaalang-alang ang mga layunin ng Diyos, at isaalang-alang ang gawain ng iglesia. Unahin mo muna ang mga bagay na ito; pagkatapos niyan, saka mo lamang maaaring isipin ang katatagan ng iyong katayuan o kung ano ang tingin sa iyo ng iba” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Ang mga salita ng Diyos ay nagsilbing maagap na paalala sa akin at naghimagsik ako laban sa aking mga maling pag-iisip at ginawa ang aking makakaya upang sanayin ang kapatid na iyon. Pagkalipas ng ilang araw, nakagagawa na siya ng mga video nang mag-isa. Habang magkasamang nagtatrabaho, ang aming mga tungkulin ay bahagyang naging mas produktibo. Matapos itong maranasan, napagtanto ko na ang maayos na pakikipagtulungan ay nagdudulot ng kagalakan at kapayapaan sa ating mga puso. Tanging sa pamamagitan ng maayos na pakikipagtulungan tayo maaaring magkamit ng kaliwanagan at patnubay ng Banal na Espiritu at magtamo ng magagandang resulta sa ating mga tungkulin. Ang pagbabagong ito sa akin ay ganap na nakamit sa pamamagitan ng mga salita ng Diyos. Salamat sa Diyos!


29. Bakit Ako Laging Nagpapanggap?

Ni Christine, Pilipinas

Noong Agosto 2021 nagsimula akong magsanay sa pagdidilig ng mga bagong mananampalataya. Dahil hindi ako masyadong magaling sa pagbigkas ng Ingles, natakot ako na kapag nakipagbahaginan ako sa kanila ay hahamakin nila ako, kaya karaniwan ay nakikipag-usap lang ako sa kanila sa pamamagitan ng pagmemensahe. Subalit, ang pagpapatuloy ng ganoong gawi ay nakaapekto sa pag-usad ng pagdidilig. Sa isang pagtitipon, ibinahagi ng isang sister na hindi siya mahusay mag-Ingles, pero gusto niyang verbal na makipagbahaginan sa mga baguhan at matugunan ang kanilang iba’t ibang kuru-kuro at paghihirap nang nasa oras, kaya gumamit siya ng translation software bilang pantulong. Sa ganoong paraan, kaya niyang makipagbahaginan sa kanila nang nagsasalita hangga’t maaari. Nahiya ako nang ihambing ko iyon sa sarili kong saloobin sa aking tungkulin. Kahit na hindi siya magaling magsalita ng Ingles, nakahanap pa rin siya ng paraan para makausap nang pasalita ang mga baguhan. Ang tanging problema ko ay hindi magaling ang pagbigkas ko. Ayos naman ako sa pang-araw-araw na pag-uusap, pero natatakot ako na baka sabihin ng mga baguhan na hindi maganda ang Ingles ko, kaya naman ayaw kong makipag-usap nang pasalita sa kanila. Nagkaroon ito ng direktang epekto sa resulta ng pagdidilig ko. Parami nang parami ang mga bagong mananampalataya na tumatanggap sa gawain ng Diyos sa mga huling araw, kaya kailangan naming palakasin ang gawain namin sa pagdidilig at tulungan silang magtatag ng pundasyon sa tunay na daan sa lalong madaling panahon. Pero isinasaalang-alang ko lang ang sarili kong reputasyon at katayuan, hindi kung paano madidiligan kaagad ang mga baguhan. Wala akong katiting na pagsasaalang-alang sa mga layunin ng Diyos! Kaya’t nagdasal ako, handang sumandal sa Diyos at subukang makipag-usap nang pasalita sa mga baguhan. Nagsimula akong sanayin ang aking sinasalitang Ingles pagkatapos niyon, nagsimula ako sa mga baguhang kilala ko na. Matapos ang maikling panahon, hindi na ako gaanong takot na magkaroon ng pasalitang pakikipag-usap. Naaalala ko minsang nakikipag-usap ako sa isang bagong mananampalataya, at hindi ko lang matatas na naipahayag ang sarili ko, kundi nalutas pa ang kanyang isyu. Hindi ako makapaniwala—hindi ko kailanman inakala na ang isang verbal na talakayan ay maaaring maging mas epektibo kaysa sa ilang araw ng pagmemensahe.

Noong dumami nang dumami ang mga baguhan na sumasapi sa iglesia, ako at si Sister Mavis ay pinagpareha ng lider para mangasiwa sa gawain ng pagdidilig. Nang marinig ko ang pagsasaayos na ito, nagulat talaga ako. Kakasimula ko pa lang magsagawa ng pagdidilig sa mga baguhan, marami pang katotohanan tungkol sa gawain ng Diyos na hindi ko nauunawaan, at katamtaman lang ang galing ko sa Ingles. Paano ko aakuin ang ganoong uri ng responsibilidad? Mas matagal nang nagdidilig si Mavis ng mga baguhan kaysa sa akin, kaya mas marami siyang karanasan sa lahat ng bagay. Magaling din siyang magsalita ng Ingles. Kung ipapareha ako sa kanya, kung iisipin ang mga aktuwal kong kakayahan, hindi ba mabubunyag ang totoo sa sandaling ibuka ko ang bibig ko? Baka sabihin niya na hindi malinaw ang pagbabahagi ko tungkol sa katotohanan, na hindi ako angkop sa tungkuling iyon. Habang nag-aalala ako tungkol doon, dumating si Mavis upang talakayin sa akin ang gawain at tinanong niya ako kung gaano ako kagaling mag-Ingles. Walang pagdadalawang-isip na sinabi kong, “Hindi ako magaling mag-Ingles. Nakakaintindi ako, pero hindi ako mahusay magsalita. Maayos ang pakikipag-usap ko nang pasulat.” Sumagot siya, “Kung gayon pwede kang maging responsable sa pagsasaayos ng mga oras ng pagtitipon kasama ng mga bagong mananampalataya, at magiging responsable ako sa pakikipagbahaginan sa kanila. Pwede tayong magtulungan.” Pagkatapos kong marinig na sabihin ito ni Mavis, naisip kong magandang palusot ang pagsasabing hindi ako masyadong magaling mag-Ingles, at hindi ko na kailangang magsalita sa mga pagtitipon. Hangga’t tahimik ako, hindi kailanman magiging halata ang mga kapintasan at pagkukulang ko. Tapos kapag nagdidilig si Mavis ng mga baguhan, pwede akong nandoon na nakikinig at natututo, at pagtagal-tagal, sa sandaling matutunan ko na ang mga bagay-bagay, kaya ko nang verbal na makipag-usap sa kanila. Sa ganitong paraan, hindi nila ako mahahalata.

Noong unang beses na magkasama naming diniligan ni Mavis ang mga baguhan, napansin kong nakikipag-ugnayan siya sa kanila sa matatas na pag-i-Ingles, pero maliban sa “Hello!” ay hindi na ako naglakas-loob na magsalita ng kahit ano pa. Napagkasunduan namin na kapag tapos na ang pagtitipon, kakausapin ko ang mga bagong mananampalataya para maunawaan ko ang kanilang mga isyu at pakikibaka upang malutas ang mga ito sa lalong madaling panahon, pero nag-aatubili ako. Sa unang pakikipag-ugnayan nila kay Mavis, nakita nila kung gaano siya kahusay mag-Ingles at malinaw siyang nakakapagbahagi sa katotohanan. Kung kakausapin nila ako pagkatapos niyon at maririnig nila akong nahihirapang magsalita, makikita nila kung gaano kalaki ang pagkakaiba. Tapos ano na lang ang iisipin nila sa akin? Paulit-ulit ko iyong pinag-isipan, at nagpasya akong patuloy na mag-type ng mga mensahe. Pagkatapos niyon, bukod sa pakikipag-ugnayan nang pasalita sa ilang baguhan na medyo pamilyar na sa akin, nakipag-ugnayan ako sa ibang baguhan sa pamamagitan ng pagta-type ng mga mensahe. Pero isa iyong mas mabagal na paraan ng pakikipag-usap. Madalas magpapadala ako ng mensahe sa isang baguhan at hindi siya online, tapos kapag tumugon naman sila ay hindi ko napapansin. Ang ilang isyu na pwedeng malutas nang pasalita sa loob lamang ng ilang minuto, ay hindi nalulutas kahit ilang araw pa sa pamamagitan ng pagta-type ng mga mensahe. Noon lamang sinuri namin ang nagawa naming trabaho, saka ko nakita na halos kalahati ng mga bagong mananampalataya na responsibilidad ko ay hindi normal na dumadalo sa mga pagtitipon. Natulala ako. Paano ito nangyayari? Tinanong ako ni Mavis, “Bakit palagi kang nagmemensahe sa mga bagong mananampalataya? Bakit ni minsan hindi mo sila direktang kinakausap?” Nag-atubili akong magsalita, dahil ayaw kong sabihin sa kanya. Alam ko na kung direkta ko silang kinausap para lutasin ang kanilang mga problema at paghihirap, ang ilan sa kanila ay nagsimula na sanang dumalo sa mga pagtitipon nang normal. Ngunit natakot akong ipakita ang mga kahinaan ko at umasa na lang ako sa pagmemensahe, kung kaya’t ganito ang kinahinatnan.

Noong gabing iyon, hindi ako mapakali at hindi ako makatulog. Lalong sumasama ang pakiramdam ko habang mas iniisip ito. Kung hindi malulutas kaagad ang mga pagkalito at iba’t ibang kuru-kuro ng mga bagong mananampalataya, maaari silang umatras anumang oras. Isa iyong malubhang pagpapabaya sa tungkulin! Bakit ba ako nagpumilit na magmensahe tungkol sa isang bagay na pwede namang malutas sa tatlong minutong pag-uusap? Hindi iyon dahil sa hindi ako marunong magsalita ng Ingles. Nagawa ko namang makipag-usap nang pasalita kamakailan lang, kaya bakit hindi ko na ginagawa iyon? Nainis ako sa sarili ko nang maisip ko kung paanong hindi dumadalo nang normal sa mga pagtitipon ang ilang baguhan dahil hindi ko sila nadiligan nang maayos. Sa sobrang sama ng loob ko, nanalangin ako sa Diyos, hinihiling sa Kanya na gabayan akong maunawaan ang sarili ko. Tapos, nabasa ko ang siping ito sa mga salita ng Diyos: “Ang mga tao mismo ay mga nilikha. Kaya ba ng mga nilikha na magkamit ng walang-hanggang kapangyarihan? Kaya ba nilang maging perpekto at walang anumang mali? Kaya ba nilang maging mahusay sa lahat ng bagay, maunawaan ang lahat ng bagay, makilatis ang lahat ng bagay, at makaya ang lahat ng bagay? Hindi nila kaya. Gayunman, sa kalooban ng mga tao, mayroong mga tiwaling disposisyon, at isang malalang kahinaan: Sa sandaling matuto sila ng isang kasanayan o propesyon, pakiramdam ng mga tao ay may kakayahan sila, na sila ay mga taong may katayuan at may halaga, at na sila ay mga propesyonal. Gaano man sila kapangkaraniwan, nais nilang lahat na ipresenta ang kanilang sarili bilang sikat o katangi-tanging indibidwal, na gawing medyo tanyag na tao ang kanilang sarili, at ipaisip sa mga tao na perpekto sila at walang kapintasan, wala ni isang depekto; sa mga mata ng iba, nais nilang maging sikat, makapangyarihan, o dakilang tao, at gusto nilang maging napakalakas, kaya ang anumang bagay, nang walang hindi nila kayang gawin. Pakiramdam nila, kapag humingi sila ng tulong sa iba, magmumukha silang walang kakayahan, mahina, at mas mababa, at na hahamakin sila ng mga tao. Sa dahilang ito, palagi nilang nais na patuloy na magkunwari. Ang ilang tao, kapag pinagawa ng isang bagay, ay nagsasabing alam nila kung paano ito gawin, kahit na sa katunayan ay hindi. Pagkatapos, palihim, sasaliksikin nila ito at susubukang matutuhan kung paano ito gawin, ngunit pagkatapos itong pag-aralan nang ilang araw, hindi pa rin nila nauunawaan kung paano ito gawin. Kapag tinanong kung kumusta sila rito, sinasabi nila, ‘Malapit na, malapit na!’ Pero sa kanilang puso, naiisip nila, ‘Hindi ko pa nauunawaan, wala akong ideya, hindi ko alam kung ano ang gagawin! Hindi ako puwedeng magpahuli, dapat ituloy ko ang pagkukunwari, hindi ko maaaring hayaang makita ng mga tao ang aking mga pagkukulang at kamangmangan, hindi ko maaaring hayaang hamakin nila ako!’ Anong problema ito? Isa itong impiyernong buhay na sinusubukang huwag mapahiya sa anupamang paraan. Anong klaseng disposisyon ito? Walang hangganan ang kayabangan ng gayong mga tao, nawalan na sila ng buong katwiran. Ayaw nilang maging katulad ng iba, ayaw nilang maging karaniwang mga tao, normal na mga tao, bagkus ay nais nilang maging superhuman, katangi-tanging indibidwal, o kahanga-hanga. Napakalaking problema nito! Patungkol sa mga kahinaan, mga pagkukulang, kamangmangan, kahangalan, at kawalan ng pang-unawa sa loob ng normal na pagkatao, babalutan nila ang lahat ng iyon, hindi ipapakita sa ibang mga tao, pagkatapos ay patuloy silang magpapanggap. … hindi ba’t namumuhay ang gayong mga tao nang lumilipad ang isip? Hindi ba nangangarap sila nang gising? Hindi nila kilala kung sino sila mismo, ni hindi nila alam kung paano isabuhay ang normal na pagkatao. Ni minsan ay hindi sila kumilos na tulad ng praktikal na mga tao. Kung araw-araw ka na lang lutang mag-isip, iniraraos lang ang gawain, walang ginagawang anumang praktikal, at laging namumuhay nang ayon sa sarili mong imahinasyon, problema ito. Ang landas sa buhay na iyong pinili ay mali” (Ang Salita, Vol. III. Ang mga Diskurso ni Cristo ng mga Huling Araw. Ang Limang Kondisyong Dapat Matugunan para Makapagsimula sa Tamang Landas ng Pananalig sa Diyos). Sa pagninilay sa mga salita ng Diyos, nakita ko na nagpapanggap ako at nagbabalatkayo. Natakot ako na hahamakin ako ng mga bagong mananampalataya dahil hindi mahusay ang pagsasalita ko ng Ingles, kaya hindi ako naglakas-loob na makipag-usap sa kanila. Pagkatapos naming magsimulang magtulungan sa trabaho ni Mavis, nakita ko na talagang mahusay siyang mag-Ingles at mas malinaw ang pagbabahagi niya tungkol sa katotohanan kaysa sa akin. Nag-alala ako na kung ikukumpara ay makikita ako ng mga kapatid ko na isang kabiguan, at natakot akong mahahalata ako ni Mavis, kaya lalo pa akong nagpanggap. Nang tanungin ako ni Mavis kung kumusta ang Ingles ko, sinadya kong sabihin na hindi ako mahusay rito, naghahanap ng dahilan para hindi ko na kailangang verbal na makipagbahaginan. Sa tuwing magkasama kaming dalawa na nagdidilig, hindi ako nagsasalita. Hindi ko tinutupad ang sarili kong tungkulin. Kapag nagdidilig ako ng mga baguhan, nagmemensahe ako sa kanila sa halip na direkta silang kausapin, na nangangahulugang maraming isyu ng mga baguhan ang hindi nalutas sa lalong madaling panahon, kaya nanatili ang kanilang pagiging negatibo at hindi sila dumalo sa mga pagtitipon. Inaantala ko ang gawain namin. Lagi akong nagpapanggap, sa takot na mabunyag ang mga kahinaan ko. Nais kong matutunan ang mga bagay-bagay nang walang nakakakita at pagkatapos ay bumalik at pahangain ang lahat. Napakayabang ko! Hindi ko kayang harapin nang tama ang mga kapintasan at pagkukulang ko, kundi gusto kong magmukhang namumukod-tangi at naiiba sa lahat. Katulad lang ito ng isang bagay na inihayag ng Diyos: “Ayaw nilang maging katulad ng iba, ayaw nilang maging karaniwang mga tao, normal na mga tao, bagkus ay nais nilang maging superhuman, katangi-tanging indibidwal, o kahanga-hanga. Napakalaking problema nito!” Hindi mahusay ang kasanayan kong mag-Ingles, at wala pa akong gaanong karanasan sa gawain ng pagdidilig. Isinaayos ng iglesia na diligan ko ang mga dayuhang baguhan at binigyan ako nito ng pagkakataon na isagawa ang isang bagay na dapat ay pinahalagahan ko. Pero sa halip na gawin nang maayos ang tungkulin ko, gusto ko laging pagtakpan ang mga kapintasan ko at kumilos na para bang kaya kong gawin ang anuman para tingalain at hangaan ako ng iba. Wala talaga akong anumang katwiran o kamalayan sa sarili. Alam kong kailangan ko nang ihinto ang pagpapanggap at pagbabalatkayo. Anuman ang isipin ng iba, kailangan ko nang bitawan ang aking banidad, at isakatuparan ang tungkulin ko at mga responsibilidad. Iyon ang kailangan kong isagawa.

Nabasa ko ang ilan pang sipi ng mga salita ng Diyos na nagbigay sa akin ng landas ng pagsasagawa. Sabi ng Makapangyarihang Diyos: “Dapat mong hanapin ang katotohanan upang malutas ang anumang problemang lumilitaw, anuman iyon, at huwag magbalatkayo o magkunwari para sa iba sa anumang paraan. Ang iyong mga kamalian, iyong mga kakulangan, iyong mga kasalanan, iyong mga tiwaling disposisyon—maging ganap na bukas tungkol sa lahat ng ito, at magbahagi tungkol sa lahat ng ito. Huwag mong itago ang mga ito. Ang pagkatutong buksan ang iyong sarili ang unang hakbang tungo sa buhay pagpasok, at ito ang unang sagabal, na siyang pinakamahirap daigin. Kapag nalampasan mo na ito, madali nang pumasok sa katotohanan. Ano ang ipinahihiwatig ng paggawa sa hakbang na ito? Nangangahulugan ito na binubuksan mo ang puso mo at ipinapakita ang lahat ng nasa loob mo, mabuti o masama, positibo o negatibo; inilalantad ang iyong sarili para makita ng iba at ng Diyos; walang itinatago sa Diyos, walang pinagtatakpan, walang ikinukubling anuman, walang panlilinlang at panloloko, at bukas at tapat din maging sa ibang mga tao. Sa ganitong paraan, nabubuhay ka sa liwanag, at hindi ka lamang susuriing mabuti ng Diyos, kundi makikita rin ng ibang mga tao na kumikilos ka nang may prinsipyo at may antas ng kalinawan” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). “Sa harap ng Diyos, gaano ka man magbalatkayo, gaano mo man ikubli ang iyong sarili, o anuman ang ikatha mo para sa sarili mo, malinaw na nauunawaan ng Diyos ang lahat ng pinakatotoo mong saloobin at ang mga bagay na nakatago sa pinakamalalalim, at kaloob-loobang parte mo; walang kahit isang taong may itinatagong saloobin ang makakatakas sa masusing pagsisiyasat ng Diyos” (Ang Salita, Vol. III. Ang mga Diskurso ni Cristo ng mga Huling Araw. Anim na Pahiwatig ng Paglago sa Buhay). Habang pinagbubulay-bulayan ang mga salita ng Diyos, napagtanto ko na ang unang hakbang sa paglutas ng aking tiwaling disposisyon ay ang matutong magtapat, huminto sa pagpapanggap at pagkukunwari, at ilantad ang mga kakulangan, pagkabigo, at katiwaliang inihahayag ko. Kailangan kong maging isang simple, tapat, at praktikal na tao sa harap ng mga kapatid at sa harap ng Diyos. Sa gayon ay gagaan ang pakiramdam ko at magiging malaya ako sa aking tungkulin. Ang maunawaan ito ay nagbigay sa akin ng tiwala at lakas ng loob na isagawa ang katotohanan, at kaya hinanap ko ang lider at si Mavis, at hayagang sinabi sa kanila ang tungkol sa kalagayan ko at pagkaunawa. Hindi nila ako hinamak, kundi matiyaga silang nakipagbahaginan sa akin tungkol sa sarili nilang mga karanasan para tulungan akong maunawaan ang aking isyu. Kapag nagdidilig ako ng mga baguhan pagkatapos niyon, hindi na ako napipigilan ng banidad ko. Nagsimula na akong magtuon sa aking verbal na pakikipag-usap sa kanila para mas mabilis ko silang matulungang lutasin ang mga pagkalito nila. Kapag may nakikita akong isang salita na hindi ko alam o hindi ko kayang bigkasin, kumukuha ako ng diksyunaryo o gumagamit ng translation software. Sa paglipas ng panahon, humusay ang pagsasalita ko ng Ingles. Naramdaman ko na sa pamamagitan ng hayagang pakikipagbahaginan sa aking mga kapatid at hindi pagpapanggap o pagiging peke, kaya kong matutunan ang katiwalian at mga pagkakamali ko at agad na mabago ang masamang kalagayan ko. Tulad ng sinasabi ng Diyos: “Ang pagkatutong buksan ang iyong sarili ang unang hakbang tungo sa buhay pagpasok, at ito ang unang sagabal, na siyang pinakamahirap daigin. Kapag nalampasan mo na ito, madali nang pumasok sa katotohanan” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Akala ko na pagkatapos maranasan ang lahat ng ito ay kaya ko nang magtapat at magbago. Ngunit, pagkatapos ay naibunyag na naman ako ng ibang sitwasyon.

Isang beses, ilang bagong mananampalataya ang gustong ibahagi ang ebanghelyo sa ilan nilang kapamilya at kaibigan, kaya ipinaliwanag namin ng lider ng grupo ang mga prinsipyo sa paggawa nito sa kanila. Katatapos ko lang ipakilala ang sarili ko nang sabihin ng isa sa mga bagong mananampalataya na hindi niya maintindihan ang sinasabi ko. Agad na tumulong magpaliwanag ang lider ng grupo, sinasabing hindi mahusay ang pagbigkas ko sa Ingles, at pagkatapos ay nagsimulang makipag-usap sa mga baguhan. Pakiramdam ko talaga ay para akong tagalabas habang nakikinig ako sa kanila na matatas na nag-uusap—dama kong namumula ang mukha ko. Sobrang nakakahiya iyon. Sa simula, nais kong magkaroon ng pagkakataon ang lider ng grupo na matuto mula sa akin at makapagsagawa, pero hindi ko man lang maipakilala nang maayos ang sarili ko—ano kaya ang iisipin ng lider ng grupo at ng mga baguhang iyon sa akin? Iisipin ba nilang hindi ako marunong mag-Ingles, kaya tiyak na wala rin akong kakayahan sa trabaho? Sino ang makikinig sa akin pagkatapos niyon kapag kinukumusta ko ang mga bagay-bagay? Ang mga kaisipang ito ay nag-iwan sa akin ng hindi maipaliwanag na pakiramdam ng pagkabigo, at talagang nalumbay ako. Nang panahong iyon, ang lider ng iglesia ay miyembro din ng grupo. Natakot ako na baka mag-online siya, makita kung ano ang nangyayari, isipin na hindi ako marunong mag-Ingles at na hindi ko magawa ang trabaho, at pagkatapos ay tanggalin ako. Ayaw kong mahalata nila ako, kaya sinimulan ko na namang itago ang mga pagkukulang ko, nakikipag-usap sa pamamagitan ng pagta-type ng mensahe sa halip na pasalita, at ginagawang pribadong one-on-one chat ang talakayan ng grupo. Paglipas ng ilang panahon, nagsimula akong talagang mahapo. Natatakot akong malaman ng lahat ang katotohanan ng usapin at maliitin nila ako. Namumuhay ako araw-araw sa ganoong kalagayan at wala akong oras o lakas para isipin kung paano gawin nang maayos ang tungkulin ko. Pakiramdam ko ay padilim nang padilim ang aking puso at hindi ko man lang maramdaman ang patnubay ng Diyos. Wala rin akong direksyon sa tungkulin ko. Alam kong nasa mapanganib akong kalagayan, pero hindi ko ito malagpasan. Kaya, nagdasal ako sa puso ko, hinihiling sa Diyos na gabayan ako para makaalis ako rito.

Isang araw napanood ko ang isang video ng patotoo na pinamagatang Sa likod ng Pagpapanggap, at ang ilang salita ng Diyos na lumitaw rito ay nag-iwan sa akin ng malalim na impresyon. Sabi ng Makapangyarihang Diyos: “Anong klaseng disposisyon ito kapag ang mga tao ay palaging nagpapanggap, palaging pinagtatakpan ang kanilang sarili, palaging nagmamagaling upang maging mataas ang tingin sa kanila ng iba, at hindi makita ang kanilang mga pagkakamali o pagkukulang, kapag palagi nilang sinisikap na ipakita sa mga tao ang pinakamagandang aspekto nila? Ito ay kayabangan, pagkukunwari, pagpapaimbabaw, ito ang disposisyon ni Satanas, ito ay isang buktot na bagay. Tingnan natin ang mga miyembro ng satanikong rehimen: Gaano man sila maglaban-laban, mag-away-away, o pumatay nang lihim, walang sinumang maaaring mag-ulat o magsiwalat sa kanila. Natatakot sila na makikita ng mga tao ang kanilang mala-demonyong mukha, at ginagawa nila ang lahat ng makakaya nila para pagtakpan ito. Sa harap ng iba, ginagawa nila ang lahat ng makakaya nila para pagtakpan ang kanilang sarili, sinasabi nila kung gaano nila kamahal ang mga tao, kung gaano sila kadakila, kamaluwalhati at kung paano sila hindi nagkakamali. Ito ang kalikasan ni Satanas. Ang pinakaprominenteng katangian ng kalikasan ni Satanas ay ang panloloko at panlilinlang. At ano ang layon ng panloloko at panlilinlang na ito? Para dayain ang mga tao, para pigilan silang makita ang diwa at tunay na kulay nito, at nang sa gayon ay makamtan ang layon na mapatagal ang pamumuno nito. Maaaring walang gayong kapangyarihan at katayuan ang mga ordinaryong tao, ngunit nais din nilang magkaroon ng magandang pagtingin ang ibang tao tungkol sa kanila, at magkaroon ng mataas na tingin ang mga tao sa kanila, at iangat sila sa mataas na katayuan ng mga ito, sa puso ng mga ito. Ito ay isang tiwaling disposisyon, at kung hindi nauunawaan ng mga tao ang katotohanan, wala silang kakayahang makilala ito. … Ang paggawa ng mga pagkakamali o pagpapanggap: alin sa mga ito ang may kaugnayan sa disposisyon? Ang pagpapanggap ay isang usapin ng disposisyon, may kaakibat itong mapagmataas na disposisyon, kabuktutan, at panlilinlang; ito ay higit na itinataboy ng Diyos. … Kung hindi mo susubukang magkunwari o pangatwiranan ang sarili mo, kung kaya mong aminin ang iyong mga pagkakamali, sasabihin ng lahat na tapat ka at matalino. At ano ang ikinatalino mo? Ang lahat ng tao ay nagkakamali. Ang lahat ng tao ay may mga pagkukulang at kapintasan. At ang totoo, lahat ng tao ay may magkakaparehong tiwaling disposisyon. Huwag mong isipin na mas marangal, perpekto, at mabait ka kaysa sa iba; lubos na pagiging hindi makatwiran iyan. Sa sandaling malinaw na sa iyo ang mga tiwaling disposisyon ng mga tao at ang diwa at totoong hitsura ng kanilang katiwalian, hindi mo na susubukang pagtakpan ang sarili mong mga pagkakamali, ni hindi mo isusumbat ang pagkakamali ng ibang tao sa kanila—mahaharap mo nang tama ang dalawang ito. Saka ka lamang magkakaroon ng kabatiran at hindi gagawa ng mga kahangalan, na siyang ikatatalino mo. Ang mga hindi matatalino ay mga taong hangal, at palagi silang nakatuon sa maliliit na pagkakamaling nagawa nila habang palihim na kumikilos. Kasuklam-suklam itong makita. Sa katunayan, halatang-halata kaagad ng ibang mga tao ang ginagawa mo, subalit lantaran ka pa ring nagpapanggap. Nagmumukha kang katatawanan sa iba. Hindi ba’t kahangalan ito? Talagang kahangalan ito. Walang anumang karunungan ang mga hangal na tao. Kahit gaano pa karaming sermon ang marinig nila, hindi pa rin nila maunawaan ang katotohanan o makita ang anumang bagay sa kung ano talaga ito. Palagi silang nagmamagaling, iniisip na naiiba sila sa lahat, at mas kagalang-galang sila; ito ay kayabangan at pagmamatuwid sa sarili, ito ay kahangalan. Ang mga hangal ay walang espirituwal na pagkaunawa, hindi ba? Ang mga bagay kung saan hangal at mangmang ka ay ang mga bagay kung saan wala kang espirituwal na pagkaunawa, at hindi madaling maunawaan ang katotohanan. Ito ang realidad ng usaping ito” (Ang Salita, Vol. III. Ang mga Diskurso ni Cristo ng mga Huling Araw. Ang mga Prinsipyong Dapat Gumabay sa Asal ng Isang Tao). Medyo pinag-isipan ko ang mga salita ng Diyos—nabigla talaga ako nito. Ang pagpapanggap at paggawa ng pagkakamali ay magkaiba sa kalikasan. Hindi ako magaling mag-Ingles, kaya kapag nagkakamali ako, pwede akong matuto at magsanay. Ngunit lagi akong nagpapanggap para hindi makita ng iba ang totoong ako. Nakakubli sa likod nito ang aking mga tiwaling disposisyon ng kayabangan, pagkamapanlinlang, at kasamaan. Iyon ay kasuklam-suklam at kamuhi-muhi sa Diyos. Nagsasanay pa ako kung paano gawin ang tungkuling iyon, kaya hindi maiiwasan ang mga pagkakamali, kapabayaan, at pagpapahayag ng katiwalian. Iyon ay mga bagay na hindi dapat ikahiya, at nalulutas sa pamamagitan ng paghahanap sa katotohanan. Pero mula nang tanggapin ko ang responsibilidad ng gawain ng pagdidilig, inilagay ko ang sarili ko sa posisyon ng isang namamahala, at inisip na kailangan kong maging mas mahusay kaysa sa isang regular na tao, dahil kung hindi, hahamakin ako ng mga baguhan. Nang sabihin ng bagong mananampalatayang iyon na hindi niya maintindihan ang sinasabi ko, pakiramdam ko ay nalantad ang mga kakulangan ko at nasira ang reputasyon ko, at hahamakin ako ng mga bagong mananampalataya at hindi ako pakikinggan. Mas nag-alala pa nga ako na makikita ng lider ang pagkukulang ko at iisipin niyang hindi ko kayang gawin ang trabaho, at pagkatapos ay tatanggalin ako. Nag-isip ako ng paraan para itago ang mga kabiguan ko para protektahan ang katayuan at reputasyon ko, na pinaabot ko pa sa pagkaantala sa gawain ng iglesia. Pinalitan ko ang verbal na pakikipag-usap ng mga pasulat na palitan, at gumamit ng pribadong pakikipag-chat sa halip na pagpupulong ng grupo para talakayin ang gawain, na nakaantala sa gawain ng pagdidilig. Nasa kalagayan ako ng pagiging mapagbantay at palayo ako nang palayo sa Diyos. Napakamapanlinlang ko noon! Nanginig ako nang mabasa ko ang bahagi ng mga salita ng Diyos na humahatol at naglalantad sa satanikong kalikasan. Sinasabi ng Diyos na ang pinakakapansin-pansing aspeto ng isang satanikong kalikasan ay ang panlalansi at panlilinlang, na iyon ay napakabuktot. Ang malaking pulang dragon ay napakahusay sa pagpapanggap at panlilinlang. Lagi nitong ibinibida ang “dakila, maluwalhati, at tama” nitong imahe para maakit ang mga tao na sambahin at sundin ito, lahat dahil sa pagsisikap nitong matiyak ang diktadura nito. Ginagawa nito ang lahat upang maitago ang lahat ng masasamang bagay na ginagawa nito sa likod ng mga eksena, kaya naliligaw at nalilinlang ang mga tao sa mundo. Sa pagninilay sa ugali ko, nakita kong nagpapanggap ako para magkaroon ako ng positibong imahe sa iba, at makita lang nila ang maganda sa akin. Nagpapakita ako ng mapanlinlang at buktot na disposisyon! Hindi ba’t ganito ang disposisyon ng malaking pulang dragon? Ano ang pakinabang ng pagtatamo ng paggalang at paghanga ng iba sa pamamagitan ng panlilinlang at pagpapanggap? Sa pagtatago ng mga kapintasan at pagkukulang ko, sa panlilinlang para dayain ang Diyos at ang ibang mga tao, hindi lang ako hindi umusad, kundi naantala ko rin ang gawain ng pagdidilig sa mga baguhan. Hindi ba’t kahangalan iyon? Maraming bagong mananampalataya ang nagbabasa ng mga salita ng Diyos at natututo tungkol sa Kanyang layunin na iligtas ang sangkatauhan. Nakikita nila ang mga sakunang lumalaganap at ang pandemyang palala nang palala, at alam nila na ang pagtanggap sa gawain ng Diyos sa mga huling araw ay ang tanging landas para manatiling buhay ang mga tao. Bukal sa loob nilang ibahagi ang ebanghelyo sa kanilang mga kaibigan at pamilya, para dalhin sila sa harap ng Diyos upang matamo nila ang pagliligtas ng Diyos. Pero wala ako ni katiting na pakialam sa kanilang pagpasok sa buhay. Para mapanatili ang aking walang silbing banidad, hindi ko kaagad tinutugunan ang mga tanong ng mga kapatid tungkol sa pagbabahagi ng ebanghelyo. Naantala niyon ang napakaraming tao sa pagsisiyasat sa tunay na daan at pagbaling sa Diyos. Hindi ba’t ginawa ako noon na isang hadlang, isang balakid sa gawain ng ebanghelyo? Habang pinagninilayan ko ito, napagtanto ko na namumuhay ako ayon sa tiwali kong disposisyon, at bagamat tila ginagawa ko ang aking tungkulin, ang totoo ay nilalabanan ko ang Diyos, inaantala ang gawain ng iglesia, at pinipinsala ang mga kapatid. Kinamuhian ko ang sarili ko at nasusuka ako sa sarili ko mula sa kaibuturan ng aking puso. Pakiramdam ko ay napakalaki ng pagkakautang ko sa Diyos at binigo ko rin ang mga kapatid ko. Nagdasal ako sa Diyos na handa na akong magsisi, at nais kong matatag na hangarin ang katotohanan at gawin ang aking tungkulin.

Isang beses sa aking mga espirituwal na debosyonal, nabasa ko ang siping ito ng mga salita ng Diyos: “Hindi mo kailangang gumamit ng anumang mga pamamaraan para protektahan ang iyong reputasyon, imahe, at katayuan, ni hindi mo kailangang pagtakpan o ikubli ang iyong mga pagkakamali. Hindi mo kailangang makisangkot sa mga walang saysay na pagsisikap na ito. Kung mapapalagpas mo ang mga bagay na ito, labis kang mapapahinga, mamumuhay ka nang hindi napipigilan o walang pasakit, at mamumuhay ka nang lubusan sa liwanag. Ang matutuhan kung paano maging bukas kapag nagbabahagi ay ang unang hakbang sa buhay pagpasok. Susunod, kailangan mong matutong himayin ang iyong mga saloobin at kilos para makita kung alin ang mali at kung alin ang hindi gusto ng Diyos, at kailangan mong baligtarin at ituwid kaagad ang mga iyon. Ano ang layunin ng pagtutuwid sa mga ito? Iyon ay para tanggapin at kilalanin ang katotohanan, habang inaalis ang mga bagay sa loob mo na nabibilang kay Satanas at pinapalitan ang mga ito ng katotohanan. Dati, ginawa mo ang lahat ayon sa iyong mapanlinlang na disposisyon, na sinungaling at bulaan; pakiramdam mo ay wala kang magagawa nang hindi nagsisinungaling. Ngayong nauunawaan mo na ang katotohanan, at kinasusuklaman ang mga paraan ni Satanas sa paggawa ng mga bagay-bagay, hindi ka na kumikilos nang ganoon, kumikilos ka na nang may kaisipan ng katapatan, kadalisayan, at pagpapasakop. Kung wala kang itatago, kung hindi ka magpapanggap, magkukunwari, o magkukubli ng mga bagay-bagay, kung magpapakatotoo ka sa mga kapatid, hindi itatago ang iyong mga kaloob-loobang ideya at saloobin, sa halip ay hahayaang makita ng iba ang tapat mong saloobin, kung magkagayon ay unti-unting mag-uugat sa iyo ang katotohanan, sisibol at mamumunga ito, magbubunga ito ng mga resulta nang paunti-unti. Kung lalong nagiging tapat ang iyong puso, at lalong nakahilig sa Diyos, at kung alam mong protektahan ang mga interes ng sambahayan ng Diyos kapag ginagampanan mo ang iyong tungkulin, at nababagabag ang iyong konsensiya kapag nabibigo kang maprotektahan ang mga interes na ito, ito ang katunayan na nagkaroon ng bisa sa iyo ang katotohanan, at ito ang siyang naging buhay mo” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Binigyan ako ng mga salita ng Diyos ng isang tiyak na landas ng pagsasagawa. Kailangan kong gawin ang tungkulin ko nang may dalisay at matapat na puso, at gaano man kataas o kababa ang tayog ko, o anumang mga kapintasan at pagkukulang ang mayroon ako, hindi ako pwedeng magpanggap. Kailangan kong ipakita ang totoo kong sarili sa lahat, at ipagtapat ang tungkol sa aking sarili kahit pa nagkamali ako. Ang pamumuhay sa ganitong paraan ay hindi nakakapagod, at sinasang-ayunan ito ng Diyos. Sa katunayan, ang mga problema at pagkukulang ko ay hindi mawawala dahil lamang sinusubukan kong itago ang mga ito, kaya dapat kong harapin ang mga ito nang mahinahon, kilalanin kung ano ang kulang sa akin, at maging isang tao na kayang magtapat at magbukas. Kung mayroon akong hindi nauunawaan, kailangan kong magtanong at matuto pa para unti-unti akong humusay sa gawain ko. Isa pa, ang pagsasaayos ng lider na maging tagapamahala ako ay dapat isang responsibilidad na tinatanggap ko mula sa Diyos, hindi isang katayuan. Kailangan kong bitawan ang identidad ng isang namamahala, at unahin ang tungkulin ko. Anuman ang isipin o sabihin ng ibang tao, kailangan kong itama ang mga motibo ko, malaman kung saan ako lulugar, at gawin ang tungkulin ng isang nilikha.

Magmula noon, binibitawan ko na ang pagpapahalaga ko sa sarili at aktibong nilalapitan ang mga baguhan para verbal silang makausap para tumulong sa paglutas ng mga paghihirap at isyu na mayroon sila sa kanilang mga tungkulin. Mas nagsanay rin ako sa pakikipag-usap ng Ingles at sinanay ko ang pagbigkas ko, at kapag nahaharap ako sa mga bagay-bagay na hindi ko maunawaan, nagtatanong ako sa mga kapatid at natututo mula sa mga kalakasan nila. Minsan, noong lumahok ako sa isang online na pagtitipon kasama ng ilang bagong mananampalataya, nang nagsisimula na kaming magbatian, nahirapan akong sabihin ang pangalan ng isa sa kanila. Paulit-ulit na itinatama ng bagong mananampalataya ang pagbigkas ko. Medyo napahiya ako, at nagtataka kung bakit niya ito masyadong sineseryoso. Ayos lang na itama ito nang isang beses lang, habang nakikinig ang lahat ng taong iyon! Pagkatapos ay naalala ko ang isang bagay na sinasabi ng Diyos: “Hindi mo kailangang gumamit ng anumang mga pamamaraan para protektahan ang iyong reputasyon, imahe, at katayuan, ni hindi mo kailangang pagtakpan o ikubli ang iyong mga pagkakamali. Hindi mo kailangang makisangkot sa mga walang saysay na pagsisikap na ito. Kung mapapalagpas mo ang mga bagay na ito, labis kang mapapahinga, mamumuhay ka nang hindi napipigilan o walang pasakit, at mamumuhay ka nang lubusan sa liwanag” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Totoo ito—kapag mali ako, mali ako. Bakit ba kailangan ko laging itago iyon? Sa halip na isipin ko ang aking tungkulin, nananatili ang isip ko sa aking banidad, at walang paraan para magawa ko nang maayos ang tungkulin ko kung may ganoon akong pasanin. Kaya, pinakalma ko ang sarili ko at nagdasal ako, hinihiling sa Diyos na gabayan ako na bitawan ang pagpapahalaga ko sa sarili at manatiling nakatuon sa tungkulin ko. Pagkatapos magdasal, hindi na ako nakaramdam ng pagkapahiya, at hindi na ako masyadong napipigilan ng hindi magandang pagbigkas ko. Hiniling ko sa baguhan na tulungan akong itama ang aking pagbigkas. Pagkaraan ng kaunting panahon, sinabi ng isang sister na nakapartner ko noon, “Ano ang karaniwan mong ginagawa para magsanay na magsalita ng Ingles? Talagang maayos ang pakikipag-usap mo sa mga bagong mananampalataya. Napakalaki na ng inihusay mo sa loob ng ilang buwan mula noong huli tayong magkita!” Talagang naantig ako nang marinig ko ito, at alam kong ang lahat ng ito ay patnubay at biyaya ng Diyos. Habang mas nagkakaroon ako ng ganitong mga karanasan, mas lalo kong nararamdaman na ang pagtatapat tungkol sa tunay kong kalagayan, hindi pagpapanggap o pagtatakip sa sarili ko, at matatag na paggawa sa tungkulin ko, ay isang pagsasagawa na nagbibigay ng kapayapaan sa puso ko. Salamat sa Diyos!


30. Ang Pagkamagiliw ba ay Angkop na Batayan para sa Mabuting Pagkatao?

Ni Frank, Pilipinas

Noong maliit pa ako, laging sinasabi ng mga tao na mabait at maganda ang ugali ko; sa madaling salita, isang mabuting bata. Bihira akong magalit sa iba at hindi kailanman nagdudulot ng anumang gulo. Pagkatapos umanib sa pananampalataya, naging magiliw rin ako sa iba pang mga kapatid. Mapagparaya ako, matiyaga at mapagmahal. Naaalala ko ang isang panahon noong tinuturuan ko ang ilang matatandang miyembro kung paano gumamit ng kompyuter. Matiyaga ko silang tinuruan nang paulit-ulit. Kahit na minsan ay mabagal silang matuto at medyo naaabala ako, sinisikap kong huwag magpakita ng kawalan ng pasensya, sa takot na baka sabihin ng iba na wala akong mapagmahal na kabaitan. Dahil dito, madalas sabihin ng mga kapatid na mayroon akong mabuting pagkatao, at pinili ako ng lider ko na magdilig ng mga baguhan, sinasabi na ang mga taong may kabaitan at pasensya lang ang makakagawa nang maayos sa tungkuling iyon. Labis akong nasiyahan sa sarili ko nang marinig iyon, at mas nakasiguro ako na ang pagiging magiliw at mabait ay tanda ng mabuting pagkatao.

Kalaunan, naging magkapareha kami ni Brother Li Ming bilang mga lider sa iglesia. Matapos magtulungan nang ilang panahon, napansin ko na gustong gawin ni Li Ming ang mga bagay-bagay sa sarili niyang paraan, at medyo mainitin ang ulo niya. Kapag hindi nasusunod ang gusto niya, madalas siyang nagagalit. Isa pa, hindi siya bukas sa kanyang gawain at madalas ay mapanlinlang siya. Hindi siya kumikilos ayon sa mga prinsipyo at hindi niya pinoprotektahan ang gawain ng iglesia. Sa loob ng ilang panahon, palagi niyang ginagamit ang kanyang telepono para makipag-ugnayan sa mga kapatid. Alam kong dahil dito ay maaari silang masubaybayan ng mga pulis at makagulo sa iglesia, at ilang beses kong naisip na pigilan siya, pero sa sandaling magsasalita na ako, pinipigilan ko. Pakiramdam ko, kung direkta kong tutukuyin ang problema niya, baka isipin niya na bagamat kumikilos akong mabait sa panlabas, wala pala akong awa sa aking mga salita at kilos, at mahirap pakisamahan. Matapos pag-isipan ito, nagpasya akong magkompromiso at tanungin lang siya kung ginagamit niya ang telepono niya upang kontakin ang mga kapatid o hindi. Nang hindi siya umaming ginagamit niya ito, alam kong nagsisinungaling siya, pero hindi ko siya inilantad at pinigilan, sa takot na magdudulot ito ng alitan sa pagitan namin at bababa ang tingin niya sa akin. Nang maglaon, napansin kong lalong lumalala ang mga problema ni Li Ming. Isang beses, sinabi sa akin ng ilang kapatid na ang asawa niya ay palaging nagsasalita ng mga salita at doktrina para magpakitang-gilas sa mga pagtitipon, hindi nilulutas ang mga aktuwal na isyu, at sinasabi sa iba kung gaano ito nagdusa at nagsakripisyo sa tungkulin nito para lang hangaan nila ito. Pagkatapos ng pagsisiyasat, natukoy na hindi ito angkop na maging lider at dapat tanggalin. Nang sabihin ko ito kay Li Ming, nairita siya nang husto, sinasabing huwad ang pagsusuri ng mga kapatid, at hindi makatarungan sa kanyang asawa. Kinuwestiyon pa nga niya kung bakit hindi namin siniyasat ang mga nag-ulat sa isyu, at siniyasat lang ang kanyang asawa. Nagulat ako—hindi ko akalain na gayon kasama ang saloobin ni Li Ming. Upang subukang ayusin ang mga bagay, sinabi ko sa kanya: “Patahimikin mo ang puso mo at hanapin ang layunin ng Diyos sa isyung ito. Subukang huwag hayaang magpadala sa mga emosyon mo.” Pero hindi man lang niya ako pinakinggan at hindi siya tumigil. Dahil sa sadyang paghadlang ni Li Ming, hindi nalutas ang problema sa asawa niya. Pagkatapos niyon, pinagalitan din ni Li Ming ang mga kapatid sa isang pagtitipon at pinaiyak pa nga ang isang sister dahil sa kanyang panenermon. Naramdaman kong nagiging masyado nang malubha ang problema ni Li Ming. Obhetibo at patas na sinuri ng iba ang asawa niya, binabanggit lang ng mga ito ang mga katunayan, pero dahil nagbabanta ito sa kanyang mga interes, nagalit siya at inatake sila. Mayroon siyang masamang pagkatao! Ginusto kong iulat ang problema niya sa lider namin, pero naisip ko: “Hindi ba’t nagiging sumbungera lang ako niyon at pinagtataksilan siya? At saka, tiyak na tatawagin siya ng lider na iyon para sa pakikipagbahaginan kung isusumbong ko siya—kapag nalaman niyang ako ang nagsumbong sa kanya, ano ang iisipin niya sa akin? Hindi ba’t sasabihin niya na sinisiraan ko siya nang lingid sa kanyang kaalaman at na mayroon akong masamang pagkatao?” Nang mapagtanto ko ito, hindi ko na siya iniulat, pero naramdaman kong napipigilan ako at nahihirapan.

Kalaunan, dahil iniulat ng ibang tao ang problema niya, sa wakas ay tinanggal na si Li Ming. Kasunod nito, inilantad ako ng nakatataas na lider, sinasabing: “Bagamat mukhang nakakasundo mo ang lahat, wala kang tunay na katapatan para sa Diyos. Bakit hindi mo inilantad at pinigilan si Li Ming nang mapansin mo ang problema niya? Paanong hind mo iniulat ang gayong napakahalagang isyu? Gusto mo bang protektahan ang gawain ng iglesia o hindi?” Pagkatapos mapungusan ay saka lang ako namulat at nagsimulang magdasal sa Diyos at magnilay-nilay. Nakita ko ang isang sipi ng mga salita ng Diyos na nagsasabing: “Kailangang may pamantayan para sa pagkakaroon ng mabuting pagkatao. Hindi kasama rito ang pagtahak sa landas ng pagtitimpi, hindi pagkapit sa mga prinsipyo, pagsisikap na huwag makasakit ng sinuman, pagsipsip kahit saan ka magpunta, pagiging matatas at wais sa lahat ng iyong nakakasalamuha, at panghihikayat sa lahat na magsabi nang maganda tungkol sa iyo. Hindi ito ang pamantayan. Ano kung gayon ang pamantayan? Ito ay ang magawang magpasakop sa Diyos at sa katotohanan. Ito ay ang pagharap sa tungkulin at iba’t ibang uri ng tao, pangyayari, at mga bagay nang may mga prinsipyo at pagpapahalaga sa responsabilidad. Ito ay malinaw na nakikita ng lahat; ang lahat ay maliwanag tungkol dito sa kanilang puso. Bukod doon, sinisiyasat ng Diyos ang mga puso ng mga tao at inaalam ang kanilang sitwasyon, bawat isa sa kanila; kahit sino pa sila, walang makakaloko sa Diyos. Palaging ipinagyayabang ng ilang tao na nagtataglay sila ng mabuting pagkatao, na hindi sila kailanman nagsasabi nang masama tungkol sa iba, hindi kailanman pinipinsala ang mga interes ng sinuman, at sinasabi nilang hindi sila kailanman naghangad ng mga pag-aari ng ibang tao. Kapag mayroong pagtatalo sa mga interes, pinipili pa nga nilang dumanas ng kawalan kaysa samantalahin ang iba, at iniisip ng lahat ng iba na mabubuti silang tao. Gayunpaman, kapag ginagampanan ang kanilang mga tungkulin sa sambahayan ng Diyos, tuso at madaya sila, palaging nagbabalak para sa kanilang sarili. Hindi nila kailanman iniisip ang kapakanan ng sambahayan ng Diyos, hindi nila kailanman tinatrato na madalian ang mga bagay na tinatrato ng Diyos na madalian o nag-iisip gaya ng pag-iisip ng Diyos, at hindi nila kailanman kayang isantabi ang sarili nilang mga kapakanan upang magampanan ang kanilang mga tungkulin. Hindi nila kailanman tinalikdan ang sarili nilang mga kapakanan. Kahit na nakikita nilang gumagawa ng kasamaan ang masasamang tao, hindi nila inilalantad ang mga ito; wala silang mga prinsipyo o kung anuman. Anong uri ng pagkatao ito? Hindi ito mabuting pagkatao. Huwag ninyong pansinin ang sinasabi ng gayong mga tao; dapat ninyong tingnan ang kanilang ipinamumuhay, ang kanilang ibinubunyag, at ang kanilang saloobin kapag ginagampanan nila ang kanilang mga tungkulin, pati na ang kanilang kalagayang panloob at ang kanilang minamahal. Kung ang pagmamahal nila sa sarili nilang katanyagan at pakinabang ay nakahihigit sa kanilang katapatan sa Diyos, kung ang pagmamahal nila sa kanilang sariling katanyagan at pakinabang ay nakahihigit sa mga interes ng sambahayan ng Diyos, o kung ang kanilang pagmamahal sa sarili nilang katanyagan at pakinabang ay nakahihigit sa konsiderasyong ipinapakita nila para sa Diyos, nagtataglay ba ang gayong mga tao ng pagkatao? Hindi sila mga taong may pagkatao” (Ang Salita, Vol. III. Ang mga Diskurso ni Cristo ng mga Huling Araw. Sa Pagbibigay ng Isang Tao ng Puso Niya sa Diyos, Makakamit Niya ang Katotohanan). Sa pamamagitan ng mga salita ng Diyos, napagtanto ko na hindi pwedeng husgahan ang pagkatao ng isang tao batay sa panlabas na katangian tulad ng kung mahinahon ba siya, o kung kaya ba niyang makisama nang maayos sa iba, bagkus ay batay sa kanyang saloobin sa Diyos at sa katotohanan, kung responsable siya sa kanyang tungkulin, at kung nakikiisa siya sa Diyos at kumikilos ayon sa mga katotohanang prinsipyo kapag nahaharap sa mga isyu. Noon, akala ko ay may mabuti akong pagkatao. Mabait ako tingnan at may magandang personalidad, pero nang mapansin kong ginagamit ni Li Ming ang telepono niya para makipag-ugnayan sa mga kapatid, na nakakompromiso sa seguridad ng iglesia, nag-alala akong baka masira ang relasyon namin kapag pinuna ko siya, at kaya binigyan ko lang siya ng maingat at banayad na paalala. Nang hindi siya umamin sa inasal niya, hindi ko siya inilantad o pinigilan. Naisip ko: “Kung magkakaproblema man, hindi niya masasabing hindi ko siya pinaalalahanan.” Naisip ko na ang ganitong paggawa ng mga bagay ay hindi makakasira sa aking imahe at maiiwasan kong managot kapag may nangyaring mali. Iniisip ko lang ang sarili kong mga interes, katayuan at imahe, samantalang wala akong pakialam sa gawain ng iglesia o sa kaligtasan ng mga kapatid. Masyado akong makasarili at mapanlinlang! Nang makita ko kung paanong, dahil sa kanyang damdamin para sa kanyang asawa, nagalit si Li Ming sa iba dahil sa isyu sa kanyang asawa, dapat ay iniulat ko ito kaagad sa aming nakatataas na lider, pero nag-alala ako na baka isipin niyang lihim ko siyang binabatikos, kaya’t nanatili akong tahimik. Wala akong ginawa at hinayaan ko si Li Ming na maging walang pakundangan, na nagkaroon ng negatibong epekto sa gawain ng iglesia, at nagdulot ng mga pag-atake at kapahamakan sa mga kapatid. Nasaan ang pagkatao ko? Habang isinasaalang-alang ang mga kilos ko batay sa mga salita ng paghatol at paglalantad ng Diyos, sobra akong nakonsensya. Palagi kong iniisip na mayroon akong mabuting pagkatao, pero sa pamamagitan ng paghahayag ng mga salita ng Diyos at ang mailantad ng mga katunayan, ganap na nagbago ang aking pananaw sa sarili. Sa panlabas, mabait ako, pero sa likod ng kabaitang iyon ay isang kasuklam-suklam na layunin. Inisip ko lang ang mga pansarili kong interes at hindi man lang pinrotektahan ang gawain ng iglesia. Gumamit ako ng pekeng kabaitan at sinubukan kong palugurin ang lahat. Isa akong huwad na maka-Diyos at mapanlinlang na tao. Hindi na ako naglakas-loob na umaktong may mabuting pagkatao. Kalaunan, nakita ko ang isa pang sipi ng mga salita ng Diyos: “Ang diwa sa likod ng magandang pag-uugali tulad ng pagiging madaling lapitan at magiliw ay mailalarawan sa isang salita: pagpapanggap. Ang gayong magandang pag-uugali ay hindi nagmumula sa mga salita ng Diyos, ni resulta ng pagsasagawa ng katotohanan o pagkilos ayon sa prinsipyo. Ano ang nagbubunga nito? Nagmumula ito sa mga motibo at pakana ng mga tao, mula sa kanilang pagpapanggap, pagkukunwari, panlilinlang. Kapag kumakapit ang mga tao sa magagandang pag-uugaling ito, ang layon ay makuha ang mga bagay na gusto nila; kung hindi, hinding-hindi nila iaagrabyado ang sarili nila sa ganitong paraan, at hinding-hindi sila mamumuhay nang salungat sa sarili nilang mga pagnanasa. Ano ang ibig sabihin ng mamuhay nang salungat sa sarili nilang mga pagnanasa? Ito ay na ang tunay nilang kalikasan ay hindi katulad ng inaakala ng mga tao na maganda ang ugali, matapat, malumanay, mabait, at mabuti. Hindi sila nabubuhay ayon sa konsensiya at katinuan; sa halip, nabubuhay sila upang makamtan ang isang partikular na layon o pangangailangan. Ano ang tunay na kalikasan ng isang tao? Ito ay pagiging lito at mangmang. Kung wala ang mga batas at kautusang ipinagkaloob ng Diyos, wala sanang ideya ang mga tao kung ano ang kasalanan. Hindi ba’t ganito dati ang sangkatauhan? Nang magpalabas ang Diyos ng mga batas at kautusan, saka lamang nagkaroon ang mga tao ng kaunting pagkaunawa sa kasalanan. Ngunit wala pa rin silang konsepto ng tama at mali, o ng mga positibo at negatibong bagay. At, kung ganito ang sitwasyon, paano nila mababatid ang mga tamang prinsipyo sa pagsasalita at pagkilos? Kaya ba nilang malaman kung aling mga paraan ng pagkilos, aling magagandang pag-uugali, ang dapat makita sa normal na pagkatao? Kaya ba nilang malaman kung ano ang nagbubunga ng tunay na magandang pag-uugali, anong uri ng paraan ang dapat nilang sundin para maisabuhay ang wangis ng isang tao? Hindi nila kaya. Dahil sa satanikong kalikasan ng mga tao, dahil sa kanilang likas na gawi, kaya lamang nilang magpanggap at magkunwari na namumuhay sila nang disente, at may dignidad—na siyang nagpasimula ng mga panlilinlang na tulad ng pagiging may pinag-aralan at matino, malumanay at pino, magalang, ipinagpipitagan ang matatanda at inaalagaan ang mga bata, at pagiging magiliw at madaling lapitan; sa gayon ay lumitaw ang mga panlalansi at paraang ito ng panlilinlang. At nang lumitaw ang mga ito, piniling kumapit ng mga tao sa isa o ilan sa mga panlilinlang na ito. Ang ilan ay piniling maging magiliw at madaling lapitan, ang ilan ay piniling maging may pinag-aralan at matino, malumanay at pino, ang ilan ay piniling maging magalang, na ipagpitagan ang matatanda at alagaan ang mga bata, ang ilan ay piniling maging lahat ng bagay na ito. Subalit iisa ang tawag Ko sa mga taong may gayong magagandang pag-uugali. Anong katawagan iyon? ‘Makikinis na bato.’ Ano ang makikinis na bato? Iyon ang makikinis na bato sa mga ilog na nakiskis at napakintab ng umaagos na tubig sa loob ng maraming taon kaya wala nang anumang matatalim na gilid. At kahit maaaring hindi masakit tapakan ang mga iyon, maaaring madulas doon ang mga tao kung hindi sila mag-iingat. Sa anyo at hugis, napakagaganda ng mga batong ito, ngunit kapag naiuwi na ninyo ang mga ito, medyo walang silbi ang mga ito. Hindi ninyo maaatim na itapon ang mga ito, ngunit wala rin namang dahilan para itago ang mga ito—at ganyan ang ‘makinis na bato.’ Para sa Akin, ang mga taong may ganitong mukhang magagandang pag-uugali ay nakalulunos. Nagkukunwari silang mabuti sa panlabas, ngunit hindi talaga nila tinatanggap ang katotohanan, nagsasabi sila ng mga bagay na masarap pakinggan, ngunit hindi sila gumagawa ng anumang tunay. Sila ay walang iba kundi makikinis na bato. Kung magbabahagi ka sa kanila tungkol sa katotohanan at sa mga prinsipyo, kakausapin ka nila tungkol sa pagiging malumanay at pino, at magalang. Kung kakausapin mo sila tungkol sa pagkilatis sa mga anticristo, kakausapin ka nila tungkol sa pagpipitagan sa matatanda at pangangalaga sa mga bata, at pagiging may pinag-aralan at matino. Kung sasabihin mo sa kanila na kailangang mayroong mga prinsipyo sa pag-asal ng isang tao, na kailangang hanapin ng isang tao ang mga prinsipyo sa kanyang tungkulin at hindi mapagmatigas na kumilos, ano ang magiging saloobin nila? Sasabihin nila, ‘Ibang usapin ang pagkilos alinsunod sa mga katotohanang prinsipyo. Gusto ko lang namang maging may pinag-aralan at matino, at sang-ayunan ng iba ang mga kilos ko. Basta’t ipinagpipitagan ko ang matatanda at inaalagaan ang mga bata, at sinasang-ayunan ako ng iba, sapat na iyon.’ Interesado lang sila sa mabubuting pag-uugali, hindi sila tumutuon sa katotohanan” (Ang Salita, Vol. VI. Ukol sa Paghahangad sa Katotohanan I. Ang Kahulugan ng Paghahangad sa Katotohanan 3). Sa pamamagitan ng mga salita ng Diyos, napagtanto ko na ang pagiging magiliw at madaling lapitan, mga asal na itinuturing na mabuti sa tradisyonal na kultura, ay sa diwa isang pagkukunwari lang. Ang mga umaakto nang ganito ay nagkukunwari lang, nagpapanggap para makuha ang paghanga ng mga tao at linlangin ang mga ito para igalang at purihin sila. Ang lahat ng ito ay pagsasabwatan at panlalansi, at nagiging manloloko sila sa pagkilos nang ganito. Napagtanto ko rin na ang dahilan kung bakit sobra pa rin akong makasarili at mapanlinlang, sa kabila ng paghahangad na magkaroon ng mabuting pag-uugali sa lahat ng taon na ito, ay dahil may masasamang layunin sa likod ng lahat ng ito. Gusto kong maging maganda ang impresyon ng mga tao sa akin para igalang at purihin nila ako. Nakondisyon at naturuan ako ng tradisyonal na kultura mula sa murang edad na pahalagahan ang mabuting asal. Inakala ko na ang pagkakaroon ng mabuting asal ay magbibigay sa akin ng papuri ng mga tao sa paligid ko. Matapos umanib sa pananampalataya, patuloy kong sinubukang maging isang magiliw at madaling lapitan na tao at panatilihin ang magandang imahe at katayuan sa mga kapatid, lalo na noong ipinareha ako kay Li Ming. Napansin kong ilang beses niyang ginamit ang telepono niya para kontakin ang mga kapatid, nilalabag ang mga prinsipyo, inilalagay sa panganib ang mga kapatid, at binabalewala ang mga interes ng iglesia, at kaya dapat ay inilantad at pinigilan ko siya, pero nag-alala ako na baka magkaroon siya ng masamang impresyon sa akin kaya’t hinayaan ko na lang ito. Malinaw kong nakita na pinoprotektahan ni Li Ming ang asawa niya at pinipigilan pa nga ang mga kapatid, at na hindi lang ito isang simpleng kaso ng katiwalian—masama ang pagkatao niya, hindi siya angkop na lider, at dapat sana ay iniulat siya kaagad. Pero sa halip ay pinili kong manahimik muli para protektahan ang aking katayuan at imahe. Para protektahan ang imahe ko, kinagat ko ang kamay na nagpakain sa akin. Hindi ko man lang naprotektahan ang mga interes ng iglesia. Lubos kong naunawaan na ang paghahangad na maging magiliw at madaling lapitan ay hindi lang walang naitulong sa pagbabago ng aking tiwaling disposisyon, bagkus ay mas lalo ako nitong ginawang makasarili at mapanlinlang. Hinangad ko ang mabuting pag-uugali sa halip na isagawa ang katotohanan, nagpapakita ng huwad na imahe para itago ang aking mga kasuklam-suklam na layunin at ipaisip sa lahat na nasa akin ang katotohanang realidad at na mapagmahal at mabait ako, niloloko sila para pagkatiwalaan ako at respetuhin at sang-ayunan ako. Nasa landas ako ng mga huwad na maka-Diyos na Pariseo at lumalaban sa Diyos. Kokondenahin at ititiwalag ako ng Diyos kung magpapatuloy ako nang ganoon.

Kalaunan, nabasa ko ang dalawa pang sipi ng mga salita ng Diyos na nagsasabing: “At ano ang kinahihinatnan kapag laging iniisip ng mga tao ang sarili nilang interes, kapag lagi nilang sinusubukang protektahan ang kanilang sariling karangalan at banidad, kapag nagpapakita sila ng isang tiwaling disposisyon pero hindi naman nila hinahanap ang katotohanan para ayusin ito? Ito ay dahil sa wala silang buhay pagpasok, ito ay dahil wala silang mga tunay na patotoo batay sa karanasan. At delikado ito, hindi ba? Kung hindi mo kailanman isinasagawa ang katotohanan, kung wala kang mga patotoo batay sa karanasan, pagdating ng panahon ay mabubunyag at matitiwalag ka. Ano ang silbi ng mga taong walang mga patotoong batay sa karanasan sa sambahayan ng Diyos? Nakatakda silang hindi magawa nang maayos ang anumang tungkulin at hindi makayang gawin nang maayos ang anumang bagay. Hindi ba’t basura lang sila? Kung hindi kailanman isinasagawa ng mga tao ang katotohanan matapos ang maraming taong pananalig sa Diyos, sila ay mga hindi mananampalataya; sila ay masasamang tao. Kung hindi mo kailanman isinagawa ang katotohanan, at kung lalo pang dumarami ang mga paglabag mo, nakatakda na ang kalalabasan mo. Makikita nang malinaw na ang lahat ng iyong paglabag, ang maling landas na tinatahak mo, at ang pagtanggi mong magsisi—ang lahat ng ito ay dumadagdag sa sangkaterbang masasamang gawa; kaya naman ang kalalabasan mo ay ang mapupunta ka sa impiyerno—mapaparusahan ka. Iniisip ba ninyo na maliit na bagay lang ito? Kung hindi ka pa naparusahan, hindi mo maiisip kung gaano kanakapangingilabot ito. Pagdating ng araw kung saan talaga ngang naharap ka sa kapahamakan, at naharap ka sa kamatayan, magiging huli na ang lahat para magsisi. Kung, sa pananalig mo sa Diyos, hindi mo tinatanggap ang katotohanan, at kung matagal ka nang naniniwala sa Diyos pero walang nagbago sa iyo, ang kahihinatnan mo sa huli ay ititiwalag at aabandonahin ka” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). “Kapag kumilos at umasal ang mga tao ayon sa mga salita ng Diyos, saka lamang sila magkakaroon ng tunay na pundasyon. Kung hindi sila umaasal ayon sa mga salita ng Diyos, at tumutuon lamang sila sa pagpapanggap na kumikilos sila nang maayos, magiging mabubuting tao ba sila dahil dito? Talagang hindi. Ang magagandang doktrina at pag-uugali ay hindi mababago ang mga tiwaling diwa ng tao, at hindi mababago ng mga ito ang kanyang diwa. Tanging ang katotohanan at mga salita ng Diyos ang maaaring magpabago sa mga tiwaling disposisyon, kaisipan, at opinyon ng mga tao, at maaaring maging buhay nila. … Ano ba dapat ang batayan ng pananalita at mga pagkilos ng mga tao? Mga salita ng Diyos. Kung gayon, ano ang mga hinihingi at pamantayan ng Diyos para sa pananalita ng mga tao? (Na dapat makatulong ito sa mga tao.) Tama iyan. Ang pinakamahalaga, dapat sabihin mo ang totoo, magsalita ka nang matapat, at maging kapaki-pakinabang sa iba. Kahit paano, ang pananalita mo ay dapat nakakapagpalinaw sa mga tao, at hindi niloloko, inililigaw, pinagtatawanan, tinutudyo, nililibak, tinutuya, hinihigpitan sila, inilalantad ang mga kahinaan nila, o sinasaktan sila. Ito ang pagpapahayag ng normal na pagkatao. Ito ang kabutihan ng pagkatao. … Isa pa, sa ilang natatanging pagkakataon, kinakailangan na direktang ibunyag ang mga kamalian ng ibang tao at pungusan sila, upang magtamo sila ng kaalaman sa katotohanan at kagustuhang magsisi. Saka lang makakamtan ang nararapat na epekto. Ang ganitong paraan ng pagsasagawa ay tunay na kapaki-pakinabang sa mga tao. Tunay na tulong ito sa kanila, at mapakikinabangan nila ito, hindi ba?” (Ang Salita, Vol. VI. Ukol sa Paghahangad sa Katotohanan I. Ang Kahulugan ng Paghahangad sa Katotohanan 3). Naalarma ako sa mga salita ng Diyos, at natakot ako. Kung pipiliin ng isang tao na itaguyod ang kanyang sariling mga interes sa bawat sitwasyon at hindi kailanman isasagawa ang katotohanan, parami nang paraming mga paglabag ang maiipon niya, at sa huli ay lubusan siyang ilalantad at ititiwalag ng Diyos. Naisip ko—nang nakita kong nanganganib ang kaligtasan ng aking mga kapatid at naaapektuhan ang gawain ng iglesia, hindi ko itinaguyod ang mga prinsipyo at pinrotektahan ang gawain ng iglesia, sa halip ay lagi kong hinahangad na maging diumano’y isang mabuting tao. Kahit na makuha ko ang respeto at pagsang-ayon ng iba, sa mga mata ng Diyos, isa akong masamang tao at sa huli ay itataboy at parurusahan Niya. Sobra akong natakot nang mapagtanto ko ang mga kahihinatnang ito at handa akong ituwid ang aking maling paghahangad. Ipinakita rin sa akin ng mga salita ng Diyos ang tamang landas ng pagsasagawa. Sa pamamagitan lang ng pagkilos at pagsasalita ayon sa mga salita ng Diyos tayo magiging kapaki-pakinabang sa iba at mapapatibay sila. Hindi mahalaga kung paano tayo magsalita, nagsasalita man tayo sa malakas o banayad na tinig, o gaano man tayo kaingat sa ating mga salita. Ang pinakamahalaga ay ang magsalita sa paraang nakapagpapatibay sa mga kapatid. Hangga’t ito ang tamang tao, isang taong kayang tanggapin ang katotohanan, dapat natin siyang tulungan nang may pagmamahal. Kung hindi niya nauunawaan ang katotohanan at nakakapinsala sa gawain, maaari tayong magbahagi sa kanya para gumabay at sumuporta. Kung wala pa rin talagang pagsulong pagkatapos ng pagbabahagi, maaari natin siyang pungusan, ilantad ang diwa ng kanyang problema. Kahit na malupit itong pakinggan o tila binabalewala ang mga damdamin nila, tunay na makikinabang at masusuportahan sila ng ganitong paraan ng pagkilos. Kung isa siyang anticristo o masamang tao na gumagambala sa gawain ng iglesia, dapat manindigan tayo upang ilantad at pigilan sila o iulat sila sa ating mga nakatataas para itaguyod ang gawain ng iglesia at protektahan ang mga kapatid na hindi magulo at malihis. Sa pamamagitan lang ng paggawa nito natin talagang maisasagawa ang katotohanan, na nagpapakita ng tunay na pagkatao at kabaitan. Itinuwid rin ng mga salita ng Diyos ang maling pananaw ko. Inakala ko na ang pag-uulat sa isang tao dahil sa paglabag sa mga prinsipyo ay pagsusumbong, palihim na pangbabatikos o pagiging taksil. Maling pananaw ito. Sa katunayan, ang paggawa nito ay nagpoprotekta sa gawain ng iglesia at isang mabuting gawa. May malubhang problema si Li Ming na nakakaapekto sa gawain ng iglesia at pumipigil at pumipinsala sa mga kapatid, at isa itong isyu ng prinsipyo na may kinalaman sa gawain ng iglesia, dapat sana ay binanggit ko ito kaagad sa nakatataas na lider o iniulat pa nga siya. Hindi sana ito naging lihim na pangbabatikos; pagpoprotekta sana ito sa gawain ng iglesia. Matapos kong mapagtanto ito, nawala ang maraming alalahanin ko at mas gumaan ang pakiramdam ko.

Isang beses, may nag-ulat na ang isang brother ay palaging nagpapakatamad at umiiwas sa anumang paghihirap habang ginagawa ang kanyang tungkulin, at matapos itong tukuyin ng iba, at pinungusan siya nang ilang beses, hindi pa rin niya ito tinatanggap. Batay sa mga prinsipyo, napagpasyahan namin na kailangan siyang matanggal, at na dapat naming malinaw na suriin ang mga isyu niya para makapagnilay-nilay siya. Noong panahong iyon, naisip ko: “Makakapagpasama ng loob sa isang tao na suriin ang mga problema niya. Siguro hahayaan ko na lang na magbahagi sa kanya ang kapareha ko at hindi na ako masasangkot dito. Kung hindi, baka maging masama ang impresyon niya sa akin.” Pero pagkatapos ay bigla kong napagtanto na sinusubukan ko na namang protektahan ang katayuan at imahe ko. Naalala ko ang mga salita ng Diyos, na nagsasabing: “Para sa lahat ng gumaganap ng tungkulin, gaano man kalalim o kababaw ang kanilang pagkaunawa sa katotohanan, ang pinakasimpleng paraan para isagawa ang pagpasok sa katotohanang realidad ay ang isipin ang mga interes ng sambahayan ng Diyos sa lahat ng bagay, at bitiwan ang kanilang mga makasariling hangarin, mga personal na layunin, mga motibo, pagmamalaki, at katayuan. Unahin ang mga interes ng sambahayan ng Diyos—ito man lang ay dapat gawin ng isang tao” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Ipinakita sa akin ng mga salita ng Diyos ang isang landas ng pagsasagawa. Kapag nahaharap sa mga problema, dapat nating isantabi ang ating mga hangarin at reputasyon, unahin ang mga interes ng iglesia at isaalang-alang ang mga layunin ng Diyos. Ito lamang ang tuwirang paraan ng pagkilos at pupurihin ito ng Diyos. Nang maunawaan ko ang mga hinihingi ng Diyos, nakaramdam ako ng motibasyon, at kaya detalyado kong sinuri ang pag-uugali ng brother ayon sa mga salita ng Diyos. Napakagaan ng pakiramdam ko pagkatapos magsagawa nang ganito. Napagtanto ko na sa pamamagitan lang ng pagsasagawa ng katotohanan natin makakamit ang tunay na kapayapaan at kaligayahan.

Pagkatapos ng karanasang ito, napuno ako ng pasasalamat sa Diyos. Salita ng Diyos ang tumulong sa akin na makakita kung gaano kakatwa ang pagiging magiliw at madaling lapitan na itinataguyod ng tradisyonal na kultura at kung anong pinsala ang idinudulot nito sa mga tao. Nagbigay-daan din ito sa akin na maranasan ang pagpapalaya at kaginhawahan na nagmumula sa paglaya sa mga pagpipigil at gapos ng tradisyonal na kultura. Salamat sa Diyos sa Kanyang pagliligtas!


31. Hindi Ko Kailangan ang Iyong Pangangasiwa

Ni Mildred, Malaysia

Hindi nagtagal matapos kong tanggapin ang Makapangyarihang Diyos sa mga huling araw, nalaman iyon ni Pastor Lee. Isang araw, tinawagan niya ako at hiniling na pumunta ako sa simbahan. Naisip kong bihasa siya sa Bibliya, ilang taon nang naglilingkod sa Panginoon, at talagang sa kanyang buhay siya ay deboto. Bukod pa riyan, palagi niyang sinasabi sa amin na mapagbantay na maghintay sa pagbabalik ng Panginoon, at matagal ko nang gustong ibahagi sa kanya ang ebanghelyo, at sabihin sa kanya na nagbalik na ang Panginoong Jesus. Naisip kong isa itong magandang oportunidad. Pero nang magkita kami, sa gulat ko, tiningnan niya ako nang may paninisi at nagtanong, “Mildred, bilang isang diyakono, paanong naniniwala ka sa Makapangyarihang Diyos? Bakit hindi ka muna kumonsulta sa akin bago mo tinanggap ito? Siniyasat ko sana iyon para sa iyo! Malinaw na kulang ka sa kaalaman sa Bibliya, at kung wala kami para magbantay, puwede kang mailigaw nang walang kahirap-hirap.” Talagang hindi ako naging komportable nang marinig kong sabihin ito ni Pastor Lee. Naisip ko, “Ang pagsisiyasat sa tunay na daan ay sarili kong personal na kalayaan—bakit ito kailangang sumailalim sa pagsang-ayon o pangangasiwa mo? Bukod doon, mahigit dalawang dekada na akong naniniwala sa Panginoon, at kahit hindi kasindami ng alam mo ang alam ko sa Bibliya, hindi ito nangangahulugan na wala akong sariling mga saloobin at opinyon! Tatlong buwan ko na itong masigasig na sinisiyasat, marami na akong nabasang mga salita ng Makapangyarihang Diyos, at nang matiyak ko lang na ang mga salita ng Makapangyarihang Diyos ang tinig ng Diyos, saka ko lang iyon tinanggap.” Kaya sumagot ako: “Pastor Lee, kailangan lang basahin ang mga salita ng Makapangyarihang Diyos para malaman kung Siya ba ang nagbalik na Panginoong Jesus o hindi.” Pagkatapos ay binuksan ko ang app ng Ang Iglesia ng Makapangyarihang Diyos sa cell phone ko at binasa nang malakas ang isang sipi ng mga salita ng Makapangyarihang Diyos. Sabi ng Makapangyarihang Diyos: “Sa buong sansinukob ay ginagawa Ko ang Aking gawain, at sa Silangan, walang humpay ang mga dagundong ng kulog, niyayanig ang lahat ng bansa at denominasyon. Ang Aking tinig ang umakay sa lahat ng tao sa kasalukuyan. Idinudulot Ko na malupig ng Aking tinig ang lahat ng tao, upang madala sila sa daloy na ito, at sumuko sa Aking harapan, sapagkat matagal Ko nang binawi ang Aking kaluwalhatian mula sa buong mundo at muli itong inilabas sa Silangan. Sino ang hindi nasasabik na makita ang Aking kaluwalhatian? Sino ang hindi sabik na naghihintay sa Aking pagbabalik? Sino ang hindi nauuhaw sa Aking muling pagpapakita? Sino ang hindi nananabik sa Aking pagiging kaibig-ibig? Sino ang hindi lalapit sa liwanag? Sino ang hindi hahanga sa kasaganaan ng Canaan? Sino ang hindi nananabik sa pagbabalik ng Manunubos? Sino ang hindi sumasamba sa Kanya na dakila ang kapangyarihan? Ang Aking tinig ay lalaganap sa buong mundo; haharapin Ko ang mga taong Aking hinirang at sasambit Ako ng higit pang mga salita sa kanila, gaya ng isang malakas na kulog na yumayanig sa mga bundok at ilog, sinasambit Ko ang Aking mga salita sa buong sansinukob at sa sangkatauhan. Kaya naman ang mga salita sa Aking bibig ay naging yaman na ng tao, at itinatangi ng lahat ng tao ang Aking mga salita. Kumikidlat mula sa Silangan patungo sa Kanluran. Ang Aking mga salita ay ayaw isuko ng tao at kasabay nito ay hindi rin niya ito maarok, kundi mas nagagalak dito. Gaya ng isang bagong silang na sanggol, natutuwa at nagagalak ang lahat ng tao, ipinagdiriwang ang Aking pagparito. Sa pamamagitan ng Aking tinig, dadalhin Ko ang lahat ng tao sa Aking harapan. Mula roon, pormal Akong papasok sa lahi ng mga tao para lumapit sila upang sambahin Ako. Taglay ang kaluwalhatiang nababanaag sa Akin at ang mga salita sa Aking bibig, pahaharapin Ko ang lahat ng tao sa Akin at makikita nila na kumikidlat mula sa Silangan at na bumaba na rin Ako sa ‘Bundok ng mga Olibo’ sa Silangan. Makikita nila na matagal na Akong nasa lupa, hindi na bilang Anak ng mga Hudyo kundi bilang Kidlat ng Silanganan. Sapagkat matagal na Akong nabuhay na muli, at lumisan mula sa sangkatauhan, at pagkatapos ay muli Akong nagpakita nang may kaluwalhatian sa mga tao. Ako Siya na sinamba napakahabang panahon na ang nakalipas bago ngayon, at Ako rin ang sanggol na tinalikuran ng mga Israelita napakahabang panahon na ang nakalipas bago ngayon. Bukod dito, Ako ang napakamaluwalhating Makapangyarihang Diyos ng kasalukuyang panahon!” (Ang Salita, Vol. I. Ang Pagpapakita at Gawain ng Diyos. Dumadagundong ang Pitong Kulog—Nagpopropesiya na ang Ebanghelyo ng Kaharian ay Lalaganap sa Buong Sansinukob). Ni hindi niya ako hinintay na matapos, pero sumabat siya, na naiinip na sinabing, “Hindi mo na kailangang magpatuloy. Matagal ko nang nai-download ang app na ito at nabasa ang mga salita ng Makapangyarihang Diyos. Nagpapatotoo ang mga ito na ang mga salita Niya ay ang mga salita Diyos, pero imposible iyon! Lahat ng salita ng Diyos ay nasa Bibliya. Hindi puwedeng magkaroon ng anumang pagbikas mula sa Diyos sa labas noon. Kahit may awtoridad nga ang mga salita ng Makapangyarihang Diyos, hindi pa rin ako maniniwala sa Kanya!” Talagang nagulat ako na marinig siyang sabihin ito. Bilang isang pastor, paano niya nasabi na hindi siya maniniwala sa Makapangyarihang Diyos kahit may awtoridad pa ang Kanyang mga salita? Hindi ba isa siyang mananampalataya? Tumutol ako, sinasabing, “Pastor Lee, masisiguro mo ba na lahat ng salita ng Diyos ay nasa Bibliya? Ikaw mismo, madalas mong ibahagi sa amin ang Juan 21:25: ‘At mayroon ding iba’t ibang bagay na ginawa si Jesus, na kung susulating isa-isa, ay sa palagay ko kahit sa sanlibutan ay hindi magkakasya ang mga aklat na susulatin.’ Gumawa at nangaral sa lupa ang Panginoong Jesus sa loob ng tatlo at kalahating taon. Gaano karami sa tingin mo ang sinabi Niya araw-araw? Gaano karami sa tingin mo ang sinabi Niya sa bawat sermon na ibinigay Niya? Sa loob ng tatlo at kalahating taon na iyon, malamang na ang Panginoong Jesus ay nakapagpahayag na ng napakaraming sermon, nakapagsalita ng napakaraming bagay—hindi mabibilang ang mga iyon! Ang nakatala sa Apat na Ebanghelyo ay makakapagkuwento lang ng maliit at limitadong bahagi, kapiraso lamang ng napakaraming iba pa. Kaya ang pagsasabing walang mga salita ng Diyos sa labas ng Bibliya ay hindi nakaayon sa realidad. Bukod doon, matagal nang iprinopesiya ng Panginoong Jesus: ‘Mayroon pa Akong maraming bagay na sa inyo ay sasabihin, ngunit ngayon ay hindi ninyo mangatitiis. Gayon ma’y kung Siya, ang Espiritu ng katotohanan ay dumating, ay papatnubayan Niya kayo sa buong katotohanan’ (Juan 16:12–13). Iprinopesiya rin sa Aklat ng Pahayag na magbabalik ang Panginoon sa mga huling araw at magbubukas ng balumbon, na magsasalita Siya sa mga iglesia. Ang lahat ng ito ay mga bagong salita na binigkas ng Diyos sa mga huling araw, at imposibleng maitala ang mga iyon sa Bibliya noon. Kaya, kung walang umiiral na gawain o mga salita ng Diyos sa labas ng Bibliya, paano matutupad ang mga propesiyang iyon? Sa mga huling araw, naipahayag na ng Makapangyarihang Diyos ang lahat ng katotohanang nagpapadalisay at nagliligtas sa sangkatauhan, at ito mismo ang balumbon na iprinopesiya ng Aklat ng Pahayag na bubuksan ng Kordero. Ito ang tinutukoy ng ‘Ang may pakinig, ay makinig sa sinasabi ng Espiritu sa mga iglesia’ (Pahayag 2:7). Dapat tayong maghanap nang may bukas na puso. Ito ang tanging paraan para salubungin ang pagbalik ng Panginoon.” Nang matapos ako sa pagsasalita, nang-iinsultong sinabi ni Pastor Lee, “May sapat kang kaalaman sa paksa, at mukhang marami ka nang nabasang mga salita ng Makapangyarihang Diyos! Pero hindi tayo pwedeng lumihis sa Bibliya sa pananalig natin. Kung lilihis ka, paano mo pa rin natatawag ang sarili mo na mananampalataya sa Panginoon? Kahit gaano pa kamangha-mangha ang mga salita ng Makapangyarihang Diyos, kahit ang mga iyon pa ang katotohanan, hindi ko kailanman kikilalanin o tatanggapin ang anumang lumalagpas sa Bibliya. Hinihimok kitang bitawan ang pananalig mo sa Makapangyarihang Diyos. Kung hindi, babawiin ang permiso mo na maglingkod sa simbahan at pagsisisihan mo ito sa huli!” Kaya sinabi ko, “Pastor Lee, bilang mga mananampalataya, hindi ba hinihintay natin ang Panginoon na dumating at tanggapin tayo? Ngayong nagbalik na ang Panginoon at nagpahayag ng napakaraming katotohanan, hindi ba dapat natin itong lubos na siyasatin? Kung hindi tayo maghahanap nang may bukas na isipan at kakapit lang sa sarili nating mga haka-haka at imahinasyon, at makakalagpas ang pagkakataon nating sumalubong sa pagbabalik ng Panginoon, magiging huli na para sa mga pagsisisi!” Sa gulat ko, galit siyang sumagot, “Tama na iyan! Hindi ako maniniwala sa Makapangyarihang Diyos. Bibigyan pa kita ng ilang panahon para pag-isipan ito, at kung pananatilihin mo ang paniniwala mo sa Makapangyarihang Diyos, paaalisin kita sa simbahan.” Tapos ay naglakad siya palayo at hindi na lumingon. Talagang nagulat ako nang makita kong kumilos nang ganito ang pastor. Palagi niyang sinasabi sa amin na tanging ang mga naghahanap nang may bukas na isip ang tatanggapin ng Panginoon. Hindi ko kailanman inakala na sa harap ng isang bagay na kasinghalaga ng pagdating ng Panginoon, hindi lang siya hindi maghahanap, kundi pipigilan niya kaming siyasatin iyon, at babantaan pa akong ititiwalag sa simbahan. Hindi ba’t ang pagsasabi ng isang bagay at paggawa ng iba ay pagiging isang ipokrito? Hindi iyon isang taong umaasam sa pagpapakita ng Panginoon!

Pumunta ako sa simbahan noong mag-Linggo, at hinanap ako ni Pastor Hung at sinabi, “Narinig kong sinisiyasat mo ang Ang Iglesia ng Makapangyarihang Diyos? Labas sa Bibliya ang paraan nila ng pangangaral at nakabatay sa Kasulatan ang pananampalataya natin. Ang paglihis mula sa Bibliya ay pagkakanulo sa Panginoon. Dapat mong bitawan ang pananalig mong ito sa Makapangyarihang Diyos!” Kaya tinanong ko siya, “Nang dumating ang Panginoong Jesus para gumawa, sinunod Niya ba ang Lumang Tipan? Ipinangaral Niya ang daan ng pagsisisi, pinagaling ang maysakit, at pinalayas ang mga demonyo. Ipinako Siya sa krus bilang handog para sa kasalanan. Lahat ng bagay na ito na sinabi at ginawa ng Panginoong Jesus ay lubos na wala sa Kasulatan at wala sa Lumang Tipan. Masasabi mo bang ang Panginoong Jesus ay hindi ang tunay na Diyos, na ang gawain Niya ay hindi ang tunay na daan? Sasabihin mo ba na ang paniniwala sa Panginoong Jesus ay pagkakanulo sa Diyos na si Jehova? Mangangahas ka bang ipahayag na hindi puwedeng lumagpas sa Bibliya ang gawain at mga salita ng Diyos? Hindi ba iyon paggamit sa Bibliya para subukang limitahan at labanan ang Diyos?” Galit niyang pinutol ang pagsasalita ko: “Tama na iyan! Kung ipinipilit mong maniwala sa Makapangyarihang Diyos, huwag kang magsisisi.” Nang-iinis siyang tumawa pagkasabi noon at lumakad palayo. Nang makita ko ang hitsura ng pagmumukha niya, medyo natakot ako—hindi ko alam kung ano ang susunod niyang gagawin. Sa gulat ko, matapos magsimula ang samba, nagpalabas ng ilang video si Pastor Hung na sinisiraan ang Ang Iglesia ng Makapangyarihang Diyos—nagalit ako dahil sa mga walang batayang video na ito na puno ng mga kasinungalingan. Maraming taon nang naglilingkod sa Panginoon ang mga pastor at elder na ito, at karaniwan ay mukha silang deboto talaga, pero hindi ko kailanman inakala na wala sila kahit na ang pinakabatayan na may-takot-sa-Diyos na puso. Papaano iyon naging isang taong may pananampalataya? Nagpahayag ng napakaraming katotohanan ang Makapangyarihang Diyos at puwedeng magamit ng publiko online, na inilaan para mahanap at masiyat ng lahat. Kaya mo mang tanggapin ang mga iyon o hindi, hindi ka dapat manira o gumawa ng mga maling pahayag kailanman, at lalo nang hindi mo dapat pigilan ang iba sa pagsisiyasat sa tunay na daan. Paano naiba ang asal ng mga pastor sa mga Pariseo na lumaban sa Panginoong Jesus noon? Nang matapos ang mga video, tumayo sa pulpito si Pastor Hung at nagbasa ng isang sipi ng mga salita ni Pablo mula sa Bibliya: “Nagtataka ako kung bakit kaydali ninyong tumalikod sa Kanya na tumawag sa inyo sa pamamagitan ng biyaya ni Cristo at kayo ay bumaling agad sa ibang ebanghelyo. Ang totoo ay wala namang iba pa; kaya nga lamang, may mga nanggugulo sa inyo at nagsisikap na baguhin ang ebanghelyo ni Cristo. Subalit kahit kami o isang anghel mula sa langit, ang mangaral sa inyo ng ebanghelyo na iba sa ipinangaral namin sa inyo, parusahan nawa siya” (Galacia 1:6–8). Pagkatapos ay sinabi niya, “Mga mananampalataya na tayo sa Panginoong Jesus, at dapat tayong manatiling tapat sa pangalan ng Panginoon at sa Kanyang daan. Hindi tayo puwedeng lumabas at makinig sa basta anumang lumang bagay na ipinapangaral, at bukod pa riyan, hindi tayo puwedeng tumanggap ng anumang ibang ebanghelyo. Ngayon mismo, hindi tayo puwedeng makinig sa pagpapatotoo ng Ang Iglesia ng Makapangyarihang Diyos na nagbalik na ang Panginoong Jesus. Ito ay paglihis at pagsalungat sa pananalig natin. Ang sinumang malalamang tumanggap sa Makapangyarihang Diyos ay palalayasin kaagad sa simbahan! Ireport agad sa akin kung may nagbabahagi ng ebanghelyo ng Makapangyarihang Diyos sa inyo, kung hindi ay pinagtataksilan niyo ang Panginoon!” Pagkasabi niya ng lahat ng iyon, matalim siyang tumingin sa akin. Nang makita ko kung gaano ang pagkalugod niya sa sarili niya, naisip ko ang mga Pariseo sa templo, nililihis ang mga mananampalataya at binubuyo silang tanggihan ang Panginoong Jesus. Talagang nagalit akong makita na lahat ng naroon ay mukhang natakot sa sinabi ni Pastor Hung. Alam na alam ni Pastor Hung ang Bibliya—talaga bang hindi niya alam kung ano ang nasa likod ng pagsasabi nito ni Pablo? Ang realidad ay sinasabi ni Pablo na may isang ebanghelyo lang para sa Kapanahunan ng Biyaya, iyon ay ang ebanghelyo ng gawain ng pagtubos ng Panginoong Jesus. Ang pakikinig sa anumang iba pang ebanghelyo sa Kapanahunan ng Biyaya ay magiging pagtataksil sana sa Panginoon. Pero nang sinabi ito ni Pablo, hindi pa nagagawa ng Diyos ang gawain Niya sa mga huling araw at walang nagbabahagi ng ebanghelyo ng kaharian. Kaya ang pagsasabi ng “ibang ebanghelyo” rito ay hindi talaga puwedeng tumukoy sa ebanghelyo ng pagbabalik ng Panginoon sa mga huling araw. Hindi sinabi ni Pablo kailanman na maling ipangaral ang ebanghelyo ng kaharian kapag nagbalik ang Panginoon, at bukod pa riyan, hindi siya nangahas sabihin kailanman na ang pagtanggap sa ebanghelyo ng Panginoong Jesus ay pagtataksil sa Panginoon. Walang pakundangang ginagamit ni Pastor Hung ang sinabi ni Pablo sa gawain ng Makapangyarihang Diyos sa mga huling araw. Hindi ba ang pag-intinding iyon sa sipi nang wala sa konteksto at maling interpretasyon sa Bibliya ay para iligaw ng landas ang mga tao? Tapos ng samba, binalaan akong muli ni Pastor Hung na huwag ibahagi ang ebanghelyo ng Makapangyarihang Diyos sa sinuman sa mga kapatid. Naisip ko, “Lahat ng kapatid ay nabibilang sa kawan ng Diyos, at naririnig ng mga tupa ng Diyos ang Kanyang tinig. Sinasabi sa akin ni Pastor Hung na huwag kong ibahagi ang ebanghelyo sa kanila, ginagawa ang lahat sa kapangyarihan niya para pigilan sila na marinig ang tinig ng Diyos at pigilan sila na bumaling palapit sa Diyos. Hindi ba pagharang iyon sa kanilang landas sa pagpasok sa kaharian ng langit?” Dahil dito ay naisip ko ang isang bagay na sinabi ng Panginoong Jesus, na kinokondena ang mga Pariseo: “Sa aba ninyo, mga eskriba at mga Pariseo, mga mapagpaimbabaw! Sapagkat sinasarhan ninyo ang kaharian ng langit laban sa mga tao: sapagkat kayo ay hindi na nagsisipasok, at ang nagsisipasok man ay ayaw ninyong bayaang mangakapasok” (Mateo 23:13). “Sa aba ninyo, mga eskriba at mga Pariseo, mga mapagpaimbabaw! Sapagkat inyong nililibot ang dagat at ang lupa sa paghanap ng isa ninyong mapagbabalik-loob; at kung siya ay magkagayon na, ay inyong ginagawa siyang makaibayo pang anak ng impiyerno kaysa sa inyong sarili” (Mateo 23:15). Nang marinig ang patotoo tungkol sa pagbabalik ng Panginoon, hindi lang hindi nagsagawa ng sariling paghahanap ang mga pastor, kundi pinatigil din nila ang mga tupa ng Diyos sa pakikinig sa Kanyang tinig at pagsalubong sa Panginoon. Parehong-pareho sila ng mga Pariseo—lahat sila ay masasamang lingkod, pinipigil ang iba na makapasok sa kaharian ng langit. Hindi ako puwedeng pigilan ng mga pastor, kinailangan kong sunggaban ang anumang pagkakataong ibahagi ang ebanghelyo sa aking mga kapatid, at hindi na sila lalo pang mailigaw ng mga pastor at mapalagpas ang kanilang pagkakataong salubungin ang pagbabalik ng Panginoon.

Hindi nagtagal pagkatapos niyon, bigla na lang akong tinawagan ni Pastor Lee at pinadaan ako sa simbahan. Pagdating ko, may lima pang ibang tao roon, kasama siya, mga diyakono, at mga administrador. Tinanong ako ni Pastor Lee, habang nakangiti, “Napag-isipan mo na ba ito?” Masigasig akong sumagot, “Nagpahayag ang Makapangyarihang Diyos ng maraming katotohanan at ginagawa ang gawain ng paghatol sa mga huling araw. Nakatiyak na ako na ang Makapangyarihang Diyos ang pagbabalik ng Panginoong Jesus sa pamamagitan ng pagbabasa ng mga salita Niya. Ang tanging paraan para maalis ang mga kadena ng kasalanan at malinis ay ang tanggapin ang gawain ng paghatol ng Diyos sa mga huling araw. Doon lang tayo magiging karapat-dapat na pumasok sa kaharian ng langit. Lagi akong maniniwala sa Makapangyarihang Diyos anuman ang mangyari.” Halos hindi pa lumalabas ang mga salitang iyon sa bibig ko nang tumayo ang isang diyakono at nagsabi habang galit na nakaturo sa akin, “Bilang isang mananampalataya ng Makapangyarihang Diyos, simula bukas, hindi ka na pinapayagang magturo sa Sunday School o mamahala sa pananalapi ng simbahan!” Bumaling si Pastor Lee sa diyakonong iyon at ikinaway sa kanya ang kamay niya, tapos ay sinabi sa akin, “Napatawad na ang mga kasalanan natin sa pamamagitan ng pananalig natin sa Panginoong Jesus. Hindi na talaga kailangang gawin ng Panginoon ang gawain ng paghatol at paglilinis ng sangkatauhan. Direkta Niya tayong dadalhin sa kaharian ng langit pagdating Niya.” Sumagot ako, “Totoong pinatawad tayo ng Panginoong Jesus sa mga kasalanan natin nang ipako Siya sa krus, pero ang pagpapatawad ba sa mga kasalanan natin ay nangangahulugang hindi na tayo nagkakasala, na nadalisay na tayo? Ang kapatawaran ng mga kasalanan ay tumutukoy sa pagtanggap sa pagtubos ng Panginoong Jesus para hindi na tayo maparusahan sa ilalim ng batas. Hindi iyon nangangahulugan na hindi na tayo nagkakasala o na karapat-dapat tayong pumasok sa kaharian ng langit. Naniniwala tayo sa Panginoon at sa kapatawaran ng mga kasalanan, pero hindi pa naaalis ang ating pagiging likas na makasalanan—ibig sabihin ay patuloy pa rin tayong nagkakasala, nangungumpisal, at nagkakasalang muli, naghahayag tayo ng mga satanikong disposisyon gaya ng kayabangan at pagkamapanlinlang, pag-aaway para sa katanyagan at kayamanan, panlilinlang para sa kapangyarihan, at pagsuway at paglaban sa Diyos. Hindi natin kayang takasan ang mga gapos ng kasalanan. Sabi sa Bibliya: ‘Kung walang kabanalan, walang taong makakakita sa Panginoon’ (Mga Hebreo 12:14). Banal ang Panginoon, kaya dahil tayo ay puno ng karumihan at lubos na hindi karapat-dapat na makita ang mukha ng Panginoon, papaano tayo magiging karapat-dapat sa kaharian ng langit? Dahil dito kaya nangako sa atin ang Panginoong Jesus na magbabalik Siya sa mga huling araw, para magpahayag ng mga katotohanan at gumawa ng ibang hakbang ng gawain para hatulan at linisin ang sangkatauhan. Hindi tayo karapat-dapat na pumasok sa kaharian ng Diyos maliban kung tanggapin natin ang paghatol ng Diyos sa mga huling araw at malinis ang katiwalian natin.” Tapos ay mapanghamak na sinabi ni Pastor Lee, “Hinihintay natin ang Panginoong Jesus na may marka ng mga pako sa mga kamay Niya, na dumarating sa isang ulap para tanggapin tayo sa kaharian ng langit. Kahit pa katotohanan ang lahat ng sinasabi ng Makapangyarihang Diyos, hindi ko pa rin ito tatanggapin!” Nakisabat din ang mga diyakono, na nagsasabing, “Oo, hinihintay natin ang Panginoong Jesus na bumaba sa isang ulap at dalhin tayo sa kaharian ng langit.” Pagkatapos ay nagsalita sila ng ilang bagay na nakakasira ng puri at lumalapastangan sa Makapangyarihang Diyos. Talagang nakakagalit para sa akin ang makita ko kung gaano sila kasutil at gaano katigas ang ulo nila. Sabi ko, “Mga lider kayo sa simbahan, pero kapag nakakarinig kayo ng patotoo na nagbalik ang Panginoon, hindi lang kayo tumatanggi na hanapin at siyasatin ito nang may bukas na isip, pero nangangahas kayong magkalat ng mga maling paniniwala, at nilalabanan at kinokondena ang gawain ng Makapangyarihang Diyos. Ginagawa ninyo ang lahat ng magagawa niyo para hadlangan kami na siyasatin at tanggapin ang tunay na daan. Napag-isipan na ba ninyo ang kalikasan ng asal na ito at kung ano ang magiging bunga at kahihinatnan nito? Kumapit ang mga Pariseo sa sarili nilang mga haka-haka at imahinasyon, matinding lumaban at kumondena sa Panginoong Jesus. Ipinapako nila Siya sa krus, nilalabag ang disposisyon ng Diyos, at kaya isinumpa at pinarusahan ng Diyos. Talaga bang hindi nagsisilbing babala sa inyo ang aral na ito mula sa kabiguan ng mga Pariseo? Dapat ay makinig man lang kayo sa mga salita ng Makapangyarihang Diyos bago magdesisyon!” Tapos ay binasahan ko sila ng isang sipi ng mga salita ng Makapangyarihang Diyos: “Ang mga nagnanais na makamit ang buhay nang hindi umaasa sa katotohanang sinabi ni Cristo ang pinakakatawa-tawang mga tao sa mundo, at ang mga hindi tumatanggap sa daan ng buhay na dinala ni Cristo ay namumuhay sa pantasya. Kaya naman sinasabi Ko na kamumuhian ng Diyos magpakailanman ang mga taong hindi tumatanggap kay Cristo ng mga huling araw. Si Cristo ang pasukan ng tao patungo sa kaharian sa mga huling araw, at walang sinuman ang makalalampas sa Kanya. Kung hindi sa pamamagitan ni Cristo, walang magagawang perpekto ng Diyos. Naniniwala ka sa Diyos, kaya dapat mong tanggapin ang Kanyang mga salita at dapat kang magpasakop sa Kanyang daan. Di pwedeng isipin mo lang ang magkamit ng pagpapala pero wala kang kakayahang tanggapin ang katotohanan at tumanggap sa pagtustos ng buhay. Dumarating si Cristo sa mga huling araw upang mabigyan ng buhay ang lahat ng tunay na naniniwala sa Kanya. Alang-alang sa pagtatapos ng lumang kapanahunan at pagpasok sa bago ang Kanyang gawain, at ang Kanyang gawain ang landas na dapat tahakin ng lahat ng papasok sa bagong kapanahunan. Kung wala kang kakayahang kilalanin Siya, at sa halip ay kinokondena, nilalapastangan, o inuusig pa Siya, kung gayon ay nakatadhana kang masunog nang walang-hanggan at hindi ka kailanman makapapasok sa kaharian ng Diyos. Dahil ang Cristong ito ang Mismong pagpapahayag ng Banal na Espiritu, ang pagpapahayag ng Diyos, ang Siyang pinagkatiwalaan ng Diyos na gawin ang Kanyang gawain sa lupa. Kaya naman sinasabi Ko na kung hindi mo matatanggap ang lahat ng ginagawa ni Cristo ng mga huling araw, kung gayon ay nilalapastangan mo ang Banal na Espiritu. Maliwanag sa lahat ang ganting matatanggap ng mga lumalapastangan sa Banal na Espiritu” (Ang Salita, Vol. I. Ang Pagpapakita at Gawain ng Diyos. Tanging si Cristo ng mga Huling Araw ang Makapagbibigay sa Tao ng Daan ng Buhay na Walang Hanggan). Bago pa ako nakatapos na magbasa, tumayo ang isa sa mga administrador at sinigawan ako, na namumula ang mukha sa galit, “Tama na iyan! Hindi ko ito tatanggapin kailanman, kahit gaano man karami ang katotohanan sa mga salita ng Makapangyarihang Diyos!” Sabi ko, “Talagang napakayabang ninyong lahat! Lahat ng ito ay mga salita mula sa Banal na Espiritu, mga salita mula sa bibig ng Diyos Mismo. Hindi ba ninyo makita? Talaga bang kaya ninyong makilala ang tinig ng Diyos? Mga tupa ba talaga kayo ng Diyos?” Mapanghamak na sumagot si Pastor Lee na tulad ng dati, “Wala akong pinaniniwalaan kundi ang Panginoong Jesus!” Nakita ko kung gaano kawalang-katwiran silang lahat, at ayaw ko nang magsabi sa kanila ng anumang iba pa. Habang naghahanda akong umalis, binantaan ako ni Pastor Lee: “Bibigyan kita ng isa pang buwan para mag-isip. Kung naniniwala ka pa rin sa Makapangyarihang Diyos, ititiwalag ka!” Pagalit kong sinabi sa kanya, “Hindi na kailangang maghintay ng isa pang buwan—puwede na ninyo akong patalsikin ngayon! Hindi ako natatakot na maalis sa simbahan. Ang kinakatakutan ko ay ang mabigong marinig ang tinig ng Diyos o mabigong makita ang pagpapakita ng Panginoon, hindi masalubong ang Panginoon, at mapalagpas ang mga biyaya ng pagpasok sa kaharian ng langit sa buong kawalang-hanggan. Narinig ko na ngayon ang tinig ng Diyos at nadala na sa harap ng trono ng Diyos, at dumadalo ako sa piging ng kasal ng Kordero. Kahit pa hindi ninyo ako patalsikin, hindi na rin ako pupuntang muli sa mga samba rito!” Sa gulat ko, balewalang tumawa si Pastor Lee at sinabing, “Hindi ka namin maaalis ngayon, baka sabihin ng mga kapatid na hindi ka namin tinatrato nang may pagmamahal. Kapag lumipas ang isa pang buwan, sasabihin namin sa kanila na ipinagkanulo mo na ang Panginoon at determinadong iwan ang simbahan, na sinisikap namin na payuhan ka, pero nagpumilit ka pa rin na maniwala sa Makapangyarihang Diyos. Sasabihin namin na wala kaming mapagpilian kundi itiwalag ka sa simbahan.” Galit na galit ako nang marinig ko siyang sabihin ito. Napakaipokrito niya! Karaniwan ay napakamaalaga niya sa mga tagaparokya niya, pero pagpapanggap lang pala ang lahat ng iyon. Ginawa niya iyon para lang mapanatili ang sarili niyang reputasyon, para mapatibay ang posisyon niya, at makalikha ng huwad na imahe ng kanyang sarili. Ipinaalala nito sa akin ang isang bagay na sinabi ng Panginoong Jesus, na isinusumpa ang mga Pariseo: “Sa aba ninyo, mga eskriba at mga Pariseo, mga mapagpaimbabaw! Sapagkat tulad kayo sa mga libingang pinaputi, na may anyong maganda sa labas, datapuwat sa loob ay puno ng mga buto ng mga patay na tao, at ng lahat na karumal-dumal. Gayon din naman kayo, sa labas ay nangag-aanyong matuwid sa mga tao, datapuwat sa loob ay puno kayo ng pagpapaimbabaw at ng katampalasanan” (Mateo 23:27–28). Inisip ko kung paano naging mga mananampalataya ang mga kapatid sa loob ng napakaraming taon, habang naghihintay na masalubong ang pagbabalik ng Panginoon, pero inililigaw sila at nililinlang sila ng mga pastor. Naniniwala sa mga tsismis at maladiyablong salita nila, napapalagpas nila ang pagkakataon nilang salubungin ang pagdating ng Panginoon. Talagang nakapanlulumo ito. Walang sinuman ang mag-aakala na ang mga pastor na iyon na palaging nagsasabi sa atin na maging mapagbantay laban sa mga huwad na cristo at anticristo ay ang mga tunay na anticristo, at ang mga nagliligaw sa mga tao. Para silang mga magnanakaw na sumisigaw ng “Magnanakaw!”—lubos na kasuklam-suklam ito! Lumabas ako nang maisip ko ito at ayaw ko nang makipagpalitan pa ng mga salita sa kanila. Binalaan ako uli ni Pastor Lee, sinasabing, “Bahala ka kung gusto mong maniwala sa Makapangyarihang Diyos, pero hindi kita papayagan na ibahagi ang ebanghelyong ito sa ibang mga kapatid.”

Tuwing nasasalubong ko ang mga kapatid na nakasama ko sa mga pagtitipon noon, talagang malamig sila sa akin at sinubukan ng iba na iwasan ako. Talagang nakakasama iyon ng loob para sa akin, pero alam kong dahil ito sa pagliligaw sa kanila ng mga pastor, panggagalit sa kanila, at pagpukaw sa kanila. Naisip ko ang isang sipi ng salita ng Diyos na nabasa ko sa isang pagtitipon dati: “Mayroong mga nagbabasa ng Bibliya sa mga malalaking iglesia at nagsasalaysay nito nang buong araw, ngunit wala ni isa sa kanila ang nakauunawa sa layon ng gawain ng Diyos. Wala ni isa sa kanila ang nakakilala sa Diyos, lalong wala ni isa sa kanila ang nakaayon sa mga layunin ng Diyos. Lahat sila ay walang halaga, masasamang tao, bawat isa ay nagpapakataas upang pangaralan ang Diyos. Sadya nilang sinasalungat ang Diyos kahit na dala-dala nila ang Kanyang bandila. Sinasabi nilang sila ay nananampalataya sa Diyos, subalit kumakain pa rin sila ng laman at umiinom ng dugo ng tao. Ang lahat ng ganitong tao ay mga diyablong lumalamon sa kaluluwa ng tao, mga pinunong demonyo na sadyang gumugulo sa mga sumusubok na tumapak sa tamang landas, at mga balakid na nakasasagabal sa mga naghahanap sa Diyos. Sila’y tila may ‘maayos na pangangatawan,’ ngunit paano malalaman ng kanilang mga tagasunod na sila ay walang iba kundi mga anticristo na umaakay sa mga tao na manindigan laban sa Diyos? Paano malalaman ng kanilang mga tagasunod na sila ay mga nabubuhay na diyablo na nakatuon sa paglamon ng mga kaluluwa ng tao?” (Ang Salita, Vol. I. Ang Pagpapakita at Gawain ng Diyos. Lahat ng Taong Hindi Nakakakilala sa Diyos ay mga Taong Sumasalungat sa Diyos). Naisip ko ang mga pastor at elder dahil dito. Pamilyar sila sa Bibliya, sa tingin ay mukhang deboto at mapagmahal sila, at tila para bang nananatili silang alerto, nananabik sa pagdating ng Panginoon. Pero kapag naririnig nila ang isang tao na nagpapatotoo na nagbalik na ang Panginoon, hindi lang sila tumatanggi na maghanap at magsiyasat, pero matigas din silang kumakapit sa mga haka-haka nilang tungkol sa relihiyon at binabaluktot ang Kasulatan. Alam na alam nila na naipahayag na ng Makapangyarihang Diyos ang lahat ng uri ng katotohanan, pero ayaw pa rin nila Siyang tanggapin, sa halip ay sadya nila Siyang nilalabanan at kinokondena, umaabot pa sa pagpapakalat ng lahat ng uri ng heresiya at kamalian. Ginagawa nila ang lahat ng maaari para itaas at patotohanan ang Bibliya, sinasabing nakapaloob doon ang lahat ng gawain at mga salita ng Diyos, na ang anumang iba roon ay heresiya at isang pagtataksil sa Panginoon, kaya pikit-matang sinasamba at iniidolo ng mga tao ang Bibliya. Ito ay isang pagtatangkang gamitin ang Bibliya para matibay nilang makontrol ang mga mananampalataya. Palagi nilang ipinangangalandakan ang tungkol sa pagiging responsable nila sa buhay ng mga mananampalataya habang ginagawa nila ang lahat para hadlangan sila sa paghahanap at pagsisiyasat sa gawain ng Makapangyarihang Diyos sa mga huling araw. Ginagamit pa nila ang pagpigil sa amin sa paglilingkod at pagpapatalsik sa amin sa simbahan bilang mga kasuklam-suklam na taktika para bantaan at takutin kami, para pilitin kaming bumitaw sa tunay na daan. Mas gusto pa nilang makita ang mga tao na mapadpad sa isang kaparangan nang walang impluwensya ng Banal na Espiritu para magbigay ang mga ito sa kanila ng mga handog, matustusan sila, at masira ang pagkakataon ng mga itong salubungin ang pagbalik ng Panginoon. Hindi nila pinapayagan ang mga tao na basahin ang mga salita ng Makapangyarihang Diyos, marinig ang tinig ng Diyos, o bumaling sa Diyos. Napakamalisyoso nito! Sila ang masasamang lingkod, mga anticristo, at mga Pariseo sa makabagong panahon na inilantad ng gawain ng Diyos sa mga huling araw. Mga demonyo sila na nakaharang sa daan ng pagpasok ng mga tao sa kaharian ng langit. Nakita ko ang tunay na mukha ng kaipokritohan nila at nagpasya ako: Anuman ang gawin nila para hadlangan o guluhin ako, hinding-hindi ako papipigil sa kanila, at patuloy akong mananalangin at aasa sa Diyos, at maghahanap ng bawat pagkakataong patuloy na ibahagi ang ebanghelyo sa mga kapatid na tunay na naniniwala sa Panginoon. Sa paraang iyon, ang tupa ng Diyos ay mas maagang makakarinig sa tinig Niya, makakalaya mula sa panlilihis at kontrol ng mga anticristo ng relihiyosong mundo, at makasusunod sa mga yapak ng Kordero.


32. Manatiling Tapat sa Katotohanan, Hindi sa Damdamin

Ni Jiaming, Tsina

Isang araw ng Hulyo 2017, nakatanggap ako ng sulat mula sa aking lider ng iglesia na nagsasabing nag-aalis ang iglesia ng mga hindi mananampalataya, at hinihiling sa akin na magsulat ng pagtatasa sa pag-uugali ng kapatid ko. Nagulat ako, at medyo kinabahan. Paaalisin na ba ng iglesia ang kapatid ko? Kung hindi, bakit nila ako pinagsusulat tungkol sa kanyang pag-uugali? Alam kong hindi siya nagbabasa ng salita ng Diyos o dumadalo ng mga pagtitipon sa kanyang libreng oras, sa halip ay palagi siyang lumalabas at nakikipagsiya kasama ng mga kaibigan niya, sumusunod sa mga makamundong kalakaran, at hindi nagpapakita ng interes sa mga usapin ng pananampalataya. Sinabihan pa niya ako na huwag masyadong magtuon sa pananampalataya, kundi lumabas-labas din, tulad niya. Sinubukan kong magbahagi ng mga salita ng Diyos sa kanya, pero hindi siya nakinig at nainis pa nga siya at sinabing, “Tama na! Walang nang saysay ang pagsabi sa akin ng mga bagay na ito. Wala akong pakialam!” Pagkatapos ay natulog na siya. Maraming beses nag-alok ang mga kapatid ng pagbabahagi sa kanya, pinapayuhan siyang basahin ang mga salita ng Diyos at pumunta sa mga pagtitipon, pero ayaw niya itong tanggapin. Sinabi niyang masyadong mahigpit ang pananalig sa Diyos, na palagi niyang kailangang humanap ng oras para dumalo sa mga pagtitipon, at na ang pagsapi niya noon sa iglesia ay hindi naman niya kagustuhan—ginawa niya lang ito bilang pampalubag-loob sa nanay namin. Ganito siya noon pa man. Kung ito ang titingnan, talagang isa siyang hindi mananampalataya, at naaayon ito sa mga prinsipyo kung aalisin siya sa iglesia. Pero malapit kami noon pa man. Simula noong maliliit pa kami, palagi niya akong tinitirhan kapag may kinakain siyang masarap, at hinahatian ako kapag binibigyan siya ng pera ng mga tao. Isang beses, bilang parusa ay hindi ako agad pinauwi ng isang guro, at napaiyak ang kapatid ko sa sama ng loob. Karamihan sa mga magkakapatid sa nayon namin ay hindi ganito kalapit sa isa’t isa. Nang maisip ko ang lahat ng iyon, hindi ko makayang magsulat tungkol sa mga problema niya; ayaw kong masira ang pagsasamahan namin. Kung magiging tapat ako sa inaasal niya, at sa huli ay paaalisin siya ng iglesia, hindi ba’t mawawalan siya ng pagkakataong mailigtas. Hindi ba’t magiging malupit at walang-puso ako kapag ginawa ko iyon? Paano kapag nalaman niyang nagsulat ako tungkol sa kanya, at hindi na niya ako kausapin kahit kailan? Nagpasya akong magsulat ng mas positibong bagay, sinasabi na nagbabasa siya minsan ng salita ng Diyos, at bagama’t hindi siya pumupunta sa mga pagtitipon, sa puso niya ay naniniwala pa rin siya sa Diyos. Mabibigyan siya niyon ng pagkakataon. Kapag nabasa iyon ng lider, baka mas bahaginan pa siya at hindi na siya mapaalis. Pero kung hindi ako matapat tungkol sa kanyang ugali, pagsisinungaling iyon at pagtatago sa katotohanan. Ililigaw niyon ang mga kapatid namin at maaantala ang gawain ng iglesia. Sa isang panig ay ang gawain ng iglesia, at sa kabila naman ay ang kapatid ko. Hindi ko alam kung aling panig ang pipiliin? Masama talaga ang loob ko at hindi ko magawang huminahon nang sapat para magawa ang tungkulin ko. Nagiging blanko ang isip ko kapag naiisip kong magsusulat ako tungkol sa inaasal niya; hindi ko alam kung paano magsisimula. Habang mas iniisip ko ito, lalong hindi ko malaman ang gagawin, kaya tahimik akong nanalangin, “Diyos ko, gusto ko pong maging patas sa pagtasa sa aking kapatid, pero napipigilan ako ng damdamin ko, kaya hindi ko ito magawa. Pakigabayan po ako na hindi mapagharian ng damdamin sa pagharap ko rito, at sa halip ay sumunod sa Iyong salita.”

Nabasa ko ang siping ito ng salita ng Diyos pagkatapos magdasal: “Labis na makasarili yaong mga nagkakaladkad tungong simbahan sa kanilang mga lubusang walang pananampalatayang anak at kamag-anak, at nagpapakita lamang sila ng kabaitan. Nakatuon lamang ang mga taong ito sa pagiging mapagmahal, naniniwala man sila o hindi o kung layunin man ito ng Diyos. Dinadala ng ilan ang kanilang esposa sa harap ng Diyos, o kinakaladkad ang kanilang mga magulang sa harap ng Diyos, at sumasang-ayon man sa kanila o hindi ang Banal na Espiritu o gumagawa sa kanila, walang taros silang nagpapatuloy sa ‘pag-ampon ng matatalinong tao’ para sa Diyos. Anong pakinabang ang maaaring makamit mula sa pagpapaabot ng kabaitan sa mga walang pananalig na ito? Kahit na nagsusumikap sila, na walang presensya ng Banal na Espiritu, na sundan ang Diyos, hindi pa rin sila maililigtas tulad ng maaaring paniwala ng tao. Yaong mga makakayang tumanggap ng kaligtasan sa totoo ay hindi ganoon kadaling matamo. Lubos na walang kakayahan na magawang ganap ang mga tao na hindi sumailalim sa gawain at mga pagsubok ng Banal na Espiritu, at hindi nagawang perpekto ng Diyos na nagkatawang-tao. Samakatuwid, mula sa sandaling simulan nilang sundan sa turing ang Diyos, salat sa presensya ng Banal na Espiritu ang mga taong iyon. Dala ng kanilang mga kalagayan at tunay na katayuan, hindi sila magagawang ganap nang gayon-gayon lamang. Sa gayon, nagpapasya ang Banal na Espiritu na huwag gumugol ng gaanong sigla sa kanila, o nagkakaloob Siya ng anumang kaliwanagan o ginagabayan sila sa anumang paraan; pinahihintulutan lamang Niya silang makisunod, at ilalahad sa huli ang mga kalalabasan nila—sapat na ito” (Ang Salita, Vol. I. Ang Pagpapakita at Gawain ng Diyos. Papasok sa Pahinga ang Diyos at ang Tao Nang Magkasama). Sa pagbabasa ng salita ng Diyos, naunawaan ko na ang kagustuhang magsabi ng magagandang bagay tungkol sa kapatid ko para mapanatili siya sa iglesia at bigyan siya ng pagkakataong maligtas ay pangangarap ko lang nang gising. Malinaw na malinaw na sinasabi sa atin ng salita ng Diyos na iyong mga hindi tunay na sumusunod sa Diyos, na naniniwala sa Kanya sa pangalan lamang, ay hindi maililigtas. Inililigtas lamang ng Diyos iyong mga nagmamahal at tumatanggap sa katotohanan. Ang ganoong uri lamang ng tao ang makakapagkamit ng presensya at gawain ng Banal na Espiritu, makakaunawa at makakatamo ng katotohanan, at sa huli ay maliligtas ng Diyos at makakaligtas sa mga sakuna. Sa diwa, ang mga hindi mananampalataya ay nasusuklam sa katotohanan. Hinding-hindi nila matatanggap ang katotohanan, at gaano katagal man silang manalig, hindi kailanman nagbabago ang kanilang mga perspektibo, pananaw sa buhay, at mga prinsipyo. Tulad lamang sila ng mga walang pananampalataya. Hindi sila kinikilala ng Diyos, at hindi nila kailanman matatamo ang pagbibigay-liwanag at paggabay ng Banal na Espiritu. Maaari silang sumunod hanggang sa wakas, pero hinding-hindi nila mababago ang kanilang disposisyon sa buhay—hindi sila maililigtas. Nang inisip ko ang ugali ng kapatid ko, hindi niya minamahal ang katotohanan, tutol siya rito. Pinahalagahan niya ang mga makamundong kasiyahan tulad ng isang walang pananampalataya, at hindi ang pagbabasa ng salita ng Diyos o pagpunta sa mga pagtitipon, at lalong hindi ang paggawa ng kanyang tungkulin. Madalas pa nga niyang sabihin, “Ang pananalig sa Diyos ay walang kabuluhan. Hindi mahalaga kung naniniwala ka o hindi.” Ayaw niyang pakinggan ang pagbabahagi ninuman, at nayayamot siya sa labis na pagbabahagi. Batay sa kanyang pangkalahatang pag-uugali, isa siyang hindi mananampalataya, at hindi talaga siya kikilalanin ng Diyos. Hinding-hindi niya matatamo ang gawain ng Banal na Espiritu o makakamit ang pagkaunawa sa katotohanan. Gaano man kaganda ang isulat ko tungkol sa kanya para mapanatili siya sa iglesia, hinding-hindi siya maliligtas. Dahil sa puntong ito ay natukoy kong isang siyang hindi mananampalataya, kung madadala ako ng damdamin at pagtatakpan siya para mapanatili siya sa iglesia, hindi ba’t malinaw na nilalabag ko ang mga prinsipyo? Kung hindi ko isusulat nang patas at tumpak ang pagtatasa sa aking kapatid batay sa mga katunayan, kundi sa halip ay ililigaw ko ang aking mga kapatid na panatilihin sa iglesia ang isang tao na dapat maalis, hindi ba ito paghadlang sa gawain ng iglesia? Nang matanto kung gaano kalubha ang mga kahihinatnan, alam kong kailangan kong bitiwan ang aking mga damdamin, sundin ang mga prinsipyo, at bigyan ang iglesia ng tumpak na impormasyon tungkol sa aking kapatid—iyon lamang ang aayon sa mga layunin ng Diyos. Nang malaman ito, isinulat ko ang pagtatasa sa aking kapatid at ibinigay ito sa lider, pakiramdam ko na sa wakas ay nagawa ko na ang tama. Sa huli, ayon sa mga prinsipyo, inalis siya ng iglesia, at mahinahon kong tinanggap ang resultang iyon. Salamat sa patnubay ng salita ng Diyos, hindi ako kumilos ayon sa damdamin ko at pinrotektahan ang aking kapatid, ngunit sa halip ay tinasa siya nang patas at nang walang pagkiling. Labis akong nagpapasalamat sa Diyos.

Pagkatapos, noong Hulyo 2021, hiniling sa akin ng lider ng iglesia na sumulat ng pagtatasa sa aking nanay. Naisip ko kung paanong hindi niya ibinabahagi ang ebanghelyo ayon sa mga prinsipyo kamakailan, kaya muntik nang maaresto ang ilang kapatid. Nang tukuyin ng iba ang kanyang problema, hindi niya ito tinanggap, sa halip ay walang katapusang nakipagtalo sa kung ano talaga ang nangyari. Hindi na nangahas ang mga kapatid na magbanggit ng anumang isyu sa kanya pagkatapos noon. Sa katunayan, hindi iyon ang una o pangalawang pagkakataon na gumawa ng gulo ang aking nanay. Isang beses, sa isang pagtitipon, hiniling ng isang lider sa isa pang sister, imbes na sa nanay ko, na basahin ang salita ng Diyos. Sinabi ng nanay ko na inaapi siya ng lider at na isang huwad na lider ito. Napansin ng isang sister kung gaano siya kaingay at hiniling sa kanya na hinaan ang boses niya at bigyang-pansin ang paligid. Inakusahan ng nanay ko ang sister na sinusubukan lang siyang hanapan ng mali, at sinabihan itong huwag nang bumalik sa susunod. Walang humpay siyang nakikipagtalo tungkol sa mga napakaliliit na bagay at gumagawa ng gulo sa mga pagtitipon. Naging panggulo na siya sa buhay-iglesia. Maraming beses siyang binahaginan at tinabasan ng mga kapatid, umaasa na magninilay siya at magsisisi, pero ayaw niyang tanggapin ito. Binabaluktot pa niya ang mga katunayan, sinasabing pinapalaki ng mga tao ang isang maliit na maling bagay na sinabi niya. Ayaw niyang tanggapin ang katotohanan. Ayon sa mga prinsipyo, ang taong may ganitong pag-uugali ay dapat na ibukod para sa pagninilay-nilay sa sarili upang hindi niya magambala at maapektuhan ang mga pagtitipon ng mga kapatid. Alam kong dapat akong magsulat nang tumpak tungkol sa kanyang pag-uugali para sa iglesia sa lalong madaling panahon, pero naisip ko kung gaano niya kinamumuhian ang mapahiya at kung paano siya nagwawala. May tendensiya siyang huwag pansinin ang sinumang pumupuna sa kanya. Kung malalaman niya na nagsulat ako tungkol sa mga isyu niya, matatanggap ba niya ito? Hindi ba’t nakakahiya ito para sa kanya kung malaman niya na sinabi ko ang mga bagay na iyon tungkol sa kanya? Magiging negatibo ba siya at isusuko ba niya ang kanyang pananampalataya? Habang mas iniisip ko ito, lalong sumasama ang loob ko at lagi kong naiisip ang lahat ng paraan na nagpakita siya ng pagmamahal at malasakit sa akin. Minsan, noong maliit pa ako at nilagnat nang mataas sa kalagitnaan ng gabi, pinasan niya ako sa likod niya at dinala sa doktor sa katabing nayon. Napakataas ng lagnat ko na natakot ang doktor na tignan ako, kaya noong gabi ring iyon ay pinasan ako ng nanay ko papunta sa ospital sa bayan. Palagi niya akong tinutulungan sa lahat ng bagay sa buhay ko, iniisip ang bawat maliliit na detalye. Isinilang niya ako at pinalaki, ibinahagi ang ebanghelyo sa akin, dinala ako sa harap ng Diyos, at sinuportahan ako sa aking tungkulin. Napakabuti niya sa akin—kung ibubunyag ko siya, hindi ba’t pagiging walang puso iyon? Hindi ba’t masakit iyon para sa kanya? Kung malalaman ng iba na personal kong ibinunyag ang kanyang paggambala sa buhay-iglesia, pupunahin ba nila ako sa pagiging masyadong malupit at walang awa sa sarili kong nanay? Sasabihin ba nila na isa akong masamang anak na walang utang na loob. Alam kong ang nanay ko ay hindi ang klase ng tao na tumatanggap ng katotohanan, pero napakamaalaga niya sa akin. Siya ang aking sariling ina, kung tutuusin. Kaya, bagama’t lagi akong tinutulak ng lider na isulat ang kanyang pagtatasa, patuloy ko itong ipinagpapaliban. Noon, isa kaming pamilya ng mga nananalig. Kumakanta kami ng himno at nagdarasal nang magkakasama, nagbabasa ng salita ng Diyos at nag-uusap tungkol sa aming mga nararamdaman. Napakasaya ng panahong iyon, at minsan ang mga alaalang iyon ay bumabalik sa isip ko. Pero ngayon, napaalis na ang kapatid ko, at malamang na ibubukod ang nanay ko para makapagnilay-nilay sa kanyang sarili. Miserable ako at hindi ko alam kung paano harapin ang sitwasyon. Wala akong ganang gampanan ang tungkulin ko, at hindi ako nakaramdam ng pasanin na hanapin ang katotohanan para tulungan ang mga kapatid sa kanilang mga problema. Nagpapatangay lang ako sa agos sa mga pagtitipon, lumilipad ang isip at hindi makapagbahagi tungkol sa kahit ano. Iniraraos ko lang ang mga araw, talagang nagdurusa. Alam kong wala ako sa mabuting kalagayan, kaya lumapit ako sa Diyos at nanalangin, hinihiling sa kanya na gabayan ako na makaalis sa pagiging negatibo ko para hindi ako malimitahan ng damdamin ko.

Kalaunan, nabasa ko ang salita ng Diyos: “Anong mga isyu ang may kaugnayan sa mga damdamin? Una ay kung paano mo sinusuri ang iyong sariling mga kapamilya, at kung paano mo hinaharap ang mga bagay na ginagawa nila. Natural na kasama rito sa ‘ang mga bagay na ginagawa nila’ kapag kanilang ginagambala at ginugulo ang gawain ng iglesia, kapag hinuhusgahan nila ang mga tao kapag nakatalikod ang mga ito, kapag lumalahok sila sa ilang pagsasagawa ng mga hindi mananampalataya, at iba pa. Kaya mo bang harapin ang mga bagay na ito nang patas? Kapag kailangan mong magsulat ng isang pagsusuri sa iyong mga kapamilya, magagawa mo ba ito nang obhetibo at patas, nang isinasantabi ang iyong sariling mga damdamin? May kinalaman ito sa kung paano mo hinaharap ang iyong mga kapamilya. Dagdag pa rito, nagkikimkim ka ba ng mga damdamin sa mga taong kasundo mo o sa mga dati nang tumulong sa iyo? Kaya mo bang tingnan ang kanilang mga kilos at asal sa isang obhetibo, patas, at tumpak na paraan? Kung ginagambala at ginugulo nila ang gawain ng iglesia, magagawa mo bang agad na iulat o ilantad sila pagkatapos mo itong malaman?” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 2). “Ipagpalagay, halimbawa, na ang mga kamag-anak o magulang mo ay mga mananampalataya sa Diyos, at dahil sa paggawa ng masama, paglikha ng mga kaguluhan, o hindi pagkakaroon ng anumang pagtanggap sa katotohanan, napaalis sila. Gayunpaman, hindi ka mapagkilatis sa kanila, hindi mo alam kung bakit sila napaalis, at masamang-masama ang loob mo, at panay ang reklamo mo na ang sambahayan ng Diyos ay walang pagmamahal at hindi patas sa mga tao. Dapat kang manalangin sa Diyos at hanapin ang katotohanan, pagkatapos ay kilatisin kung anong uri ba talaga ng mga tao ang mga kamag-anak mong ito batay sa mga salita ng Diyos. Kung tunay mong nauunawaan ang katotohanan, matutukoy mo sila nang tumpak, at makikita mong tama ang lahat ng ginagawa ng Diyos, at na Siya ay isang matuwid na Diyos. Kung magkagayon ay wala ka nang magiging reklamo, at magagawa mo nang magpasakop sa mga pagsasaayos ng Diyos, at hindi mo na susubukang ipagtanggol ang mga kamag-anak o magulang mo. Ang punto rito ay hindi ang putulin ang inyong pagiging magkamag-anak; ito ay para lamang matukoy kung anong klaseng mga tao sila, at para magawa mo silang makilatis, at malaman mo kung bakit sila itiniwalag. Kung talagang malinaw ang mga bagay na ito sa iyo sa puso mo, at tama ang mga pananaw mo, at naaayon sa katotohanan, kung gayon ay magagawa mong pumanig sa Diyos, at ang mga pananaw mo sa usapin ay magiging ganap na tugma sa mga salita ng Diyos. Kung hindi mo magawang tanggapin ang katotohanan o tingnan ang mga tao ayon sa mga salita ng Diyos, at pumapanig ka pa rin sa mga relasyon at pananaw ng laman kapag tinitingnan ang mga tao, hindi mo kailanman maiwawaksi ang relasyong ito sa laman, at tatratuhin mo pa ring kamag-anak ang mga taong ito—mas malapit pa sa iyo kaysa sa mga kapatid mo sa iglesia, kung magkagayon ay magkakaroon ng kontradiksyon sa pagitan ng mga salita ng Diyos at ng iyong mga pananaw tungkol sa iyong pamilya sa usaping ito—isang tunggalian pa nga, at sa gayong mga sitwasyon, magiging imposible na pumanig ka sa Diyos, at magkakaroon ka ng mga kuru-kuro at maling pagkaunawa tungkol sa Diyos. Kaya, para makamit ng mga tao ang pagiging kaayon ng Diyos, una sa lahat, dapat munang naaayon sa mga salita ng Diyos ang kanilang mga pananaw ukol sa mga usapin; dapat magawa nilang tingnan ang mga tao at bagay batay sa mga salita ng Diyos, tanggapin na ang mga salita ng Diyos ang katotohanan, at magawang isantabi ang mga tradisyonal na kuru-kuro ng tao. Kahit ano pang mga tao o bagay ang kinakaharap mo, dapat mong mapanatili ang mga pananaw at perspektibang kapareho ng sa Diyos, at ang iyong mga pananaw at perspektiba ay dapat nakaayon sa katotohanan. Sa ganitong paraan, ang mga pananaw mo at ang paraan ng pakikitungo mo sa mga tao ay hindi magiging laban sa Diyos, at magagawa mong magpasakop sa Diyos at maging kaayon ng Diyos. Hinding-hindi na magagawa ng gayong mga tao na muling lumaban sa Diyos; sila mismo ang mga taong ninanais ng Diyos na makamit” (Ang Salita, Vol. III. Ang mga Diskurso ni Cristo ng mga Huling Araw. Paano Matukoy ang Kalikasang Diwa ni Pablo). Tinulungan ako ng salita ng Diyos na maunawaan na hindi natin matatasa ang mga bagay o tao mula sa emosyonal na pananaw. Dapat tayong sumunod sa katotohanan ng salita ng Diyos upang mabatid ang kalikasang diwa ng isang tao, at kung anong uri siya ng tao. Ito ang tamang paraan upang matasa ang isang tao, na tinitiyak na hindi tayo mabibiktima ng damdamin. Palagi kong sinusuri ang sitwasyon tungkol sa aking nanay mula sa emosyonal na pananaw, iniisip kung paano niya ako isinilang at kung paano niya ako minahal at inalagaan. Pinahirapan ako nito nang husto na kunin ang panulat at magsulat ng isang makatotohanang pagsusuri. Ngunit sinasabi ng Diyos na kailangan natin ng pagkakilala sa mga tao batay sa kanilang kalikasang diwa; ang kakayahang makilala ang kanilang kalikasang diwa ay ang tanging paraan upang palayain ang ating sarili mula sa damdamin at tratuhin sila nang patas at naaayon sa mga prinsipyo. Anong uri ng tao talaga ang aking ina? Siya ay masigasig at nagmamalasakit sa iba sa kanyang pang-araw-araw na buhay, ngunit nangangahulugan lamang iyon na siya ay madamayin. Inalagaan niya ako nang husto, pero ibig sabihin lamang niyon na tinupad niya ang responsibilidad ng isang ina. Pero likas siyang mayabang at hindi tumatanggap ng katotohanan. Naging mapanghusga at mapanlaban siya sa sinuman na nagtukoy ng kanyang mga isyu o nagpungos sa kanya, at nagmamaktol siya dahil dito. Kapag malala ito, nakikipag-away pa siya sa iba at walang humpay silang guguluhin, na nakakasakal sa iba. Batay sa kanyang pag-uugali, kung patuloy siyang makikipagtipon kasama ang mga kapatid, tiyak na magagambala niya ang buhay-iglesia at mapipigilan ang pagpasok sa buhay ng iba. Kung ibubukod siya para sa pagninilay-nilay sa sarili ayon sa mga prinsipyo, muling magkakaroon ng maayos na mga pagtitipon ang lahat, at magiging isang babala sa kanya ang pagsasaayos na iyon. Kung magninilay siya talaga at makikilala ang kanyang sarili, magiging kapaki-pakinabang ito para sa kanyang buhay. Pero kung lalabanan at tatanggihan niya ito, o iiwanan pa niya ang kanyang pananalig, siya ay malalantad at matitiwalag. Sa gayon ay makikita ko nang mas malinaw ang kanyang kalikasang diwa, magiging halata agad kung masama man siya o mabuti, at mawawalan na ako ng dahilan para subukang panatilihin siya sa iglesia. Sa puntong iyon, naunawaan ko ang layunin ng Diyos. Isinaayos ng Diyos ang sitwasyong ito nang umaasa na magkakaroon ako ng pagkilala at matututunang makita ang kalikasang diwa ng mga tao ayon sa Kanyang salita para maisantabi ko ang damdamin ko sa mga pagkilos ko at mapakitunguhan ko ang mga tao ayon sa prinsipyo.

Pagkatapos nito, nabasa ko ang isa pang sipi ng salita ng Diyos: “Sino si Satanas, sino ang mga demonyo, at sino ang mga kaaway ng Diyos kundi ang mga mapanlaban na hindi naniniwala sa Diyos? Hindi ba sila yaong mga taong mapaghimagsik sa Diyos? Hindi ba sila yaong mga umaangkin na may pananampalataya, subalit salat sa katotohanan? Hindi ba sila yaong mga naghahangad na matamo lamang ang mga pagpapala samantalang hindi magawang magpatotoo para sa Diyos? Nakikihalubilo ka pa rin ngayon sa mga demonyong iyon at tinatrato sila nang may konsensiya at pagmamahal, ngunit sa pangyayaring ito, hindi ka ba nag-aabot ng mabubuting layon kay Satanas? Hindi ka ba kakampi ng mga demonyo? Kung umabot na ang mga tao sa puntong ito at hindi pa rin nila mapag-iba ang mabuti sa masama, at patuloy na bulag na maging mapagmahal at maawain nang walang anumang pagnanais na hangarin ang mga layunin ng Diyos o magawang kunin bilang kanila sa anumang paraan ang mga layunin ng Diyos, magiging higit na kahabag-habag ang kanilang mga katapusan. Kaaway ng Diyos ang sinumang hindi naniniwala sa Diyos sa katawang-tao. Kung nakapag-uukol ka ng budhi at pagmamahal sa isang kaaway, hindi ka ba salat sa pagpapahalaga sa katarungan? Kung bumabagay ka sa mga yaong kinamumuhian Ko at hindi Ko sinasang-ayunan, at nag-uukol pa rin ng pagmamahal o pansariling damdamin sa kanila, hindi ka ba mapaghimagsik kung gayon? Hindi mo ba sinasadyang labanan ang Diyos? Nagtataglay ba ng katotohanan ang gayong tao? Kung nag-uukol ng budhi ang mga tao patungkol sa mga kaaway, pagmamahal sa mga demonyo, at habag kay Satanas, hindi ba nila sinasadyang gambalain ang gawain ng Diyos sa gayon?” (Ang Salita, Vol. I. Ang Pagpapakita at Gawain ng Diyos. Papasok sa Pahinga ang Diyos at ang Tao Nang Magkasama). Inilantad ng salita ng Diyos ang mismong kalagayan ko. Alam kong naniwala sa Diyos ang nanay ko sa loob ng maraming taon pero hindi niya tinatanggap ang katotohanan, at nang sinubukan ng iba na tulungan siya sa kanyang mga isyu, para pungusan siya, hindi niya matanggap na mula ito sa Diyos. Palagi siyang nakikipagtalo sa bawat maliliit na bagay at nanggagambala sa buhay-iglesia, naglilingkod bilang kampon ni Satanas. Pero hindi ako tumindig at hindi ko siya inilantad, patuloy ko lang siyang pinagtatakpan at pinagtatanggol. Inakala ko na ang hindi paglalantad sa kanya o hindi pagsusulat ng makatotohanang pagtatasa ang tamang gawin. Sa aktwal, nagpapakita ako ng pagmamahal at pagkakonsensiya para kay Satanas, hindi isinasaalang-alang nang kahit kaunti ang gawain ng iglesia o kung magdudusa man ang pagpasok sa buhay ng mga kapatid. Pumapanig ako kay Satanas at nagsasalita para kay Satanas. Hindi ba’t ito ang tinatawag ng Diyos na “sinasadyang labanan ang Diyos”? Walang prinsipyo ang pagmamahal ko at hindi ko alam ang tama sa mali—ito ay isang nalilitong pag-ibig. Pinagtatanggol ko ang nanay ko, pinapahintulutan siyang patuloy na gambalain ang buhay-iglesia. Naging bahagi ako ng kasamaan niya. Sa pagkilos nang ganito, hindi ba’t sinasaktan ko ang iba at ang sarili ko? Binulag ako ng aking damdamin, naparalisa nito. Ilang beses akong hinimok ng lider na magsulat ng pagtatasa ng aking nanay, pero patuloy kong ipinagpapaliban ito at inantala ang gawain ng iglesia. Nang mapagtanto ko ito, nakonsensiya talaga ako. Hindi ko alam kung bakit hindi ko maiwasan na mapigilan ako ng damdamin ko habang hinaharap ang sitwasyong ito. Ano ang tunay na problema? Lumapit ako sa Diyos para manalangin at maghanap, hinihiling sa Kanya na gabayan ako na maunawaan ang aking mga isyu.

Nagbasa ako ng isang sipi ng salita ng Diyos, na nakatulong sa akin na magkaroon ng higit na kabatiran sa aking sarili. Sabi ng mga salita ng Diyos: “Anong prinsipyo ang dapat pagbatayan ng pagtrato ng mga tao sa iba ayon sa hinihingi ng mga salita ng Diyos? Mahalin kung ano ang minamahal ng Diyos, at kamuhian kung ano ang kinamumuhian ng Diyos: Ito ang prinsipyong dapat sundin. Mahal ng Diyos ang mga naghahanap ng katotohanan at nakasusunod sa Kanyang kalooban; ito rin ang mga taong dapat nating mahalin. Ang mga hindi nakasusunod sa kalooban ng Diyos, mga napopoot at naghihimagsik sa Diyos—ito ang mga taong kinasusuklaman ng Diyos, at dapat din natin silang kasuklaman. Ito ang hinihingi ng Diyos sa tao. … Kung itinatatwa at sinasalungat ng isang tao ang Diyos, na siya ay isinusumpa ng Diyos, ngunit siya ay magulang o kamag-anak mo, at sa tingin mo ay hindi naman siya mukhang masamang tao, at maayos ang pagtrato niya sa iyo, baka hindi mo magawang kamuhian ang taong iyon, at baka manatili siyang malapit mong kaugnayan, hindi nagbabago ang relasyon ninyo. Ikababahala mo na marinig na kinamumuhian ng Diyos ang gayong mga tao, at hindi mo magagawang pumanig sa Diyos at malupit na tanggihan ang taong iyon. Lagi kang napipigilan ng mga damdamin, at hindi mo ganap na mapakawalan ang mga ito. Ano ang dahilan nito? Nangyayari ito dahil masyadong matindi ang iyong mga damdamin, at hinahadlangan ka ng mga itong maisagawa ang katotohanan. Mabait sa iyo ang taong iyon, kaya hindi mo maatim na kamuhian siya. Makakaya mo lang siyang kamuhian kung sinaktan ka nga niya. Ang pagkamuhing iyon ba ay aayon sa mga katotohanang prinsipyo? Gayundin, ginagapos ka ng tradisyunal na mga haka-haka, na iniisip na isa siyang magulang o kamag-anak, kaya kung kamumuhian mo siya, kasusuklaman ka ng lipunan at lalaitin ng publiko, kokondenahing walang paggalang, walang konsiyensiya, at ni hindi nga tao. Iniisip mo na magdurusa ka ng pagkondena at kaparusahan ng langit. Kahit gusto mong kamuhian siya, hindi iyon kakayanin ng konsiyensiya mo. Bakit gumagana nang ganito ang konsiyensiya mo? Ito ay dahil isang paraan ng pag-iisip ang naitanim na sa kalooban mo buhat nang ikaw ay bata pa, sa pamamagitan ng pamana ng iyong pamilya, ang turong ibinigay sa iyo ng mga magulang mo, at ang indoktrinasyon ng tradisyonal na kultura. Ang paraang ito ng pag-iisip ay nakaugat nang napakalalim sa puso mo, at dahil dito ay nagkakaroon ka ng maling paniniwala na ang paggalang sa magulang ay ganap na likas at may katwiran, at na ang anumang minana mo mula sa mga ninuno mo ay palaging mabuti. Una mo itong natutunan at nananatili pa rin itong nangingibabaw, na lumilikha ng isang malaking sagabal at kaguluhan sa iyong pananampalataya at pagtanggap sa katotohanan, na iniiwan kang walang kakayahan na isagawa ang mga salita ng Diyos, at mahalin ang minamahal ng Diyos at kapootan ang kinapopootan ng Diyos. Alam mo sa puso mo na ang buhay mo ay nagmula sa Diyos, hindi mula sa iyong mga magulang, at alam mo rin na ang mga magulang mo ay hindi lamang hindi nananalig sa Diyos, kundi nilalabanan ang Diyos, na kinapopootan sila ng Diyos at dapat kang magpasakop sa Diyos, pumanig sa Kanya, ngunit hindi mo lang talaga magawang kapootan sila, kahit na gusto mo. Hindi mo ito malagpasan, hindi mo mapatatag ang puso mo, at hindi mo maisagawa ang katotohanan. Ano ang ugat nito? Ginagamit ni Satanas ang ganitong uri ng tradisyonal na kultura at mga haka-haka ng moralidad upang igapos ang mga kaisipan mo, ang isip mo, at ang puso mo, na iniiwan kang walang kakayahan na matanggap ang mga salita ng Diyos; ikaw ay inari na ng mga bagay na ito ni Satanas, at ginawa kang walang kakayahan na tanggapin ang mga salita ng Diyos. Kapag nais mong isagawa ang mga salita ng Diyos, ginugulo ng mga bagay na ito ang kalooban mo, na nagdudulot na salungatin mo ang katotohanan at ang mga hinihingi ng Diyos, at ginagawa kang walang lakas na iwaksi ang impluwensiya ng tradisyonal na kultura. Pagkatapos mong magsikap nang ilang panahon, nagkokompromiso ka: pinipili mong paniwalaan na ang mga tradisyonal na haka-haka ng moralidad ay tama at naaayon sa katotohanan, kaya tinatanggihan o tinatalikuran mo ang mga salita ng Diyos. Hindi mo tinatanggap ang mga salita ng Diyos bilang katotohanan at binabalewala mo ang mailigtas, dahil pakiramdam mo ay nabubuhay ka pa rin sa mundong ito, at makakaligtas ka lang sa pamamagitan ng pagsandig sa mga taong ito. Dahil hindi mo kayang tiisin ang ganting-paratang ng lipunan, mas nanaisin mong piliin na isuko ang katotohanan at ang mga salita ng Diyos, hinahayaan ang sarili mo sa mga tradisyonal na haka-haka ng moralidad at sa impluwensiya ni Satanas, pinipiling magkasala sa Diyos at hindi isagawa ang katotohanan. Hindi ba’t ang tao ay kahabag-habag? Hindi ba nila kailangan ang pagliligtas ng Diyos?” (Ang Salita, Vol. III. Ang mga Diskurso ni Cristo ng mga Huling Araw. Sa Pagkilala Lamang sa Sariling mga Maling Pananaw ng Isang Tao Siya Tunay na Makapagbabago). Naunawaan ko mula sa salita ng Diyos na hinihingi Niya sa atin na mahalin ang minamahal Niya at kamuhian ang kinamumuhian Niya. Minsan ding sinabi ng Panginoong Jesus: “Sino ang Aking ina? At sino-sino ang Aking mga kapatid? … Sapagkat sinumang gumagawa ng kalooban ng Aking Ama na nasa langit, ay siyang Aking kapatid na lalaki at Aking kapatid na babae, at ina” (Mateo 12:48, 50). Minamahal ng Diyos iyong mga naghahangad ng katotohanan at kayang tanggapin ito. Ito lamang ang mga uri ng tao na dapat kong tawaging kapatid, ang tanging uri na dapat kong mahalin, at tulungan nang may pagmamahal. Ang lahat ng tutol sa katotohanan at hindi kailanman nagsasagawa nito ay pawang mga hindi mananampalataya, hindi mga kapatid. Kahit na sila ay ang ating mga magulang o kamag-anak, dapat natin silang kilalanin at ilantad batay sa mga katotohanang prinsipyo. Hindi ito nangangahulugan na hindi mo sila dapat itrato bilang iyong mga magulang, o hindi mo sila pagmamalasakitan sa hinaharap, pero ang ibig sabihin nito ay dapat maging makatwiran at patas ang pakikitungo mo sa kanila, ayon sa kanilang kalikasang diwa. Pero ang “Mas matimbang ang dugo kaysa tubig” at “Ang tao ay hindi patay; paano siya magiging malaya mula sa emosyon?” ay mga satanikong lason na nanuot na sa akin. Wala akong prinsipyo sa pakikitungo ko sa mga tao, at palagi kong pinoprotektahan at pinapanigan ang pamilya ko batay sa damdamin. Noong sinusulat ko ang pagtatasa sa kapatid ko, alam kong inilantad na niya ang sarili na hindi mananampalataya at dapat nang mapaalis sa iglesia, pero nadala ako sa mga damdamin ko at ayaw kong isulat ang katotohanan. Gusto kong itago ang mga katotohanan at linlangin ang mga kapatid ko. Noong hiniling sa akin ng lider na magsulat ng pagtatasa sa nanay ko, alam kong nakagagambala siya sa buhay-iglesia at na dapat akong magsulat nang tumpak at walang pagkiling na pagtatasa para matulungan ang lider na ilantad at paghigpitan siya. Pero sa pag-iisip sa kanya bilang nanay ko, at kung gaano siya kabuti sa akin, natakot ako na kung magsusulat ako nang matapat tungkol sa kanyang pag-uugali, palagi akong makokonsensiya at hindi ko ito makakayanan. Natakot din ako na iisipin ng iba na malupit ako at walang awa. Puno ng mga pag-aalinlangan at pangamba, patuloy ko itong ipinagpapaliban. Nakita ko na ang mga satanikong lason na ito ay malalim na nakaugat sa aking puso, itinatali ako sa mga damdamin ko. Ginawa nila akong walang prinsipyo sa pakikitungo sa iba at pinigilan ako sa pagtataguyod ng gawain ng iglesia. Pumapanig ako kay Satanas, nagrerebelde at lumalaban sa Diyos. Ang totoo, ang nanay at kapatid ko ay parehong hindi mananampalataya, at ang paglalantad ng kanilang ugali ang makatarungang bagay na dapat gawin. Ito ay pagprotekta sa gawain ng iglesia at pagsunod sa mga hinihingi ng Diyos. Ito ay pagmamahal sa minamahal ng Diyos, at pagkamuhi sa kinamumuhian ng Diyos, at isang patotoo sa pagsasagawa ng katotohanan. Ngunit nakita ko ang pagsasagawa ng katotohanan at paglalantad kay Satanas bilang isang negatibong bagay; tinuring ko itong kawalan ng puso, kawalan ng konsensya, at pagtataksil. Gulong-gulo ako! Napagkamalan kong puti ang itim, mabuti ang masama. Ginapos ako ng mga damdamin ko at napuno ng pagkanegatibo dahil dito, nang walang motibasyon na gawin ang aking tungkulin. Kung wala ang maagap na pagbibigay-liwanag at paggabay ng Diyos, nasira na sana ako ng mga damdamin ko. Halos naging katapusan ko na ang pamumuhay sa mga damdamin ko. Napakamapanganib niyon!

Nang maglaon, nagnilay pa ako sa sarili ko, na natatanto na ang aking pag-aatubili na magsulat tungkol sa aking nanay ay nagmula sa isa pang maling pagkaunawa—na ang paglalantad sa kanya ay pagiging walang puso, dahil pinalaki niya ako nang may gayong kabaitan. Nabasa ko ang isang sipi ng salita ng Diyos na nagpabago sa aking pananaw rito. Sabi ng mga salita ng Diyos: “Nilikha ng Diyos ang mundong ito at dinala ang tao, isang nabubuhay na nilalang na pinagkalooban Niya ng buhay. Sumunod, nagkaroon ng mga magulang at kamag-anak ang tao, at hindi na nag-iisa. Mula nang unang makita ng tao ang materyal na mundong ito, itinadhana siyang mabuhay sa loob ng ordinasyon ng Diyos. Ang hininga ng buhay mula sa Diyos ang sumusuporta sa bawat nabubuhay na nilalang sa kanyang paglaki hanggang sa kanyang pagtanda. Sa prosesong ito, walang nakadarama na lumalaki ang tao sa ilalim ng pangangalaga ng Diyos; sa halip, naniniwala sila na lumalaki siya sa ilalim ng mapagmahal na pangangalaga ng kanyang mga magulang, at na ang likas na pag-uugali niya sa buhay ang gumagabay sa kanyang paglaki. Ito ay dahil hindi alam ng tao kung sino ang nagkaloob ng buhay niya, o kung saan ito nanggaling, lalo nang hindi niya alam kung paano lumilikha ng mga himala ang likas na pag-uugali niya sa buhay. Ang alam lang niya ay na pagkain ang saligan ng pagpapatuloy ng buhay, na pagtitiyaga ang pinagmumulan ng kanyang pag-iral, at na mga paniniwala sa kanyang isipan ang puhunan kung saan nakadepende ang kanyang pananatiling buhay. Tungkol sa biyaya at panustos ng Diyos, walang anumang naaalala ang tao, kaya nga inaaksaya niya ang buhay na ipinagkaloob sa kanya ng Diyos…. Wala ni isa sa sangkatauhang ito na pinangangalagaan ng Diyos gabi’t araw ang nagkukusang sambahin Siya. Patuloy lang ang Diyos sa paghubog sa tao, nang walang anumang inaasahan, tulad ng naplano na Niya. Ginagawa Niya iyon sa pag-asang balang araw, magigising ang tao mula sa kanyang panaginip at biglang matatanto ang halaga at kahulugan ng buhay, ang halagang katumbas ng lahat ng naibigay ng Diyos sa kanya, at ang sabik na kahilingan ng Diyos na bumalik ang tao sa Kanya” (Ang Salita, Vol. I. Ang Pagpapakita at Gawain ng Diyos. Diyos ang Pinagmulan ng Buhay ng Tao). Natutunan ko mula sa mga salita ng Diyos na kung titingnan, ang nanay ko ang nagsilang at nagpalaki sa akin, at siya ang nag-alaga sa akin sa buhay ko. Pero ang totoo, ang pinagmulan ng buhay ng tao ay ang Diyos, at ang lahat ng tinatamasa ko ay ibinigay ng Diyos. Ang Diyos ang nagbigay sa akin ng buhay, at nagsaayos ng pamilya at tahanan para sa akin. Pagsasaayos din ng Diyos ang nagtulot sa akin na marinig ang Kanyang tinig at lumapit sa Kanya. Dapat na pinasasalamatan ko ang Diyos, at dapat kong isagawa ang katotohanan sa lahat ng bagay na nangyayari sa akin para palugurin ang Diyos at masuklian ang Kanyang pagmamahal. Hindi ako dapat pumanig sa pamilya ko at kumilos para kay Satanas, hinahadlangan ang gawain ng iglesia. Naalerto ako nang mapagtanto ito. Kailangan kong lumapit sa Diyos para magsisi, at hindi ko maaaring patuloy na sundin ang mga damdamin ko. Pagkatapos niyon, tumpak kong inilantad ang pag-uugali ng nanay ko na gumagambala sa buhay-iglesia.

Pagkalipas ng isang buwan, nahalal akong maging lider ng iglesia. Nalaman ko na hindi pa rin lubos na nakikilala ng ilang miyembro ng iglesia ang pag-uugali ng aking nanay. Naisip ko, “Dapat ko silang kausapin tungkol sa kung paano naging nakakagambala ang aking nanay sa buhay iglesia, para matuto silang kilalanin at tratuhin siya ayon sa mga katotohanang prinsipyo.” Pero nang gagawin ko na, nagtalo ang kalooban ko. Kung, sa panahon ng pagbabahaginan, ang mga kapatid ay nakapagkamit nga ng pagkilala sa pag-uugali ng nanay ko, tatalikuran ba nila siya? Ikasasama ba ito ng loob ng nanay ko? Pakiramdam ko ay hindi ko na kayang magsabi ng kahit ano. Napagtanto kong muli akong pinipigilan ng damdamin at naalala ko ang salita ng Diyos na nabasa ko dati—na dapat kong mahalin ang minamahal ng Diyos at kamuhian ang Kanyang kinamumuhian. Nagdulot ang nanay ko ng mga problema sa buhay-iglesia, at iyon ay isang bagay na kinamumuhian ng Diyos. Hindi ko siya pwedeng patuloy na pagtakpan dahil sa pagmamalasakit ko. Responsibilidad kong ilantad at himayin ang sitwasyon, nang naaayon sa mga katotohanang prinsipyo, upang magkaroon ng pagkakilala ang mga kapatid. Kaya nagbahagi at naghimay ako sa kung paano ginambala ng nanay ko ang buhay-iglesia, at nagkaroon ng kaunting pagkakilala ang iba at natuto ng ilang aral. Karamihan sa mga tao ay sumang-ayon na dapat siyang ihiwalay para sa pagninilay sa sarili. Matapos maisagawa ito, gumaan ang pakiramdam ko at napayapa. Nagpapasalamat ako sa Diyos mula sa kaibuturan ng aking puso para sa patnubay at pagbibigay-kaliwanagan ng Kanyang salita sa pagtulong sa akin na maunawaan ang katotohanan, mahanap ang mga prinsipyo na isasagawa, at maunawaan kung paano pakikitunguhan ang mga kapamilya ko. Kung wala iyon, mapipigilan pa rin ako ng damdamin, makagagawa ng mga bagay para labanan ang Diyos. Ipinakita sa akin ng mga karanasang ito na sa pagtrato sa mga tao at pagharap sa mga sitwasyon sa loob ng iglesia, lahat ito ay dapat gawin ayon sa mga katotohanang prinsipyo. Ito lamang ang naaayon sa layunin ng Diyos. Ito ang tanging paraan upang makaramdam ng kalayaan at kapayapaan ng kalooban. Salamat sa Diyos!


33. Ibinunyag Ako ng Pagkakaroon ng Covid

Ni Jiang Ping, Tsina

Nitong mga nakaraang taon, habang kumakalat ang pandemya ng coronavirus sa buong mundo, parami nang parami ang nahawahan ng virus, at marami sa kanila ang namatay dahil dito. Naisip ko, “Susundan ng malaking kalamidad ang pagtatapos ng gawain ng Diyos, at lahat ng gumagawa ng masama at lumalaban sa Diyos ay lulubog sa kapahamakan at malilipol. Tanging ang mga tumatanggap ng paghatol at pagkastigo ng mga salita ng Diyos at nadadalisay ang makatatanggap ng proteksyon ng Diyos at makapapasok sa kaharian ng Diyos. Kailangan kong pag-ibayuhin ang aking pagpapalaganap ng ebanghelyo at pagganap ng aking tungkulin at maghanda ng higit pang mabubuting gawa. Saka lang ako magkakaroon ng magandang kalalabasan at destinasyon.” Naisip ko rin, “Pagkatapos kong tanggapin ang gawain ng Diyos sa mga huling araw, tumigil ako sa pagtatrabaho para ipalaganap ang ebanghelyo. Ilang beses na akong inaresto, at hindi ko ipinagkanulo kailanman ang mga kapatid o ang iglesia. Pagkatapos, ipinagpatuloy ko ang pagpapalaganap ng ebanghelyo tulad ng ginagawa ko dati, at medyo marami na akong nakamit na tao sa loob ng mga taong ito. Kahit na ako ay 70 taong gulang na, ako pa rin ang namamahala sa gawain ng ebanghelyo ng ilang iglesia, at hindi naman masama ang naging resulta ng mga ito. Nagtitiwala ako na hangga’t nagsusumikap akong gawin nang maayos ang aking tungkulin, tiyak na ililigtas ako ng Diyos sa hinaharap!” Sa pag-iisip nito, nagalak ako sa aking puso, at lubos akong naging aktibo sa aking tungkulin.

Isang araw noong Disyembre 2022, pagkagising ko sa umaga, medyo may sinat ako, at may makating lalamunan at ubo. Nakisalamuha ako kamakailan sa isang taong may Covid, kaya naghinala ako na nahawa na rin ako. Gayunpaman, hindi pa gaanong malubha ang aking mga sintomas noong panahong iyon, at natitiis ko pa ang mga ito, kaya hindi ko ito masyadong sineryoso. Pagkatapos magpahinga sa bahay nang ilang araw, medyo bumuti na ang pakiramdam ko. Sa oras na iyon, lubos akong masaya, inisip ko na dahil nananalig ako sa Diyos at palagi kong ginagawa ang aking tungkulin sa iglesia sa loob ng mga taong ito, pinahintulutan ako ng Diyos na gumaling kaagad, kaya mas lalong nararapat na magpalaganap ako ng ebanghelyo at maghanda ng higit pang mabubuting gawa. Pero sa hindi inaasahan, mas lumala ang sakit ko nang maglaon. Isang araw, nakauwi na ako pagkatapos kong ipalaganap ang ebanghelyo nang biglang nanghina ang buong katawan ko, at mataas ang lagnat ko at nahihilo ako. Kinabukasan, mataas pa rin ang lagnat ko at hindi ito bumababa. Sa oras na iyon, medyo nataranta ako, at naisip ko na, “Noong nagkasakit ako, hindi ako nagreklamo at patuloy kong ginawa ang aking tungkulin gaya ng dati. Dapat ay natanggap ko ang proteksyon ng Diyos, kaya bakit biglang lumala ang pakiramdam ko? Mula noong lumaganap ang coronavirus, maraming tao sa buong mundo ang namatay, marami sa kanila ay matatanda. Kapag patuloy na lumala ang kalagayan ko, mamamatay din ba ako?” Sa loob ng ilang araw na iyon, uminom ako ng gamot para bumaba ang lagnat ko, pero nanatili itong mataas. Nakaramdam ako ng pagod at patuloy na inuubo. Lalo na noong marinig ko na namamatay sa Covid ang matatandang kilala ko, medyo natakot at nabalisa ako, iniisip ko, “Malapit nang matapos ang gawain ng Diyos. Kung mamamatay ako ngayon, maliligtas pa rin ba ako? Masasayang ba ang lahat ng ginugol ko sa mga taong ito? Mayroong ilang tao sa iglesia na hindi gumaganap ng anumang tungkulin; paanong hindi pa sila nahawa? Samantala, isinakripisyo ko ang aking pamilya at propesyon at palagi kong ginagampanan ang aking tungkulin, at nagdusa ako nang husto at nagbayad ng malaking halaga. Bakit hindi ako pinrotektahan ng Diyos?” Sa pag-iisip nito, hindi ko maiwasang masiraan ng loob. Bagama’t wala akong sinabi at ipinagpatuloy ko ang paggawa ng aking tungkulin, nawalan ng sigla ang puso ko, at ayaw kong magdusa o magbayad ng halaga sa aking tungkulin. Nang kausapin ako ng lider tungkol sa paglalagay sa akin bilang tagapamahala sa gawain ng ebanghelyo ng ilang iba pang mga iglesia, medyo hindi ako nasiyahan tungkol dito. Naisip ko na mas mahalaga na panatilihing maayos ang kalusugan ko. Kung kailangan kong mag-alala tungkol sa napakaraming bagay, hindi na ito kakayanin ng aking katawan. At saka, hindi pa ako tuluyang nakakabawi sa huling pakikipaglaban ko sa Covid. Kapag nahawa ulit ako, baka hindi ko na kayanin. Sa paggawa ko ng aking tungkulin pagkatapos noon, sa tuwing nilalamig at inuubo ako, natatakot ako na baka lumala ang mga ito, at madalas akong nag-aalala at natatakot. Napagtanto ko na hindi tama ang kalagayan ko, at nanalangin ako sa Diyos, “Diyos ko! Pinahintulutan Mo akong magkaroon ng ganitong sakit, ngunit may mga hinihingi ako sa Iyo at hindi ako kailanman makapagpasakop. Pakigabayan Mo ako na magpasakop sa Iyong mga pamamatnugot at pagsasaayos at hanapin ang katotohanan at matuto ng mga aral mula rito!”

Pagkatapos magdasal, nabasa ko ang ilan sa mga salita ng Diyos: “Kapag ang mga tao ay hindi lubos na naiintindihan o hindi nauunawaan, natatanggap o nakapagpapasakop sa mga kapaligirang pinangangasiwaan ng Diyos at sa Kanyang kataas-taasang kapangyarihan, at kapag ang mga tao ay nahaharap sa iba’t ibang paghihirap sa kanilang pang-araw-araw na buhay, o kapag ang mga paghihirap na ito ay lampas na sa kayang tiisin ng pangkaraniwang tao, hindi nila namamalayan na nakadarama sila ng iba’t ibang uri ng pag-aalala at pagkabalisa, at maging ng pagkabagabag. Hindi nila alam kung ano ang mangyayari bukas, o sa susunod na araw, o kung ano ang mangyayari sa mga bagay-bagay sa mga susunod na ilang taon, o kung ano ang kanilang kinabukasan, kaya sila ay nababagabag, nababalisa, at nag-aalala sa kung anu-anong bagay. Ano ang konteksto kung saan ang mga tao ay nababagabag, nababalisa, at nag-aalala sa kung anu-anong bagay? Ito ay ang hindi nila pananalig sa kataas-taasang kapangyarihan ng Diyos—ibig sabihin, hindi nila magawang manalig at lubos na maunawaan ang kataas-taasang kapangyarihan ng Diyos. Kahit pa makita ito ng sarili nilang mga mata, hindi pa rin nila ito mauunawaan o paniniwalaan. Hindi sila naniniwala na hawak ng Diyos ang kataas-taasang kapangyarihan sa kanilang kapalaran, hindi sila naniniwala na ang kanilang buhay ay nasa mga kamay ng Diyos, kaya umuusbong sa kanilang puso ang kawalan ng tiwala sa kataas-taasang kapangyarihan at mga pagsasaayos ng Diyos, at pagkatapos ay lumilitaw ang paninisi at hindi nila magawang makapagpasakop” (Ang Salita, Vol. VI. Ukol sa Paghahangad sa Katotohanan I. Paano Sikaping Matamo ang Katotohanan 3). “Ang mga may karamdaman ay madalas na iniisip na, ‘Determinado akong gampanan nang mabuti ang tungkulin ko, ngunit may ganito akong karamdaman. Hinihiling ko sa Diyos na ilayo ako sa kapahamakan, at hindi ko kailangang matakot dahil nariyan ang proteksyon ng Diyos. Ngunit kung mapagod ako habang ginagampanan ko ang mga tungkulin ko, lalala ba ang aking kalagayan? Ano ang gagawin ko kung talagang lumala ang kalagayan ko? Kung kailangan kong maospital upang sumailalim sa operasyon, wala akong perang pambayad para dito, kaya kung hindi ko uutangin ang pera para sa paggagamot, lalo bang lalala ang kalagayan ko? At kung lumala nga talaga ito, mamamatay ba ako? Maituturing bang normal na pagkamatay ang gayong kamatayan? Kung mamamatay nga talaga ako, maaalala ba ng Diyos ang mga tungkulin na ginampanan ko? Maituturing kayang gumawa ako ng mabubuting gawa? Makakamtan ko ba ang kaligtasan?’ … Tuwing iniisip nila ang mga bagay na ito, nararamdaman nila ang pag-usbong ng matinding pagkabalisa sa kanilang puso. Kahit na hindi sila kailanman tumitigil sa pagganap ng kanilang tungkulin at palagi nilang ginagawa ang dapat nilang gawin, palagi nilang iniisip ang kanilang karamdaman, kalusugan, hinaharap, at ang tungkol sa kanilang buhay at kamatayan. Sa huli, ang nagiging konklusyon nila ay nangangarap silang, ‘Pagagalingin ako ng Diyos, papanatilihin akong ligtas ng Diyos. Hindi ako aabandonahin ng Diyos, at hindi babalewalain ng Diyos kung makikita Niyang nagkakasakit ako.’ Walang anumang basehan na mag-isip nang ganito, at masasabi pa ngang isang uri ito ng kuru-kuro. Kailanman ay hindi malulutas ng mga tao ang kanilang praktikal na mga paghihirap gamit ang ganitong mga kuru-kuro at imahinasyon, at sa kaibuturan ng kanilang puso, bahagya silang nababagabag, nababalisa, at nag-aalala tungkol sa kanilang kalusugan at mga karamdaman; hindi nila alam kung sino ang magiging responsable para sa mga bagay na ito, o kung mayroon man lang bang magiging responsable para sa mga ito” (Ang Salita, Vol. VI. Ukol sa Paghahangad sa Katotohanan I. Paano Sikaping Matamo ang Katotohanan 3). Isiniwalat ng Diyos na hindi tunay na nauunawaan ng mga tao ang pagkamakapangyarihan-sa-lahat at kataas-taasang kapangyarihan ng Diyos at palagi silang natatakot sa kamatayan. Dahil dito, nabubuhay sila sa mga negatibong emosyon ng pagkabahala at pag-aalala. Ang kalagayan ko ay ang mismong isiniwalat ng Diyos. Pagkatapos magkaroon ng Covid, mabilis akong gumaling noong una, kaya masaya ako at nagpasalamat sa Diyos sa Kanyang pangangalaga at proteksyon. Nang maglaon, noong naging malubha ang aking kalagayan at nagkaroon ako ng mataas na lagnat, natakot ako, nag-aalala na dahil matanda na ako, maaari akong mamatay sa virus na ito kapag lumala ang aking sakit. Nabuhay ako sa pagkasira ng loob, walang sigla kapag ginagawa ang aking tungkulin. Sa partikular, noong nais ng lider na gawin akong tagapamahala ng gawain ng ebanghelyo ng ilang iba pang mga iglesia, natakot ako na kung ang aking tungkulin ay masyadong mabigat, lalala ang aking kalagayan, at mamamatay ako sa Covid, at kaya hindi ako naglakas-loob na tanggapin ito. Madalas akong nabuhay sa kabalisahan at takot sa gitna ng sakit na ito, ni wala sa tamang pag-iisip upang gawin ang tungkulin na dapat kong gampanan. Ang Diyos ang Lumikha na may hawak ng kataas-taasang kapangyarihan at kumokontrol sa lahat. Kung kailan ako magkakasakit, kung kailan ako gagaling, kung kailan magtatapos ang buhay ko—ang lahat ng ito ay nasa mga kamay ng Diyos, at dapat akong magpasakop sa Kanyang mga pamamatnugot at pagsasaayos. Gayunpaman, hindi ako sumampalataya sa kataas-taasang kapangyarihan ng Diyos o naniwala na Siya ang kumokontrol sa lahat, at palagi akong nabubuhay sa pag-aalala at takot. Napakahangal ko! Pinahintulutan ako ng Diyos na magdusa sa sakit na ito, at dapat kong hanapin ang katotohanan at matuto ng mga aral mula rito. Kung palagi akong mabubuhay sa ganitong damdamin ng pagiging negatibo, kapag kinaharap ko na talaga ang kamatayan isang araw, magrereklamo pa rin ako, mali ang pagkakaunawa at sinisisi ang Diyos habang nagsasabi pa nga ng mga salitang lumalaban sa Kanya, na Kanyang kamumuhian at kokondenahin. Sa pag-iisip nito, natakot ako, at naramdaman ko rin na kailangan kong magmadali, at gusto kong hanapin ang katotohanan at lutasin ang kalagayang ito.

Habang naghahanap, nabasa ko ang isang sipi ng mga salita ng Diyos: “Sa anong batayan ka—na isang nilikhang nilalang—may mga kahingian sa Diyos? Ang mga tao ay hindi kwalipikado na magkaroon ng mga kahingian sa Diyos. Wala nang mas hindi makatwiran pa kaysa sa paggawa ng mga kahingian sa Diyos. Gagawin Niya ang dapat Niyang gawin, at matuwid ang Kanyang disposisyon. Ang katuwiran ay walang kinalaman sa pagiging makatarungan o makatwiran; hindi ito egalitaryanismo, o pagbibigay sa iyo ng nararapat sa iyo alinsunod sa gawaing natapos mo, o binabayaran ka para sa anumang gawaing natapos mo, o ibinibigay sa iyo ang nararapat sa iyo ayon sa kung gaano ka nagsisikap. Hindi ito pagiging matuwid, pagiging patas at makatwiran lamang ito. Kakaunting tao lamang ang may kakayahang malaman ang matuwid na disposisyon ng Diyos. Ipagpalagay nang inalis ng Diyos si Job matapos siyang magpatotoo para sa Kanya: Magiging matuwid ba ito? Sa katunayan, oo. Bakit ito tinatawag na pagiging matuwid? Ano ang tingin ng mga tao sa pagiging matuwid? Kung ang isang bagay ay nakaayon sa mga kuru-kuro ng mga tao, napakadali para sa kanila ang sabihin na matuwid ang Diyos; gayunman, kung hindi nila nakikita na nakaayon ang bagay na iyon sa kanilang mga kuru-kuro—kung ito ay isang bagay na hindi nila kayang unawain—mahihirapan silang sabihin na matuwid ang Diyos. Kung winasak ng Diyos si Job noon, hindi masasabi ng mga tao na Siya ay matuwid. Gayunpaman, sa totoo lang, kung ang mga tao man ay nagawang tiwali o hindi, at kung lubos man silang nagawang tiwali o hindi, kailangan bang bigyang-katwiran ng Diyos ang Kanyang sarili kapag nilipol Niya sila? Kailangan ba Niyang ipaliwanag sa mga tao kung sa anong batayan Niya ginagawa ito? Kailangan bang sabihin ng Diyos sa mga tao ang mga tuntuning inordena Niya? Hindi na kinakailangan. Sa paningin ng Diyos, ang isang taong tiwali at malamang na lumaban sa Diyos ay walang anumang silbi; paano man siya pakikitunguhan ng Diyos ay magiging angkop, at ang lahat ay pagsasaayos ng Diyos. Kung hindi ka naging kalugud-lugod sa mga mata ng Diyos, at kung sabihin Niya na wala ka nang silbi sa Kanya pagkatapos ng iyong patotoo kaya winasak ka, ito rin ba ay pagiging matuwid Niya? Oo. … Lahat ng ginagawa ng Diyos ay matuwid. Bagama’t maaaring hindi maarok ng mga tao ang katuwiran ng Diyos, hindi sila dapat manghusga nang basta-basta. Kung may ginagawa Siya na mukhang hindi patas para sa mga tao, o kung mayroon silang anumang mga kuru-kuro tungkol doon, at nagiging daan iyon para sabihin nilang hindi Siya matuwid, kung gayon ay masyado silang hindi makatwiran” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Habang pinagninilayan ko ang mga salita ng Diyos, napagtanto ko na noon, hindi ko lubos na nauunawaan ang matuwid na disposisyon ng Diyos. Palagi kong iniisip na dahil ginugol ko ang aking sarili para sa Diyos sa paggawa ng aking tungkulin, dapat kong matanggap ang Kanyang pangangalaga at proteksyon at hindi ako dapat na maharap sa sakit o kamatayan man. Inakala ko na ito ang pagiging matuwid ng Diyos. Sa ilalim ng impluwensiya ng maling pananaw na ito, palagi kong inakala na dahil maraming taon na akong nananalig sa Diyos, nagdusa na ako ng husto at nagbayad ng malaking halaga, at nagtiyaga pa sa aking tungkulin matapos magka-Covid, ay dapat akong ingatan ng Diyos o tulungan akong gumaling sa sakit sa lalong madaling panahon. Gayunpaman, nang hindi mangyari ang mga bagay tulad ng inaasahan ko, naging mali ang pagkakaunawa ko at nagreklamo ako tungkol sa Diyos, walang sigla kapag ginagawa ang aking tungkulin. Lalo na nang makita kong may mga kapatid na walang tungkulin na hindi nagka-Covid habang ako naman ay palaging ginugol nang masigasig ang aking sarili at ginawa ang aking tungkulin pero nahawahan ako, nadama ko na ito ay hindi patas at naisip ko na ang Diyos ay hindi matuwid, at hindi ko na iginugol ang aking sarili sa tungkulin ko at umayaw pa nga akong pangasiwaan ang gawain ng ilan pang mga iglesia. Noong una, naisip ko na pagkatapos kong manalig sa Diyos sa loob ng maraming taon at palaging magtiyaga sa aking tungkulin, nagkaroon na ako ng kaunting pagpapasakop sa Diyos, ngunit nang minsan ay nakaharap ko ang kamatayan, nabunyag ang aking pagiging mapaghimagsik at paglaban, at wala akong anumang pagpapasakop. Nagtamasa ako ng labis na pagdidilig at pagtustos mula sa mga salita ng Diyos; ang pagganap ng aking tungkulin at bahagyang paggugol ng aking sarili ay mga bagay na dapat kong gawin. Gayunpaman, umabot na ako sa puntong ginagamit ko na ang mga ito bilang puhunan sa pakikipagtawaran at pakikipagtransaksyon sa Diyos, at nagreklamo ako tungkol sa Kanya nang hindi matugunan ang aking mga ninanasa. Tunay akong hindi makatwiran! Ang Diyos ang Lumikha; anuman ang ginagawa ng Diyos at paano man Niya pinapakitunguhan ang mga tao, ang lahat ng iyon ay matuwid at ang lahat ng iyon ay nagtataglay ng Kanyang layunin. Hindi ko dapat husgahan ang mga bagay na ginagawa ng Diyos batay sa aking mga kuru-kuro at imahinasyon. Naisip ko ang isang sipi ng mga salita ng Diyos: “Hindi ba’t kahangalan na mabagabag, mabalisa, at mag-alala sa mga bagay na hindi naman ikaw ang makapagpapasya? (Oo.) Dapat ay lutasin ng mga tao ang mga bagay na kaya nilang lutasin, at para naman sa mga bagay na hindi nila kayang gawin, dapat nilang hintayin ang Diyos; dapat magpasakop nang tahimik ang mga tao at humingi sa Diyos ng proteksyon—ito ang kaisipang dapat taglayin ng mga tao. Kapag talagang dumating na ang sakit at malapit na ang kamatayan, ang mga tao ay dapat magpasakop at hindi magreklamo o magrebelde laban sa Diyos o magsabi ng mga bagay na lumalapastangan sa Diyos o ng mga bagay na umaatake sa Kanya. Sa halip, ang mga tao ay dapat na tumindig bilang mga nilikha at danasin at pahalagahan ang lahat ng nagmumula sa Diyos—hindi nila dapat subukan na pumili ng mga bagay para sa kanilang sarili” (Ang Salita, Vol. VI. Ukol sa Paghahangad sa Katotohanan I. Paano Sikaping Matamo ang Katotohanan 4). Sa pagmumuni-muni sa mga salita ng Diyos, mas lalo kong sinisi ang aking sarili at lalo akong napahiya. Napakalayo ko sa pagtupad sa mga hinihingi ng Diyos. Ang aking kalusugan, ang aking kamatayan, at ang lahat ng iba pa sa akin ay ayon sa pamamatnugot ng Diyos. Kung mamamatay ako sa Covid, ito ay isang bagay na pinahintulutan ng Diyos, at mabuhay man ako o mamatay, dapat akong magpasakop sa Kanyang kataas-taasang kapangyarihan at mga pagsasaayos. Dapat man lang ay may ganito kalaking katwiran ang isang nilikha. Kaya, lumuhod ako at nanalangin sa Diyos, “Diyos ko, napakamapaghimagsik ko! Gumaling man o hindi ang aking sakit, handa akong magpasakop sa Iyong mga pagsasaayos. Hindi na ako magrereklamo tungkol sa Iyo, at hindi na ako gagawa ng hindi makatwirang mga kahilingan sa Iyo.”

Kalaunan, nagnilay ako sa aking sarili, at naisip ko, “Kapag hindi ako nahaharap sa sakit o sakuna, kaya kong maging aktibo sa aking tungkulin at madalas akong magbahagi sa mga kapatid na anuman ang mangyari sa atin, dapat tayo ay palaging magpasakop sa mga pamamatnugot at pagsasaayos ng Diyos. Kaya bakit naging mali ang pagkakaunawa ko sa Diyos at nagreklamo ako tungkol sa Kanya nang lumala ang aking sakit, at nawalan pa nga ako ng sigla na gawin ang tungkulin ko? Bakit ako nagpakita ng pagiging mapaghimagsik at paglaban na ito?” Habang naghahanap, nabasa ko ang ilan sa mga salita ng Diyos: “Bago magpasyang gawin ang kanilang tungkulin, sa kaibuturan ng kanilang puso, punong-puno ang mga anticristo ng mga ekspektasyon tungkol sa kanilang kinabukasan, nagtatamo ng mga pagpapala, magandang hantungan, at maging ng isang korona, at malaki ang kanilang kumpiyansa na matatamo nila ang mga bagay na ito. Pumapasok sila sa sambahayan ng Diyos para gawin ang kanilang tungkulin nang may gayong mga layunin at hangarin. Kaya, nakapaloob ba sa paggampan nila ng tungkulin ang sinseridad, tunay na pananalig at katapatan na hinihingi ng Diyos? Sa puntong ito, hindi pa makikita ng isang tao ang kanyang tunay na katapatan, pananalig, o sinseridad, dahil nagkikimkim ang lahat ng isang ganap na transaksyunal na pag-iisip bago nila gawin ang kanilang mga tungkulin; lahat ay nagdedesisyon na gawin ang kanilang tungkulin batay sa kanilang mga hilig, at batay rin sa paunang kondisyon ng kanilang nag-uumapaw na mga ambisyon at pagnanais. Ano ang layunin ng mga anticristo sa paggawa sa kanilang tungkulin? Ito ay upang makipagkasundo, para makipagpalitan. Masasabi na ito ang mga kondisyon na itinatakda nila para sa paggawa ng tungkulin: ‘Kung gagawin ko ang aking tungkulin, dapat akong magtamo ng mga pagpapala at magkaroon ng magandang hantungan. Dapat kong makamit ang lahat ng pagpapala at pakinabang na sinabi ng diyos na inihanda para sa sangkatauhan. Kung hindi ko makakamit ang mga ito, hindi ko gagawin ang tungkuling ito.’ Pumapasok sila sa sambahayan ng Diyos para gawin ang kanilang tungkulin nang may mga gayong layunin, ambisyon, at pagnanais. Tila mayroon silang kaunting sinseridad, at siyempre, para sa mga bagong mananampalataya at sa mga kakasimula pa lang na gawin ang kanilang tungkulin, maaari din itong tawagin na kasigasigan. Ngunit walang tunay na pananalig o katapatan dito; mayroon lamang antas ng kasigasigan. Hindi ito matatawag na sinseridad. Kung titingnan ang saloobing ito ng mga anticristo sa paggawa sa kanilang tungkulin, ito ay ganap na transaksyunal at puno ng kanilang mga pagnanais sa mga pakinabang tulad ng pagtatamo ng mga pagpapala, pagpasok sa kaharian ng langit, pagkakamit ng korona, at pagtanggap ng mga gantimpala. Kaya, sa panlabas, bago mapatalsik, mukhang maraming anticristo ang gumagawa ng tungkulin nila at mas marami na nga silang tinalikuran at pinagdusahan kaysa sa karaniwang tao. Ang iginugugol nila at ang halagang ibinabayad nila ay kapantay ng kay Pablo, at hindi rin masasabi na hindi sila gaanong abala kumpara kay Pablo. Isa itong bagay na nakikita ng lahat. Sa usapin ng pag-uugali nila at ng kagustuhan nilang magdusa at magbayad ng halaga, nararapat na wala silang makuha. Gayumpaman, hindi tinatrato ng Diyos ang isang tao batay sa panlabas niyang pag-uugali, kundi batay sa diwa niya, sa disposisyon niya, sa kung ano ang ibinubunyag niya, at sa kalikasan at diwa ng bawat bagay na ginagawa niya. Kapag hinuhusgahan at tinatrato ng mga tao ang iba, tinutukoy nila kung sino ang mga tao batay lamang sa panlabas na kilos ng mga ito, kung gaano nagdurusa ang mga ito, at kung anong halaga ang ibinabayad ng mga ito, at isa itong mabigat na pagkakamali” (Ang Salita, Vol. IV. Paglalantad sa mga Anticristo. Ikasiyam na Aytem (Ikapitong Bahagi)). Sa isiniwalat ng Diyos, sa wakas ay naunawaan ko na noong ginagawa ko ang aking tungkulin at masigasig kong ginugugol ang aking sarili sa loob ng mga taong ito, hindi ko tunay na isinaalang-alang ang mga layunin ng Diyos at ginawa ang aking tungkulin bilang isang nilikha, at hindi rin ito nagmula sa aking sinseridad o pagkamatapat sa Diyos. Sa halip, ginamit ko ang paggawa ko ng aking tungkulin bilang isang kasangkapan at isang bagay sa pakikipagtawaran upang matugunan ang pagnanasa kong magtamo ng mga pagpapala, ginawa ko ito para mabuhay ako sa hinaharap at magtamasa ng walang hanggang pagpapala. Nang makita ko na sunod-sunod na nagaganap ang mga sakuna at malapit nang matapos ang gawain ng Diyos, binati ko ang sarili ko, iniisip na dahil tinalikuran at ginugol ko ang aking sarili para sa Diyos at ginampanan ko ang aking tungkulin, tiyak na matatanggap ko ang Kanyang proteksyon at mabubuhay ako. Gayunpaman, nang magka-Covid ako at lumala ang aking kondisyon, nag-alala ako na dahil matanda na ako, baka mamatay ako sa virus na ito, kaya nasiraan ako ng loob at nadismaya at nawala ang aking pananampalataya. Sinimulan ko pa ngang gamitin ang tinatawag kong kapital para mangatwiran sa Diyos, iniisip na dahil nagdusa ako nang husto sa aking tungkulin at nagbunga ng mga resulta sa pagpapalaganap ng ebanghelyo, dapat akong protektahan ng Diyos. Nang hindi nangyari ang mga labis-labis kong ninanasa, inisip ko na hindi ako pinoprotektahan ng Diyos at hindi patas ang pagtrato Niya sa akin, at wala akong sigla kapag ginagawa ko ang aking tungkulin. Nang mabunyag ang mga katotohanan, sa wakas ay nakita ko na mula nang magsimula akong manalig sa Diyos, ginagawa ko na ito upang makakuha ng mga pagpapala. Paulit-ulit kong sinabi na nananalig ako sa Diyos, na ang pagganap ng aking tungkulin ay ganap na natural at makatwiran, pero ang totoo, ginagamit at dinadaya ko ang Diyos. Talagang naging makasarili at mapanlinlang ako! Naisip ko si Pablo, na naglakbay sa halos buong Europa upang ipalaganap ang ebanghelyo noong Kapanahunan ng Biyaya, nagtitiis ng maraming pagdurusa at nagpapabalik-loob ng maraming tao. Gayunpaman, ang kanyang paggugol at pagdurusa ay lahat para makapasok siya sa kaharian ng langit at magkamit ng mga gantimpala. Ito ay transaksyon at pandaraya, at hindi lamang hindi sinang-ayunan ng Diyos ang kanyang paggugol, labis Niya rin itong kinasuklaman. Sa huli, sa halip na pagpalain ng Diyos, pinarusahan si Pablo. Ang disposisyon ng Diyos ay matuwid at banal, at kapag tinutukoy Niya ang ating kalalabasan at destinasyon, hindi Siya humahatol batay sa kung gaano tayo nagdurusa at gumagawa sa panlabas, o kung gaano karaming magandang pag-uugali ang ipinapakita natin. Sa halip, ito ay nakabatay sa kung nakamit ba natin ang katotohanan at kung nagbago ba ang ating disposisyon. Kung palagi kong nais na magkaroon ng magandang kalalabasan at destinasyon kapalit ng pagpapakaabala at paggugol ng aking sarili, hindi hinahangad ang katotohanan o nililinis ang aking katiwalian, ang aking kalalabasan ay magiging katulad ng kay Pablo; ititiwalag ako ng Diyos at parurusahan. Ang kabiguan ni Pablo ay nagsisilbing paalala at babala para sa akin! Pagkatapos, naisip ko kung paanong inilalagay ng Diyos ang Kanyang buong puso sa pagliligtas sa sangkatauhan, ginugugol ang lahat ng Kanyang pagsisikap at binabayaran ang lahat ng halaga, lahat habang hindi kailanman nangangailangan o humihingi ng anuman mula sa atin. Sobrang walang pag-iimbot ang Diyos! Samantala, natamasa ko ang lahat ng ipinagkaloob sa akin ng Diyos nang hindi ko kailanman isinasaalang-alang ang Kanyang mga layunin. Nakikipagtransaksyon pa ako sa Diyos kapag ginagawa ko ang aking tungkulin para makatanggap ng magandang destinasyon. Tunay na makasarili at kasuklam-suklam ako! Itinuring ko ang Diyos bilang isang tao na puwedeng gamitin at dayain. Dahil sa paraan na ginugol ko ang aking sarili, paanong hindi ito kasusuklaman at kamumuhian ng Diyos? Sa pag-unawa rito, nakaramdam ako ng paninisi sa sarili at pagkakautang sa Diyos, at nanalangin ako sa Diyos sa aking puso, sinasabi na hindi ko na gustong makipagtransaksyon sa Kanya para makakuha ng mga pagpapala, at sa halip ay gusto kong hangarin sa tamang paraan ang katotohanan, gawin ang aking tungkulin bilang isang nilikha, at bigyang kasiyahan Siya.

Kalaunan, nabasa ko ang isa pang sipi ng mga salita ng Diyos na talagang nagpaantig ng damdamin ko. Sabi ng Makapangyarihang Diyos: “Anuman ang tungkuling ginagampanan ng isang tao, ito ang pinakanararapat na bagay na magagawa nila, ang pinakamaganda at pinakamakatarungang bagay sa gitna ng sangkatauhan. Bilang mga nilikha, dapat gampanan ng mga tao ang tungkulin nila, at saka lamang sila makatatanggap ng pagsang-ayon ng Lumikha. Namumuhay ang mga nilalang sa ilalim ng kapangyarihan ng Lumikha, at tinatanggap nila ang lahat ng ibinibigay ng Diyos at lahat ng nagmumula sa Diyos, kaya dapat nilang tuparin ang kanilang mga responsabilidad at obligasyon. Ito ay ganap na natural at may katwiran, at inorden ng Diyos. Mula rito ay makikita na, ang paggampan ng mga tao sa tungkulin ng isang nilikha ay mas makatarungan, maganda, at marangal kaysa sa anumang iba pang bagay na nagawa habang namumuhay sa lupa; wala sa sangkatauhan ang mas makabuluhan o karapat-dapat, at walang nagdudulot ng mas malaking kabuluhan at halaga sa buhay ng isang nilikhang tao, kaysa sa paggampan sa tungkulin ng isang nilikha. Sa lupa, tanging ang grupo ng mga taong tunay at taos-pusong gumaganap ng tungkulin ng isang nilikha ang siyang mga nagpapasakop sa Lumikha. Hindi sumusunod sa mga makamundong kalakaran ang grupong ito; nagpapasakop sila sa pamumuno at pagpatnubay ng Diyos, nakikinig lamang sa mga salita ng Lumikha, tumatanggap sa mga katotohanang ipinapahayag ng Lumikha, at namumuhay ayon sa mga salita ng Lumikha. Ito ang pinakatunay, pinakamatunog na patotoo, at ito ang pinakamagandang patotoo ng pananalig sa Diyos. Ang matupad ng isang nilikha ang tungkulin ng isang nilikha, ang mabigyang-kasiyahan ang Lumikha, ay ang pinakamagandang bagay sa gitna ng sangkatauhan, at isa itong bagay na dapat ipalaganap bilang isang kuwento na pupurihin ng lahat ng tao. Anumang ipinagkakatiwala ng Lumikha sa mga nilikha ay dapat nilang tanggapin nang walang kondisyon; para sa sangkatauhan, ito ay isang usapin ng kapwa kaligayahan at pribilehiyo, at para sa lahat ng tumutupad sa tungkulin ng isang nilikha, wala nang ibang mas maganda o karapat-dapat sa pagpaparangal—ito ay isang positibong bagay. … Bilang isang nilikha, kapag humarap ang isang tao sa Lumikha, kailangan niyang gampanan ang kanyang tungkulin. Ito ay isang bagay na talagang nararapat gawin, at dapat niyang tuparin ang responsabilidad na ito. Sa batayan na ginagampanan ng mga nilikha ang kanilang mga tungkulin, nakagawa ang Lumikha ng mas higit na dakilang gawain sa sangkatauhan, at isinakatuparan Niya ang isang karagdagang yugto ng gawain sa mga tao. At anong gawain iyon? Tinutustusan Niya ang sangkatauhan ng katotohanan, na tinutulutan silang makamit ang katotohanan mula sa Kanya habang ginagampanan nila ang kanilang mga tungkulin at sa ganoong paraan ay naiwawaksi ang kanilang mga tiwaling disposisyon at nadadalisay sila. Kaya, natutugunan nila ang mga layunin ng Diyos at tumatahak na sila sa tamang landas sa buhay, at, sa huli, nagagawa nilang matakot sa Diyos at umiwas sa kasamaan, magtamo ng ganap na kaligtasan, at hindi na mapasailalim sa mga pagpapahirap ni Satanas. Ito ang epektong gusto ng Diyos na makamtan ng sangkatauhan sa huli sa pamamagitan ng paggampan nila sa kanilang mga tungkulin” (Ang Salita, Vol. IV. Paglalantad sa mga Anticristo. Ikasiyam na Aytem (Ikapitong Bahagi)). Matapos basahin ang mga salita ng Diyos, naunawaan ko na ang pagganap ng mga nilikha sa kanilang mga tungkulin sa harap ng Lumikha ang pinakamakabuluhan at pinakamagandang bagay na mangyayari. Ito ay katulad ng pagiging mabuti ng mga anak sa kanilang mga magulang; ito ay isang responsabilidad at obligasyon na dapat gampanan ng mga tao nang walang anumang transaksyon o hinihingi. Higit sa lahat, sa pagtupad ng ating mga tungkulin, inihahanda ng Diyos ang iba’t ibang pangyayari na magbubunyag ng ating mga katiwalian at pagkukulang, na nagpapahintulot sa atin na hanapin ang katotohanan, maunawaan ang ating sarili, lutasin ang ating mga tiwaling disposisyon, husgahan ang mga tao at mga bagay batay sa Kanyang mga salita, hindi na magdusa sa katiwalian at pinsala ni Satanas, at sa huli ay makamit ang kaligtasan; ito ang layunin ng Diyos. Sa paglipas ng mga taon, ilang beses na akong inaresto ng pulis, at sa gitna ng aking pasakit, ang mga salita ng Diyos ang nagbigay-liwanag at gumabay sa akin, na nagbigay sa akin ng pananampalataya at lakas at pinahintulutan akong madaig ang kalupitan ng mga demonyong iyon. Gayundin, nang itaas ko ang sarili ko at magpakitang-gilas ako sa aking tungkulin, na nagbunyag ng isang mapagmataas na disposisyon, ang Diyos ang nagbigay ng mga pangyayari para kastiguhin at disiplinahin ako. Sa inilantad ng Kanyang mga salita, nagkaroon ako ng kaunting pang-unawa sa aking sarili at nagawa kong magsisi kaagad sa Kanya. Ang lahat ng ito ay pagliligtas ng Diyos! Napakaraming pagsisikap ang ginawa ng Diyos sa akin, ngunit hindi ko hinangad ang katotohanan o sinuklian ang Kanyang pag-ibig, nagtuon lang ako sa mga pagpapala kapag ginagawa ko ang aking tungkulin. Wala talaga akong konsensiya. Noong magkasakit ako sa pagkakataong ito, pagkatapos hanapin ang katotohanan at pagnilayan ang sarili, sa wakas ay nakita ko nang malinaw ang aking kasuklam-suklam na motibo sa paggawa lamang ng aking tungkulin upang makakuha ng mga pagpapala sa loob ng mga taon na ito, nagkaroon din ako ng kaunting pag-unawa sa aking tiwaling disposisyon. Ang lahat ng ito ay pagliligtas sa akin ng Diyos. Ngayon, binigyan ako ng Diyos ng hininga at hinayaan akong mabuhay, at ito ang Kanyang awa at biyaya. Kailangan kong bitiwan ang aking hangarin na magtamo ng mga pagpapala at kailangan kong gawin nang maayos ang aking tungkulin.

Nang maglaon, nagbasa pa ako ng mga salita ng Diyos: “Para sa sinumang isinilang sa mundong ito, ang kanilang kapanganakan ay kinakailangan at ang kanilang kamatayan ay hindi maiiwasan; walang sinumang makakalampas sa kaganapang ito. Kung nais ninuman na lisanin ang mundong ito nang hindi nasasaktan, kung nais ng isang tao na harapin ang huling sugpungan ng buhay na walang pag-aatubili o pag-aalala, ang tanging paraan ay ang lumisan nang walang mga panghihinayang. At ang tanging paraan ng paglisan na walang mga panghihinayang ay ang makilala ang kataas-taasang kapangyarihan ng Lumikha, ang makilala ang Kanyang awtoridad, at ang magpasakop sa mga ito. Tanging sa ganitong paraan maaaring manatiling malayo mula sa mga alitan ng tao, mula sa kasamaan, mula sa pang-aalipin ni Satanas, at tanging sa ganitong paraan maaaring mabuhay ang isang tao na tulad ni Job, na ginagabayan at pinagpapala ng Lumikha, isang buhay na malaya at hindi nakagapos, isang buhay na may kahalagahan at kahulugan, isang buhay na tapat at bukas-puso. Tanging sa ganitong paraan maaaring magpasakop ang isang tao, tulad ni Job, sa mga pagsubok at pagkakait ng Lumikha at sa mga pangangasiwa at pagsasaayos ng Lumikha. Tanging sa ganitong paraan maaaring sambahin ng isang tao ang Lumikha nang buong buhay niya at makamit ang Kanyang papuri, gaya ng nangyari kay Job, at marinig ang Kanyang tinig at makita Siya. Tanging sa ganitong paraan maaaring mabuhay at mamatay ang isang tao nang maligaya, tulad ni Job, na walang sakit, walang inaalala, walang mga panghihinayang. Tanging sa ganitong paraan maaaring mabuhay sa liwanag, tulad ni Job, at daanan ang bawat sugpungan ng buhay sa liwanag, maayos na kinukumpleto ang sariling paglalakbay sa liwanag, at matagumpay na tinatapos ang sariling misyon—upang maranasan, matutuhan, at malaman ang kataas-taasang kapangyarihan ng Lumikha bilang isang nilalang—at mamatay sa liwanag, at magpakailanman ay tumindig sa tabi ng Lumikha bilang isang taong nilalang, na pinupuri Niya” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). Matapos basahin ang mga salita ng Diyos, mas nagliwanag ang aking puso. Dati, lagi kong iniisip na dahil matanda na ako at ang aking sakit ay mas lumalala nang lumalala, nanganganib akong mamatay anumang oras, at kung mamamatay ako sa Covid, wala akong magandang kalalabasan o destinasyon. Mula sa mga salita ng Diyos, naunawaan ko na ang totoo, ang bawat tao ay mamamatay, ngunit ang pagkamatay ng mga tao ay may iba’t ibang kalikasan. Ang pagkamatay ng ilang tao ay nagpapakita na sila ay ibinunyag at itiniwalag ng Diyos, habang ang mga katawan ng iba ay maaaring patay na sa lupa, ngunit ang kanilang mga kaluluwa ay nailigtas. Tingnan mo si Job, bilang halimbawa, na may tunay na pananampalataya sa Diyos at nagawang purihin ang pangalan ng Diyos kahit sa gitna ng mga pagsubok at nagbigay ng tunay na patotoo sa harapan ng Diyos, at nakumpleto ang kanyang misyon bilang isang nilikha. Nang mamatay si Job, wala siyang mga kabalisahan o takot, at sa halip ay nasiyahan at nagpasalamat siya nang umalis siya sa mundo. Namatay ang kanyang katawan, ngunit nailigtas ang kanyang kaluluwa. Nariyan din si Pedro, na hinangad na mahalin at mapalugod ang Diyos sa buong buhay niya at nagawang magpasakop hanggang kamatayan sa harap ng mga pagsubok at kapighatian. Sa huli, siya ay ipinako nang patiwarik para sa Diyos, na mabuting nagpatotoo at nagtamo ng pagsang-ayon ng Diyos. Ngayon, nauunawaan ko na na ang pagkamatay ng katawan ng isang tao ay hindi nangangahulugan na magkakaroon siya ng hindi magandang kalalabasan at destinasyon. Ang mahalaga ay kung kaya ba niyang hangarin ang katotohanan at gampanan ang kanyang tungkulin bilang isang nilikha habang nabubuhay siya. Ito ang tunay na susi sa pagtukoy kung ang isang tao ay may maganda bang kalalabasan at destinasyon sa huli. Ang dapat kong gawin ay tumayong matatag sa aking posisyon bilang isang nilikha at magpasakop sa kataas-taasang kapangyarihan at mga pagsasaayos ng Diyos. Habang ako ay nabubuhay, kailangan kong umasa sa Diyos at gawin ang aking tungkulin nang maayos, hangarin ang katotohanan at gawin ang mga bagay ayon sa mga prinsipyo sa kabuuan ng aking tungkulin, at sa gayon ay gawin ang aking tungkulin nang maayos at aluin ang puso ng Diyos. Sa pagkaunawa ko rito, naging mas kalmado ang pakiramdam ko, at hindi na ako napipigilan ng aking karamdaman. Ang hindi ko inaasahan ay pagkaraan ng ilang araw, bumuti ang aking kalagayan.

Itong karanasan sa pagkakaroon ng Covid ay tumulong sa akin na makita na mayroon akong mga maling pananaw sa aking pananalig, na ginagawa ko ang lahat para magkaroon ng mga pagpapala at makipagtransaksyon sa Diyos. Na nagawa kong bitiwan ang ilan sa aking pagnanais na makakuha ng mga pagpapala at ituwid ang aking mga motibo sa paggawa ng aking tungkulin ay lahat paraan ng Diyos para iligtas ako.


34. Ang Nasa Likod ng Pagkanegatibo at Pagpapakatamad sa mga Tungkulin

Ni Dong Xun, Tsina

Isang araw noong 2021, ipinangasiwa sa akin ng lider ang pagtitipon ng ilang grupo. Pagkatapos ng ilang pagsasagawa, naunawaan ko ang ilang prinsipyo at nagkaroon ako ng pagkilatis sa iba’t ibang kalagayang pinagdadaanan ng mga tao. Pakiramdam ko ay nakakatulong sa akin ang tungkuling ito na maunawaan ko ang maraming katotohanan at mabilis na makausad. Pero kalaunan ay sinimulang sundan ng pulisya ang diyakono ng pangkalahatang gawain at hindi na siya maaaring makipag-ugnayan sa iba, kaya isinaayos ng lider na pangasiwaan ko ang pangkalahatang gawain. Noong panahong iyon, sunud-sunod na inaresto ang mga kapatid. Maraming bagay ang dapat asikasuhin, tulad ng paglilipat ng mga libro, paghahanap ng mga bagong bahay-tuluyan na masisilungan ng mga kapatid, at iba pa. Halos araw-araw akong napakaabala sa labas, isinasaayos ang lahat ng bagay na ito. Pagtagal-tagal, hindi ko maiwasang maging sumpungin at mayamutin. Pakiramdam ko ay paroo’t parito ako, at sa paggugol ng lahat ng oras ko sa pagiging masyadong abala sa labas, hindi ko makakamit ang katotohanan. Maliligtas ba ako kung magpapatuloy iyon? Tumindi ang pagtutol ko sa pangkalahatang gawain at ayaw ko nang gawin ito.

Maraming beses kong nakitang nagbabahaginan ang mga kapatid sa pagtitipon kapag naghahatid ako ng mga gamit sa bahay ng mga host. Pakiramdam ko ay talagang naagrabyado ako at nagreklamo pa nga ako sa lider. Bakit sa akin niya ipinangasiwa ang pangkalahatang gawain? Sama-sama silang nagbabahaginan sa katotohanan, napakarami nilang natututunan at mabilis silang lumalago, pero taga-asikaso lang ako ng mga bagay-bagay—paano ko makakamit ang katotohanan? Kung wala ang katotohanan, hindi ako magkakaroon ng buhay, at hindi ako maliligtas. Hindi ba’t nadedehado ako? Mas lalong sumasama ang loob ko habang naiisip ito, at wala na akong gana sa tungkulin ko. Isang beses nalaman kong may panganib sa seguridad sa bahay ng isang sister, at kailangang ilipat sa isang ligtas na lugar ang mga aklat doon sa lalong madaling panahon. Napaisip ako, “Bakit napakaraming pangkalahatang gampanin? Mangangailangan ito ng oras at lakas, pero hindi ko makakamit ang katotohanan. Hindi ba’t ginagawa ko ang lahat ng ito para lang sa wala?” Ayaw kong gawin iyon kapag ganoon ang naiisip ko. Pero apurahan ang sitwasyon, kaya kailangan kong tumulong sa paglipat ng mga libro. Sa hindi inaasahan, pagkatapos na pagkatapos namin doon, may nangyari sa isa pang tahanan kung saan nakaimbak ang mga libro. Habang inililipat ko ang mga librong iyon, parehong proseso iyon ng pag-aayos at pag-iimpakeng muli, at pagkatapos ng isang buong araw na trabaho, nag-uumapaw ang mga reklamo ko. Nang makauwi na ako at sobrang pagod, nasa kalagitnaan ng isang talakayan sa gawain ang lider at ang diyakono ng pagdidilig. Tinanong ako ng lider, “Hindi ba’t kahahatid mo lang sa isang sister sa bagong bahay-tuluyan? Bakit inabot ito ng buong araw?” Talagang pakiramdam ko ay naagrabyado ako nang marinig ko ang sinabi niya. Sama-sama silang lahat na nagbabahaginan sa katotohanan at mga prinsipyo samantalang napakaabala ko sa labas. Ano ang mapapala ko sa pag-aasikaso lang sa pangkalahatang gawain? Gaano man karami ang gawin ko, hindi ba’t hindi ako hihigit pa sa isang trabahador lang? Kung magagawa kong manatili sa loob nang nagbabasa ng mga salita ng Diyos, nakikipagtipon at nakikipagbahaginan sa lahat, at nakikipagtalakayan sa gawain, hindi ba’t napakaganda niyon? Magiging mas madali iyon at maaari kong makamit ang katotohanan, para maligtas ako sa hinaharap. Mas lalo akong naiinis habang naiisip ko iyon, at naging sobrang negatibo ako at pagod na pagod. Reklamo ako nang reklamo tungkol dito: Bakit ako ang namamahala sa pangkalahatang gawain? Nais ba ng Diyos na maging trabahador ako? Kung magpapatuloy ito, pag-aasikaso lang ba sa mga bagay-bagay ang silbi ko? Ano ang makakamit ko?

Kinabukasan, maraming pangkalahatang gawain na kinailangang asikasuhin, at hindi na ako makapagtimpi sa mga reklamo ko. Napansin ng lider na wala ako sa mabuting kalagayan at pinaalalahanan niya ako na magnilay sa sarili at matuto mula rito. Medyo namulat ako roon. Noong panahong iyon ng pamamahala sa pangkalahatang gawain, ginagawa ko ang trabaho, pero labag ito sa kalooban ko. Hindi ako nasisiyahan, gusto kong mamili ng tungkulin ko. Naisip ko pa nga na hindi nagiging patas ang Diyos sa akin. Napagtanto ko na nasa mapanganib na kalagayan ako. Hindi ako pwedeng patuloy na maging mapanlaban. Kailangan kong hanapin ang katotohanan at magsisi sa Diyos.

May nabasa ako sa mga salita ng Diyos: “Magkapareho ang mga prinsipyong kailangan mong maunawaan at ang mga katotohanang kailangan mong isagawa anuman ang tungkuling iyong ginagampanan. Hinilingan ka mang maging isang lider o manggagawa, o nagluluto ka man ng mga putahe bilang punong-abala, o kung hinilingan ka mang asikasuhin ang ilang panlabas na usapin o gumawa ng pisikal na gawain, ang mga katotohanang prinsipyo na dapat sundin sa pagganap ng iba’t ibang tungkuling ito ay magkakapareho, dahil kailangang nakabatay ang mga ito sa katotohanan at sa mga salita ng Diyos” (Ang Salita, Vol. III. Ang mga Diskurso ni Cristo ng mga Huling Araw. Sa Paghahanap Lamang ng mga Katotohanang Prinsipyo Magagampanan Nang Mabuti ng Isang Tao ang Kanyang Tungkulin). “Hindi maliwanag sa maraming tao ang ibig sabihin ng maligtas. Naniniwala ang ilang tao na kung maraming taon na silang naniniwala sa Diyos, mas malamang na maligtas sila. Iniisip ng ilang tao na kung nauunawaan nila ang maraming espirituwal na doktrina, mas malamang na maligtas sila, o iniisip ng ilan na tiyak na maliligtas ang mga lider at manggagawa. Ang lahat ng ito ay mga kuru-kuro at imahinasyon ng tao. Ang susi ay dapat maunawaan ng mga tao ang ibig sabihin ng kaligtasan. Ang maligtas ay nangangahulugang, unang-una, na makalaya mula sa kasalanan, makalaya mula sa impluwensiya ni Satanas, at tunay na bumaling sa Diyos at magpasakop sa Diyos. Ano ang dapat ninyong taglayin para makalaya mula sa kasalanan at mula sa impluwensiya ni Satanas? Ang katotohanan. Kung hangad ng mga taong matamo ang katotohanan, dapat silang masangkapan ng marami sa mga salita ng Diyos, dapat magawa nilang maranasan at maisagawa ang mga ito, nang sa gayon ay maunawaan nila ang katotohanan at makapasok sa realidad. Saka lamang sila maaaring maligtas. Kung maliligtas man o hindi ang isang tao ay walang kinalaman sa kung gaano katagal na siyang naniniwala sa Diyos, kung gaano karaming kaalaman ang mayroon siya, kung nagtataglay siya ng mga kaloob o kalakasan, o kung gaano siya nagdurusa. Ang tanging bagay na may direktang kaugnayan sa kaligtasan ay kung kaya bang matamo ng isang tao ang katotohanan o hindi. Kaya sa kasalukuyan, gaano karaming katotohanan ang tunay na naunawaan mo? At gaano karami sa mga salita ng Diyos ang isinabuhay mo? Sa lahat ng hinihingi ng Diyos, alin ang nakamit mo ang pagpasok? Sa mga taon ng paniniwala mo sa Diyos, gaano ka na nakapasok sa realidad ng salita ng Diyos? Kung hindi mo alam, o kung hindi mo nakamit ang pagpasok sa realidad ng anumang salita ng Diyos, kung gayon ay sa totoo lang, wala kang pag-asa sa kaligtasan. Imposibleng maligtas ka” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapahalaga sa mga Salita ng Diyos ang Pundasyon ng Pananalig sa Diyos). Mula sa pagbabasa ng mga salita ng Diyos, nakita ko na gawain man ito ng pagdidilig o pangkalahatang gawain sa iglesia, ito ay mga tungkulin na dapat nating gawin. Inaasahan ng Diyos na habang ginagawa natin ang ating tungkulin, hinahanap natin ang katotohanan at nagkakaroon ng kaunting pagpasok sa buhay. Kahit na magkaiba ang ating mga tungkulin, pareho ang mga katotohanang prinsipyo na isinasagawa natin sa ating mga tungkulin. Lahat tayo ay nagpapakita ng katiwalian, anuman ang tungkulin natin. Hangga’t hinahanap natin ang katotohanan kapag nagpapakita tayo ng katiwalian, pagkatapos ay nagsisisi at nagbabago, makakausad tayo sa buhay. Pagkatapos ay makakamit natin ang katotohanan at maliligtas. Pero kung hindi tayo natututo ng mga aral kapag nangyayari ang mga bagay-bagay, o kung ang ginagawa natin ay hindi nauugnay sa pagsasagawa ng katotohanan o pagbabago ng ating disposisyon, itinuturing ito ng Diyos bilang trabaho lamang, at hindi natin makakamit ang katotohanan, lalo na ang pagliligtas ng Diyos. Pero nagkamali ako sa paniniwalang hindi ko makakamit ang katotohanan sa pamamagitan ng pangangasiwa sa pangkalahatang gawain, at na kahit gaano man karami ang gawin ko, hindi ako hihigit pa sa isang trabahador. Inakala ko na sa pamamagitan ng pagiging lider o lider ng grupo, pagbabahagi sa katotohanan at pagsuporta sa iba, pagbabasa at pagbabahagi sa mga salita ng Diyos araw-araw, mabilis kang uusad sa buhay, at makakamit mo ang katotohanan at maliligtas. Hindi ba’t katawa-tawa ako niyon? Sa katunayan, ang isang taong talagang naghahangad sa katotohanan ay maaaring matuto sa mga bagay na kinakaharap niya, anuman ang tungkulin niya, at magkaroon ng tunay na mga pakinabang pagkatapos. Katulad ito sa mga video ng patotoong batay sa karanasan na napanood ko. Ang ilang kapatid ay nangangasiwa sa pangkalahatang gawain, pero nagagawa nilang isagawa ang mga salita ng Diyos, naghahanap sa katotohanan at nilulutas ang katiwalian matapos itong maihayag. Kaya nilang magbago pagkatapos ng isang karanasan, at nakakapagbahagi ng sarili nilang tunay na patotoo. At may ilang lider na madalas na nagbabasa ng mga salita ng Diyos para sa iba at tumutulong sa paglutas ng kanilang mga problema, pero hindi naman talaga nila isinasagawa ang kanilang ipinangangaral, nagsasalita lang sila ng mga salita at doktrina, at sa huli ay inilalantad at tinitiwalag sila. Nangyayari talaga ang mga bagay na ito, hindi ba? Hindi nagpapakita ng paboritismo ang Diyos dahil gumagawa ang mga tao ng iba’t ibang tungkulin. Ang mga hindi naghahangad sa katotohanan ay ang mga nagbibigay ng serbisyo lamang. Ang taong naghahangad sa katotohanan ay aani ng gantimpala mula sa anumang tungkulin. Ang Diyos ay matuwid at hindi pinapaboran ang sinuman. Pero naipit ako sa mga mapanlinlang na pananaw ko, at ginustong mamili ng mga tungkulin. Tutol ako sa pangangasiwa ng pangkalahatang gawain—ayaw kong gawin ito. Nagsimula pa akong magkaroon ng pagkiling laban sa lider, naiinis na itinalaga niya ako sa ganoong uri ng gawain. Hindi ko hinahangad ang katotohanan. Nagpakita ako ng katiwalian pero hindi ako nagnilay-nilay sa sarili o nilutas ito. At naging negatibo pa ako, nagrereklamo, at sinisisi ang lahat ng ito sa iba. Akala ko pinagtatrabaho lang ako ng Diyos; hindi ba’t mali ang pagkaunawa ko sa Kanya? Ako ay nasa isang napaka-aktuwal na kapaligiran, pero hindi ako natuto ng aral. Puro lang ako reklamo. Masyado akong di-makatwiran. Kung nagpatuloy ako nang ganoon, hindi man lang nagkakamit ng katotohanan, naging totoong trabahador sana ako. Dumating sa akin ang ilang pangkalahatang gawain, at hindi ko ito nagawang tanggapin mula sa Diyos at magpasakop. Hindi ko kayang ayusin ang sarili kong mga problema, lalo na ang ayusin ang mga problema ng iba pang mga kapatid. Pero, ginusto ko pa ring gumawa ng gawain ng pagdidilig sa ganoong kondisyon! Hindi ba’t hindi iyon makatwiran? Naisip ko ang isang bagay na sinabi ng Diyos: “Sa huli, kung magtatamo man ng kaligtasan ang mga tao ay hindi nakasalalay sa kung anong tungkulin ang ginagawa nila, kundi kung kaya ba nilang maunawaan at makamit ang katotohanan, at kung, sa huli, ay kaya ba nilang lubos na magpasakop sa Diyos, magpasailalim sa Kanyang pagsasaayos, hindi isaalang-alang ang kanilang hinaharap at tadhana, at maging isang karapat-dapat na nilikha. Matuwid at banal ang Diyos, at ang mga ito ang pamantayan na ginagamit Niya upang sukatin ang buong sangkatauhan. Hindi nababago ang mga pamantayang ito, at dapat mo itong tandaan. Ikintal mo ang mga pamantayan na ito sa iyong isipan, at kahit anong oras, huwag mong isipin na maghanap ng iba pang landas sa paghahangad ng ilang bagay na hindi totoo. Ang mga hinihingi at pamantayan ng Diyos para sa lahat ng nais na matamo ang kaligtasan ay hindi nagbabago magpakailanman. Nananatiling pareho ang mga iyon maging sino ka man” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Sa pagbabasa ng mga salita ng Diyos, napagtanto ko na nangangasiwa man ang isang tao sa pangkalahatang gawain o nagsisilbi bilang isang lider, ang susi ay ang hangarin ang katotohanan habang isinasakatuparan niya ang kanyang tungkulin. Ang mga taong maaaring maligtas ay ang mga taong kayang hanapin ang katotohanan sa kapaligirang isinaayos ng Diyos, at kayang maunawaan ang kanilang sarili, magsisi at magbago. Sumigla ang puso ko nang maunawaan ko ito.

Kalaunan, pinag-isipan kong muli ang mga bagay-bagay. Bakit ba masyadong masama ang loob ko at ayaw kong gumawa kapag inaatasan ako ng pangkalahatang gawain? Nabasa ko ito sa mga salita ng Diyos: “Ang pinakamalungkot na bagay tungkol sa paniniwala ng sangkatauhan sa Diyos ay na isinasagawa ng tao ang kanyang sariling pamamahala sa gitna ng gawain ng Diyos subalit hindi pinapansin ang pamamahala ng Diyos. Ang pinakamalaking kabiguan ng tao ay nasa kung paanong ang tao, kasabay ng paghahangad na magpasakop sa Diyos at sambahin Siya, ay bumubuo ng sarili nitong mainam na hantungan at nagpaplano kung paano matatanggap ang pinakamalaking pagpapala at pinakamagandang hantungan. Kahit nauunawaan ng isang tao kung gaano siya kahabag-habag, kasuklam-suklam, at kaawa-awa, ilan ang madaling makakatalikod sa kanyang mga mithiin at inaasam? At sino ang nagagawang pahintuin ang sarili niyang mga hakbang at patigilin ang pag-iisip lamang sa kanyang sarili? Kailangan ng Diyos yaong mga makikipagtulungan nang husto sa Kanya upang tapusin ang Kanyang pamamahala. Kailangan Niya yaong mga magpapasakop sa Kanya sa pamamagitan ng paglalaan ng kanilang buong isipan at katawan sa gawain ng Kanyang pamamahala. Hindi Niya kailangan ang mga taong maglalahad ng kanilang mga kamay para mamalimos sa Kanya araw-araw, lalong hindi Niya kailangan yaong mga nagbibigay ng kaunti at pagkatapos ay naghihintay na magantimpalaan. Kinamumuhian ng Diyos yaong mga gumagawa ng maliit na kontribusyon at pagkatapos ay nagpapakasasa sa kanilang mga tagumpay. Kinamumuhian Niya yaong mga taong walang damdamin na minamasama ang gawain ng Kanyang pamamahala at nais lamang pag-usapan ang tungkol sa pagtungo sa langit at pagtatamo ng mga pagpapala. Higit pa ang pagkasuklam Niya sa mga nagsasamantala sa pagkakataong hatid ng gawaing Kanyang ginagawa sa pagliligtas sa sangkatauhan. Iyon ay dahil hindi kailanman nagmalasakit ang mga taong ito sa nais ng Diyos na makamit at makuha sa pamamagitan ng gawain ng Kanyang pamamahala. Ang inaalala lamang nila ay kung paano nila magagamit ang pagkakataong laan ng gawain ng Diyos upang magtamo ng mga pagpapala. Wala silang pagsasaalang-alang sa puso ng Diyos, dahil lubos silang abala sa sarili nilang mga inaasam at kapalaran. Yaong mga minamasama ang gawain ng pamamahala ng Diyos at wala ni katiting na interes kung paano inililigtas ng Diyos ang sangkatauhan at sa Kanyang mga layunin ay ginagawa lamang kung ano ang ikinasisiya nila sa isang paraan na hiwalay sa gawain ng pamamahala ng Diyos. Ang kanilang pag-uugali ay hindi tinatandaan ni inaaprubahan ng Diyos—lalong hindi pinapaboran ng Diyos” (Ang Salita, Vol. I. Ang Pagpapakita at Gawain ng Diyos. Apendise 3: Maaari Lamang Maligtas ang Tao sa Gitna ng Pamamahala ng Diyos). Inihayag ng mga salita ng Diyos ang sarili kong kalagayan. Nag-aatubili akong pangasiwaan ang pangkalahatang gawain dahil wala akong tamang motibasyon sa aking tungkulin. Ginagawa ko ito para pagpalain ako, palaging nagkakalkula ng mga pakinabang at kawalan sa puso ko. Sabik akong nagbabayad ng halaga kapag kapaki-pakinabang sa akin ang isang bagay, pero sa sandaling nakita kong itinalaga ako sa pangkalahatang gawain at maaaring maging isang trabahador lang, pakiramdam ko ay isa iyong malaking kawalan. Sumimangot ako at nagreklamo, at bagamat gumawa ako ng ilang gawain, hindi ako nasisiyahan dito. Namumuhay ako ayon sa mga satanikong pilosopiya, tulad ng “Ang bawat tao para sa kanyang sarili at bahala na ang iba,” “Huwag kailanman magpalamang,” at “Huwag tumulong kung walang gantimpala.” Ang “gantimpala” ay palaging nauuna, at kahit na ang paggugol sa sarili ko para sa Diyos ay pakikipagtransaksyon sa Kanya. Mula sa simula hanggang sa katapusan, hindi ko iniisip kung paano gawin nang maayos ang tungkulin ko. Kahit sa mahirap na mga kondisyong iyon, ang una kong isinasaalang-alang ay hindi ang protektahan ang mga kapatid at pag-aari ng iglesia, ilipat ang mga ito sa ligtas na lugar sa lalong madaling panahon, kundi sa halip ay kung sulit ba ang gawaing iyon, kung magiging kapaki-pakinabang ba ito sa hantungan ko. Nakita ko kung paanong ginawa akong tiwali ni Satanas na maging napakamakasarili at ubod ng sama, nang walang anumang konsensya o katwiran. Napakawalang-puso ko, sarili ko lang iniisip ko. Miyembro ako ng iglesia, kaya kahit anong proyekto ang kinailangang gawin, dapat nakipagtulungan ako para protektahan ang mga interes ng iglesia. Pero talagang nakatuon ako sa layon sa lahat ng ginawa ko. Pakiramdam ko ay talagang mawawalan ako kung hindi ako pagpapalain pagkatapos magsikap nang husto. Puno ang isipan ko ng kung paano ako pwedeng pagpalain at manguna. Ipinakita sa akin ng mga katunayan na ang motibasyon ko sa mga taon ko ng pagsisikap sa pananampalataya ay pagnanais lang sa mga pagpapala. Ipinaalala niyon sa akin ang sinabi ng Diyos: “Kahit ang mga taong nagpapakita ng kabaitan sa iba ay sinusuklian, subalit si Cristo, na nakagawa ng gayong gawain sa inyo, ay hindi natanggap ang pagmamahal ng tao ni ang kanyang kabayaran at pagpapasakop. Hindi ba ito nakakadurog ng puso?” (Ang Salita, Vol. I. Ang Pagpapakita at Gawain ng Diyos. Yaong mga Hindi Kaayon ni Cristo ay Tiyak na mga Kalaban ng Diyos). Lalo akong nagsisisi at nababalisa sa harap ng mga salita ng Diyos. Kumain at uminom ako ng napakaraming salita ng Diyos, at nagtamasa ng labis na pagdidilig at pagtutustos ng Diyos, pero hindi ko kailanman naisip na suklian ang pagmamahal ng Diyos sa pamamagitan ng paggawa nang maayos sa tungkulin ko. Nakatuon lang ako sa pagtanggap. Walang sawa akong humihingi sa Diyos ng mga pagpapala, gustong bigyan Niya ako ng magandang hantungan. Nayamot ako nang hindi ko makuha iyon, at puro reklamo ako kapag ginagawa ko ang pinakamaliit na tungkulin. Naging masyado nang manhid ang konsensya at katwiran ko, at talagang nakakasakit ito sa Diyos. Habang iniisip ko ito, mas lalo akong nakakaramdam ng pagkakautang at pagkakonsensya. Kinamumuhian ko ang sarili ko dahil sa pagiging walang konsensya at pagkatao.

May iba pa akong nabasa sa mga salita ng Diyos kalaunan: “Sa sambahayan ng Diyos, sa tuwing may isinasaayos na gawin mo, mahirap man ito o nakapapagod na gawain, at gusto mo man ito o hindi, tungkulin mo ito. Kung maituturing mo itong isang atas at responsabilidad na ibinigay sa iyo ng Diyos, sa gayon ay may kabuluhan ka sa Kanyang gawain ng pagliligtas sa tao. At kung ang ginagawa mo at ang tungkuling ginagampanan mo ay may kabuluhan sa gawain ng Diyos ng pagliligtas ng tao, at kaya mong taimtim at taos-pusong tanggapin ang atas na ibinigay ng Diyos sa iyo, paano ka Niya ituturing? Ituturing ka Niya bilang isang miyembro ng Kanyang pamilya. Isa ba iyong pagpapala o isang sumpa? (Isang pagpapala.) Isa itong malaking pagpapala” (Ang Salita, Vol. III. Ang mga Diskurso ni Cristo ng mga Huling Araw. Ano ang Sapat na Pagtupad ng Tungkulin?). Talagang nakakaantig para sa akin ang siping ito. Hangga’t handang gawin ng isang tao ang isang tungkulin, bibigyan siya ng Diyos ng pagkakataon. Lahat ng trabaho sa iglesia ay makabuluhan, kahit na iyong mga tila hindi kahanga-hanga. Dapat tanggapin ang lahat ng ito at ituring bilang sarili mong tungkulin at responsibilidad. Kung sisikapin mong hanapin ang katotohanan sa iyong tungkulin, at gawin ito nang tama nang naaayon sa hinihingi ng Diyos, magkakaroon ka ng pagkakataon sa kaligtasan. Kung tinatrato mo ang tungkulin mo bilang isang transaksyon, na parang kapital upang ipagpalit sa mga pagpapala o pases sa kaharian ng Diyos, gaano ka man magsikap, hinding-hindi ka makakapasok sa katotohanan, dahil mali ang mga pananaw mo ukol sa paghahangad at ang landas na tinatahak mo. Ang pagkakaroon ng pagkakataong gumawa ng isang tungkulin, at magtrabaho para sa Diyos, ay pagtataas ng Diyos at isang napakalaking pagpapala. Kaya paanong mapili pa ako sa tungkulin ko? Dapat ay tinanggap ko ito at nagpasakop. Iyon dapat ang ginawa ko bilang isang nilikha. Pero naging bulag ako sa mga biyayang nakapalibot sa akin, at hindi pinahahalagahan ang pagkakataon ko na hangarin ang katotohanan sa pamamagitan ng tungkuling ito. Itinuturing ko ang tungkulin ko na isang mahirap na trabaho, bilang isang bentaha sa pakikipagtransaksyon sa Diyos, at nagkamali ako ng pag-unawa sa Diyos at sinisi Siya. Napakabulag ko. Nang mapagtanto ko ito, hindi na ako naging tutol pa sa pangangasiwa ng pangkalahatang gawain. Talagang tunay akong naging handa na tanggapin ito at magpasakop at gawin nang maayos ang tungkuling iyon.

May nabasa pa akong isang sipi ng mga salita ng Diyos: “Sa pagsasagawa ng kanilang mga tungkulin, ginagamit ng mga tao ang paghahangad sa katotohanan para maranasan ang gawain ng Diyos, unti-unting maunawaan at matanggap ang katotohanan, at pagkatapos ay maisagawa ang katotohanan. Pagkatapos ay nararating nila ang isang kalagayan kung saan iwinawaksi nila ang kanilang tiwaling disposisyon, tinatanggal ang mga gapos at pagkontrol ng tiwaling disposisyon ni Satanas, at sa gayon ay nagiging isang tao sila na may katotohanang realidad at isang taong may normal na pagkatao. Kapag mayroon kang normal na pagkatao, saka lamang magpapasigla sa mga tao at magpapalugod sa Diyos ang pagganap mo sa iyong tungkulin. At kapag sinasang-ayunan ng Diyos ang mga tao para sa pagganap nila sa kanilang tungkulin, saka lamang sila magiging katanggap-tanggap na nilikha. Kaya tungkol sa pagganap sa inyong tungkulin, bagaman ang iginugugol at ipinapakita ninyo sa debosyon ngayon ay ang iba’t ibang kasanayan at natutuhan at kaalaman na inyong natamo, mismong sa pamamagitan ng pamamaraang ito na paggampan ng inyong tungkulin na mauunawaan ninyo ang katotohanan, at malalaman kung ano ang ibig sabihin ng paggampan sa tungkulin, kung ano ang ibig sabihin ng paglapit sa Diyos, ano ang ibig sabihin ng buong-pusong paggugol para sa Diyos. Sa pamamagitan ng pamamaraang ito, malalaman ninyo kung paano iwaksi ang inyong tiwaling disposisyon, at kung paano maghimagsik laban sa inyong mga sarili, na huwag maging mapagmataas at mapagmatuwid, at na magpasakop sa katotohanan at sa Diyos. Sa gayong paraan lamang ninyo makakamit ang pagliligtas” (Ang Salita, Vol. III. Ang mga Diskurso ni Cristo ng mga Huling Araw. Para Matamo ang Katotohanan, Dapat Matuto ang Isang Tao mula sa mga Tao, Pangyayari, at Bagay sa Malapit). Natutunan ko mula sa mga salita ng Diyos na ang daan tungo sa pagbabago ng disposisyon at pagkakamit ng katotohanan ay ang paggawa ng isang tungkulin. Wala itong kinalaman sa pagiging pinagpapala o pagkakamit ng mga pakinabang. Anuman ang iyong tungkulin, ang paghahangad sa katotohanan at pagtuon sa pagbabago ng disposisyon ang tanging tamang landas. Ang dahilan kung bakit wala akong natututunan mula sa pangkalahatang gawain ay dahil hindi ko hinahangad ang katotohanan o pinagbubuti ang pagpasok sa buhay. Wala itong kinalaman sa kung anong tungkulin ang ginagawa ko. Inakala ko na mabigat na gawain lang ang pangkalahatang gawain. Kapag nagpapakita ako ng katiwalian, hindi ako tumutuon sa paghahanap sa katotohanan at paglulutas nito. Nagiging negatibo ako at nagpapakatamad sa aking tungkulin, at kahit na ginagawa ko ang trabaho, wala akong nakakamit, at hindi man lang nagbabago ang disposisyon ko. Imposibleng maliligtas ako kung nagpatuloy iyon. Nabigyan ako ng landas ng pagsasagawa nang mapagtanto ko iyon. Pangangasiwa man ito sa pangkalahatang gawain o pagdidilig at pagsuporta sa mga kapatid, hindi ko pwedeng patuloy na ituring ito na parang isang gampanin. Kailangan kong tumuon sa pagdarasal at paghahanap sa mga katotohanang prinsipyo, at kapag nagpapakita ako ng katiwalian, kailangan akong magnilay-nilay sa sarili ko at hanapin ang katotohanan para malutas ito. Pagkatapos magsagawa nang ganito sa loob ng ilang panahon, bago ko pa namalayan, mas naunawaan ko na ang sarili ko at nagkaroon ako ng mas totoong pagkaunawa sa katotohanan.

Naaalala ko na may panahon na may isang sister na palaging hinihiling sa akin na sumali kanya sa anumang pinaplano niya. Hiniling pa nga niya sa akin na tumulong sa mga simpleng bagay na kaya naman niyang gawin nang mag-isa. Nang tanungin niya ako ulit, itinama ko na ang pag-iisip ko, at hindi na ako tumutol dahil sa dami ng trabahong kailangan kong gawin. Habang nagtutulungan kami, napansin kong hindi siya nagdadala ng tunay na pasanin sa kanyang tungkulin, at sakim siya sa kaginhawaan. Gusto kong ipaalam iyon sa kanya, pero natatakot ako na baka maramdaman niyang mahirap akong pakisamahan, kaya isinaalang-alang ko ang kanyang laman. Naisip ko na maaaring ako na lang ang gumawa—wala akong binanggit o binahagi sa kanya. Kalaunan, pagkatapos basahin ang mga salita ng Diyos at pagnilayan ang sarili ko, napagtanto ko na nagiging mapagpalugod ako ng tao. Mukha itong nagiging maalalahanin at maunawain ako, pero ang totoo, mayroon akong sariling motibo, at iyon ay ang magkaroon siya ng magandang impresyon sa akin. Hindi iyon makakabuti sa buhay niya at magiging dahilan iyon para palagi siyang umasa sa akin. Sa puntong iyon, nagtapat ako sa kanya at sinabi ko sa kanya ang tungkol sa katiwalian ko, at binanggit ko rin ang sarili niyang mga isyu. Gumawa siya ng ilang pagbabago pagkatapos niyon, nagiging mas aktibo sa kanyang tungkulin at hindi na gaanong umaasa sa akin.

Itinuro sa akin ng mga karanasang ito na maaari kong maunawaan ang katotohanan at pasukin ito kahit anong uri pa man ng tungkulin ang ginagawa ko. Talagang hindi nagpapakita ng paboritismo ang Diyos sa sinuman. Kasabay nito, napagtanto ko rin na anuman ang trabaho ko o anumang sitwasyon ang kinakaharap ko, ang mahalaga ay ang kakayahang hanapin ang katotohanan at isagawa ito.


35. Kung Bakit Napakayabang Ko Noon

Ni Joanne, Timog Korea

Isang araw, binanggit sa akin ng dalawang lider ng iglesia ang isang isyu. Sinabi nila na si Isabella, na siyang namamahala sa gawain ng ebanghelyo, ay hindi maprinsipyo sa kanyang mga kilos at na hindi niya tinatalakay ang mga bagay-bagay sa mga lider ng iglesia. Sinabi nila na walang pili na lang niyang inililipat ang mga tao para magbahagi ng ebanghelyo, na nakaaapekto sa gawain na inaasikaso ng mga kapatid noong panahong iyon at nakagagambala sa gawain ng iglesia. Nang wala ni isang sandaling pagninilay-nilay, sinabi ko, “Tiyak na binago ni Isabella ang mga tungkulin ng mga tao para matugunan ang mga pangangailangan ng gawain.” Sinabi ng isa sa mga lider, “Kulang sa kakayahan si Isabella at hindi siya maabilidad sa trabaho niya. Hindi nagagawa nang maayos ang mga pagtatakda ng mga tauhan at hindi masaya ang iba tungkol dito. Naging negatibo ang kalagayan ng ilang tao dahil dito at naapektuhan ang ating gawain ng ebanghelyo. Hindi ba’t hindi siya angkop na mamahala sa gawaing ito?” Nainis talaga ako nang marinig kong gusto nila siyang palitan, at sumagot ako, “Ano? Kung hindi si Isabella ang mamamahala sa gawain ng ebanghelyo, makahahanap ba kayo ng sinumang mas mahusay? Mayroon ba tayong sinumang nababagay? Totoong umiiral iyong mga isyung binanggit ninyo, pero hindi ito masyadong kritikal. Nagkakaroon siya ng mga resulta sa gawain ng ebanghelyo—hindi natin siya pwedeng tanggalin dahil sa ganyan kaliliit na bagay! Kailangan nating pangalagaan ang gawain ng iglesia.” Habang pinabubulaanan ko ang mga lider ng iglesia, iniisip ko na naghahanap lang sila ng mali, at na walang taong perpekto. Lahat tayo ay tiwali at may kapintasan, kaya tama bang punahin ang isang tao dahil hindi niya nagagawa ang lahat nang tamang-tama? Bakit hindi nila unahin ang mga resulta ng gawain? Paano kung tanggalin namin siya at mabawasan ang mga resulta ng gawain ng ebanghelyo? Baka pagmukhain ako noon na hindi ko kayang gumawa ng aktuwal na gawain, tulad ng isang huwad na lider. Pagkatapos ay ano na lang ang iisipin ng iba sa akin? At papalitan ba ako ng aming nakatataas na lider kapag nalaman niya? Hindi nakapagsalita ang kausap kong dalawang lider ng iglesia sa isinagot ko. Sa wakas, sinabi ng isa sa kanila, “O siya, panatilihin natin siya sa pwesto sa ngayon.” Pagkalipas ng ilang araw, nakipag-ugnayan sa akin ang nakatataas na lider at kinumusta si Isabella sa tungkulin nito. Sabi ko, “Maayos naman siya. May ilan siyang natutupad sa gawain niya, at natatapos talaga niya ang mga bagay-bagay.” Pagkatapos ay tinanong ako ng lider, “Ano itong mga natutupad niya na binanggit mo? Nasuri mo na ba nang detalyado kung gaano karaming tao ang aktuwal niyang nakamit sa pamamagitan ng gawain ng ebanghelyo? Alam mo bang dinadagdagan niya ang mga bilang niya? Mahina ang kakayahan niya at kulang siya sa husay. Hindi niya kayang lumutas ng mga problema. Alam mo ba iyon? Alam mo ba na walang prinsipyo siyang nagtatalaga ng mga tao, na ginagambala ang gawain ng ebanghelyo?” Nang maharap sa sunod-sunod na tanong, kumabog ang puso ko at nablangko ang isipan ko. Nang makitang hindi ako makasagot sa kahit isang tanong, nagpatuloy ang lider: “Masyado kang kumbinsido na tama ka! Ang mga ganyang tao ay walang kamalayan sa sarili. Kung kilala mo talaga ang sarili mo, bakit hindi ka maghimagsik laban sa sarili mo? Bakit hindi mo tanggihan ang sarili mo? Malinaw nang binanggit ng ibang tao ang isyung ito, pero hindi mo pa ito tinatanggap. Kayabangan iyan, hindi ba? Taglay mo ba ang katotohanang realidad? Ang isang taong talagang may katotohanang realidad ay hindi naniniwala na lagi siyang tama. Kaya niyang makinig kapag tama ang ibang tao. Kaya niyang tumanggap at magpasakop sa katotohanan. Iyan ang taong may normal na pagkatao. Pero paano naman ang uri ng tao na lubhang mayabang? Kaya ba niyang tanggapin ang katotohanan? Hindi tinatanggap ng mayayabang na tao ang katotohanan at hindi sila kailanman magpapasakop sa katotohanan. Hindi nila kilala ang kanilang sarili, hindi nila kayang maghimagsik laban sa sarili nila, at talagang hindi nila kayang isagawa ang katotohanan o itaguyod ang mga katotohanang prinsipyo. Hindi nila nakakasundo ang iba. Sila ay mga tao na hindi pa nagbabago ang disposisyon. Mula sa lahat ng ito, makikita natin na ang mayayabang na tao ay matatandang Satanas na hindi pa nababago. Kailangan mong pagnilayan kung ganoong uri ka ba ng tao.” Natigilan ako noon, at pagkatapos ay nakaupo lang ako roon, pinag-iisipan ang sinabi niya: Hindi nila tinatanggap ang katotohanan, hindi sila kailanman magpapasakop sa katotohanan, hindi nila nakakasundo ang iba, hindi pa nagbabago ang disposisyon nila, at matatandang Satanas sila na hindi pa nababago. Habang mas iniisip ko ito ay mas lumalala ang pakiramdam ko, at malayang dumaloy ang mga luha ko. Sa pasakit ko, nagdasal ako habang lumuluha, “Diyos ko! Hindi ko kailanman inakala na ako ang uri ng tao na mayabang, at na hindi tumatanggap ng katotohanan. Pakiusap gabayan Mo po ako para mapagnilayan at makilala ko ang sarili ko.”

Pagkatapos, isang araw sa aking mga debosyonal, nabasa ko ito sa mga salita ng Diyos: “Pagmamataas ang ugat ng tiwaling disposisyon ng tao. Kapag mas mapagmataas ang mga tao, mas hindi sila makatwiran, at kapag mas hindi sila makatwiran, mas malamang na lumaban sila sa Diyos. Gaano kaseryoso ang problemang ito? Hindi lang itinuturing ng mga taong may mapagmataas na disposisyon ang lahat ng iba pa bilang mas mababa kaysa sa kanila, kundi, ang pinakamasama, hinahamak pa nila ang Diyos, at wala silang pusong may takot sa Diyos. Bagama’t maaaring mukhang naniniwala sa Diyos ang ilang tao at sinusunod Siya, ni hindi nila Siya itinuturing na Diyos. Pakiramdam nila palagi ay taglay nila ang katotohanan at napakataas ng tingin nila sa kanilang sarili. Ito ang diwa at ugat ng mapagmataas na disposisyon, at nagmumula ito kay Satanas. Kaya, kailangang malutas ang problema ng kayabangan. Ang pakiramdam na mas magaling ka kaysa iba—maliit na bagay iyan. Ang kritikal na isyu ay na nakakapigil sa isang tao ang kanyang mapagmataas na disposisyon na magpasakop sa Diyos, sa Kanyang kataas-taasang kapangyarihan, at sa Kanyang mga pagsasaayos; laging hilig ng ganitong tao na makipagpaligsahan sa Diyos para sa kapangyarihan at kontrol sa iba. Ang ganitong tao ay walang pusong may takot sa Diyos ni katiting, ni hindi niya mahal ang Diyos o nagpapasakop sa Kanya. Ang mga taong mapagmataas at may labis na pagtingin sa sarili, lalo na iyong mga nawalan na ng katwiran sa sobrang mapagmataas, ay hindi kayang magpasakop sa Diyos sa kanilang paniniwala sa Kanya, at sarili pa nga nila ang kanilang pinararangalan at pinatototohanan. Ang gayong mga tao ang pinakalumalaban sa Diyos at talagang hindi nagtataglay ng may-takot-sa-Diyos na puso. Kung nais ng mga tao na magkaroon ng may-takot-sa-Diyos na puso, kailangan muna nilang lutasin ang mapagmataas nilang disposisyon. Habang mas masinsinan mong nilulutas ang mapagmataas mong disposisyon, mas lalong magkakaroon ka ng pusong may takot sa Diyos, at saka ka lang makakapagpasakop sa Kanya at makakapagtamo ng katotohanan at makikilala Siya. Ang mga nagkakamit lamang ng katotohanan ang siyang tunay na tao” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Labis na nagbigay-liwanag sa akin ang mga salita ng Diyos. Totoo iyon. Ang kayabangan ang ugat ng katiwalian. Dahil mayabang ako, itinuring ko ang sarili ko na mas magaling kaysa sa iba, at ang mas malala pa roon, naging bulag ako sa Diyos. Kapag nagkakaroon ng mga isyu, hindi ako lumalapit sa Diyos at hinahanap ang layunin Niya, ni hinahanap ang mga katotohanang prinsipyo, kundi mapagmataas kong inoobliga na makinig sa akin ang lahat. Naalala ko ang komento sa akin ng mga lider ng iglesia tungkol sa mga isyu ni Isabella. Pinabulaanan ko ang lahat ng sinabi nila nang hindi iyon pinag-iisipan. Sinabi nilang hindi maprinsipyo si Isabella, na walang pili niyang inililipat ang mga tao nang hindi nakikipag-usap sa mga lider ng iglesia, na gumagambala sa mga bagay-bagay hanggang sa puntong hindi na alam ng mga tao kung anong tungkulin ang dapat nilang gawin. Ganap kong hindi tinanggap ang isyung ito at hindi man lang ako nakinig. Lubos kong ipinagtanggol si Isabella, at sinabing ganoon ang ginawa niya dahil agarang nangangailangan ng mga tao ang gawain ng ebanghelyo, at na kailangan iyong gawin. Sinabi ng mga lider ng iglesia na mahina ang kakayahan niya at hindi siya maabilidad sa trabaho, at hindi siya angkop na mamahala sa gawain ng ebanghelyo. Hindi ko inalam ang aktuwal na sitwasyon o kinonsidera kung dapat ba siyang tanggalin batay sa prinsipyo. Sa halip, tumutol ako at nainis. Inusisa ko kung bakit hindi dapat mamahala si Isabella, at tinanong ang mga lider ng iglesia kung makahahanap ba sila ng mas mahusay na superbisor kaysa sa kanya, at sa ganitong paraan ay nasindak ko silang manahimik. Sa pagbanggit ng isyung ito, ang mga lider ng iglesia ay nagpapakaresponsable at itinataguyod ang gawain ng iglesia, pero pakiramdam ko noon ay mas nauunawaan ko ang katotohanan kaysa sa kanila. Pakiramdam ko ay mas higit ang kabatiran ko habang may mababaw lang silang pagkaunawa sa katotohanan at hindi nila nakikita nang tama ang mga bagay-bagay, kaya hindi ko kailangang makinig sa kanila. Napakayabang ko at mapaghari-harian! Nagmatigas ako, tumangging tanggapin ang katotohanan—wala ni isang tamang pahayag. Pinabulaanan ko ang bawat sinabi nila, nakipagtalo hanggang sa tumigil na silang magpahayag ng kanilang mga opinyon. Wala na sa katwiran ang yabang ko at wala talaga akong may-takot-sa-Diyos na puso. Hindi ako gumagamit ng mga tao ayon sa prinsipyo at napinsala ko na ang gawain ng iglesia. Hindi lang ako nabigong aminin ang mga pagkakamali ko, bagkus nang-atake pa ako, inakusahan ang mga lider ng iglesia na mapaghanap ng mali at hindi patas ang pagtrato kay Isabella. Hindi ba’t isa lang akong matandang Satanas na hindi pa nababago, na ang disposisyon ay hindi pa sumasailalim sa ni katiting na pagbabago? Paano ko makakasundo nang normal ang ibang tao at magagawang makipagtulungan nang maayos? Nabalisa talaga ako nang maisip ko iyon nang ganoon, at nanalangin ako sa Diyos, handang magsisi at agad na harapin ang sitwasyon tungkol kay Isabella. Pagkatapos kong aktuwal na suriin ang mga bagay-bagay, nalaman ko na si Isabella ay mapanlinlang sa kanyang pag-uulat at ginugulo ang mga bagay-bagay, at na maraming bagong mananampalataya ang hindi dumadalo sa mga pagtitipon dahil hindi pa siya nagtatalaga ng mga tagapagdilig. Mahina na nga ang kakayahan ni Isabella, pero mayabang pa siya at mapandikta, at hindi niya tinatalakay ang gawain niya sa kahit sino. Nang lumitaw ang mga problema, hindi niya nalutas ang mga ito at hindi niya tinanggap ang mga mungkahi ng iba, kaya maraming isyu ang matagal na hindi natugunan, na hinadlangan ang pag-usad ng gawain ng ebanghelyo. Sa harap ng mga katunayang ito, sa wakas ay inamin kong maling tao ang napili ko. Nang imungkahi ng mga lider ng iglesia na palitan siya, tumutol ako, at sinindak ko sila na magpasakop. Mas nababalisa ako habang mas iniisip ko iyon, at kinamuhian ko ang sarili ko dahil sa pagiging mayabang at laging pag-iisip na tama ako. Lumapit ako sa Diyos sa panalangin, hinihiling sa Kanya na gabayan ako na maunawaan ang diwa ng aking problema.

Pagkatapos, nabasa ko ang isang sipi ng mga salita ng Diyos na tumatalakay sa isyu ng kayabangan ko. Sabi ng Makapangyarihang Diyos: “Ang pagiging mayabang at mapagmatuwid ay ang pinakakapansin-pansing satanikong disposisyon ng tao, at kung hindi tinatanggap ng mga tao ang katotohanan, hinding-hindi nila malilinis ito. Ang lahat ng tao ay may mayabang at mapagmatuwid na disposisyon, at palaging may labis na pagtingin sa sarili. Anuman ang iniisip nila, o ang sinasabi nila, o kung paano man nila nakikita ang mga bagay-bagay, palagi nilang iniisip na tama ang sarili nilang mga pananaw at saloobin, at na hindi kasingganda o kasingtama ng kanilang sinasabi ang sinasabi ng iba. Palagi silang kumakapit sa sarili nilang mga opinyon, at kahit sino pa ang magsalita, hindi sila makikinig dito. Tama man ang sinasabi ng iba, o naaayon sa katotohanan, hindi nila ito tatanggapin; magmumukha lamang silang nakikinig pero hindi talaga nila tatanggapin ang ideya, at pagdating ng panahon na kailangan nang kumilos, gagawin pa rin nila ang mga bagay-bagay sa sarili nilang paraan, palaging iniisip na tama at makatwiran ang sinasabi nila. Posible na tama at makatwiran nga ang sinasabi mo, o na tama at walang mali ang ginawa mo, ngunit anong uri ng disposisyon ang naibunyag mo? Hindi ba’t iyon ay kayabangan at pagmamatuwid? Kung hindi mo iwawaksi ang mayabang at mapagmatuwid na disposisyong ito, hindi ba nito maaapektuhan ang pagganap mo sa iyong tungkulin? Hindi ba nito maaapektuhan ang pagsasagawa mo sa katotohanan? Kung hindi mo lulutasin ang iyong mayabang at mapagmatuwid na disposisyon, hindi ba ito magdudulot sa iyo ng malulubhang dagok sa hinaharap? Siguradong makararanas ka ng mga dagok, hindi ito maiiwasan. Sabihin mo sa Akin, nakikita ba ng Diyos ang gayong pag-uugali ng tao? Higit pa rito ang kayang makita ng Diyos! Hindi lamang sinusuri ng Diyos ang kaibuturan ng puso ng mga tao, pinagmamasdan din Niya ang bawat salita at gawa ng mga ito sa lahat ng oras at lugar. Ano ang sasabihin ng Diyos kapag nakita Niya ang pag-uugali mong ito? Sasabihin ng Diyos: ‘Mapagmatigas ka! Kauna-unawa na maaaring kumapit ka sa sarili mong mga ideya kapag hindi mo alam na nagkakamali ka, ngunit kapag malinaw sa iyo na nagkakamali ka at kumakapit ka pa rin sa iyong mga ideya, at mamamatay ka muna bago magsisi, isa ka talagang mapagmatigas na hangal, at may problema ka. Kung, kahit sino pa ang nagmumungkahi, palagi kang mayroong negatibo, mapanlaban na saloobin tungkol dito, at hindi mo tinatanggap ang kahit katiting na katotohanan, at kung ang puso mo ay lubusang mapanlaban, sarado, at mapagwalang-bahala, ikaw ay sobrang katawa-tawa, isa kang hangal na tao! Masyado kang mahirap pakitunguhan!’ Sa anong paraan ka mahirap pakitunguhan? Mahirap kang pakitunguhan dahil ang ipinapakita mo ay hindi isang maling diskarte, o maling pag-uugali, kundi isang pagbubunyag ng iyong disposisyon. Isang pagbubunyag ng anong disposisyon? Isang disposisyon kung saan tutol ka sa katotohanan, at napopoot sa katotohanan. Sa sandaling nakilala ka bilang isang taong napopoot sa katotohanan, sa mga mata ng Diyos, may problema ka, at itataboy at babalewalain ka Niya. Mula sa perspektiba ng mga tao, ang pinakamasasabi nila ay: ‘Masama ang disposisyon ng taong ito, masyado siyang suwail, mapagmatigas, at mayabang! Mahirap pakisamahan ang taong ito at hindi siya nagmamahal sa katotohanan. Hindi niya kailanman tinanggap ang katotohanan at hindi niya isinasagawa ang katotohanan.’ Sa pinakamataas na antas, ito ang ibibigay na pagtatasa sa iyo ng lahat, ngunit mapagpapasyahan ba sa pagtatasang ito ang kapalaran mo? Hindi mapagpapasyahan sa pagtatasang ibinibigay sa iyo ng mga tao ang kapalaran mo, ngunit may isang bagay na hindi mo dapat kalimutan: Sinusuri ng Diyos ang puso ng mga tao, at kasabay nito ay pinagmamasdan ng Diyos ang bawat salita at gawa nila. Kung tinutukoy ka ng Diyos nang ganito, at sinasabing kinasusuklaman mo ang katotohanan, kung hindi lang Niya sinasabi na mayroon kang kaunting tiwaling disposisyon, o na medyo masuwayin ka, hindi ba’t isa itong napakalubhang problema? (Malubha ito.) Nangangahulugan ito na magkakaroon ng problema, at ang problemang ito ay hindi nakasalalay sa pananaw ng mga tao sa iyo, o sa kung paano ka nila tinatasa, ito ay nakasalalay sa kung paano tinitingnan ng Diyos ang iyong tiwaling disposisyon ng pagkapoot sa katotohanan. Kaya, paano ito tinitingnan ng Diyos? Tinukoy lang ba ng Diyos na napopoot ka sa katotohanan at na hindi mo minamahal ito, at iyon na iyon? Ganoon ba iyon kasimple? Saan nanggagaling ang katotohanan? Sino ang kinakatawan ng katotohanan? (Kumakatawan ito sa Diyos.) Pagnilayan ito: Kung napopoot ang isang tao sa katotohanan, kung gayon, mula sa perspektiba ng Diyos, paano Niya titingnan ang taong iyon? (Bilang kaaway Niya.) Hindi ba’t isa itong seryosong problema? Kapag napopoot sa katotohanan ang isang tao, napopoot siya sa Diyos!” (Ang Salita, Vol. III. Ang mga Diskurso ni Cristo ng mga Huling Araw. Sa Madalas na Pamumuhay Lamang sa Harap ng Diyos Magkakaroon ng Normal na Relasyon ang Isang Tao sa Kanya). Malaki ang naging epekto sa akin ng paghahayag ng mga salita ng Diyos. Nakita ko ang pangit na katiwalian ng aking kayabangan. Nagbigay ng ilang mungkahi ang dalawang sister tungkol sa isang taong pinili ko, pero basta ko na lang iyong hindi tinanggap—dahil pakiramdam ko ay tama ako. Hindi ko man lang sila binigyan ng pagkakataong makapagsalita, patuloy ko na lang silang pinagalitan at sinindak. Napakarami kong mayayabang na sinabi, hanggang sa kinailangan nilang umatras. Hindi lang iyon pagkakamali sa pakikitungo at pag-uugali ko. Nagmula iyon sa satanikong disposisyon ng pagiging tutol at pagkapoot sa katotohanan. Nasuklam ako—na para bang may nalunok akong nakakadiri—nang maisip ko kung paano ako nagsalita at kumilos noong nilalabanan ko ang mga lider na iyon. Sobra akong nahiya, na parang isang kaawa-awang hangal. Sa mata ng Diyos, ang pagiging tutol at pagkamuhi sa katotohanan ay pagkapoot sa Diyos at pagiging kaaway Niya, at lahat ng kaaway ng Diyos ay mga diyablo at Satanas. Ganap na tumpak ang paglalantad sa akin ng nakatataas na lider bilang isang hindi pa nababagong matandang Satanas. Iyon ang kalikasang diwa ko. Humaharap sa mga isyu nang may paglaban at pagtanggi; hindi tumatanggap ng katotohanan; ginagawa ang tungkulin ko ayon sa aking tiwali at satanikong disposisyon. Paanong hindi ito magiging paglaban sa Diyos at paanong hindi ako pupungusan dahil dito? Sa puntong iyon, napagtanto ko na ang mapungusan sa ganoong paraan ay pagiging matuwid ng Diyos. Bagamat nasaktan ang pride ko at nahirapan ako nang mailantad ako at mapungusan, tinulungan ako nitong makita ang aking mayabang na kalikasan at binigyan ako nito ng may-takot-sa-Diyos na puso.

Kalaunan, nabasa ko ang ilan pang mga salita ng Diyos na nagbigay sa akin ng mas mabuting pagkaunawa at pagkakilala sa sarili kong kalagayan. Sabi ng Makapangyarihang Diyos: “Anuman ang kanilang ginagawa, palaging may sariling mga pakay at layunin ang mga anticristo, palagi silang kumikilos ayon sa kanilang sariling plano, at ang kanilang saloobin sa mga pagsasaayos at sa gawain ng sambahayan ng Diyos ay, ‘Maaaring mayroon kang isang libong plano, pero mayroon akong isang patakaran’; ang lahat ng ito ay natutukoy ng kalikasan ng mga anticristo. Maaari bang baguhin ng mga anticristo ang kanilang mentalidad at kumilos ayon sa mga katotohanang prinsipyo? Tiyak na imposible iyon, maliban na lang kung direktang hihingin ng Itaas sa kanila na gawin ito, kung saan ay medyo magagawa nila ito nang may pag-aalinlangan, dahil kinakailangan. Kung wala man lang silang ginawa, malalantad at matatanggal sila. Sa ganitong mga sitwasyon lang sila nakagagawa ng kaunting tunay na gawain. Ito ang saloobin ng mga anticristo sa paggawa ng mga tungkulin; ito rin ang saloobin nila sa pagsasagawa ng katotohanan: Kapag kapaki-pakinabang para sa kanila ang pagsasagawa ng katotohanan, kapag sasang-ayunan at hahangaan sila ng lahat dahil dito, siguradong gagawin nila ito at gagawa sila ng mga pakitang-tao na pagsusumikap na nagmumukhang katanggap-tanggap para sa iba. Kung hindi sila nakikinabang sa pagsasagawa ng katotohanan, kung walang nakakakita nito, at hindi rin ito nakikita ng mga nakatataas na lider, kung gayon, sa ganitong mga pagkakataon, tiyak na hindi nila isasagawa ang katotohanan. Nakasalalay sa konteksto at sitwasyon ang kanilang pagsasagawa sa katotohanan, at isinasaalang-alang nila kung paano nila ito gagawin sa paraang makikita ng iba, at kung gaano kalaki ang mga makukuhang pakinabang; mayroon silang mahusay na pag-arok sa mga bagay na ito, at kaya nilang umangkop sa iba’t ibang sitwasyon. Isinasaalang-alang nila sa lahat ng oras ang kanilang sariling kasikatan, pakinabang at katayuan, at hindi nagpapakita ng anumang pagsasaalang-alang para sa mga layunin ng Diyos, at dahil dito, nabibigo silang isagawa ang katotohanan at itaguyod ang mga prinsipyo. Binibigyang-pansin lamang ng mga anticristo ang kanilang sariling kasikatan, pakinabang, katayuan, mga pansariling interes, at ang hindi nila pagkamit ng anumang pakinabang o pagbabandera nila sa kanilang sarili ay hindi katanggap-tanggap, at malaking abala para sa kanila ang pagsasagawa ng katotohanan. Kung hindi pinapansin ang kanilang mga pagsisikap, at kahit na gumagawa sila sa harap ng iba ngunit hindi nakikita ang kanilang gawain, kung gayon, hindi sila magsasagawa ng anumang katotohanan. Kung ang gawain ay direktang isinasaayos ng sambahayan ng Diyos, at wala silang magagawa kundi gawin ito, isinasaalang-alang pa rin nila kung makikinabang ba ang kanilang katayuan at reputasyon dito. Kung mainam ito para sa kanilang katayuan at mapapaangat nito ang kanilang reputasyon, ibinubuhos nila ang lahat ng mayroon sila sa gawaing ito at ginagalingan nila ang trabaho rito; pakiramdam nila ay nasapul nila ang dalawang ibon sa isang bato. Kung hindi ito makabubuti sa kanilang kasikatan, pakinabang, at katayuan, at ang paggawa nito nang hindi maayos ay makapagpapasama sa kanilang imahe, umiisip sila ng paraan o dahilan para matakasan ito. Anuman ang tungkuling gampanan ng mga anticristo, lagi silang kumakapit sa iisang prinsipyo: Dapat silang magkaroon ng kaunting nakamit pagdating sa reputasyon, katayuan, o sa kanilang mga interes, at hindi sila dapat magkaroon ng anumang kawalan. Ang klase ng gawaing pinakagusto ng mga anticristo ay kapag hindi nila kailangang magdusa o magbayad ng anumang halaga, at may pakinabang iyon sa kanilang reputasyon at katayuan. Sa kabuuan, anuman ang ginagawa nila, isinasaalang-alang muna ng mga anticristo ang sarili nilang mga interes, at kumikilos lang sila kapag napag-isipan na nilang lahat iyon; hindi sila tunay, sinsero, at lubos na nagpapasakop sa katotohanan nang walang pakikipagkompromiso, kundi ginagawa nila ito nang may pagpili at may kondisyon. Anong kondisyon ito? Ito ay na dapat maingatan ang kanilang katayuan at reputasyon, at hindi sila dapat mawalan ng anuman. Kapag natugunan ang kondisyong ito, saka lang sila magpapasya at pipili kung ano ang gagawin. Ibig sabihin, pinag-iisipang mabuti ng mga anticristo kung paano tatratuhin ang mga katotohanang prinsipyo, ang mga atas ng Diyos, at ang gawain ng sambahayan ng Diyos, o kung paano haharapin ang mga bagay na kaharap nila. Hindi nila isinasaalang-alang kung paano tugunan ang mga layunin ng Diyos, kung paano iingatang huwag mapinsala ang mga interes ng sambahayan ng Diyos, kung paano mapalulugod ang Diyos, o kung paano makikinabang ang mga kapatid; hindi ang mga ito ang isinasaalang-alang nila. Ano ang isinasaalang-alang ng mga anticristo? Kung maaapektuhan ba ang kanilang sariling katayuan at reputasyon, at kung bababa ba ang kanilang katanyagan. Kung ang paggawa ng isang bagay ayon sa mga katotohanang prinsipyo ay kapaki-pakinabang sa gawain ng iglesia at sa mga kapatid, subalit magdurusa naman ang kanilang sariling reputasyon at mapagtatanto ng maraming tao ang kanilang tunay na tayog at malalaman kung anong uri ng kalikasang diwa ang mayroon sila, kung gayon, tiyak na hindi sila kikilos alinsunod sa mga katotohanang prinsipyo. Kung ang paggawa ng tunay na gawain ay magiging sanhi para maging mataas ang tingin sa kanila, tingalain sila at hangaan sila ng mas maraming tao, tulutan silang magkaroon ng mas higit pang katanyagan, o magkaroon ng awtoridad ang kanilang mga salita at mas maraming tao pa ang magpasakop sa kanila, kung gayon ay pipiliin nilang gawin ito sa ganoong paraan; kung hindi naman, hinding-hindi nila pipiliin na isantabi ang sarili nilang mga interes para ikonsidera ang mga interes ng sambahayan ng Diyos o ng mga kapatid. Ganito ang kalikasang diwa ng mga anticristo” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Ipinakita sa akin ng mga salita ng Diyos na ang paglaban at pagkainis kapag binabanggit ng iba ang mga isyu ni Isabella, at ang hindi pagsang-ayon na palitan siya, ay hindi lamang dahil sa mayabang na disposisyon. Nakatago sa likod nito ang aking mga makasarili at masamang motibo. Tumanggi akong tanggapin ang mga mungkahi ng dalawang lider na iyon para lang maprotektahan ko ang aking katayuan sa iglesia. Pero tama sila tungkol sa mga isyu ni Isabella. Hindi siya angkop na maging superbisor at nahahadlangan na niya ang aming gawain ng ebanghelyo. Dapat ay tinanggal ko na siya kaagad, pero sa halip ay naghanap ako ng lahat ng uri ng dahilan para mahadlangan na magawa iyon upang mapanatili ko ang aking katayuan. Dahil dito, hindi alam ng dalawang lider ng iglesia kung paano isaayos nang naaangkop ang mga bagay-bagay, at lalo pa nitong nahadlangan ang aming gawain ng ebanghelyo. Ang aking kayabangan, ang pagkabigo kong itaguyod ang gawain ng iglesia, at ang pag-una ko sa sarili kong personal na katayuan ay nakaapekto lahat sa aming gawain ng ebanghelyo at sa pagpasok sa buhay ng mga kapatid. Ginagambala ko ang gawain ng iglesia. Sinabi kong susuportahan ko ang pagtataguyod ng gawain ng iglesia, pero ang totoo, lahat ng iyon ay pagtataguyod lang ng sarili kong katayuan. Hangga’t napoprotektahan ko ang katayuan ko sa iglesia, kahit pa ang isang taong pinili ko ay may mga isyu at nahahadlangan ang gawain ng iglesia, nagbubulag-bulagan ako. Handa akong makitang magdusa ang mga interes ng iglesia kung nangangahulugan ito na mapoprotektahan ko ang sarili kong katayuan. Hindi ba’t ugali iyon ng isang anticristo? Sa pamamagitan ng paghatol at paghahayag ng mga salita ng Diyos, nakita ko ang kalikasang diwa ko na lumalaban sa Diyos, at malinaw kong nakita ang sarili kong masasamang motibo. Sa puntong iyon, medyo natakot ako, at handa nang magsisi sa Diyos, at tumigil na sa paggawa ng masasama at paglaban sa Kanya dahil sa kayabangan.

Minsan, sa mga debosyonal ko, nabasa ko ang isang sipi ng mga salita ng Diyos. Sabi ng Makapangyarihang Diyos: “Kapag nagpapahayag ang ibang mga tao ng salungat na mga opinyon, paano ka magsasagawa para maiwasang maging pabasta-basta at padalos-dalos? Dapat ka munang magkaroon ng saloobing mapagpakumbaba, isantabi ang pinaniniwalaan mong tama, at hayaang makapagbahaginan ang lahat. Kahit naniniwala ka na tama ang iyong paraan, hindi mo ito dapat ipagpilitan. Iyan ay isang uri ng pagsulong; ipinapakita nito na hinahanap mo ang katotohanan, ng pagtanggi sa iyong sarili, at ng pagtugon sa mga layunin ng Diyos. Kapag nagkaroon ka na ng ganitong saloobin, kasabay ng hindi pagkapit sa sarili mong mga opinyon, dapat kang magdasal, hanapin ang katotohanan mula sa Diyos, at pagkatapos ay humanap ng batayan sa mga salita ng Diyos—tukuyin kung paano kikilos batay sa mga salita ng Diyos. Ito ang pinakaangkop at tumpak na pagsasagawa. Kapag hinahanap mo ang katotohanan at inilalabas ang isang problema para sama-samang mapagbahaginan at masiyasat ng lahat, sa panahong iyon nagbibigay ng kaliwanagan ang Banal na Espiritu. Binibigyang-liwanag ng Diyos ang mga tao ayon sa mga prinsipyo, sinisiyasat Niya ang kanilang saloobin. Kung ayaw mong makipagkompromiso kahit tama man o mali ang pananaw mo, itatago ng Diyos ang Kanyang mukha mula sa iyo at babalewalain ka; hindi ka Niya hahayaang umusad para ibunyag ka at ilantad ang iyong pangit na kalagayan. Sa kabilang banda, kung tama ang iyong saloobin, hindi mapilit sa sarili mong paraan, ni hindi mapagmagaling, ni hindi pabasta-basta at padalos-dalos, bagkus ay saloobin ng paghahanap at pagtanggap sa katotohanan, kung makikipagbahaginan ka sa lahat, kung gayon ay magsisimulang gumawa sa iyo ang Banal na Espiritu, at marahil ay aakayin ka Niya sa pag-unawa sa pamamagitan ng mga salita ng iba. Minsan, kapag binibigyang-liwanag ka ng Banal na Espiritu, inaakay ka Niya na maunawaan ang pinakakahulugan ng isang bagay sa pamamagitan lamang ng ilang salita o parirala, o sa pagbibigay sa iyo ng isang ideya. Napagtatanto mo, sa sandaling iyon, na anuman ang iyong kinakapitan ay mali, at, sa sandali ring iyon, nauunawaan mo ang pinakaangkop na paraan ng pagkilos. Sa pagdating sa gayong antas, hindi ba’t nagtagumpay ka nang maiwasan ang paggawa ng kasamaan, at kasabay niyon ay naiwasan mo na ang pagpasan ng mga kahihinatnan ng isang pagkakamali? Hindi ba’t ito ang proteksyon ng Diyos? (Oo.) Paano nakakamit ang ganoong bagay? Natatamo lamang ito kapag mayroon kang may-takot-sa-Diyos na puso, at kapag hinahanap mo ang katotohanan nang may pusong nagpapasakop. Kapag natanggap mo na ang kaliwanagan ng Banal na Espiritu at natukoy ang mga prinsipyo ng pagsasagawa, ang iyong pagsasagawa ay maaayon sa katotohanan, at magagawa mong matugunan ang mga layunin ng Diyos” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Binigyan ako ng mga salita ng Diyos ng isang landas ng pagsasagawa. Para hindi makagawa ng masama sa tungkulin ko o makagambala sa gawain ng iglesia, ang susi ay ang magkaroon ng saloobing naghahanap ng katotohanan kapag may mga lumilitaw na isyu at ng may-takot-sa-Diyos na puso, at ang magawang makipagtulungan sa iba, at magawang isantabi muna ang sarili ko, manalangin, at maghanap, kapag nakakatagpo ako ng naiibang opinyon. Iyon ang tanging paraan para makamit ang gawain ng Banal na Espiritu, magawa nang tama ang mga bagay-bagay, at mabawasan ang mga pagkakamali. Ang pagkaunawa rito ay nagbigay-liwanag sa akin, at alam ko na kung paano magpatuloy. Tinanggal ko si Isabella pagkatapos niyon, at napili ang isang bagong superbisor. Pagkaraan ng kaunting panahon, kapansin-pansing bumuti ang gawain ng ebanghelyo. Lalo pa akong nagsisi nang makita ko ang mga resultang ito. Kinasuklaman ko ang dati kong kayabangan, at kung paano ko sinadyang panatilihin si Isabella sa pwesto, na paggambala ko sa gawain ng iglesia at paggawa ng paglabag. Nagdasal ako na handa na akong hanapin ang katotohanan sa lahat ng bagay, hindi na maghahari-harian gaya ng dati at mamumuhay nang may mayabang na disposisyon.

Hindi nagtagal, naharap ako sa isa pang sitwasyon. Nagbigay ako ng ilang mungkahi sa isang talakayan sa gawain kasama ang ilang diyakono ng ebanghelyo, na agad na tinanggihan ng lahat. Medyo napahiya ako at napaisip ako kung mali ba talaga ang sinabi ko. Tama ba ang lahat ng sinabi ng iba? Ano na lang ang iisipin sa akin ng iba, bilang lider, kung ganap na tinanggihan ang mga pananaw ko? Tiyak na iisipin nilang hindi ko nauunawaan ang katotohanan at kulang ako sa realidad. Makikinig ba sila sa akin pagkatapos noon? Magkakaroon pa rin ba ako ng katanyagan ng isang lider sa mata ng mga tao? Nang maisip ko ito, gusto ko na namang pabulaanan ang sinabi ng iba para hindi ako mapahiya. Pagkatapos ay talagang nakonsensya ako, napagtantong wala ako sa tamang kalagayan. Tahimik akong nanalangin sa Diyos, “O Diyos, alam kong tama sila, pero nasaktan ang pride ko at gusto ko na namang protektahan ang katayuan ko. Pakiusap bantayan Mo po ako at tulungan akong tanggapin ang mga tamang mungkahi ng mga kapatid ko, sundin ang mga katotohanang prinsipyo at huwag mamuhay sa aking katiwalian.” Nabasa ko ang mga salitang ito mula sa Diyos pagkatapos kong manalangin: “Dapat talakayin ng isang tao sa iba ang lahat ng ginagawa niya. Pakinggan muna ang sasabihin ng lahat. Kung ang pananaw ng nakararami ay tama at naaayon sa katotohanan, dapat mo itong tanggapin at sundin. Anuman ang ginagawa mo, huwag kang magsabi ng matatayog pakinggan na mga pananaw. Kailanman, ang paggawa nito ay hindi isang mabuting bagay, saanmang grupo ng mga tao. … Dapat kang makipagbahaginan nang madalas sa iba, nang nagmumungkahi at nagpapahayag ng sarili mong mga pananaw—ito ay iyong tungkulin at iyong kalayaan. Ngunit sa huli, kapag kailangang magdesisyon, kung ikaw lamang ang gumagawa ng huling pasya, at pinasusunod mo ang lahat sa iyong sinasabi at pinaaayon sila sa iyong kagustuhan, nilalabag mo ang mga prinsipyo. … Kung walang anumang malinaw sa iyo at wala kang opinyon, matutong makinig at sumunod, at na hanapin ang katotohanan. Ito ang tungkuling dapat mong gampanan; ito ay isang maayos na saloobin. Kung wala kang sariling opinyon at palagi kang natatakot na magmukhang hangal, na hindi mamukod-tangi, at na mapahiya—kung natatakot kang hamakin ng iba at hindi magkaroon ng puwang sa kanilang puso, kung kaya’t palagi kang nagsisikap na mamukod-tangi at palagi mong gustong magpahayag ng matatayog pakinggan na mga ideya, nagsusulong ng mga kakatwang pahayag na hindi tumutugma sa realidad, na gusto mong tanggapin ng iba—ginagampanan mo ba ang iyong tungkulin? (Hindi.) Ano ang ginagawa mo? Ikaw ay nagiging mapanira” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Nagbibigay-liwanag ang mga salita ng Diyos. Ang pakikipagbahaginan sa iba at pagpapahayag ng mga opinyon at mungkahi ay bahagi ng tungkulin at mga responsibilidad ko, pero ang pilitin ang lahat na gawin ang gusto ko at makinig sa akin ay kayabangan lang. Sa mga talakayan sa gawain, lahat ay may karapatang magpahayag ng kanilang opinyon, at dapat tayong sumunod sa kung ano ang naaayon sa mga katotohanang prinsipyo at kapaki-pakinabang sa gawain ng iglesia. Iyon ang saloobing tumatanggap sa katotohanan. Pagkatapos noon, nagsimula akong tumuon sa pagsasagawa ng katotohanan, at kapag nagkakaroon ng magkakaibang opinyon sa mga talakayan sa gawain, nagtatanong pa ako tungkol sa mga ideya ng mga tao para may mapagkasunduan kami na pwede naming ipatupad. Naalala ko minsan, natapos kong gawin ang isang bagay nang mag-isa at medyo hindi ako mapakali. Sa pamamagitan ng pagdarasal at pagninilay-nilay, napagtanto ko na hindi ko pa nakakausap ang mga kapareha ko para may mapagkasunduan kami, at na hindi iyon ang tamang paraan. Ipinagtapat ko sa lahat sa pagbabahaginan na mayabang ako, na hindi ko tinalakay ang mga bagay-bagay bago gumawa ng desisyon, at na hindi ako naging makatwiran sa ganoong paraan. Sinabi ko na magbabago na ako at ititigil ko na ang paggawa ng mga bagay-bagay sa ganoong paraan. Hiniling ko rin sa lahat na tumulong sa pagbantay sa akin. Naramdaman kong ang pagsasantabi sa sarili ko nang ganito at ang pagsasagawa ng katotohanan ay nagbigay sa akin ng kapayapaan ng isip.

Isinagawa ko iyon sa ilang sumunod na talakayan sa gawain at nakita kong mas mabuti kong nagagawa ang mga bagay-bagay, nang hindi nagkakaroon ng anumang partikular na mga problema. Laking pasasalamat ko sa Diyos. Sa pamamagitan nito, naranasan ko na sa pagiging hindi mayabang sa tungkulin at sa pakikipagtulungan nang mabuti sa iba, makakamit mo ang gawain ng Banal na Espiritu at mas malamang na matatapos mo ang mga bagay-bagay. Ngayon ay may kaunti na akong pagkaunawa sa aking mayabang at tiwaling disposisyon. Kaya ko nang isagawa ang katotohanan at medyo nagbago na ako. Ito ang idinulot ng mga salita ng Diyos.


36. Pinahirapan Dahil sa Paghahatid ng mga Aklat

Ni Guo Qiang, Tsina

Nagmamaneho ako nang dis-oras isang gabi noong taglamig ng 2015, papunta ako para maghatid ng ilang aklat ng mga salita ng Diyos. Sa isang kurbada sa kalsada sa bundok, nakita ko na nag-iinspeksyon ng mga sasakyan ang mga pulis sa malayo, nang may tatlong kotse ng pulis sa tabi nila. Bumilis ang tibok ng puso ko: “Naku, hindi! Mayroon akong mahigit isandaang libro sa trak. Kung makikita ito ng mga pulis, katapusan ko na.” Pero talagang halatang-halata ang mga headlight sa gabi, kaya kung hihinto ako at bubuwelta sa puntong iyon, tiyak na lalapit ang mga pulis para usisain ako. Nagkataon din na umuulan ng niyebe noon; madulas ang daan sa bundok, at isa iyong makitid na kalsada, kaya napakahirap lumiko pabalik—wala akong ibang pagpipilian kundi umabante. Sa sobrang kaba, dali-dali akong nagdasal sa Diyos, hinihiling sa Kanya na bantayan ang puso ko at tulungan akong huminahon. Sumagi sa isipan ko na nasa akin din ang cellphone na ginamit para ugnayan ang ilang kapatid, kaya agad kong binagalan ang takbo ng sasakyan, sinira ang cellphone at SIM card ko, at pagkatapos ay itinapon ang mga iyon sa labas ng bintana. Pagdating ko sa kinaroroonan ng mga pulis, tinanong ako ng isa sa kanila kung ano ang dala ko sa trak. Sabi ko, “Mga patatas.” Mayamaya pa ay naglakad palapit ang dalawa pang pulis at umakyat sa likuran ng trak. Habang nanonood sa rearview mirror, nakita kong sunod-sunod nilang itinaas iyong mga supot ng patatas, natuklasan ang mga kahon na nakatago sa ilalim ng mga iyon, at humugot ng ilang libro. Nagsimula akong mabalisa, at naisip ko, “Ayan na. Nahuli na ako sa pagkakataong ito. Napakaimportante ng mga aklat na ito ng mga salita ng Diyos, napakahalaga para sa aming paghahangad sa katotohanan. Kailangan kong protektahan ang mga ito, kahit pa buhay ko ang maging kapalit—hindi ko mahahayaang mapasakamay ito ng mga pulis.” Kaya pinaandar ko ang makina at sinubukang paharurutin ang sasakyan, gustong makaalis nang mabilis doon. Pero dahil napakadulas ng daan dahil sa niyebe, sumadsad lang ang mga gulong at naipit ako. Noon din, may kinuha ang isang pulis sa kotse nila at inihagis iyon, na bumasag sa windshield ko. Ang dalawang pulis na nakatayo sa magkabilang gilid ng trak ay hinawakan ang mga pinto at binasag ang magkabilang bintana, binuksan ang mga pinto, at pagkatapos ay sinimulan akong bugbugin nang husto mula ulo hanggang paa gamit ang kanilang mga batuta habang tinatangka nila akong hilahin palabas ng sasakyan. Isa sa kanila ang pumasok at sinipa ako pabagsak sa lupa, ipinosas ang mga kamay ko sa aking magkabilang paa, at pagkatapos ay marahas akong binugbog. Dahil taglamig noon, nakasuot ang lahat ng pulis ng napakatitigas at napakakakapal na bota. Nang sipain nila ako, para bang napupunit ang laman ko. Pagkatapos ay ipinasok nila ako sa isang kotse ng pulis nang nakaposas pa rin ang mga kamay at paa ko, at ipinagitan ako sa espasyo ng mga upuan sa harapan at likuran nang nakatungo. Para bang mababali ang leeg ko—sobrang sakit ng nararamdaman ko, basang-basa ng pawis ang damit ko.

Naguguluhan ako sa kaloob-looban ko. Hindi ko alam kung anong uri ng pagpapahirap ang gagawin sa akin ng mga pulis. Bubugbugin ba nila ako hanggang mamatay, o lulumpuhin ako? Ipakukulong ba nila ako? Makikita ko pa kaya ang pamilya ko? Mas lalo akong natatakot habang iniisip ko iyon. Habang iniisip ko ang lahat ng ito, bigla kong napagtanto na sa harap ng pang-aapi at paghihirap, ang tanging nasa isip ko ay ang sarili kong laman at kaligtasan, hindi ang kung paano manindigan sa aking patotoo para palugurin ang Diyos. Mabilis akong nagdasal: “Diyos ko, natatakot akong mabugbog at makulong. Pakiusap, bigyan Mo po ako ng pananalig. Gusto kong manindigan sa aking patotoo para sa Iyo.” Pagkatapos kong magdasal, naalala ko ang isang himno ng mga salita ng Diyos.

Kailangan ang Pananampalataya sa mga Pagsubok

1  Habang sumasailalim sa mga pagsubok, normal sa mga tao ang manghina, o maging negatibo ang kalooban, o hindi malinawan ang layunin ng Diyos o ang landas ng kanilang pagsasagawa. Ngunit ano’t anuman, kailangan mong magkaroon ng pananampalataya sa gawain ng Diyos, at huwag itanggi ang Diyos, gaya ni Job. …

2  … Kinakailangan ang pananampalataya ng mga tao kapag may isang bagay na hindi nakikita ng mata lamang, at kinakailangan ang iyong pananampalataya kapag hindi mo mapakawalan ang iyong sariling mga kuru-kuro. Kapag hindi malinaw sa iyo ang gawain ng Diyos, ang kinakailangan mong gawin ay manampalataya at manindigan at magiging matatag sa iyong patotoo. Nang umabot si Job sa puntong ito, nagpakita sa kanya ang Diyos at nangusap sa kanya. Ibig sabihin, sa pananampalataya mo lamang makikita ang Diyos, at kapag mayroon kang pananampalataya gagawin kang perpekto ng Diyos.

—Ang Salita, Vol. I. Ang Pagpapakita at Gawain ng Diyos. Yaong mga Gagawing Perpekto ay Kailangang Sumailalim sa Pagpipino

Naisip ko noon na gusto kong sundan ang halimbawa ni Job at ipaubaya ang lahat sa mga kamay ng Diyos. Bagamat nahulog ako sa kamay ng mga pulis, kung walang pahintulot ng Diyos, hindi nila maaaring kitilin ang buhay ko. Kailangan kong manalig sa Diyos, at gaano man katindi ang pagdurusa ko at kahit pa mamatay ako sa huli, kailangan kong manindigan sa aking patotoo para sa Diyos at ipahiya si Satanas.

Dinala nila ako sa isang istasyon ng pulis, kung saan kinaladkad ako pasulong ng dalawang pulis na nakahawak sa magkabilang paa ko. Nakalapat sa sahig ang buong likod ko at nasa posas ang bigat ng buong katawan ko, at kumakagat ang posas sa laman ng aking mga pulso at bukung-bukong. Para bang lumalagutok ang mga pulso ko dahil sa puwersa. Kinaladkad nila ako papunta sa isang silid at marahas nila akong itinapon na parang sako sa isang sulok. Bawat parte ng katawan ko ay napakasakit, nahihirapan akong huminga. Dumating ang ilang pulis pagkaraan ng ilang sandali at sinimulang tadyakan ako sa ulo at tapakan ako, at galit na galit na sinabi ng isa, “Sa tingin mo napakagaling mo, na nangangahas ka na maghatid ng mga relihiyosong aklat? Bugbugin na lang kaya kita hanggang mamatay ka!” Sa sumunod na mga oras, walang tigil ang pagpasok ng mga pulis, sinusuntok at sinisipa ako habang sumisigaw ng napakasasamang bagay. Dahil makakapal ang bota ng pulis, napakasakit ng bawat sipa. Dahil nakaposas ang mga kamay at paa ko, walang paraan para mailagan ko ang mga iyon—kailangan ko na lang saluhin. Naalala ko ang mga salitang ito mula sa Diyos: “Dapat mong malaman na ito na ang mga huling araw. Ang mga diyablo at si Satanas, na gaya ng mga leong umaatungal, ay umaali-aligid, naghahanap ng mga taong masisila” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 28). Ang konstitusyon ng Tsina ay malinaw na nagbibigay ng kalayaan sa pananampalataya, at ang ginawa ko lang ay maghatid ng mga aklat ng mga salita ng Diyos. Hindi ako lumabag sa anumang batas, pero dinakip ako ng mga pulis at inilagay sa peligro ang buhay ko sa pamamagitan ng kanilang mga pambubugbog. Tunay na isang demonyong lumalaban sa Diyos ang Partido Komunista! Binubugbog nila ako nang gayon para maging Hudas ako at ipagkanulo ko ang Diyos—hindi ako puwedeng mahulog sa mga panlilinlang ni Satanas. Gaano man ako magdusa, kailangan kong sumandal sa Diyos, manindigan sa aking patotoo para sa Diyos, at ipahiya si Satanas.

Binugbog ako hanggang sa puntong kadalasan ay halos wala na akong malay. Hindi ko alam kung kailan tinanggal ng mga pulis ang posas ko, pero nang mahimasmasan ako, napansin kong magkatali ang kaliwang kamay at kaliwang paa ko, pati na rin ang kanang kamay at kanang paa ko. May lubid din na nakagapos mula sa likod ng leeg ko at ilang beses na nakapulupot sa mga hita ko. Itinali nila ako na parang isang buhol, nakasandal sa sulok. Sumasakit ang buong katawan ko, mahirap huminga, at masakit na namamaga ang ulo ko. Pumapasok pa rin ang mga pulis at binubugbog ako nang walang pahinga. Kung minsan ay dalawa ang tig-isang nakatayo sa magkabilang tagiliran ko at sinisipa ako pabalik-balik na parang isang bola ng soccer. Tulala na ako. Kapag mas mahina nila akong tinatamaan, hindi ko na nararamdaman. Kapag tinatamaan nila ako nang husto o sa isang parteng nasugatan na, makararamdam ako ng bahagyang panginginig, na parang may kuryenteng dumadaloy sa akin. Kapag manaka-nakang nahihimasmasan ako, napagtatanto ko na sumasakit ang bawat parte ng katawan ko. Habang nakahiga sa napakalamig na sahig, nauuhaw at nagugutom at nananakit ang buong katawan, iniisip ko kung kailan matatapos ang mga pulis sa walang katapusang pambubugbog na ito. Pakiramdam ko ay mas mabuti pa ang kamatayan kaysa sa pagpapahirap na iyon, dahil kahit papaano ay hindi ko na kailangang magdusa nang gayon. Sa nalalabuan at nalilito kong kalagayan, isang himno na pinamagatang “Ang Pagsunod kay Cristo ay Inorden ng Diyos” ang biglang sumagi sa isip ko nang napakalinaw: “Inorden ng Diyos na sundin natin si Cristo at dumanas tayo ng mga pagsubok at pagtitiis. Kung tunay nating minamahal ang Diyos, dapat tayong magpasakop sa Kanyang kataas-taasang kapangyarihan at pagsasaayos. Ang dumanas ng mga pagsubok at pagtitiis ay ang pagpalain ng Diyos, at sinasabi ng Diyos na mas bako-bako ang landas na ating tinatahak, mas naipapakita nito ang ating pagmamahal. Ang landas na tinatahak natin ngayon ay nauna nang inorden ng Diyos. Ang sumunod kay Cristo ng mga huling araw ang pinakadakilang pagpapala sa lahat” (Sundan ang Kordero at Kumanta ng mga Bagong Awitin). Tama iyon. Kung gaano karaming landas ang dapat nating lakaran at kung gaano tayo magdurusa sa buhay na ito ay pauna nang itinakda ng Diyos—walang sinuman ang makatatakas dito. Kung titingnan, mukhang isang masamang bagay ang sumailalim sa ganitong uri ng pang-aapi at paghihirap, pero sa katunayan, ito ay kapaki-pakinabang sa paglago ko sa buhay at makatutulong na gawing perpekto ang pananampalataya ko. Nalagpasan ko na ang ilang mapanganib na sitwasyon dati, kaya inakala ko na mayroon na akong tayog at pananampalataya, na kaya kong magdusa at gugulin ang sarili ko para sa Diyos. Pero nang maharap sa brutal na pagpapahirap ng mga pulis, natakot akong mabugbog hanggang sa mamatay o malumpo, natakot na masentensiyahan akong makulong. Ang inisip ko lang ay ang sariling interes ng aking laman at ang sarili kong kaligtasan. Nang masyado nang masakit ang mga bagay-bagay, ninais ko pa ngang takasan ito sa pamamagitan ng kamatayan. Sa puntong ito, napagtanto ko kung gaano kahabag-habag ang aking pananampalataya, na kulang ako sa tunay na tayog at higit pa roon, kulang sa pagmamahal sa Diyos. Mas malinaw ring ipinakita sa akin ng paghihirap at pang-aapi na ito ang kasamaan at brutal na malademonyong kalikasan ng malaking pulang dragon. Ipinagmamalaki ng Partido Komunista sa mga tagalabas ang kalayaan sa pananalig na ipinagkakaloob nito, pero ang totoo, marahas nitong hinuhuli at inuusig ang mga mananampalataya at tinatrato silang parang mga kaaway. Lahat tayo ay nilikha ng Diyos, kaya ang pagkakaroon ng pananampalataya at ang pagsamba sa Diyos ay tama at natural, pero hinuhuli ng mga pulis na ito ang mga mananampalataya at inihahatid tayo sa pintuan ng kamatayan. Ang Partido Komunista ay tunay na isang demonyo na lumalaban sa Diyos! Nagkaroon ako ng higit na pagkakilala sa diwa ng Partido Komunista. Naisip ko ang isang bagay na sinabi ng Diyos: “Hinarap ng Diyos ang mga panganib nang ilang libong beses na mas matindi kaysa roon sa Kapanahunan ng Biyaya upang bumaba sa kung saan ang malaking pulang dragon ay nananahan upang gawin ang Kanyang sariling gawain, upang ibuhos ang lahat ng Kanyang pag-iisip at pangangalaga sa pagtubos sa grupong ito ng naghihirap na mga tao, sa grupong ito ng mga taong nasadlak sa tambak ng basura” (Ang Salita, Vol. I. Ang Pagpapakita at Gawain ng Diyos. Gawain at Pagpasok 4). Nabasa ko na iyon dati, pero wala akong totoong pagkaunawa rito. Kung hindi dahil sa pag-arestong ito, hindi ko personal na mapahahalagahan kung gaano kahirap para sa Diyos na gumawa sa Tsina para sa kaligtasan ng tao. Bilang isang mananampalataya lang na sumusunod sa Diyos at gumagawa sa aking tungkulin, isinailalim ako sa ganitong uri ng brutal na pagmamaltrato ng Partido Komunista—hanggang saan kaya paaabutin ng grupong ito ng mga demonyo ang kanilang kalupitan laban sa Diyos na nagkatawang-tao? Pero kahit na sa ganitong mapanganib na kapaligiran, nagpapatuloy pa rin ang Diyos sa pagpapahayag ng mga katotohanan, ginagawa ang lahat ng Kanyang makakaya para sa pagliligtas ng sangkatauhan. Napakadakila ng pagmamahal Niya sa atin! Labis na nakaaantig at nakapagpapalakas ng loob ko ang pagninilay-nilay sa pagmamahal ng Diyos. Tahimik akong nagpasya na kahit anong taktika ang gamitin ng malaking pulang dragon para pahirapan ako, sasandal ako sa Diyos at maninindigan sa patotoo ko; kung makalalabas ako nang buhay balang araw, magpapatuloy akong sundin ang Diyos at tuparin ang aking tungkulin para palugurin Siya. Labis akong mas naging kalmado dahil sa pananalig at lakas na ibinigay sa akin ng mga salita ng Diyos. Hindi na tumatakbo kung saan-saan ang imahinasyon ko, at kahit na nagdurusa ang katawan ko, payapa ang pakiramdam ko sa aking puso.

Pagkaraan ng kaunting panahon—hindi ko alam kung gaano katagal—lumapit ang isang pulis at sinipa ako nang dalawang beses para tingnan kung buhay pa ako o hindi na. Nakatali pa rin ako at nakasiksik sa sulok, at hindi ko man lang maiangat ang ulo ko. Ang tanging nakikita ko lang ay ang mga paa niya. Tinanong ako ng pulis, “Alam mo ba kung anong mga libro ang inihahatid mo?” Sabi ko, “Oo.” Pagkatapos ay sabi niya, “Isa ka bang mananampalataya?” Sumagot ako ng oo. Pagkatapos niyon ay paulit-ulit niyang tinanong kung saan nanggaling ang mga libro, kung saan ko dadalhin ang mga ito, kung paano ko kinokontak ang iba, kung ilang batch ng mga libro ang naihatid ko na, at iba pa. Nang makitang ayaw kong magsalita, lumapit siya, sinipa ako nang ilang beses at sinabing, “Mas mabuti pang magsalita ka na! Sabihin mo sa amin ang lahat at pakakawalan ka namin—wala nang pambubugbog!” Sa sumunod na mga araw, walang tigil nila akong tinatanong nang gayon, at kapag wala silang nakukuhang sagot, paulit-ulit nila akong binubugbog. Naalala ko minsan habang tinatanong nila ako, iniangat ko ang ulo ko para tingnan kung ano ang hitsura nila. Ang resulta, sinuntok ako ng isang pulis sa mukha, pagkatapos ay hinablot ang isang batuta na nakapatong sa isang mesa at ginamit iyon para hampasin ako sa leeg. Nawalan agad ako ng malay. Hindi ko alam kung ilang beses akong nahimatay sa mga araw na nandoon ako. Hindi lang nila ako binugbog, kundi ipinahiya pa nila ako, hindi ako pinapayagang gumamit ng banyo. Minsan ay sinabi ko sa kanila na payagan akong pumunta ng banyo, pero nabugbog lang ako ulit dahil doon. Malisyosong sinabi sa akin ng isang pulis, “Tumae ka sa pantalon mo! Umihi ka sa pantalon mo!” Pagkatapos ay umalis na siya. Wala akong nagawa kundi magpigil. Namamaga at sumasakit ang tiyan ko, at kalaunan ay naging manhid ito hanggang sa wala na akong maramdamang anuman. Hindi ko alam kung kailan ako nawalan ng kontrol sa pantog ko—naramdaman ko na lang na basa at sobrang lamig ng ibabang bahagi ng katawan ko. Sobra-sobra itong nakapang-aalipusta at nakahihiya.

Hindi nila ako binigyan ng kahit anong makakain pagkatapos akong dakpin. Gutom na gutom ako noong una, pero kalaunan ay wala na akong ganang kumain—ang tanging nararamdaman ko ay sakit at hirap. Namaga nang husto ang mga mata ko na hindi ko na maimulat ang mga ito, pero naramdaman kong may nagbubuka ng bibig ko at nagbubuhos dito ng malamig na tubig. Nauuhaw ako noong una, pero nang tumagal-tagal ay hindi na ako makalunok ng tubig, kaya pilit nila akong pinaiinom. Walang-wala na akong lakas at nang pilitin kong idilat nang kaunti ang mga mata ko, nanlalabo kong naaninag ang isang pulis. Sinuntok niya ako sa dibdib at sinigawan ako, “Magsasalita ka ba, o hindi?” Sabi ko, “Nasabi ko na ang lahat ng dapat kong sabihin sa inyo. Ano pa ba ang gusto n’yong sabihin ko?” Pagkatapos ay galit na galit niya akong sinimulang suntukin at sipain. Pakiramdam ko ay pinupunit ang laman ko. Matapos akong hampasin nang mga isang dosenang beses, sinipa niya ako mismo sa dibdib—parang may dumaklot sa puso ko, at napakasakit niyon na hindi na ako makahinga. Pagkatapos ay kinuwelyuhan niya ako, itinulak ako sa sulok, at paulit-ulit akong sinuntok sa ulo, dibdib, at tiyan. Hindi ko alam kung ilang beses niya akong sinuntok o kung gaano katagal. Pakiramdam ko lang ay parang napakabagal ng paglipas ng oras. Lalo siyang nauulol habang paulit-ulit akong nawawalan ng malay at nagkakamalay, namamanhid na ngayon sa sakit. Naramdaman kong nagsisimula na akong masuka at sa huli ay hindi ko na ito napigilan, at nagsimula itong tumalsik palabas ng bibig ko. Bahagya kong narinig na sumigaw ang pulis, “Pumunta kayo rito, sumusuka siya ng dugo!” Nawalan ako ng malay pagkatapos niyon, at hindi ko alam kung ano ang nangyari. Nang magkamalay ako, nakita kong may dugo sa buong damit ko. Nahihilo ako at hindi ko alam kung kailan ako nahimatay ulit. Nang magkamalay ako, wala akong anumang lakas para gumalaw—para akong babagsak na lang. Iniisip ko na malamang na hindi na ako makaliligtas, na talagang nakalulungkot. Noon din, isang bagay mula sa mga salita ng Diyos ang malinaw na sumagi sa isipan ko. Sabi ng Diyos: “Ako ang iyong suporta at ang iyong kalasag, at lahat ay nasa Aking mga kamay” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 9). Tama iyon. Ang lahat ay nasa kamay ng Diyos, at ang Diyos ang magpapasya kung mabubuhay ako o mamamatay. Naalala ko na noong sinubok si Job, inatake siya ni Satanas, at napuno ng napakasasakit na pigsa ang buong katawan niya, pero hindi pinahintulutan ng Diyos na kunin ni Satanas ang buhay ni Job, at hindi nangahas si Satanas na lumampas sa linyang iyon. Inalala ko ang mga araw mula nang maaresto ako. Bagamat walang tigil akong binubugbog ng mga pulis at hindi ko alam kung ilang beses na akong nahimatay, buhay pa rin ako, lahat ay dahil sa pangangalaga at proteksyon ng Diyos. Totoo at tunay kong nakita na ang buhay at kamatayan natin ay ganap na nasa mga kamay ng Diyos, at kung hindi Niya ito pahihintulutan, hindi maaaring kunin ni Satanas ang buhay natin. Binigyan ako ng pananalig at lakas ng mga salita ng Diyos, at tahimik akong nanalangin, “Diyos ko, handa na akong ilagay ang buhay ko sa Iyong mga kamay at magpasakop sa Iyong kataas-taasang kapangyarihan at mga pagsasaayos.”

Noong mga araw na iyon, nag-aagaw-buhay ako. Habang nahaharap ako sa posibleng kamatayan, ang pinakapinag-aalala ko ay ang aking asawa at anak. Noong 2012, pumunta ang mga pulis sa bahay ko para arestuhin ako dahil sa aking pananampalataya, pero sa kabutihang-palad, wala ako sa bahay noong araw na iyon. Mula noon, hindi na ako nangahas na bumalik, at tatlong taon na ang nakalilipas mula nang huli ko silang makita. Iniisip ko na kung mamamatay ako, hindi ko na sila makikitang muli. Ilang taon na akong hindi nakauwi ng bahay para alagaan sila. Hindi ko alam kung kumusta na sila at may sakit pa rin ang anak naming babae. Paano sila makararaos sa hinaharap? Gusto kong umiyak nang maisip ko ito, pero ni wala akong lakas para doon. Kalaunan, naalala ko ang isang himno na madalas kong kantahin, na pinamagatang “Isang Panaghoy para sa Isang Malungkot at Kalunos-lunos na Mundo”: “Ang mga tao ay may kani-kanilang mga kanlungan, pero ang Diyos ay walang mapagpahingahan ng Kanyang ulo. Ilan ba ang nag-aalay ng lahat ng mayroon sila? Sapat na ang natikman ng Diyos na kawalan ng awa ng mundo, at tiniis Niya ang lahat ng pagdurusa sa mundo, subalit napakahirap para sa Kanya na makuha ang simpatya ng tao. Palaging nag-aalala ang Diyos tungkol sa sangkatauhan, naglalakad Siya kasama ng mga tao. Sino ang nagpapakita ng pagmamalasakit sa Kanyang kaligtasan? Walang kapaguran Siyang gumagawa sa kabila ng mga nagbabagong panahon, isinusuko Niya ang lahat para sa sangkatauhan. Walang sinuman ang nagpakita ng pag-aalala para sa kaginhawahan ng Diyos. Ang alam lang ng mga tao ay humingi sa Diyos, pero ayaw nilang pag-isipan pa nang kaunti ang mga layunin ng Diyos. Nagtatamasa ng kaligayahan sa tahanan ang sangkatauhan, kung gayon, bakit lagi nilang pinapaluha ang Diyos?” (Sundan ang Kordero at Kumanta ng mga Bagong Awitin). Talagang nakaaantig ang kantang ito para sa akin, at naramdaman ko kung gaano kalaki ang pagkakautang ko sa Diyos. Para sa ating kaligtasan, nagkatawang-tao ang Diyos at nagpapakita at gumagawa Siya sa bansang ito ng malaking pulang dragon. Siya ay inaapi at tinutugis ng Partido Komunista, tinatanggihan ng henerasyong ito at wala nang mapagpahingahan pa. Ang Diyos ang Panginoon ng sangnilikha—Siya ay napakadakila at napakamarangal, pero nagtitiis Siya ng napakalaking kahihiyan para sa ating kaligtasan, nagbabayad ng napakalaking halaga para sa ating kapakanan. Napakadakila ng Kanyang pagmamahal sa sangkatauhan! Mananampalataya na ako sa lahat ng taong iyon at nagtamasa na ng labis na pagdidilig at panustos mula sa Kanyang mga salita, pero nang maharap ako sa pang-aapi at paghihirap, walang puwang para sa Diyos sa puso ko. Hindi ko iniisip kung paano manindigan sa aking patotoo para sa Diyos at ipahiya si Satanas, isinasaalang-alang ko lang ang laman at ang pamilya ko. Pakiramdam ko pa nga ay naagrabyado ako ng paghihirap na ito. Nakita ko na wala akong anumang pagsasaalang-alang para sa mga layunin ng Diyos, talagang makasarili ako at kasuklam-suklam. Ang katunayan, kapaki-pakinabang sa buhay ko ang paghihirap na ito, binigyan-daan ako nitong makita ang sarili kong katiwalian at mga kapintasan at makatutulong ito sa paglago ng pananampalataya ko sa Diyos. Habang pinagninilayan ko ang pagmamahal ng Diyos, labis akong naantig at nabuhayan ng loob, at nanumpa ako na mabubuhay ako para sa Diyos, at mabubuhay para paluguran ang Diyos. Gaano man ako magdusa, kahit pa mangahulugan ito ng kamatayan ko, sasandal ako sa Diyos at maninindigan sa aking patotoo para sa Kanya.

Gumamit ang mga pulis ng kapwa malupit at banayad na mga taktika sa kanilang mga pagtatangkang may makuha mula sa akin. Naaalala ko isang araw, dinalhan ako ng isang pulis ng kalahating mangkok ng kanin, at kalahating mangkok ng kamatis, at sinabi niya, “Ilang araw ka nang hindi kumakain. Lahat ng paghihirap na ito at labis na pambubugbog, at para saan? Hindi ka naman nakapatay ng isang tao o nagsunog ng isang bagay. Napakatinding pambubugbog ang natanggap mo—hindi ito sulit. Mas mabaho ka pa kaysa sa pulubi sa lansangan ngayon. Sabihin mo na lang sa amin kung ano ang nalalaman mo at hindi mo na kailangang magdusa pa. Makakauwi ka na at makakasama mo ang asawa at anak mo.” Nagpatuloy siya, sinasabing, “Saan mo nakuha ang mga aklat na iyon? Saan mo iyon dadalhin? Kung sasagutin mo lang ang isa sa mga tanong na iyon, pakakawalan ka namin kaagad.” Hindi pa rin ako nagsalita, kaya sinipa niya ako nang ilang beses at sumigaw, “Ang baho mo! Mukhang kailangan mong bugbugin nang husto! Kahit ngayong halos hindi ka na makapagsalita nang maayos, nagpipigil ka pa rin.” Iniisip ko na kahit anong mangyari, hinding-hindi ko pwedeng pagtaksilan ang mga kapatid. Hindi ako pwedeng maging isang Hudas at ipagkanulo ang Diyos. Nang makitang wala siyang makukuha sa akin, tumalikod na lang siya at umalis. Sa buong panahong iyon ay nakatali ang mga kamay at paa ko; nakabaluktot ako sa sulok, tinitiis ang mga panlalait at pambubugbog nila. Pagkaraan ng ilang sandali ay nagsimula akong makaramdam ng sobrang kalungkutan at panghihina. Malubha akong nasugatan dahil sa pambubugbog at madalas akong mawalan ng malay. Kapag may malay ako, nananalangin ako sa Diyos at madalas na nakaiisip ng ilang sipi mula sa mga salita ng Diyos. Mayroong dalawang sipi mula sa mga salita ng Diyos na nag-iwan ng malalim na impresyon sa akin. Sabi ng Diyos: “Ang landas kung saan ginagabayan tayo ng Diyos ay hindi diretso, bagkus ay isang paliku-likong daan na puno ng mga lubak; sinasabi ng Diyos, bukod dito, na habang mas mabato ang landas, mas maibubunyag nito ang ating mga pusong mapagmahal” (Ang Salita, Vol. I. Ang Pagpapakita at Gawain ng Diyos. Ang Landas … 6). “Huwag matakot, ang Makapangyarihang Diyos ng maraming hukbo ay tiyak na sasaiyo; Siya ay nasa inyong likuran at Siya ang inyong sanggalang” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 26). Nang isipin ko ang mga salita ng Diyos, pakiramdam ko ay nariyan Siya sa tabi ko, ginagabayan ako. Ang mga salita ng Diyos ang nagbigay sa akin ng pananalig at lakas, na nagbigay-daan sa akin na magpatuloy. Tahimik akong nanalangin: “O Diyos! Dahil lahat sa pangangalaga at proteksyon Mo kaya ako nabubuhay pa. Nagpapasalamat ako sa Iyo!”

Kinabukasan, nakita ng mga pulis na hindi ko na kakayanin, kaya dinala nila ako sa isang silid, binanlawan ako gamit ang hose ng tubig, pagkatapos ay nagdala sila ng isang piraso ng papel para pirmahan ko. Malabo talaga ang paningin ko, at isang linya lang ang malabo kong nababasa. Ang mga krimeng ikinaso nila sa akin ay: pagdadala ng mga kontrabando, pananalig sa isang kulto, at paggambala sa kaayusan ng lipunan. Nang tumanggi akong pirmahan ito, hinawakan ng isang pulis ang kamay ko at pinilit akong mag-iwan ng fingerprint. Pagkaraan ng ilang sandali, hindi ko alam kung gaano katagal, nilagyan nila ng talukbong ang ulo ko, pinilit akong sumakay sa kotse ng pulis, dinala ako sa kung saan, at pagkatapos ay sinipa ako palabas ng kotse. Noong sandaling nakatayo na ako at natanggal ang talukbong, malayo na ang sasakyan ng pulis. Naglakad ako nang ilang hakbang at pagkatapos ay talagang wala na akong lakas na maglakad pa palayo. Ang tanging nagawa ko ay umupo sa gilid ng kalsada. Pagkatapos ng maraming sagabal, nakabalik ako sa silid na nirerentahan ko. Napakahirap para sa akin na maglakad, at sa pagsakay ko ng kotse, kailangan kong umusod nang dahan-dahan. Mahaba na rin ang balbas ko, kaya inakala ng drayber na matanda na ako at nag-alok na alalayan ako. Pagtagal-tagal nang tumingin ako sa isang kalendaryo, natanto ko na pinahirapan ako sa istasyon ng pulis na iyon sa loob ng walong araw. Kung hindi dahil sa proteksyon ng Diyos, imposibleng makaliligtas ako roon. Nang makabalik ako sa tinutuluyan ko, ang tanging nagawa ko ay humiga sa kama—lubhang nananakit ang buong katawan ko. May mga nangangasul at nangingitim na pasa kahit saan na parang mga tumor kapag hinahawakan ko. Napakasakit kapag nasasagi kahit kaunti ang mga bukol na ito. Nanatili lang akong nakahiga roon, at noong ikasampung araw lang ako nakabangon at nakalakad, at noong ikalabinlimang araw lang ako nagkaroon ng lakas na kumuha ng aklat ng mga salita ng Diyos para basahin. Noong una, hindi ko man lang matapos ang isang buong pahina dahil sumasakit ang likod ko kapag nakaupo ako, at wala akong lakas para iangat ang libro kapag nakahiga ako. Nakapagbabasa lang ako nang tatlo o apat na minuto sa bawat pagkakataon.

Patuloy akong binabantayan pagkalaya ko at patuloy akong tinatawagan at ginugulo ng mga pulis. Naalala ko minsan, nagkasakit ang nanay ko at bumalik ako sa bayan ko para makita siya. Dahil dito, tumawag ang mga pulis kinabukasan at tinanong ako kung bakit ako umuwi. Talagang mahirap para sa akin na isipin kung gaano kalubha akong nasaktan, na hindi ako pwedeng makipag-ugnayan sa mga kapatid o gumawa ng anumang uri ng tungkulin. Hindi ko alam kung paano ako makapagpapatuloy nang ganoon. Noong sandaling napakamiserable talaga ng pakiramdam ko, may nabasa ako sa mga salita ng Diyos. Sabi ng Makapangyarihang Diyos: “Yaong mga tinutukoy ng Diyos na mga ‘mananagumpay’ ay yaong mga nagagawa pang manindigan sa kanilang pagsaksi at mapanatili ang kanilang tiwala at katapatan sa Diyos kapag nasa ilalim sila ng impluwensya ni Satanas at nilulusob ni Satanas, ibig sabihin, kapag nasa gitna sila ng mga puwersa ng kadiliman. Kung nagagawa mo pa ring magpanatili ng isang dalisay na puso sa harap ng Diyos at ng tunay na pagmamahal para sa Diyos anuman ang mangyari, ikaw ay naninindigan sa iyong pagsaksi sa harap ng Diyos, at ito ang tinutukoy ng Diyos na pagiging isang ‘mananagumpay.’ … Ang pag-aalay ng isang banal na espirituwal na katawan at isang dalisay na birhen sa Diyos ay nangangahulugan ng pagpapanatili ng isang pusong taos sa harap ng Diyos. Para sa sangkatauhan, ang katapatan ay kadalisayan, at ang kakayahang maging taos sa Diyos ay pagpapanatili ng kadalisayan. Ito ang dapat mong isagawa. Kapag dapat kang manalangin, manalangin ka; kapag dapat kang makitipon sa pagbabahagi, gawin mo iyon; kapag dapat kang umawit ng mga himno, umawit ka ng mga himno; at kapag dapat kang maghimagsik laban sa laman, maghimagsik ka laban sa laman. Kapag ginagampanan mo ang iyong tungkulin, hindi ka natataranta; kapag nahaharap ka sa mga pagsubok naninindigan ka. Ito ang katapatan sa Diyos” (Ang Salita, Vol. I. Ang Pagpapakita at Gawain ng Diyos. Dapat Mong Panatilihin ang Iyong Katapatan sa Diyos). Binigyan ako ng mga salita ng Diyos ng pananalig at lakas at nagliwanag sa puso ko. Gaano man ako usigin ng malaking pulang dragon, kung makakapag-ugnayan man ako sa ibang mga miyembro ng iglesia o makagagawa ng isang tungkulin, at anumang uri ang kalalabasan ko, susundin ko ang Diyos hanggang sa wakas.

Humantong ako na may maraming problema sa kalusugan dahil sa brutal na pagpapahirap ng mga pulis. Sinabi ng isang doktor na may pinsala sa heart valves ko, nabawasan ang daloy ng dugo sa puso ko, at may mga problema sa aking atay, apdo, lapay, at mga bato. Sabi niya, halos durog-durog na ako. Dati ay napakaayos ng kalusugan ko, pero ngayon ay humihingal at kumikirot na ang puso ko kapag umaakyat ako ng hagdan, kahit wala akong dala. Noong una pa lang nila akong pinakawalan, parang tinuklap ang bumbunan ko. Masakit talaga iyon at lalong sumasakit sa kahit kaunting pagkasagi. Pagkatapos uminom ng mahigit 80 pakete ng Chinese na gamot, medyo nabawasan sa wakas ang sakit ng ulo ko. PNaramdaman ko rin na para bang malalaglag na ang sikmura ko. Napakasakit niyon, at may dalawang araw na patuloy akong umiihi ng dugo. Noong panahong iyon, wala akong pera para magpatingin sa doktor, at naisip kong malamang na hindi na talaga ako mabubuhay, kaya nanalangin ako sa Diyos: “Diyos ko, kung mabubuhay ako o mamamatay ay ganap na nakasalalay sa Iyo. Malagpasan ko man ito o hindi, nagpapasalamat ako sa Iyo.” Sa laking gulat ko, pagkatapos uminom ng mga pampaalis ng pamamaga sa loob ng tatlong araw, tumigil na ang pag-ihi ko ng dugo.

Bagamat nagdusa ako noong inaresto at pinahirapan ako ng Partido Komunista, talagang malaki naman ang nakamit ko. Malinaw na ipinakita sa akin ng walong araw na iyon sa impiyerno na ang Partido Komunista ay isang demonyo na kumokontra sa Diyos. Isa lang akong karaniwan at hindi mapagpanggap na Kristiyano, na sumusunod sa batas at hindi nakikialam sa iba. Ang gusto ko lang ay isagawa ang aking pananampalataya, hangarin ang katotohanan, kamtin ang pagliligtas ng Diyos, at tuparin ang tungkulin ng isang nilikha sa abot ng aking makakaya. Gayunpaman, inaresto at muntik na akong mapatay ng mga pulis ng Partido Komunista. Gusto ng Partido Komunista na gumamit ng marahas at brutal na pag-uusig para takutin ang mga mananampalataya, para hindi maglakas-loob ang mga tao na manampalataya at sumunod sa Diyos, at sa gayon ay masira ang gawain ng pagliligtas ng Diyos. Pero habang mas ginagawa nito ang ganoong uri ng pag-uusig, mas nakikita natin ang kasamaan at kalupitan nito, kinamumuhian at tinatanggihan ito, at mas lalo tayong nananabik sa liwanag at sa pagdating ng kaharian ng Diyos, sa araw na maghahari ang pagkakapantay-pantay at katarungan sa lupa. Sa pamamagitan nito, naranasan ko rin ang pagmamahal ng Diyos. Kung hindi dahil sa proteksyon ng Diyos at gabay ng Kanyang mga salita, hinding-hindi ako makalalabas nang buhay mula sa pugad na iyon ng mga demonyo. Nagpapasalamat ako sa Diyos mula sa kaibuturan ng puso ko, at gusto kong hangarin ang katotohanan at gawin ang tungkulin ko nang maayos para masuklian ang pagmamahal ng Diyos.


37. Isang Masakit na Aral na Natutunan Mula sa Pagiging Tuso at Mapanlinlang

Ni Mariana, Italya

Noong 2020, nagdidisenyo ako sa iglesia, karaniwan ay drafting. Pagkaraan ng ilang panahon, nakita kong mas mabagal ang drafting kaysa sa ibang gawain. Pinangangasiwaan din ng superbisor ko ang iba pang gawain, kaya hindi niya nasusubaybayan nang husto iyong sa amin. Nagsimula na akong tamarin. Walang nag-aapura sa akin, kaya ginagampanan ko lang ang nakagawiang mga tungkulin. Naisip ko na basta’t hindi ako nakatunganga at nakatatapos ako ng ilang drawing sa araw-araw, ayos na iyon. Tutal, maluwag lang ang trabahong ito. Hindi ko ito kailangang madaliin o pahirapan pa ang sarili ko. Mahusay ako sa drafting; pamilyar ako sa lahat ng prinsipyo at propesyonal na kasanayan. Kaya akala ko na siguradong mananatili ako sa tungkuling iyon, at maliligtas ako sa huli. Sa ganoong uri ng pananaw, wala akong anumang pang-araw-araw na mga layon o plano sa aking tungkulin. Ginawa ko lang ang makakaya ko at ayos lang sa akin gaano man karami ang natapos ko. Hindi ako kailanman nagmukhang nakatunganga lang, pero napakaluwag ng pakiramdam ko. Kapag gumuguhit ako, nahihirapan talaga akong magpokus. Tinitingnan ko agad ang anumang mensaheng lumalabas sa chat, sinasagot at inaasikaso ang mga bagay, nang hindi alintana kung mahalaga o apurahan ba iyon. Nag-aaksaya ako ng maraming oras nang hindi ko namamalayan. Minsan mayroon kaming mga pagtitipon sa umaga, at kung ginamit ko nang mabuti ang oras ko nung araw na iyon, makatatapos ako ng tatlong drawing, pero talagang nakakampante ako pagkatapos makagawa ng isa, iniisip na dahil tumagal nang kalahating araw ang pagtitipon sa umaga, sapat na ang dalawang drawing. Kaya’t nagmamabagal ako at dalawa lang ang tinapos. Hindi lang iyon, ginagamit ko ang bakanteng oras ko sa panonood ng balita. Hindi ko iniisip ang tungkol sa aking buhay pagpasok o isinasaalang-alang kung anong mga problema ang maaaring mayroon sa tungkulin ko. Noong panahong iyon, nagpapakapagod lang ako sa tungkulin ko, hindi ako nakatuon sa pagbabasa ng mga salita ng Diyos o sa pagninilay sa sarili. Nagpakita ako ng katiwalian pero hindi hinanap ang katotohanan para lutasin ito. Naisip kong wala akong kahit anumang partikular na paghihirap sa aking mga propesyonal na kasanayan at nakatapos ako ng sapat na bilang ng mga disenyo, kaya maayos naman ang paggawa ko sa tungkulin ko.

Padami nang padami ang trabaho, pero masyado kaming mabagal sa pagguhit, kaya tumambak ang mga trabaho. May isang disenyo na talagang tumagal nang isang buong buwan. Nang malaman ito ng superbisor at sinuri ang aming pang-araw-araw na nagagawa, napagtanto niya kung gaano kababa ang aming pagiging produktibo, at talagang malupit kaming pinungusan dahil sa pagiging tamad at pabaya sa aming tungkulin. Sinabi niyang wala kaming pagmamadali kahit na nakikita namin kung gaano naantala ang trabaho, at walang nag-ulat nito, at na naging pabaya kami, hindi nagdala ng pasanin, at nagmabagal sa aming tungkulin, na isang hadlang sa gawain ng ebanghelyo. Nagulat talaga ako nang marinig ko na sinabi iyon ng superbisor. Madalas na pakiramdam ko ay napakaabala ko at marami akong nagawa, kaya’t bakit sobrang kaunti nito noong binigyan ng seryosong pansin? Hindi ba’t ginawa ako nitong isang linta na nanghuhuthot sa iglesia? Matatanggal at matitiwalag ako kung magpapatuloy iyon. Pagkatapos niyon, sa ilalim ng pangangasiwa ng superbisor, medyo bumuti ang kahusayan ko sa aking tungkulin. Pero nabalisa ako nang makita ko ang lahat ng nakabinbing disenyo. Partikular na mas naging mahigpit sa pagsubaybay sa trabaho ko ang superbisor. Minsan, detalyado siya kung magtanong at sinusuri kung saan kami nahihirapan. Nang mapansin niyang gumagawa kami sa pabasta-bastang paraan, mas naging malupit ang tono niya sa amin. Nainis ako. Madali para sa kanyang manghusga, pero sobrang-sobra ang hinihingi niya. Akala ba niya ay madali lang gawin ang mga disenyong iyon? Nagsusumikap na ako nang husto. Puwede siyang humingi nang labis hanggang gusto niya, pero hindi ako superhuman! Nasa kalagayan ako ng paglaban, kaya hindi maluwag sa kalooban ko na maghirap pa o magbayad ng halaga. Ang mabababaw kong pagsisikap na magmadali ay para lang may maipakita sa superbisor. Natakot akong maiwasto ako kung napakabagal ko. Para akong napipilitang kumilos at pagod na pagod ako araw-araw. Madalas akong nagpapantasya kung gaano kasaya kung magagawa ko ang lahat ng drawing sa isang iglap, at kinainggitan ko pa nga ang ibang kapatid, iniisip na napakaluwag ng kanilang mga tungkulin, hindi tulad ng sa akin, na walang katapusang disenyo ang gagawin araw-araw. Sobrang nakababagot at nakapapagod nito, at mapupungusan ako kung mabagal akong magtrabaho. Inisip kong walang kabuluhan ang trabahong iyon. Dahil wala ako sa tamang kalagayan, ilang panahon akong palaging inaantok. Nakakatulog ako nang husto sa gabi, pero sa araw ay aantok-antok ako. Kinailangan kong mag-ipon ng lakas para gawin ang mga disenyo. Pagkatapos niyon, napansin kong may mga isyu sa gawain nung dalawang kapatid na katrabaho ko. Ang isa sa kanila ay hindi naunawaan ang mga prinsipyo at ang kanyang paghahanap ng mali sa maliliit na isyu ay nakaantala sa pag-usad namin. Ang isa naman ay palagi lang iniraraos ang gawain, pero kaswal ko lang na binanggit ang mga bagay na ito nang hindi ito sinubaybayan o sinabi sa lider namin. Sa huli ay nalaman ng lider ng aming grupo ang mga isyu na ito at inasikaso ang mga ito, pero sa sandaling iyon ay naantala na ang aming gawain.

Isang araw, di-inaasahang hinanap ako ng lider at sinabing, “Nagiging pabasta-basta ka, tuso, at iresponsable sa tungkulin mo. Nagsisikap ka lang kapag may nang-uudyok sa iyo. Hindi mo talaga ginugugol ang sarili mo para sa Diyos. Base sa pag-uugali mo, tanggal ka na. Puwede kang magpart-time sa pagdidisenyo, pero kung wala kang pagsisisi, hindi ka kakailanganin sa hinaharap.” Hindi ako nakaimik sa pagbubunyag sa akin ng aming lider. Ganoon nga ang ginawa ko sa tungkulin ko, pero napakabiglaan ng sitwasyong iyon para sa akin. Hindi ko matanggap kaagad ang katunayang iyon. Inaamin kong naantala ko ang gawain ng iglesia at nakapagdulot iyon ng aktuwal na pinsala. Talagang naging miserable ako at napuno ng panghihinayang at paninisi sa sarili, at nadama kong hindi nalalabag ng tao ang matuwid na disposisyon ng Diyos. Kapag tinitingnan ng Diyos ang isang tao, hindi Niya tinitingnan kung gaano ito kahusay magpakita ng mabuting asal o kung gaano ito kamukhang abala. Tinitingnan Niya ang saloobin nito sa katotohanan at sa tungkulin nito. Ngunit talagang naging pabaya ako sa tungkulin ko, gumagawa lang ng pabasta-bastang pagsisikap at nagmamabagal, at palagi akong kailangang pilitin ng iba. Hindi ako nagbago matapos akong mapungusan at kinasuklaman ako ng Diyos noon pa man. Ang pagkatanggal sa akin ay pagtutuwid at pagdidisiplina ng Diyos. Sarili ko lang ang dapat sisihin—ako ang may gawa ng nangyayari sa akin. Naramdaman kong handa na akong magpasakop at tunay na magnilay sa aking sarili at magsisi upang makabawi sa mga paglabag ko noon. Pero ang bagay na hindi ko maunawaan ay noong una, gusto kong paghusayan ang trabaho, kaya bakit naging ganoon ang paggawa ko sa tungkulin ko? Ano ang dahilan nun? Sa kalituhan ko, nanalangin ako sa Diyos, hinihiling sa Kanya na bigyang-liwanag ako na maunawaan ang aking isyu.

Pagkatapos ay minsang nabasa ko ang siping ito ng mga salita ng Diyos sa aking mga debosyonal: “Kung gagawin ninyo ang inyong tungkulin nang maingat at responsable, hindi man lang aabutin ng lima o anim na taon bago ninyo magagawang magkuwento ng inyong mga karanasan at magpatotoo sa Diyos, at ang iba’t ibang gawain ay napakaepektibong maisasakatuparan—pero ayaw ninyong isaalang-alang ang mga layunin ng Diyos, ni ayaw ninyong pagsikapang alamin ang katotohanan. May ilang bagay na hindi ninyo alam kung paano gawin, kaya’t binibigyan Ko kayo ng mga tiyak na tagubilin. Hindi ninyo kailangang mag-isip, kailangan niyo lamang makinig at isagawa iyon. Iyan lang ang katiting na responsabilidad na dapat ninyong akuin—ngunit kahit iyan ay lampas sa inyo. Nasaan ang inyong katapatan? Hindi ito makita kahit saan! Ang tanging ginagawa ninyo ay magsabi ng mga bagay na masarap pakinggan. Sa puso ninyo, alam ninyo ang dapat ninyong gawin, pero hindi lang ninyo isinasagawa ang katotohanan. Ito ay pagsuway sa Diyos, at ang ugat nito ay kawalan ng pagmamahal sa katotohanan. Alam na alam ninyo sa puso ninyo kung paano kumilos alinsunod sa katotohanan—hindi lang talaga ninyo isinasagawa ito. Malubhang problema ito; nakatitig kayo sa katotohanan nang hindi ito isinasagawa. Hindi talaga kayo isang taong nagpapasakop sa Diyos. Para gumanap ng tungkulin sa sambahayan ng Diyos, dapat ninyong hanapin at isagawa man lang ang katotohanan at kumilos ayon sa mga prinsipyo. Kung hindi mo naisasagawa ang katotohanan sa iyong pagganap sa tungkulin, saan mo ito maaaring isagawa? At kung hindi mo isinasagawa ang anuman sa katotohanan, isa kang hindi mananampalataya. Ano ba talaga ang layon mo, kung hindi mo tinatanggap ang katotohanan—lalo nang hindi mo isinasagawa ang katotohanan—at kumikilos lang nang pabaya sa sambahayan ng Diyos? Nais mo bang gawing tahanan mo ng pagreretiro ang sambahayan ng Diyos, o isang bahay-kawanggawa? Kung oo, nagkakamali ka—ang sambahayan ng Diyos ay hindi nag-aalaga ng mga mapagsamantala, ng mga walang silbi. Sinumang masama ang pagkatao, na hindi masayang gumagampan sa kanyang tungkulin, na hindi akmang gumanap ng isang tungkulin, ay dapat paalisin lahat; lahat ng hindi mananampalataya na hindi talaga tinatanggap ang katotohanan ay dapat itiwalag. Nauunawaan ng ilang tao ang katotohanan pero hindi nila ito maisagawa sa pagganap nila sa kanilang mga tungkulin. Kapag may nakikita silang problema, hindi nila ito nilulutas, at kahit alam nilang responsabilidad nila ito, hindi nila ibinubuhos ang lahat ng makakaya nila. Kung hindi mo man lang isinasakatuparan ang mga responsabilidad na kaya mong gawin, anong halaga o epekto ang maidudulot ng pagganap mo sa inyong tungkulin? Makabuluhan bang manalig sa Diyos sa ganitong paraan? Ang isang taong nakakaunawa ng katotohanan pero hindi ito kayang isagawa, na hindi kayang pasanin ang mga paghihirap na marapat niyang pasanin—ang gayong tao ay hindi angkop na gumanap ng tungkulin. Ang ilang taong gumaganap sa isang tungkulin ay ginagawa lamang iyon para mapakain sila. Sila ay mga pulubi. Iniisip nila na kung gagawa sila ng kaunting gawain sa sambahayan ng Diyos, malilibre na ang kanilang tirahan at pagkain, na tutustusan sila at hindi na nila kailangan pang magtrabaho. Mayroon bang gayong pakikipagtawaran? Hindi tinutustusan ng sambahayan ng Diyos ang mga tamad. Kung ang isang taong hindi man lamang nagsasagawa ng katotohanan, at palaging pabasta-basta sa pagsasagawa ng kanyang tungkulin, ay nagsasabi na naniniwala siya sa Diyos, kikilalanin ba siya ng Diyos? Lahat ng gayong tao ay mga hindi mananampalataya at, ang tingin sa kanila ng Diyos ay mga taong gumagawa ng masama” (Ang Salita, Vol. III. Ang mga Diskurso ni Cristo ng mga Huling Araw. Para Magampanan nang Maayos ng Isang Tao ang Kanyang Tungkulin, Dapat Magtaglay man Lang Siya ng Konsensiya at Katwiran). Habang iniisip ang mga salita ng Diyos, pakiramdam ko ay ibinubunyag Niya ako nang harap-harapan. Inilarawan Niya nang eksakto kung paano ko ginawa ang tungkulin ko. Ginunita ko ang sunod-sunod na nangyari. Nang mapansin kong hindi gaanong kinumusta ng superbisor ang gawain, sinimulan kong samantalahin iyon, naging tuso at mapanlinlang. Hindi ako mukhang nakatunganga lang, pero wala akong gaanong nagawa. Sa bakante kong oras, hindi ko iniisip kung anong mga isyu ang meron sa tungkulin ko o tungkol sa aking pagpasok sa buhay, kundi nanonood ako ng balita dahil sa pagkamausisa—walang anumang wasto sa puso ko. Wala akong kamalay-malay kung paano ko naantala ang pag-usad ng gawain namin. Medyo napabuti ko ang kahusayan ko sa gawain pagkatapos mapungusan ng aming superbisor, pero pinipilit ko ang sarili ko na magsikap para lang hindi ako matanggal. Lumalaban at sumasama ang loob ko sa kanyang pangangasiwa at pamamahala, at naiinis pa nga ako sa paggawa ng tungkulin ko. Pakiramdam ko ay isa itong di-pinahahalagahan at mahirap na trabaho. Alam kong ang isa sa mga kapatid na nakatrabaho ko ay iniraraos lang ang gawain at inaantala ito, pero nagbulag-bulagan ako. Napagtanto kong wala akong pagiging taos-puso sa aking tungkulin. Hindi ko talaga isinasagawa ang katotohanan, o isinasaalang-alang ang mga layunin ng Diyos. Inalala ko lang ang aking pisikal na kaginhawahan at pagpapahinga. Isa akong linta na naghahanap ng libreng pagkain sa iglesia. Wala akong konsensiya o katwiran! Hindi naiiba ang asal ko sa mga hindi mananampalataya na inaalala lang ang kanilang kabusugan at pagkakaroon ng mga pagpapala. Hindi sa ginagawa ko ang aking tungkulin sa ganoong paraan dahil hindi ko nauunawaan ang mga propesyonal na kasanayan o wala akong tamang kasanayan. Iyon ay dahil wala akong pagkatao at hindi ko hinangad ang katotohanan, at dahil ninasa ko ang mga kaginhawahan ng laman. Hindi ako karapat-dapat na gumawa ng tungkulin sa iglesia.

Nabasa ko ang ilang salita ng Diyos sa aking pagninilay sa sarili: “Lahat ng taong hinirang ng Diyos ay nagsasanay na ngayon na gumanap sa kanilang mga tungkulin, at ginagamit ng Diyos ang pagganap ng mga tao sa kanilang tungkulin para gawing perpekto ang isang grupo ng mga tao at itiwalag ang isa pa. Kaya, ang pagganap ng tungkulin ang naglalantad sa bawat uri ng tao, at ang bawat uri ng mapanlinlang na tao, hindi mananampalataya, at masamang tao ay nabubunyag at natitiwalag sa pagganap ng kanilang tungkulin. Ang mga gumaganap nang tapat sa kanilang mga tungkulin ay matatapat na tao; ang mga palaging pabasta-basta ay mapanlinlang, tusong mga tao, at sila ay mga hindi mananampalataya; at yaong mga nagiging dahilan ng mga paggambala at kaguluhan sa paggawa ng kanilang mga tungkulin ay masasamang tao at mga anticristo. … Lahat ng tao ay nabubunyag sa pagganap sa kanilang mga tungkulin—italaga lang ang isang tao sa isang tungkulin, at hindi magtatagal ay mabubunyag kung siya ba ay isang matapat na tao o isang mapanlinlang na tao at kung siya ba ay nagmamahal sa katotohanan o hindi. Iyong mga nagmamahal sa katotohanan ay kayang taos-pusong gampanan ang kanilang mga tungkulin at itaguyod ang gawain ng sambahayan ng Diyos; iyong mga hindi nagmamahal sa katotohanan ay hindi itinataguyod ang gawain ng sambahayan ng Diyos ni bahagya, at iresponsable sila sa pagganap sa kanilang mga tungkulin. Ito ay agad na malinaw sa mga taong may matalas na pang-unawa. Walang sinumang hindi maayos ang pagganap sa tungkulin ang nagmamahal sa katotohanan o isang matapat na tao; ang mga gayong tao ay lahat mabubunyag at matitiwalag. Para magampanan nang maayos ang kanilang mga tungkulin, dapat magkaroon ng pagpapahalaga sa responsabilidad at pasanin ang mga tao. Sa paraang ito, tiyak na magagawa nang maayos ang gawain. Nakakabahala lang kapag may isang taong walang pagpapahalaga sa pasanin o responsabilidad, kapag kailangan siyang himukin na gawin ang lahat ng bagay, kapag palagi siyang pabasta-basta, at sinusubukan niyang ipasa ang sisi sa iba kapag lumilitaw ang mga problema, na humahantong sa pagkaantala ng kanyang pagpapasya. Kung gayon, magagawa pa rin kaya nang maayos ang gawain? Maaari kayang magbunga ng anumang resulta ang paggampan nila sa kanilang tungkulin? Ayaw nilang gawin ang alinmang gampanin na isinaayos para sa kanila, at kapag nakikita nila ang ibang tao na nangangailangan ng tulong sa gawain, hindi nila pinapansin ang mga ito. Gumagawa lang sila ng kaunting gawain kapag inutusan sila, kapag kinakailangan na talaga nilang kumilos, at wala silang magawa. Hindi ito paggampan sa tungkulin—ito ay may bayad na pagtatrabaho! Ang isang bayarang trabahador ay nagtatrabaho para sa isang amo, gumagawa ng isang araw na trabaho para sa isang araw na sahod, isang oras ng trabaho para sa isang oras na sahod; naghihintay siyang mabayaran. Natatakot siyang gumawa ng anumang trabahong hindi nakikita ng kanyang amo, natatakot siyang hindi mabayaran sa anumang ginagawa niya, nagtatrabaho lamang siya bilang pakitang-tao—na ang ibig sabihin ay wala siyang katapatan” (Ang Salita, Vol. III. Ang mga Diskurso ni Cristo ng mga Huling Araw. Ang Isang Matapat na Tao Lamang ang Makapagsasabuhay ng Tunay na Wangis ng Tao). “Ang manampalataya sa Diyos ay ang tumahak sa tamang landas sa buhay, at kailangang hangarin ng isang tao ang katotohanan. Tungkol ito sa espiritu at buhay, at iba ito sa paghahangad ng mga walang pananampalataya sa kayamanan at kaluwalhatian, sa pagiging sikat magpakailanman. Magkahiwalay ang mga landas na ito. Sa kanilang mga trabaho, iniisip ng mga walang pananampalataya kung paano sila maaaring gumawa ng mas kaunting gawain at kumita ng mas maraming pera, nag-iisip sila ng kung anu-anong panlalansi para kumita nang mas malaki. Buong araw nilang iniisip kung paano yumaman at palaguin ang kayamanan ng kanilang pamilya, at nakaiisip pa nga sila ng mga hindi matinong paraan para makamit ang kanilang mga layon. Ito ang landas ng kasamaan, ang landas ni Satanas, at ito ang landas na tinatahak ng mga walang pananampalataya. Ang landas na tinatahak ng mga mananampalataya sa Diyos ay yaong paghahangad ng katotohanan at pagtatamo ng buhay; ito ang landas ng pagsunod sa Diyos at pagtamo ng katotohanan” (Ang Salita, Vol. III. Ang mga Diskurso ni Cristo ng mga Huling Araw. Ang Isang Matapat na Tao Lamang ang Makapagsasabuhay ng Tunay na Wangis ng Tao). Nakita ko mula sa mga salita ng Diyos na ang mga walang pananampalataya ay nagtatrabaho nang may pag-iisip ng isang empleyado. Gusto nila ng mas maraming pera kapalit ng mas kaunting trabaho, o mas maganda pa ngang mabayaran nang walang ginagawa. Kapag may kumukumusta sa gawain nila, nagpapanggap sila at gumagawa ng ilang trabaho, pero tuso at mapanlinlang sila kapag walang nakamasid. Anuman ang lagay ng gawain, wala silang nadaramang matinding pagmamadali basta’t nababayaran sila sa oras. Napagtanto kong ganoong-ganoon ako. Kapag walang anumang kagipitan o paghihirap sa aking tungkulin, kapag hindi ko kailangang magdusa o magbayad ng halaga, pakiramdam ko ay hindi naman ganoon kahirap ang tungkuling iyon. Akala ko na hangga’t hindi ako nakatunganga lang at nakagagawa ako ng ilang gampanin, hindi ako ititiwalag, na magiging karapat-dapat akong manatili sa iglesia at maliligtas ako sa huli, na pareho kong makakamit iyon. Hindi ako mukhang tamad at walang nakikitang mga problema ang iba, pero hindi ko ibinubuhos ang lahat ko—kontento na ako sa kaunting trabaho lang. Pinapasadahan ko ng tingin ang ilang walang kabuluhang impormasyon sa mga natitirang oras, nagbabasa ng mga hindi mahalagang bagay para makahanap ng ilang bagong bagay. Palagi akong nagpapakatamad. Nang maantala ang gawain namin, kumilos ako na parang hindi ito malaking bagay at mahinahong nagpatuloy na gaya ng dati. Nang pungusan at ilantad ako, mas nagsikap ako nang kaunti para hindi mapahiya at matanggal, pero sa sandaling tumaas ang mga pamantayan, lumaban ako at nagreklamo, at gusto kong lumipat sa isang mas madali at mas maluwag na tungkulin. Mukhang ginagawa ko ang aking tungkulin, pero tinatapos ko lang ang isang gampanin para makita ng aking superbisor. Wala akong pagiging taos-puso sa aking tungkulin o sa Diyos. Gusto kong magbayad ng kaunting halaga kapalit ng mga pagpapala ng kaharian ng langit. Pagtatangka iyong makipagtransaksyon sa Diyos. Hindi ko kailanman napagtanto na isa akong taong napakatuso at mapanlinlang. Natamasa ko ang lahat ng ibinigay ng Diyos sa akin at ang pagtustos ng Kanyang mga salita, pero naghanap lang ako ng kariwasaan at ginhawa sa aking tungkulin, ginagawa ang anumang hindi ako magdurusa, nang hindi man lang isinasaalang-alang ang gawain ng iglesia, o ang apurahang kalooban ng Diyos. Wala akong takot sa Diyos. Paano iyon paggawa ng isang tungkulin? Malinaw na inaantala ko ang gawain ng iglesia, at isa akong oportunistang nagsasamantala sa iglesia. Sa pagninilay ko, napagtanto ko na napakamakasarili at napakakasuklam-suklam ko dahil itinataguyod ko ang mga satanikong pilosopiya tulad ng “Ang bawat tao para sa kanyang sarili at bahala na ang iba,” “Pagpapakagod para Magtamo ng Katungkulan Alang-alang sa Pagkain at Pananamit,” at “Maigsi ang buhay; magpakasaya habang kaya.” Ang mga bagay na ito ay naging mismong kalikasan ko. Sa pamumuhay ayon sa mga bagay na ito, isinaalang-alang ko lang ang sarili kong mga interes ng laman sa aking mga kilos. Pakiramdam ko, sa buhay natin, kailangan nating maging mabait sa ating sarili, na ang pagpapagod sa ating sarili at labis na pagsusumikap ay hindi sulit. Ang pagiging malaya at maalwan ay maganda, at ang pag-aalala at pagpapakapagod ay hindi kanais-nais na sitwasyon. Palaging ganoon ang saloobin ko sa aking tungkulin, pabasta-basta at tamad, na nauwi sa pagkaantala ng gawain ng iglesia at pagkasira ng sarili kong pagkatao. Isa akong mananampalataya, pero hindi ako nagsasagawa ng mga salita ng Diyos, sa halip ay namumuhay ako ayon sa mga maladiyablong salita ni Satanas, nagiging mas lalong makasarili, tuso, at napakasama. Wala akong pagkatao o dignidad at hindi ako karapat-dapat pagkatiwalaan. Kahit para sa isang walang pananampalataya sa trabaho, kung haharapin nila ang mga bagay-bagay nang may ganoong uri ng oportunistang pag-iisip, maaaring malusutan nila ito saglit, pero mabibisto rin sila sa huli. At higit pa roon, gumagawa ako ng tungkulin sa iglesia at halatang-halata ng Diyos ang panlalansi at panlilinlang ko. Nakikita Niya na hindi ko talaga ginugugol ang sarili ko para sa Kanya, kundi nagraraos lang. Sa puntong iyon, naisip ko—kaya pala lagi akong inaantok at walang sigla sa trabaho at hindi ko maramdaman ang presensya ng Diyos. Dahil pala nagiging tuso at mapanlinlang ako, na kasuklam-suklam at kamuhi-muhi sa Diyos. Matagal na Niyang itinago ang mukha Niya sa akin. Dahil wala ang gawain ng Banal na Espiritu, naging napakamanhid ko, kaya kahit gaano ko man kagamay ang mga propesyonal na kasanayan at gaano man ako kasanay, hindi ako makagagawa ng magandang trabaho.

Kalaunan, nabasa ko ang marami pang salita ng Diyos na nilinaw sa akin ang kalikasan ng pagiging pabasta-basta sa isang tungkulin, at nakita ko rin na hindi nalalabag ang disposisyon ng Diyos. Sabi ng Diyos: “Lubhang mahalaga kung paano mo itinuturing ang mga atas ng Diyos, at isa itong napakaseryosong bagay. Kung hindi mo kayang tapusin ang ipinagkatiwala ng Diyos sa mga tao, hindi ka angkop na mamuhay sa Kanyang presensya at dapat kang parusahan. Ito ay talagang natural at makatuwiran na dapat tapusin ng mga tao ang anumang atas na ipinagkakatiwala ng Diyos sa kanila. Ito ang pinakamataas na responsabilidad ng tao, at kasinghalaga nito ang kanila mismong mga buhay. Kung hindi mo sineseryoso ang mga atas ng Diyos, nagtataksil ka sa Kanya sa pinakamalalang paraan. Sa ganito, mas kahabag-habag ka pa kaysa kay Hudas, at dapat na sumpain. Dapat matamo ng mga tao ang lubos na pagkaunawa sa kung paano tatratuhin ang ipinagkakatiwala ng Diyos sa kanila at, kahit papaano, dapat maunawaan nilang ang mga tagubiling ipinagkakatiwala Niya sa sangkatauhan ay mga pagpupuri at natatanging pabor mula sa Diyos, at na ang mga ito ay mga pinakamaluwalhating bagay. Ang iba pang mga bagay ay maaari nang talikdan. Kahit na kailangang isakripisyo ng isang tao ang kanyang sariling buhay, dapat pa rin niyang tuparin ang tagubilin ng Diyos” (Ang Salita, Vol. III. Ang mga Diskurso ni Cristo ng mga Huling Araw. Paano Malalaman ang Kalikasan ng Tao). “Nang minsan, ipinagkatiwala Ko sa isang tao na gawin ang isang bagay. Habang ipinaliliwanag Ko ang gawain sa kanya, maingat niya itong itinatala sa kanyang kuwaderno. Nakita Ko kung gaano siya kaingat sa pagtala nito—tila nakadarama siya ng pasanin para sa gawain, at mayroon siyang maingat at responsableng saloobin. Nang maipaliwanag Ko na ang trabaho sa kanya, naghintay na Ako ng ulat; dalawang linggo ang lumipas subalit hindi pa rin siya nagpadala ng mensahe. Kaya, nagkusa Akong hanapin siya, at kinumusta Ko ang trabahong ibinigay Ko sa kanya. Sabi niya, ‘Naku—nakalimutan ko! Sabihin Mo nga ulit sa akin.’ Ano ang naramdaman ninyo sa sagot niya? Ganyan ang uri ng saloobin niya kapag gumagawa ng trabaho. Naisip Ko, ‘Talagang hindi mapagkakatiwalaan ang taong ito. Lumayo ka sa Akin, bilis! Ayaw na kitang makitang muli!’ Gayon ang naramdaman Ko. Kaya, sasabihin Ko sa inyo ang isang katunayan: Hindi ninyo dapat kailanman iugnay ang mga salita ng Diyos sa mga kasinungalingan ng isang manloloko—ang paggawa niyon ay kasuklam-suklam sa Diyos. May ilang nagsasabi na ginagawa nila ang mga ipinapangako nila, na tinutupad nila ang sinasabi nila. Kung gayon nga, pagdating sa mga salita ng Diyos, magagawa kaya nila ang mga sinasabi ng mga salitang iyon kapag narinig nila ang mga iyon? Maipapatupad ba nila ang mga iyon nang kasing-ingat sa paggawa nila ng mga personal nilang gawain? Bawat pangungusap ng Diyos ay mahalaga. Hindi Siya nagsasalita nang pabiro. Ang sinasabi Niya ay kailangang gawin at ipatupad ng mga tao. Kapag nagsasalita ang Diyos, kinokonsulta ba Niya ang mga tao? Siguradong hindi. Tinatanong ka ba Niya ng mga bagay na may mga pagpipilian? Siguradong hindi. Kung matatanto mo na ang mga salita at atas ng Diyos ay mga utos, na kailangang gawin ng tao ang sinasabi ng mga ito at ipatupad ang mga iyon, obligasyon mong ipatupad at isagawa ang mga iyon. Kung iniisip mo na biro lang ang mga salita ng Diyos, mga kaswal na salita lamang na maaaring gawin—o hindi gawin—anuman ang gusto ng isang tao, at gayon ang trato mo sa mga ito, wala kang katwiran at hindi ka nararapat na tawaging tao. Hindi ka na kakausaping muli ng Diyos kailanman. Kung ang isang tao ay palaging gumagawa ng sarili niyang mga pagpapasya pagdating sa mga hinihingi ng Diyos, sa Kanyang mga utos at sa Kanyang atas, at tinatrato niya ang mga ito nang may pabasta-bastang saloobin, isa siyang uri ng tao na kinamumuhian ng Diyos. Sa mga bagay na direkta Kong inuutos at ipinagkakatiwala sa iyo, kung palagi mong kailangan na pangasiwaan kita at himukin, subaybayan, palagi mo Akong pinag-aalala at pinagtatanong, na kinakailangan Ko pang siyasatin ang lahat para sa iyo sa bawat pagkakataon, kailangan kang itiwalag” (Ang Salita, Vol. IV. Paglalantad sa mga Anticristo. Ikatlong Ekskorsus: Kung Paano Nakinig sina Noe at Abraham sa mga Salita ng Diyos at Sumunod sa Kanya (Ikalawang Bahagi)). Nalaman ko mula sa mga salita ng Diyos na kahit anong sabihin Niya, anumang hingin Niya ay dapat isakatuparan at dapat sundin ng isang nilikha. Kung hindi natin sineseryoso ang mga salita ng Diyos, kundi palaging nangangailangan ng pangangasiwa at paalala ng iba sa ating gawain, o mabigat sa loob lang tayong gumagawa nang kaunti kapag may namimilit sa atin, iyon ay talagang panlilinlang at pandaraya sa Diyos, na kasuklam-suklam at nakamumuhi sa Kanya. Ang ganitong uri ng tao ay hindi karapat-dapat na marinig ang mga salita ng Diyos o manatili sa iglesia, kundi dapat itiwalag. Natakot talaga ako nang maisip ko ang mga salita ng Diyos, lalo na ang parte kung saan sinabi Niyang: “Talagang hindi mapagkakatiwalaan ang taong ito. Lumayo ka sa Akin, bilis! Ayaw na kitang makitang muli!” Nagsisi at nakonsensiya ako sa mga nakaraang paglabag sa paggawa ng tungkulin ko, at patuloy lang ang pag-agos ng mga luha sa mukha ko. Sa paggunita sa aking saloobin sa tungkulin ko, katulad talaga ito ng inilantad ng Diyos; napakakaswal nito. Mahalagang panahon ito para sa pagpapalawig ng ebanghelyo ng kaharian at ang iba pang mga kapatid ay sabik na sabik na gumawa ng tungkulin. Samantalang inaasam ko lang ang kaginhawahan ng laman, mabagal at pabasta-basta sa aking tungkulin, kontento lang na magtrabaho nang hindi sinusubukang maging mahusay, na nakaapekto sa mga resulta ng aking gawain. Tamad ako, pabaya sa aking tungkulin, walang ginagawa, iniisip lamang ang sarili kong kasiyahan. Ipinagkatiwala sa akin ng iglesia ang isang mahalagang trabaho at ibinigay ko dapat ang lahat ko roon, tinupad ko dapat ang aking responsabilidad. Sa halip, itinuring ko ito bilang kapital, bilang alas na maaari kong gamitin para magsamantala sa iglesia nang hindi nagdurusa o nagbabayad ng halaga, o nag-iisip kung paano mapapabuti ang aking gawain. Ginagawa ko lang ang pinakamababa. Wala akong pakialam kung gaano kabagal ang pag-usad ko o kung gaano kabalisa ang Diyos. Inalala ko lang na hindi mapagod ang sarili ko. Naging pabaya ako at walang pakialam sa aking tungkulin, gusto ko lang makaraos, nagpapaliban hangga’t maaari. Walang puwang ang Diyos sa puso ko, at wala talaga akong anumang may-takot-sa-Diyos na puso. Hindi ba’t naging mas mababa pa ako sa isang aso dahil sa pagiging kaswal ko sa aking tungkulin? Ang mga aso ay tapat sa mga nagmamay-ari sa mga ito. Nasa tabi man ng mga ito ang amo o hindi, ginagampanan ng mga aso ang mga responsabilidad ng mga ito at binabantayan ang tahanan ng amo. Base sa mga ikinilos ko, hindi ako karapat-dapat na magpatuloy sa paggawa ng tungkulin. Nangako ako sa sarili ko na simula sa araw na iyon, magsisisi ako at babawi para sa pagkakautang ko.

Tapos, sa aking mga debosyonal, nabasa ko ang isang sipi ng mga salita ng Diyos na nagbigay sa akin ng landas kung paano ko gagawin ang aking tungkulin sa hinaharap. Sabi ng mga salita ng Diyos: “Ano ang naisip ni Noe sa kanyang puso, nang utusan siya ng Diyos na gumawa ng arka? Naisip niya, ‘Mula ngayon, walang kasinghalaga ng paggawa ng arka, walang kasinghalaga at madalian kaysa rito. Narinig ko na ang mga salita mula sa puso ng Lumikha, naramdaman ko ang Kanyang agarang layunin, kaya hindi ako dapat magpaliban; kailangan kong gawin nang mabilisan ang arkang sinabi at hiningi ng Diyos.’ Ano ang saloobin ni Noe? Ang saloobin niya ay hindi siya nangangahas na magpabaya. At sa anong paraan niya isinagawa ang paggawa ng arka? Nang walang pagpapaliban. Isinakatuparan at isinagawa niya ang bawat detalye ng sinabi at tinagubilin ng Diyos nang may buong pagmamadali, at nang buo niyang lakas, nang hindi man lang nagiging pabasta-basta. Sa kabuuan, ang naging saloobin ni Noe sa utos ng Lumikha ay pagpapasakop. Mayroon siyang pakialam dito, at walang paglaban sa kanyang puso, ni walang pagwawalang-bahala. Sa halip, masigasig niyang sinikap na unawain ang layunin ng Lumikha nang kinabisado niya ang bawat detalye. Nang maarok niya ang agarang layunin ng Diyos, nagpasya siyang bilisan ang kilos, upang makumpleto ang sinabi sa kanya ng Diyos nang buong pagmamadali. Ano ang ibig sabihin ng ‘nang buong pagmamadali’? Ibig sabihin nito ay kumpletuhin, sa loob ng maikling panahon, ang trabaho na aabutin sana dati ng isang buwan, tapusin ito ng marahil ay tatlo o limang araw na mas maaga kaysa sa itinakdang panahon, nang hindi man lang nagpapaliban o nagpapakatamad, kundi tuloy-tuloy na tinatrabaho ang buong proyekto sa abot ng kanyang makakaya. Natural na habang isinasakatuparan niya ang bawat trabaho, sisikapin niyang mabuti na walang masayang at walang maging mali, at hindi siya gagawa ng anumang trabaho na mangangailangan pang ulitin; matatapos din niya ang bawat gawain at proseso nang nasa tamang oras at magagawa niya ang mga ito nang maayos, na ginagarantiyahan ang kalidad nito. Isa itong tunay na pagpapamalas ng hindi pagpapaliban ng trabaho. Kaya, ano ang paunang kinailangan para hindi niya maipagpaliban ang trabaho? (Narinig niya ang utos ng Diyos.) Oo, iyon ang paunang kinailangan at konteksto para dito. Ngayon, bakit nagawa ni Noe na hindi ipagpaliban ang trabaho? Sinasabi ng ilang tao na taglay ni Noe ang tunay na pagpapasakop. Kung gayon, ano ang mayroon siya na nagdulot sa kanya na magkaroon ng gayong tunay na pagpapasakop? (Isinaalang-alang niya ang puso ng Diyos.) Tama iyan! Ito ang ibig sabihin ng pagkakaroon ng puso! Ang mga taong may puso ay kayang isaalang-alang ang puso ng Diyos; yaong mga walang puso ay mga hungkag na lalagyan, mga hangal, hindi sila marunong magsaalang-alang sa puso ng Diyos. Ang mentalidad nila ay: ‘Wala akong pakialam kung gaano ito kaapura para sa Diyos, gagawin ko ito sa paraang gusto ko—ano’t anuman, hindi ako nagiging batugan o tamad.’ Ang ganitong uri ng saloobin, ang ganitong uri ng pagiging negatibo, ang lubos na kawalan ng pagiging maagap—hindi ito isang taong nagsasaalang-alang sa puso ng Diyos, ni hindi niya nauunawaan kung paano isaalang-alang ang puso ng Diyos. Kung ganyan ang kaso, nagtataglay ba siya ng tunay na pananalig? Talagang hindi. Isinasaalang-alang ni Noe ang puso ng Diyos, may tunay siyang pananalig, kaya’t nagawa niyang tapusin ang atas ng Diyos. Kaya naman, hindi sapat na tanggapin lang ang atas ng Diyos at maging handang magsikap nang kaunti. Dapat isaalang-alang mo rin ang mga layunin ng Diyos, ibuhos ang lahat ng makakaya mo, at maging matapat—kung saan kailangan mong magkaroon ng konsensiya at katwiran; ito ang dapat taglayin ng mga tao, at ito ang nasumpungan kay Noe” (Ang Salita, Vol. IV. Paglalantad sa mga Anticristo. Ikatlong Ekskorsus: Kung Paano Nakinig sina Noe at Abraham sa mga Salita ng Diyos at Sumunod sa Kanya (Ikalawang Bahagi)). Nakita ko mula sa mga salita ng Diyos na nakamit ni Noe ang pagsang-ayon ng Diyos dahil may tunay siyang pananampalataya sa Diyos at isinaalang-alang ang Kanyang kalooban. Nang matanggap niya ang atas ng Diyos, ginawa niyang priyoridad ang pagtatayo ng arka. Hindi niya inisip ang pagdurusa ng kanyang katawan o kung gaano man ito magiging mahirap. Sa panahong iyon bago pa ang industriyalisasyon, ang paggawa ng ganoon kalaking arka ay tiyak na nangangailangan ng labis na pisikal at mental na pagsisikap, at kailangan niyang tiisin ang pangungutya ng iba. Sa ilalim ng mga sitwasyong ito, nanatiling matatag si Noe sa loob ng 120 taon para matapos ang atas ng Diyos, sa huli ay pinaginhawa ang puso ng Diyos. Tunay na ginugol ni Noe ang sarili para sa Diyos at karapat-dapat siya sa pagtitiwala ng Diyos. Samantalang ako, kung walang naghihimok at nagmamasid sa akin, sinasamantala ko ang pagkakataon na maging tamad at tuso, na magnasa ng mga kaginhawahan ng laman, nagpapaliban sa aking gawain, hindi kailanman inaalala kung gaano ko naaantala ang mga bagay-bagay. Talagang wala akong pagkatao at hindi karapat-dapat sa pagliligtas ng Diyos. Ngayon alam ko na na ang paggawa ng isang tungkulin ay dapat kagaya ng paggawa ni Noe ng arka, na kailangang magkaroon ng tunay na pagkilos. Kailangang gamitin ko ang lahat ng oras para sumulong, para mas mahusay na gumawa. Kahit na walang naghihimok o nagsusubaybay sa akin, kailangan kong maging responsable at gawin ang lahat ng aking makakaya. Iyan ang tanging paraan para maging isang taong may konsensiya at pagkatao.

Pagkatapos nun ay nagsimula na akong ayusin ang oras ko. Kapag hindi ako gumagawa ng disenyo, ginagamit ko ang bakante kong oras para tumulong sa isa pang tungkulin at binantayan kong mabuti ang sarili kong kalagayan. Talagang puno ang iskedyul ko araw-araw, pero payapang-payapa ang pakiramdam ko, at mas nagsikap ako sa tungkulin ko kaysa dati. Minsan kapag ang isang trabaho ay malapit nang matapos at natutukso akong magpakatamad na naman, o naaantala ang drafting dahil hindi ko naisaayos nang mabuti ang iskedyul ko, gusto kong bigyang-layaw ang sarili ko, iniisip na hindi ako miyembro ng grupo at walang nag-uudyok sa akin, at isa pa, tumutulong ako sa ibang trabaho, kaya ayos lang na maging medyo mabagal ang gawain ng design. Nang maisip iyon, napagtanto ko na wala ako sa tamang kalagayan at nagmadali akong hanapin ang katotohanan para malutas ito. Nabasa ko ito sa mga salita ng Diyos: “Kapag ginagampanan ng mga tao ang kanilang tungkulin, sa katunayan, ginagawa nila ang dapat nilang gawin. Kung ginagawa mo ito sa harap ng Diyos, kung ginagampanan mo ang iyong tungkulin at nagpapasakop ka sa Diyos nang may pag-uugali ng katapatan at may puso, hindi ba’t mas magiging tama ang ugaling ito? Kaya paano mo dapat gamitin ang ugaling ito sa iyong pang-araw-araw na buhay? Dapat mong gawing realidad mo ang ‘pagsamba sa Diyos nang may puso at katapatan.’ Tuwing gusto mong magpakakupad at iraos lamang ang gawain, tuwing gusto mong kumilos sa tusong paraan at maging tamad, at tuwing naaabala ka o mas ginugustong magpakasaya na lamang, dapat mong isaalang-alang: ‘Sa pagkilos nang ganito, ako ba ay nagiging di-mapagkakatiwalaan? Ganito ba ang pagsasapuso ko sa paggawa ng aking tungkulin? Ako ba ay nagiging di-tapat sa paggawa nito? Sa paggawa nito, nabibigo ba akong tuparin ang inaasahan sa akin sa atas na naipagkatiwala ng Diyos sa akin?’ Ganito ka dapat magnilay sa sarili mo. Kung malalaman mo na ikaw ay palaging pabasta-basta sa iyong tungkulin, na ikaw ay hindi tapat, at na nasaktan mo ang Diyos, ano ang dapat mong gawin? Dapat mong sabihing, ‘Nadama ko sa sandaling iyon na may mali rito, pero hindi ko ito itinuring na problema; pinahapyawan ko lang iyon nang walang-ingat. Ngayon ko lang natanto na talagang ako ay naging pabasta-basta, na hindi ko natupad ang aking responsabilidad. Talagang wala akong konsensiya at katwiran!’ Natuklasan mo ang problema at nakilala mo nang kaunti ang iyong sarili—kaya ngayon, dapat mong baguhin nang lubusan ang sarili mo! Ang iyong saloobin sa pagganap sa iyong tungkulin ay mali. Nawalan ka ng ingat doon, gayundin sa dagdag na trabaho, at hindi mo isinapuso iyon. Kung muli kang pabasta-basta na katulad nito, dapat kang manalangin sa Diyos at hayaan Siyang disiplinahin at ituwid ka. Dapat magkaroon ka ng gayong kalooban sa paggawa ng iyong tungkulin. Saka ka lamang tunay na makapagsisisi. Makapagbabago ka lamang nang lubusan kapag malinis ang iyong konsensiya at nagbago na ang iyong saloobin sa pagganap mo sa iyong tungkulin” (Ang Salita, Vol. III. Ang mga Diskurso ni Cristo ng mga Huling Araw. Sa Madalas na Pagbabasa Lamang ng mga Salita ng Diyos at Pagninilay sa Katotohanan Magkakaroon ng Daan Pasulong). Ang pagbabasa ng mga salita ng Diyos ay lalong nagbigay sa akin ng kalinawan sa landas ng pagsasagawa. Ang tungkulin ay isang atas na ibinigay sa atin ng Diyos. May nangangasiwa man sa atin o wala, dapat nating tanggapin ang pagsisiyasat ng Diyos at ibigay ang ating lahat dito. Ang palaging pangangailangan ng isang taong mag-uudyok sa akin na gumawa nang kaunti ay kawalan ng katapatan, at maging sa tingin ng iba ay nakakahiya iyon. Hindi ako puwedeng manatiling ganoon, kundi kailangan kong magkaroon ng may-takot-sa-Diyos na puso at tanggapin ang Kanyang pagsisiyasat. Dapat akong maging maagap sa aking tungkulin nang hindi nangangailangan na himukin ako ng iba. Kapag abala sa parehong trabaho at kailangan kong magbayad ng halaga, inaayos ko ang iskedyul ko nang mas maaga at ginagawa ang aking buong makakaya, sinusubukang hindi maging pabasta-basta sa gawain ko. Nang harapin ko ang mga bagay-bagay sa ganoong paraan, pagkaraan ng maikling panahon ay nagsimula akong makakita ng ilang resulta sa tungkulin ko. Kailangan kong mas pagsikapan ito kaysa dati at gumugol ako ng kaunting lakas, pero hindi man lang ako nakaramdam ng pagod—kalmado at payapa ako. Kapag nahihirapan ako sa aking tungkulin, sa pamamagitan ng paghahanap ng katotohanan, nagkakaroon ako ng mas maraming pakinabang. Umusad ako sa aking mga propesyonal na kasanayan pati na rin sa aking pagpasok sa buhay.

Isang araw noong Hunyo ng 2021, dumating ang lider para kausapin ako at sinabi sa akin na muli akong itinatalaga sa grupo. Tuwang-tuwa ako na hindi ko alam kung ano ang sasabihin, at taos-puso akong nagpasalamat sa Diyos. Ang karanasang iyon ay nagpakita sa akin kung gaano ako katamad, kamakasarili at kasama. Talagang kinamuhian ko ang sarili ko, at alam ko na ngayon na pahalagahan ang pagkakataong gumawa ng isang tungkulin. Nagkaroon din ako ng kaunting may-takot-sa-Diyos na puso. Minsan tinatamad pa rin ako, at pagkatapos ay nagdasal ako sa Diyos at hiniling sa Kanya na siyasatin ang puso ko. Kapag nagiging pabasta-basta ako, tuso, at mapanlinlang, hinihiling ko sa Diyos na ilantad, ituwid, at disiplinahin ako kaagad. Mula nang isagawa ko iyon ay naging mas madalang ang pagiging masama at pag-ayaw ko sa trabaho kaysa dati, at nagtamo ako ng mas magagandang resulta sa aking tungkulin, na talagang nagparamdam sa akin ng kasiyahan. Sinabi sa akin ng lider kalaunan na mas mahusay na ang paggawa ko sa tungkulin ko kaysa dati. Naantig talaga ako na marinig iyon, at nagkaroon din ng motibasyon. Alam kong hindi pa rin sapat ang ginagawa ko at kailangan kong patuloy na magsikap. Nagpapasalamat ako sa pagtutuwid at pagdidisiplina ng Diyos sa akin, na nakatulong sa akin na baguhin ang saloobin ko sa aking tungkulin.


38. Mga Aral na Natutuhan Sa Pamamagitan ng mga Kabiguan

Ni Jiang Ping, Tsina

Dati, noong ako ay nananampalataya sa Panginoong Jesus, madalas akong magbasa ng Bibliya at magpalaganap ng ebanghelyo ng Panginoon. Pagkatapos manampalataya sa Makapangyarihang Diyos at basahin ang Kanyang mga salita, nalaman ko na ipinapahayag ng Makapangyarihang Diyos ang katotohanan sa mga huling araw upang gawin ang gawain ng paghatol sa mga tao—upang dalisayin at iligtas sila. Kaya, lalo akong naging aktibo sa aking tungkulin na ipalaganap ang ebanghelyo. Sa pamamagitan ng pagsasanay, naging mas malinaw sa akin ang tungkol sa katotohanan ng pagpapatotoo sa gawain ng Diyos, naunawaan ang mga prinsipyo ng pangangaral ng ebanghelyo at nagkaroon ako ng ilang karanasan, kaya mabisa talaga ang aking pangangaral. Sinabi ng lahat ng aking mga kapatid na talagang magaling ako dito, at na nauunawaan ko ang mga kuru-kuro at pagbabahaginan ng mga kandidato sa ebanghelyo upang malutas ang mga ito. Ang mga problemang mahirap para sa kanila ay hindi masyadong mahirap para sa akin. Kalaunan, habang ipinangangaral ko ang ebanghelyo, inaresto ako ng pulis at sinentensyahan ng isang taon sa bilangguan. Nang makalaya ako, kaagad akong nagsimula na muling ipangaral ang ebanghelyo. Marami sa aking mga kapatid ang ngayon pa lamang natutong mangaral ng ebanghelyo, at hindi sila nakakakuha ng magagandang resulta, kaya itinalaga ako ng lider para mamuno sa gawain ng ebanghelyo. Kasama ang aking mga kapatid, sinuri ko ang ilang mga kuru-kuro na karaniwang pinanghahawakan ng mga kandidato sa ebanghelyo, at ipinaliwanag ko kung paano lutasin ang mga ito sa pamamagitan ng pagbabahagi. Kung minsan ay nakakatagpo kami ng mga kandidato sa ebanghelyo na may maraming kuru-kuro sa relihiyon, at nakikipagbahaginan ang mga kapatid sa kanila nang maraming beses nang walang epekto. Ngunit noong ako ang nakipagbahaginan sa kanila, mabilis kong naresolba ang kanilang mga kuru-kuro. Sa paglipas ng panahon, paganda nang paganda ang mga resulta na nakukuha ng gawain ng ebanghelyo. At, unti-unti, nagsimula akong humanga sa aking sarili. Inisip ko na mataas talaga ang kakayahan ko, at madali kong nareresolba ang mga problemang hindi kaya ng ibang mga kapatid. Naisip ko na ako ay isang bihirang talento. Nagsimulang tumaas nang tumaas ang tingin ko sa aking sarili, at kinutya ko ang iba dahil sa kanilang kawalang-ingat at mababang kakayahan.

Minsan, lumapit sa akin ang isang kapatid na nagdidilig sa mga baguhan. Sinabi niya na nagtanong ang isang baguhan, at gusto niyang makipagbahaginan ako sa baguhan kasama siya. Inis na inis ako sa kanya. Naisip ko, “Bakit hindi mo kayang lutasin ang simpleng problema na tulad niyan? Ganyan ka ba kawalang-interes sa iyong tungkulin, walang pasanin? Sobrang baba ba ng kakayahan mo na hindi mo kayang lutasin ang mga kuru-kuro ng isang baguhan?” Kaya sinaway ko siya, at sinabi ko, “Kung hindi mo man lang kayang diligan nang mabuti ang isang baguhan, ano pa ang silbi mo?” Yumuko lang ang aking kapatid, at walang sinabi. Bumagsak ang mga luha mula sa kanyang mga mata. Alam kong hindi tama na sinabi ko iyon. Pero naisip ko, “Kung hindi ako magiging mahigpit sa kanya, hindi niya ito isasapuso, at hindi siya huhusay.” Pagkatapos niyon, hindi na siya naglakas-loob na lumapit sa akin kapag may problema siya. Siya ay negatibo, at kontrolado. Pakiramdam niya ay napakababa ng kanyang kakayahan para gawin ang kanyang tungkulin at diligan ang mga baguhan. Alam ko kung ano ang nararamdaman niya, ngunit hindi ko pinagnilayan ang aking sarili. Hindi ako nakipagbahaginan o sinubukang tulungan siya. Sa isip ko, minaliit ko siya. Hindi ba’t pag-aantala ng mga bagay-bagay ang pagpapagawa sa kanya ng gawaing ito gayong hindi niya kayang lutasin ang mga simpleng problema? Kaya, pagkatapos niyon, pinahinto ko siya sa pagdidilig sa baguhan na iyon. Sa isa pang pagkakataon, ako at isang lider sa iglesia ay nagdaos ng pagtitipon para sa mga baguhan. Ngunit pagkatapos ng pagbabahagi ng lider, hindi nalutas ang mga problema ng mga baguhan. Naisip ko, “Ikaw ang lider, pero hindi mo man lang madiligan ang mga baguhan.” Kaya, ako na ang nagkusa at tinanong ko sila, “Naunawaan ba ninyong lahat ang sinabi ngayon ng kapatid?” Umiling sila at sinabing hindi pa sila nalinawan. Pagkatapos niyon, tinalakay ko sa kanila nang detalyado ang tungkol sa tatlong yugto ng gawain ng Diyos. Masaya silang nakinig, at marami sa kanila ang nagsabi, “Ngayong ipinaliwanag mo ito nang ganito, naiintindihan na namin.” Ang makitang ganito ang pagturing nila sa akin ay sobrang nagpasaya sa akin. Nadama ko na mas mahusay ako kaysa sa lider sa pangangaral ng ebanghelyo at pagdidilig.

Pagkatapos, palagi kong ipinagmamalaki ang sarili ko at minamaliit ang iba. Lalong naging mayabang ang aking disposisyon. Ipinataw ko ang aking kalooban sa lahat ng bagay na may kinalaman sa gawain, malaki man o maliit. Naisip ko lang na mas magaling ako kaysa sa aking mga kapatid, at kahit na pinag-usapan namin ang mga bagay-bagay, ako pa rin naman ang masusunod, kaya maaari akong basta na lang magdesisyon sa aking sarili at iwasang mag-aksaya ng oras. At sa gawaing pangangaral at pagdidilig, pakiramdam ko ay nasa ilalim ko ang lahat, at mas mabuti kung ako mismo ang gumawa ng lahat. Kaya, nagsimula akong mangaral at magdilig nang sabay. Kinuha ko ang lahat ng uri ng trabaho nang mag-isa. Sa sobrang abala ko ay halos hindi ko na magawang magpahinga. Ngunit nalaman ng lider na hindi ako nagsasanay ng sinuman, na hindi ko pinayagang magsanay ang iba, at pinungusan niya ako. Sinabi n’ya, “Ginagawa mo ang lahat nang mag-isa. Hindi mo ba naiisip na ito ay kayabangan?” Kahit na naharap sa pagpupungos at pagsuway, hindi ko sineryoso iyon. Pakiramdam ko bawat araw, mula madaling-araw hanggang dapit-hapon, abala ako sa pangangaral at pagdidilig sa mga baguhan, na sa opinyon ko ay nagpapakita na nagdadala ako ng pasanin para sa aking tungkulin. Inakala ko rin na magaling ang aking kakayahan at kahusayan sa pagtatrabaho, at, hangga’t nagkakaroon ako ng mga resulta, hindi problema ang aking pagmamataas. Pagkatapos, ipinagpatuloy ko ang paggawa ng mga bagay-bagay sa sarili kong paraan. Anuman ang nangyari, hinarap ko ito nang mag-isa, nang hindi nakikipag-usap sa iba. Ang ilan sa aking mga kapatid ay nakaramdam na napipigilan. Inisip nila na hindi sila sapat, at namuhay sa pagiging negatibo. Ang iba ay lalo nang umasa sa akin. Wala silang dinalang pasanin sa kanilang mga tungkulin, at laging naghihintay sa aking mga tagubilin, at naapektuhan nito ang gawain ng ebanghelyo at ang gawain ng pagdidilig. Hindi nagtagal pagkatapos ng lahat ng ito, ang mga mata ko ay nagsimulang tuluy-tuloy na lumuha. Minsan ay sobrang lubha nito na hindi na ako makakita. Sinabi ng doktor na nabarahan ang aking tear ducts, at kailangan akong maoperahan. Habang naglalakad ako pauwi, nagsimula akong mapaisip, “Sa biglaang pagkakaroon ng ganitong sakit sa mata, siguradong may layunin ng Diyos sa likod nito. Nasaktan ko ba ang Diyos sa anumang paraan?” Noon ako nagsimulang pagnilayan ang kalagayan kung paano ko ginagawa ang aking tungkulin. Nanalangin ako sa Diyos sa aking puso, humihiling sa Kanya na liwanagan ako, upang maunawaan ko ang aking problema.

Pag-uwi ko, binasa ko ang mga salitang ito ng Diyos: “Ang ilang tao na nakagawa ng kaunting gawain at nakapamuno nang maayos sa isang iglesia ay talagang nag-iisip na nakahihigit sila kaysa sa iba, at kadalasang nagpapakalat ng mga salitang tulad ng: ‘Bakit ako inilalagay ng Diyos sa isang mahalagang posisyon? Bakit palagi Niyang binabanggit ang pangalan ko? Bakit palagi Niya akong kinakausap? Mataas ang tingin sa akin ng Diyos dahil may kakayahan ako at dahil nakaaangat ako sa ordinaryong tao. Naiinggit pa nga kayo na tinatrato ako ng Diyos nang mas mabuti. Ano ang dapat ninyong ikainggit? Hindi ba ninyo nakikita kung gaano karami ang ginagawa ko at kung gaano kalaki ang isinasakripisyo ko? Hindi kayo dapat mainggit sa anumang magagandang bagay na ibinibigay sa akin ng Diyos, dahil karapat-dapat ako sa mga ito. Maraming taon akong nagtrabaho at labis akong nagdusa. Karapat-dapat ako sa papuri at kwalipikado ako.’ May iba na nagsasabing: ‘Tinulutan ako ng Diyos na sumali sa mga pagpupulong ng magkakatrabaho at makinig sa Kanyang pagbabahagi. Mayroon akong ganitong kwalipikasyon—mayroon ba kayo niyon? Una, mayroon akong mataas na kakayahan, at hinahangad ko ang katotohanan nang higit sa inyo. Bukod dito, ginugugol ko ang aking sarili nang higit sa inyo, at kaya kong tapusin ang gawain ng iglesia—kaya ba ninyo iyon?’ Ito ay kayabangan. Magkakaiba ang mga resulta ng pagganap ng mga tao sa kanilang mga tungkulin at sa kanilang gawain. Ang ilan ay may magagandang resulta, samantalang ang iba ay may hindi magagandang resulta. Ang ilang tao ay ipinanganak na may mahusay na kakayahan at nagagawa rin nilang hanapin ang katotohanan, kaya mabilis na bumubuti ang mga resulta ng kanilang mga tungkulin. Ito ay dahil sa kanilang mahusay na kakayahan, na paunang itinakda ng Diyos. Ngunit paano lutasin ang problema ng hindi magagandang resulta sa pagganap ng tungkulin ng isang tao? Dapat kayong patuloy na maghanap sa katotohanan at magsikap, at pagkatapos, kayo rin ay unti-unting makakakuha ng magagandang resulta. Hangga’t nagsusumikap kayo para sa katotohanan at nagkakamit sa abot ng inyong mga kakayahan, sasang-ayon ang Diyos. Ngunit magaganda man o hindi ang mga resulta ng inyong gawain, hindi kayo dapat magkaroon ng mga maling ideya. Huwag ninyong isiping, ‘Kwalipikado akong maging kapantay ng Diyos,’ ‘Kwalipikado akong tamasahin ang ibinigay sa akin ng Diyos,’ ‘Kwalipikado akong purihin ng Diyos,’ ‘Kwalipikado akong mamuno sa iba,’ o ‘Kwalipikado akong magsermon sa iba.’ Huwag mong sabihing kwalipikado ka. Hindi dapat magkaroon ng ganitong mga kaisipan ang mga tao. Kung mayroon ka ng mga kaisipang ito, nagpapatunay ito na wala ka sa iyong angkop na kinalalagyan, at ni wala ka ng pangunahing katinuan na dapat taglayin ng isang tao. Kaya paano mo maiwawaksi ang iyong mayabang na disposisyon? Hindi mo ito magagawa” (Ang Salita, Vol. III. Ang mga Diskurso ni Cristo ng mga Huling Araw. Mayabang na Kalikasan ang Nasa Ugat ng Paglaban ng Tao sa Diyos). Isiniwalat ng mga salita ng Diyos ang kalagayan ko. Napagtanto ko na nangingibabaw sa pag-uugali ko ang aking mapagmataas na kalikasan. Nang magkaroon ako ng mga resulta sa gawaing pangangaral at pagdidilig, nabuhayan ako ng loob. Naisip ko na ang aking mga abilidad at kakayahan ay napakahuhusay, na ako ay kailangang-kailangan sa gawain ng ebanghelyo. Ginawa kong kapital ang mga kasanayang ito. Masyado akong mayabang kaya binalewala ko ang iba. Kumilos ako na parang mas mataas ako sa iba, pinagagalitan at kinokontrol sila. Nang nahirapan ang kapatid ko sa pagdidilig ng mga baguhan, hindi ko siya tinulungan na lutasin ang problema—ginamit ko lang ang katayuan ko para sawayin siya. At nang sabay naming diniligan ng lider ang mga baguhan, at hindi nalutas ng lider ang kanilang mga problema, hindi ako nakipagtulungan sa pagbabahaginan. Sa halip, minaliit ko ang lider, at sadyang ipinakita ito sa harap ng mga baguhan. Kapag may mga problema sa gawain, hindi ko hinanap ang mga katotohanang prinsipyo o tinalakay ang mga bagay-bagay sa aking mga kapatid. Inisip ko na mayroon akong karanasan upang makita nang malinaw ang mga bagay, na kaya kong magdesisyon at asikasuhin ang lahat nang ako lang. Hindi ko binigyan ng pagkakataong magsagawa ang iba, at nang ako ay pinungusan, hindi ko ito itinuring bilang isang problema. Inisip ko na ako ay nagdadala ng pasanin sa aking tungkulin. Inisip ko ang aking senyoridad at hindi tinanggap ang pagpupungos. Tunay na sobrang mapagmataas ako. Sa puso ko, hindi ako natakot o nagpasakop sa Diyos. Ako ang namamahala sa gawain ng ebanghelyo. Dapat ay sinanay ko ang aking mga kapatid na ipangaral din ang ebanghelyo. Ngunit sa halip, hinamak at minamaliit ko sila, at inasikaso ang lahat nang mag-isa. Bilang resulta, naramdaman nilang kinokontrol ko sila, at ang ilan ay tunay na nakaasa sa akin, at hindi na mabuhat ang pasanin sa kanilang tungkulin, at naapektuhan ang gawain ng ebanghelyo. Hindi ito paggawa ng aking tungkulin—ito ay paggawa ng masama, at humahadlang sa gawain ng ebanghelyo. Dati, inisip ko na dinadala ko ang pasanin sa aking tungkulin sa pamamagitan ng paggawa ng lahat nang ako lang. Pero sa totoo lang, mayabang lang ako. Inuuna ko ang sarili ko kaysa ang iba, tinatrato ko sila bilang hindi mahalaga at pinangangasiwaan ko ang lahat, kumikilos nang kusa at walang ingat sa aking mapagmataas na disposisyon, nang hindi iniisip ang Diyos o ang ibang tao. Hindi ba’t ito ang disposisyon ng arkanghel? Kung hindi ako magsisisi, itataboy ako at ititiwalag ng Diyos. Nang iniisip ito, napagtanto ko na itinutuwid at dinidisiplina ako ng Diyos sa pamamagitan ng sakit na ito. Kung hindi ginamit ng Diyos ang sitwasyong ito para sa akin, baka ipinagpatuloy ko pa ang pagkilos ayon sa aking mapagmataas na disposisyon. Patuloy sana akong gumawa ng masasamang bagay, sinasaktan ang disposisyon ng Diyos, at pinarurusahan. Nang matanto ko ito, umiyak ako at nanalangin sa Diyos, “O Diyos ko! Masyado akong mayabang na wala akong pagkatao o katwiran. Hindi ako karapat-dapat na mabuhay sa harapan Mo. Diyos ko! Ayaw kong lumaban o maghimagsik laban sa Iyo. Gusto kong magsisi!” Pagkatapos noon, hayagan kong ibinahagi ang aking kalagayan sa aking mga kapatid. Isiniwalat at hinimay ko kung paano ko sila nasaktan dahil sa aking mapagmataas na disposisyon, at humingi ako ng tawad. Pagkatapos noon, naging mas mapagpakumbaba ako sa pagtupad ng aking tungkulin. Tinalakay ko ang lahat sa aking mga kapatid, at hindi nagtagal ay gumaling ang aking sakit. Nagpasalamat ako sa Diyos mula sa kaibuturan ng aking puso.

Pagkaraan ng ilang panahon, dahil sa mga pangangailangan ng gawain ng ebanghelyo, inatasan ako ng iglesia na ipalaganap ang ebanghelyo sa ibang lugar. Hindi ko maiwasang magsimulang humanga muli sa aking sarili: Mukhang maganda ang ginagawa ko sa pangangaral ng ebanghelyo. Kung hindi, bakit nila ako ipapadala sa ibang lugar upang ipalaganap ang ebanghelyo? Isang araw, umalis ako para ipangaral ang ebanghelyo sa dalawang relihiyosong mananampalataya. Hindi ko inisip na magiging mahirap, kaya hindi ko sinubukang unawain nang maaga ang kanilang sitwasyon o ang kanilang pangunahing mga kuru-kuro. Sa halip, tulad ng ginawa ko dati, direkta kong pinatotohanan ang tatlong yugto ng gawain ng Diyos. Pagkarinig nila rito, nalaman nila na ako ay isang mananampalataya sa Makapangyarihang Diyos, at kaya naging depensibo sila. Hindi na nila gustong makarinig ng kahit ano mula sa akin. Sa oras na iyon, natulala ako. Pumunta ako sa malayong lugar na ito, at inisip ko na mabilis kong mapapalawak ang gawain ng ebanghelyo. Hindi ko akalain na mabibigo ako nang ganito kaaga. Paano ko palalawakin ang gawain ng ebanghelyo ngayon? Gayunpaman, hindi pa ako handang sumuko. Marahil ito ay isang beses lang na problema, at nabigo lang ako sa pagkakataong ito. Ipinalalaganap ko ang ebanghelyo sa loob ng napakaraming taon, kaya natitiyak kong makakakumbinsi ako ng mga tao. Pero kahit saan ako nagpunta, nabigo ako. Nakaramdam ako ng labis na pagkabigo, at napakalungkot ng kalagayan ko. Pagkatapos niyon, tinanggal ako. Nasasaktan akong isipin na napakawalang-bisa ng aking pangangaral. Pakiramdam ko ay wala akong silbi. Kung magpapatuloy ito, matitiwalag ba ako? Hinahanap-hanap ko iyong mga panahon na masigasig kong ipinangangaral ang ebanghelyo. Kahit na mahirap ang gawain at nakakapagod, sumasaya ako kapag nakakakuha ng magagandang resulta. Ngunit bakit hindi ko makuha ang mga resultang iyon ngayon? Sa isiping iyon, nakaramdam ako ng sobrang kirot sa aking puso. Sa aking kirot na nararamdaman, paulit-ulit akong nanalangin sa Diyos, “O Diyos ko! Anong mga aral ang kailangan kong matutunan sa sitwasyong ito? Pakiusap, bigyan Mo ako ng kaliwanagan, at gabayan Mo ako upang maunawaan ko ang aking sarili.”

Habang naghahanap, nakita ko ang siping ito ng mga salita ng Diyos: “Kapag ang isang tao ay pinagkalooban ng talino o may talento, ibig sabihin na siya ay likas na mas magaling sa isang bagay o nangunguna sa ibang paraan kung ihahambing sa iba. Halimbawa, maaaring mas mabilis kang tumugon kaysa sa iba, mas mabilis maunawaan ang mga bagay-bagay kaysa sa iba, nalinang ang kasanayan sa ilang partikular na kakayahang propesyonal, o maaaring isa kang magaling na tagapagsalita, at iba pa. Ang mga ito ay mga kaloob at talentong maaaring taglayin ng isang tao. Kung may mga partikular kang talento at kalakasan, napakahalaga kung paano mo nauunawaan at pinangangasiwaan ang mga ito. Kung iniisip mong hindi ka mapapalitan dahil wala nang ibang taong mayroong mga talento at kaloob na gaya ng sa iyo, at na isinasagawa mo ang katotohanan kung ginagamit mo ang mga kaloob at talento mo para gampanan ang iyong tungkulin, tama ba o mali ang pananaw na ito? (Mali.) Bakit mo sinabing mali ito? Ano ba talaga ang mga talento at kaloob? Paano mo dapat unawain ang mga ito, gamitin ang mga ito at harapin ang mga ito? Ang katunayan ay anumang kaloob o talento ang mayroon ka, hindi ito nangangahulugang mayroon ka ng katotohanan at buhay. Kung mayroong partikular na mga kaloob at talento ang mga tao, nararapat lang para sa kanila na gumanap ng isang tungkulin kung saan ginagamit ang mga kaloob at talentong ito, pero hindi ibig sabihin nito na isinasagawa nila ang katotohanan, hindi rin ito nangangahulugang ginagawa nila ang mga bagay-bagay ayon sa mga prinsipyo. Halimbawa, kung ipinanganak kang may kaloob sa pagkanta, kinakatawan ba ng kakayahan mong kumanta ang pagsasagawa ng katotohanan? Ibig sabihin ba nito na kumakanta ka ayon sa mga prinsipyo? Hindi. Sabihin natin, halimbawa, na mayroon kang likas na talento sa mga salita at magaling ka sa pagsusulat. Kung hindi mo nauunawaan ang katotohanan, sasang-ayon ba ang iyong pagsusulat sa katotohanan? Ibig sabihin ba nito may patotoo kang batay sa karanasan? (Hindi, hindi ito ang ibig sabihin.) Kaya, ang mga kaloob at talento ay iba sa katotohanan at hindi maaaring paghambingin ang mga ito. Anuman ang kaloob na mayroon ka, kung hindi mo hinahangad ang katotohanan, hindi mo gagampanan nang maayos ang iyong tungkulin. May ilang taong madalas na ipinagmamalaki ang mga kaloob nila at karaniwang pakiramdam nila na mas magaling sila sa iba, kaya hinahamak nila ang ibang tao at ayaw nilang makipagtulungan sa iba kapag tumutupad sila ng mga tungkulin nila. Palagi nilang gustong sila ang nasusunod, at ang resulta nito ay madalas nilang nilalabag ang mga prinsipyo kapag ginagampanan nila ang mga tungkulin nila, at napakababa rin ng kahusayan nila sa pagtatrabaho. Dahil sa mga kaloob, naging mapagmataas sila at mapagmagaling, naging mapanghamak sa iba, at nagdulot ito upang palagi nilang maramdaman na mas mabuti sila kaysa ibang tao at na walang sinumang kasingbuti nila, at dahil dito ay naging hambog sila. Hindi ba’t nasira na ang mga taong ito ng kanilang mga kaloob? Ganoon nga. Ang mga taong likas na matalino at may mga talento ay ang pinakamalamang na maging mapagmataas at mapagmagaling. Kung hindi nila hahangarin ang katotohanan at palagi silang mabubuhay sa mga kaloob nila, napakamapanganib na bagay iyan. Anuman ang tungkuling ginagampanan ng isang tao sa sambahayan ng Diyos, anumang uri ng talento ang mayroon siya, kung hindi niya hahangarin ang katotohanan tiyak na mabibigo siyang tuparin ang tungkulin niya. Anuman ang mga kaloob at talentong mayroon ang isang tao, dapat niyang gampanan nang maayos ang uri ng tungkuling iyan. Kung nauunawaan din niya ang katotohanan at nagagawa ang mga bagay-bagay ayon sa mga prinsipyo, magkakaroon ng papel na gagampanan ang mga kaloob at talento niya sa pagtupad ng tungkuling iyan. Ang mga hindi tumatanggap sa katotohanan, at hindi humahanap sa mga katotohanang prinsipyo, at sumasandig lamang sa mga kaloob nila para gawin ang mga bagay-bagay ay hindi magkakamit ng anumang resulta mula sa pagtupad sa kanilang mga tungkulin, at maaari pa silang matiwalag. … Iniisip ng mga taong may kaloob at may mga talento na napakatalino nila, na nauunawaan nila ang lahat ng bagay—ngunit hindi nila alam na ang mga kaloob at talento ay hindi kumakatawan sa katotohanan, na ang mga bagay na ito ay walang koneksyon sa katotohanan. Kapag sumasandig ang mga tao sa mga kaloob nila at imahinasyon sa mga kilos nila, kadalasang sumasalungat sa katotohanan ang mga kaisipan at opinyon nila—ngunit hindi nila ito nakikita, iniisip pa rin nila, ‘Tingnan ninyo kung gaano ako katalino; napakatalino nang nagawa kong mga pagpapasya! Napakatalinong mga desisyon! Hindi ako kayang pantayan ng sinuman sa inyo.’ Magpakailanman silang nabubuhay sa kalagayan ng narsisismo at pagpapahalaga-sa-sarili. Nahihirapan silang patahimikin ang kanilang puso at nahihirapan silang magbulay-bulay sa hinihingi sa kanila ng Diyos, kung ano ang katotohanan, at kung ano ang mga katotohanang prinsipyo. Kaya nahihirapan silang maunawaan ang katotohanan, at kahit na gumaganap sila ng isang tungkulin, hindi nila nagagawang isagawa ang katotohanan, kaya napakahirap din para sa kanila na pumasok sa katotohanang realidad. Sa madaling salita, kung hindi kaya ng isang taong hangarin ang katotohanan at tanggapin ang katotohanan, anuman ang mga kaloob at talentong mayroon siya, hindi niya magagampanan nang maayos ang kanyang tungkulin—walang kahit katiting na pagdududa dito” (Ang Salita, Vol. III. Ang mga Diskurso ni Cristo ng mga Huling Araw. Ano ba Talaga ang Inaasahan ng mga Tao Para Mabuhay?). Matapos pagnilayan ang mga salita ng Diyos, naunawaan ko na ang pagkakaroon ng mga natatanging talento at kaloob ay hindi nangangahulugan na nasa iyo ang katotohanan. Kung hindi mo nauunawaan ang katotohanan, o ginagampanan mo ang iyong tungkulin nang hindi naghahanap ng mga alituntunin, at palagi mong ginagamit ang iyong mga talento at regalo bilang kapital, lalo kang magiging mayabang sa paglipas ng panahon. Napagtanto ko na, mula noong simulan ko ang aking tungkulin, nabuhay ako sa aking mga kaloob. Lubos kong alam ang Bibliya, at nagkaroon ako ng karanasan sa pangangaral ng ebanghelyo, kaya’t itinuring ko ang mga bagay na ito bilang kapital, nagiging mas at mas mayabang pa. Minaliit ko silang lahat. Itinuring ko silang lahat na hindi mahalaga. Pinungusan ako ng lider dahil sa aking kayabangan, pero hindi ko ito tinanggap. Ginamit ko pa rin ang aking mga kaloob bilang kapital, at tinanggihan ang kanyang mga mungkahi. Kapag nangangaral ako sa ibang lugar, hindi ko hinanap ang mga prinsipyo ng katotohanan. Umasa ako sa aking mga kaloob at karanasan, at sinubukan kong makamit ang magagandang bagay. At, bilang resulta, paulit-ulit akong nabigo. Pero kahit noon pa man, hindi ko naisip na problema ang ugali ko. Hindi ako nagnilay-nilay. Inisip ko nang walang kahihiyan na dahil may mga kaloob at karanasan ako, kaya kong gawin ang tungkulin ko nang maayos. Masyado akong mayabang at hindi makatwiran. Naisip ko si Pablo, na may kaloob, matalino at mahusay magsalita. Siya ay may malalim na kaalaman sa Kasulatan, at mahusay sa pangangaral ng ebanghelyo at pagpapabalik-loob ng mga tao. Ngunit ginamit niya ang lahat ng ito bilang kapital. Lalong naging mapagmataas ang kanyang disposisyon, at hindi niya isinaalang-alang ang ibang tao. Sinabi niya na hindi siya nahuhuli sa mga apostol, at gumawa lamang para sa kapakanan ng mga gantimpala at korona. Sinabi niya pa na para sa kanya, ang mabuhay ay si cristo. At sa huli, pinarusahan siya ng Diyos. Ang kanyang kuwento ay nagpapakita na ang pagkakaroon ng mga kaloob ay hindi nangangahulugan na nasa sa iyo ang katotohanang realidad. Kung hindi mo hahangarin ang katotohanan, hindi magbabago ang iyong tiwaling disposisyon, at mabubunyag at matitiwalag ka. Kalaunan, nakita ko ang isa pang sipi ng mga salita ng Diyos, na nagbigay-linaw sa akin. Sabi ng Makapangyarihang Diyos: “Sa pagganap ninyo ng inyong tungkulin, nadarama ba ninyo ang patnubay ng Diyos at ang kaliwanagan ng Banal na Espiritu? (Oo.) Kung nagagawa ninyong maramdaman ang gawain ng Banal na Espiritu, pero mataas pa rin ang tingin ninyo sa inyong sarili, at iniisip ninyong nagtataglay kayo ng realidad, ano ang nangyayari rito? (Kapag nagbunga na ang pagganap natin ng ating tungkulin, iniisip natin na kalahati ng papuri ay para sa Diyos, at kalahati ay para sa atin. Pinalalaki natin nang walang hangganan ang ating pakikipagtulungan, iniisip natin na wala nang mas hahalaga pa kaysa sa ating naitulong, at na hindi naging posible ang pagbibigay-kaliwanagan ng Diyos kung wala ito.) Kaya bakit nga ba binigyan ka ng kaliwanagan ng Diyos? Mabibigyan din ba ng Diyos ng kaliwanagan ang ibang tao? (Oo.) Kapag binibigyang-liwanag ng Diyos ang isang tao, ito ay dahil sa biyaya ng Diyos. At ano naman ang kaunting naitulong mo? Dapat ka bang purihin para sa bagay na ito, o tungkulin at responsabilidad mo ba ito? (Tungkulin at responsabilidad namin ito.) Kapag kinikilala mong tungkulin at responsabilidad mo ito, wasto ang pag-iisip mo, at hindi mo maiisip na subukang umani ng papuri para dito. Kung palagi mong iniisip na ‘Kontribusyon ko ito. Magiging posible kaya ang pagbibigay ng Diyos ng kaliwanagan kung wala ang kooperasyon ko? Ang gawaing ito ay nangangailangan ng pakikipagtulungan ng tao; malaki ang bahagi ng ating pakikipagtulungan sa mga naisasakatuparan,’ kung gayon ay mali ka. Paano ka makikipagtulungan kung hindi ka naman binigyan ng kaliwanagan ng Banal na Espiritu, at kung wala namang nagbahagi ng mga katotohanang prinsipyo sa iyo? Hindi mo malalaman kung ano ang hinihingi ng Diyos, ni hindi mo malalaman ang landas ng pagsasagawa. Kahit ginusto mong magpasakop sa Diyos at makipagtulungan, hindi mo malalaman kung paano. Hindi ba mga salitang walang kabuluhan lamang ang ‘kooperasyon’ mong ito? Kapag walang tunay na pakikipagtulungan, kumikilos ka lang nang ayon sa sarili mong mga ideya—kung ganito ang kaso, tumutugon kaya sa pamantayan ang tungkuling ginagampanan mo? Talagang hindi, na nagpapahiwatig ng kasalukuyang isyu. Ano ang isyu? Anuman ang tungkuling ginagampanan ng isang tao, nagkakamit man siya ng mga resulta, tumutugon man sa pamantayan ang pagganap niya sa kanyang tungkulin, at nagtatamo ng pagsang-ayon ng Diyos ay nakasalalay sa mga kilos ng Diyos. Kahit tuparin mo ang iyong mga responsabilidad at tungkulin, kung hindi gumagawa ang Diyos, kung hindi ka binibigyang-liwanag at ginagabayan ng Diyos, hindi mo malalaman ang iyong landasin, ang iyong direksyon, o ang iyong mga mithiin. Ano ang resulta niyan sa huli? Matapos magpagal sa loob ng buong panahong iyon, hindi mo nagawang gampanan nang maayos ang iyong tungkulin, ni hindi mo nakamit ang katotohanan at ang buhay—nauwi lang sa wala ang lahat. Samakatuwid, ang paggawa ng iyong tungkulin na pasado sa pamantayan, na nakapagpapatibay sa iyong mga kapatid, at nagtatamo ng pagsang-ayon ng Diyos ay lubos na nakasalalay sa Diyos! Maaari lamang gawin ng mga tao ang mga bagay na personal na kaya nilang gawin, na dapat nilang gawin, at na likas silang may kakayahang gawin—wala nang iba. Kung gayon, sa huli, ang pagganap sa iyong mga tungkulin sa epektibong paraan ay nakasalalay sa patnubay ng mga salita ng Diyos at sa kaliwanagan at pamumuno ng Banal na Espiritu; saka mo lamang mauunawaan ang katotohanan, at matatapos ang atas ng Diyos ayon sa landas na ibinigay sa iyo ng Diyos at sa mga prinsipyo na itinakda Niya. Ito ay biyaya at mga pagpapala ng Diyos, at kung hindi ito nakikita ng mga tao, nabubulagan sila” (Ang Salita, Vol. III. Ang mga Diskurso ni Cristo ng mga Huling Araw. Ang mga Prinsipyong Dapat Gumabay sa Asal ng Isang Tao). Sa pagbabasa ng mga salita ng Diyos, naunawaan ko na ang mga resulta na aking nakamit nang mangaral ako ng ebanghelyo at nagdilig sa mga baguhan, ay hindi ang aking merito at kapital. Ito ay dahil sa biyaya ng Diyos at patnubay ng Banal na Espiritu. Kung ang mga salita ng Diyos ay hindi nagbahagi ng lahat ng aspeto ng mga katotohanang prinsipyo upang bigyan tayo ng direksyon at landas ng pagsasagawa, ano ang maiintindihan ko? Kung wala ang pagbibigay-liwanag ng Banal na Espiritu, at ang pagpatnubay ng mga salita ng Diyos, kahit gaano ako kahusay magsalita, kataas ang kakayahan o kapamilyar sa Bibliya, hindi ko kailanman malulutas ang mga kuru-kuro ng mga taong relihiyoso. Sa paghahayag ng mga katotohanan, nakita ko na kung wala ang pagbibigay-liwanag ng Banal na Espiritu, isa lang akong mangmang na hindi makakapaglutas ng kahit ano, na hindi man lang makakapagpabalik-loob ng kahit isang tao. Palagi kong iniisip na ang pagkakaroon ng mga resulta sa aking tungkulin ay nangangahulugan na ang aking kakayahan ay mataas, na magaling ako. Ngunit ang totoo, hindi ko naunawaan ang gawain ng Diyos o ang sarili kong sukat. Palagi kong ginagamit ang mga bagay na ito bilang kapital para magyabang. Sobrang wala akong kahihiyan noon.

Kalaunan, mas binasa ko pa ang mga salita ng Diyos: “Mahal ng Diyos ang sangkatauhan, inaalagaan ang sangkatauhan, at nagpapakita ng malasakit para sa sangkatauhan, gayundin ay patuloy at walang-tigil na naglalaan para sa sangkatauhan. Hindi Niya kailanman nararamdaman sa Kanyang puso na ito ay karagdagang gawain o bagay na karapat-dapat bigyan ng malaking parangal. Ni hindi rin Niya nararamdaman na ang pagliligtas sa sangkatauhan, pagtutustos sa kanila, at pagbibigay sa kanila ng lahat ng bagay, ay pagbibigay ng napakalaking ambag sa sangkatauhan. Tahimik at walang-imik lamang Siyang naglalaan para sa sangkatauhan, sa sarili Niyang paraan at sa pamamagitan ng sarili Niyang diwa at kung anong mayroon at kung ano Siya. Gaano man karami ang paglalaan at gaano man karaming tulong ang natatanggap ng sangkatauhan mula sa Kanya, hindi kailanman iniisip o sinusubukan ng Diyos na angkinin ang papuri. Ito ay itinatakda ng diwa ng Diyos, at tiyak rin na isa itong tunay na pagpapahayag ng disposisyon ng Diyos” (Ang Salita, Vol. II. Ukol sa Pagkakilala sa Diyos. Ang Gawain ng Diyos, ang Disposisyon ng Diyos, at ang Diyos Mismo I). Nang mabasa ang mga salita ng Diyos, naantig ang kalooban ko. Napakabuti at napakaganda ng disposisyon ng Diyos! Upang iligtas tayo, na labis na ginawang tiwali ni Satanas, dalawang beses naging laman ang Diyos. Napakarami Niyang ginawa, at napakaraming sinabi, at nagtiis Siya ng matinding kahihiyan at pasakit. Ngunit hindi ito kailanman ipinahayag ng Diyos sa sangkatauhan. Hindi niya kailanman nadama na ito ay isang usapin na karapat-dapat na purihin nang husto. Ang diwa ng Diyos ay hindi nagpapakita ng bakas ng pagmamataas at pagpapakitang gilas. Sa halip, tahimik Siyang gumawa upang tapusin ang Kanyang gawain. Kahanga-hanga ang kababaang-loob at pagiging tago ng Diyos. Ni hindi man lang ako kasing-galing ng langgam. Nakakuha ako ng ilang magagandang resulta sa aking tungkulin at inisip kong kamangha-mangha ako. Inisip ko na marami na akong naabot kaya minaliit ko na ang iba. Nang maisip ko kung paano ako umakto noong sinermunan at minaliitt ko ang ibang tao—ang aking tono, at ang aking ugali—nakaramdam ako ng pagkamuhi. Kung hindi isinaayos ng Diyos ang lahat ng ito upang ibunyag at pungusan ako, ang mapagmataas na kalikasan ko ay nakagulo at nakagambala na ako sa gawain ng iglesia. Ngunit pinigilan ako ng Diyos na tahakin ang masamang landas na iyon, at pinahintulutan akong magsisi at magbago. Iniligtas ako ng Diyos. Ako ay labis na nagpapasalamat sa Kanya! Kaya, nanalangin ako sa Diyos, “Diyos ko! Ayokong mamuhay ayon sa mapagmataas kong disposisyon. Nawa’y gabayan at iligtas Mo ako, at tulungan akong mamuhay bilang isang tao.”

Makalipas ang ilang panahon, medyo bumuti ang kalagayan ko. Itinalaga ako ng lider ko para diligan ko ulit ang mga baguhan. Sa isang pagkakataon, ang isa sa aking mga kapatid ay nagkaroon ng problema sa pagdidilig ng isang baguhan, at hindi niya alam kung ano ang gagawin. Kaya lumapit siya sa akin, gustong makipagbahaginan. Lumalabas na hindi niya naunawaan nang maayos ang ugat ng mga problema ng baguhan na iyon, at nagsimula akong makaramdam ng pangmamaliit sa kanya. Naisip ko, “Masyadong mababa ang kakayahan mo. Hindi mo man lang makita ang mga problema ng baguhan. Kung lahat nagdidilig sa mga baguhan ay kagaya mo, hindi ba mapipigilan ang gawain ng iglesia?” Ngunit, sa pagkakataong ito, alam kong ibinubunyag ko ang aking mapagmataas na disposisyon. Kaya nanalangin ako sa Diyos, naghimagsik ako sa aking sarili. Kalaunan, nabasa ko ang mga salita ng Diyos na ito: “Bilang isang taong bihasa sa propesyonal na kaalaman, hindi ka dapat magmagaling o magmalaki sa iyong mga kuwalipikasyon; dapat mong ituro nang maagap ang iyong mga kasanayan at kaalaman sa mga baguhan, para lahat ay sama-samang magampanan nang mabuti ang kanilang mga tungkulin. Maaaring ikaw ang pinakamaalam tungkol sa iyong propesyon at nangunguna pagdating sa kasanayan, ngunit ito ay isang kaloob na ibinigay sa iyo ng Diyos, at dapat mo itong gamitin upang magampanan ang iyong tungkulin at mapakinabangan ang iyong mga kalakasan. Gaano ka man kasanay o katalentado, hindi mo kakayaning mag-isa ang gawain; mas mabisang nagagampanan ang isang tungkulin kung ang bawat isa ay kayang unawain ang mga kasanayan at kaalaman ng isang propesyon. Ayon nga sa kasabihan, ‘Ang isang taong may kakayahan ay nangangailangan ng suporta ng tatlo pang tao.’ Gaano man kahusay ang isang indibidwal, kung wala ang tulong ng iba, hindi ito sapat. Samakatuwid, walang sinuman ang dapat maging mapagmataas at walang sinuman ang dapat maghangad na kumilos o magdesisyon nang mag-isa. Dapat maghimagsik ang mga tao laban sa laman, isantabi ang kanilang sariling mga ideya at opinyon, at makipagtulungan nang maayos sa lahat. Ang sinumang may propesyonal na kaalaman ay dapat na buong pagmamahal na tumulong sa iba, upang maging dalubhasa rin ang iba sa mga kasanayan at kaalamang ito. Kapaki-pakinabang ito sa pagganap sa tungkulin. … Kung isinasaalang-alang mo ang mga layunin ng Diyos at handa kang maging tapat sa gawain ng Kanyang sambahayan, dapat mong ialay ang lahat ng iyong mga kalakasan at kasanayan, upang matutunan at maunawaan ng iba ang mga ito, at magampanan nila nang mas mahusay ang kanilang mga tungkulin. Ito ang naaayon sa mga layunin ng Diyos; ang gayong mga tao lamang ang may pagkatao, at sila ay minamahal at pinagpapala ng Diyos” (Ang Salita, Vol. III. Ang mga Diskurso ni Cristo ng mga Huling Araw. Ang Tamang Pagtupad ng Tungkulin ay Nangangailangan ng Maayos na Pagtutulungan). Ang mga salita ng Diyos ay nagpakita sa akin ng isang landas ng pagsasagawa. Ang aking kapatid ay nagsasanay pa lamang sa pagdidilig sa mga baguhan. Natural lang na hindi pa niya maunawaan o malutas ang ilang partikular na isyu. Dapat kong gawin ang lahat para matulungan siya at turuan siya kung paano lutasin ang mga isyung iyon. Kaya, nagbahagi ako sa kanya, at magkasama kaming nakakita ng mga nauugnay na sipi ng mga salita ng Diyos. Kalaunan, nalutas ang mga isyu ng baguhan, at naging handa siyang ipangaral ang ebanghelyo. Tuwang-tuwa kami ng kapatid ko. Pagkatapos, nang magtrabaho ako kasama ang aking mga kapatid, mas naging mapagpakumbaba ako. Kung minsan, kapag ipinapangaral ang ebanghelyo at nagdidilig sa mga baguhan, hindi nila kayang lutasin ang mga problema ng mga kandidato sa ebanghelyo at ng mga baguhan. Pero hindi ko na sila minamaliit. Sa halip, nagbabahaginan kami at magkakasamang naghahanap ng mga prinsipyo. Kapag nag-aalok sila ng mga alternatibong mungkahi, sinasadya kong tanggihan ang aking sarili, at nakikinig ako sa kanila. Hindi ko na sila dinidiktahan o minamaliit. Ang paggawa nito ay nagbigay sa akin ng kapayapaan at kalayaan sa aking puso.


39. Ang Transaksyon sa Likod ng Pagbabayad ng Halaga

Ni Liu Ying, Tsina

Isang araw sa katapusan ng 2019, biglang sinabi ng apo kong babae na masakit ang binti niya. Dinala ko siya sa ospital upang magpa-medical imaging, pero walang anumang nakita, kaya hindi ko ito sineryoso. Kinabukasan, sinabi niyang pumipintig pa rin ang kanyang binti sa sakit. Naiyak din ako nang makita ko siyang umiiyak sa sakit. Noong gabing iyon, mas madalas ang pagsakit ng kanyang binti, at halos hindi siya nakatulog. Habang minamasahe ko ang kanyang binti, dasal ako nang dasal sa Diyos at ipinagkatiwala ko sa Kanya ang karamdaman ng apo ko. Sa umaga ng ikatlong araw, dinala ng aking anak na lalaki at manugang na babae ang apo ko sa probinsiyal na ospital.

Pagkatapos maospital, patuloy siyang nilagnat nang mataas. Nanatili ito sa 40 degrees at hindi humupa. Sinuri siya sa surgical department at internal medicine department, ngunit walang nakita, at walang lunas ang mga doktor. Walang magawa, dinala siya ng anak ko sa isang ospital sa kapital ng probinsiya. Lumabas sa konsultasyon sa mga eksperto na lupus ang unang pagsusuri at sepsis naman sa sumunod. Nang bumalik ang mga balae ko mula sa ospital at sinabi sa akin ang sitwasyon, labis akong nag-alala. Parehong nakamamatay na sakit ang lupus at sepsis. Kahit balewalain ang pagsusuri, mayroon pa ring mataas na lagnat na 40 degrees ang apo ko, na maaaring magdulot ng malaking pinsala sa kanyang kalusugan kung masyado itong magtatagal. Hindi maganda ang kanyang sitwasyon. Habang mas iniisip ko ito, mas lalo akong nabalisa. Pinalaki ko ang aking apo, at hindi ko makakayanang makitang may anumang mangyari sa kanya. Paulit-ulit kong sinubukang ipalagay ang loob ko, iniisip na: “Magiging maayos siya. Ang Diyos ay makapangyarihan sa lahat. Poprotektahan Niya ang apo ko. Hindi Niya ito hahayaang mamatay.” Kapag naiisip ko ang sakit ng aking apo, naiiyak ako lagi sa pighati. Napakabata pa niya, at kailangan na niyang magdusa nang ganito. Sana ako nalang ang tinamaan ng sakit na ito para ako ang magdusa sa halip na siya. Naisip ko rin, “Naniniwala ako sa Diyos, kaya bakit nangyayari ito sa pamilya ko?” Pero mapapaisip akong muli, “Ang totoo, tiyak na dumating ang sitwasyong ito sa akin nang may pahintulot ng Diyos. Marahil ay sinusubok ng Diyos ang pananalig ko. Hindi ko maaaring sisihin ang Diyos. Hangga’t nagpupursige ako sa paggawa sa aking tungkulin, gagaling ang sakit ng apo ko.” Pagkatapos niyon, normal kumain at uminom ng salita ng Diyos nang gaya ng nakagawian ko at nagpatuloy ako sa paggampan ng tungkulin ko. Nang mag-host ako sa mga kapatid, ginawa ko ang lahat ng aking makakaya para sa kanila. Gusto akong tulungan ng mga kapatid, pero hindi ko sila hinayaang tumulong. Naisip kong hangga’t ginagampanan ko ang aking tungkulin sa abot ng aking makakaya, pagpapakitaan ako ng biyaya ng Diyos, at gagaling ang apo ko.

Makalipas ang halos kalahating buwan, tumawag ang anak ko para sabihin na kumpirmado nang sepsis ang karamdaman ng apo ko, patuloy na nagpabalik-balik ang kanyang mataas na lagnat, at may mga pagtubo sa kaniyang pericardium, na nakamamatay. Nang marinig ko ang balitang ito naramdaman kong parang pinipiga ang puso ko. Hindi ko ito matanggap, kaya gumiit ako sa Diyos, “May sakit ang apo ko, pero ipinagpatuloy kong gampanan ang tungkulin ko, kaya dapat na pagaling na siya! Pero ngayon, hindi lang hindi gumaling ang sakit niya, lumala pa nga ito. Imposible ba talagang gamutin ang sakit niya?” Isang araw, lumapit sa akin ang asawa ko na umiiyak at sinabing, “Nag-aagaw-buhay ang apo natin. Sinabi ng ospital na hindi na siya magagamot, at sinabi ng doktor na wala na silang magagawa. Sinabi nila na iuwi na natin siya.” Labis kong ikinagulat ang mga salita ng asawa ko. Hindi ako makapaniwala na totoo ito; hindi ko ito matanggap. Napuno ang isipan ko ng mga imahe ng buhay ko kasama ang aking apo. Habang iniisip ko kung gaano siya kakyut noon, walang hinto ang pag-agos ng mga luha ko. Paulit-ulit akong tumawag sa Diyos na bantayan ang puso ko at akayin akong makapagpasakop. Pero nang makita ko ang larawan niya sa aking cellphone, ang buong mukha niya ay namamaga, at nawalan ako ng lakas na magpatuloy. Ayoko nang basahin ang salita ng Diyos at wala na akong naramdamang motibasyon para gampanan ang tungkulin ko. Ang tanging bagay na inaalala ko ay ang sakit ng aking apo. Kalaunan, dinala ng manugang kong lalaki ang mga medikal na rekord ng aking apo sa isang malaking ospital sa Shanghai parakomunsulta, ngunit sinabi rin ng mga eksperto na wala silang magagawa at pinayuhan kaming ihinto na ang paggastos ng pera sa bagay na wala nang pag-asa. Nakapagpabalisa ito sa akin nang husto, “Nanalig ako sa Diyos sa loob ng napakaraming taon, hindi ako kailanman tumigil sa pagtupad ng aking mga tungkulin, at lagi kong sinisikap gawin sa abot ng aking makakaya ang anumang gawaing isinasaayos ng iglesia para sa akin. Kahit nang magkasakit ang apo ko, hindi ako sumuko sa aking tungkulin. Nagpatuloy ako sa pagho-host sa mga kapatid ko. Matapos magbayad ng ganoong halaga, bakit nakuha ng apo ko ang malalang sakit na ito?” Habang mas iniisip ko ito, mas lalo kong nararamdamang naagrabyado ako. Hindi ko mapigilang umiyak. Sa aking pagdurusa, nanalangin ako sa Diyos, “Diyos ko, nag-aagaw-buhay ang apo ko. Ako ay miserable at mahina. Hindi ko alam kung ano ang gagawin, at may mga reklamo pa rin ako laban sa Iyo. Pakiusap gabayan Mo po ako sa pag-unawa sa Iyong layunin.”

Sa aking pagdurusa, naisip ko angsalita ng Diyos:

4. Kung, pagkatapos mong gumugol para sa Akin, hindi Ko tinutugunan ang maliliit mong hinihingi, masisiraan ka ba ng loob at madidismaya sa Akin, o magiging galit na galit pa at sisigaw pa ng pang-aabuso?

5. Kung palagi ka nang naging napakatapat, nang may malaking pagmamahal sa Akin, ngunit nagdurusa ka ng pagpapahirap ng sakit, ng kasalatan sa pinansiyal, at ng pang-iiwan ng iyong mga kaibigan at kamag-anak, o kung nagtitiis ka ng anumang iba pang mga kasawian sa buhay, magpapatuloy pa rin ba ang iyong katapatan at pagmamahal sa Akin?

—Ang Salita, Vol. I. Ang Pagpapakita at Gawain ng Diyos. Isang Napakaseryosong Problema: Pagtataksil 2

Nang maharap sa mga tanong ng Diyos, nakaramdam ako ng labis na kahihiyan. Ang sakit ng aking apo ay isang totoong pagsubok para makita ko kung ako ay matapat at mapagpasakop sa Diyos. Noon, lagi kong iniisip na nagsusumikap ako at ginagampanan ang tungkulin ko sa Diyos, at nangangahulugan ito na tapat ako sa Diyos. Gayunpaman, nang magkaroon ng sepsis ang aking apo, at lumala ang kanyang kondisyon, naging negatibo ako at nagreklamo, ayoko nang basahin ang salita ng Diyos, at nawalan ako ng motibasyon sa aking tungkulin. Nakita ko na hindi talaga ako mapagpasakop at tapat sa Diyos. Nanalangin ako sa Diyos, hinihiling sa Kanya na gabayan ako sa pagkatuto ng mga leksiyon at pagiging tunay na mapagpasakop sa usapin ng sakit ng apo ko. Naisip ko ang salita ng Diyos: “Ang iyong hinahabol ay ang matamo ang kapayapaan pagkatapos na maniwala sa Diyos, upang ang iyong mga anak ay mailayo sa sakit, upang ang iyong asawang lalaki ay magkaroon ng magandang trabaho, upang ang iyong anak na lalaki ay magkaroon ng mabuting asawang babae, upang ang iyong anak na babae ay makatagpo ng disenteng asawang lalaki, upang ang iyong mga baka at mga kabayo ay makapag-araro nang mahusay, upang magkaroon ng isang taon ng magandang panahon para sa iyong mga tanim. Ito ang iyong hinahanap. Ang iyong hinahabol ay para mabuhay lamang nang maginhawa, upang walang mga aksidenteng dumating sa iyong pamilya, upang ang hangin ay lampasan ka lamang, upang ang iyong mukha ay hindi mabahiran ng dumi, upang ang mga tanim ng iyong pamilya ay hindi bahain, upang ikaw ay hindi maapektuhan ng anumang sakuna, upang mabuhay sa pag-iingat ng Diyos, upang mabuhay sa isang maginhawang tirahan. Ang duwag na kagaya mo, na palaging naghahabol sa laman—mayroon ka bang puso, mayroon ka bang espiritu? Hindi ka ba isang hayop? Ibinibigay Ko sa iyo ang tamang daan nang hindi humihingi ng anumang kapalit, gayunman ay hindi ka nagsisikap. Isa ka ba sa mga naniniwala sa Diyos? … hindi ka naghahabol ng anumang layunin; hindi ba’t ang iyong buhay ang pinakahamak sa lahat? Mayroon ka bang lakas ng loob na tumingin sa Diyos? Kung magpapatuloy ka na dumanas nang ganito, hindi ba’t wala kang matatamo? Ang tamang daan ay naibigay na sa iyo, ngunit kung makakamit mo ito sa kasukdulan o hindi ay nakasalalay sa iyong pansariling paghahabol” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Ibinunyag ng salita ng Diyos ang aking kalagayan. Mula sa simula ng aking pananalig sa Diyos, inakala ko na hangga’t nagsisikap ako para sa Diyos at gumagampan sa aking tungkulin, pagpapalain ng Diyos ang aking pamilya ng kapayapaan at kasaganaan, at ang lahat ay magiging malaya sa sakit at sakuna. Kung gayon, simula nang manalig ako sa Diyos, lagi akong sabik na gumampan sa aking mga tungkulin. Napakabait ng Diyos sa akin. Bago ko namalayan, gumaling na ang ilan sa aking mga karamdaman, at lalo pang lumakas ang aking paghangad. Kahit na inaresto ako ng Partido Komunista, nagpatuloy ako sa pagganap ng aking tungkulin pagkatapos akong palayain. Ngunit nang magkaroon nitong nakakatakot na sakit ang aking apo, sa loob ko ay nagreklamo ako na hindi siya prinotektahan ng Diyos. Bagamat patuloy kong ginampanan ang aking tungkulin, nais ko lamang na protektahan ng Diyos ang apo ko sa pamamagitan ng pagpapagaling ng kanyang karamdaman. Nais kong ipagpalit ang aking panlabas na pagsusumikap at pagsasakripisyo para sa pagpapala ng Diyos. Nang hindi bumuti ang kondisyon ng apo ko, nalagay sa panganib ang kanyang buhay, at sumuko sa paggagamot ang ospital, tuluyan akong bumigay. Mali ang pagkaunawa ko at nagreklamo ako laban sa Diyos, inisip ko na ang Diyos ay hindi matuwid, at naging negatibo at lumaban sa Diyos. Nakita ko na naniniwala ako sa Diyos para lamang magtamo ng biyaya at mga pagpapala, na hinahangad ko ang kaginhawahan sa buhay at pisikal na kaligtasan sa halip na ang katotohanan, at na ang aking mga pagsasakripisyo at pagsusumikap ay hindi taos-pusong pagpapasakop sa Diyos, kundi puno ng labis na pagnanais at mga paghingi sa Diyos. Ito ay panlilinlang sa Diyos at pagtatangkang makipagtransaksyon sa Kanya. Kalaunan, nabasa ko ang isang sipi ng salita ng Diyos: “Gagawin ng Diyos ang dapat Niyang gawin, at matuwid ang Kanyang disposisyon. Ang katuwiran ay walang kinalaman sa pagiging makatarungan o makatwiran; hindi ito egalitaryanismo, o pagbibigay sa iyo ng nararapat sa iyo alinsunod sa gawaing natapos mo, o binabayaran ka para sa anumang gawaing natapos mo, o ibinibigay sa iyo ang nararapat sa iyo ayon sa kung gaano ka nagsisikap. Hindi ito pagiging matuwid, pagiging patas at makatwiran lamang ito. Kakaunting tao lamang ang may kakayahang malaman ang matuwid na disposisyon ng Diyos. Ipagpalagay nang inalis ng Diyos si Job matapos siyang magpatotoo para sa Kanya: Magiging matuwid ba ito? Sa katunayan, oo. Bakit ito tinatawag na pagiging matuwid? Ano ang tingin ng mga tao sa pagiging matuwid? Kung ang isang bagay ay nakaayon sa mga kuru-kuro ng mga tao, napakadali para sa kanila ang sabihin na matuwid ang Diyos; gayunman, kung hindi nila nakikita na nakaayon ang bagay na iyon sa kanilang mga kuru-kuro—kung ito ay isang bagay na hindi nila kayang unawain—mahihirapan silang sabihin na matuwid ang Diyos. Kung winasak ng Diyos si Job noon, hindi masasabi ng mga tao na Siya ay matuwid. Gayunpaman, sa totoo lang, kung ang mga tao man ay nagawang tiwali o hindi, at kung lubos man silang nagawang tiwali o hindi, kailangan bang bigyang-katwiran ng Diyos ang Kanyang sarili kapag nilipol Niya sila? Kailangan ba Niyang ipaliwanag sa mga tao kung sa anong batayan Niya ginagawa ito? Kailangan bang sabihin ng Diyos sa mga tao ang mga tuntuning inordena Niya? Hindi na kinakailangan. Sa paningin ng Diyos, ang isang taong tiwali at malamang na lumaban sa Diyos ay walang anumang silbi; paano man siya pakikitunguhan ng Diyos ay magiging angkop, at ang lahat ay pagsasaayos ng Diyos. Kung hindi ka naging kalugud-lugod sa mga mata ng Diyos, at kung sabihin Niya na wala ka nang silbi sa Kanya pagkatapos ng iyong patotoo kaya winasak ka, ito rin ba ay pagiging matuwid Niya? Oo. Maaaring hindi mo pa ito makita sa ngayon mula sa mga katotohanan, ngunit dapat mong maunawaan ito sa doktrina. Ano ang sasabihin ninyo—ang pagwasak ba ng Diyos kay Satanas ay isang pagpapahayag ng Kanyang pagiging matuwid? (Oo.) Paano kung hinayaan Niyang manatili si Satanas? Hindi ka mangangahas na sabihin ito, oo? Ang pinakadiwa ng Diyos ay katuwiran. Bagama’t hindi madaling unawain ang Kanyang ginagawa, matuwid ang lahat ng Kanyang ginagawa; hindi lamang talaga ito nauunawaan ng mga tao. Nang ibigay ng Diyos si Pedro kay Satanas, paano tumugon si Pedro? ‘Hindi maarok ng sangkatauhan ang Iyong ginagawa, ngunit lahat ng Iyong ginagawa ay kinapapalooban ng Iyong mabuting kalooban; mayroong katuwiran sa lahat ng iyon. Paanong hindi ko pupurihin ang Iyong karunungan at mga gawa?’ … Lahat ng ginagawa ng Diyos ay matuwid. Bagama’t maaaring hindi maarok ng mga tao ang katuwiran ng Diyos, hindi sila dapat manghusga nang basta-basta. Kung may ginagawa Siya na mukhang hindi patas para sa mga tao, o kung mayroon silang anumang mga kuru-kuro tungkol doon, at nagiging daan iyon para sabihin nilang hindi Siya matuwid, kung gayon ay masyado silang hindi makatwiran. Nakikita mo na nakakita si Pedro ng ilang bagay na hindi maunawaan, ngunit sigurado siya na naroon ang karunungan ng Diyos at na nasa mga bagay na iyon ang kabutihang-loob ng Diyos. Hindi maaarok ng mga tao ang lahat ng bagay; may napakaraming bagay silang hindi nauunawaan. Sa gayon, hindi madaling malaman ang disposisyon ng Diyos” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Pagkatapos kong pagnilayan ang salita ng Diyos, napagtanto ko na ang katuwiran ng Diyos ay hindi gaya ng inaakala ko. Inakala kong paggawa ito ng partikular na dami ng gawain at pagtanggap ng katumbas na bayad para dito, o pagsusumikap at pagtatamo ng gantimpala bilang kapalit. Ito ang sarili kong kuru-kuro at imahinasyon. Ang Diyos ang katotohanan, at ang diwa ng Diyos ay katuwiran. Anuman ang gawin ng Diyos at umaayon man ito o hindi sa mga kuru-kuro ng tao, ang ginagawa ng Diyos ay matuwid. Tinasa ko ang pagiging matuwid ng Diyos mula sa pananaw ng pakikipagtransaksyon at pakikipagkalakalan. Naniwala ako na matatanggap ko ang mga pagpapala ng Diyos kung magsusumikap ako at tatalikuran ang maraming bagay. Naisip ko kung magsisikap akong gampanan ang aking mga tungkulin, dapat protektahan ng Diyos ang aking pamilya at ilayo ang apo ko sa sakit at kapahamakan. Kaya, nang magkasakit siya nang malubha, nangatwiran ako sa Diyos, nagreklamo laban sa Diyos, at inisip na ang Diyos ay hindi matuwid. Katawa-tawa ang aking pananaw. Naging bulag ako at hindi ko talaga kilala ang Diyos. Isa akong nilikha, kaya ang paggampan sa aking tungkulin at pagsukli sa pagmamahal ng Diyos ay natural at tama, tungkulin ko ito at responsibilidad. Hindi ko dapat sinubukang makipagkasundo sa Diyos. Kung paanong ang mga anak ay dapat maging masunurin sa kanilang mga magulang, dapat akong magpasakop sa Kanyang mga pamamatnugot at pagsasaayos nang walang kondisyon, hindi alintana kung bigyan man Niya ako ng biyaya at mga pagpapala o pagdusahin ako sa mga sakuna, dahil ang Diyos ay matuwid. Kung hindi, hindi ako magiging karapat-dapat na tawaging tao. Ang mga taong hindi naniniwala sa Diyos ay nakakaranas ng pagsilang, katandaan, karamdaman, kamatayan, kapahamakan, mga pagpapala at kasawian, at iyong mga naniniwala sa Diyos ay hindi ligtas sa mga ito. Hindi kailanman sinabi ng Diyos na ang mga mananampalataya ay palaging magiging ligtas at protektado. Sa halip, kahit anong sitwasyon ang dumating sa atin, hinihingi ng Diyos na magkaroon tayo ng tunay na pananampalataya at pagpapasakop, at tuparin ang tungkulin ng isang nilikha. Pero nanampalataya ako sa Diyos para lamang humingi ng mga pagpapala. Hiniling ko sa Diyos na panatilihing ligtas at malayo sa sakit at kapahamakan ang pamilya ko, ngunit hindi ko hinanap ang katotohanan at hindi ako nagpasakop sa Diyos. Ang pananalig ko ay simpleng relihiyosong paniniwala na ginamit ko upang magpakabusog hangga’t maaari. Hindi talaga kinikilala ng Diyos ang gayong paniniwala. Kung wala ang pagbubunyag ng ganitong mga katunayan, hinding-hindi ko makikilala ang aking maling pananaw ng paniniwala sa Diyos para lang humingi ng mga pagpapala. Hindi ko kailanman makakamit ang katotohanan nang nananampalataya sa ganitong paraan, kundi matitiwalag lamang ng Diyos. Pinahintulutan ng Diyos ang sitwasyon na hindi nakaayon sa aking mga kuru-kuro na sumapit sa akin bilang paraan ng pagdadalisay sa aking pagnanais sa mga pagpapala sa pananampalataya sa Diyos, upang linisin ang aking adulterasyon at katiwalian, at upang baguhin at iligtas ako. Ito ang pag-ibig ng Diyos! Habang iniisip ito, nakaramdam ako ng kaunting ginhawa.

Pagkatapos, nagpatuloy akong magnilay-nilay kung anong kalikasan ang nagdikta sa transaksyonal na paniniwala ko sa Diyos. Binasa ko ang salita ng Diyos: “Ang lahat ng tiwaling tao ay nabubuhay para sa kanilang mga sarili. Ang bawat tao para sa kanyang sarili at bahala na ang iba—ito ang buod ng kalikasan ng tao. Ang mga tao ay naniniwala sa Diyos para sa kanilang sariling kapakanan; kapag tinatalikdan nila ang mga bagay-bagay at ginugugol ang kanilang mga sarili para sa Diyos, ito ay para pagpalain, at kapag tapat sila sa Kanya, ito ay para pa rin magantimpalaan. Sa kabuuan, lahat ito ay ginagawa para sa hangaring pagpalain, gantimpalaan, at makapasok sa kaharian ng langit. Sa lipunan, nagtatrabaho ang mga tao para sa kanilang pansariling pakinabang, at sa sambahayan ng Diyos, gumagawa sila ng tungkulin para pagpalain. Alang-alang sa pagtatamo ng mga pagpapala kaya tinatalikdan ng mga tao ang lahat at nakatitiis sila ng matinding pagdurusa. Wala nang mas maganda pang katibayan ng satanikong kalikasan ng tao” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). “Hinihingi ng Diyos na ituring Siya ng mga tao bilang Diyos dahil lubha nang nagawang tiwali ang sangkatauhan, at hindi Siya itinuturing ng mga tao bilang Diyos, sa halip ay bilang isang tao. Ano ang problema sa mga taong palaging humihingi sa Diyos? At ano ang problema sa palagi nilang pagkakaroon ng mga kuru-kuro tungkol sa Diyos? Ano ang nakapaloob sa kalikasan ng tao? Natuklasan Kong, anuman ang mangyari sa kanila, o anuman ang kanilang pinagdaraanan, palaging pinoprotektahan ng mga tao ang kanilang sariling mga interes at inaalala ang sariling katawan, at palagi silang naghahanap ng mga katwiran o dahilang mapakikinabangan nila. Kahit kaunti ay hindi nila hinahanap o tinatanggap ang katotohanan, at lahat ng kanilang ginagawa ay upang maipagtanggol ang kanilang katawan at magpakana para sa kanilang mga hangarin. Humihingi silang lahat ng biyaya sa Diyos, nagnanais na makamit ang anumang bentaheng kaya nilang makamit. Bakit masyadong maraming hinihingi ang mga tao sa Diyos? Pinatutunayan nito na likas na sakim ang mga tao, at sa harap ng Diyos, wala man lang silang taglay na anumang katwiran. Sa lahat ng ginagawa ng mga tao—sila man ay nagdarasal o nagbabahaginan o nangangaral—ang kanilang mga paghahangad, kaisipan, at minimithi, ang lahat ng bagay na ito ay paghingi sa Diyos at pagtatangkang humingi ng mga bagay sa Kanya, ginagawa ang lahat ng ito ng mga tao sa pag-asang may makamit mula sa Diyos. Sinasabi ng ilang tao na ‘ito ang kalikasan ng tao,’ na tama naman! Dagdag pa rito, ang sobra-sobrang paghingi ng mga tao sa Diyos at pagkakaroon nila ng labis-labis na pagnanais ay nagpapatunay na talagang walang konsiyensiya at katwiran ang mga tao. Lahat sila ay nanghihingi ng mga bagay para sa sarili nilang kapakanan, o sinusubukan nilang makipagtalo at maghanap ng dahilan para sa kanilang sarili—ginagawa nila ang lahat ng ito para sa kanilang sarili. Sa maraming bagay, makikitang ang ginagawa ng mga tao ay talagang walang katwiran, na ganap na patunay na ang satanikong lohika na ‘Ang bawat tao para sa kanyang sarili at bahala na ang iba’ ay naging kalikasan na ng tao” (Ang Salita, Vol. III. Ang mga Diskurso ni Cristo ng mga Huling Araw. Masyadong Maraming Hinihingi ang mga Tao mula sa Diyos). Pinagnilayan ko ang salita ng Diyos at napagtanto ko na naniniwala ako sa Diyos para maghanap ng mga pagpapala at mga pakinabang dahil kontrolado ako ng ng mga satanikong lason gaya ng “Ang bawat tao para sa kanyang sarili at bahala na ang iba” at “Huwag tumulong kung walang gantimpala.” Ang pamumuhay sa mga ganitong satanikong lason ay ginawa akong makasarili at mapanlinlang. Naghanap lang ako ng mga pakinabang at sinubukang makipagkalakalan sa Diyos sa pagganap ng aking tungkulin. Bagamat labis na akong nagsumikap at nagbayad ng halaga sa maraming taon ng paniniwala ko sa Diyos, ginawa ko ang lahat ng ito alang-alang sa sarili kong mga pagpapala at pakinabang. Nais kong ipagpalit ang maliit na halagang binayad ko para sa mga dakilang pagpapala ng Diyos. Hindi ako nagpapasakop sa Diyos at hindi nagiging tapat sa Kanya. Bilang resulta, nang malubhang nagkasakit ang apo ko at ang ambisyon ko para sa mga pagpapala ay nasira, pakiramdam ko ay naagrabyado ako at nagreklamo laban sa Diyos, at wala akong nadamang motibasyon na gampanan ang aking tungkulin. Ginamit ko ang kaunting pagsisikap na ginawa ko at ang halagang binayad ko bilang kapital para makipagtalo at labanan ang Diyos. Nakita ko na sa pagganap ng aking tungkulin, nililinlang ko ang Diyos, may mga hinihingi ako sa Diyos, at sinusubukang makipagkalakalan sa Diyos. Masyado akong nagawang tiwali ni Satanas, at masyado akong makasarili at mapanlinlang. Naisip ko si Pablo, na nangaral, gumawa, tumalikod, nagsumikap, nagdusa nang husto, at namatay pa nga bilang martir. Gayunpaman, hindi niya hinangad ang katotohanan o isinagawa ang mga salita ng Panginoong Jesus. Ang lahat ng kanyang pagtalikod at pagsusumikap ay ginawa niya para makakuha ng mga gantimpala at korona. Sinabi niyang nakipaglaban na siya at tapos na ang kanyang karera, at may korona ng pagiging matuwid na nakalaan para sa kanya. Ibig niyang sabihin na ang Diyos ay matuwid lamang kung binigyan siya ng Diyos ng mga gantimpala at korona, at na kung hindi siya gagantimpalaan o kokoronahan ng Diyos, ang Diyos ay hindi matuwid. Mula rito, makikita natin na ang pagdurusa at pagsusumikap ni Pablo sa kanyang paniniwala sa Diyos ay ginawa lahat para makipagtransaksyon sa Diyos. Sa huli, nilabag niya ang disposisyon ng Diyos at naparusahan ng Diyos. Ganoon din ako. Naniniwala lamang ako sa Diyos para hangarin ang biyaya at mga pagpapala, at itinuring ko ang aking pagtalikod at pagsisikap bilang isang paraan at kapital para makakuha ng mga pagpapala. Kapag hindi ko binago ang aking maling pananaw sa paghahangad, kahit na ano pang pagsisikap ko, hinding-hindi ko makakamit ang pagsang-ayon ng Diyos. Ako ay mabubunyag at matitiwalag ng Diyos, tulad lamang ni Pablo. Pagkatapos, nabasa ko ang isa pang sipi ng salita ng Diyos: “Bilang isang nilikha, dapat hangaring tuparin ng tao ang tungkulin ng isang nilikha, at hangaring mahalin ang Diyos nang hindi pumipili ng iba pa, sapagkat ang Diyos ay karapat-dapat sa pagmamahal ng tao. Yaong mga naghahangad na mahalin ang Diyos ay hindi dapat maghangad ng anumang personal na mga pakinabang o hangarin yaong personal nilang inaasam; ito ang pinakatamang paraan ng paghahangad. Kung hinahangad mo ang katotohanan, kung isinasagawa mo ang katotohanan, at kung nagtatamo ka ng pagbabago sa iyong disposisyon, tama ang landas na iyong tinatahak” (Ang Salita, Vol. I. Ang Pagpapakita at Gawain ng Diyos. Ang Tagumpay o Kabiguan ay Depende sa Landas na Tinatahak ng Tao). Pagkatapos basahin ang salita ng Diyos, naunawaan ko na bilang isa akong nilikha na nagtatamasa ng pagkain, tubig, at kasaganahan ng buhay na ipinagkaloob ng Diyos, dapat kong hangarin ang katotohanan, gampanan nang maayos ang aking tungkulin, at hangaring magpasakop at magmahal sa Diyos. Ito ang konsiyensiya at katwiran na dapat taglayin ng isang nilikha. Naisip ko kung paano nagkatawang-tao ang Diyos nang dalawang beses upang iligtas ang sangkatauhan, paano Niya pinagdusahan ang panlilibak, paninirang-puri, at pagtanggi ng mundo, pati na rin ang pang-uusig at pagkondena ng Partido Komunista at ng relihiyosong mundo. Ngunit sa kabila nito, tahimik pa rin Niyang ipinahayag ang katotohanan para diligan at tustusan tayo. Nagsaayos din siya ng maraming sitwasyon para ibunyag ang aking katiwalian, upang dalisayin at baguhin tayo. Bagamat marami pa ring paghihimagsik at katiwalian sa loob ko, at pwedeng maging mali ang pagkaunawa ko at magreklamo ako laban sa Diyos kapag hindi nasusunod ang gusto ko, hindi sumuko ang Diyos sa pagliligtas sa akin. Ginamit ang Kanyang mga salita para hatulan, ilantad, paalalahanan, hikayatin, aluin at palakasin ang loob ko habang hinihintay Niya akong itama ang aking mga gawi. Ang pag-ibig ng Diyos ay lubos na hindi makasarili, at Siya ay kaibig-ibig! Pero naniwala ako sa Diyos para lamang magkamit ng mga pagpapala at pakinabang, at hindi ko hinangad ang pagmamahal at pagpapasakop sa Diyos. Wala talaga akong konsensya o katwiran. Nang mapagtanto ko ito, nakaramdam ako ng matinding kahihiyan at pagsisisi, at nadama ko ang labis na pagkakautang sa Diyos.

Pagkalipas ng ilang araw, nag-abisong muli ang ospital na ang apo ko ay kritikal ang karamdaman, at pinauwi na siya upang mabakante ang kanyang higaan para sa ibang mga pasyente. Nang marinig ko ang balitang ito, labis akong nalungkot, kaya nanalangin ako sa Diyos, “Diyos ko, binigyan Mo ng hininga ang apo ko. Anuman ang Iyong gawin at isaayos ay nararapat at matuwid. Kahit mamatay siya, wala na akong reklamo. Maniniwala pa rin ako sa Iyo at susundan Ka.” Pagkatapos niyon, dinala siya ng anak ko sa ibang ospital sa kapital ng probinsya para magpagamot. Binasa ng doktor ang mga medikal na rekord ng apo ko at sinabi nitong hindi niya matatanggap ang apo ko, dahil hindi magagamot ang kanyang sakit, kaya bumalik ang anak ko nang hindi ipinapaospital ang apo ko. Sa oras na ito, naisip ko, “Kung itinalaga ng Diyos na mamamatay ang apo ko, walang makapagliligtas sa kanya. Kung ayaw ng Diyos na mamatay siya, hangga’t mayroon pa siyang isang hininga, walang makakatapos ng kanyang buhay. Ang lahat ay nasa kamay ng Diyos. Ako ay magpapasakop sa kataas-taasang kapangyarihan at mga pagsasaayos ng Diyos.” Kapag iniisip ko ito sa ganitong paraan, hindi na kasingsama ang pakiramdam ko tulad ng dati. Pagkalipas ng ilang araw, nang pumunta ako sa apo ko, nakita kong nagdurusa siya sa sakit. Napakapayat ng mukha niya na hind na siya makikilala. Nadurog ang puso ko, at hindi ko napigilan ang sarili kong umiyak. Labis pa rin akong nalulungkot kapag iniisip kong mamamatay ang apo ko, at ayokong harapin ito. Tahimik akong nanalangin sa Diyos, “Diyos ko, hindi ko po malalampasan ang sitwasyong ito nang mag-isa. Pakiusap, bantayan Mo po ang puso ko at gabayan Mo po ako sa pagpapasakop sa Iyo.” Sa sandaling ito, naisip ko ang karanasan ni Abraham sa pag-aalay kay Isaac. Hiniling ng Diyos kay Abraham na ialay ang kanyang anak bilang sinunog na alay. Noong panahong iyon, labis din ang pighati ni Abraham, pero inilagay pa rin niya si Isaac sa altar gaya ng hinihingi ng Diyos. Nang itaas niya ang kanyang kutsilyo para patayin ang kanyang anak, nakita ng Diyos ang katapatan at pagpapasakop ni Abraham at pinigilan siya. May tunay na pananampalataya at pagpapasakop si Abraham sa Diyos, at nanindigan siya sa kanyang patotoo para sa Diyos sa harap ng pagsubok, kaya natanggap niya ang pagsang-ayon at mga pagpapala ng Diyos. Nahikayat ako ng karanasan ni Abraham. Naisip ko ang sarili ko, nang makita ko ang apo ko na nag-aagaw-buhay, sinabi kong magpapasakop ako sa kataas-taasang kapangyarihan at mga pagsasaayos ng Diyos, pero hindi pa rin ako makabitaw. Nang nakita ko siyang nahihirapan, ayaw ko pa ring harapin ito. Umasa pa rin ako sa himala, na pagagalingin ng Diyos ang apoko at pahihintulutan siyang mamuhay nang masaya. Sa puso ko, paulit-ulit akong gumiit sa Diyos, at talagang wala akong katwiran o pagpapasakop. Naisip ko ang salita ng Diyos: “Sino sa buong sangkatauhan ang hindi inaalagaan sa paningin ng Makapangyarihan? Sino ang hindi nabubuhay sa gitna ng itinalagang tadhana ng Makapangyarihan? Nangyayari ba ang buhay at kamatayan ng tao ayon sa sarili niyang pagpapasiya? Kontrolado ba ng tao ang kanyang sariling kapalaran? Maraming taong gusto nang mamatay, subalit malayo iyon sa kanila; maraming taong nais maging yaong malalakas sa buhay at takot sa kamatayan, subalit lingid sa kanilang kaalaman, ang araw ng kanilang kamatayan ay nalalapit na, isinasadlak sila sa kailaliman ng kamatayan” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 11). Oo, ang buhay at kamatayan, kapalaran at kasawian ng mga tao ay nasa kamay ng Diyos. Kung kailan ipapanganak at kung kailan mamamatay ang mga tao ay nauna nang itinakda ng Diyos. Walang pagpipilian ang mga tao sa bagay na ito. Kung mapapagaling ang sakit ng apo ko at kung gaano katagal siya mabubuhay ay nasa kamay lahat ng Diyos. Walang tao ang may anumang impluwensya rito. Iniisip ito, nanalangin ako sa Diyos. Gagaling man o hindi ang sakit ng aking apo, handa akong magpasakop sa kataas-taasang kapangyarihan at pagsasaayos ng Diyos.

Isang araw, sinabi sa akin ng isang sister ang tungkol sa isang lunas pantahanan. Ginawa ko ito para sa apo ko ayon sa pamamaraang inilarawan ng sister. Hindi ko alam kung mapapagaling siya nito, pero naisip ko na pwede ko itong subukan. Nagulat ako nang Nagsimulang gumaling ang sakit ng apo ko sa kada araw nang hindi inaasahan, unti-unting humupa ang lagnat, at agad siyang naalis sa panganib. Hindi nagtagal, nakahanap kami ng isa pang lunas, at pagkaraan ng sandaling panahong paggamit nito, hindi na sumakit ang binti ng apo ko! Lubos ang pasasalamat ko sa Diyos. Makalipas ang ilang buwan, nakakalakad na ng ilang hakbang ang apo ko habang may kinakapitan na suporta, at unti-unting gumaling ang kanyang karamdaman. Makalipas ang isang taon, nakakapamuhay at nakakalakad na siya nang normal, at nalunasan na ang pinsala sa puso niya. Kalaunan, nang malaman ng mga eksperto mula sa ospital sa kapital ng probinsiya na ang apo ko ay hindi lamang hindi pa patay, at sa katunayan ay lubos na gumaling, hindi sila makapaniwala na totoo ito. Napakalaki ng nagastos namin para subukang ipagamot ang kanyang karamdaman sa ospital na iyon, pero hindi nila siya napagaling. Ilang malalaking ospital ang sinintensyahan na ng kamatayan ang apo ko, pero nang bitawan ko ang pagnanais ko para sa mga pagpapala, handang magpasakop sa kataas-taasang kapangyarihan at pagsasaayos ng Diyos, at ipinagkatiwala ang apo ko sa Diyos, hindi inaasahang gumaling ang kanyang karamdaman gamit ang ilang pantahanang lunas na hindi mahal. Tunay na nakita ko ang pagiging makapangyarihan sa lahat at kataas-taasang kapangyarihan ng Diyos. Ngayon, wala nang problema sa apo ko maliban sa medyo iika-ika siya at medyo mabilis ang tibok ng puso niya. Sinabi ng mga taong pamilyar sa karamdaman niya na isang himalang gumaling siya nang gayon!

Sinasabi ng mga salita ng Diyos: “Sa kanilang pananalig sa Diyos, ang hinahanap ng mga tao ay makakuha ng mga pagpapala para sa hinaharap; ito ang kanilang mithiin sa kanilang pananampalataya. Lahat ng tao ay may ganitong hangarin at inaasam, subalit ang katiwalian sa kanilang kalikasan ay dapat malutas sa pamamagitan ng mga pagsubok at pagpipino. Sa alinmang mga aspeto na hindi ka nadalisay at nagpakita ka ng katiwalian, ito ang mga aspeto kung saan dapat kang mapino—ito ang pagsasaayos ng Diyos. Lumilikha ang Diyos ng isang kapaligiran para sa iyo, pinipilit kang maging pino roon nang sa gayon ay malaman mo ang iyong sariling katiwalian. Sa huli, umaabot ka sa punto kung saan mas gugustuhin mong mamatay para maisuko ang iyong mga pakana at mga ninanasa at magpasakop sa kataas-taasang kapangyarihan at pagsasaayos ng Diyos. Samakatuwid, kung ang mga tao ay walang ilang taon ng pagpipino at kung hindi sila nagtitiis ng itinakdang dami ng pagdurusa, hindi nila maaalis sa sarili nila ang pagpipigil ng katiwalian ng laman sa kanilang mga saloobin at sa kanilang mga puso. Sa alinmang aspeto, ang mga tao ay napipigilan pa rin ng kanilang satanikong kalikasan, at sa alinmang aspeto na mayroon pa rin silang sarili nilang mga ninanasa at hinihingi, ito ang mga aspeto kung saan dapat silang magdusa. Sa pagdurusa lamang natututunan ang mga aral, ibig sabihin ay nakakamit ang katotohanan, at nauunawaan ang mga layunin ng Diyos. Sa katunayan, maraming katotohanan ang nauunawaan sa pagdanas ng masasakit na pagsubok. Walang nakakaunawa sa mga layunin ng Diyos, walang nakakakilala sa pagkamakapangyarihan at sa karunungan ng Diyos, o walang nagpapahalaga sa matuwid na disposisyon ng Diyos kapag nasa isang maginhawa at magaan na kapaligiran o kapag ang mga kaganapan ay kaaya-aya. Magiging imposible iyan!” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Sa pamamagitan ng karanasang ito, nagkamit ako ng ilang pagkaunawa sa pagnanais para sa mga pagpapala at karumihan sa sarili kong pananampalataya sa Diyos. Nagbago ang pananaw ko sa pananampalataya, at nagkaroon ako ng totoong pagkaunawa sa walang-hanggang kataas-taasang kapangyarihan at matuwid na disposisyon ng Diyos. Tunay kong nadama na isang magandang bagay na maranasan ang mga paghihirap na ito, at ito ang paglilinis at pagliligtas ng Diyos para sa akin!


40. Nakagapos

Ni Li Mo, Tsina

Noong 2004, tinanggap ko ang gawain ng Makapangyarihang Diyos sa mga huling araw, at hindi nagtagal, isinumbong ako dahil sa pagpapalaganap ng ebanghelyo. Noong araw na iyon, nagtatrabaho ako sa ospital, at sinabi sa akin ng kasamahan ko na hinahanap ako ng direktor ng ospital. Pumunta ako sa opisina ng direktor at may nakita akong dalawang matangkad na unipormadong pulis na nakatayo roon. Sinabi nila sa akin, “May nagsumbong na nananalig ka sa Kidlat ng Silanganan at naglilibot sa pagpapangaral ng ebanghelyo. Pangunahing puntirya ng pambansang pagsugpo ang Kidlat ng Silanganan, at lahat ng mananampalataya nito ay mga kriminal na politikal na sesentensyahang makulong!” Pinagbantaan din nila ako, sinasabing kapag ipinagpatuloy ko ang pananalig sa Diyos, puwede nila akong ipatanggal sa trabaho ko kahit kailan nila gustuhin, at baka hindi ako sumweldo kahit na pumasok ako sa trabaho. Maging ang trabaho ng asawa ko, at ang pagiging kwalipikado ng anak ko na makapasok sa unibersidad, makasapi sa hukbo o makapunta sa ibang bansa ay maaapektuhan. Sinabi nila na ipapadala ako sa bilangguan kung sakaling mahuli nila akong nangangaral. Nag-alala ako dahil dito, at naisip ko, “Hindi ito ititigil ng pulisya kung hindi ko isusuko ang pananampalataya ko. Kung mawawalan ako ng trabaho at maghihirap ang negosyo ng asawa ko, paano kami makakaraos? Sino ang mag-aalaga sa bata kong anak kung maaaresto ako at mapapadala sa bilangguan? Gaano ako magiging kasuklam-suklam na ina, kung ang kanyang mga inaasam-asam ay kailangang magdusa dahil sa pananampalataya ko.” Habang lalo ko iyong iniisip, mas lalo akong nabalisa. Agad akong tumawag sa Diyos na protektahan ang puso ko. Noong sandaling iyon, naisip ko ang isang sipi ng salita ng Diyos: “Sa sandaling isilang kang umiiyak sa mundong ito, sinisimulan mong gampanan ang iyong tungkulin. Para sa plano ng Diyos at sa Kanyang ordinasyon, ginagampanan mo ang iyong papel at sinisimulan ang iyong paglalakbay sa buhay. Anuman ang iyong pinagmulan, at anumang paglalakbay ang nasa iyong harapan, walang makakaiwas sa mga pangangasiwa at pagsasaayos ng Langit, at walang sinumang may kontrol sa sarili nilang tadhana, dahil Siya lamang na namumuno sa lahat ng bagay ang may kakayahang gawin iyon” (Ang Salita, Vol. I. Ang Pagpapakita at Gawain ng Diyos. Diyos ang Pinagmulan ng Buhay ng Tao). Pinagnilayan ko ang salita ng Diyos, at saka ko naunawaan: Sa ilalim ng paghahari ng Diyos nagmumula ang kapalaran ng lahat. Nasa mga kamay ng Diyos ang anumang mangyari sa pamilya namin, at wala sa kahit na sinong tao ang pagpapasya rito. Ang Diyos ang Lumikha, at natural at tama na manalig ang mga tao sa Diyos at sumamba sa Diyos. Pero ngayon ay ginagamit ng mga pulis ang mga trabaho namin ng asawa ko at ang kinabukasan ng anak ko, para pagbantaan ako at pilitin ako na talikuran ang tunay na daan at ipagkanulo ang Diyos. Sobrang kasuklam-suklam! Noon din, nagdesisyon ako na anuman ang mangyari sa buhay ko, hindi ako kailanman makikipagkompromiso kay Satanas. Pagkatapos ay iginiit ng mga pulis na isumbong ko ang mga kapatid ko, pero binalewala ko ito, at sa huli ay umalis na sila.

Pagkatapos niyon, madalas silang pumunta sa ospital para itanong kung nananalig pa rin ako sa Diyos at nagpapalaganap ng ebanghelyo. Minsan kailangan kong huminto sa gitna ng isang operasyon, gaano man ito kaapura. Nagsisimula na akong magalit dahil dito. Naisip ko, wala akong ginawang masama, nananalig lang ako sa Diyos at tumatahak sa tamang landas, kaya bakit ako nililigalig ng mga pulis at pinipigilan akong gawin ang trabaho ko nang mapayapa? Ang katunayan na palagian akong nasa ilalim ng pagsisiyasat ay nagdulot ng kaguluhan sa ospital. Nakita ako ng mga kasamahan ko bilang isang mapanganib na tao. May ilang pinag-usapan ako habang nakatalikod ako, at may ilang direktang nagtanong sa akin, “Bakit ka nananalig sa Diyos? Bakit ka iniimbestigahan ng mga pulis? Ang pananampalataya mo sa Diyos ang nagdala sa mga pulis dito sa atin. Seryoso talaga ito.” Nagbago rin ang pakikitungo sa akin ng direktor. Palaging malaki ang respeto niya sa akin dati, pero matapos ang insidenteng iyon, tuwing makikita niya ako, tatanungin niya ako, “Hindi ka naman lumabas para mangaral, hindi ba?” Sinabi niya rin sa akin na panatalihin kong bukas ang telepono ko 24/7, para palagi akong matatawagan. Minsan, sinabi sa akin ng direktor, “Ilang beses nang naparito ang mga pulis dahil sa iyong pananalig sa Diyos. Kailangan mong itigil na ang pananalig. Palagi mong ginagawa nang maayos ang trabaho mo, at lahat ay may mataas na pagtingin sa iyo. Huwag mong hayaang sirain ng pananampalataya ang kinabukasan mo. Hindi ito sulit. Magiging malaking problema rin ito para sa akin, bilang iyong boss, kung maaresto ka o mas malala pa.” Nakaramdam ako ng pagkamiserable at panlulumo sa buong panahong iyon, patuloy na sinusubaybayan ng aking direktor at nakakatanggap ng mapagbantay na tingin mula sa aking mga kasamahan. Nanalangin ako sa Diyos para sa pananampalataya at lakas, at hiniling sa Kanya na tulungan akong maging matatag sa ilalim ng mahihirap na sitwasyong ito. Tapos, nabasa ko ang isang sipi ng salita ng Diyos: “Ang malaking pulang dragon ay inuusig ang Diyos at kaaway ng Diyos, kaya nga, sa lupaing ito, yaong mga naniniwala sa Diyos ay isinasailalim sa panghihiya at pang-aapi…. Dahil ito ay sinimulan sa isang lupain na lumalaban sa Diyos, lahat ng gawain ng Diyos ay nahaharap sa malalaking balakid, at nangangailangan ng mahaba-habang panahon ang pagsasakatuparan sa marami sa Kanyang mga salita; sa gayon, ang mga tao ay pinipino dahil sa mga salita ng Diyos, na bahagi rin ng pagdurusa. Napakahirap para sa Diyos na isakatuparan ang Kanyang gawain sa lupain ng malaking pulang dragon—ngunit sa pamamagitan ng hirap na ito na ginagawa ng Diyos ang isang yugto ng gawain Niya, na nagpapamalas ng Kanyang karunungan at kamangha-manghang mga gawa, at ginagamit ang pagkakataong ito upang gawing ganap ang grupong ito ng mga tao” (Ang Salita, Vol. I. Ang Pagpapakita at Gawain ng Diyos. Simple ba ang Gawain ng Diyos na Tulad ng Inaakala ng Tao?). Mula sa salita ng Diyos, naunawaan ko ang layunin Niya. Ang Tsina ay pinamumunuan ng Partido Komunista at kung saan ang Diyos ay lubos na nilalabanan. Ang mga taong may pananampalataya, sa China, ay hindi maiiwasang mausig at mapahiya, ngunit ginagamit ng Diyos ang pang-uusig ng Partido Komunista bilang isang paraan ng pagpeperpekto sa ating pananampalataya, at sa gayon ay lumilikha ng isang grupo ng mga mananagumpay. Gayon ang karunungan ng Diyos. Dahil sa pananampalataya ko sa Diyos at sa pagtahak ko sa tamang landas, ako ay sumasailalim sa panliligalig at pagsusubaybay ng mga pulis kasama ng panghihiya at pamumuna mula sa mga kasamahan at kaibigan. At sa likod ng lahat ng ito ay may layon. Hindi na gaanong sumama ang loob ko, sa sandaling naunawaan ko ito. Ipinangako ko sa sarili ko na kahit gaano ako subukang usigin at hadlangan ng Partido Komunista, susundan ko ang Diyos hanggang wakas.

Ang aking asawa ay wala noong panahong iyon dahil sa negosyo, at hindi ko sinabi sa kanya ang tungkol sa imbestigasyon ng pulisya dahil ayaw kong mag-alala siya. Bumalik siya mula sa kanyang byahe noong Enero 2005, at naalarma nang malaman niya ang nangyari. Nang napakahigpit, sinabi niya sa akin na nalaman niya na ang mga mananampalataya sa Makapangyarihang Diyos ay mga pulitikal na kriminal na maaaring arestuhin at ikulong anumang oras, at maaaring bugbugin hanggang halos mamatay sa detensiyon. Sinabi niya na maaapektuhan ang kinabukasan ng aming anak at ang mga trabaho ng aming mga kamag-anak, at hiniling niya sa akin na huminto sa pananalig sa Makapangyarihang Diyos. Naisip ko, “Sa pangalan lang ang paniniwala ng asawa ko sa Panginoon. Wala talaga siyang anumang nauunawaan. Normal lang na mayroong ganitong mga alalahanin. Kaming mga manananampalataya ay labis na inuusig ng Partido Komunista, at tinutugis pa nila ang mga kapamilya namin. Sino ang hindi matatakot?” Naisip ko rin kung paanong malayo siya para sa isang business trip noong buong panahong iyon, na nangangahulugang hindi pa ako nagkakaroon ng pagkakataon para ipatotoo sa kanya ang gawain ng Makapangyarihang Diyos sa mga huling araw. Kailangan namin ang pagkakataong ito para makapag-usap nang maayos, kaya marami akong ibinahagi sa kanya pero hindi man lang siya nakinig. Binalewala niya lang ito, sinasabing maayos ang buhay namin at na dapat tamasahin na lang namin ang biyaya ng Panginoong Jesus at hindi na kailangan pang tanggapin ang gawain ng paghatol. Natatakot siyang madamay ang pamilya namin kung maaaresto ako, kaya nagsimula siyang subuking pigilan ako sa pananalig sa Diyos. Matapos iyon, nagsimula siyang bantayan ako nang mabuti. Kapag hindi ako nakauwi sa tamang oras pagkagaling sa trabaho, tumatawag siya para tanungin kung nasaan ako at hinihimok akong umuwi, at itinigil niya na ang paglabas para makipagkita sa mga kaibigan niya sa gabi, na hindi pangkaraniwan sa kanya. Sa halip, nauupo lang siya sa bahay at binabantayan ako. Kapag oras na para dumalo ako sa pagtitipon, hahanap siya ng ibang mga bagay na ipapagawa niya sa akin. Sinasadya niyang humingi sa akin ng tulong sa mga bagay-bagay. Sa diwa, sinubukan niya ang lahat ng paraan para pigilin ako sa pananalig sa Diyos o pagganap sa aking mga tungkulin. Noong umpisa, ramdam kong talagang napipigilan ako, pero kalaunan, naalala ko ang isang sipi ng salita ng Diyos: “Kailangan mong taglayin ang Aking katapangan sa iyong kalooban at kailangan mong magkaroon ng mga prinsipyo kapag humaharap ka sa mga kamag-anak na hindi naniniwala. Gayunman, para sa Aking kapakanan, hindi ka rin dapat na sumuko sa kahit anong mga puwersa ng kadiliman. Manalig ka sa Aking karunungan upang makalakad sa perpektong daan; huwag hayaan ang mga pakikipagsabwatan ni Satanas na makapangyari” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 10). Habang pinagninilayan ko ang salita ng Diyos, naunawaan ko na kung pagmamasdan ay sinusubukan ng aking asawa na hadlangan ang aking pananalig sa Diyos, ngunit sa likod nito ay minamanipula at ginugulo ni Satanas ang mga bagay-bagay, gumagamit ng mga panlilinlang upang ipagkanulo at itanggi ko ang Diyos. Hindi ako maaaring sumuko kay Satanas. Nang maglaon, nakahanap ako ng mga dahilan para maiwasan ang pagmamanman ng asawa ko, at pumunta ako sa mga pagtitipon at ginawa ang aking mga tungkulin nang palihim. Naghahanap din ako ng mga pagkakataong makausap ang asawa ko, umaasa na hindi siya matatakot sa pang-uusig ng Partido Komunista at sisikaping suriin ang gawain ng Makapangyarihang Diyos. Ngunit palaging nagdadahilan ang asawa ko, sinasabing mananalig siya kapag nagsimulang manalig ang mga pari at madre. Hiniling niya rin sa akin na huwag pumunta sa mga pagtitipon o magpalaganap ng ebanghelyo, para hindi maaresto at madala sa kulungan. Nakita kong hindi man lang interesado ang asawa ko sa katotohanan o sa pagtanggap sa pagdating ng Panginoon, kaya itinigil ko ang pakikipag-usap sa kanya tungkol dito. Naisip ko, “Anuman ang mangyari, kailangan kong manalig sa Diyos at tuparin ang tungkulin ko. Hindi ako puwedeng magpapigil sa kanya.”

Pagkatapos ang Pista ng Tagsibol sa taong iyon, nanatili sa bahay ang asawa ko upang bantayan ako sa halip na magbyahe para sa negosyo. Isang araw, lumuhod siya nang umiiyak at nakiusap sa akin, “Palagi kang lumalabas para sa mga pagtitipon at para mangaral ng ebanghelyo. Paano tayo mabubuhay sa hinaharap kung maaresto ka at mabilanggo? Ano ang mangyayari sa pamilyang ito, anong mangyayari sa anak natin? Kailangan mong isipin ang pamilya natin, at ang kinabukasan ng anak natin.” Ang totoo, sa lahat ng taon ng pagsasama namin ay hindi ko pa kailanman nakita ang asawa ko na umiyak. Sobrang sama sa pakiramdam na makita siyang nakaluhod nang ganito, at nagsimula rin akong umiyak. Para aluin siya, sinabi kong, “Nasa mga kamay ng Diyos ang lahat. Kung maaaresto man ako, at ano ang mangyayari sa anak natin sa hinaharap—lahat ito ay inorden ng Diyos. Ang atin ay umasa sa Diyos at mamuhay sa karanasan. Hindi natin kailangang alalahin ang mga bagay na ito.” Umiling ang asawa ko nang may luha sa kanyang mga mata at sinabing, “Kilala ka na ng mga pulis. Maaaresto ka sa malao’t madali kung patuloy kang mananalig nang ganito, at pagkatapos ay masisira ang lahat.” Labis akong nalungkot nang makita ko ang asawa ko sa ganoong pagdurusa. Kagagawan ang lahat ng ito ng Partido Komunista! Nananalig kami sa Diyos at ipinapalaganap ang ebanghelyo para matanggap ng mga tao ang pagliligtas ng Diyos ng mga huling araw at makaligtas sa sakuna. Pagliligtas ito sa mga tao, at wala nang mas tama pa roon, pero desperadong sinusubok na hadlangan at guluhin tayo ng Partido Komunista. Sila ay walang iba kundi mga Satanas at demonyo na lumalaban sa Diyos! Sinasabi ng mga salita ng Diyos: “Mga ninuno ng sinauna? Minamahal na mga lider? Tinututulan nilang lahat ang Diyos! Iniwan ng kanilang panghihimasok ang lahat sa silong ng langit sa isang kalagayan ng kadiliman at ganap na kaguluhan! Kalayaang pangrelihiyon? Lehitimong mga karapatan at mga interes ng mga mamamayan? Ang mga iyon ay mga panlalansing lahat para pagtakpan ang kasalanan! … Bakit naglalagay ng isang di-mapapasok na balakid sa gawain ng Diyos? Bakit gumagamit ng iba’t ibang pandaraya upang linlangin ang mga tao ng Diyos? Nasaan ang tunay na kalayaan at lehitimong mga karapatan at mga interes? Nasaan ang katarungan? Nasaan ang kaaliwan? Nasaan ang init? Bakit gumagamit ng madayang mga pakana upang linlangin ang mga tao ng Diyos?” (Ang Salita, Vol. I. Ang Pagpapakita at Gawain ng Diyos. Gawain at Pagpasok 8). Sa tingin, ang Partido Komunista ay nagtataguyod ng kalayaan sa relihiyon, ngunit ang totoo ay pinipigilan at inaaresto nila ang mga mananampalataya, at ginagamit nila ang mga trabaho at pamilya ng mga tao para pilitin silang tanggihan at ipagkanulo ang Diyos. Talagang kasuklam-suklam! Kung hindi dahil sa pang-uusig ng Partido Komunista, hindi sana kami magkakaganito ng asawa ko, at hindi sana matatakot nang sobra ang asawa ko. Saanman umaabot ang maitim na kamay ng Partido Komunista, nagdadala ito ng sakuna. Natakot ang asawa ko, at gustong protektahan ang trabaho niya at ang pamilya namin, at sa kadahilanang iyon ay nakikiayon siya sa Partido Komunista sa pagtulak sa akin na talikuran ang pananampalataya ko. Pero hindi ko gagawin ang sinabi niya. Kailangan kong patibayin ang aking pananampalataya at pumanig sa Diyos.

Matapos iyon, nagbasa ang asawa ko online ng napakaraming paninira ng Partido Komunista laban sa Ang Iglesia ng Makapangyarihang Diyos, at nanatili lang siya sa bahay at binabantayan ako. Nagtanung-tanong din siya para malaman kung kanino ako nakipag-ugnayan dulot ng pananampalataya ko at sino ang tinawagan ko. Pumunta pa nga siya sa telecom company para ipa-print ang anim na buwan kong call log, at pagkatapos ay tinanong niya sa akin isa-isa ang tungkol sa mga numero. Para masubaybayan ako, araw-araw niya akong hinahatid-sundo sa trabaho. Sinundan niya ako saanman ako magpunta at hindi niya ako hinayaang lumabas ng bahay nang mag-isa. Wala man lang akong kalayaan—para akong nakagapos. Hindi ko maipamuhay ang buhay-iglesia at hindi ko magampanan ang tungkulin ko, na talagang nagpasama ng loob ko, kaya sinamantala ko ang kaluwagan ng asawa ko para tumakas at ipangaral ang ebanghelyo. Minsan, galit niyang sinabi, “Kung lumalabas ka pa rin at nangangaral, kahit na palagi kitang binabantayan, wala na talaga akong magagawa. Ang Partido Komunista ang namumuno ngayon, at hindi ka nito papayagan na sundin ang iyong pananampalataya. Kung magpapatuloy ka nang ganito, sa malao’t madali ay maaaresto ka at masisira ang pamilya. Kaya magdiborsyo na tayo. Kapag nagdiborsyo na tayo, maaari mo nang paniwalaan ang gusto mo, nang walang magiging epekto sa ating anak o kaninuman.” Hindi ako makapaniwala nang marinig kong gusto niya ng diborsyo. Ang ginagawa ko lang ay ang manampalataya sa Diyos. Paano ito humantong sa ganito? Wala bang halaga ang lahat ng taon na pinagsamahan namin? Lubhang nakakabalisa ang isipin na sinisira ng Partido Komunista ang maayos kong pamilya. Ito ang bagay na hindi ko magawang tanggapin. Nanalangin ako sa Diyos, “Diyos ko, bigyan Mo po ako ng pananalig at lakas, para makapanindigan ako nang matatag sa mahihirap na sitwasyong ito.” Matapos manalangin, naalala ko ang siping ito ng salita ng Diyos: “Sa yugtong ito ng gawain ay hinihingi sa atin ang lubusang pananampalataya at pag-ibig. Maaari tayong matisod mula sa pinakamaliit na kapabayaan, dahil ang yugtong ito ng gawain ay iba mula sa lahat ng mga nakaraan: Ang pineperpekto ng Diyos ay ang pananampalataya ng mga tao, na kapwa di-nakikita at di-nahahawakan. Ang ginagawa ng Diyos ay na maging pananampalataya, pag-ibig, at buhay ang mga salita. Dapat makarating ang mga tao sa isang punto kung saan sila ay nakapagtiis na ng daan-daang pagpipino at nagtataglay ng pananampalatayang mas dakila kaysa sa pananampalataya ni Job. Dapat silang magtiis ng di-kapani-paniwalang pagdurusa at ng lahat ng uri ng pagpapahirap nang hindi humihiwalay sa Diyos magpakailanman. Kapag sila ay mapagpasakop hanggang sa kamatayan, at may dakilang pananampalataya sa Diyos, sa gayon ang yugtong ito ng gawain ng Diyos ay kumpleto na” (Ang Salita, Vol. I. Ang Pagpapakita at Gawain ng Diyos. Ang Landas … 8). Pinagnilayan ko ang salita ng Diyos, at naunawaan ko na sa gawain Niya sa mga huling araw, ginagamit ng Diyos ang Kanyang mga salita at iba’t ibang mga pagsubok at mga pagpipino para gawing perpekto ang pananalig at pagmamahal ng mga tao. Naisip ko ang mga panunukso ni Satanas kay Job. Nawalan siya ng mga anak at kayamanan sa isang iglap, at nabalot ng matitinding pigsa. Sa gitna ng gayong malalaking pagsubok, hindi kailanman nagreklamo si Job, kundi patuloy na pinagpurihan ang pangalan ng Diyos. Sa kabila ng lahat ng kanyang pagsubok, nanindigan siya sa kanyang pagpapatotoo para sa Diyos. Tapos naisip ko ang sarili ko. Nasisira ang pamilya ko dahil sa pang-uusig ng Partido Komunista, at nagrereklamo na ako. Nakita ko na maliit talaga ang tayog ko, at wala man lang patotoo. Talagang nakaramdam ako ng pagsisisi, kaya nanalangin ako sa Diyos, nangangako na kahit idiborsyo ako ng asawa ko, hindi ko tatalikdan ang katotohanan para sa kapakanan ng laman at pamilya.

Matapos ang ilang araw, hindi inaasahang humingi ng tawad sa akin ang asawa ko at sinabing nagkamali siya. Sinabi niyang hindi niya na dapat binanggit ang diborsyo, at nagawa niya lang ito dahil sa marahas na panggigipit ng Partido Komunista. Maya-maya pa, bigla niyang sinabi sa akin, “Kung hindi kita mahihimok, sasamahan kita sa pananalig sa Makapangyarihang Diyos.” Sobra akong nagulat sa biglaang pagbabago niya ng isip pero naramdaman kong siguradong pinag-isipan niya ito, kaya sabay kaming dalawa na nagbasa ng salita ng Diyos sa bahay. Matapos ang isang linggo, hiniling niyang dalhin ko siya sa isang pagtitipon. Naisip kong medyo kakaiba ang kinikilos niya, kaya hindi ako pumayag. Nagulat ako nang humarap siya sa akin at sinabing, “Kung hindi mo ako dadalhin sa pagtitipon, hindi na ako maniniwala.” Sinabi niya rin na ginawa niya ito para himukin ako na magbago ng isip. Doon ko lang napagtanto na nagpapanggap lang ang asawa ko na naniniwala sa Makapangyarihang Diyos, at ang layunin niya ay ang mahanap kung saan namin ginaganap ang mga pagtitipon para masubaybayan at makontrol niya ako. Hindi ko inaasahan na gagawa siya ng anumang bagay na katawa-tawa. Simula noon, hindi na naging maganda ang relasyon namin. Isang araw, nagbabasa ako ng salita ng Diyos sa bahay, nang kinabog ng asawa ko ang pinto, sumisigaw, “Hindi tayo maaaring magpatuloy nang ganito.” Pagbukas ko ng pinto ay pumasok siya na parang baliw at sinakal ako sa leeg, sumisigaw, “Bakit kailangan mong maniwala sa Makapangyarihang Diyos? Talaga bang mas mahalaga Siya sa iyo kaysa sa pamilya at anak?” Napakahigpit ng pagkakasakal niya na ang sakit na at hindi ako makahinga, kaya desperado akong tumawag sa Diyos na iligtas ako. Nagpumiglas ako, at bumitiw siya. Labis na sumama ang loob ko sa nangyari, at labis akong nalungkot. Kalaunan, nabasa ko ang isang sipi ng salita ng Diyos: “Bakit minamahal ng isang lalaki ang kanyang asawa? Bakit minamahal ng isang babae ang kanyang asawa? Bakit masunurin ang mga anak sa kanilang mga magulang? Bakit mahal na mahal ng mga magulang ang kanilang mga anak? Anong uring mga layon ang tunay na kinikimkim ng mga tao? Ang layon ba nila ay hindi upang matugunan ang sarili nilang mga plano at mga makasariling pagnanasa?” (Ang Salita, Vol. I. Ang Pagpapakita at Gawain ng Diyos. Papasok sa Pahinga ang Diyos at ang Tao Nang Magkasama). Habang pinagninilayan ko ang salita ng Diyos, tinanong ko ang sarili ko kung talaga bang minahal ako ng asawa ko. Binalikan ko ang lahat ng mga taon ng pagsasama namin. Ang asawa ko ang pinakanakakaalam sa mga isinakripisyo ko para sa pamilya namin, at alam niyang naniniwala na ako sa Panginoon simula pagkabata ko at inaasam ko ang pagdating ng Panginoon. Pero nang salubungin ko ang Panginoon, hindi niya ako sinuportahan. Sa katunayan, pumanig siya sa Partido Komunista laban sa akin, nagbanta ng pakikipagdiborsyo at sinubukan pa nga akong sakalin. Lahat ng ito ay para protektahan ang sarili niyang mga interes. Wala ni katiting na paggalang na dapat sana ay nagbibigkis sa mag-asawa. Papaano ito matatawag na pagmamahal? Naisip ko rin kung papaanong, bagaman nananalig ang asawa ko sa Panginoong Jesus, nananalig lang siya para makapagtamo ng biyaya. Hindi man lang niya inasam ang pagparito ng Panginoon. Gayon na lamang ang kanyang takot na maaresto ng Partido Komunista, at sa rehimen ni Satanas, na hindi niya tinanggap ang gawain ng Diyos sa mga huling araw nang dumating ang Diyos upang ipahayag ang katotohanan at gawin ang gawain ng pagliligtas. At nakisabay siya sa Partido Komunista sa pagsisikap na pilitin akong ilayo sa aking pananampalataya. Nakita kong hindi talaga isang tunay na mananampalataya ng Diyos ang asawa ko. Isa siyang hindi mananampalataya. Sabi ng mga salita ng Diyos: “Hindi magkatugma ang mga mananampalataya at ang mga walang pananampalataya; bagkus ay magkasalungat sila sa isa’t isa” (Ang Salita, Vol. I. Ang Pagpapakita at Gawain ng Diyos. Papasok sa Pahinga ang Diyos at ang Tao Nang Magkasama). Hindi kami nasa iisang landas ng asawa ko, kaya hindi ko siya puwedeng hayaan na pigilin ako. Kasunod niyon, maraming beses akong pinagbantaan ng asawa ko na ididiborsyo nang makita niyang hindi ko tatalikdan ang pananampalataya ko. Hindi ko makayanan ang isipin na mawawalan talaga ako ng pamilya, kaya araw-araw akong nanalangin sa Diyos, hinihiling sa Kanya na gabayan ako.

Isang araw, nakakita ako ng isang sipi ng salita ng Diyos: “Bilang isang normal na tao, na naghahangad na mahalin ang Diyos, ang pagpasok sa kaharian upang maging isa sa mga tao ng Diyos ang inyong tunay na hinaharap, at isang buhay na siyang pinakamahalaga at pinakamakabuluhan; walang sinuman ang higit na pinagpala kaysa sa inyo. Bakit Ko sinasabi ito? Sapagkat yaong mga hindi naniniwala sa Diyos ay nabubuhay para sa laman, at sila ay nabubuhay para kay Satanas, ngunit sa kasalukuyan kayo ay nabubuhay para sa Diyos, at nabubuhay upang sumunod sa kalooban ng Diyos. Kaya sinasabi Ko na ang inyong mga buhay ang pinakamakabuluhan. Ang grupo lamang ng mga taong ito, na pinili ng Diyos, ang magagawang isabuhay ang isang buhay na pinakamakabuluhan: Walang sino pa man sa lupa ang magagawang isabuhay ang isang buhay na may gayong halaga at kahulugan” (Ang Salita, Vol. I. Ang Pagpapakita at Gawain ng Diyos. Alamin ang Pinakabagong Gawain ng Diyos at Sumunod sa Kanyang mga Yapak). Akala ko dati na ang pagkakaroon ng isang masayang pamilya, na ang pagkakaroon ng magandang relasyon sa asawa ko at pagkakatupad sa mga materyal kong pangangailangan, ang depinisyon ng kaligayahan, at na makahulugan ang pamumuhay sa ganitong paraan. Pero ngayon, malinaw kong nakita na marupok ang pagmamahalan ng mag-asawa. Gaya ng sinasabi nila: Ang mag-asawa ay mga ibong nagmamahalan hanggang sa pilitin sila ng paghihirap na lumipad nang kanya-kanya. Dati, noong ako ay nagsumikap para sa pamilya at asawa ko, lubos siyang nagmalasakit sa akin, ngunit ngayon na ako ay may pananampalataya na, nadama niya na ang pang-uusig ng Partido Komunista sa mga mananampalataya ay isang banta sa kanyang sariling mga interes, kaya bumaling siya sa pang-uusig sa akin at panggigiit ng diborsyo. Sa makatuwid, ang aming “pag-ibig,” bilang mag-asawa, ay dalawang tao lamang na ginagamit ang isa’t isa. Nasaan ang kaligayahan sa gayong buhay? Naisip ko kung paano niya ako sinusubaybayan nitong mga nakaraang buwan, at pinagbawalan akong pumunta sa mga pagtitipon at gumawa ng mga tungkulin ko. Hindi ko magawang makipagkita sa mga kapatid ko para makipagbahaginan ng katotohanan, hindi payapa ang puso ko habang binabasa ko sa bahay ang salita ng Diyos, at kinailangan kong mag-isip ng mga paraan para manipulahin ang asawa ko kapag lumalabas ako para ipangaral ang ebanghelyo. Wala akong anumang kalayaan ng pananampalataya, na para bang nakagapos sa isang hindi nakikitang lubid na pinipiga ang buhay mula sa akin. Kung nagpatuloy ito, magdurusa ang buhay ko, at mawawalan din ako ng pagkakataong makamit ang katotohanan at matanggap ang pagliligtas. Hindi sulit ito. Dito ko napagtanto, nang mas malinaw, na ang buhay-pamilya na may kasamang pagmamahalan ng mag-asawa ay hindi ang tunay na kaligayahan. Makakapamuhay lang ako ng isang makabuluhang buhay sa pamamagitan ng paghahanap ng katotohanan at paggawa ng mga tungkulin ng isang nilalang. Naalala ko rin ang mga salita ng Panginoong Jesus: “Ang umiibig sa ama o sa ina nang higit kaysa sa Akin ay hindi karapat-dapat sa Akin; at ang umiibig sa anak na lalaki o anak na babae nang higit kaysa sa Akin ay hindi karapat-dapat sa Akin. At ang hindi nagpapasan ng kanyang krus at sumusunod sa Akin, ay hindi karapat-dapat sa Akin” (Mateo 10:37–38). Naisip ko ang mga banal sa lahat ng kapanahunan, at paanong, para magawa ang atas ng Diyos, tinalikdan nila ang kanilang mga tahanan at kabuhayan at tumawid ng mga karagatan para ipangaral ang ebanghelyo at magpatotoo sa Diyos, nagtiis ng paghihirap, at ibinigay pa ang kanilang mga buhay. Nakamit ng kanilang patotoo ang pagsang-ayon ng Diyos. At ngayon ang Diyos ay nagiging mapagbiyaya sa akin, dinadala ako sa harapan Niya upang tumanggap ng kaligtasan ng mga huling araw. Bibihira ang pagkakataong ito. Kung hindi ko magagampanan nang maayos ang mga tungkulin ko dahil sa mga paghihigpit ng asawa ko, magiging isang hamak na walang puso ako, hindi karapat-dapat sa harap ng Diyos! Nang mapagtanto iyon, nanumpa ako na gagawin ko ang tulad sa mga banal noong unang panahon, tatalikuran ang lahat, susunod sa Diyos, at gagawin ang mga tungkulin ng isang nilikha. Ganito ako mamumuhay nang may kabuluhan.

Isang gabi umuwi ako mula sa isang pagtitipon at natigilan ako nang buksan ko ang pinto. Puno ng tao ang bahay. Andoon ang mga kasamahan ko, kasama ang mga kaibigan at kamag-anak ng asawa ko, at sa sandaling nakita nila ako, sabay-sabay silang nagsalita lahat, sinusubukan akong hikayatin na talikuran ang pananampalataya ko. Sinabi ng ilan na nakita nila sa balita na maraming mananampalataya sa Makapangyarihang Diyos ang kamakailan ay inaresto ng Partido Komunista, at ang ilan ay nasentensiyahan ng hindi bababa sa 10 taon. Sinabi ng iba nahindi lamang ito usapin ng pagkaaresto at pagkabilanggo; maraming mananampalataya ng Makapangyarihang Diyos ang napilayan o napatay sa kustodiya, at ang kanilang mga pamilya ay nadamay rin dito. Inulit din ng ilan ang mapanirang-puring maling paniniwala at sabi-sabi ng Partido Komunista tungkol sa iglesia, na sinasabing inaabandona ng mga mananampalataya ng Diyos ang kanilang mga pamilya. Galit na galit ako nang marinig ang lahat ng ito. “Kung hindi dahil sa pang-uusig ng Partido Komunista,” naisip ko, “hindi ako sasalungatin at aatakihin nang ganito ng pamilya at mga kaibigan ko. Binabaluktot ng Partido Komunista ang mga katunayan at nagpapakalat ng mga sabi-sabi para ang mga taong hindi nakakaalam ng katotohanan ay sumama sa paglaban sa Diyos. Kasama nito sila ay kinokondena ng Diyos, at kasama nito sila ay mawawasak sa huli. Ito ay ganap na kasamaan!” Pinabulaanan ko ang sinabi nila, sinabi ko sa kanila, “Huwag kayong magsalita nang walang kapararakan kung hindi ninyo naiintindihan kung ano ang pagkakaroon ng pananampalataya. Bakit ako nagpupumilit na manalig sa Diyos sa kabila ng mga panganib na ito? Ito ay dahil pumarito na ang Tagapagligtas at nagpahayag ng maraming katotohanan, upang iligtas ang sangkatauhan mula sa impluwensya ni Satanas at palayain tayo mula sa kapahamakan. Ito ay isang bibihirang pagkakataon! Ngunit hindi pinahihintulutan ng Partido Komunista ang pananampalataya sa Diyos. Galit na galit nitong inaapi at inuusig ang mga taong nananalig sa Diyos, dinadakip at ikinukulong ang napakarami sa kanila. Kaya napakaraming tao ang hindi makauwi, napakaraming nabaldado at pinatay sa bugbog, at napakaraming Kristiyanong pamilya ang nasira. Hindi ba kagagawan ng Partido Komunista ang lahat ng iyon? Walang duda na ang Partido Komunista ang umuusig sa mga taong may pananampalataya at sumisira sa mga pamilyang Kristiyano, pero binabaligtad nila ang mga bagay-bagay at sinasabing tinatalikuran ng mga mananampalataya sa Diyos ang mga pamilya nila. Hindi ba pagbabaliktad iyon sa katotohanan? Hindi kayo namumuhi sa CCP, pero gusto niyong pigilan ako mula sa pananampalataya sa Diyos. Hindi niyo ba mapag-iba ang tama sa mali? Sarili kong desisyon ang landas ng pananampalataya. Kahit makulong ako, determinado ako na sumunod sa Makapangyarihang Diyos.” Nakita nilang hindi nila ako mahihimok, at sa huli ay umalis din silang lahat. Mahigpit na sinabi ng asawa ko, “Mukhang walang makakapagpabago sa isip mo, kaya magdiborsyo na tayo. Nananalig ka sa Makapangyarihang Diyos, na nangangahulugang aatakihin at aarestuhin ka ng estado. Kapag nangyari iyon, mawawala sayo ang trabaho mo, ang pamilya natin, baka pati na ang buhay mo. Pero kami, gusto naming manatiling buhay, kaya pagdidiborsiyo ang tanging paraan. Nilalagay ng Partido Komunista ang mga tao sa mahihirap na sitwasyon.” Nasaktan ang puso ko rito, pero sigurado ako na dumating na ang panahon para mamili. Pinili kong manalig sa at sumunod sa Diyos, at hangarin ang katotohanan at buhay, habang pinili ng asawa kong sumunod sa Partido Komunista, para sa trabaho at kinabukasan niya. Kaya kinailangan naming maghiwalay. Noong oras na iyon, nanalangin ako sa Diyos, “Diyos ko, anuman ang mangyari, susundin Kita hanggang sa katapusan.” Noong sumunod na umaga, pumunta kami ng asawa ko sa Civil Affairs Bureau para asikasuhin ang pagdidiborsyo, na tumatapos sa labindalawang taon ng buhay may asawa. Simula noon, nagagawa ko nang pumunta sa mga pagtitipon at gumanap sa mga tungkulin ko nang normal, at labis akong napayapa. Sa tingin ko, ang tanging paraan upang makapamuhay nang makabuluhan ay ang gumanap sa mga tungkulin ng isang nilikha.


41. Ang Inggit ay Isang Kasuklam-suklam na Bagay

Ni Su Can, Tsina

Noong Hunyo ng 2021, nagsimula akong magsanay sa pagdidilig ng mga baguhan. Alam kong marami akong kakulangan, kaya madalas akong manalangin sa Diyos at ilaan ang sarili ko sa pagkain at pag-inom ng mga salita ng Diyos. Paglipas ng ilang panahon, naunawaan ko ang ilan sa mga katotohanang prinsipyo at naipaliwanag nang kaunti ang mga isyu sa aking pagbabahagi. Sinabi ng lahat ng kapatid na magaling talaga akong magbahagi. Sa kabila ng pagsasabi kong, “Salamat sa Diyos! Lahat ito ay kaliwanagan ng Diyos,” sa loob ko ay talagang nasiyahan ako sa sarili ko. Ako ang laging pinakanakikitang miyembro sa bawat pagtitipon at tinitingala ako ng lahat—binigyan ako nito ng higit pang kasigasigan na aktibong gawin ang tungkulin ko. Nang maglaon, ipinareha ako kay Brother Xiang Ming. Bago pa lang siya sa pananampalataya at may kakulangan pa pagdating sa pagbabahagi ng katotohanan, kaya medyo nahirapan siya noong nagsisimula pa lang siyang magsanay na magdilig ng mga baguhan, pero nakatuon siya sa paghahangad ng katotohanan at mabilis siyang umusad. Napakaprangka rin niya at nagtatapat siya at nagbubukas kapag ibinubunyag ang katiwalian niya, at nakatuon siya sa paghahanap sa katotohanan at pagninilay-nilay sa pagkilala sa sarili kapag nahaharap siya sa mga isyu. Lahat ng kapatid ay hinusgahan siya bilang isang taong naghahangad ng katotohanan. Nang maobserbahan ko ito, medyo nabahala ako: “Pursigidong tao talaga si Xiang Ming—kung magpapatuloy ito, mabilis niya akong mahahabol. Kung magkagayon, sino na ang titingala sa akin? Hindi ito maaari, kailangan kong mabilis na masangkapan ang sarili ko ng katotohanan. Hindi ko pwedeng hayaang malampasan niya ako.” Pagkatapos niyon, mas nagsikap pa ako kaysa sa dati.

Minsan, sinabi sa akin ni Xiang Ming: “Naunawaan ko ang maraming katotohanan habang ginagampanan ang tungkulin ko kasama ng mga kapatid, at sobrang masaya at malaya ang pakiramdam ko. Gusto ko talagang magbitiw na sa trabaho ko at simulang gawin ang tungkulin ko nang full-time, pero may ilang bagay na humahadlang at hindi ako sigurado kung paano magpapatuloy.” Nang marinig ko ito, naisip ko kaagad: “Kung sisimulan niyang gampanan ang tungkulin niya nang full-time, mas mabilis pa siyang uusad at mabilis niya akong mahahabol. Ano ang gagawin ko kung magsimulang tingalain siya ng iba at mapag-iwanan ako? Mas maganda kung maghihintay pa siya nang kaunti bago magbitiw sa kanyang trabaho.” Kaya sinabi ko sa kanya: “Dapat nating isagawa ang pagpapasakop at paghihintay. Magdasal ka sa Diyos at maghahanda Siya ng tamang pagkakataon para sa iyo.” Gayunpaman, sa sandaling sinabi ko ito, medyo nakonsensya ako. Naisip ko: “Hindi ba’t sadya kong hinahadlangan si Xiang Ming sa paghahangad sa katotohanan?” Pero nag-aalala pa rin ako na baka maging banta siya sa katayuan ko, kaya hindi na ako nagsalita pa. Pagkatapos niyon, nalutas ni Xiang Ming ang mga isyu niya sa pamamagitan ng pagtitiwala sa Diyos at nagbitiw siya sa kanyang trabaho makalipas lang ang isang linggo. Nang mabalitaan ko ito, hindi lang ako hindi natuwa para kay Xiang Ming; sa totoo lang ay medyo nalungkot pa ako. Dahil nag-aalala ako na baka masapawan ako ni Xiang Ming, itinatago ko ang ilang bagay kapag katuwang ko siya. Kapag nakakakita ako ng ilang sipi ng mga salita ng Diyos na nauugnay sa kanyang kalagayan sa panahon ng mga debosyonal, hindi ko ibinabahagi ang mga ito sa kanya, hindi gaya ng dati. Kapag lumalapit siya sa akin nang may mga katanungan tungkol sa mga problemang nararanasan niya, hindi ko ibinabahagi sa kanya ang lahat ng kabatiran ko, iniisip ko na: “Inabot ako ng dalawang taon para lang magkaroon ng ilang kabatirang ito. Kung sasabihin ko sa kanya ang lahat, masyado siyang mabilis na uusad at titingalain siya ng lahat ng kapatid. Ano ang gagawin ko kapag nangyari iyon?” Pagkaraan ng ilang panahon, hindi na kami naging gaanong malapit ni Xiang Ming. Hindi na kami malayang nag-uusap at hindi na nagtutulungan. Maliban kung kinakailangan namin sa aming mga tungkulin, bihira na lang kaming nakikipag-ugnayan sa isa’t isa. Medyo lumala ang kalagayan ko at hindi ako malinaw na nakaramdam ng anumang kaliwanagan kapag kumakain at umiinom ng mga salita ng Diyos. Subalit noong panahong iyon, hindi ko napagtanto na may mali sa kalagayan ko at hindi ako lumapit sa Diyos para maghanap at magnilay-nilay.

Kalaunan, dahil sa mga kinakailangan sa gawain, kinailangan naming maghiwalay ni Xiang Ming at magkahiwalay na magdilig ng mga baguhan. Nang marinig kong maghihiwalay kami, lihim akong natuwa: “Mula ngayon, hindi ko na kailangang maghanda ng tatalakayin para sa mga pagtitipon kasama niya. Natural, kung wala ang tulong ko, hindi siya uusad nang ganoon kabilis. Kailangan ko lang na ituloy ito, pagbutihin ang aking mga resulta at huwag siyang hayaan na mahabol ako. Makikita ng lahat na wala siyang kakayahan at lahat ng pagsisikap na ginagawa niya ay mawawalan ng kabuluhan.” Minsan, pagkatapos ng isang pagtitipon, habang naglalakad pauwi ay nag-uusap kami ni Xiang Ming kung kumusta ang aming mga pagtitipon kasama ang mga baguhan. Sinabi niya na talagang nalulungkot siya dahil hindi dumadalo sa mga pagtitipon ang ilang baguhan na responsibilidad niya at hindi niya mabisang nadiligan ang mga ito. Nang marinig ko iyon, naisip ko: “Nagkakaroon siya ng ilang isyu at nagiging negatibo, kailangan ko siyang tulungan kaagad.” Pero kasabay niyon, lihim din akong natuwa talaga, iniisip ko na: “Maganda ang naging takbo ng pagtitipon ko ngayong araw, at sinabi ng lider na talagang maayos akong nakapagbahagi.” Pagkatapos ay kinumusta ni Xiang Ming ang pagtitipon ko. Napagtanto ko na kung sasabihin ko sa kanya na naging maayos ito, lalo lang siyang magiging negatibo, pero hindi ko lang talaga mapigilang magyabang nang kaunti. Gusto kong ipakita sa kanya kung gaano ako nakahihigit sa kanya at bawasan ang kanyang sigla. Kaya, sa tonong nasisiyahan sa sarili, sinabi ko sa kanya, “Napakaayos ng naging pagtitipon ko, sa totoo lang.” Nang marinig iyon ni Xiang Ming, tila mas lalo siyang nanlumo at hindi na nagsalita pa. Nang makita ko ang malungkot niyang mukha, medyo nakonsensya ako at naisip ko na: “Bakit ba hindi na lang ako nanahimik? Hindi ba ito makakaapekto sa sigla ni Xiang Ming sa gawain niya? Ang sama ng ginawa kong iyon!” Pagkauwi namin, nagbahaginan pa kami nang kaunti, pero hindi pa rin bumuti ang kalagayan ni Xiang Ming. Naisip ko: “Nakipagbahaginan ako sa kanya sa abot ng aking makakaya, kaya hindi ko na problema kung masama pa rin ang kalagayan niya.”

Makalipas ang ilang araw, habang naglalakad kami pauwi pagkatapos ng aming mga pagtitipon, kinumusta ko ang pagtitipon ni Xiang Ming. Sinabi niya na nagbahagi siya ng mga salita ng Diyos tungkol sa isyu ng mga baguhang ayaw dumalo sa mga pagtitipon at naging maayos naman ito. Nang marinig ko ito, medyo nalungkot ako. Pakiramdam ko ay nangangahulugan ito na hindi ko maihahambing ang matagumpay kong pagtitipon sa pagtitipon niyang hindi gaanong mabisa. Kaya, direkta ko na lang tinukoy ang mga isyu sa pagbabahagi niya. Dahil dito, nasadlak na naman sa pagkalumbay ang kalagayan niya pagkatapos na medyo bumuti sa wakas. Sumagot si Xiang Ming: “Ito lang ang alam ko ngayon, at makakapagbahagi lang ako sa mga baguhan sa kung ano ang nalalaman ko.” Nang sabihin niya ito, medyo nakonsensya ako, naisip ko: “Nawawalan na naman ng gana si Xiang Ming dahil sa akin! Dahil medyo bago pa lang siya sa pananampalataya, ang pagkakaroon ng ilang resulta mula sa mga pagtitipon ay tanda ng pag-usad. Dapat pinapalakas ko ang loob niya.” Gusto ko talaga sanang humingi ng tawad sa kanya, pero medyo nahihiya ako at nag-aalala sa maaaring isipin niya sa akin. Iisipin ba niyang masama akong tao kung sasabihin ko sa kanya? Pagkatapos kong mag-urong-sulong tungkol dito sa isip ko, sa huli ay nagpasya akong huwag nang magsabi ng anuman sa kanya. Habang naglalakad kami pauwi, napaisip ako: “Bakit ko ba pinapahina ang loob ng isang tao nang ganoon?” Napagtanto ko na hindi ko kayang makita ang ibang tao na nagiging magaling at na naiinggit ako kay Xiang Ming. Nag-aalala ako na kung mababago niya ang kalagayan niya at magsisimula siyang makakuha ng magagandang resulta, titingalain at pupurihin siya ng mga kapatid at ganap nila akong makakalimutan. Para masigurong hindi niya mapapatanyag ang kanyang sarili, inatake ko siya at ginawa siyang negatibo. Nang mapagtanto ko ito, sobrang nalungkot at nakonsensya ako. Sa sandaling makauwi ako sa bahay, nanalangin ako sa Diyos, sinabi sa Kanya na handa akong magsisi at gumawa ng mga pagbabago, at hiniling sa Kanya na gabayan ako para makilala ko ang aking tiwaling disposisyon.

Sa kalagitnaan ng aking paghahanap, nakita ko ang ilan sa mga salita ng Diyos: “Ang ilang tao ay palaging natatakot na ang iba ay mas mahusay o mas mataas kaysa sa kanila, na ang iba ay kikilalanin habang sila ay hindi napapansin, at dahil dito ay inaatake at ibinubukod nila ang iba. Hindi ba ito isang kaso ng pagkainggit sa mga taong may talento? Hindi ba’t makasarili at kasuklam-suklam ito? Anong klaseng disposisyon ito? Ito ay pagiging malisyoso! Iyong mga iniisip lamang ang sarili nilang mga interes, binibigyang-kasiyahan lamang ang sarili nilang mga hangarin, nang hindi iniisip ang iba o isinasaalang-alang ang mga interes ng sambahayan ng Diyos, ay may masamang disposisyon, at walang pagmamahal ang Diyos sa kanila” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). “Kung sabihin ng isang tao na mahal niya ang katotohanan at hinahanap niya ang katotohanan, subalit sa diwa, ang mithiing hinahangad niya ay gawing tanyag ang sarili, magpakitang-gilas, gawing mataas ang tingin ng mga tao sa kanya, makamit ang kanyang sariling mga interes, at ang pagganap ng kanyang tungkulin ay hindi upang magpasakop o bigyang-kaluguran ang Diyos, at sa halip ay upang magtamo ng kasikatan, pakinabang, at katayuan, kung gayon ay hindi lehitimo ang kanyang paghahangad. At kung ganoon ang kaso, pagdating sa gawain ng iglesia, balakid ba ang kanilang mga kilos, o nakakatulong ba ang mga ito upang maisulong iyon? Malinaw na balakid ang mga ito; hindi napapasulong ng mga ito ang gawain ng iglesia. Ang ilang tao ay nagkukunwaring gumagawa ng gawain ng iglesia subalit naghahangad naman ng sarili nilang kasikatan, pakinabang, at katayuan, nagpapatakbo ng sarili nilang operasyon, bumubuo ng sarili nilang maliit na grupo, ng sarili nilang munting kaharian—ginagawa ba ng ganitong uri ng tao ang kanyang tungkulin? Lahat ng gawaing ginagawa nila, sa esensya, ay nakakagambala, nakakagulo, at nakakapinsala sa gawain ng iglesia. Ano ang kahihinatnan ng paghahangad nila ng kasikatan, pakinabang, at katayuan? Una, naaapektuhan nito kung paano kinakain at iniinom ng mga taong hinirang ng Diyos ang salita ng Diyos nang normal at paano nila nauunawaan ang katotohanan, hinahadlangan nito ang pagpasok nila sa buhay, pinipigilan silang pumasok sa tamang landas ng pananampalataya sa Diyos, at inaakay sila patungo sa maling landas—na nakakapinsala sa mga taong hinirang, at dinadala sila sa kapahamakan. At ano ang ginagawa nito sa gawain ng iglesia sa huli? Ito ay panggugulo, pamiminsala, at pagbuwag. Ito ang kahihinatnang idinudulot ng paghahangad ng mga tao sa kasikatan, pakinabang, at katayuan. Kapag ginagawa nila ang kanilang tungkulin sa ganitong paraan, hindi ba ito masasabing pagtahak sa landas ng isang anticristo? … Ang problema sa mga taong naghahangad ng pansarili nilang mga interes ay ang hinahangad nila ang mga mithiin ni Satanas—ang mga ito ay mga mithiin na masasama at hindi makatarungan. Kapag hinahangad ng mga tao ang mga personal na interes gaya ng kasikatan, pakinabang, at katayuan, hindi nila namamalayang nagiging kasangkapan na pala sila ni Satanas, nagiging kasangkapan na sila ni Satanas, at, higit pa rito, nagiging kinatawan sila ni Satanas. Isang negatibong papel ang ginagampanan nila sa iglesia; sa gawain ng iglesia, at sa normal na buhay-iglesia at normal na paghahangad ng mga taong hinirang ng Diyos, ang epekto nila ay mang-abala at maminsala; mayroon silang masama at negatibong epekto” (Ang Salita, Vol. IV. Paglalantad sa mga Anticristo. Ikasiyam na Aytem (Unang Bahagi)). Ang mga salita ng Diyos ay isang perpektong paglalantad ng kasalukuyan kong kalagayan. Nang mapansin kong mabilis ang pag-usad ng buhay ni Xiang Ming at lahat ng kapatid ay tinitingala siya, nag-alala ako na baka masapawan niya ako at maipagkait sa akin ang paghanga ng iba, kaya sinadya kong lumayo sa kanya. Nang makatanggap ako ng kaliwanagan sa pamamagitan ng pagkain at pag-inom ng mga salita ng Diyos, ayaw kong ibahagi ito sa kanya. Nang magpahayag siya ng pagnanais na maging full-time sa kanyang mga tungkulin, sinadya kong magsabi ng ilang bagay para subukang pigilan siya. Nang maharap siya sa ilang suliranin sa kanyang tungkulin, hindi makakuha ng magagandang resulta at naging malumbay, ipinagmayabang ko pa sa harap niya kung gaano kahusay ang takbo ng gawain ko, kaya naging mas malungkot siya. Pagkatapos, nang sa wakas ay nagsimulang magbago ang kalagayan niya at nakausad siya, sinadya kong atakihin siya sa pamamagitan ng paghahanap ng mga kapintasan sa pagbabahagi niya. Hindi ba’t naiinggit ako sa isang taong may talento, gaya ng inilantad ng mga salita ng Diyos? Dahil isinaalang-alang ko lang ang sarili kong reputasyon at katayuan, hindi ko napagtanto na ang pamumuhay ni Xiang Ming sa pagkanegatibo ay makakaapekto sa kanyang gawain ng pagdidilig at mapipigilan ang mga baguhan na makausad sa kanilang buhay. Alam na alam ko kung gaano kahalaga ang gawain ng pagdidilig, pero inatake ko pa rin si Xiang Ming. Hindi ba’t kumikilos lang ako bilang isa sa mga alipores ni Satanas at ginugulo at sinisira ang gawain ng iglesia? Sobra akong makasarili, kasuklam-suklam at masama! Ipinareha sa akin ng iglesia si Xiang Ming para mapunan namin ang mga kalakasan at kahinaan ng isa’t isa at madiligan nang maayos ang mga baguhan. Pero hindi lang ako nabigong matuto mula sa mga kalakasan ni Xiang Ming at pinigilan kaming magtulungan at makapasok sa katotohanan nang magkasama, puno pa ako ng inggit at sama ng loob sa kanya at hindi ko ibinabahagi sa kanya kung anong katotohanan ang alam ko dahil sa takot na malampasan niya ako. Hindi ako makaalis sa isang kalagayan ng pagiging naiinggit, makasarili at kasuklam-suklam. Hindi kataka-taka na naging malupit ako at nanlumo at hindi ako makakuha ng anumang kaliwanagan mula sa pagkain at pag-inom ng mga salita ng Diyos. Tinalikuran na ako ng Diyos. Talagang nasa delikadong kalagayan ako at kailangan kong magsisi sa Diyos sa lalong madaling panahon.

Kalaunan, nakita ko ang ilan sa mga salita ng Diyos: “Ang lantarang panunupil ng mga anticristo sa mga tao, pagbukod sa mga tao, pag-atake sa mga tao, at paglantad sa mga problema ng mga tao ay pawang pinupuntirya. Walang pag-aalinlangan, ginagamit nila ang mga kaparaanang tulad nito para puntiryahin ang mga naghahangad sa katotohanan at nakakakilatis sa kanila. Sa pagsira sa mga taong ito, nakakamit nila ang layon na patatagin ang sarili nilang posisyon. Ang pambabatikos at paghihiwalay sa mga tao nang ganito ay likas na mapaminsala. May kalupitan ang kanilang pananalita at paraan ng pagsasalita: paglalantad, pagkondena, paninirang-puri, at panlalapastangan. Binabaluktot pa nila ang mga katunayan, nagsasabi ng mga positibong bagay na para bang negatibo ang mga iyon at ng negatibo na para bang positibo ang mga iyon. Ang pagbabaligtad ng itim at puti at paghahalu-halo ng tama at mali nang ganito ay isinasakatuparan ang mithiin ng mga anticristo na talunin ang mga tao at sirain ang kanilang pangalan. Anong pag-iisip ang nag-uudyok sa pag-batikos at paghihiwalay na ito sa mga hindi sumasang-ayon? Kadalasan, nagmumula ito sa inggit. Sa isang masamang disposisyon, ang inggit ay may kasamang matinding pagkamuhi; at dahil sa inggit nila, binabatikos at inihihiwalay ng mga anticristo ang mga tao. Sa sitwasyong katulad nito, kung ang mga anticristo ay malalantad, masusumbong, mawawalan ng katayuan, at lubos na mababagabag ang isipan; hindi sila magpapasakop ni matutuwa roon, at magiging mas madali pa nga na magkaroon sila ng determinasyong maghiganti. Ang paghihiganti ay isang uri ng pag-iisip, at isang uri din ito ng tiwaling disposisyon. Kapag nakikita ng mga anticristo na nakasisira sa kanila ang ginawa ng isang tao, na mas may kakayahan ang iba kaysa sa kanila, o na mas maganda o mas madunong ang mga pahayag at mungkahi ng isang tao kaysa sa kanila, at sumasang-ayon ang lahat sa mga pahayag at mungkahi ng taong iyon, nadarama ng mga anticristo na nanganganib ang kanilang posisyon, umuusbong ang inggit at pagkamuhi sa kanilang puso, at umaatake at naghihiganti sila. Kapag naghihiganti, karaniwan na ang mga anticristo ang unang umaatake sa kanilang pinupuntirya. Maagap sila sa pag-atake at pagpapabagsak sa mga tao, hanggang sa magpasakop ang mga ito. Saka lamang nila madarama na nakapaglabas na sila ng galit. Ano ang iba pang mga pagpapamalas ng pambabatikos at paghihiwalay sa mga tao? (Paghamak sa iba.) Ang paghamak sa iba ay isa sa mga paraan ng pagpapamalas nito; gaano ka man kahusay sa paggawa ng iyong trabaho, hahamakin o kokondenahin ka pa rin ng mga anticristo, hanggang sa ikaw ay maging negatibo at mahina at hindi na makatayo. Pagkatapos ay matutuwa sila, at naisakatuparan na nila ang kanilang mithiin kung magkagayon” (Ang Salita, Vol. IV. Paglalantad sa mga Anticristo. Ikalawang Aytem: Binabatikos at Inihihiwalay Nila ang mga Hindi Sumasang-ayon). “Ang lahat ng ginagawa ng mga anticristo ay para kunin ang loob ng mga tao, para batikusin at ihiwalay ang mga hindi sumasang-ayon, patatagin ang kanilang katayuan, agawin ang kapangyarihan, at kontrolin ang mga tao. Ano ang diwa ng mga aksyong ito? Isinasagawa ba nila ang katotohanan? Inaakay ba nila ang hinirang na mga tao ng Diyos sa pagpasok sa mga salita ng Diyos at pagharap sa Diyos? (Hindi.) Kung gayon ano ang ginagawa nila? Nakikipagkumpitensya sila sa Diyos para sa Kanyang hinirang na mga tao, nakikipagpaligsahan para sa puso ng mga tao, at sinusubukang magtatag ng sarili nilang indipendiyenteng kaharian. Sino ang dapat na may puwang sa puso ng mga tao? Ang Diyos ang dapat na may puwang. Pero talagang kabaligtaran nito ang lahat ng ginagawa ng mga anticristo. Hindi nila pinapayagan ang Diyos o ang katotohanan na magkaroon ng puwang sa puso ng mga tao; sa halip, gusto nilang ang tao, ang pagkalider nila, at si Satanas ang magkaroon ng puwang sa puso ng mga tao” (Ang Salita, Vol. IV. Paglalantad sa mga Anticristo. Unang Aytem: Sinisikap Nilang Kunin ang Loob ng mga Tao). Sa pamamagitan ng mga salita ng Diyos, nalaman ko na naiinggit ang mga anticristo sa mas mahuhusay sa kanila. Para pangalagaan at palakasin ang kanilang sariling katayuan, inaatake at ibinubukod nila ang iba. Sa diwa, gusto nilang magkaroon ng puwang sa puso ng lahat at nakikipag-agawan sila sa Diyos para sa mga tao. Hindi ba’t ganitong-ganito ako kumilos kay Xiang Ming? Nang magsimula siyang makakuha ng ilang resulta sa kanyang tungkulin at hindi na gaanong nagiging negatibo, sinadya kong hanapan ng mga pagkakamali ang gawain niya at hiniling sa kanya na abutin ang isang pamantayan na hindi pa niya kayang abutin. Sa pamamagitan ng pagpapaisip sa kanya na mahirap ang gawain ng pagdidilig at na baka hindi niya kaya ang gawain, itinulak ko siya pabalik sa pagkanegatibo. Sa pagninilay-nilay kung bakit ko inatake si Xiang Ming, napagtanto ko na gusto kong tingalain at sambahin ako ng lahat ng kapatid. Gusto kong isipin nila ako sa tuwing may magtanong kung sino ang pinakamagaling sa kanyang gawain at ang pinakamasigasig sa paghahangad ng katotohanan. Inasam kong magkaroon ng puwang sa puso ng bawat kapatid. Sa mga atas administratibo na inilabas ng Diyos sa Kapanahunan ng Kaharian, itinakda Niya na ang Diyos lamang ang maaaring dakilain ng tao, pero patuloy kong sinisikap na hangaan at sambahin ako ng lahat. Hindi ba’t nilalabanan ko ang Diyos? Si Xiang Ming mismo ay isang baguhan at wala pang malalim na pundasyon—kung masasadlak siya sa mahabang panahon ng pagkanegatibo dahil sa mga pag-atake ko, makakaimpluwensya ito sa pananalig niya sa Diyos at sa kanyang tungkulin. Baka isipin pa niyang umalis sa iglesia. Kahit na matatag siya sa kanyang pananampalataya, mapipigilan pa rin ng mga pag-atake ko ang kanyang pagpasok sa buhay at maiimpluwensyahan nito ang pag-usad sa buhay ng mga baguhan. Matatapos na ang gawain ng Diyos at kaunting oras na lang ang natitira para sa mga tao na hangarin ang katotohanan. Kung hindi ko tutulungan ang mga kapatid ko na gampanan ang kanilang mga tungkulin nang maayos, at pahihinain pa ang kanilang sigla rito, hindi ba’t maaantala at maaapektuhan nito ang kanilang pagpasok sa buhay? Pinapanood tayo ni Satanas at nais nito na ang bawat isa sa atin ay masadlak sa pagkanegatibo at kahinaan, ilayo ang ating sarili sa Diyos at ipagkanulo Siya. Gayunpaman, ginagampanan ko ang papel ni Satanas at nagsisilbing alipores nito—napakasama ko! Malinaw na inilantad ng mga kilos ko ang aking anticristong disposisyon. Tinatahak ko ang landas ng isang anticristo at kung hindi ako magsisisi sa lalong madaling panahon, itataboy ako ng Diyos. Nang mapagtanto ko ito, medyo natakot ako kaya dali-dali akong nagdasal sa Diyos: “O Diyos! Naging makasarili at kasuklam-suklam ako, at masyado akong nahumaling sa katanyagan at katayuan. Handa na akong maghimagsik laban sa sarili ko at mamuhay ayon sa mga salita Mo. Pakiusap gabayan Mo po ako.”

Pagkatapos magdasal, nabasa ko ang mga sumusunod na sipi ng mga salita ng Diyos: “Kapag nakikitaan ka ng pagkamakasarili at mga pagpapakana para sa sarili mong pakinabang, at natatanto mo iyon, dapat kang manalangin sa Diyos at hanapin ang katotohanan para lutasin ito. Ang unang bagay na dapat mong mabatid ay na sa diwa, ang pagkilos sa ganitong paraan ay isang paglabag sa mga katotohanang prinsipyo, nakakapinsala ito sa gawain ng iglesia, ito ay makasarili at kasuklam-suklam na pag-uugali, hindi ito ang nararapat gawin ng mga tao na may konsiyensiya at katwiran. Dapat mong isantabi ang sarili mong mga interes at pagkamakasarili, at dapat mong isipin ang gawain ng iglesia—ito ay naaayon sa mga layunin ng Diyos. Matapos magdasal at pagnilayan ang iyong sarili, kung tunay mong natatanto na ang pagkilos nang gayon ay makasarili at kasuklam-suklam, magiging madali nang isantabi ang sarili mong pagkamakasarili. Kapag isinantabi mo ang iyong pagkamakasarili at mga pagpapakana para sa pakinabang, magiging matatag ka, magiging payapa, masaya, at madarama mo na dapat isipin ng taong may konsiyensiya at katwiran ang gawain ng iglesia, na hindi siya dapat matutok sa personal niyang mga interes, na siyang magiging napakamakasarili, kasuklam-suklam, at walang konsiyensiya o katwiran. Ang hindi makasariling pagkilos, pag-iisip sa gawain ng iglesia, at paggawa lamang ng mga bagay-bagay na nakalulugod sa Diyos ang makatarungan at marangal, at magbibigay ng saysay sa iyong pag-iral. Sa pamumuhay nang ganito sa lupa, nagiging bukas ka at matapat, namumuhay ka nang may normal na pagkatao, at may tunay na wangis ng tao, at hindi lang malinis ang iyong konsiyensiya, kundi karapat-dapat ka rin sa lahat ng bagay na ipinagkaloob sa iyo ng Diyos. Habang lalo kang namumuhay nang ganito, lalo kang magiging matatag, lalo kang magiging payapa at masaya, at lalo kang sisigla. Sa gayon, hindi ba’t makakatapak ka na sa tamang landas ng pananampalataya sa Diyos?” (Ang Salita, Vol. III. Ang mga Diskurso ni Cristo ng mga Huling Araw. Sa Pagbibigay ng Isang Tao ng Puso Niya sa Diyos, Makakamit Niya ang Katotohanan). “Kung talagang kaya mong isaalang-alang ang mga layunin ng Diyos, magagawa mong tratuhin nang patas ang ibang mga tao. Kung nagrerekomenda ka ng isang mabuting tao at hinahayaan mo siyang sumailalim sa pagsasanay at gumampan ng tungkulin, at sa gayon ay nagdaragdag ka ng taong may talento sa sambahayan ng Diyos, hindi ba’t padadaliin niyon ang iyong gawain? Kung gayon, hindi ba’t magpapakita ka ng katapatan sa iyong tungkulin? Isa iyong mabuting gawa sa harap ng Diyos; ito ang pinakamababang antas ng konsensiya at katwiran na dapat taglayin ng mga naglilingkod bilang lider” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Binigyan ako ng mga salita ng Diyos ng isang landas ng pagsasagawa: Dapat kong talikuran ang paghahangad ko ng pansariling interes, sundin ang mga layunin ng Diyos at pangalagaan ang gawain ng iglesia. May kakayahan si Xiang Ming, kaya dapat ko pa siyang tulungan para mapasan niya ang gawain ng pagdidilig ng mga baguhan sa lalong madaling panahon. Iyon ang dapat gawin ng isang taong may pagkatao. Naisip ko ang mga salita ng Diyos na nagsasabing: “Hindi magkapareho ang mga tungkulin. May isang katawan. Bawat isa’y ginagawa ang kanyang tungkulin, bawat isa’y nasa kanyang lugar at ginagawa ang kanyang buong makakaya—para sa bawat siklab may isang kislap ng liwanag—at naghahangad na lumago sa buhay. Sa gayon Ako ay masisiyahan” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 21). Binibigyan ng Diyos ang bawat isa sa atin ng iba’t ibang talento para magamit natin ang mga ito upang magampanan nating mabuti ang bawat tungkulin natin sa iglesia. Ito ang dapat nating gawin bilang mga nilikha. Pareho kami ni Xiang Ming na may partikular na papel na ginagampanan sa iglesia, kaya hindi ko siya dapat kinainggitan at ibinukod. Dapat akong makipagtulungan nang maayos sa kanya para matupad namin ang aming mga tungkulin at mapatotohanan ang Diyos—ito lang ang paraan ng paggawa na may halaga.

Kalaunan, ipinagtapat ko kay Xiang Ming sa isang pagbabahagi ang tungkol sa kalagayan ko noong panahong iyon at kung ano ang naunawaan ko sa sarili ko. Pagkatapos ng pagbabahaginan namin, mas napayapa at napanatag ako. Pakiramdam ko ay para bang muli akong namumuhay sa liwanag, na para bang sa wakas ay malalim na akong nakakahinga ng sariwang hangin pagkatapos ng matagal na paghingal at pagkahapo. Sa wakas ay gumaan ang pakiramdam ko at higit din kaming naging mas malapit ni Xiang Ming. Pagkatapos niyon, nagpasya kami na magtutulungan kami nang maayos para diligan ang mga baguhan. Mula noon, madalas kaming nagtatapat sa isa’t isa tungkol sa mga kasalukuyan naming kalagayan at nagbabahagi ng iba’t ibang landas ng pagsasagawa na nahahanap namin para sa pagdidilig ng mga baguhan. Sa tuwing nahaharap sa suliranin si Xiang Ming, ginagawa ko ang lahat ng makakaya ko para magbahagi tungkol sa katotohanan para matulungan siya. Nakinabang din ako sa mga kalakasan ni Xiang Ming. Halimbawa, marami akong natutunan mula sa ilang kabatiran na inilahad niya habang nagbabahaginan, na hindi ko kailanman naisip nang ako lang. Sa pamamagitan nito, napagtanto ko na ang pagtatapat at pakikipagbahaginan sa iba tungkol sa mga karanasan namin at mga bagay na nakakamit natin ay hindi lang usapin ng pagtutustos sa iba, kundi isa rin itong paraan ng pagsasagawa sa katotohanan na makatutulong sa atin na mapabuti ang mga sarili nating kahinaan at higit na matamo ang gawain ng Banal na Espiritu. Ang totoo, sa pagkakaroon ng mga wastong layunin, pagkatuto mula sa mga kalakasan ng iba para makabawi sa ating mga kahinaan, at pagsasagawa ayon sa mga salita ng Diyos, lahat tayo ay nakikinabang at nakakausad sa buhay natin.


42. Ang Aking Nakamit Mula sa Pagtukoy sa Isang Masamang Tao

Ni Neil, Hapon

Noong Agosto 2015, nalaman ko na pinalitan si Sister Nicole, na pangunahing dahil sa hindi siya gumawa ng aktuwal na gawain at nakipagkompetensiya sa iba para sa reputasyon at katayuan, pati na rin ang paghusga sa kanyang partner sa harap ng iba pang mga kapatid, lahat ng iyon ay nakagambala sa gawain ng iglesia. Pagkatapos tanggalin si Nicole, nagkaroon siya ng kaunting pagkaunawa sa kanyang mga paglabag at mga tiwaling disposisyon sa pamamagitan ng pagbabahagi at pagpupungos. Nagpakita siya ng matinding pagsisisi at binigyang-sala ang sarili, at handang magsisi. Dating naging partner ni Nicole ang isa sa mga partner ko na si Alina. Nang marinig niyang iklinasipika si Nicole bilang isang huwad na lider, sinabi niya, “Pagkatapos maging lider ni Nicole, itinuring niya ang kanyang sarili na nakahihigit sa lahat. Halos wala siyang malasakit sa akin, at mapanghamak, at napakayabang. Bumuo rin siya ng mga grupo at sumali sa mga away-inggitan para magkaroon ng katayuan. Tanging isang anticristo lang ang makagagawa ng gayong mga bagay. Hindi sapat na tawagin siyang isang huwad na lider; dapat siyang iklasipika bilang isang anticristo.” Nagplano rin siyang hilingin sa mga nakatataas na lider na muling iklasipika si Nicole. Sumang-ayon ang isa pang partner na si Rachel nang marinig ang sinabi ni Alina. Nang oras na iyon, naisip ko, “Si Nicole ay labis ang pagpapahalaga sa sarili at walang malasakit at may napakalalang mayabang na disposisyon, pero hindi siya gumawa ng anumang mabigat na kasamaan, ni hindi siya palaging nagiging sanhi ng mga pagkagambala at mga kaguluhan, at pagkatapos siyang palitan, nagawa niyang magsisi, magnilay, at magtamo ng kaalaman sa sarili. Hindi siya katulad ng iba na hindi talaga tumatanggap ng katotohanan. Kung ikaklasipika natin siya bilang isang anticristo batay lamang sa limitadong katiwalian na ipinakita niya at sa isa o dalawang mga nakalipas na paglabag, hindi ba’t sumusobra naman yata iyon? Ang maling pagklasipika sa kanya ay pagtrato nang hindi makatarungan sa isang mabuting tao.” Kaya, sinabi ko ang mga pananaw ko. Pero hindi lamang ito tinanggihan ni Alina, idinagdag pa niya: “Hindi mo nauunawaan ang ilan sa pag-uugali ni Nicole. Kailangan nating sumunod sa mga prinsipyo. Hindi natin puwedeng pabayaan ang sinuman sa mga anticristo.” Medyo nabalisa ako nang oras na iyon, pero mas ikinabigla ko ang sumunod na ginawa ni Alina.

Isang araw ay nagawang mapakolekta ni Alina si Rachel ng mga ebalwasyon kay Nicole, at pribado siyang nag-ayos ng isang pagtitipon ng mga kapatid para kilatisin at himayin si Nicole nang hindi kumukonsulta sa mga nakatataas na lider. Sa pagtitipon, mahabang inulit-ulit ni Alina kung paano kumilos nang may kayabangan si Nicole noon, at partikular na binigyang-diin na umakto si Nicole nang pabasta-basta, pero hindi niya sinabi kung ito ba ay nakagawiang pag-uugali o isang nakalipas na halimbawa ng katiwalian. Ni hindi niya binanggit kung natanggap ba ni Nicole ang katotohanan sa huli, at nagsisi pagkatapos. Naramdaman ng isang sister na ang pagtitipon ay tila tungkol sa pang-aapi at pagkondena kay Nicole, at sinabihan si Rachel pagkatapos: “Ano ba talaga ang sinusubukan ninyong makamit sa paggawa nito? Naaayon ba ito sa layunin ng Diyos? Hindi ninyo puwedeng basta na lang iklasipika ang iba nang walang sapat na ebidensya. Maaaring maging pagkakasala iyon sa Diyos.” Medyo natakot si Rachel matapos itong marinig, at naramdaman din niya na baka medyo sumusobra na ang pagtrato kay Nicole nang ganito, kaya kinausap niya ako at si Alina tungkol sa kanyang mga pag-aalinlangan. Galit na sumagot si Alina, “Sa tuwing gusto nating isagawa ang katotohanan, ginagambala ni Satanas ang mga bagay-bagay.” Sa huli, muli niyang hinimay ang pag-uugali ni Nicole, at binigyang-diin na dahil nagseselos si Nicole sa kanyang partner, bumuo ito ng isang grupo, hinusgahan, at inapi ang partner na iyon. Sinabi rin niya na kumilos si Nicole nang pabasta-basta at nang hindi kumokonsulta sa iba, at sinadyang magtanggal ng mga tao. Nahikayat si Rachel at muling pumanig kay Alina nang makita ang kabigatan ng pag-uugaling sinasabi ni Alina. Nang sandaling ito, medyo hindi na rin ako sigurado. Tama nga ba ang pananaw nina Alina at Rachel? Nang marinig ko ang matinding pagbabahagi ni Alina ng mga salita ng Diyos na naglalantad sa pagbubuo ng mga anticristo ng mga grupo, mas lalo akong nalito at naisip na baka tama nga ang kanyang pagsusuri. Maaari kayang hindi maayos na natukoy ng mga nakatataas na lider si Nicole, napagkamalang huwad na lider ang isang anticristo at pinahintulutan siyang manatili? At kung magkagayon man, hindi kaya naging isang tao na akong nagsasalita para sa isang anticristo nang hindi natutukoy ang anticristo? Kung saan maaring mawalan ako ng posisyon. Maaari akong maakusahan na ipinagtatanggol ang isang anticristo at ganap na masira ang pangalan sa huli. Mas makabubuti siguro na pumanig ako kina Alina at Rachel. Sa gayong paraan, kung mali man ako, hindi lang ako ang may kasalanan. Mas magiging mabuti iyon kaysa sa mabunyag na mali at akuin ang lahat ng sisi. Nang malapit na akong sumang-ayon sa kanilang pananaw, nakadama ako ng kaunting pagkabalisa. Naisip ko na dahil hindi pa malinaw ang mga bagay-bagay, hindi ko pwedeng basta-basta na lang tanggapin ang opinyon ng iba. Kung hindi isang anticristo si Nicole, at bulag-bulagan kong susundin ang iba sa pagklasipika sa kanya, basta-basta akong magkokondena ng isang tao, na isang pagkakasala sa Diyos. Ang gayong paglabag ay hindi na mabubura sa sandaling magawa na ito. Dahil nakonsensya ako, pinili kong hindi umayon kay Alina.

Pagkatapos niyon, hinanap ko ang katotohanan tungkol sa kung paano matutukoy ang mga anticristo. Nabasa ko sa salita ng Diyos: “Ang isang tao na mayroon lamang disposisyon ng isang anticristo ay hindi makaklasipika bilang, sa diwa, isang anticristo. Yaon lamang mga may kalikasang diwa ng mga anticristo ang tunay na mga anticristo. Para makatiyak, may mga pagkakaiba sa pagkatao ang dalawa, at sa ilalim ng pamamahala ng iba’t ibang uri ng pagkatao, ang mga saloobing kinikimkim ng mga tao patungkol sa katotohanan ay hindi rin magkakapareho—at kapag hindi magkakapareho ang mga saloobing kinikimkim ng mga tao patungkol sa katotohanan, magkaiba ang mga landas na pinipili nilang tahakin; at kapag magkaiba ang mga landas na pinipiling tahakin ng mga tao, ang ibinubungang mga prinsipyo at kahihinatnan ng kanilang mga kilos ay mayroon ding mga pagkakaiba. Dahil ang isang taong may disposisyon lang ng isang anticristo ay may konsensiya sa trabaho, at may katwiran, at may pagpapahalaga sa dangal, at, kahit papaano, ay nagmamahal sa katotohanan, kapag naibubunyag niya ang kanyang tiwaling disposisyon, sinusumbatan niya ang kanyang sarili hinggil dito. Sa gayong mga pagkakataon, maaari niyang pagnilayan ang kanyang sarili at kilalanin ang kanyang sarili, at maaari niyang aminin ang kanyang tiwaling disposisyon at ang pagbubunyag ng kanyang katiwalian, sa gayon ay nagagawa niyang maghimagsik laban sa laman at sa kanyang tiwaling disposisyon, at natututo siyang isagawa ang katotohanan at magpasakop sa Diyos. Gayunman, sa isang anticristo, hindi ganito ang nangyayari. Dahil wala siyang konsensiya sa trabaho o tapat na kamalayan, at lalong wala siyang pagpapahalaga sa dangal, kapag nagbubunyag siya ng kanyang tiwaling disposisyon, hindi niya sinusukat ayon sa mga salita ng Diyos kung tama ba o mali ang kanyang pagbubunyag, o kung tiwali ba ang kanyang disposisyon o normal ang kanyang pagkatao, o kung naaayon ba ito sa katotohanan. Hindi niya pinagninilayan ang mga bagay na ito kailanman. Kaya, paano siya kumikilos? Palagi niyang iginigiit na ang tiwaling disposisyong naibubunyag niya at ang landas na pinili niya ay ang tama. Iniisip niya na anumang gawin niya ay tama, na anumang sabihin niya ay tama; determinado siyang panghawakan ang sarili niyang mga pananaw. Kaya, gaano man kalaki ang kamaliang ginagawa niya, gaano man kalubha ang tiwaling disposisyon na naibunyag niya, hindi niya kikilalanin ang bigat ng bagay na iyon, at tiyak na hindi niya nauunawaan ang tiwaling disposisyon na naibunyag niya. Siyempre pa, hindi rin niya isasantabi ang kanyang mga hangarin, o hindi siya maghihimagsik laban sa kanyang ambisyon o sa kanyang tiwaling disposisyon para piliin ang landas ng pagpapasakop sa Diyos at sa katotohanan. Makikita mula sa dalawang magkaibang kalalabasang ito na kung ang isang taong may disposisyon ng isang anticristo ay nagmamahal sa katotohanan sa puso niya, may pagkakataon siyang maunawaan ito at isagawa ito, at magtamo ng kaligtasan, samantalang ang taong may diwa ng isang anticristo ay hindi mauunawaan ang katotohanan o maisasagawa ito, ni hindi siya magtatamo ng kaligtasan. Iyan ang pagkakaiba ng dalawa” (Ang Salita, Vol. IV. Paglalantad sa mga Anticristo. Ikalimang Ekskorsus: Pagbubuod sa Katangian ng mga Anticristo at sa Kanilang Disposisyong Diwa (Ikalawang Bahagi)). “Noon, madalas na magbunyag ang ilang lider at manggagawa ng mga disposisyon ng isang anticristo: Matitigas ang ulo nila at sinusunod ang sarili nilang kagustuhan, at laging ang paraan nila ang gusto nilang masunod. Ngunit hindi sila gumawa ng anuman na halatang masama at hindi malubha ang kanilang pagkatao. Sa pamamagitan ng pagpupungos, sa pamamagitan ng pagtulong sa kanila ng mga kapatid, sa pamamagitan ng paglipat o pagpapalit sa kanila, sa pamamagitan ng pagiging negatibo nang ilang panahon, sa wakas ay nalaman nila na ang ipinakita nila dati ay mga tiwaling disposisyon, naging handa silang magsisi, at iniisip na, ‘Ang pinakamahalaga ay magpursige sa paggawa ng aking tungkulin, anuman ang mangyari. Bagama’t tumatahak ako sa landas ng isang anticristo, hindi ako naklasipika bilang gayon. Ito ang habag ng Diyos, kaya kailangan kong magsikap sa aking pananampalataya at hangarin. Walang mali sa landas ng paghahanap sa katotohanan.’ Unti-unti, ibinabaling nila ang kanilang mga sarili, at sila ay nagsisisi. May mga mabubuting namamalas sa kanila, nagagawa nilang hanapin ang mga katotohanang prinsipyo kapag ginagawa nila ang kanilang tungkulin, at hinahanap din nila ang mga katotohanang prinsipyo kapag nakikisalamuha sa iba. Sa bawat bagay, pumapasok sila sa isang positibong direksiyon. Hindi pa ba sila nakapagbago? Pumihit na sila mula sa pagtahak sa landas ng mga anticristo tungo sa pagtahak sa landas ng pagsasagawa at paghahanap sa katotohanan. May pag-asa at pagkakataon pa para sa kanila na mailigtas. Maihahanay mo ba ang gayong mga tao bilang mga anticristo dahil sila ay nagpakita noon ng ilang pagpapamalas ng isang anticristo o nilakaran ang landas ng mga anticristo? Hindi. Mas gugustuhin pa ng mga anticristo na mamatay kaysa magsisi. Wala silang kahihiyan; bukod pa riyan, malulupit sila at buktot ang kanilang disposisyon, at tutol sila sa katotohanan sa sukdulan. Kaya ba ng isang taong tutol sa katotohanan na isagawa iyon, o magsisi? Imposible iyan. Ang ibig sabihin ng ganap silang tutol sa katotohanan ay hinding-hindi sila magsisisi” (Ang Salita, Vol. IV. Paglalantad sa mga Anticristo. Ikawalong Aytem: Sa Kanila Lamang Nila Pinasusunod ang Iba, Hindi sa Katotohanan o sa Diyos (Unang Bahagi)). Ang mga totoong anticristo ay may mabagsik na disposisyon, malisyosong kalikasan at masasamang tao sila. Wala silang konsensiya at katwiran at kahihiyan, at gaano man karaming kasamaan ang gawin nila, o gaano karaming kapahamakan ang idulot nila sa gawain ng iglesia o sa buhay pagpasok ng mga kapatid, hindi sila nakokonsensya. Bukod pa rito, labis silang tutol sa katotohanan. Hindi sila tumatanggap ni katiting na katotohanan, at hindi kailanman inaamin ang kanilang mga pagkakamali o nagsisisi, gaano man karaming kasamaan ang gawin nila. Pero ang mga taong may mga anticristong disposisyon ay walang mga likas na kasamaan; hindi talaga sila masasamang tao. Kung minsan, nagpapakita sila ng anticristong pag-uugali, tulad ng pagiging suwail at walang ingat, kumikilos sa dominanteng paraan at ibinubukod ang mga hindi sumasang-ayon sa kanila, pero sa pamamagitan ng pagpupungos, pagtatanggal o pagsasaayos, maaari nilang hanapin ang katotohanan at pagnilayan ang kanilang sarili, makadama ng pagsisisi sa kanilang masasamang gawa, at pagkatapos ay tunay na magsisi at magbago. Katulad ng ilang mga huwad na lider na, sa pamamagitan ng pagninilay-nilay sa sarili pagkatapos ng ilang pagkakatanggal, ay nagagawang tahakin ang landas ng paghahangad sa katotohanan sa huli. Posible talagang mapagbintangan ang isang tao sa pagklasipika sa kanya bilang isang anticristo kung ang ilan sa kanyang pag-uugali ay kahawig ng sa isang anticristo. Pagkatapos niyon, muli kong binasa kung ano ang natipon nina Alina at ng iba pa hinggil sa pag-uugali ni Nicole, at nalaman kong karamihan ay pag-uugaling naglalantad ng katiwalian, katulad ng mayabang na disposisyon, panghahamak sa iba, pagkilos ng ayon sa sariling kagustuhan, pagsasaayos sa mga tao nang hindi kumokonsulta sa mga kapwa-manggagawa, at iba pa. Idinamay din niya ang iba pang mga kapatid na husgahan ang kanyang partner, na nakagambala sa buhay-iglesia. Tunay nga na isa itong masamang gawa, pero hindi isang bagay na nakagawian na niya. Sa nakaraan, hindi niya kailanman inapi o hinusgahan ang iba. Matapos ang pagkakatanggal sa kanya, nagawa niyang pagnilayan at kilalanin ang kanyang mga paglabag at tiwaling disposisyon, at kinamuhian niya ang kanyang sarili at nagsisi. Makikita mula rito na hindi siya isang taong tumatanggi sa katotohanan o hindi magsisisi kailanman. Kung titignan sa ganitong paraan, mayroon siyang ilang anticristong pag-uugali pero hindi talaga isang anticristo. Ang iklasipika siya bilang isang anticristo dahil sa gayong mga paglabag ay hindi magiging tugma, at hindi naaayon sa mga katotohanang prinsipyo. Magiging pang-aapi at pagkondena ito sa kanya, na isang masamang gawain.

Kalaunan, nagbahagi ang mga nakatataas na lider sa amin hinggil sa pagkakaiba sa pagitan ng tiwaling pag-uugali at mahahalagang kalikasang diwa. Naisip ko, “Dapat maunawaan na ni Alina ngayon, at hindi na ipagpatuloy pa ang usaping ito.” Hindi inaasahang sinabi sa amin ni Alina pagkatapos ng pulong, “Pinoprotektahan ng mga nakatataas na lider si Nicole. Hindi nila tinitingnan ang problema ayon sa diwa ng pag-uugali ni Nicole. Hindi ko alam kung siya ba ay pinoprotektahan nila dahil mayroon siyang kaunting kakayahan.” Naisip ko, “Bakit kaya pinanghahawakan ni Alina ang isang paglabag ni Nicole at hindi ito binibitawan? Hindi ba’t napakalinaw na ng pagbabahagi ng mga lider? Nagpapakita lang ng katiwalian ang pag-uugali ni Nicole. Pansamantalang paglabag lang ito. Hindi talaga siya maaaring iklasipika bilang isang anticristo.” Pero hindi ito tinatanggap nina Alina at ng iba pa at sinabing aakyat sila sa mas nakatataas kung hindi pangangasiwaan ng mga lider si Nicole. Napakatigas ng ulo ni Alina, at ang dalawa pa niyang partner ay panig din sa kanya. Ako lang ang hindi sumang-ayon sa kanya. Lubha akong naguluhan. Kung patuloy akong sasang-ayon kung paano pinangangasiwaan ng mga lider ang mga bagay-bagay, sasabihin ba nina Alina at ng iba pa na sumasamba ako sa katayuan, walang pagkilala, at binabanggit ang anumang sabihin ng mga lider? Pero kung sasang-ayon ako sa kanilang pananaw, hindi ba’t walang pamimili lang itong pagkondena sa isang tao? Dapat ko sigurong sabihin na hindi ko alam kung paano tumukoy. Sa gayong paraan, hindi nila malalaman ang aktwal kong pananaw, at hindi sasabihin na wala akong pagkilala o pumanig ako sa isang anticristo. Kaya’t sinabi ko nang may labis na pag-aatubili, “Hindi sapat ang alam ko tungkol sa pag-uugali ni Nicole, kaya hindi ko alam kung paano siya ikaklasipika.” Nagbago agad ang ekspresyon ni Alina nang makita niyang hindi ako umayon sa kanya. Pagkatapos, sinadya nilang iwasan ako kapag tinatalakay nila ang pagbibigay-alam kay Nicole. Pakiramdam ko ay ihinihiwalay ako, na ikinasasama ng loob ko, “May nagawa ba akong mali? Bakit nila ako tinatrato nang ganito?” Nakagagambala ito para sa akin, at hindi ako mapakali sa paggawa ng tungkulin ko. Sa palagay ko, sasabihin nila sa likuran ko na napakababaw ng pagkaunawa ko sa katotohanan at wala akong pagkilala. Patuloy na ba nila akong ibubukod simula ngayon? Mas lalo akong nalumbay, at naisip ko, “Sige, kung hindi sila makikinig sa mga payo ko at ayaw akong isangkot, kung gayon ay makaliligtas ako sa mga kaguluhan at maiiwasang mapasama ang loob nila para hindi sila gumawa ng mga akusasyon at ipatanggal ako. Gawin nila kung ano’ng gusto nilang gawin; wala rin naman akong pakialam.” Pero pagkatapos kong pagpasyahan iyon, sinumbatan ko ang sarili ko: “Hindi ba’t tumatakas ako? Hindi ko itinataguyod ang gawain ng iglesia.” Kalaunan, nagbukas at nagbahagi ako sa mga lider ng tungkol sa kalagayan ko, at pinaalalahanan nila ako na hanapin ang layunin ng Diyos at itaguyod ang gawain ng iglesia, idinagdag na kung magiging negatibo ako at aatras ako at nag-iisip na tumakas dahil ihinihiwalay ako nina Alina at ng iba pa, iniiwasan ko ang aking responsabilidad. Napagtanto kong isinasaalang-alang ko lamang ang sariling kong mga personal na interes nang marinig ko ang sinabi ng mga lider. Nakita ko na inaapi ang isa sa mga hinirang na tao ng Diyos, pero nagkukunwari ako na wala akong kinalaman dito. Gusto ko pa ngang tumakas para maiwasang maibukod. Masyado akong makasarili at kasuklam-suklam!

Kalaunan, nabasa ko ang isang sipi ng mga salita ng Diyos, at noon ko lang nakita nang mas malinaw ang aking kalikasang diwa. Sabi ng Diyos: “Kapag hindi umaako ng responsabilidad ang mga tao sa kanilang mga tungkulin, kapag ginagawa nila ang mga ito nang pabasta-basta, kapag kumikilos sila na parang mga mapagpalugod ng mga tao, at hindi nila pinoprotektahan ang mga interes ng sambahayan ng Diyos, anong disposisyon ito? Ito ay katusuhan, ito ay disposisyon ni Satanas. Ang pinakakapansin-pansing aspekto sa mga pilosopiya ng tao para sa mga makamundong pakikitungo ay ang katusuhan. Iniisip ng mga tao na kung hindi sila tuso, malamang na masasaktan nila ang damdamin ng iba at hindi nila mapoprotektahan ang kanilang mga sarili; iniisip nila na kailangan nilang maging sapat na tuso upang hindi makapanakit o makapagpasama ng loob ninuman, nang sa gayon ay mapananatili nilang ligtas ang kanilang mga sarili, mapangangalagaan nila ang kanilang mga kabuhayan at magkakaroon sila ng matatag na katayuan sa ibang mga tao. Ang mga walang pananampalataya ay namumuhay lahat ayon sa mga pilosopiya ni Satanas. Silang lahat ay mga mapagpalugod ng mga tao at hindi nila pinapasama ang loob ng sinuman. Narito ka na sa sambahayan ng Diyos, nabasa mo na ang salita ng Diyos, at nakinig ka na sa mga sermon ng sambahayan ng Diyos, kaya bakit hindi mo maisagawa ang katotohanan, bakit hindi ka makapagsalita mula sa puso, at maging matapat na tao? Bakit lagi kang mapagpalugod ng mga tao? Pinoprotektahan lang ng mga mapagpalugod ng mga tao ang sarili nilang mga interes, at hindi ang mga interes ng iglesia. Kapag may nakikita silang isang taong gumagawa ng masama at pumipinsala sa mga interes ng iglesia, hindi nila ito pinapansin. Mahilig silang maging mapagpalugod ng mga tao, at ayaw nilang makapagpasama ng loob ng sinuman. Iresponsable ito, at ang ganoong uri ng tao ay masyadong tuso at hindi mapagkakatiwalaan. Para maprotektahan ang kanilang sariling banidad at pagpapahalaga sa sarili, at para mapanatili ang kanilang reputasyon at katayuan, masaya ang ilang tao na makatulong sa iba, at na magsakripisyo para sa kanilang mga kaibigan kahit ano pa ang maging kapalit. Pero kapag kailangan nilang protektahan ang mga interes ng sambahayan ng Diyos, ang katotohanan, at ang hustisya, nawawala ang kanilang mabubuting intensyon, ganap nang naglaho ang mga ito. Kapag dapat nilang isagawa ang katotohanan, hindi nila ito isinasagawa ni bahagya. Anong nangyayari? Para maprotektahan ang sarili nilang dignidad at pagpapahalaga sa sarili, magbabayad sila ng anumang halaga at magtitiis ng anumang pagdurusa. Pero kapag kailangan nilang gumawa ng totoong gawain at mag-asikaso ng mga praktikal na bagay, na protektahan ang gawain ng iglesia at ang mga positibong bagay, at protektahan at tustusan ang mga taong hinirang ng Diyos, bakit wala na silang lakas para magbayad ng anumang halaga at magtiis ng anumang pagdurusa? Hindi iyon kapani-paniwala. Ang totoo, mayroon silang isang uri ng disposisyon na tutol sa katotohanan. Bakit Ko sinasabing ang disposisyon nila ay tutol sa katotohanan? Dahil sa tuwing ang isang bagay ay nangangailangan ng pagpapatotoo sa Diyos, pagsasagawa ng katotohanan, pagprotekta sa mga taong hinirang ng Diyos, paglaban sa mga pakana ni Satanas, o pagprotekta sa gawain ng iglesia, tumatakas sila at nagtatago, at hindi sila nakikibahagi sa anumang nararapat na mga bagay. Nasaan ang kanilang kabayanihan at diwa na magtiis ng pagdurusa? Saan nila ginagamit ang mga iyon? Madali itong makita. Kahit pa pagsabihan sila, sabihan na hindi sila dapat maging masyadong makasarili at mababang-uri, at protektahan ang sarili nila, at na dapat nilang protektahan ang gawain ng iglesia, wala talaga silang pakialam. Sinasabi nila sa kanilang sarili, ‘Hindi ko ginagawa ang mga bagay na iyon, at walang kinalaman ang mga iyon sa akin. Ano ang magandang maidudulot ng pagkilos nang gayon sa aking paghahangad ng katanyagan, pakinabang, at katayuan?’ Hindi sila mga taong hinahangad ang katotohanan. Gusto lang nilang maghangad ng katanyagan, pakinabang, at katayuan, at hindi man lang nila ginagawa ang gawaing naipagkatiwala sa kanila ng Diyos. Kaya, kapag kinakailangan sila para gawin ang gawain ng iglesia, pinipili na lang nilang tumakas. Nangangahulugan ito na sa puso nila, ayaw nila sa mga positibong bagay, at hindi sila interesado sa katotohanan. Malinaw itong pagpapamalas ng pagiging tutol sa katotohanan. Tanging ang mga nagmamahal sa katotohanan at nagtataglay ng katotohanang realidad ang kayang tumulong kapag kinakailangan ng gawain ng sambahayan ng Diyos at ng mga taong hinirang ng Diyos, sila lamang ang kayang manindigan, nang buong tapang at nang nakatali sa tungkulin, upang magpatotoo sa Diyos at ibahagi ang katotohanan, inaakay ang hinirang na mga tao ng Diyos papunta sa tamang landas, binibigyang-kakayahan silang makamit ang pagpapasakop sa gawain ng Diyos. Ito lamang ang saloobin ng pagkakaroon ng responsabilidad at pagpapamalas ng pagpapakita ng pagsasaalang-alang para sa layunin ng Diyos” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Sa pamamagitan lamang ng paghahambing sa mga salita ng Diyos ko nakita na higit na tuso at mapanlinlang ako. Gusto ni Alina at ng iba pa na iklasipika si Nicole bilang isang anticristo. Malinaw na hindi ako sumang-ayon sa kanila, at alam ko rin na tinrato nila si Nicole nang hindi makatarungan sa pamamagitan ng pabasta-bastang pagkondena sa kanya, pero nag-alala ako na mapasama ang loob nila at kondenahin o tanggalin nila. Para maprotektahan ang katayuan at reputasyon ko, iniwasan kong ipahayag kung ano talaga ang palagay ko at nagsalita ng bagay na hindi maliwanag. Wala akong lakas ng loob na manatili sa tamang pananaw. Lagi kong isinasaalang-alang ang sarili kong mga interes at inuuna ang pangalagaan ang sarili, at wala man lang ginagawa para protektahan ang mga interes ng iglesia. Hindi ko rin isinaalang-alang kung gaano karaming gulo ang ihahatid nila sa gawain ng iglesia sa paggawa nito. Sa isang malaking usapin na sangkot ang gawaing iglesia at ang pagpasok sa buhay ng mga kapatid, nagmaang-maangan ako para walang sinuman ang mapasama ang loob o masaktan, at sumabay lang ako sa agos at nagsalita ng laban sa mga prinsipyo para mapanatili ang posisyon ko. Masyado nga talaga akong tuso. Hindi lamang ako tuso, bagkus ay tutol ako sa katotohanan. Nauunawaan ko na isang makatarungan at positibong bagay ang pagsasagawa ng katotohanan at pagprotekta sa gawain ng iglesia, pero kapag naiisip ko na maaaring masira ang sarili kong interes, hindi ko ito isinasagawa. Naisip ko pa na baka pagdusahan ko ang pagtatanggol sa kung ano ang tama. Hindi ba’t ipinakikita lamang nito na hindi ko gusto ang mga positibong bagay at tutol ako sa katotohanan? Nakonsensya ako at nakadama ng labis na pagsisisi.

Pagkatapos niyon, ipinaalaala sa akin ng mga nakatataas na lider na matapos matanggal si Nicole sa pagkakataong ito, ipinagpatuloy pa rin ni Alina ang pag-uulat sa kanya bilang isang anticristo, at hindi tumitigil hanggang sa itiwalag si Nicole. Hindi na lang ito isang ordinaryong pagpapamalas ng katiwalian. Kung ang hangarin talaga ni Alina ay matukoy ang isang anticristo at protektahan ang gawain ng iglesia, pero sadyang hindi nga lang tumpak ang pagkilala, dapat ay nakita sana niya ang kanyang mga pagkakamali at itrato nang tama ang paglabag ni Nicole pagkatapos magbahagi ng mga nakatataas na lider alinsunod sa mga katotohanang prinsipyo. Pero hindi niya man lang tinanggap ang pagbabahagi, pinanghawakan niya pa rin nang mahigpit ang mga sariling paniniwala, na may bakas ng pang-aapi at pagpaparusa sa isang tao. Hiniling sa akin ng mga lider na imbestigahan si Alina at alamin ang katotohanan tungkol sa usapin, at pumayag ako. Pero nang tatanungin ko na ang iba tungkol dito, nagsimula na naman akong umurong. “Hindi na lang si Rachel ngayon ang hindi nakakikilala kay Alina. Pumapanig na rin sa kanya maging ang ilan sa mga kapatid sa iglesia. Kung susubukan kong alamin ang katotohanan tungkol sa usapin nang pribado, at sasabihin nila kay Alina ang tungkol dito, ipatatanggal kaya ako nina Alina at ng iba pa?” Kapag naiisip ko ang tungkol dito, nagsisimula na naman akong makadama ng pag-aalinlangan. Kalaunan, naalala ko ang mga salita ng Diyos: “Lahat kayo’y nagsasabi na isinasaalang-alang ninyo ang pasanin ng Diyos at ipagtatanggol ang patotoo ng iglesia, ngunit sino ba sa inyo ang talagang nagsaalang-alang sa pasanin ng Diyos? Itanong sa iyong sarili: Ikaw ba’y isang tao na nagpakita ng pagsasaalang-alang para sa pasanin Niya? Magagawa mo bang maging matuwid para sa Kanya? Makakapanindigan ka ba at makakapagsalita para sa Akin? Maisasagawa mo ba nang matatag ang katotohanan? Ikaw ba’y may sapat na lakas ng loob na labanan ang lahat ng gawa ni Satanas? Makakaya mo bang isantabi ang iyong mga damdamin at ilantad si Satanas para sa kapakanan ng Aking katotohanan? Mapahihintulutan mo ba ang Aking mga layunin na matupad sa iyo? Naihandog mo na ba ang iyong puso sa pinakamahahalagang sandali? Ikaw ba’y taong sumusunod sa Aking kalooban? Itanong mo sa iyong sarili ang mga katanungang ito at madalas mong isipin ang mga ito” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 13). Pinukaw ng mga salita ng Diyos ang aking puso. Sa harap ng mga katanungan ng Diyos, nakita kong nagiging kimi at duwag ako, natatakot sa gulo. Gusto kong palaging tumakas sa gulo. Hindi man lang ako nagpapahalaga sa pasanin ng Diyos. Hindi ko pinoprotektahan ang gawain ng iglesia sa takot na mapasama ang loob ng iba sa pagsasagawa nito at makasama sa akin. Masyado akong makasarili at kasuklam-suklam! Ginising ako ng mga salita ng Diyos. Ngayon ang pag-uugali ni Alina ay gumagambala sa buhay-iglesia. Kung hindi ako maninindigan ngayon, magiging huli na kung magdulot nang mas malaking pinsala si Alina sa gawain ng iglesia. Isang kawalan ng pananampalataya sa Diyos ang kahinaang loob at takot ko. Hindi ako nanalig na nasa mga kamay ng Diyos ang lahat, kaya lagi akong natatakot na maapi ng iba. Ang Diyos ay matuwid, naghahari ang katotohanan sa sambahayan ng Diyos. Sa huli, walang lugar dito ang mga negatibong tao at masasamang tao, pero napakaliit ng pananampalataya ko. Kaya naman lumapit ako sa Diyos at nanalangin, “Diyos ko, mayroon akong takot at kahinaang loob sa aking puso. Pakiusap bigyan mo ako ng pananampalataya para manindigan at pangalagaan ang gawain ng iglesia.” Pagkatapos kong manalangin, naalala ko ang isang lider ng grupo na matuwid at medyo kayang kumilatis. Kaya hinanap ko siya at hiniling na makipagtulungan siya sa akin sa pagsiyasat sa usapin. Sa pagsusuri sa mga ulat ni Alina tungkol sa mga anticristong pag-uugali ni Nicole, nabigla kami. Nalaman namin na hindi totoo ang ilan sa mga akusasyon, at ang mga iba pang ikinababahalang pag-uugali ay pagbubunyag lamang ng katiwalian at hindi malalaking problema. Sa pamamagitan ng pagkondena kay Nicole bilang isang anticristo batay sa gayong mga pag-uugali, hindi ba’t binabaluktot ni Alina ang mga katotohanan para apihin si Nicole? Napansin din ng diyakono sa pangkalahatang usapin na nagiging malupit si Alina kay Nicole, at binalaan siya na huwag gumawa ng masama, pero hindi pa rin natinag si Alina at nag-ingay pa rin para kondenahin si Nicole bilang isang anticristo. Nakita namin na may partikular na pagkamuhi si Alina kay Nicole at determinadong ipatiwalag siya. Nalaman namin ang tungkol sa sitwasyon noong sina Alina at Nicole ay magka-partner, at natuklasan na maraming ibinigay na mahahalagang gawain ang mga nakatataas na lider kay Nicole noon dahil nakahihigit ang kanyang kahusayan at abilidad sa gawain kaysa kay Alina. Sa palagay ni Alina ay inaagawan siya ni Nicole ng katanyagan, at humantong sa pagseselos at sama ng loob. Madalas ding ituro ni Nicole ang mga problema sa kanyang gawain, kaya sa tingin ni Alina ay hinahamak siya ni Nicole. Nagtanim si Alina ng sama ng loob kay Nicole at palaging naghihintay ng pagkakataon para makaganti sa kanya. Sa pangyayaring ito, nang lumabag si Nicole sa mga prinsipyo at lumitaw bilang isang huwad na lider, ginusto ni Alina na samantalahin ang pagkakataon para iklasipika si Nicole bilang isang anticristo at itiwalag siya. Noong una, akala ko ay kinondena niya si Nicole dahil hindi niya maintindihan ang katotohanan. Ngayon, nakita kong napakatindi ng pag-aasam ni Alina sa paghihiganti na para makabawi siya, kaya binaluktot niya ang mga katotohanan para ilihis ang iba na sumama sa kanya sa pagkondena kay Nicole. Lubhang kasuklam-suklam ang kalikasan nito!

Isang araw, sa pamamagitan ng paghahayag sa salita ng Diyos, nakita ko pa nang mas malinaw ang diwa ni Alina. Sabi ng Diyos: “Ano ang isang hindi sumasang-ayon? Sino ang mga taong itinuturing ng anticristo na mga hindi sumasang-ayon? Sa pinakasimple, sila yaong hindi sineseryoso ang anticristo bilang isang lider, ibig sabihin, hindi nila tinitingala o sinasamba ang anticristo at sa halip ay itinuturing nila ito bilang ordinaryong tao. Isang uri iyon. Nariyan pa yaong mga nagmamahal sa katotohanan, naghahangad ng katotohanan, naghahangad ng pagbabago sa kanilang disposisyon, at naghahangad na mahalin ang Diyos; iba ang landas na tinatahak nila kaysa sa isang anticristo, at sila ay mga hindi sumasang-ayon sa mga mata ng anticristo. May iba pa ba? (Ang mga laging nagmumungkahi sa mga anticristo, at nangangahas na ilantad ang mga ito.) Ang sinumang nangangahas na magmungkahi sa anticristo at ilantad ang mga ito, o yaong ang mga pananaw ay naiiba rito, ay itinuturing nitong mga hindi sumasang-ayon. At may isa pang uri: yaong mga kapantay ng anticristo sa kakayahan at abilidad, na ang kakayahan sa pananalita at pagkilos ay katulad ng sa anticristo, o itinuturing ng anticristong nakatataas sa kanya at nakakakilatis sa kanya. Sa isang anticristo, hindi ito katanggap-tanggap, isang banta sa kanyang katayuan. Ang gayong mga tao ang pinaka-hindi sumasang-ayon para sa anticristo. Hindi nangangahas ang anticristo na kaligtaan o luwagan ang gayong mga tao kahit kaunti. Itinuturing niya ang mga ito na mga tinik sa kanyang tagiliran, palaging nagdudulot sa kanya ng pagkainis, at mapagbantay at maingat siya sa mga ito sa lahat ng pagkakataon at iniiwasan niya ang mga ito sa lahat ng ginagawa niya. Lalo na kapag nakikita ng anticristo na kikilatisin at ilalantad siya ng isang taong hindi sumasang-ayon, natataranta siya nang husto; desperado siyang palayasin at atakihin ang hindi sumasang-ayon na iyon, kaya hindi siya masisiyahan hangga’t hindi niya napapaalis sa iglesia ang taong iyon na hindi sumasang-ayon. … Para sa isang anticristo, ang hindi sumasang-ayon ay isang banta sa kanyang katayuan at kapangyarihan. Sa magbabanta sa kanilang katayuan at kapangyarihan, maging sinuman ito, gagawin ng mga anticristo ang lahat para ‘maasikaso’ siya. Kung talagang hindi mapapasunod o makukuha ang loob ng mga taong ito, pababagsakin o paaalisin siya ng mga anticristo. Sa huli, makakamit ng mga anticristo ang kanilang mithiin na magkaroon ng lubos na kapangyarihan, at maging ang mismong batas. Ito ang isa sa mga diskarte na madalas gamitin ng mga anticristo para mapanatili ang kanilang katayuan at kapangyarihan—binabatikos at ihinihiwalay nila ang mga hindi sumasang-ayon” (Ang Salita, Vol. IV. Paglalantad sa mga Anticristo. Ikalawang Aytem: Binabatikos at Inihihiwalay Nila ang mga Hindi Sumasang-ayon). “Kapag naharap ang isang malupit na tao sa anumang uri ng pagpapayo, akusasyon, turo, o tulong na may mabuting layunin, ang saloobin nila ay hindi ang magpasalamat o tanggapin ito nang mapagpakumbaba, kundi, ang magalit nang husto dahil sa kahihiyan, at makaramdam ng matinding pagkamapanlaban, pagkamuhi, at maghiganti pa nga. … Siyempre, kapag gumaganti sila sa iba dahil sa pagkamuhi, hindi ito dahil may pagkamuhi sila o dating sama ng loob sa taong iyon, kundi dahil inilantad ng taong iyon ang mga pagkakamali nila. Ipinapakita nito na ang simpleng paglalantad sa isang anticristo, kahit sino pa ang gumawa nito, at kahit ano pa ang ugnayan nila sa anticristo, ay pwedeng makapukaw sa pagkamuhi nila at mag-udyok ng paghihiganti nila. Kahit sino pa ito, nauunawaan man ng taong ito ang katotohanan, o isa man itong lider o manggagawa, o isang ordinaryong miyembro ng hinirang na mga tao ng Diyos, hangga’t may naglalantad at nagpupungos sa anticristo, ituturing nila ang taong iyon bilang kaaway. Hayagan pa ngang sasabihin ng mga anticristo na, ‘Pahihirapan ko ang sinumang magpupungos sa akin. Ang sinumang nagpupungos sa akin, naglalantad sa mga kahiya-hiyang sikreto ko, nagpapatalsik sa akin sa sambahayan ng Diyos, o aagaw sa aking parte ng mga pagpapala, hinding-hindi ko siya tatantanan. Ganyan ako sa sekular na mundo: Walang nangangahas na bigyan ako ng problema. Hindi pa ipinapanganak ang taong mangangahas na abalahin ako!’ Ito ang mga uri ng walang awang salita na ibinubulalas ng mga anticristo kapag nahaharap sila sa pagpupungos. Kapag ibinubulalas nila ang mga walang awang salitang ito, hindi ito para takutin ang iba, at hindi rin sila nagbubulalas para protektahan ang sarili nila. Tunay na may kakayahan silang gumawa ng kasamaan, at magpapakababa sila para makuha ang gusto nila. Ito ang malupit na disposisyon ng mga anticristo” (Ang Salita, Vol. IV. Paglalantad sa mga Anticristo. Ikasiyam na Aytem (Ikawalong Bahagi)). Sa pamamagitan lamang ng paghahayag ng salita ng Diyos ko malinaw na nakita ang mga motibo ni Alina. Paulit-ulit niyang sinasabi na gusto niyang pangalagaan ang gawain ng iglesia at hindi maaaring pabayaan ang sinumang anticristo, pero sa katotohanan ay nagsasagawa siya ng isang personal na paghihiganti. Dahil lamang sa itinuro ni Nicole ang mga pagkakamali sa kanyang gagawin, nagtanim siya ng sama ng loob. Ginamit niya ang pagkakatanggal kay Nicole para gumawa ng isang malaking gulo, at pinanghawakan ang nakalipas na paglabag ni Nicole para iklasipika siya bilang isang anticristo. Matapos malinaw na magbahagi ng aming mga lider sa pagkakaiba sa pagitan ng katiwalian at masamang gawain, hindi niya ito binibitawan, at ipinagpatuloy niya ang lahat ng kanyang makakaya para maglahad ng lihis na impormasyon tungkol kay Nicole. Gumawa siya ng labis-labis na mga akusasyon at nilihis ang mga kapatid sa pagsali sa kanyang pagkondena kay Nicole, bilang bahagi ng kanyang pagsisikap na alisin ang mga may ibang mga pananaw. Nang hindi pinangasiwaan ng mga lider si Nicole nang ayon sa kagustuhan niya, hindi siya nasiyahan at sinabi sa kanyang mga kapwa-manggagawa na pinoprotektahan ng mga lider si Nicole, kung saan nalihis silang pumanig sa kanya at kumampi sila laban sa mga lider. Nang magpahayag ako ng ibang pananaw sa mga usapin tungkol kay Nicole, ihiniwalay at ibinukod niya ako. Nang sinabihan siya ng ilang kapatid sa kanyang ginagawa, tumanggi siyang tanggapin ito at sinabing panggagambala ito ni Satanas. Mula sa mga katunayang ito, makikita natin na kinamuhian ni Alina ang katotohanan at nagkaroon ng napakasamang disposisyon. Kung may sinumang nakakilatis sa kanya o nagbanta sa kanyang katayuan, tinuturing niya silang kaaway na dapat tuligsain, ihiwalay at parusahan bilang ganti. Isang masamang tao si Alina. Pagkatapos niyon, inulat ko sa mga lider ang mga katotohanang nalaman ko. Pagkatapos ay tinanggal nila si Alina, ihiniwalay siya, at sinubaybayan ang kanyang pag-uugali para kung sakaling magdulot pa siya ng pagkagambala ay ititiwalag siya. Sa pamamagitan ng pagbabahagi, nagkaroon si Rachel ng pagkilala kay Alina. Nang makita niya na sumama siya kay Alina sa paggawa ng kasamaan, lubos ang kanyang pagsisisi at kinamuhian ang sarili.

Bagaman matagal nang nangyari ito, nahihiya akong isipin kung paanong sa sandaling panahon, at para sa sarili kong interes, hindi man lang ako nakialam kahit magdusa ang gawain ng iglesia. Kundi sa kaliwanagan at patnubay ng mga salita ng Diyos, hindi man lang sana ako magkakaroon ng lakas ng loob na pangalagaan ang gawain ng iglesia. Ang salita ng Diyos ang nagbigay sa akin ng mga prinsipyo ng pagsasagawa. Gaano ko man naiintindihan ang katotohanan, hangga’t sangkot ang mga interes ng iglesia, kailangan kong manindigan sa pagtatanggol sa mga ito. Isa itong hindi matitinag na responsibilidad.


43. Nananampalataya Ako sa Diyos: Bakit Sasamba sa mga Tao?

Ni Lorraine, Timog Korea

Noong unang ipinangasiwa sa akin ang gawain ng ebanghelyo sa iglesia, hindi ako nakakakuha ng magagandang resulta, at labis akong nabalisa dahil dito. Noong mga panahong iyon, inilipat si Annie sa iglesia namin. Nabalitaan ko na isa siyang mananampalataya sa loob ng mahigit 20 taon, na tinalikdan niya ang lahat para gumawa at gumugol ng sarili, nangaral sa maraming lugar, at nakaranas ng malaking panganib at paghihirap nang hindi kailanman sumusuko. Dahil dito, lubos ko siyang hinangaan, at nang isaayos ng lider ko na makapareha ko si Annie sa gawain ng ebanghelyo, natuwa ako. Sa una niyang pakikipagtipon sa amin, ikinuwento ni Annie ang mga karanasan niya sa mga nakakagambalang lider ng relihiyon habang ibinabahagi ang ebanghelyo, at kung paano siya nagkipagbahaginan at nakipagdebate sa kanila, hanggang sa hindi na sila nakapagsalita. Ikinuwento niya kung paano siya nagbahagi sa katotohanan sa mga potensyal na tatanggap ng ebanghelyo na may malakas na mga kuru-kuro sa relihiyon at malawak na kaalaman sa Bibliya, at sa huli ay nilutas ang kanilang mga kalituhan. Tinalakay niya ang maraming paghihirap na naranasan niya sa pagpapalaganap ng ebanghelyo, at kung paano siya at ang ibang mga kapatid ay nagbayad ng halaga para ipalaganap ang ebanghelyo sa iba’t ibang lugar. Ikinuwento rin niya kung paano siya hinangaan at nilinang ng mga nakatataas na lider at binigyan ng ilang mahahalagang tungkulin. Ang pinakahigit na nagpahanga sa akin ay nang magbahagi siya tungkol sa pagmamahal ng Diyos sa sangkatauhan, habang naluluha ang kanyang mga mata. Sinabi niya na dapat nating isaalang-alang ang mga layunin ng Diyos, at gaano man karaming paghihirap ang kinakaharap natin, misyon natin na ipalaganap ang Kanyang ebanghelyo sa mga huling araw. Noong panahong iyon, para sa akin, tila puspos ng pagmamahal si Annie sa Diyos, at agad akong nagkaroon ng respeto sa kanya. Naisip ko, “Matagal nang nananalig sa Diyos si Annie, nauunawaan niya ang mas maraming katotohanan kaysa sa amin, at mas mataas ang tayog niya kaysa sa amin. Dapat matuto ako sa kanya.” Kalaunan, habang magkasama naming ginagampanan ang aming mga tungkulin, napansin ko na talagang nakakayanan ni Annie ang paghihirap, madalas na nagpupuyat para kumustahin ang gawain at lutasin ang mga problema. Tinutukoy rin niya ang mga paglihis at mga pagkalingat sa gawain ko, at nagbabahagi sa akin tungkol sa mga landas ng pagsasagawa. Kapag ibinabahagi ang ebanghelyo sa mga potensyal na tatanggap, nagbibigay siya ng mga halimbawa, gumagamit ng mga talinghaga, matalas na nagsasalita, at nalulutas ang mga kalituhang mayroon sila. Kapag ikinukuwento niya sa mga pagtitipon kung paano siya nabigong gawin nang maayos ang kanyang tungkulin, madalas siyang umiiyak, sinasabi kung gaano kalaki ang utang niya sa Diyos. Kung minsan, nilalapitan siya ng mga tagadilig na may problemang dapat lutasin, at agad siyang naghahanap ng oras para tulungan sila. Talagang mapagmalasakit din siya kapag napapansin niyang masama ang pakiramdam ko. Lalo ko siyang nagustuhan dahil sa lahat ng ito. Kalaunan, nang mahalal siya bilang lider ng iglesia, lalo akong nakatitiyak na nauunawaan niya ang katotohanan at taglay ang realidad. Lalo ko pa siyang tiningala at hinangaan. Nakita ko kung gaano siya kaabala, nagmamadaling tulungan ang mga kapatid na lutasin ang kanilang mga problema, at ipinaramdam nito sa akin na mayroon talaga siyang mahalagang papel sa iglesia, at tiyak na hindi namin makakaya kung wala siya. Kapag nagkakaproblema ako o nahihirapan, pinupuntahan ko siya para makipagbahaginan. Matiyaga kong itinatala ang kanyang mga pananaw at ideya, at ipinapatupad ang kanyang mga mungkahi. Ginaya ko pa ang ilang pag-uugali niya. Halimbawa, nang makita ko siyang nagtatrabaho hanggang dis-oras ng gabi, itinuring ko iyon bilang tanda ng pagiging tapat at pagtitiis sa hirap sa paggawa ng isang tungkulin, at kaya nagpupuyat din ako. Kahit na wala akong apurahang gagawin at pwede na sana akong matulog nang mas maaga, kapag nakikita kong hindi pa natutulog si Annie, gusto ko ring manatiling gising. Nang makita kong nananatili siyang matatag at patuloy na nagiging abala sa kanyang tungkulin matapos mapungusan, naisip ko na nangangahulugan ito na mayroon siyang tayog at realidad. Kaya pagkatapos kong mapungusan, kahit na talagang sumama ang loob ko at gusto kong maglaan ng oras para makapagnilay, kapag naiisip ko ang pag-uugali ni Annie, nagmamadali akong bumalik sa tungkulin ko nang hindi tumutuon sa pagninilay-nilay at pagkakaroon ng kaalaman sa sarili ko. Ganap akong walang kamalayan na namumuhay ako sa isang kalagayan ng pagpapahalaga at pagsamba sa isang tao. Nanatili akong ganito hanggang sa may mga nangyaring bagay na unti-unting nagbigay sa akin ng pagkakilala kay Annie.

Direktang pinangangasiwaan ni Annie ang lahat ng bagay bilang lider ng iglesia, at talagang nagawa niyang magdusa at magbayad ng halaga, pero patuloy pa ring lumilitaw nang sunuod-sunod ang mga problema, at unti-unting humihina ang pagiging epektibo ng gawain ng iglesia. Isang araw, sinabi sa akin ng diyakono ng pagdidilig, si Sister Laila, na nakatuklas siya ng ilang paglihis sa gawain ni Annie. Sinabi niya na pinangangasiwaan ni Annie ang lahat at hindi pinahihintulutang magsagawa ang mga kapatid, at na hindi siya nakatutok sa paglilinang sa iba. Sinabi ni Laila na ginagawa ni Annie ang lahat ng gawain ng mga diyakono at mga lider ng grupo, na nangangahulugang walang sinuman ang makakapagsagawa, at sa paglipas ng panahon, nagsimulang maramdaman ng lahat na wala silang silbi at halaga, pero talagang tinitingala nila si Annie. Hindi ito isang kapaligiran na nakakatulong sa paggawa ng tungkulin ng isang tao. Sinabi ni Laila na gusto niyang payuhan si Annie, at sabihin dito na bigyan ang iba ng mas maraming pagkakataon na magsagawa, para malaman nila ang kanilang mga kakulangan at kamalian at mas mabilis na makausad. Sa ganoong paraan, magagamit ng lahat ang kanilang mga talento, at tiyak na magiging mas epektibo sila sa kanilang mga tungkulin. Talagang pabor ako sa ideya ni Laila, kaya sinamahan ko siya para kausapin si Annie. Nagulat ako nang makitang talagang hindi natuwa si Annie sa payo namin, at sumimangot lang at hindi sumang-ayon sa amin. Sinabi niya na masyadong maraming kahinaan ang mga kapatid, na magiging malaking abala ang pagtuturo sa kanila at makakaantala lang sa mga bagay-bagay. Sinabi niya na mas epektibo at mahusay kung siya mismo ang gumagawa sa mga bagay-bagay. Nang marinig ko na mapanghikayat niyang iginiit ito, medyo nalito ako. Pero nang pag-isipan ko ito kalaunan, napagtanto ko na hindi nararapat para kay Annie na magtrabaho nang ganoon. Hindi makakapagsanay ang iba, at kung ipapaubaya sa kanya ang lahat, hindi pa rin magiging maayos ang gawain. Pero naisip ko kung paanong hindi namin nauunawaan ang katotohanan, kaya’t magiging walang silbi lang kami at maaantala ang mga bagay-bagay kapag sinubukan naming makipagtulungan sa kanya para malutas ang mga problema. Dahil mas nauunawaan ni Annie ang katotohanan, naisip ko na hayaan na lang namin siyang asikasuhin ang mga bagay-bagay. Dahil dito, bagamat talagang abala si Annie araw-araw, marami pa ring natitirang problema. Napakapasibo ng mga kapatid sa kanilang mga tungkulin at hinihintay nila siyang ayusin ang mga problema. Karamihan sa mga tao ay namumuhay sa napipigilan at lugmok na kalagayan. Kalaunan, nalaman ng isang nakatataas na lider na maraming problema sa iglesia namin, kaya nangolekta siya ng mga pagtatasa kay Annie mula sa mga kapatid, at nalaman niya kung gaano kayabang, mapagmataas, dominante, at mapagsawalang-bahala sa mga mungkahi si Annie, at kung paanong palagi niyang itinataas ang kanyang sarili, nagpapakitang-gilas, at dinadala ang lahat sa harapan niya. Nang matuklasan ito, agad siyang tinanggal ng lider. Natukoy rin niya na wala kaming pagkakilala, at bulag na tumitingala at sumasamba kay Annie. Nagbahagi siya kung paano namin dapat hanapin ang mga katotohanang prinsipyo sa aming mga tungkulin, at hindi tumingala o sumunod sa ibang tao. Nang marinig ko ito, napagtanto ko na matagal na akong namumuhay sa kalagayan ng pagsamba sa isang tao, at hindi na normal ang relasyon ko sa Diyos sa loob ng mahabang panahon. Naisip ko kung paanong sinabi sa “Ang Sampung Atas Administratibo na Dapat Sundin ng Hinirang na Bayan ng Diyos sa Kapanahunan ng Kaharian” na: “Ang mga taong nananalig sa Diyos ay dapat magpasakop sa Diyos at sumamba sa Kanya. Huwag mong dakilain o tingalain ang sinumang tao; huwag ilagay sa una ang Diyos, ipangalawa ang mga tao na iyong tinitingala, at ipangatlo ang iyong sarili. Walang sinumang dapat magkaroon ng lugar sa iyong puso, at hindi mo dapat isaalang-alang ang mga tao—lalo na ang iyong mga iginagalang—na kapareho ng Diyos, na Kanyang kapantay. Hindi ito katanggap-tanggap para sa Diyos” (Ang Salita, Vol. I. Ang Pagpapakita at Gawain ng Diyos). Medyo natakot ako. Naisip ko kung paano ko hinangaan si Annie mula nang makilala ko siya, at kung paano ako hindi nakatuon sa paghahanap ng mga katotohanang prinsipyo sa aking tungkulin, at sa halip ay umasa lang sa kanya. Hinahanap ko siya sa tuwing nagkakaproblema ako at ginagawa ko ang anumang sabihin niya. Talagang tiningala ko siya at hindi ako naglaan ng puwang para sa Diyos sa puso ko. Para sa akin, hindi matatapos ang gawain namin kung wala siya sa iglesia, na para bang makakausad kami nang walang patnubay ng Diyos o mga katotohanang prinsipyo. Isa ba talaga akong mananampalataya? Hindi ba’t sumasamba at sumusunod lang ako sa ibang tao? Ang gayong pag-uugali ay talagang kasuklam-suklam sa Diyos! Hindi nakapagtataka na hindi ko makamit ang gawain ng Banal na Espiritu sa aking tungkulin, at wala akong nakitang anumang pag-usad pagkatapos ng napakatagal na pagsasagawa. Nagdasal ako sa Diyos, gusto kong baguhin ang kalagayan ko at ihinto ang pagtingala sa ibang tao.

Pagkatapos niyon, may mga nangyari na nagpakita sa akin sa totoong Annie. Pagkatapos niyang matanggal, kahit alam na alam niyang maraming kapatid ang gumagalang sa kanya, hindi pa rin niya hinihimay o sinisikap na kilalanin ang kanyang sarili sa mga pagtitipon. Sa halip, umakto siya na parang naagrabyado siya, sinasabing iginagalang niya ang kapareha niya, si Sister Vera, at na kapag ginagampanan niya ang kanyang tungkulin, ginagawa lang niya ang lahat ng sinasabi sa kanya ni Vera. Nagulat ako nang makitang ipinapasa niya ang sisi kay Vera, at naisip ko, “Malinaw na inilantad at hinimay ng lider ang mga problema ni Annie, kaya bakit wala siyang pagkaunawa sa sarili at walang pananagutan? Hindi iyon pagpapamalas ng pagtanggap sa katotohanan!” Kalaunan, muling itinalaga ng lider si Annie na gumawa ng gawain ng ebanghelyo kasama ko, at bagamat hindi ko na siya gaanong hinahangaan gaya ng dati, masayang-masaya pa rin ako. May kasabihan na, “Kahit ang payat na kamelyo ay mas malaki kaysa sa kabayo,” at pakiramdam ko ay mas magaling pa rin si Annie kaysa sa akin, sa kabila ng lahat ng kanyang mga problema. Gayunpaman, habang nakikipagtulungan sa kanya, natuklasan kong hindi siya madaling pakisamahan o madaling lapitan gaya ng dati at sa halip ay naging napakabagsik. Kapag tinatalakay namin ang gawain, hindi siya nakikinig sa alinman sa mga pananaw ko at madalas na tinatanggihan lang ang mga ito. Maraming beses niya akong iniiwasang kausapin, at sa halip ay nakikipagtalakayan sa sister na nakapareha niya noon. Dahil dito, naramdaman kong napipigilan ako at tinatanggihan. Noong panahong iyon, wala kaming anumang resultang natatamo sa tungkulin namin, kaya nakipagbahaginan ako sa kanya tungkol sa mga problemang natuklasan ko noong panahong nagtutulungan kami. Nagulat ako nang makitang ayaw niyang tanggapin ang alinman sa mga ito, at na pakiramdam niya ay wala siyang anumang problema. Walang pasubali niya akong sinagot, sinasabing, “Magiging prangka ako sa iyo, kaya huwag kang magalit. Hindi ako sanay na katrabaho ka. Hindi ko gusto ang paraan ng pagtatrabaho mo, at naiinip ako rito.” Mas lalo akong naging negatibo nang marinig ito, at pakiramdam ko ay parang napipigilan ko siya.

Kalaunan, nabalitaan ng lider ang tungkol sa mga problema namin at pinungusan niya si Annie dahil sa pagiging mayabang, mapagmagaling, at hindi pagtanggap sa katotohanan. Sa isang pagtitipon, sinabi ni Annie sa lahat na ang pagpupungos sa kanya ay pagmamahal ng Diyos. Umiyak siya, inaamin na binigo niya ang Diyos sa hindi paggawa nang maayos sa kanyang tungkulin. Tila napakasinsero niya, na parang kilala niya talaga ang sarili niya. Gayunpaman, sa aming mga pribadong pakikipag-ugnayan, nagpapakalat lang siya ng pagkanegatibo, sinasabing pagod na siya, at na walang-wala na siyang ganang gawin ang kanyang tungkulin. Sinubukan kong magbahagi sa kanya, pero ayaw niyang makinig. Kapag ikinukuwento ng lider ang tungkol sa pag-usad ng isang kapatid, at kung gaano ito kahusay sa kanyang tungkulin, mas nagiging negatibo si Annie, iniisip na mas pinahahalagahan ng lider ang iba kaysa sa kanya. Lagi niya akong tinatanong kung pinagtatawanan siya ng iba sa likod niya. Malinaw na nagiging negatibo siya at nanghihina na ang kanyang pisikal at mental na kalagayan, pero umaakto siyang napakahusay at malakas sa mga pagtitipon, at nagkukunwaring tinatanggap ang katotohanan at isinasaalang-alang ang mga layunin ng Diyos. Tinitingnan ko pa lang siya ay napapagod na ako. Minsan naitatanong ko sa sarili ko, “Ito ba talaga ang taong dati kong hinahangaan at iginagalang? Hindi siya mukhang isang taong nagtataglay ng katotohanang realidad!” Napagtanto ko na masyado siyang nakatuon sa katanyagan at katayuan, at na hindi man lang niya tinanggap ang katotohanan. Kapag may nangyayari sa kanya, hindi niya sinusubukang kilalanin ang sarili niya, at madalas na nagpapanggap lang. Hindi siya tamang tao. Kalaunan, patuloy na lumalala ang kalagayan niya. Ilang beses nagbahagi sa kanya ang lider, at kahit na tila tinanggap niya ito, hindi talaga siya nagbago. Kinasusuklaman pa nga niya ang mga kapatid at tinitingnan sila nang may galit sa mga mata niya. Nang mapungusan siya ng lider at ilantad ang kanyang mga problema, kinamuhian at sinisi niya ang Diyos. Hindi niya mapigilan ang sarili na ipasa sa mga balikat ng Diyos ang responsibilidad para sa lahat ng masasamang nangyari. Nakita ko na mayroon siyang mapanirang kalikasan, at napopoot siya sa Diyos at sa katotohanan. Siya ay isang demonyo, isang anticristo. Kalaunan, hindi na siya pinayagang mamuhay ng buhay-iglesia o gumanap ng tungkulin.

Medyo matagal-tagal akong hindi mapanatag pagkaalis ni Annie. Nagtaka ako kung bakit ko siya sinamba at hinangaan nang husto, hanggang sa puntong ginusto ko pa ngang maging katulad niya. Naisip ko kung paanong palagi kong hinahangaan ang mga taong magaling magsalita, na kayang tiisin ang matinding pagdurusa at talikdan ang lahat para igugol ang kanilang sarili sa Diyos, at ang mga taong inaresto at pinahirapan nang hindi ipinagkakanulo ang Diyos. Bakit ko masyadong sinasamba at hinahangaan ang mga taong ito? Anong ideya ang naghahari sa akin? Pagkatapos, isang araw, nakita ko ang dalawang sipi ng mga salita ng Diyos na nagsasabing: “Nagagawa ng ilang tao na magtiis ng mga paghihirap, magsakripisyo, magpakita ng mabuting asal, maging medyo kagalang-galang, at magalak sa paghanga ng iba. Masasabi ba ninyo na maituturing na pagsasagawa ng katotohanan ang ganitong klase ng ipinapakitang pag-uugali? Matutukoy kaya ng isang tao na natutugunan ng gayong mga tao ang mga layunin ng Diyos? Bakit paulit-ulit na nakakakita ang mga tao ng gayong mga indibiduwal at iniisip nila na napapalugod nila ang Diyos, na tumatahak sila sa landas ng pagsasagawa ng katotohanan, at sinusundan ang daan ng Diyos? Bakit ganito ang iniisip ng ilang tao? Isa lamang ang paliwanag para dito. Ano ang paliwanag na iyon? Na para sa napakaraming tao, ang ilang katanungan—tulad ng ano ang ibig sabihin ng isagawa ang katotohanan, ano ang ibig sabihin ng palugurin ang Diyos, at ano ang ibig sabihin ng tunay na taglayin ang katotohanang realidad—ay hindi gaanong malinaw. Sa gayon, may ilang tao na madalas mailigaw ng mga tao na sa tingin ay mukhang espirituwal, marangal, matayog, at dakila. Tungkol naman sa mga taong mahusay bumigkas ng mga salita at doktrina, at ang pananalita at mga kilos ay tila karapat-dapat sa paghanga, yaong mga nalilinlang ng mga ito ay hindi natingnan kailanman ang diwa ng kanilang mga kilos, ang mga prinsipyo sa likod ng kanilang mga gawa, o kung ano ang kanilang mga mithiin. Bukod pa riyan, hindi nila natingnan kailanman kung tunay na nagpapasakop sa Diyos ang mga taong ito, ni hindi nila natukoy kailanman kung tunay na may takot sa Diyos ang mga taong ito o wala at umiiwas sila sa kasamaan o hindi. Hindi nila nahiwatigan kailanman ang pagkataong diwa ng mga taong ito. Sa halip, simula sa unang hakbang ng pagkilala sa kanila, unti-unti na nilang hinangaan at iginalang ang mga taong ito, at sa huli, naging mga idolo nila ang mga taong ito. Bukod pa riyan, sa isipan ng ilang tao, ang mga idolong sinasamba nila—at pinaniniwalaan nila na kayang iwan ang kanilang pamilya at trabaho, at tila paimbabaw na nagagawang magsakripisyo—ang mga tunay na nagpapalugod sa Diyos at talagang magtatamo ng magagandang kahihinatnan at hantungan. Sa kanilang isipan, ang mga idolong ito ang mga taong pinupuri ng Diyos” (Ang Salita, Vol. II. Ukol sa Pagkakilala sa Diyos. Paano Malalaman ang Disposisyon ng Diyos at ang mga Resultang Makakamtan ng Kanyang Gawain). “Iisa lamang ang ugat na dahilan kaya nagiging gayon kamangmang ang mga kilos at pananaw ng mga tao, o isang panig lamang ang mga opinyon at gawi nila—at ngayon ay sasabihin Ko sa inyo ang tungkol dito: Ang dahilan nito ay na, bagama’t maaaring sinusunod ng mga tao ang Diyos, nagdarasal sila sa Kanya araw-araw, at binabasa nila ang Kanyang mga pagbigkas araw-araw, hindi nila talaga nauunawaan ang mga layunin Niya. Narito ang ugat ng problema. Kung may nakaunawa sa puso ng Diyos, at nakaalam kung ano ang gusto Niya, ano ang kinasusuklaman Niya, ano ang nais Niya, ano ang inaayawan Niya, anong klaseng tao ang minamahal Niya, anong klaseng tao ang inaayawan Niya, anong klaseng pamantayan ang ginagamit Niya kapag may hinihingi Siya sa mga tao, at anong klaseng pamamaraan ang ginagamit Niya para gawin silang perpekto, maaari pa rin kayang magkaroon ang taong iyon ng sarili nilang mga opinyon? Maaari kayang basta humayo ang mga tao at sambahin nila ang ibang tao? Maaari kayang maging idolo nila ang isang ordinaryong tao? Ang mga taong nakauunawa sa mga layunin ng Diyos ay magtataglay ng medyo mas makatwirang pananaw kaysa riyan. Hindi nila basta iidolohin ang isang taong natiwali, ni hindi sila maniniwala, habang tumatahak sa landas ng pagsasagawa ng katotohanan, na ang pikit-matang pagsunod sa isang simpleng panuntunan o mga prinsipyo ay katumbas ng pagsasagawa ng katotohanan” (Ang Salita, Vol. II. Ukol sa Pagkakilala sa Diyos. Paano Malalaman ang Disposisyon ng Diyos at ang mga Resultang Makakamtan ng Kanyang Gawain). Tumpak ang mga salita ng Diyos para sa kalagayan ko. Napagtanto ko na mali ang pananaw ko sa pananampalataya ko sa lahat ng taon na iyon, iniisip na kung ang isang tao ay matagal nang nananalig sa Diyos, kung masigasig niyang ginugugol ang kanyang sarili, nagdurusa at nagbabayad ng halaga, at gumagawa ng maraming trabaho, nangangahulugan ito na isinasagawa niya ang katotohanan at mayroon siyang katotohanang realidad, at siya ang uri ng taong kinalulugdan ng Diyos at mayroong lugar sa iglesia. Kaya, nang makita kong matagal nang mananampalataya si Annie, na marami siyang nagawang sakripisyo at nagdusa nang husto para ipalaganap ang ebanghelyo, at na malinaw at lohikal siya sa kanyang pangangaral at pagbabahagi, nalihis ako ng kanyang dakilang imahe at mabuting pag-uugali, at nagsimulang hangaan at sambahin siya. Pagkatapos lang basahin ang mga siping iyon ng salita ng Diyos ko nakita kung gaano ako kahangal at kawalang-malay, at napakakatawa-tawa ng ideyang pinanghawakan ko. Kapag nagsasakripisyo ang isang tao at ginugugol ang kanyang sarili, kapag nagdurusa siya at nagbabayad ng halaga sa kanyang tungkulin, iyon ay mababaw lang na mabubuting pag-uugali. Hindi ito nangangahulugan na mayroon siyang mabuting pagkatao o na mahal niya ang katotohanan, at tiyak na hindi ito nangangahulugan na taglay niya ang katotohanang realidad. Kahit na mahusay magsalita si Annie at patuloy na tinatalikdan at ginugugol ang kanyang sarili sa loob ng 20 taon ng pagiging mananampalataya niya, itinuring niya ang mga bagay na ito bilang personal na kapital, at palaging ginagamit ito para magpakitang-gilas, ipagmalaki ang kanyang sarili, at dalhin ang mga tao sa harapan niya. Hindi niya talaga nagawang tanggapin o isagawa ang katotohanan. Kahit gaano pa karaming beses siyang pinungusan, o gaano man karaming kabiguan o kamalian ang nagawa niya, hindi siya kailanman nagnilay-nilay para kilalanin ang kanyang sarili, at talagang hindi siya tunay na nagsisi. Noong pinahahalagahan siya ng iba at taglay niya ang mataas na katayuan, napakasigla niya sa tungkulin niya, at nagagawa niyang magpuyat at ibuhos ang lahat dito. Pero pagkatapos niyang matanggal, nawala ang lahat ng kanyang pagnanais na gawin ang kanyang tungkulin, at naging mapanlaban at napopoot. Sa patago, nagpapakalat siya ng pagkanegatibo pero sa panlabas, sinasabi niyang may pagkakautang siya sa Diyos at mukhang nagsisisi talaga. Ipinaramdam nito sa ibang tao na isinaalang-alang niya ang mga layunin ng Diyos, na mayroon siyang tayog at taglay ang katotohanang realidad, kaya hinangaan at sinamba siya ng lahat. Matapos siyang mapungusan, sinabi niya sa lahat na ito ay pagmamahal ng Diyos, pero lihim niyang sinisisi at kinasusuklaman ang Diyos. Hindi ba’t isa siyang anticristo na namumuhi sa katotohanan at sa Diyos? Sa wakas ay naunawaan ko na dahil lang sa matagal nang nananalig ang isang tao sa Diyos, at kayang magsakripisyo at mahusay magsalita, may karanasan, at hinahangaan ng iba, hindi iyon nangangahulugan na nasa kanila ang katotohanang realidad, at tiyak na hindi ito nangangahulugan na kinalulugdan sila ng Diyos. Gaano man katagal nang nananalig ang isang tao o gaano man siya nagsikap, kung hindi niya isinasagawa ang katotohanan at hindi pa rin nababago ang kanyang satanikong disposisyon, isa pa rin siyang taong lumalaban sa Diyos sa kanyang diwa, at sa huli ay malalantad at matitiwalag siya. Tinutupad nito ang mga salita ng Panginoong Jesus: “Marami ang mangagsasabi sa Akin sa araw na yaon, ‘Panginoon, Panginoon, hindi baga nagsipanghula kami sa Iyong pangalan, at sa pangalan Mo ay nangagpalayas kami ng mga demonyo, at sa pangalan Mo ay nagsigawa kami ng maraming gawang kamangha-mangha?’ At kung magkagayon ay ipahahayag Ko sa kanila, ‘Kailanman ay hindi Ko kayo nangakilala: magsilayo kayo sa Akin, kayong manggagawa ng katampalasanan’” (Mateo 7:22–23). Kalaunan, naisip ko ang mga salita ng Diyos: “Wala Akong pakialam kung gaano man kapuri-puri ang iyong pagsisikap, kung gaano man kahanga-hanga ang iyong mga kwalipikasyon, kung gaano mo man kahigpit Akong sinusunod, kung gaano ka man kabantog, o kung gaano mo man pinabuti ang iyong pag-uugali; hangga’t hindi mo natutugunan ang Aking mga hinihingi, hindi mo kailanman makakamit ang Aking papuri. Iwaksi mo na sa lalong madaling panahon ang lahat ng iyong kaisipan at mga pagtataya at simulang seryosohin ang Aking mga hinihingi; kung hindi, gagawin Kong abo ang lahat ng tao nang sa gayon ay mawakasan na ang Aking gawain at, sa pinakamalala ay ipawalang-saysay ang Aking mga taon ng paggawa at pagdurusa, sapagkat hindi Ko madadala ang Aking mga kaaway at yaong mga tao na umaalingasaw sa kasamaan at may anyo ni Satanas sa Aking kaharian o dalhin sila sa susunod na kapanahunan” (Ang Salita, Vol. I. Ang Pagpapakita at Gawain ng Diyos. Ang mga Paglabag ay Magdadala sa Tao sa Impiyerno). “Pinagpapasyahan Ko ang hantungan ng bawat tao hindi batay sa gulang, senyoridad, tindi ng pagdurusa, at lalong hindi batay sa kung gaano siya kaawa-awa, kundi batay sa kung taglay niya ang katotohanan. Wala nang ibang pagpipilian kundi ito. Dapat ninyong matanto na parurusahan din ang lahat ng hindi sumusunod sa kalooban ng Diyos. Ito ay isang di-nababagong katotohanan” (Ang Salita, Vol. I. Ang Pagpapakita at Gawain ng Diyos. Maghanda ng Sapat na Mabubuting Gawa para sa Iyong Hantungan). Talagang naantig ang puso ko ng mga salita ng Diyos. Hindi itinatakda ng Diyos ang kahihinatnan o hantungan ng isang tao ayon sa kung gaano karami ang pinaghirapan at iniambag niya, kung gaano kabuti siyang kumilos, o kung gaano karaming trabaho ang nagawa niya, ibinabatay ito ng Diyos sa kung nasa kanya o wala ang katotohanan. Hindi hinuhusgahan ng Diyos ang mga tao sa panlabas, hinuhusgahan Niya sila ayon sa kanilang diwa. Tinitingnan Niya kung mahal nila ang katotohanan at kayang isagawa ito, kung nagpapasakop sila sa Kanya at sumusunod sa Kanyang kalooban. Napagtanto ko na talagang mayroong matuwid at banal na disposisyon ang Diyos. May mga pamantayan sa paghuhusga Niya sa mga tao, at mga prinsipyo kung paano Niya tinatrato ang mga tao, nang walang kahit kaunting panghihimasok ng mga damdamin ng laman. Hindi tinutukoy ng Diyos na matuwid o mabuti ang isang tao dahil lang sa nagpapakita siya ng kaunting sigasig, o kung nag-aambag o nagdurusa siya nang kaunti. Sa kabaligtaran, gaano man katagal nang nananalig sa Diyos ang isang tao, gaano man karami ang kanyang nagawa, o gaano man kaganda ang kanyang reputasyon, sa huli ay ititiwalag siya ng Diyos kung hindi niya isinasagawa ang katotohanan at binabago ang kanyang tiwaling disposisyon. Pagkatapos kong maunawaan ito, lalo kong naramdaman na mangmang at kaawa-awa ako. Sa lahat ng taon ng pananampalataya ko, hindi ko hinangad ang katotohanan o naunawaan ang mga layunin ng Diyos. Ibinatay ko lang ang pananalig ko sa sarili kong mga kuru-kuro at imahinasyon, at patuloy na sinasamba ang ibang tao. Napakabulag ko at napakamangmang! Naisip ko ang salita ng Diyos: “Sa buong sangkatauhan, walang sinumang maaaring magsilbing isang huwaran para sa iba, dahil lahat ng tao una sa lahat ay magkakapareho at hindi nagkakaiba sa isa’t isa, na may kakaunting pagkakaiba para matukoy sila sa isa’t isa. Dahil dito, kahit ngayon ay hindi pa rin lubusang nalalaman ng mga tao ang Aking mga gawa. Kapag sumasapit ang Aking pagkastigo sa buong sangkatauhan, nang hindi nila mismo alam, saka lamang sila nagkakaroon ng kamalayan sa Aking mga gawa, at kung hindi Ko ginawa ang anumang bagay o pinilit ang sinuman, makikilala Ako ng mga tao, at sa gayon ay masasaksihan nila ang Aking mga gawa. Ito ang Aking plano, ito ang aspeto ng Aking mga gawa na ipinapakita, at ito ang dapat malaman ng tao” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 26). Napakalinaw ng salita ng Diyos. Ang mga tao ay ginawang tiwali ni Satanas at may diwa ni Satanas. Wala tayong ibang ibinubunyag kundi mga satanikong disposisyon. Wala ni isa sa atin ang karapatdapat sambahin. Kung naunawaan ko iyon noon, hinding-hindi ko sana sinamba o inidolo ang isang tao.

Hindi nagtagal pagkatapos niyon, natanggal ako dahil sa matagal na panahon na wala akong natamo sa tungkulin ko. Noong panahong iyon, marami akong pinag-isipan at pinagnilayan ko kung bakit ako nabigo. Ginunita ko kung paanong naipit ako sa isang kalagayan ng pagsamba at pagtingala kay Annie, at kung paanong naniwala ako na nauunawaan niya ang katotohanan at taglay ang realidad dahil lang sa matagal na siyang mananampalataya, nangaral ng ebanghelyo sa loob ng maraming taon, nagdusa nang husto, at maraming karanasan sa gawain. Madalas kong ginagaya ang ugali niya at pinupuntahan siya kapag may mga problema ako. Tinatanggap ko kaagad ang anumang mga pananaw na ipinapahayag niya, nang hindi pinag-iisipan ito, at ginagawa lang ang anumang sabihin niya. Hindi man lang ako naglaan ng puwang sa puso ko para sa Diyos. Hindi ko hinahanap ang katotohanan kapag nagkakaproblema ako, at walang anumang mga prinsipyo sa mga kilos ko. Nakikinig lang ako sa isang tao—kay Annie. Paanong pananalig iyon sa Diyos? Hindi ba’t sinusundan ko lang ang isang tao? Katulad ito mismo ng sinasabi ng Diyos: “Hindi ang pagpapakumbaba ni Cristo ang hinahangaan mo, kundi ang mga huwad na pastol na may bantog na katayuan. Hindi mo minamahal ang pagiging kaibig-ibig o ang karunungan ni Cristo, kundi iyong mahahalay na nakalublob sa karumihan ng mundo. Tinatawanan mo ang pasakit ni Cristo na walang lugar na mapagpapahingahan ng Kanyang ulo, ngunit hinahangaan mo ang mga bangkay na naghahanap ng mga alay at namumuhay sa kabuktutan. Hindi ka handang magdusa sa tabi ni Cristo, ngunit masayang inihahagis ang sarili sa mga bisig ng mga walang habas na anticristo, kahit na tinutustusan ka lamang nila ng laman, mga salita, at kontrol. Kahit ngayon, bumabaling pa rin sa kanila ang puso mo, tungo sa kanilang reputasyon, sa kanilang katayuan, sa kanilang impluwensya. Gayunpaman patuloy kang nagtataglay ng saloobin na nahihirapan kang lunukin ang gawain ni Cristo at hindi mo ito matanggap. Ito ang dahilan kung bakit sinasabi Kong kulang ka sa pananampalataya upang kilalanin si Cristo. Ang dahilan kung bakit ka sumunod sa Kanya hanggang ngayon ay dahil lamang wala kang ibang pagpipilian. Nangingibabaw sa puso mo magpakailanman ang isang serye ng matatayog na imahe; hindi mo makakalimutan ang kanilang bawat salita at gawa, ni ang kanilang maimpluwensiyang mga salita at mga kamay. Sa mga puso ninyo, sila ay kataas-taasan at mga bayani magpakailanman. Ngunit hindi ganito para sa Cristo ng kasalukuyan. Wala Siyang halaga sa puso mo magpakailanman, at hindi karapat-dapat sa katakutan magpakailanman. Sapagkat napakakaraniwan Niya, may lubhang napakaliit na impluwensya, at malayo sa pagiging napakatayog” (Ang Salita, Vol. I. Ang Pagpapakita at Gawain ng Diyos. Isa Ka bang Tunay na Mananampalataya sa Diyos?). Inihayag ng mga salita ng Diyos ang tunay kong kalagayan. Nang gunitain ko ang mga taon ng aking pananampalataya, nakita ko na ang mga taong hinangaan ko ay lahat nagtataglay ng kakayahan at mga kaloob, at sinusuportahan at pinahahalagahan ng iba, at na itinuring ko ang bawat salita at gawa nila bilang isang bagay na dapat tularan. Hindi ko kailanman naitanong sa sarili ko kung ano ang mga layunin ng Diyos, kung ang mga kilos ko ay ang ninanais ba ng Diyos, o kung naaayon ba ito sa mga katotohanang prinsipyo. Bulag ko lang na sinamba at sinundan ang ibang tao, at umasa pa nga akong maging katulad nila. Buong panahon akong nasa maling landas, hinahangad ang higit pang pagdurusa at gawain, at umaasa sa kakayahan at karanasan habang ginagampanan ang aking tungkulin. Hindi ako tumuon sa paghahanap ng mga katotohanang prinsipyo at mas hindi ko binibigyang-diin ang sarili kong pagpasok sa buhay. Bilang resulta, hindi ko gaanong naunawaan ang katotohanan sa ilang taon ng pananampalataya ko, at naapektuhan ang buhay ko. Napagtanto ko kung gaano ako kamangmang at kakaawa-awa. Binigyan tayo ng Diyos ng napakaraming salita, at halos hindi ko naisaulo ang alinman sa mga ito, pero napakalinaw kong natatandaan ang lahat ng sinabi ni Annie, at lahat ng pananaw na ipinahayag niya, at palagi akong nagmamadaling isakatuparan ang mga iyon. Palagi akong umasa sa kanya sa aking tungkulin, at hindi man lang ako naglaan ng puwang para sa Diyos sa puso ko. Lubusang naglantad sa akin ang sitwasyong ito kay Annie. Lalo na pagkatapos ng kanyang pagkatanggal, nang mabunyag ang marami niyang problema at nagtrabaho kaming muli nang magkasama, dakila pa rin ang imahe niya sa isip ko. Nagpatuloy akong umasa sa kanya sa tungkulin ko at paulit-ulit kong iniisip ang kawikaan na, “Kahit ang payat na kamelyo ay mas malaki kaysa sa kabayo,” naniniwalang mas magaling pa rin si Annie kaysa sa akin kahit na may mga problema siya. Ganap na sataniko ang pananaw na ito. Masyado ko siyang sinamba, hindi ko hinanap ang mga katotohanang prinsipyo sa mga pakikipag-ugnayan namin at ganap akong walang pagkakilala. Palagi kong itinuturing ang mga bagay-bagay ayon sa mga maladiyablong salita ni Satanas. At kalaunan, nang dumami na nang dumami ang mga nalalantad na problema ni Annie, hindi ko pa rin siya nakilala o inilantad. Patuloy ko lang siyang sinusundan, napipigilan niya, at namumuhay sa negatibo at miserableng kalagayan. Karapat-dapat lang talaga sa akin ang lahat ng napala ko! Tinitingala ko si Annie at umaasa sa kanya sa tungkulin ko, pero ano ang naibigay niya sa akin? Panlilihis, pagpigil, at pagtanggi. Ipinaramdam din niya sa akin na miserable at napipigilan ako, nang walang pag-asang makalaya, at mas lalo akong napapalayo sa Diyos. Bagamat nananalig ako sa Diyos, hindi ako umasa o tumingala sa Kanya, at hindi ko man lang hinangad ang katotohanan. Sumamba at sumunod lang ako sa mga tao. Isa akong hangal na walang pagkakilala. Ang mabigo at bumagsak nang ganoon ay tunay na pagiging matuwid at pagliligtas ng Diyos. Sa pamamagitan ng pagbubunyag na ito, napag-isipan kong mabuti ang maling landas na tinatahak ko, nasuri ang mga kakatwang pananaw na kinikimkim ko, at nahanap ang katotohanan para malutas ang mga problema ko. Kasabay nito, nadama ko rin ang kahalagahan ng paghahangad sa katotohanan. Sinabi ng Diyos na “Yaong mga hindi naghahangad ng katotohanan ay hindi makakasunod hanggang sa kahuli-hulihan” (Ang Salita, Vol. I. Ang Pagpapakita at Gawain ng Diyos. Dapat Mong Panatilihin ang Iyong Katapatan sa Diyos), at totoong-totoo ito. Ang mga hindi naghahangad sa katotohanan ay tiyak na malalantad at matitiwalag ng Diyos. Ang mga kabiguan ng taong tinitingala ko—at ang sarili ko ring mga kabiguan—ay ang pinakatumpak na patunay nito.

Makalipas ang ilang buwan, ipinares ako kay Sarah para sa gawain ng ebanghelyo. Nabalitaan ko na pagkatapos manalig sa Diyos, binitiwan niya ang isang magandang trabaho para magawa ang kanyang tungkulin, at na talagang kinaya niyang tiisin ang paghihirap, nagtataglay ng mahusay na kakayahan, at may karanasan sa pagpapalaganap ng ebanghelyo. Matagal-tagal ko na siyang kilala at nakita ko na labis siyang nagmamalasakit sa gawain ng iglesia. Aktibo siyang nagbabahagi sa mga pagtitipon, at anuman ang mga pangyayari o gaano man karaming tao ang naroroon, hindi siya kailanman napipigilan, at nagsasalita siya nang napakamahinahon at walang takot. Nagbabahagi at tumutulong siya sa mga kapatid kapag nagkakaproblema sila, at talagang sinang-ayunan siya ng lahat. Pakiramdam ko ay isa siyang taong naghahangad sa katotohanan, at hinangaan ko siya. At bagamat masaya ako na magkaroon ng pagkakataong makatrabaho siya, naalala ko rin ang dati kong kabiguan, at kung paanong ang pagpapahalaga sa kakayahan at mga kaloob ng iba ay nagtulak sa akin na sambahin at sundan sila. Natahak ko ang maling landas dahil dito at naging mapinsala ito sa buhay ko. Alam ko na hindi ko pwedeng ituring ang mga bagay-bagay sa pamamagitan ng ganoong uri ng mapanlinlang na perspektiba pagdating sa pakikipag-ugnayan ko kay Sarah, at na kailangan ko siyang harapin alinsunod sa mga katotohanang prinsipyo. May mahusay na kakayahan si Sarah at karanasan sa pagbabahagi ng ebanghelyo, kaya marami akong natutunan sa kanya para mapunan ang mga pagkukulang ko. Pero isa rin siyang tiwaling tao, na may mga tiwaling disposisyon, mga kakulangan, at mga kamalian. Hindi ako pwedeng sumamba at umasa sa kanya. Kung mayroon siyang mga problema o mga paglihis sa tungkulin niya, hindi ko siya pwedeng bulag na susundan. Kailangan kong gumamit ng pagkakilala at pakitunguhan siya ayon sa mga katotohanang prinsipyo. Kalaunan, sa mga talakayan namin sa gawain, napansin ko na hindi gaanong praktikal ang karamihan sa mga mungkahi ni Sarah. Naramdaman din ng dalawa pang sister na hindi magiging epektibo ang mga ito, pero talagang iginiit ni Sarah ang mga ito. Sa tuwing hindi niya mapaaprubahan ang isang ideya, naiipit kami rito, at matagal na nananatiling hindi magkasundo, na talagang nakaantala sa pag-usad ng gawain namin. Unti-unti kong nakita na mayabang si Sarah, mapagmagaling, at mapagmatigas, at sumasama ang loob niya kapag hindi natatanggap ang mga mungkahi niya. Nawawalan siya ng pasensya, at napipigilan nito ang ibang tao. Hindi siya gumaganap ng positibong papel sa grupo namin, at ginagambala at hinahadlangan niya ang pag-usad ng gawain, kaya’t iniulat ko ang palagian niyang pag-uugali sa lider. Matapos maunawaan ang sitwasyon, inilantad at sinuri ng lider ang mga isyu ni Sarah at sinubukan siyang tulungan, pero tumanggi siyang tanggapin ito, kaya tinanggal siya ng lider. Matapos maranasan iyon, talagang napayapa ang pakiramdam ko. Pakiramdam ko ay nabago ko na sa wakas ang mga mapanlinlang na ideya ko at hindi na ako sumasamba at sumusunod sa mga tao tulad ng dati. Talagang nagpapasalamat ako sa Diyos sa pagsasaayos ng mga sitwasyong iyon para tulungan akong magkaroon ng pagkakilala at matutunan ang mga aral na iyon.


44. Ang mga Araw Ko sa Pagkakulong

Ni Yang Qing, Tsina

Noong Hulyo 2006, tinanggap ko ang gawain ng Makapangyarihang Diyos sa mga huling araw. Sinuportahan ng asawa ko ang pananampalataya ko sa Diyos, at malugod niyang tinatanggap ang mga kapatid na pumupunta sa bahay namin. Kalaunan ay nabalitaan niya na maaaring maharap sa panunupil at pang-aaresto ng gobyerno ang mga mananampalataya sa Makapangyarihang Diyos, at tinanong niya ang pinsan ko, na nagtatrabaho sa isang procuratorial office, tungkol dito. Pagkauwi niya, sinabi niya sa akin, “Sabi ng pinsan mo, sinusugpo ng gobyerno ang relihiyosong pananalig, lalo na ang mga mananampalataya sa Makapangyarihang Diyos. Isa pa, idadawit ng isang mananampalataya ang kanyang buong pamilya. Huwag ka nang manalig sa Makapangyarihang Diyos. Kung kailangan mong manalig, pumunta ka sa isang Three-Self church.” Nakita ko na hindi nauunawaan ng asawa ko ang mga usapin ng pananampalataya. “Ang Three-Self Church ay itinatag ng Partido Komunista,” sinabi ko sa kanya. “Inuuna nila ang pagiging makabayan at pagmamahal sa Partido kaysa sa pagmamahal sa Diyos. Itinuturing nilang mas dakila ang Partido kaysa sa Diyos. Hindi iyon pananampalataya. Hindi ako pupunta sa Three-Self church.” “Alam kong mabuti ang manampalataya sa Makapangyarihang Diyos,” may pag-aalinlangan niyang sinabi, “pero kailangan mong makita nang malinaw ang sitwasyon. Mundo na ito ng Partido Komunista, at kung pananatilihin mo ang pananampalataya mo, maaaring mawalan tayo ng trabaho. Handa ka bang bitiwan ang trabaho mo sa ospital? Higit pa roon, may isinangla tayo at kailangan natin ng pera sa pagpapalaki ng anak natin. Paano tayo mabubuhay nang walang pera? Kung masesentensiyahan ka sa bilangguan, mamaliitin ako ng mga tao at pagtatawanan ang anak natin ng mga kaklase niya. Dapat isipin mo rin kami! Dapat tumigil ka na sa pananalig.” Alam kong hindi maiiwasan na magkaroon ng mga ganitong alalahanin ang asawa ko, bilang isang walang pananampalataya, kaya sinabi ko sa kanya, “Ang Partido Komunista ay ateista at palaging inuusig ang mga nananalig sa Diyos. Hindi ko bibitiwan ang pananampalataya ko dahil sa pag-uusig ng Partido. Ang mga natatakot ay hindi makakapasok sa kaharian ng langit—hindi mo ba alam iyon? Palala nang palala ang mga sakuna ngayon. Ang Makapangyarihang Diyos na Tagapagligtas ay nagpahayag ng katotohanan at nagsagawa ng gawain ng paghatol sa mga huling araw, na ganap na linisin at iligtas ang sangkatauhan para makaligtas tayo sa sakuna at madala sa kaharian ng Diyos. Isa itong pagkakataon na hindi na mauulit! Ang pananampalataya sa Diyos ay nangangahulugan na magkakaroon ng pansamantalang pagdurusa at panganib, pero sa pamamagitan nito ay makakamit natin ang katotohanan at maliligtas ng Diyos. Iyon ang mahalaga.” Sabi ng asawa ko, “Matagal pa ang pagpasok sa kaharian ng Diyos. Ang pinakapraktikal na bagay ngayon ay ang mamuhay ng magandang buhay. Hindi ako nag-aalala sa kung ano ang maaaring mangyari sa hinaharap, at hindi ko ito pag-iisipan.” Kalaunan, nakipagtalo siya sa akin nang makita niyang pumupunta pa rin ako sa mga pagtitipon at ginagawa ang aking tungkulin. Sinabi niya: “Walang saysay ang mamuhay nang palaging nababalisa. Kung patuloy kang mananalig, masisira ang pamilya natin.” Naisip ko: “Marahil ay talagang masisira ang pamilya namin kung ipagpipilitan ko ang aking pananampalataya. Siyam na taong gulang pa lang ang anak ko, at masasaktan siya nang husto sa hindi pagkakaroon ng buong pamilya!” Noong panahong iyon, ayaw kong mawala ang pamilya ko, pero hinahadlangan ng asawa ko ang aking pananampalataya, at kung magpapatuloy nang ganito ang mga bagay-bagay, paano ko magagawa ang tungkulin ko? Ang anak ko, ang pamilya ko, at ang Diyos—hindi ako handang isuko ang alinman sa mga ito. Habang nahihirapan ako sa kalagayang ito, naisip ko ang mga salita ng Panginoong Jesus: “Ang umiibig sa ama o sa ina nang higit kaysa sa Akin ay hindi karapat-dapat sa Akin; at ang umiibig sa anak na lalaki o anak na babae nang higit kaysa sa Akin ay hindi karapat-dapat sa Akin. At ang hindi nagpapasan ng kanyang krus at sumusunod sa Akin, ay hindi karapat-dapat sa Akin” (Mateo 10:37–38). Naisip ko ang lahat ng santo sa buong panahon na isinuko ang lahat para tuparin ang atas ng Diyos sa pamamagitan ng pagpapalaganap ng ebanghelyo at pagpapatotoo sa Diyos, at kung paanong ako, na tinustusan ng napakaraming katotohanan mula sa Diyos, ay kailangang isaalang-alang ang mga layunin ng Diyos at hindi pwedeng talikdan ang pananampalataya at tungkulin para lang protektahan ang aking pamilya. Naisip ko ang tungkol sa Diyos, na nagkatawang-tao para ganap na iligtas tayo mula sa kapangyarihan ni Satanas, tahimik na nagpapahayag ng mga katotohanan para diligan at tustusan tayo habang tinitiis ang panunupil, pang-aaresto, pang-aalipusta at pagkondena ng malaking pulang dragon pati na rin ang pagtanggi at paninira ng pamayanang panrelihiyon. Napakadakila ng pagmamahal ng Diyos sa sangkatauhan! Napakarami kong natanggap mula sa Diyos, habang pinahahalagahan ang pamilya at anak ko, at hindi iniisip kung paano masusuklian ang pagmamahal ng Diyos. Nasaan ang aking konsensya? Sa isiping ito, nakaramdam ako ng labis na pagkakautang sa Diyos at nagpasya ako na gaano man ako hadlangan o gipitin ng asawa ko, susunod ako sa Diyos; ipapalaganap ko ang ebanghelyo at magpapatotoo sa Diyos.

Kasunod nito, mas lumala ang panunupil ng Partido Komunista sa iglesia at tumindi ang pagkontra ng asawa ko. Sa mga huling buwan ng 2007, sa ilalim ng pagkukunwaring pagpapanatili ng kaayusan para sa Olympic Games, sinugpo ng Partido ang pananalig sa relihiyon at sinupil ang mga simbahan, at ilang kapatid ang inaresto. Isang umaga noong Setyembre habang naghahanda akong lumabas para ibahagi ang ebanghelyo, pinigilan ako ng asawa ko at hindi ako pinayagang umalis. Pinapunta niya ang kuya ko, at sinabing, “Nitong nakaraang araw, sinabi ng pinsan mo na ang Committee of Political and Legal Affairs ay nag-organisa ng magkasanib na operasyon ng security at mga justice agency, nagpadala ng maraming tauhan para magsagawa ng malawakang pag-aresto sa mga mananampalataya sa Makapangyarihang Diyos. Kapag naaresto, sesentensiyahan sila. Kaya huminto ka na sa pananalig sa Diyos, okey?” Hinimok din ako ng kapatid ko, “Alam ko na magandang bagay ang pananampalataya, pero hindi pinapayagan ng Partido ang mga tao na magkaroon ng pananampalataya sa Diyos. Wala tayong lakas para labanan sila, kaya kung kailangan mong manampalataya, gawin mo ito sa bahay. Itigil mo ang paglabas para magpalaganap ng ebanghelyo. Ano ang gagawin mo kapag naaresto ka?” Sabi ko: “Alam kong gusto mo lang ang pinakamabuti para sa akin, pero ang pinakamakatarungang gawin ay ang magkaroon ng pananalig sa Diyos at ibahagi ang ebanghelyo, para mas maraming tao ang maliligtas ng Diyos at manatiling buhay. Ito ang pinakadakilang mabuting gawa. Hindi ba’t napakamakasarili ko kung ihihinto ko ang pagbabahagi ng ebanghelyo para lang protektahan ang sarili ko?” Sa sandaling iyon, lumuhod ang asawa ko at sinabing, “Nagmamakaawa ako sa iyo. Para sa ating tahanan, para sa ating anak, itigil mo ang pananampalataya sa Diyos. Ang pananampalataya ay nangangahulugan na hindi makakapasok sa unibersidad o makakahanap ng magandang trabaho ang anak natin. Mawawalan siya ng mga oportunidad! Isa lang ang anak natin—kailangan mo siyang isipin! Kung maaaresto ka, pag-uusapan ako ng mga tao habang nakatalikod kapag lalabas ako. Sabihin mo sa akin, paano na ang dignidad ko?” Nang makita kong ganoon ang asawa ko, hindi ko talaga alam kung ano ang gagawin. Palagi siyang mapagmalaki, pero heto siya’t nakaluhod na nakikiusap sa akin, sa harap ng kuya ko. Mas masasaktan lang siya kung ipagpipilitan ko ang pananalig ko. At ano ang mangyayari sa anak ko kung sa huli ay pipigilan siya ng Partido na makapasok sa unibersidad dahil sa pananampalataya ko, na magiging dahilan para hindi siya makahanap ng magandang trabaho at makabuo ng karera para sa kanyang sarili? Maging ang kuya ko ay tutol sa pananampalataya ko. Malamang na hahadlangan ng pamilya ko ang aking pananampalataya kung malalaman nilang nagdudulot ito ng lamat sa relasyon namin ng asawa ko. Lalo niyong mapapahirap para sa akin ang landas ng pananampalataya. Pero kung bibigay ako sa asawa ko at mangangakong isusuko ang pananampalataya ko, hindi ba iyon ay pagkakanulo sa Diyos? Habang mas pinag-iisipan ko ito, mas lalo akong nababalisa, kaya’t tahimik akong nanalangin, hinihiling sa Diyos na protektahan ang puso ko. Sa puntong iyon ay naalala ko ang isang sipi ng mga salita ng Diyos na nabasa ko noon: “Sa bawat hakbang ng gawaing ginagawa ng Diyos sa mga tao, sa panlabas ay mukha itong pag-uugnayan sa pagitan ng mga tao, na para bang mula sa pagsasaayos ng tao, o mula sa panggugulo ng tao. Ngunit sa likod ng mga eksena, ang bawat hakbang ng gawain, at lahat ng nangyayari, ay isang pustahan na ginawa ni Satanas sa harap ng Diyos, at hinihingi sa mga tao na manindigan sa kanilang patotoo sa Diyos” (Ang Salita, Vol. I. Ang Pagpapakita at Gawain ng Diyos. Ang Pagmamahal Lamang sa Diyos ang Tunay na Pananampalataya sa Diyos). Totoo nga! Kung titingnan, parang ang pamilya ko ang humahadlang sa akin, pero ang totoo ay si Satanas ang tumutukso sa akin. Sa pananalig sa Diyos at paggawa ng aking tungkulin, nasa tamang landas ako. Ginagamit ni Satanas ang pamilya ko para hadlangan ako at ipagkanulo ko ang Diyos. Hindi ako pwedeng magpalinlang kay Satanas, bagkus kailangan kong manindigan, magpatotoo at ipahiya si Satanas. Sa pag-iisip nito, mataimtim kong sinabi sa kanila, “Ang Diyos ang nagpapasya sa lahat. Pinangangasiwaan ng Diyos ang ating trabaho at ang ating kinabukasan, ano pa man ang sabihin ng Partido Komunista. Ang pagbangon at pagbagsak ng mga bansa at partidong pampulitika, bukod pa sa kapalaran ng isang hamak na tao, ay lahat nasa mga kamay ng Diyos. Alam ninyong dalawa kung gaano kalubha ang karamdaman ko bago ako naging mananampalataya, at matagal na sana akong namatay kung hindi dahil sa Diyos. Binigay sa akin ng Diyos ang buhay na ito at napakarami kong natanggap mula sa Kanya. Kawalan ng konsensya kung wala akong pananampalataya o hindi gagawa ng tungkulin ko. Magiging tao pa ba ako? Magkakaroon ba ng kabuluhan ang buhay ko?” Kumunot-noo ang kuya ko at sinabing, “Totoo na gumaling ka pagkatapos magkaroon ng pananampalataya. Pero namumuhay tayo sa ilalim ng Partido Komunista ngayon, at gusto nilang arestuhin ang mga mananampalataya. Hindi ba’t ang paglabas para ipangaral ang ebanghelyo ay paglalagay lang sa sarili mo sa kapahamakan?” Nasa panig niya ang asawa ko, sumasang-ayon. Pero iginiit ko ang aking pananampalataya, anuman ang kanilang sabihin. Nang makitang hindi ako matitinag, bumaling sila sa mas malulupit na taktika. Makalipas ang mga isang buwan, pagkauwing pagkauwi ko mula sa isang pagtitipon isang araw, sinampal ako ng asawa ko sa mukha at galit na sinabi, “Malupit na inaaresto ng Partido ang mga mananampalataya pero dumadalo ka pa rin sa mga pagtitipon. Sinabihan kitang huwag manampalataya, pero iginiit mong manampalataya! Nirespeto kita sa lahat ng taong ito, hindi kita kailanman pinagbuhatan ng kamay. Sinabi ng kuya at hipag mo na pinalayaw kita at dapat kitang kontrolin, at hindi ka bigyan ng pagkakataon na patuloy na manalig sa Diyos.” Tinitigan ko siya, nabigla sa inaasal niya. Sa takot na tingnan ako sa mga mata ko, yumuko siya at sinabing, “Ayaw ko talagang saktan ka. Ayaw kong maaresto at makulong ka dahil sa pananampalataya mo sa Diyos. Para ito sa ikabubuti mo.” Nakakasama talaga ng loob na marinig ito mula sa kanya. Palaging napakabuti sa akin ng asawa ko, pero dahil sa kanyang takot sa pag-uusig, naging kasangkapan siya ng Partido Komunista. Sinusubukan niyang kumbinsihin ako na ipagkanulo ang Diyos. Paanong para sa ikabubuti ko iyon? Kalaunan, nang makita niyang determinado akong panghawakan ang aking pananampalataya, tumigil na lang siya sa pagtatrabaho. Mahigpit niya akong sinusundan, hindi niya ako hinahayaang magbasa ng mga salita ng Diyos, magpunta sa mga pagtitipon, o gumawa ng tungkulin ko. Napakaraming gawain sa iglesia noong panahong iyon, pero ikinulong niya ako sa bahay at hindi ko magawa ang tungkulin ko. Hinimok ko siya na huwag hadlangan ang pananampalataya ko. Sabi ko, “Pinrotektahan ka ng Diyos noong mga panahong muntik ka nang mabangga ng sasakyan, noong sinusuportahan mo pa ang pananampalataya ko. Napakaraming biyaya ang ibinigay sa atin ng Diyos, paano mo nagagawang labanan at tanggihan Siya?” Aniya, “Noon, kapaki-pakinabang ang pananampalataya mo sa Diyos, pero hindi na ito ganoon ngayon. Hangga’t nananalig ka sa Diyos, hindi ka tatantanan ng Partido at magdurusa ang pamilya natin. Makakaligtas ba tayo sa pananampalataya lang?” Kalaunan, dahil ayaw niyang madamay, sinabi niya na dapat kaming magdiborsiyo. Nasaktan ako nang husto, pero mas higit ang pagkamuhi ko sa malaking pulang dragon. Inuusig at sinasaktan ako ng asawa ko tapos ngayon ay gusto niya ng diborsiyo. Nag-ugat ang lahat ng ito sa panunupil ng Partido Komunista. Naalala ko ang siping ito mula sa mga salita ng Diyos: “Ngayon na ang oras: Matagal nang tinipon ng tao ang lahat ng kanyang lakas, nailaan na niya ang lahat ng kanyang pagsisikap at binayaran ang bawat halaga para dito, upang punitin ang kahindik-hindik na mukha ng diyablong ito at tulutan ang mga tao, na nabulag na, at nagtiis na ng bawat uri ng pagdurusa at paghihirap, na bumangon mula sa kanilang pasakit at maghimagsik laban sa masama at matandang diyablong ito. Bakit naglalagay ng isang di-mapapasok na balakid sa gawain ng Diyos? Bakit gumagamit ng iba’t ibang pandaraya upang linlangin ang mga tao ng Diyos? Nasaan ang tunay na kalayaan at lehitimong mga karapatan at mga interes? Nasaan ang katarungan? Nasaan ang kaaliwan? Nasaan ang init? Bakit gumagamit ng madayang mga pakana upang linlangin ang mga tao ng Diyos?” (Ang Salita, Vol. I. Ang Pagpapakita at Gawain ng Diyos. Gawain at Pagpasok 8). Ang Partido ay isang laban-sa-Diyos, napopoot-sa-Diyos na demonyo. Inaaresto at inuusig nito ang mga mananampalataya para hadlangan at lipulin ang gawain ng Diyos. Gumagawa ito ng lahat ng uri ng tsismis para siraan ang gawain ng Diyos at lokohin ang mga tao para salungatin din nila ang Diyos at sa huli ay mapapahamak sila. Sinusupil at inuusig pa nito ang mga pamilya ng mga Kristiyano, kaya nagdurusa ang buong pamilya dahil lang sa pananampalataya ng isang tao. Sinuportahan ng pamilya ko ang pananampalataya ko noong una, pero iniligaw sila ng pag-uusig at mga gawa-gawang kwento ng Partido, ginawa silang mga kasabwat na lumalaban sa Diyos. Napakasama ng Partido! Naisip ko ang isa pang sipi ng mga salita ng Diyos: “Bilang isang normal na tao, na naghahangad na mahalin ang Diyos, ang pagpasok sa kaharian upang maging isa sa mga tao ng Diyos ang inyong tunay na hinaharap, at isang buhay na siyang pinakamahalaga at pinakamakabuluhan; walang sinuman ang higit na pinagpala kaysa sa inyo. Bakit Ko sinasabi ito? Sapagkat yaong mga hindi naniniwala sa Diyos ay nabubuhay para sa laman, at sila ay nabubuhay para kay Satanas, ngunit sa kasalukuyan kayo ay nabubuhay para sa Diyos, at nabubuhay upang sumunod sa kalooban ng Diyos. Kaya sinasabi Ko na ang inyong mga buhay ang pinakamakabuluhan. Ang grupo lamang ng mga taong ito, na pinili ng Diyos, ang magagawang isabuhay ang isang buhay na pinakamakabuluhan: Walang sino pa man sa lupa ang magagawang isabuhay ang isang buhay na may gayong halaga at kahulugan” (Ang Salita, Vol. I. Ang Pagpapakita at Gawain ng Diyos. Alamin ang Pinakabagong Gawain ng Diyos at Sumunod sa Kanyang mga Yapak). Nagbibigay-liwanag sa akin ang pagninilay sa mga salita ng Diyos. Tinanggap ko ang gawain ng Diyos sa mga huling araw. Natamasa ko ang labis na pagdidilig at panustos mula sa Kanyang mga salita, nagawa ang tungkulin ko bilang isang nilikha, naibahagi ang ebanghelyo at nagpatotoo para sa Diyos, at natulungan ang mas maraming tao na lumapit sa Diyos at mailigtas. Iyon ang pinakamakatarungan, pinakamahalagang bagay na dapat gawin, at hindi ko pwedeng isuko ang pananampalataya at tungkulin ko para protektahan ang aking pamilya. Kailangan kong sundin ang Diyos hanggang sa wakas, kahit na nangangahulugan pa ito ng pakikipagdiborsiyo. Kaya, sinabi ko sa asawa ko, “Tapat ako sa pagtahak sa landas na ito. Dahil iginigiit mo ang diborsiyo, pumapayag ako.”

Pumunta kami sa Civil Affairs Bureau para asikasuhin ang proseso sa mismong araw na iyon. Nang sasagutan ko na ang mga papeles nang biglang pumasok ang kuya ko at ang asawa niya, walang sabi-sabi akong kinaladkad sa kotse nila nang walang sabi-sabi at dinala ako sa kanilang tindahan. Nandoon na ang tatay ko, at pagkakitang-pagkakita niya sa akin ay pinagbuhatan niya ako ng kamay, pero nagmadaling lumapit ang mga tauhan para pigilan siya. Bumulyaw siya, “Akala ko suportado ng gobyerno ang pananampalataya mo. Hindi ko alam na maaari kang arestuhin at madadawit ang pamilya mo. Hindi ka pwedeng magpatuloy na manalig sa Diyos. Itatakwil kita kung hindi ka susunod!” Sabi ko, “Tay, nilikha tayo ng Diyos, Siya ang namamahala sa lahat. Dapat magkaroon ng pananampalataya ang mga tao at sumamba sa Kanya.” Bago pa ako makatapos, umangil ang kuya ko, “Gusto mo pa ring manampalataya kahit nangangahulugan ito ng pagkawala ng pamilya mo?” Matatag kong sinabi, “Walang mali sa aking pananampalataya. Siya ang may gusto nitong diborsiyo—hindi ako ang lumalayo sa pamilya.” Bumulyaw ang kuya ko, “Sabi ng kaibigan kong nagtatrabaho sa gobyerno, naglabas ang gobyerno ng isang dokumentong nagtatakda sa mga mananampalataya ng Makapangyarihang Diyos bilang mga pangunahing target ng panunupil. Sinabi niya sa amin na subaybayan ka at ilayo ka sa pananampalataya mo para hindi kami madamay sa iyo.” Pagkatapos ay kumuha siya ng isang piraso ng kawayan at hinampas ako nito sa mga mata habang sinasabing, “Ito ang magtuturo sa iyo sa hindi pagkakita sa mga bagay-bagay nang tama!” Masakit talaga na matrato nang ganoon ng pamilya ko. Ginamit ko ang lahat ng lakas ko para makawala sa kanila at makatakbo palabas. Humihikbi ako hanggang makauwi. Pakiramdam ko ay talagang nag-iisa na ako at wala nang magagawa, at talagang hindi ko na alam kung paano manatili sa landas na ito. Habang umiiyak, nagdasal ako sa Diyos, “O Diyos, ngayon ay kumokontra na sa akin ang buong pamilya ko, hinahadlangan ako, sinasabihan akong hindi ako pwedeng manampalataya. Talagang nahihirapan ako rito. Diyos ko, gabayan Mo po ako para maunawaan ko ang Iyong layunin at matuto kung paano malalampasan ang sitwasyong ito.” Naisip ko ang isang sipi ng mga salita ng Diyos pagkatapos magdasal: “Dahil ito ay sinimulan sa isang lupain na lumalaban sa Diyos, lahat ng gawain ng Diyos ay nahaharap sa malalaking balakid, at nangangailangan ng mahaba-habang panahon ang pagsasakatuparan sa marami sa Kanyang mga salita; sa gayon, ang mga tao ay pinipino dahil sa mga salita ng Diyos, na bahagi rin ng pagdurusa. Napakahirap para sa Diyos na isakatuparan ang Kanyang gawain sa lupain ng malaking pulang dragon—ngunit sa pamamagitan ng hirap na ito na ginagawa ng Diyos ang isang yugto ng gawain Niya, na nagpapamalas ng Kanyang karunungan at kamangha-manghang mga gawa, at ginagamit ang pagkakataong ito upang gawing ganap ang grupong ito ng mga tao” (Ang Salita, Vol. I. Ang Pagpapakita at Gawain ng Diyos. Simple ba ang Gawain ng Diyos na Tulad ng Inaakala ng Tao?). Sa pamamagitan ng mga salita ng Diyos, naunawaan ko na gumagawa ang Diyos sa mga huling araw sa bansa ng malaking pulang dragon, kung saan Siya labis na sinasalungat, at tayong mga sumusunod sa Kanya ay tiyak na dadanas ng pang-aapi at pagbubukod. Gumagawa ang Diyos sa ganitong paraan para makilala natin ang malaking pulang dragon at ang masama, laban-sa-Diyos na diwa nito, at hindi na malihis pa nito. Ito rin ay para gawing perpekto ang ating pananampalataya upang matuto tayong sumandal sa Diyos sa kabila ng paghihirap, at sumunod sa Diyos nang hindi napipigilan ng mga puwersa ni Satanas, at magkaroon ng tunay na pananalig sa Diyos. Pero pagkatapos ng kaunting pagdurusa, naramdaman ko na napakahirap magkaroon ng pananampalataya. Namumuhay ako sa pagkanegatibo at gusto kong takasan ang sitwasyon. Wala talaga akong pananalig. Sa pagharap sa mga paghihirap na ito, alam kong kailangan kong tanggapin ang mga ito mula sa Diyos. Kailangan kong magdasal at hanapin ang katotohanan, at manindigan sa patotoo ko para sa Diyos. Bilang isang nilikha, iyon ang dapat kong gawin. Hindi na gaanong miserable ang pakiramdam ko sa sandaling naunawaan ko ang layunin ng Diyos. Kalaunan, nalaman ko na hindi talaga gusto ng asawa kong makipagdiborsiyo, pero napag-usapan nila ito ng pamilya ko at inakala nilang ito ang magtutulak sa akin na talikdan ang aking pananampalataya.

Hindi nagtagal, nang nasa kotse kami at inihahatid ng asawa ko para mamili, bigla siyang lumiko sa freeway at dumiretso sa isang mental hospital. Kinaladkad niya ako papunta sa silid ng pagkonsulta at sinabi niya sa doktor, “Nananalig siya sa Makapangyarihang Diyos at nag-eebanghelyo. Kailangan mo siyang ikulong at ilayo siya sa ibang mga mananampalataya. Tulad ng isang detox. Makakalabas siya kapag hindi na siya mananampalataya at hindi na mag-eebanghelyo.” Sobra itong nakakadurog ng puso. Gusto niyang isama ako sa pasyenteng may problema sa pag-iisip para matigil ang pananampalataya ko sa Diyos. Maaaring ikabaliw ng isang tao ang makulong doon! Kaagad kong sinabi sa doktor, “Doktor din ako. Alamin mo muna kung mayroon akong anumang sakit sa pag-iisip bago mo ako ipasok.” Pagkatapos ay ibinuod ko sa kanya nang maayos kung paano ko pinamahalaan ang mga gawain namin sa bahay sa mga nakaraang taon. Matapos akong marinig, sinabi ng doktor sa asawa ko, “Wala siyang sakit sa pag-iisip. Hindi namin siya pwedeng ipasok. Hindi namin magagarantiya ang kaligtasan niya kung ipipilit mong iwan siya rito.” Paulit-ulit na iginigiit ng asawa ko na tanggapin ako ng doktor. Sabi ko, “Kung ikukulong mo ako, magpapakamatay ako rito.” Sa takot ng doktor na magiging pananagutan niya iyon, hindi niya ako ipinasok. Walang ibang nagawa ang asawa ko kundi iuwi ako.

Malinaw kong nakita mula sa nangyari na bagamat sinasabi ng asawa ko na ginagawa niya ang pinakamainam para sa akin, isa lang itong palabas. Muli’t muli ay pinoprotektahan niya ang sarili niyang mga interes, habang sinasaktan at pinapahiya ako. Gusto pa niya akong ipasok sa mental hospital. Kaya niyang gawin ang lahat para ilayo ako sa aking pananampalataya. Dahil sumasalungat siya sa Diyos, kasabay ng Partido, ipinapakita nito na minamahal din niya ang kasamaan, pinagpipitagan ang kapangyarihan at kinamumuhian ang katotohanan. Sabi ng mga salita ng Diyos: “Hindi magkatugma ang mga mananampalataya at ang mga walang pananampalataya; bagkus ay magkasalungat sila sa isa’t isa” (Ang Salita, Vol. I. Ang Pagpapakita at Gawain ng Diyos. Papasok sa Pahinga ang Diyos at ang Tao Nang Magkasama). Nasa dalawang magkaibang landas kami. Nawalan ako ng pag-asa sa kanya, at para na lang sa kapakanan ng anak namin kaya hindi ako nakipagdiborsiyo. Pagkatapos niyon, hindi na siya tumigil sa pakikipagtalo at pagsigaw, at paggiit na isuko ko ang aking pananampalataya. Lalo na nang malapit na ang Olympics, nang sabihin ng pinsan ko na nakatuon ang gobyerno sa pang-aaresto sa mga mananampalataya sa Makapangyarihang Diyos, at na malupit na pinarurusahan ang mga mananampalataya at walang sinuman ang makakapagpiyansa sa kanila, lalong mahigpit akong binantayan ng asawa ko at sinundan ang bawat galaw ko. Ikinulong niya ako sa bahay sa loob ng 11 araw. Walang paraan para maisagawa ko ang pananampalataya ko sa bahay. Para magawa iyon, at magampanan ang isang tungkulin, kailangan kong iwan ang pamilya. Pero hindi ko talaga kayang mahiwalay sa anak ko. Magiging napakahirap para sa kanya kung aalis ako! Kung wala ako sa tabi niya at walang magbabantay sa kanya nang maayos, ano ang mangyayari kapag naligaw siya ng landas? Tumutulo ang mga luha ko sa tuwing naiisip ko ito. Sa tindi ng aking paghihirap, naisip ko ang isang sipi ng mga salita ng Diyos: “Dapat kang magdusa ng paghihirap alang-alang sa katotohanan, dapat mong ibigay ang iyong sarili sa katotohanan, dapat kang magtiis ng kahihiyan para sa katotohanan, at upang higit pang makamit ang katotohanan, dapat kang sumailalim sa higit pang pagdurusa. Ito ang dapat mong gawin. Hindi mo dapat itapon ang katotohanan alang-alang sa isang mapayapang buhay-pamilya, at hindi mo dapat iwala ang dangal at integridad ng iyong buhay para sa pansamantalang kasiyahan. Dapat mong hangarin ang lahat ng mainam at mabuti, at dapat mong hangarin ang isang landas sa buhay na higit na makahulugan. Kung namumuhay ka ng gayong mahalay na buhay, at walang hinahangad na anumang mga layunin, hindi ba’t sinasayang mo ang iyong buhay? Ano ba ang iyong makakamtan mula sa ganitong pamumuhay? Dapat mong talikuran ang lahat ng kasiyahan ng laman alang-alang sa nag-iisang katotohanan, at hindi mo dapat isuko ang lahat ng katotohanan alang-alang sa isang munting kasiyahan. Ang mga ganitong tao ay walang integridad o dangal; walang kabuluhan ang kanilang pag-iral!” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Matapos basahin ang mga salita ng Diyos, ginunita ko ang mga taon ng aking pananampalataya. Laging ginagamit ni Satanas ang mga kamag-anak ko para apihin at guluhin ako, para itulak ako palayo sa Diyos at hikayatin akong ipagkanulo Siya. Kasama ko ang pamilya ko pero hindi ako masaya, at hindi ako pinapayagan ng asawa ko na magbasa ng mga salita ng Diyos o ibahagi ang ebanghelyo at gawin ang aking tungkulin. Mahirap ang ganitong paraan ng pamumuhay. Isinaayos ng Diyos na ipanganak ako sa mga huling araw at tanggapin ang Kanyang ebanghelyo para hangarin ko ang katotohanan, mailigtas at matupad ang tungkulin ko bilang isang nilikha. Iyon ang dapat kong hangarin. Naisip ko ang mga salita ng Diyos: “Ang kapalaran ng tao ay nasa kontrol ng mga kamay ng Diyos. Ikaw ay walang kakayahang kontrolin ang iyong sarili: Kahit na parating nagmamadali at nag-aabala ang tao para sa kanyang sarili, nananatili siyang walang kakayahan na kontrolin ang kanyang sarili. Kung kaya mong malaman ang iyong mga sariling hinaharap, kung makokontrol mo ang iyong sariling kapalaran, isa ka pa rin bang nilikha?” (Ang Salita, Vol. I. Ang Pagpapakita at Gawain ng Diyos. Pagpapanumbalik ng Normal na Buhay ng Tao at Pagdadala sa Kanya sa Isang Kamangha-manghang Hantungan). Totoo ito. Para sa bawat taong dumarating sa mundong ito, matagal nang itinakda ng Diyos kung anong landas ang tatahakin natin at kung gaano tayo magdurusa. Walang makakatulong sa sinuman. Isinilang ko ang anak ko, pero nasa mga kamay ng Diyos ang kapalaran niya. Matagal nang ipinasya ng Diyos kung gaano siya magdurusa at kung gaano karaming pagpapala ang tatamasahin niya sa buhay. Kahit na nasa tabi niya ako, hindi ko pwedeng pasanin ang anumang paghihirap na nakatadhana para sa kanya. Ni hindi ko makontrol ang sarili kong kapalaran, lalo na ang sa kanya. Kailangan ko lang ipagkatiwala ang anak ko sa Diyos at magpasakop sa Kanyang pamumuno. Kalaunan, isang araw, habang tulog ang asawa ko, nakatakas ako sa bahay.

Sa gulat ko, pagkaraan lang ng dalawang linggo, sinabi sa akin ng isang lider na araw-araw na inaabala ng asawa ko ang mga kapatid at sinasabing kung hindi ako babalik ay isusumbong niya sila sa mga pulis. Kinailangan kong umuwi para hindi sila magkaproblema. Sa pagkakataong ito, mas mahigpit akong sinubaybayan ng asawa ko. Pinanatili niya akong nakakulong sa loob ng bahay, nang nakatago ang susi, at palaging ilang talampakan lang ang layo mula sa akin. Nagbabantay siya kahit nagluluto ako at kapag pumupunta ako sa banyo. Pinananatili niyang nakabukas ang TV mula umaga hanggang gabi, araw-araw niya akong pinipilit manood ng balita at mga makabayang pelikula kasama niya, sinasabing gusto niya akong i-brainwash. Sinabihan daw siya ng pinsan ko na huwag akong bigyan ng anumang pagkakataon na manalangin o magbasa ng mga salita ng Diyos, at na para makumbinsi akong talikdan ang aking pananampalataya, kailangan niyang punuin ako nang punuin ng kung anumang nasa TV, para hindi na ako magkaroon ng puwang para sa mga isiping panrelihiyon. Sinabi rin niya sa akin na hindi niya ako mabibigyan ng isang sandali ng katahimikan, dahil sa sandaling manalangin ako, bibigyan ako ng Diyos ng daan para makalabas, at pagkatapos ay pupunta ako sa mga pagtitipon at muling mag-eebanghelyo. Galit kong sinabi sa kanya, “Kalayaan ko ang magkaroon ng pananampalataya. Bakit ka sumusuporta sa Partido Komunista, inaapi ako at ipinagkakait sa akin ang kalayaan ko? Natamasa mo ang maraming biyaya ng Diyos dahil sa aking pananampalataya, at nakita mo kung ano ang kayang gawin ng Diyos. Ngayon ay hinahadlangan mo ang pananampalataya ko at inaapi mo ako. Hindi lang ito pang-aapi sa akin—ito ay pagsalungat sa Diyos!” Nagulat ako nang gumanti siya ng sigaw, “Sinasalungat ko ang Diyos, kaya’t sige, pumarito Siya at parusahan ako!” Nabigla talaga ako. Paano niya nasabi ang ganoong bagay? Nawalan na siya ng lahat ng katwiran. Kinulong niya ako nang ganito sa loob ng isang linggo o higit pa, hindi man lang makaapak sa labas. Hindi ako pwedeng magbasa ng mga salita ng Diyos, pumunta sa mga pagtitipon, o gumawa ng aking tungkulin. Isa itong lubusang pagdurusa. Wala akong gana kumain at hindi ako makatulog. Iniisip ko kung paanong gumagawa ng tungkulin ang iba, habang ikinukulong ako ng asawa ko sa loob ng bahay, pinagkakaitan ng karapatang manalangin man lang. Kung magpapatuloy iyon, hindi ba ako mapapalayo nang mapapalayo sa Diyos? Bukod pa rito, nasa panig ng asawa ko ang lahat ng miyembro ng pamilya ko, inaapi ako. Halos hindi ko na ito kaya! Habang iniisip ko ito ay mas lalo akong nanlulumo. Nag-iisa ako at walang magawa.

Isang gabi habang natutulog ang asawa ko, tahimik akong nagdasal sa Diyos, “Diyos ko, hindi po ako makabasa ng mga salita Mo. Sobrang nanghihina ang loob ko. O Diyos, napakaliit ng tayog ko. Pakiusap, bigyan Mo po ako ng pananalig at lakas.” Naisip ko ang isang sipi ng Kanyang mga salita pagkatapos magdasal: “Yaong mga tinutukoy ng Diyos na mga ‘mananagumpay’ ay yaong mga nagagawa pang manindigan sa kanilang pagsaksi at mapanatili ang kanilang tiwala at katapatan sa Diyos kapag nasa ilalim sila ng impluwensya ni Satanas at nilulusob ni Satanas, ibig sabihin, kapag nasa gitna sila ng mga puwersa ng kadiliman. Kung nagagawa mo pa ring magpanatili ng isang dalisay na puso sa harap ng Diyos at ng tunay na pagmamahal para sa Diyos anuman ang mangyari, ikaw ay naninindigan sa iyong pagsaksi sa harap ng Diyos, at ito ang tinutukoy ng Diyos na pagiging isang ‘mananagumpay’” (Ang Salita, Vol. I. Ang Pagpapakita at Gawain ng Diyos. Dapat Mong Panatilihin ang Iyong Katapatan sa Diyos). Ipinakita sa akin ng mga salita ng Diyos na sa mga huling araw, nais Niyang bumuo ng isang grupo ng mga tao na magiging mananagumpay, mga taong hindi susuko sa mga puwersa ng kadiliman sa ilalim ng mga pag-atake at pag-uusig ni Satanas. Sa halip, mananatili silang mahigpit na nakakapit sa kanilang pananampalataya at debosyon, at magbibigay ng magandang patotoo sa Diyos. Nakaramdam ako ng inspirasyon, at handa akong magpasakop at matuto ng aral. Gaano man ako hadlangan at apihin ng aking asawa, maninindigan ako sa patotoo ko at palulugurin ang Diyos. Kalaunan, kapag natutulog ang asawa ko, pinagninilayan ko ang mga salita ng Diyos, tahimik na nagdarasal o umaawit ng himno sa aking sarili, at nagbigay ito sa akin ng kagalakan. Sa ika-labinsiyam na araw ng pagkakulong ko sa bahay, nagsimulang magkaroon ng mga pananakit ng ulo, leeg at likod ang asawa ko sa sandaling makipag-away siya sa akin. Kapag mas nagagalit siya, mas nananakit din ito, umaabot na sa puntong napapasigaw na siya sa sakit, hanggang sa hindi na siya nangangahas na makipagtalo. Sa wakas ay sinabi niya: “Hindi ko na kaya! Habang tumatagal ang pagkulong ko sa iyo, mas lumalakas ang loob mo. Binibigyan ko lang ng karamdaman ang sarili ko.” Sa sumunod na araw ay pumasok siya sa trabaho at iniwan akong nakakulong sa loob ng bahay. Isang araw, nagkataong nahanap ko ang susi, at nakalabas ako ng bahay habang wala siya roon. Lubos akong nagpapasalamat sa Diyos sa pagbibigay sa akin ng daan palabas, at sa wakas ay makakadalo na ako sa mga pagtitipon at magagawa kong muli ang aking tungkulin.

Hindi na ako gaanong mahigpit na sinusubaybayan ng asawa ko pagkatapos niyon. Paminsan-minsan, kapag sinisikap niyang kontrahin at pigilan ako, nagkakasakit siya at nagkakaroon ng matinding pananakit sa kanyang leeg. Isang araw, noong Marso 2012, sinabi niya sa akin, “Sa lahat ng taong ito, ginusto kong mamili ka—ang pamilya natin o ang pananampalataya mo, pero hindi mo kailanman binitiwan ang pananampalataya mo. Tapusin na natin ito ngayong araw. May dalawang landas sa unahan mo. Kung mananatili ka sa bahay na ito, hindi ka pwedeng sumunod sa Diyos, at kung susundin mo ang Diyos, hindi ka na kailanman makakabalik sa bahay na ito.” Sinabi ko sa kanya, nang may diin, “Pinipili ko ang landas ng pananalig sa Diyos, at hindi na ako babalik.” Pagkatapos ay inimpake ko ang aking mga bag at umalis ng bahay, sumama sa lahat ng gumagawa ng kanilang tungkulin. Salamat sa Makapangyarihang Diyos!


45. Ang mga Nakatagong Dahilan ng Pagkatakot sa Responsabilidad

Ni George, Hapon

Ako ang namamahala sa gawain ng pagdidilig sa iglesia. Habang dumarami ang tumatanggap sa gawain ng Makapangyarihang Diyos sa mga huling araw, nahati ang iglesia namin sa tatlong iba’t ibang iglesia, at ipinangasiwa sa akin ang isa sa mga ito. Pagkatapos ng paghahati, natuklasan ko na itinalaga sa akin ang maraming baguhan na hindi regular na nagtitipon. Naisip ko: Dahil kulang kami sa mga tagadilig, kakailanganin ng maraming oras at lakas ang pagsuporta sa lahat ng hindi nagtitipon nang maayos. Kung umatras sila dahil hindi sila nadiligan nang maayos, baka sabihin ng mga kapatid na mahina ang kakayahan ko. Sobrang nakakahiya iyon. Tapos, baka pungusan ako, o papanagutin sa kanilang pag-alis. Kung hindi ako ang tagapangasiwa, kung tagadilig lang ako, hindi ko sana kakailanganing managot. Masyado akong napi-pressure, para akong may malaking pasanin, at nakaramdam ako ng bigat sa puso ko. Gusto ng lider na maglinang kami ng mas maraming tao para tugunan ang kakulangan ng mga tagadilig. Pero nang makita ko kung ga’no karami ang mga hindi nagtitipon nang maayos, nahirapan ako. Inisip ko na hindi ako makapagsasanay ng mga tao sa lalong madaling panahon, at nasiraan ako ng loob. Pagkatapos niyon, sobra akong naging pasibo sa gawain ko. Hindi ko sinasanay o maayos na dinidiligan iyong mga dapat ko sanang inasikaso, na nakapinsala sa gawain namin. Sumama talaga ang loob ko at medyo nakonsensiya. Nagdasal ako sa Diyos, “Diyos ko, kulang ako sa tayog. Nang makita ko kung gaano karami’ng paghihirap at isyu sa bagong iglesiang ito, ginusto kong lumayo. Alam kong hindi iyon ang layunin Mo. Gabayan Mo po sana ako na magnilay sa sarili at baguhin ang mali kong kalagayan para matanggap ko ang gawaing ito.”

Nabasa ko ang isang sipi ng mga salita ng Diyos sa aking mga debosyonal. Sabi ng Makapangyarihang Diyos: “Natatakot ang ilang tao na magpasan ng responsabilidad habang ginagampanan ang kanilang tungkulin. Kung binibigyan sila ng iglesia ng isang trabahong gagawin, iisipin muna nila kung hinihingi ng trabaho na magpasan sila ng responsabilidad, at kung oo, hindi nila tatanggapin ang trabaho. Ang mga kondisyon nila sa pagganap ng isang tungkulin ay, una, na ito ay dapat na isang maluwag na trabaho; pangalawa, na hindi ito matrabaho o nakapapagod; at pangatlo, na kahit anong gawin nila, wala silang papasaning anumang responsabilidad. Ito lang ang uri ng tungkuling tinatanggap nila. Anong uri ng tao ito? Hindi ba ito isang hindi mapagkakatiwalaang, mapanlinlang na tao? Ayaw nilang pasanin kahit ang pinakamaliit na responsabilidad. Kinatatakutan pa nga nila na mababasag ng mga dahon ang kanilang bungo kapag nahulog ang mga ito mula sa mga puno. Anong tungkulin ang magagampanan ng taong tulad nito? Ano ang pakinabang nila sa sambahayan ng Diyos? Ang gawain ng sambahayan ng Diyos ay may kinalaman sa gawain ng pakikipaglaban kay Satanas, gayundin sa pagpapalaganap ng ebanghelyo ng kaharian. Anong tungkulin ang walang mga kaakibat na responsabilidad? Masasabi ba ninyong may kaakibat na responsabilidad ang pagiging lider? Hindi ba’t mas mabigat ang kanilang mga responsabilidad, at hindi ba’t mas lalo silang dapat na magpasan ng responsabilidad? Nagpapalaganap ka man ng ebanghelyo, nagpapatotoo, gumagawa ng mga bidyo, at iba pa—anuman ang iyong trabaho—hangga’t nauukol ang mga ito sa mga katotohanang prinsipyo, may mga kaakibat itong responsabilidad. Kung walang prinsipyo ang pagganap mo ng iyong tungkulin, makakaapekto ito sa gawain ng sambahayan ng Diyos, at kung natatakot kang magpasan ng responsabilidad, hindi mo magagampanan ang anumang tungkulin. Duwag ba ang isang taong natatakot na umako ng responsabilidad sa pagganap ng kanyang tungkulin, o may problema sa kanilang disposisyon? Dapat ay masasabi mo ang pagkakaiba. Ang katunayan ay hindi ito isyu ng karuwagan. Kung kayamanan ang habol ng taong iyon, o gumagawa siya ng isang bagay para sa kanyang sariling interes, paanong siya ay napakatapang? Tatanggapin nila ang anumang panganib. Subalit kapag gumagawa sila ng mga bagay-bagay para sa iglesia, para sa sambahayan ng Diyos, wala silang tinatanggap na anumang panganib. Ang gayong mga tao ay makasarili at ubod ng sama, ang pinakataksil sa lahat. Ang sinumang hindi umaako ng responsabilidad sa pagganap ng isang tungkulin ay walang ni katiting na pagiging totoo sa Diyos, lalong wala siyang katapatan. Anong uri ng tao ang nangangahas na umako ng responsabilidad? Anong uri ng tao ang may tapang na magbuhat ng mabigat na pasanin? Ang sinumang nangunguna at buong tapang na humaharap sa pinakamahalagang sandali sa gawain ng sambahayan ng Diyos, na hindi natatakot na magpasan ng isang mabigat na responsabilidad at magtiis ng matinding paghihirap kapag nakita nila ang gawain na pinakaimportante at pinakamahalaga. Iyon ay isang taong tapat sa Diyos, isang mabuting sundalo ni Cristo. Ito ba ay ang kaso kung saan ang lahat ng natatakot na umako ng responsabilidad sa kanilang tungkulin ay ginagawa iyon dahil hindi sila nakauunawa sa katotohanan? Hindi; isa itong problema sa kanilang pagkatao. Wala silang pagpapahalaga sa katarungan o responsabilidad, sila ay mga taong makasarili at ubod ng sama, hindi tunay na mananampalataya ng Diyos, at hindi nila tinatanggap ang katotohanan kahit kaunti. Dahil dito, hindi sila maliligtas. Ang mga nananalig sa Diyos ay dapat magbayad ng malaking halaga para makamit ang katotohanan, at makahaharap sila ng maraming balakid sa pagsasagawa nito. Dapat nilang talikuran ang mga bagay-bagay, abandonahin ang kanilang mga makalamang interes, at tiisin ang ilang pagdurusa. Saka lang nila maisasagawa ang katotohanan. Kaya, maisasagawa ba ang katotohanan ng isang taong natatakot na umako sa responsabilidad? Tiyak na hindi niya maisasagawa ang katotohanan, lalong hindi ang makamit ito. Natatakot siyang magsagawa ng katotohanan, na makaranas ng kalugihan sa kanyang mga interes; natatakot siyang mapahiya, sa panghahamak, at sa panghuhusga, at hindi siya nangangahas na magsagawa ng katotohanan. Dahil dito, hindi niya ito makakamit, at gaano karaming taon man siyang nananalig sa Diyos, hindi nila makakamit ang Kanyang kaligtasan” (Ang Salita, Vol. IV. Paglalantad sa mga Anticristo. Ikawalong Aytem: Sa Kanila Lamang Nila Pinasusunod ang Iba, Hindi sa Katotohanan o sa Diyos (Unang Bahagi)). Medyo sumama ang pakiramdam ko nang makita ang ibinunyag sa mga salita ng Diyos. Sinasabi ng Diyos na ang mga takot umako ng responsabilidad ay ang pinakamakasarili, pinakamasama, at pinakamapanlinlang. Hindi nila maisagawa ang katotohanan at hindi makakamit ang kaligtasan. Ganoon ang kinikilos ko. Nang makita ko na maraming baguhan ang hindi regular na nagtitipon at kakaunti ang kandidato para sa pagsasanay, hindi ko isinaalang-alang ang layunin ng Diyos, na maglinang ng mga kandidato at madiligan nang maayos ang mga bagong mananampalataya para magkaroon sila ng pundasyon sa tunay na daan nang mas maaga. Tinatrato ko sila na parang pabigat. Inisip ko kung gaano karaming oras at lakas ang kakailanganin para suportahan sila, at na hahamakin ako ng iba kung hindi ko ito gagawin nang maayos, at mapupungusan pa ako, at mananagot kung malubha ito. Maaaring walang resulta ang nakapapagod na gawaing ito at nakaramdam ako ng pagtutol. Bagamat pinilit ko ang sarili ko na gawin ito, naging pasibo ako. Dahil naging iresponsable ako, hindi nasanay ang mga dapat sinanay, samantalang hindi na regular na dumadalo ang ilan. Mabilis lumalaganap ngayon ang ebanghelyo ng Diyos sa mga huling araw, at mas maraming tao ang bumabaling sa Diyos. Ang pagdilig at pagsuporta sa mga bagong mananampalataya ang apurahang layunin ng Diyos, pero inisip ko lang ang sarili kong mga interes, hindi ang layunin ng Diyos. Hindi ko rin inisip ang buhay pagpasok ng mga baguhan. Sobra akong makasarili at nakakadismaya sa Diyos! At sa ibang mga bagong iglesia, napansin ko na kayang itaguyod ng iba ang gawain ng iglesia nang hindi iniisip ang kanilang mga personal na pakinabang o kawalan. Ginawa nila ang lahat para diligan ang mga bagong mananampalataya gaano man ito kahirap. Tunay silang mananampalataya na tapat sa kanilang mga tungkulin. Napahiya ako. Kailangan kong ihinto ang pagsasaalang-alang sa sarili kong mga interes at pag-antala sa gawain ng iglesia. Kailangan kong pasanin ang responsabilidad na ito at ibigay ang lahat ko para diligang mabuti ang mga baguhan. Maagap na akong nakikipagtulungan pagkatapos nun at nagsikap sa pagdidilig ng ilang tao na maaaring linangin. Nang maunawaan nila ang layunin ng Diyos, naging aktibo rin sila sa tungkulin nila. Nagtulungan kaming gawin ang aming trabaho at suportahan ang mga bagong mananampalataya. Pagtagal-tagal, marami-raming baguhan ang regular na nagtitipon. Talagang masaya ako at nagpapasalamat sa Diyos.

Pero hindi nagtagal, naharap ako ulit sa parehong sitwasyon. Isang araw, sinabi sa akin ng lider na, “Katatatag lang ng Iglesia ng Chenguang. Hindi nagtitipon nang maayos ang ilang bagong mananampalataya at kapos sila sa mahuhusay na tagadilig. Mabagal ang pag-usad ng gawain. Pangasiwaan mo ang iglesiang iyon.” Nang sabihin ito ng lider, napagtanto ko na may layunin ng Diyos ang sitwasyong ito. Noong huling beses na hinati ang isang iglesia, takot akong tumanggap ng responsabilidad, na nakaantala sa gawain. Ngayon, kailangan kong magpasakop at gawin nang maayos ang tungkulin ko. Pero nag-alinlangan ako nang muli kong tingnan ang kalagayan ng Iglesia ng Chenguang. Nagsisimula pa lang bumuti ang iglesiang pinangangasiwaan ko at marami pang dapat gawin. Mangangailangan ng maraming oras at lakas kung papangasiwaan ko ang isa pang iglesia. Kung hindi ko sapat na masusuportahan ang Chenguang at hindi maaasikaso ang gawain sa kasalukuyang iglesia ko, ano ang iisipin sa akin ng iba? Hindi gaanong abala kung isa lang ang pangangasiwaang iglesia, at makakatuon ako sa paggawa nang maayos sa gawain ko. Pagkatapos magbabago ang tingin ng lahat sa akin, at baka mahirang pa ako sa mas mataas na posisyon. Sa pag-iisip na ito, pakiramdam ko ay ang hirap nang isabay ng Iglesia ng Chenguang. Anuman ang mangyari, hindi ako makikinabang dito, at ayaw kong tanggapin iyon. Pero kung tatanggihan ko ito at walang tumanggap nito, maaapektuhan niyon ang gawain ng iglesia. Nagtalo ang kalooban ko. Nakita ng lider ang kalagayan ko at ibinahagi sa akin ang isang sipi ng mga salita ng Diyos: “Kung medyo mahusay ka sa isang larangan at mas matagal ka nang nagtatrabaho sa larangang iyon kaysa sa karamihan, dapat sa iyo italaga ang mas mahihirap na trabaho. Dapat mong tanggapin ito mula sa Diyos at magpasakop ka rito. Huwag kang maging mapili at magreklamo, at sabihing, ‘Bakit ako ang pinag-iinitan? Ibinibigay nila ang madadaling trabaho sa ibang tao at ibinibigay sa akin ang mahihirap. Sinusubukan ba nilang pahirapin ang buhay ko?’ ‘Sinusubukang pahirapin ang buhay mo’? Ano ang ibig mong sabihin diyan? Ang mga pagsasaayos ng trabaho ay iniaakma sa bawat tao; ang mga may higit na kakayahan ay gumagawa ng mas maraming trabaho. Kung marami ka nang natutuhan at nabigyan ka na ng Diyos ng marami, dapat kang bigyan ng mas mabigat na pasanin—hindi para pahirapin ang buhay mo, kundi dahil ito ang mismong nababagay sa iyo. Tungkulin mo ito, kaya huwag mong subukang mamili, o na tanggihan, o takasan ito. Bakit mo iniisip na mahirap ito? Ang totoo, kung medyo isasapuso mo ito, ganap na makakaya mo ito. Ang pag-iisip mo na mahirap ito, na hindi ito patas na pagtrato, na sadya kang pinag-iinitan—iyan ay pagbubunyag ng isang tiwaling disposisyon. Ito ay pagtangging gampanan ang iyong tungkulin, hindi pagtanggap mula sa Diyos. Hindi ito pagsasagawa ng katotohanan. Kapag namimili ka sa pagganap ng iyong tungkulin, ginagawa kung ano ang magaan at madali, ginagawa kung ano lang ang pinagmumukha kang magaling, ito ay isang tiwali at satanikong disposisyon. Ang hindi mo magawang tanggapin ang iyong tungkulin o makapagpasakop ay nagpapatunay na suwail ka pa rin sa Diyos, na ikaw ay sumasalungat, umaayaw, at umiiwas sa Kanya. Ito ay isang tiwaling disposisyon” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Nakaaantig sa akin ang siping ito. Hindi ako pinapahirapan ng lider sa pagpapa-ako sa akin ng isa pang iglesia. Matagal-tagal na akong nagdidilig, kaya siguradong mapamamahalaan ko ito kung magsasakripisyo lang ako nang kaunti. Gayumpaman, masyado akong makasarili, iniisip lang ang sarili kong interes at ayaw kong magsakripisyo pa. Takot din akong magmukhang hindi magaling kung hindi ko huhusayan, kaya ayaw kong tanggapin ito, tinanggihan ko ito—hindi ako mapagpasakop. Ipinagkatiwala sa akin ng iglesia ang isang bagay na kasinghalaga ng pagdidilig sa mga bagong mananampalataya. Biyaya at pagtataas ito ng Diyos. Dapat akong magpasakop dito at gawin ang aking buong makakaya. Ganoon ang gagawin ng taong may konsensiya at katwiran. Sa pagsandig sa Diyos at sa tunay na pakikipagtulungan sa Kanya, alam kong gagabayan ako ng Diyos na magawa nang maayos ang trabaho. Tapos, nagdasal ako sa Diyos, handang bitiwan ang aking mga alalahanin at tanggapin ang responsabilidad na iyon.

Kalaunan, nagnilay ako at naghanap. Bakit palagi kong gustong tanggihan ang mga tungkulin at hindi magdala ng pasanin? May nabasa ako sa mga salita ng Diyos: “Anuman ang ginagawa nila, isinasaalang-alang muna ng mga anticristo ang sarili nilang mga interes, at kumikilos lang sila kapag napag-isipan na nilang lahat iyon; hindi sila tunay, sinsero, at lubos na nagpapasakop sa katotohanan nang walang pakikipagkompromiso, kundi ginagawa nila ito nang may pagpili at may kondisyon. Anong kondisyon ito? Ito ay na dapat maingatan ang kanilang katayuan at reputasyon, at hindi sila dapat mawalan ng anuman. Kapag natugunan ang kondisyong ito, saka lang sila magpapasya at pipili kung ano ang gagawin. Ibig sabihin, pinag-iisipang mabuti ng mga anticristo kung paano tatratuhin ang mga katotohanang prinsipyo, ang mga atas ng Diyos, at ang gawain ng sambahayan ng Diyos, o kung paano haharapin ang mga bagay na kaharap nila. Hindi nila isinasaalang-alang kung paano tugunan ang mga layunin ng Diyos, kung paano iingatang huwag mapinsala ang mga interes ng sambahayan ng Diyos, kung paano mapalulugod ang Diyos, o kung paano makikinabang ang mga kapatid; hindi ang mga ito ang isinasaalang-alang nila. Ano ang isinasaalang-alang ng mga anticristo? Kung maaapektuhan ba ang kanilang sariling katayuan at reputasyon, at kung bababa ba ang kanilang katanyagan. Kung ang paggawa ng isang bagay ayon sa mga katotohanang prinsipyo ay kapaki-pakinabang sa gawain ng iglesia at sa mga kapatid, subalit magdurusa naman ang kanilang sariling reputasyon at mapagtatanto ng maraming tao ang kanilang tunay na tayog at malalaman kung anong uri ng kalikasang diwa ang mayroon sila, kung gayon, tiyak na hindi sila kikilos alinsunod sa mga katotohanang prinsipyo. Kung ang paggawa ng tunay na gawain ay magiging sanhi para maging mataas ang tingin sa kanila, tingalain sila at hangaan sila ng mas maraming tao, tulutan silang magkaroon ng mas higit pang katanyagan, o magkaroon ng awtoridad ang kanilang mga salita at mas maraming tao pa ang magpasakop sa kanila, kung gayon ay pipiliin nilang gawin ito sa ganoong paraan; kung hindi naman, hinding-hindi nila pipiliin na isantabi ang sarili nilang mga interes para ikonsidera ang mga interes ng sambahayan ng Diyos o ng mga kapatid. Ganito ang kalikasang diwa ng mga anticristo. Hindi ba ito makasarili at kasuklam-suklam?” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). “Hangga’t hindi nararanasan ng mga tao ang gawain ng Diyos at nauunawaan ang katotohanan, ang kalikasan ni Satanas ang namamahala at nagdodomina sa kanilang kalooban. Ano ba ang partikular na nakapaloob sa kalikasang iyon? Halimbawa, bakit ka makasarili? Bakit mo pinoprotektahan ang sarili mong katayuan? Bakit ka mayroong gayong katinding mga damdamin? Bakit ka nasisiyahan sa mga di-matutuwid na bagay na iyon? Bakit gusto mo ang mga kasamaang iyon? Ano ang batayan ng pagkahilig mo sa mga ganoong bagay? Saan nagmumula ang mga bagay na ito? Bakit ka masayang-masaya na tanggapin ang mga ito? Sa ngayon, naunawaan na ninyong lahat na ang pangunahing dahilan sa likod ng lahat ng bagay na ito ay dahil nasa kalooban ng tao ang lason ni Satanas. Ano ang lason ni Satanas? Paano ito maipapahayag? Halimbawa, kung magtatanong ka ng, ‘Paano dapat mamuhay ang mga tao? Para saan ba dapat nabubuhay ang mga tao?’ sasagot ang mga tao: ‘Ang bawat tao para sa kanyang sarili at bahala na ang iba.’ Ipinahahayag ng nag-iisang pariralang ito ang pinakaugat ng problema. Ang pilosopiya at lohika ni Satanas ay naging buhay na ng mga tao. Anuman ang hinahangad ng mga tao, ginagawa nila ito para sa kanilang sarili—kaya’t nabubuhay lamang sila para sa kanilang sarili. ‘Ang bawat tao para sa kanyang sarili at bahala na ang iba’—ito ang pilosopiya sa buhay ng tao, at kinakatawan din nito ang kalikasan ng tao. Naging kalikasan na ng tiwaling sangkatauhan ang mga salitang ito at ang mga ito ang tunay na larawan ng satanikong kalikasan ng tiwaling sangkatauhan. Ang satanikong kalikasang ito na ang naging batayan para sa pag-iral ng tiwaling sangkatauhan. Sa loob ng ilang libong taon, namuhay ang tiwaling sangkatauhan ayon sa kamandag na ito ni Satanas, hanggang sa kasalukuyang panahon” (Ang Salita, Vol. III. Ang mga Diskurso ni Cristo ng mga Huling Araw. Paano Tahakin ang Landas ni Pedro). Nahanap ko ang sagot sa mga salita ng Diyos. Ang pangunahing dahilan kaya ayokong magdala ng mabigat na pasanin ay dahil namumuhay ako sa anticristong disposisyon, makasarili at mapanlinlang ako. Iniugnay ko ang bawat bagay na ginawa ko sa sarili kong interes, may paunang kondisyon na hindi nito makokompromiso ang mga personal kong interes. Hindi ko isinasaalang-alang ang layunin ng Diyos o itinataguyod ang gawain ng iglesia. Nang makita kong maraming baguhan sa aking bagong iglesia ang hindi regular na nagtitipon, natakot akong maapektuhan ang pagiging epektibo ng aking tungkulin, na makasisira sa reputasyon ko. Nang hilingin sa akin ng lider na pangasiwaan ang Iglesia ng Chenguang, alam ko na kung hindi madidiligan kaagad ang mga bagong mananampalataya roon, maaari silang magambala ng mga relihiyosong pastor at umatras. Pero ayaw kong tanggapin ang gawain ng pagdidilig doon. Tinitimbang ko ang mga kalamangan at kahinaan para sa sarili ko, iniisip lang kung paano tapusin ang gawaing una kong naging responsabilidad. Nang sa ganoon, hindi ito sobrang makaka-stress at hindi ako magdurusa nang husto. Kung may matatamo ako sa huli, sasang-ayunan ako ng iba at mag-iiwan ako ng magandang impresyon. Namumuhay ako ayon sa satanikong lason, “Ang bawat tao para sa kanyang sarili at bahala na ang iba.” Sa anumang bagay, iniisip ko muna kung makakabuti ba ito sa reputasyon ko. Kung mapipinsala ang mga interes ko, kahit na makakabuti ito para sa gawain ng iglesia, ayokong gawin ito. Tumututol at tumatanggi ako, hindi nagiging totoo o nagpapasakop sa Diyos. Ang mga katatanggap pa lang sa gawain ng Diyos sa mga huling araw ay hindi pa nakaaalam sa katotohanan. Marupok pa sila sa panghihimasok ng mga pastor na maaaring makalihis at makapagtaboy sa kanila, kaya inatasan ako ng iglesia na magdilig at sumuporta sa kanila. Nahaharap sa ganoon kahalagang gawain, hindi ko inako ang responsabilidad at hindi tinupad ang aking tungkulin, bagkus natakot akong masira ang reputasyon ko kung hindi ko huhusayan. Ganoon din ang disposisyon ng isang anticristo—makasarili at kasuklam-suklam. Napuno ako ng pagsisisi at pagkakonsensiya. Pakiramdam ko ay may utang na loob ako sa Diyos, at gusto kong magsisi sa Kanya.

Nabasa ko ang marami pang salita ng Diyos pagkatapos niyon: “Ano ang pamantayang ginagamit para husgahan kung mabuti o masama ang mga ikinikilos at inaasal ng isang tao? Ito ay kung taglay ba niya o hindi, sa kanyang mga iniisip, ibinubunyag, at ikinikilos, ang patotoo tungkol sa pagsasagawa ng katotohanan at pagsasabuhay ng katotohanang realidad. Kung wala ka ng realidad na ito o hindi mo ito isinasabuhay, walang duda, isa kang masamang tao. Ano ang tingin ng Diyos sa masasamang tao? Para sa Diyos, ang mga iniisip at ipinapakita mong kilos ay hindi nagpapatotoo sa Kanya, ni ipinapahiya o tinatalo si Satanas; sa halip, nagbibigay ang mga ito ng kahihiyan sa Kanya, at puno ang mga ito ng mga marka ng kasiraan ng puri na idinulot mo sa Kanya. Hindi ka nagpapatotoo para sa Diyos, hindi mo ginugugol ang sarili mo para sa Diyos, ni ginagampanan ang mga responsabilidad at obligasyon mo sa Diyos; sa halip, kumikilos ka para sa iyong sariling kapakanan. Ano ang kahulugan ng ‘para sa iyong sariling kapakanan’? Sa tiyak na pananalita, ang ibig sabihin nito ay para sa kapakanan ni Satanas. Samakatuwid, sa bandang huli, sasabihin ng Diyos, ‘Magsilayo kayo sa Akin, kayong manggagawa ng katampalasanan.’ Sa mga mata ng Diyos, hindi ituturing na mabubuting gawa ang iyong mga ikinilos, ituturing ang mga ito na masasamang gawa. Hindi lamang mabibigong makamit ng mga ito ang pagsang-ayon ng Diyos—kokondenahin pa ang mga ito. Ano ang inaasahang makamit ng isang tao mula sa ganitong pananalig sa Diyos? Hindi ba mabibigo sa huli ang gayong paniniwala?” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Napakalinaw ng mga salita ng Diyos. Hindi tinitingnan ng Diyos kung gaano tayo nagdurusa, kundi ang nilalaman ng mga puso natin at ang ating ibinubunyag habang ginagawa ang ating tungkulin, at kung may patotoo tayo sa pagsasagawa ng katotohanan. Kung ang motibo ng isang tao sa kanyang tungkulin ay hindi para palugurin ang Diyos, kung hindi niya isinasagawa ang katotohanan, ga’no man karami ang ibigay niya, sa tingin ng Diyos, ito ay paggawa ng masama at paglaban sa Kanya. Sa pagbabalik-tanaw sa kung ano ang ibinunyag ng aking pag-iisip noong panahong iyon, palagi akong nag-iisip at nagpaplano ayon sa sarili kong mga interes, at gustong iwasan ang tungkulin ko. Bagaman nag-aatubili kong tinanggap ito, hindi ako naging responsable. Hindi ko sinanay ang mga dapat kong sinanay, at hindi regular na nagtitipon ang ilang bagong mananampalataya dahil hindi ko sila diniligan sa oras. Ang mga motibo at pag-uugali ko ay kasuklam-suklam sa Diyos. Sa mata ng Diyos, gumagawa ako ng masama at lumalaban sa Kanya. Maraming taon na akong mananampalataya at natamasa ang labis na pagtustos ng katotohanan mula sa Diyos, pero hindi ko kailanman inisip na suklian ang pagmamahal ng Diyos. Noong higit na nangangailangan ng suporta ang gawain ng iglesia, ayokong magdala ng mabigat na pasanin. Hindi ko ginagawa ang tungkulin ko nang maayos at pinapalugod ang Diyos. Wala talaga akong konsensiya o pagkatao. Tahimik akong nagdasal, “Diyos ko, hinahangad ko ang karangalan at katayuan sa tungkulin ko nang hindi man lang pinoprotektahan ang gawain ng iglesia. Napakamakasarili ko. Hindi ko nagawa nang maayos ang tungkulin ko, at malaki ang utang ko sa Iyo. Diyos ko, salamat at binigyan Mo po ako ng isa pang pagkakataon. Nais kong magsisi, tanggapin ang pasaning ito, at gawin ang aking makakaya sa tungkulin ko para makabawi sa mga paglabag noon.”

Kalaunan, nabasa ko ang isang sipi ng mga salita ng Diyos na nagbigay sa akin ng landas ng pagsasagawa. Sabi ng Diyos: “Para sa lahat ng gumaganap ng tungkulin, gaano man kalalim o kababaw ang kanilang pagkaunawa sa katotohanan, ang pinakasimpleng paraan para isagawa ang pagpasok sa katotohanang realidad ay ang isipin ang mga interes ng sambahayan ng Diyos sa lahat ng bagay, at bitiwan ang kanilang mga makasariling hangarin, mga personal na layunin, mga motibo, pagmamalaki, at katayuan. Unahin ang mga interes ng sambahayan ng Diyos—ito man lang ay dapat gawin ng isang tao. Kung ni hindi man lang ito magawa ng isang taong gumaganap ng tungkulin, paano masasabi na ginagampanan niya ang kanyang tungkulin? Hindi iyon pagganap ng kanyang tungkulin. Dapat mo munang isipin ang mga interes ng sambahayan ng Diyos, isaalang-alang ang mga layunin ng Diyos, at isaalang-alang ang gawain ng iglesia. Unahin mo muna ang mga bagay na ito; pagkatapos niyan, saka mo lamang maaaring isipin ang katatagan ng iyong katayuan o kung ano ang tingin sa iyo ng iba. Hindi ba ninyo nararamdaman na mas dumadali ito nang kaunti kapag hinahati ninyo ito sa dalawang hakbang at gumagawa kayo ng ilang kompromiso? Kung magsasagawa ka nang ganito sa maikling panahon, madarama mo na hindi naman pala mahirap na bigyang-kasiyahan ang Diyos. Bukod pa riyan, dapat mong magawang tuparin ang iyong mga responsabilidad, gampanan ang iyong mga obligasyon at ang iyong tungkulin, at isantabi ang iyong mga makasariling hangarin, layon, at motibo; dapat kang magpakita ng pagsasaalang-alang sa mga layunin ng Diyos, at unahin ang mga interes ng sambahayan ng Diyos, ang gawain ng iglesia, at ang tungkulin na dapat mong gampanan. Pagkatapos danasin ito sa sandaling panahon, madarama mo na magandang umasal sa ganitong paraan. Ito ay pamumuhay nang prangka at tapat, at hindi pagiging isang hamak at kasuklam-suklam na tao; pamumuhay ito nang makatarungan at marangal sa halip na pagiging kasuklam-suklam, hamak, at walang silbi. Madarama mo na ganito dapat kumilos ang isang tao at ito ang wangis na dapat niyang isabuhay. Unti-unti, mababawasan ang hangarin mong bigyang-kasiyahan ang sarili mong mga interes” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Mula sa mga salita ng Diyos, nakahanap ako ng landas ng pagsasagawa. Ito ay ang bitiwan ang sarili kong mga interes at unahin ang mga interes ng iglesia kapag may nangyari. Gusto kong gawin ang sinasabi ng salita ng Diyos, huwag nang isaalang-alang kung maaapektuhan o hindi ang mga interes ko, at huwag nang isaalang-alang ang iisipin ng ibang tao sa akin. Kailangan kong tuparin ang mga responsabilidad ko at tanggapin ang gawain. Napagtanto ko rin na ayaw na ayaw kong gumagawa ng mahirap na gawain, natatakot na mamaliitin ako, o pupungusan kung hindi ko ito huhusayan. Hindi ko naunawaan ang magandang layunin ng Diyos na iligtas ang tao: Ang pagbibigay sa akin ng mas mahirap na gawain ay biyaya ng Diyos. Ginagamit ng Diyos ang hamong ito para tulungan akong matutong sumandal sa Kanya at hanapin ang katotohanan para lutasin ang mga problema. Sa tungkulin ko, ang pagdala ng mabigat na pasanin, at ang mapungusan o mabunyag ay pawang mabubuting bagay. Binibigyan nila ako ng pagkakataong mas makita ang mga pagkakamali at pagkukulang ko para mas makatutok ako sa paghahanap at pagsasangkap sa sarili ko ng katotohanan para makabawi sa aking mga kahinaan. Kapaki-pakinabang iyon para sa aking pag-unawa sa katotohanan at pag-usad sa buhay. Ito ay pagmamahal ng Diyos. Nang naunawaan ko ang layunin ng Diyos, nagbago ang saloobin ko sa tungkulin ko. Nakita ko na para mapangasiwaan ang gawain ng dalawang iglesia, hindi ako puwedeng umasa lang sa sarili kong kakayahan. Limitado ang kaya kong gawin, kaya kailangan kong tumuon sa pagsasanay ng mga tao. Kapag nalaman na ng mga kapatid ang mga layunin ng Diyos, puwede na silang umako ng mga tungkulin at mapadadali niyon ang trabaho. Tapos, maitutuon ko ang lakas ko sa mga kritikal na gawain. Kaya, tinalakay at kinumpirma ko ang mga tao na magsanay kasama ang mga tagadilig, pagkatapos ay nagdaos ng mga pagtitipon at nagbahagi ng mga salita ng Diyos para lutasin ang kanilang mga aktuwal na mga paghihirap at isyu. Nagulat ako nang magkaroon ng pagkaunawa ang ilang kapatid sa gawain ng Diyos, nagkamit ng pananalig, at ginustong gumawa ng tungkulin. Kapag nagtutulungan kami, nagiging mas mahusay ako sa tungkulin ko, at mabilis na natatapos ang ilang proyekto. Nagkaroon din sila ng pagsasagawa at mas maraming lakas para sa kanilang tungkulin. Matapos madiligan at masuportahan nang ilang panahon, maraming bagong mananampalataya ang nagkamit ng kaunting pagkaunawa sa gawain ng Diyos, nagkapundasyon sa tunay na daan, at aktibong nagtitipon. Nakakaantig talaga sa akin na makita lahat ito. Pagkatapos kong bitiwan ang sarili kong mga interes, umako ng pasanin, at subukan ang aking makakaya para gawin ang tungkulin, bago ko pa namalayan ay nakausad na ako nang kaunti at mas maraming nagagawa sa aking tungkulin. Ngayon, hindi na ako natatakot na umako ng responsabilidad, at gusto kong isagawa ang katotohanan at gawin ang tungkulin ko nang maayos para palugurin ang Diyos.


46. Nakasasama sa Iba at sa Iyo ang Paggawa ng Gusto Mo

Ni Lynn, Australia

Nahalal ako bilang isang lider ng iglesia noong Abril 2020, una sa lahat para maging responsable sa gawain ng pagdidilig. Ilang buwan pa na ang nakalipas, napansin ko na hindi palaging dumadalo ang ilang bagong mananampalataya sa mga pagtitipon, huli na kung dumating at maagang umaalis. Ang ilan ay abala sa eskuwela o trabaho at sabi nila ay pupunta sila kapag nagkaoras sila. Hindi pumupunta ang ilan dahil nalihis sila ng mga tsismis at kamalian ng CCP at ng mundo ng relihiyon. Sinubukan naming kausapin sila, pero hindi sumasagot ang ilan sa telepono—parang naglaho na sila. Inisip ko na dahil nasubukan na namin silang kontakin, kung ayaw nilang dumalo sa mga pagtitipon, hindi namin responsibilidad iyon at dapat na lang namin silang pabayaan. Isa pa, nais ng Diyos ang pinakamababait na tao, hindi lang mas maraming tao. Inililigtas Niya ang mga may tunay na pananampalataya at nagmamahal sa katotohanan. Kung wala silang tunay na pananampalataya, anumang pagsisikap namin ay hindi makakatulong. Kaya, hindi ko ipinagdasal, hinanap, o tinalakay ito sa aking lider, at nagpasya na lang akong isuko ang mga baguhang iyon. Sa panahong ito, kinausap ko ang ilan sa kanila, pero ayaw nilang dumalo sa mga pagtitipon, kaya mas lalo kong nasiguro na tama ang naging pasya ko. Kalaunan, napansin ng isang sister na katrabaho ko na maraming bagong mananampalataya akong isinuko sa loob ng dalawang buwang magkasunod at tinanong niya ako kung talaga bang angkop na gawin iyon. Iminungkahi niya na maaari akong makipagbahaginan sa aming lider at matuto ng mga prinsipyo. Naisip ko, “Ganito rin namin pinamahalaan dati ang ganitong uri ng bagay. Sinubukan naman naming kausapin ang mga baguhan, hindi lang namin makontak ang ilan sa kanila ngayon, at ni ayaw pang maniwala ng iba. Hindi ko na kailangang magtanong tungkol sa mga prinsipyo.” Kaya tinanggihan ko ang mungkahi niya. Medyo hindi ako napakali pagkatapos niyon, at inisip ko kung ito ba talaga ang tamang gawin. Pero naisip ko na hindi maaaring maging mali ang nagawa ko dahil inalok namin sila ng suporta, at na hindi namin kasalanan kung hindi sila nagpunta sa mga pagtitipon. Ang mahalaga ay na hindi sila mga tunay na mananampalataya sa Diyos. Kaya hindi ako nagdasal o nagtanong, at bawat buwan ay isinuko ko ang ilang baguhan.

Kalaunan, nalaman ng lider ko na hindi ko sinusunod ang mga prinsipyo sa pagsusuko sa mga baguhan at talagang marahas akong pinungusan, na sinasabing hindi ko alam ang mga prinsipyo at hindi ako nagtanong tungkol sa mga iyon, at na ginawa ko lang ang gusto ko. Sinabi rin niya na ang pagharap sa Diyos ay mahirap para sa bawat isa sa mga baguhan, na ibinubuhos ng ibang mga kapatid ang lahat sa pagsuporta sa kanila, pero walang habas ko lang binalewala ang ilan sa kanila. Binalewala ko sila nang hindi sila binibigyan ng anumang mapagmahal na suporta, at talagang iresponsable iyon. Pagkatapos ay tinanong niya ako, “Bakit hindi dumadalo ang mga baguhan sa mga pagtitipon? Anong uri ng mga haka-haka at isyu ang mayroon sila? Nakipagbahaginan ka na ba para lutasin ang mga iyon? Sinusubukan mo bang mag-isip ng ibang mga paraan para tulungan ang mga baguhan?” Hindi ako nakakibo sa dami ng tanong, at naglaro sa aking isipan na parang pelikula ang sunud-sunod na pagsusuko ko sa mga bagong mananampalataya. Noon ko lang natanto sa wakas na hindi ako kumilos nang responsable sa mga baguhan, na hindi ko talaga sila tinulungan at sinuportahan nang may pagmamahal. Hindi ko nalinawan kung ano ang kanilang mga haka-haka na hindi pa nalulutas o kung bakit hindi sila pumupunta sa mga pagtitipon. Matagal-tagal na silang hindi nakapunta sa mga pagtitipon, kaya inakala ko na ayaw na nilang manalig, at hindi ko sila pinansin. Nakita ko na talagang nabigo ako sa responsibilidad ko sa mga bagong mananampalataya, at sinasalungat ko ang mga prinsipyo sa kaswal na pagpapabaya sa kanila. Talagang wala akong pagkatao! Kaya humarap ako sa Diyos para magdasal, na hinihiling sa Kanya na bigyan ako ng kaliwanagan para maunawaan ko ang Kanyang layunin, at mapagnilayan at makilala ko ang aking sarili.

Pagkatapos niyon, nakita ko ang mga salitang ito mula sa Diyos: “Dapat maging maingat at mapagtimpi kayo at umasa sa pagmamahal sa pakikitungo ninyo sa mga taong nagsisiyasat sa tunay na daan. Ito ay dahil lahat ng nagsisiyasat sa tunay na daan ay walang pananampalataya—maging ang mga relihiyoso sa kanila ay humigit-kumulang mga walang pananampalataya—at lahat sila ay marurupok: Kung sakaling may anumang hindi umaayon sa kanilang mga kuru-kuro, malamang na kontrahin nila iyon, at kung sakaling hindi umaayon ang anumang parirala sa kanilang kagustuhan, malamang na labanan nila iyon. Samakatuwid, ang pagpapalaganap ng ebanghelyo sa kanila ay nangangailangan ng ating pagpaparaya at pagpapasensya. Nangangailangan iyon ng ating matinding pagmamahal, at nangangailangan ng ilang pamamaraan at diskarte. Gayunman, ang mahalaga ay basahan sila ng mga salita ng Diyos, iparating sa kanila ang lahat ng katotohanang ipinapahayag ng Diyos para iligtas ang tao, at iparinig sa kanila ang tinig ng Diyos at ang mga salita ng Lumikha. Sa ganitong paraan, magtatamo sila ng mga pakinabang. Ang pinakamahalagang prinsipyo ng pagpapalaganap sa ebanghelyo ay ang hayaan ang mga nauuhaw sa pagpapakita ng Diyos at nagmamahal sa katotohanan na basahin ang mga salita ng Diyos at marinig ang tinig ng Diyos. Samakatuwid, huwag masyadong talakayin sa kanila ang mga salita ng tao bagkus ay lalo pang basahin sa kanila ang mga salita ng Diyos. Pagkatapos mong magbasa, ibahagi mo ang tungkol sa katotohanan para marinig nila ang tinig ng Diyos at may maunawaan sila tungkol sa katotohanan. Pagkatapos, malamang na magbalik-loob sila sa Diyos. Ang pagpapalaganap sa ebanghelyo ay responsabilidad at obligasyon ng bawat isa at ng lahat. Kahit kanino pa maatang ang obligasyong ito, hindi nila ito dapat iwasan o hindi sila dapat magdahilan o magpalusot para tanggihan ito” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapalaganap sa Ebanghelyo ang Tungkuling Dapat Tuparin ng Lahat ng Mananampalataya). “May mga taong kasisimula pa lang manalig sa Diyos na madalas ay negatibo at mahina. Ito ay dahil hindi nila nauunawaan ang katotohanan, napakababa ng kanilang tayog, at hindi nila nauunawaan ang iba’t ibang katotohanan tungkol sa pananampalataya sa Diyos. Kaya, naniniwala silang mahina ang kanilang kakayahan, na hindi nila kayang makisabay, na marami silang paghihirap—ito ay nagdudulot ng pagkanegatibo, at nagpapasuko pa nga sa kanila: Nagpapasya silang sumuko, na hindi na hangarin ang katotohanan. Sila ang nagtitiwalag sa mga sarili nila. Ang iniisip nila ay, ‘Ano’t anuman, hindi ako sasang-ayunan ng Diyos sa aking pananalig sa Kanya. Ayaw rin sa akin ng Diyos. At wala akong gaanong panahon para pumunta sa mga pagtitipon. Mahirap ang buhay ng pamilya ko at kailangan kong kumita ng pera,’ at iba pa. Lahat ng ito ay nagiging mga dahilan kung bakit hindi sila nakakapunta sa mga pagtitipon. Kung hindi ka mabilis sa pag-alam kung ano ang nangyayari, malamang ay ipagpapalagay mo na hindi nila mahal ang katotohanan, at na hindi sila taong tunay na nananalig sa Diyos, o kaya naman ay ipagpapalagay mong nagnanasa sila ng mga kaginhawahan ng laman, na naghahangad sila ng mga makamundong bagay at hindi nila mabitiwan ang mga iyon—at dahil dito, iiwanan mo na sila. Tumutugma ba ito sa mga katotohanang prinsipyo? Tunay bang kinakatawan ng mga dahilang ito ang kanilang kalikasang diwa? Sa katunayan, dahil sa kanilang mga paghihirap at mga gusot kung kaya’t nagiging negatibo sila; kung malulutas mo ang mga problemang ito, hindi sila gaanong magiging negatibo, at magagawa nilang sumunod sa Diyos. Kapag sila ay mahina at negatibo, kailangan nila ang suporta ng mga tao. Kung tutulungan mo sila, magagawa nilang tumayong muli sa kanilang mga paa. Ngunit kung babalewalain mo sila, magiging madali para sa kanila na sumuko dahil sa pagiging negatibo. Nakasalalay ito sa kung ang mga taong gumagawa ng gawain ng iglesia ay may pagmamahal, sa kung dinadala nila ang pasaning ito. Ang hindi madalas na pagpunta ng ilang tao sa mga pagtitipon ay hindi nangangahulugan na hindi sila tunay na naniniwala sa Diyos, hindi iyon katumbas ng hindi pagkagusto sa katotohanan, hindi iyon nangangahulugan na nagnanasa sila ng mga kasiyahan ng laman, at hindi nila nagagawang isantabi ang kanilang pamilya at trabaho—lalong hindi sila dapat husgahan na masyadong emosyonal o humaling sa pera. Sadya lamang na sa mga bagay na ito, iba-iba ang mga tayog at hangarin ng mga tao. Ang ilang tao ay minamahal ang katotohanan, at nagagawa nilang hangarin ang katotohanan; handa silang magdusa para maisuko ang mga bagay na ito. Ang ilang tao ay kakatiting ang pananampalataya, at kapag naharap sila sa aktuwal na mga paghihirap ay wala silang magawa, at hindi nila mapagtagumpayan ang mga ito. Kung walang tumutulong o sumusuporta sa kanila, titigil sila sa pagsisikap at susukuan nila ang sarili nila; sa gayong mga panahon, kailangan nila ang suporta, malasakit, at tulong ng mga tao. Maliban na lamang kung sila ay hindi mananampalataya, walang pagmamahal sa katotohanan, at hindi mabuting tao—kung magkagayon ay maaari silang balewalain. Kung sila ay taong tunay na nananalig sa Diyos at hindi sila madalas nakakapunta sa mga pagtitipon dahil sa ilang totoong paghihirap, hindi sila dapat iwanan, kundi bigyan ng tulong at suporta nang may pagmamahal. Kung sila ay mabubuting tao, at may kakayahang makaarok, at may mahusay na kakayahan, lalo na silang mas karapat-dapat na tulungan at suportahan” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Talagang hiyang-hiya ako nang pag-isipan ko ang mga salita ng Diyos. Ang Diyos ay nagkatawang-tao sa mga huling araw at pumarito para magsalita at gumawa kasama natin para sa ating kaligtasan. Ang Diyos ay dumanas ng matinding kahihiyan, at nang may napakalaking pasensya inililigtas Niya ang sangkatauhan sa pinakaposibleng paraan. Basta’t naririnig ng isang tao ang tinig ng Diyos at tinatanggap ang katotohanan, ililigtas siya ng Diyos at hindi pababayaan ang sinuman. Bagama’t ang tao ay lumalabag, paulit-ulit na nagpapatawad ang Diyos. Basta’t may kaunting pagsisisi sa iyong puso, bibigyan ka Niya ng pagkakataon. Mula rito ay makikita natin na nag-uumapaw ang awa at pagpaparaya ng Diyos sa mga tao—ang Kanyang pagmamahal sa atin ay tunay na napakadakila. Ang mga baguhan ay parang mga bagong silang na sanggol, na hindi pa nauunawaan ang katotohanan at wala pang pundasyon sa tamang daan. Hinihingi ng Diyos na tratuhin natin ang mga baguhang ito nang may matinding pagmamahal at pagpaparaya. Basta’t mayroon silang mabuting pagkatao at tunay na naniniwala sa Diyos, kahit sila ay mahina, may mga haka-hakang panrelihiyon, o masyadong abala para dumalo sa mga pagtitipon, hindi natin sila maaaring basta-basta paalisin, at siguradong hindi natin sila dapat balewalain nang lubusan. Kung iniisip natin na hindi sila tunay na mga mananampalataya at pinabayaan natin sila dahil hindi sila dumadalo sa mga pagtitipon matapos natin silang suportahan nang ilang beses lang, iresponsable pa rin tayo. Noong bago ako sa pananampalataya, hindi ako regular na dumadalo sa pagtitipon dahil abala ako sa bahay. Talagang naging maunawain ang mga kapatid ko at binabago nila ang oras ng mga patitipon para tumugma sa iskedyul ko, at walang pagod silang nagbahagi sa akin. Ang kanilang tulong at suporta ay ipinakita sa akin ang kahalagahan ng pagsisikap na matamo ang katotohanan, at naramdaman ko ang pagmamahal at pagpaparaya ng Diyos sa akin. Pagkatapos niyon regular na akong nakakadalo sa mga pagtitipon at tumatanggap ng mga tungkulin. Kung inayawan na ako ng aking mga kapatid sa panahong iyon at inisip na hindi ko mahal ang katotohanan at hindi ako mananampalataya, matagal na siguro nila akong isinuko, at wala na ako rito ngayon! Hindi ko talaga isinaalang-alang ang mga layunin ng Diyos, ni hindi ko inunawa ang mga paghihirap ng mga baguhan. Hindi ako nasiyahan sa kanila, iniisip na masyado silang abala at napakarami nilang haka-haka. Kaya binalewala at isinuko ko sila, dahil ayaw ko nang magpakahirap para tulungan sila. Napakasama ng pagkatao ko, at hindi ako umako ni katiting na responsibilidad para sa mga baguhang ito. Nagdasal ako sa Diyos, “Diyos ko, gusto kong magsisi sa Iyo. Handa akong itama ang aking mga pagkakamali sa lalong madaling panahon, at suportahan ang mga baguhang ito nang may pagmamahal.”

Pagkatapos niyon nagsimula akong sumama sa ibang mga kapatid para mag-alok ng suporta sa mga baguhang ito. Nalaman namin ang kanilang mga paghihirap at matiyaga kaming nagbahagi sa kanila, at ang ilan sa kanila ay muling dumalo sa mga pagtitipon. Ang isa sa kanila ay naging masyadong abala sa trabaho kaya mahirap siyang makapunta sa mga pagtitipon, at sabi niya, “Basta’t nananalig ako sa puso ko, hindi ako itatakwil ng Diyos kailanman.” Dati-rati ay naisip ko na nakatuon lang siya sa pagkita ng pera at wala siyang tunay na pananampalataya, pero nang maunawaan ko siya ay nakita ko na hindi siya nakakadalo sa mga pagtitipon dahil itinakda namin ang mga iyon sa mga oras na hindi siya puwede. Kaya, inakma namin ang mga oras ng aming pagtitipon sa oras na puwede siya at ibinahagi namin sa kanya, “Sa mga huling araw, ginagamit ng Diyos ang katotohanan para linisin at iligtas ang sangkatauhan. Ang mga tunay na mananampalataya ay dapat magtipon at magbahaginan tungkol sa mga salita ng Diyos, iwaksi ang kanilang mga tiwaling disposisyon, at baguhin ang kanilang mga disposisyon sa buhay. Iyon lang ang paraan para maligtas ng Diyos at makapasok sa Kanyang kaharian. Kung may pananampalataya tayo pero hindi naman tayo dumadalo sa mga pagtitipon, kung kinikilala lang natin ang Diyos sa mga salita at naniniwala sa ating puso, kung tinatrato natin ang ating paniniwala na parang isang libangan, ginagawa tayo niyang katulad ng mga walang pananampalataya sa mga mata ng Diyos. Kahit naniwala tayo sa Kanya hanggang sa pinakahuli, hindi natin kailanman matatamo ang Kanyang pagsang-ayon.” Sa pamamagitan ng pagbabahagi, natanto ng baguhang ito na mali ang pananaw niya at ginusto nang dumalo sa mga pagtitipon. Napuspos ng pagsisisi ang puso ko nang makita ko ang mga bagong mananampalatayang ito na handa nang dumalo sa mga pagtitipon, nang sunud-sunod. Matagal ko silang binalewala batay sa sarili kong mga ideya. Hindi ko ba sila pinipinsala sa paggawa nito? Nakagawa talaga ako ng malaking kasamaan!

Isang araw, tinanong ako ng aking lider, “Mula nang malipat sa iyo ang gawain ng pagdidilig, ilang baguhan na ang napabayaan mo dahil sa pagiging iresponsable mo? Nang pabayaan mo sila, hinanap mo ba ang mga katotohanang prinsipyo?” Sa panahong iyon, wala akong ideya kung ano ang sasabihin ko sa kanya. Pagkatapos ay pinadalhan niya ako ng isang sipi ng mga salita ng Diyos: “Maraming tao ang sinusunod ang sarili nilang mga ideya anuman ang ginagawa nila, at isinasaalang-alang ang mga bagay-bagay sa napakasimpleng paraan, at hindi rin hinahanap ang katotohanan. Ganap na walang prinsipyo, at hindi nila iniisip sa puso nila kung paano kumilos ayon sa hinihingi ng Diyos, o sa isang paraan na nakalulugod sa Diyos, at ang alam lamang nila ay magmatigas na sundin ang sarili nilang kagustuhan. Walang puwang ang Diyos sa puso ng mga ganoong tao. Sinasabi ng ilang tao, ‘Nagdarasal lang ako sa Diyos kapag nakakaharap ako ng hirap, pero pakiramdam ko ay wala pa ring anumang epekto ito—kaya karaniwan kapag may nangyayari sa akin ngayon hindi ako nagdarasal sa Diyos, dahil walang silbi ang pagdarasal sa Diyos.’ Lubos na wala ang Diyos sa puso ng gayong mga tao. Hindi nila hinahanap ang katotohanan anuman ang kanilang ginagawa sa mga ordinaryong panahon; sinusunod lamang nila ang sarili nilang mga ideya. May mga prinsipyo ba ang kanilang mga kilos? Talagang wala. Ang tingin nila ay simple lang ang lahat. Kahit kapag nagbabahagi sa kanila ang mga tao tungkol sa mga katotohanang prinsipyo, hindi nila matanggap ang mga iyon, dahil kailanman ay hindi nagkaroon ng mga prinsipyo ang kanilang mga kilos, walang puwang ang Diyos sa puso nila, at walang sinuman sa puso nila kundi ang kanilang mga sarili. Pakiramdam nila ay maganda ang kanilang mga layunin, na wala silang ginagawang kasamaan, na hindi maaaring ituring na labag sa katotohanan ang mga iyon, iniisip nila na ang pagkilos ayon sa kanilang sariling mga layunin ay tiyak na pagsasagawa ng katotohanan, na ang pagkilos nang gayon ay pagpapasakop sa Diyos. Sa katunayan, hindi sila tunay na naghahanap o nagdarasal sa Diyos tungkol sa bagay na ito, kundi kumikilos nang hindi pinag-iisipan, nang ayon sa kanilang sariling masugid na mga layunin, hindi nila ginagampanan ang kanilang tungkulin na gaya ng hinihingi ng Diyos, wala silang pusong nagpapasakop sa Diyos, wala silang ganitong hangarin. Ito ang pinakamalaking pagkakamali sa pagsasagawa ng mga tao. Kung naniniwala ka sa Diyos subalit wala Siya sa puso mo, hindi mo ba sinusubukang linlangin ang Diyos? At ano ang maaaring maging epekto ng gayong pananampalataya sa Diyos? Ano ba talaga ang mapapala mo? At ano ang katuturan ng gayong pananampalataya sa Diyos?” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Ibinunyag ng mga salita ng Diyos ang mismong kalagayan at pag-uugali ko. Nang isuko ko ang mga baguhang iyon, hindi ako nagdasal o naghanap ng katotohanan, o tinalakay man lang ito sa aking lider. Pikit-mata akong kumilos ayon sa karanasan, na iniisip ang ilang bagong mananampalatayang nadiligan namin dati na lumiban sa mga pagtitipon nang ilang buwan at kung paano namin sila pinabayaan nang mabigo kaming kontakin sila. Inakala ko na dapat na lang naming gawin ngayon ang dati naming ginawa nang hind na bumalik ang mga baguhan. Naniwala pa ako na nakita ko nang malinaw kung sino sa kanila ang mga tunay na naghahanap ng katotohanan at sino ang hindi mananampalataya, kaya basta ko na lang sila pinabayaan at tinalikuran. Kahit hindi ako mapakali kung minsan, hindi ako naghanap. Nang banggitin iyon ng kapartner ko, hindi ko sineryoso ang kanyang mungkahi at ginawa ko lang ang gusto ko. Tinrato ko ang aking mga ideya na parang mga katotohanang prinsipyo, na iniisip na hindi ako maaaring magkamali. Hindi ba kayabangan at kahambugan iyan? Hindi ko inisip ang ibang mga tao, at wala sa puso ko ang Diyos. Napakatigas ng ulo ko! Hinusgahan ko kung ang mga bagong mananampalataya ba ay may tunay na pananampalataya batay lang sa kung dumalo sila sa mga pagtitipon o hindi, na iniisip na kung hindi sila nagpakita nang matagal-tagal at hindi ko sila makontak, puwede namin silang pabayaan. Sa katunayan, hindi komo hindi dumadalo ang mga baguhan sa mga pagtitipon ay hindi na sila mananampalataya. Ang pagtukoy kung sino ang mga tunay na mananampalataya at kung sino ang mga hindi mananampalataya ay nangangailangan ng isang totoong pag-unawa sa kanilang mga sitwasyon—kailangan silang tratuhin nang magkakaiba. Ang ilan sa mga hindi nagpupunta sa mga pagtitipon ay atubiling sumasama sa mga kapamilya na umaasa na magiging mga mananampalataya sila. Pero ni hindi sila naniniwala na mayroong Diyos, hindi sila nasisiyahang magbasa ng Kanyang mga salita o dumalo sa mga pagtitipon. Ang ilan ay patuloy na naghahangad ng mga makamundong bagay o katanyagan o sumusunod sa masasamang kalakaran at hindi interesado ni katiting sa pagsunod sa Diyos at pagdalo sa mga pagtitipon. Tutol sila at lumalaban sa anumang uri ng pagbabahagi tungkol sa mga salita ng Diyos. Ang mga taong ito ay likas na tutol sa katotohanan, kaya likas na hindi sila mananampalataya. Kung ayaw nilang dumalo sa mga pagtitipon, maaari natin silang ganap na pabayaan. Gayunman, ang ilang baguhan ay may mabuting pagkatao at tunay na pananampalataya sa Diyos, pero hindi nila nauunawaan ang katotohanan o ang kabuluhan ng mga pagtitipon dahil nagsisimula pa lang sila. Iniisip nila na kailangan lang nilang kilalanin ang Diyos sa kanilang puso at na walang ipinagkaiba kung pumunta man sila sa mga pagtitipon o hindi. Kaya hindi nila ito gaanong iniisip at pumupunta lang sila kung gusto nila. At ang ilan ay may mga aktuwal na problema at ayaw pumunta dahil sabay ang oras ng trabaho sa oras ng pagtitipon. Kailangan natin silang bigyan ng mapagmahal na tulong at suporta sa kanilang mga problema, gamitin ang katotohanan para lutasin ang kanilang mga haka-haka at paghihirap at ipaunawa sa kanila ang layunin ng Diyos na iligtas ang tao. Kasabay nito ay dapat nating iakma ang mga oras ng pagtitipon para maging angkop sa kanila. Pero hindi ko tinrato ang mga bagong mananampalataya ayon sa kanilang mga aktwal na sitwasyon o pagkakaroon ng prinsipyo sa aking tungkulin. Hindi ko naunawaan ang katotohanan, sa halip ay nagmatigas akong gawin ang mga bagay sa sarili kong paraan, na tinatrato ang ilang baguhang hindi dumadalo sa mga pagtitipon na parang mga hindi mananampalataya, at walang habas silang isinantabi.

Nakagawa ang Diyos ng maraming gawain nang palihim, nakagawa ng maraming pagsasaayos at nagpakahirap nang husto para sa bawat bagong mananampalataya na tumanggap sa Kanyang gawain sa mga huling araw. Matiyaga at mapagmahal ding ibinahagi ng mga kapatid ang ebanghelyo sa kanila nang maraming beses. Pero ni hindi man lang hinahangad ang mga prinsipyo, kaswal kong binalewala ang ilang baguhan at itinuring silang mga tao na hindi ililigtas ng Diyos. Talagang wala sa katwiran ang kayabangan ko. Hindi nila kasalanan na hindi sila nagpupunta sa mga pagtitipon, kasalanan ko iyon dahil hindi ko alam ang pinagdaraanan nila at hindi ko sila tinutulungan at sinusuportahan na tulad ng nararapat. Ginagamit ko pa nga ang pahayag na “Gusto ng Diyos ang pinakamababait na tao, hindi lang mas maraming tao” bilang isang dahilan para isuko ang mga baguhan. Pero ang ibig sabihin talaga niyon ay na kailangan sa kaharian ng Diyos ang mga taong may tunay na pananampalataya at nagmamahal sa katotohanan, at na hindi ililigtas ng Diyos ang mga hindi mananampalataya, masasamang tao at anticristo. Pero hinusgahan ko ang lahat ng bagong mananampalatayang iyon na hindi dumalo sa mga pagtitipon bilang mga taong hindi ililigtas ng Diyos. Mali ang pagkaunawa ko sa mga salita ng Diyos. Hindi ako nagbigay ng anumang aktuwal na pagbabahagi o tulong sa kanila, o nagpakahirap na tuparin ang aking mga responsibilidad. Hindi ko rin naunawaan kung talaga bang may pakialam sila sa katotohanan o wala, o kung sila ay tunay na hindi mananampalataya, pikit-mata ko lang silang binalewala at pinabayaan batay sa sarili kong mga ideya. Kung hindi ako pinungusan ng aking lider, hindi ko alam ilan pang mga baguhan ang nasaktan ko. Nakita ko kung gaano naging kasuklam-suklam ang pag-uugali ko. Hindi ko alam ang mga katotohanang prinsipyo at hindi ko hinanap ang mga iyon, sa halip ay kumilos lang ako ayon sa aking satanikong disposisyon. Paglabag ang mga iyon! Alam ko na kung hindi ako nagsisi at nagbago, tiyak na itataboy ako ng Diyos.

Bilang isang lider ng iglesia, ang layunin ng Diyos para sa akin ay diligan at suportahan ang mga kapatid na ito na baguhan sa pananampalataya, tulungan silang lutasin ang kanilang mga haka-haka at problema upang matuto sila tungkol sa Kanyang gawain at mas tumatag sa tamang daan sa lalong madaling panahon. Pero ginawa ko ang anumang gusto ko at walang ingat akong gumawa ng masasamang gawa. Bukod sa bulag kong tinatahak ang sarili kong landas, inililigaw ko rin ang iba. Bilang resulta, basta-basta ring pinabayaan ng aking mga kapatidang mga bagong mananampalataya. Masama ang ginagawa ko. Nakikita kung gaano kaseryoso ang mga kahihinatnan nito, hindi ko napigilang matakot at magalit sa sarili ko. Bakit hindi ako nagdasal sa Diyos o naghanap ng mga katotohanang prinsipyo sa oras na iyon? Bakit hindi ko kinausap ang lider ko, bagkus ay kaswal ko lang isinuko ang mga hindi pumupunta sa mga pagtitipon? Ano ang nagtulak sa akin na kumilos nang gayon kapangahas? Nagdasal ako sa Diyos at pagkatapos ay binasa ko ang isang sipi ng mga salita ng Diyos: “Kung tunay mong nauunawaan ang katotohanan sa iyong puso, malalaman mo kung paano isagawa ang katotohanan at magpasakop sa Diyos, at natural na matatahak ang landas ng paghahanap ng katotohanan. Kung tama ang landas na tinatahak mo, at nakaayon ito sa mga layunin ng Diyos, hindi ka iiwanan ng gawain ng Banal na Espiritu—kung magkagayon ay mababawasan nang mababawasan ang pagkakataon mong pagtaksilan ang Diyos. Kung wala ang katotohanan, madaling gumawa ng masama, at gagawin mo iyon kahit ayaw mo. Halimbawa, kung mayroon kang mapagmataas at palalo na disposisyon, walang kaibahan kung sabihan kang huwag kalabanin ang Diyos, hindi mo mapigilan ang sarili mo, hindi ito sakop ng kontrol mo. Hindi mo gagawin ito nang sadya; gagawin mo ito dahil nangingibabaw ang iyong likas na pagmamataas at kapalaluan. Dahil sa iyong pagmamataas at kapalaluan, hahamakin mo ang Diyos at hindi mo Siya bibigyan ng halaga; magiging dahilan ang mga ito para dakilain mo ang iyong sarili, palaging ibandera ang iyong sarili; magiging dahilan ang mga ito para hamakin mo ang iba, para wala nang matira sa puso mo kundi ang sarili mo; nanakawin ng mga ito ang puwang ng Diyos sa puso mo, at sa huli ay magiging sanhi ang mga ito para ilagay mo ang iyong sarili sa puwesto ng Diyos at hingin sa mga tao na magpasakop sila sa iyo, at magiging dahilan para igalang mo ang sarili mong mga kaisipan, ideya at kuru-kuro bilang katotohanan. Napakaraming kasamaan ang ginagawa ng mga tao dahil nangingibabaw ang kanilang mapagmataas at palalong kalikasan!” (Ang Salita, Vol. III. Ang mga Diskurso ni Cristo ng mga Huling Araw. Sa Pamamagitan Lamang ng Paghahanap sa Katotohanan Matatamo ng Isang Tao ang Pagbabago sa Kanyang Disposisyon). Ilang beses ko nang nabasa ang mga salitang ito, pero naantig lang ako talaga nito nang ikumpara ko ang mga ito sa karanasang ito. Hindi pa ako nagtatagal sa pagsisilbi bilang isang lider ng iglesia at wala akong anumang katotohanang realidad. Maraming katotohanang prinsipyo na hindi ko naunawaan, pero talagang naging mataas pa rin ang tingin ko sa sarili ko, na para bang naunawaan ko ang lahat. Sa mga bagong mananampalataya, itinuring ko lang ang lahat ng hindi nakikitipon bilang mga hindi mananampalataya, sa halip na tratuhin sila sa ibang paraan ayon sa kanilang mga aktwal na sitwasyon. Masyado akong naging mapagmagaling kaya hindi ako nagdasal, naghanap o nakipag-usap sa lider ko, o nakinig man lang sa payo ng kapartner ko. Napakayabang ko! Sa katunayan, maraming katotohanang prinsipyo tungkol sa kung paano tratuhin ang mga bagong mananampalataya, tulad ng mga prinsipyo ng pagtulong sa mga tao nang may pagmamahal, mga prinsipyo ng pagtrato sa mga tao nang patas, at mayroon ding mga katotohanan tungkol sa paglutas ng mga haka-haka ng mga baguhan, at iba pa. Kung nagkaroon ako ng kahit katiting na may-takot-sa-Diyos na puso at hindi ako naging masyadong mayabang at mapagmagaling, kung isinaalang-alang ko talaga ang mga prinsipyong ito, hindi sana ako naging sutil kailanman at nakagambala sa ating gawain. Natanto ko na ang pamumuhay ayon sa aking mayabang na disposisyon ay nangangahulugan na hindi ko mapigilang gumawa ng masama at labanan ang Diyos. Kinamuhian ko talaga ang sarili ko, at naramdaman ko na nararapat talaga akong isumpa ng Diyos. Sumumpa ako na kailangan kong hanapin ang katotohanan para malutas aking mayabang na disposisyon.

Pagkatapos niyon, nabasa ko ang dalawang sipi ng salita ng Diyos: “Sa kanilang gawain, kailangang bigyang-pansin ng mga lider at manggagawa ng iglesia ang dalawang prinsipyo: Ang isa ay ang gawing ganap ang kanilang gawain ayon sa mga prinsipyong nakasaad sa mga pagsasaayos ng gawain, nang hindi kailanman nilalabag ang mga prinsipyong iyon at hindi ibinabatay ang kanilang gawain sa anumang maaari nilang mailarawan sa isip o sa alinman sa mga sarili nilang pag-iisip. Sa lahat ng ginagawa nila, dapat silang magpakita ng malasakit sa gawain ng iglesia, at laging unahin ang kapakanan ng sambahayan ng Diyos. Isang bagay pa—at ito ang pinakamahalaga—iyon ay sa lahat ng bagay, dapat silang magtuon sa pagsunod sa patnubay ng Banal na Espiritu at gawin ang lahat nang mahigpit na sinusunod ang mga salita ng Diyos. Kung nakakaya pa rin nilang salungatin ang patnubay ng Banal na Espiritu, o kung sutil pa rin nilang sinusunod ang sarili nilang mga ideya at ginagawa ang mga bagay-bagay ayon sa sarili nilang imahinasyon, ang mga kilos nila ang bubuo sa pinakamatinding paglaban sa Diyos” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). “Paano mo ba dapat pagnilayan ang iyong sarili, at subukang kilalanin ang iyong sarili, kapag may nagawa kang isang bagay na lumalabag sa mga katotohanang prinsipyo at hindi nakalulugod sa Diyos? Nang gagawin mo na ang bagay na iyon, nanalangin ka ba sa Kanya? Kahit kailan ba ay inisip mong, ‘Naaayon ba sa katotohanan ang paggawa sa mga bagay na ito sa ganitong paraan? Paano titingnan ng Diyos ang bagay na ito kung iniharap ito sa Kanya? Masisiyahan ba Siya o maiinis kung malaman Niya ang tungkol dito? Kamumuhian o kasusuklaman ba Niya ito?’ Hindi mo hinanap iyon, hindi ba? Kahit pinaalalahanan ka ng iba, iisipin mo pa rin na ang usapin ay hindi malaking bagay, at na hindi iyon labag sa anumang mga prinsipyo at hindi iyon kasalanan. Dahil dito, nalabag mo ang disposisyon ng Diyos at ginalit mo Siya, hanggang sa puntong kamumuhian ka Niya. Ito ay dulot ng pagrerebelde ng mga tao. Samakatuwid, dapat mong hanapin ang katotohanan sa lahat ng bagay. Ito ang dapat mong sundin. Kung taimtim kang makakalapit sa Diyos para manalangin muna, at pagkatapos ay hanapin ang katotohanan ayon sa mga salita ng Diyos, hindi ka magkakamali. Maaaring mayroon kang ilang paglihis sa iyong pagsasagawa ng katotohanan, ngunit mahirap itong maiwasan, at magagawa mong magsagawa nang wasto matapos kang magtamo ng kaunting karanasan. Gayunman, kung alam mo kung paano kumilos alinsunod sa katotohanan, subalit hindi mo ito isinasagawa, ang problema ay ang pag-ayaw mo sa katotohanan. Ang mga hindi nagmamahal sa katotohanan ay hinding-hindi ito hahanapin, anuman ang mangyari sa kanila. Tanging ang mga nagmamahal sa katotohanan ang may-takot-sa-Diyos na puso, at kapag may mga nangyayaring bagay-bagay na hindi nila nauunawaan, nagagawa nilang hanapin ang katotohanan. Kung hindi mo maarok ang mga layunin ng Diyos at hindi mo alam kung paano magsagawa, dapat kang makipagbahaginan sa ilang taong nakakaunawa sa katotohanan. Kung hindi mo mahanap yaong mga nakauunawa sa katotohanan, dapat kang humanap ng ilang tao na may dalisay na pagkaunawa na makakasama mong manalangin sa Diyos nang may iisang isipan at iisang puso, maghanap sa Diyos, maghintay sa takdang oras ng Diyos, at hintaying magbukas ng daan ang Diyos para sa iyo. Basta’t nananabik kayong lahat sa katotohanan, naghahanap ng katotohanan, at sama-samang nagbabahaginan tungkol sa katotohanan, maaaring dumating ang oras na makakaisip ng magandang solusyon ang isa sa inyo. Kung sa tingin ninyong lahat ay angkop at magandang paraan ang solusyon, maaaring dahil ito sa kaliwanagan at pagtanglaw ng Banal na Espiritu. Pagkatapos kung magpapatuloy kayo na sama-samang magbahaginan para makaisip ng isang mas tumpak na landas ng pagsasagawa, tiyak na aayon iyon sa mga katotohanang prinsipyo. Sa iyong pagsasagawa, kung matuklasan mo na hindi pa rin gaanong angkop ang paraan ng iyong pagsasagawa, kailangan mong itama iyon kaagad. Kung magkamali ka nang kaunti, hindi ka kokondenahin ng Diyos, dahil tama ang mga layunin mo sa iyong ginagawa, at nagsasagawa ka ayon sa katotohanan. Medyo nalilito ka lang tungkol sa mga prinsipyo at nakagawa ng pagkakamali sa iyong pagsasagawa, na maaaring mapatawad. Ngunit kapag gumagawa ng mga bagay-bagay ang karamihan sa mga tao, ginagawa nila ang mga iyon batay sa kung paano nila naiisip na dapat gawin ang mga iyon. Hindi nila ginagamit ang mga salita ng Diyos bilang batayan ng pagninilay-nilay kung paano magsagawa ayon sa katotohanan o paano matatamo ang pagsang-ayon ng Diyos. Sa halip, iniisip lang nila kung paano sila makikinabang, paano sila titingalain ng iba, at paano sila hahangaan ng iba. Ginagawa nila ang mga bagay-bagay na ganap na nakabatay sa kanilang sariling mga ideya at para lang mabigyang-kasiyahan ang kanilang sarili, na kaligaligalig. Hinding-hindi gagawin ng gayong mga tao ang mga bagay-bagay alinsunod sa katotohanan, at palagi silang kinasusuklaman ng Diyos. Kung talagang ikaw ay isang taong may konsensya at katwiran, anuman ang mangyari, dapat lumalapit ka sa Diyos para manalangin at maghanap, magawang seryosong suriin ang mga motibo at karumihan sa iyong mga kilos, magawang tukuyin kung ano ang tamang gawin ayon sa mga salita at hinihingi ng Diyos, at paulit-ulit na timbangin at pagnilayan kung anong mga kilos ang nakasisiya sa Diyos, anong mga kilos ang nakasusuklam sa Diyos, at anong mga kilos ang nagkakamit ng pagsang-ayon ng Diyos. Dapat mong pag-aralan nang paulit-ulit ang mga bagay na ito sa iyong isipan hanggang sa malinaw mong maunawaan ang mga ito. Kung alam mo na mayroon kang sariling mga motibo sa paggawa ng isang bagay, dapat mong pagnilayan kung ano ang iyong mga motibo, kung iyon ba ay para mapalugod ang sarili mo o mapalugod ang Diyos, kung kapaki-pakinabang ba iyon sa sarili mo o sa hinirang na mga tao ng Diyos, at kung ano ang mga kahihinatnan nito…. Kung mas maghahanap ka at magninilay nang ganito sa iyong mga panalangin, at magtatanong sa sarili mo ng mas maraming tanong para hanapin ang katotohanan, liliit nang liliit ang mga paglihis sa iyong mga kilos. Tanging ang mga kayang maghanap ng katotohanan sa ganitong paraan ang mga taong nagsasaalang-alang sa mga layunin ng Diyos at may takot sa Diyos, dahil naghahanap ka alinsunod sa mga hinihingi ng mga salita ng Diyos at nang may pusong nagpapasakop, at ang mga konklusyon na naaabot mo sa paghahanap sa ganitong paraan ay aayon sa mga katotohanang prinsipyo” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Ang mga salita ng Diyos ay nagbigay sa akin ng isang landas ng pagsasagawa. Ang mga lider at manggagawa ay kailangang magtrabaho nang mahigpit alinsunod sa mga katotohanang prinsipyo at mga pagsasayos ng sambahayan ng Diyos, at laging sundin ang patnubay ng Banal na Espiritu. Kailangan din nating magdasal at maghanap nang madalas sa ating mga tungkulin, at magpanatili ng may-takot-sa-Diyos na puso. Hindi natin dapat sundin kailanman ang sarili nating mga ideya at karanasan, o ang ating mga imahinasyon at haka-haka, na ginagawa lang kung ano ang gusto natin. Lalong hindi tayo dapat maniwala nang pikit-mata sa ating sarili—kailangan nating hanapin ang mga katotohanang prinsipyo. Kapag mayroon tayong hindi nauunawaan, kailangan nating maghanap at makipagbahaginan sa ating mga kapatid para magkaroon tayo ng matibay na pagkaunawa sa mga prinsipyo bago kumilos. Ganyan natin kailangang gawin ang ating tungkulin para matugunan ang layunin ng Diyos. Talagang tinuruan ako ng leksyon ng karanasang ito. Kung hindi isinaayos ng Diyos ang mga bagay at tinulutan ang aking lider na pungusan ako, hindi ko pa rin mauunawaan kung gaano kaseryoso ang mga kahihinatnan ng pagtatrabaho batay sa sarili kong mga ideya. Sinabi ko sa sarili ko na mula sa sandaling iyon, kailangan kong hanapin ang katotohanan at gawin ang aking tungkulin ayon sa mga prinsipyo. Kalaunan, dalawang bagong miyembro ang tumigil sa pagpunta sa mga pagtitipon, at hindi ako nangahas na sundin ang aking mayabang na disposisyon at basta-bastang nagpalagay at nagpabaya sa kanila. Matapos makipag-usap para maunawaan, matulungan at masuportahan ang isa sa kanila nang maraming beses at makipagbahaginan sa aming lider tungkol sa kanyang sitwasyon, natiyak namin sa huli na hindi siya mananampalataya at pinabayaan namin siya. Pero ang isa naman ay isang sister na wala pang dalawang taong nananalig sa Diyos, mahilig magbasa ng mga salita ng Diyos at ginawa ang lahat ng kaya niya sa kanyang tungkulin. Gayunman, nang mabasa niya ang mga salita ng Diyos tungkol sa paghatol at paglalantad sa katiwalian ng mga tao, ikinumpara niya ang kanyang sarili sa mga ito at nalaman niya na masyado siyang tiwali. Ipinasiya niya na wala na siyang pag-asa, at sinimulan niyang sukuan ang kanyang sarili. Nakipagbahaginan kami ng iba pang mga miyembro sa kanya tungkol sa mga salita ng Diyos para makita niya na ang pagliligtas ng Diyos ay para sa buong sangkatauhan, na labis na nagawang tiwali ni Satanas. Ibinahagi namin na nauunawaan ng Diyos ang ating mga paghihirap, kahinaan at mga pangangailangan, at na basta’t hindi tayo sumusuko sa ating pagsisikap na matamo ang katotohanan, hindi tayo agad pababayaan ng Diyos, dahil lagi Niyang sinisikap na iligtas ang mga tao hangga’t maaari. Napaluha ang sister na iyon, at nadama niya ang pagmamahal ng Diyos. Ilang beses namin siyang tinulungan at sinuportahan, at ngayon ay regular na ulit siyang nakikipagtipon.

Talagang ipinakita sa akin ng karanasang ito ang mabubuting layunin at kamangha-manghang pagmamahal ng Diyos sa Kanyang pagliligtas sa tiwaling sangkatauhan. Kasabay nito, sa pamamagitan ng paghatol at paghahayag ng mga salita ng Diyos, nagtamo ako ng kaunting pag-unawa sa aking mayabang na disposisyon at nakita ko ang pinsala at mga kinahinatnan ng paggawa ng aking tungkulin sa sarili kong paraan. Sa wakas ay nagkaroon ako ng kaunting may-takot-sa-Diyos na puso. Ngayon ay nagagawa ko na ang aking tungkulin ayon sa mga prinsipyo, at nakamtan ito sa pamamagitan ng mga salita ng Diyos. Salamat sa Diyos!


47. Nakita Ko Na ang Tunay na Kulay ng Aking Pastor

Ni Nora, Pilipinas

Noong una akong maging Kristiyano, napakataas ng tingin sa akin ni Pastor Matias at ng kanyang asawa. Ginawa nila akong lider ng Praise Team at isang guro sa Sunday School at palagi talaga silang maalaga sa akin. Sa tuwing mayroon akong problema o medyo nanghihina ako, ipinagdarasal nila ako. Maalaga rin sila sa ibang mga miyembro ng iglesia. Sa tuwing mayroong nagiging negatibo o nanghihina ay nagbabahagi sila tungkol sa Bibliya para magbigay ng suporta at tulungan sila. Sa tingin ko, pareho talaga silang mapagmahal at mapalad kami sa kanila. Sa kaibuturan ng puso ko, palagi kong nararamdaman na parang mga espirituwal na magulang ko sila sa pananampalataya.

Pagkatapos noong 2018, nakilala ko online ang ilang kapatid mula sa Ang Iglesia ng Makapangyarihang Diyos. Matapos marinig ang patotoo nila, nalaman kong nagbalik na ang Panginoong Jesus, na nagkatawang-tao bilang Makapangyarihang Diyos. Nagpapahayag Siya ng mga katotohanan para hatulan at linisin ang sangkatauhan sa mga huling araw, tinutupad ang propesiya sa 1 Pedro 4:17 na nagsasabi: “Sapagkat dumating na ang panahon ng pasimula ng paghuhukom sa bahay ng Diyos.” Masayang-masaya ako, at siniyasat namin ng pamilya ko ang gawain ng Makapangyarihang Diyos sa mga huling araw. Sa pamamagitan ng pagbabasa ng mga salita ng Makapangyarihang Diyos, natiyak naming lahat na ang mga ito ay tinig ng Diyos at ang Makapangyarihang Diyos ay ang nagbalik na Panginoong Jesus. Tinanggap naming lahat ang gawain ng Makapangyarihang Diyos sa mga huling araw. Pagkatapos niyon, naisip ko si Pastor Matias. Palagi niya kaming sinasabihan na magbantay para sa pagparito ng Panginoon, kaya naisip kong matutuwa talaga siyang marinig na nagbalik na ang Panginoon. Nagdesisyon akong sabihin sa kanya ang mabuting balita.

Minsan sa isang pagtitipon, sinabi ni Pastor Matias, “Nasa mga huling araw na tayo at maaaring magbalik ang Panginoon anumang sandali. Kailangan nating manalangin at maging mapagbantay.” Tuwang-tuwa akong marinig na sabihin niya ito, kaya sumingit agad ako, sinasabi, “May nakilala akong ilang kapatid online kamakailan na nagpapatotoo na nagbalik na ang Panginoon. Dumadalo ako sa mga pagtitipon kasama nila, na talagang nakapagbibigay-liwanag.” Ang sagot niya, “Maganda ang mga pagtitipon online at makakatulong ang mga iyon na mas maunawaan natin ang mga salita ng Panginoon.” Pagkatapos, itinuloy lang niya ang sermon niya. Natuwa ako, iniisip na, “Naghahanap talaga ng katotohanan si Pastor Matias. Kailangan kong ibahagi sa kanya ang ebanghelyo ng Diyos sa mga huling araw sa lalong madaling panahon.” Sa hindi inaasahan, dumalaw sa bahay ko sina Pastor Matias at ang asawa niya pagkalipas ng ilang araw. Pagkapasok pa lang nila, tinanong na ako ni Pastor Matias nang may mabalasik na ekspresyon sa kanyang mukha, “May binanggit kang mga online na pagtitipon. Sumali ka na ba sa ibang iglesia?” Medyo wala akong nasabi nang makita ko kung gaano siya kamukhang naiinis. Bago pa ako makasagot, masayang sinabi ng nanay ko, “Oo, Pastor. Sinisiyasat namin ang gawain ng Makapangyarihang Diyos sa mga huling araw. Ganoon namin nalaman na nagbalik na ang Panginoon. Nagpapahayag Siya ng maraming katotohanan at ginagawa ang gawain ng paghatol na nagsisimula sa sambahayan ng Diyos.” Matigas na sumagot si Pastor Matias, “Nagbalik na ang Panginoon? Imposible! Malinaw na ipinopropesiya sa Bibliya: ‘Narito, Siya’y pumaparitong nasasa mga alapaap; at makikita Siya ng bawat mata, at ng nangagsiulos sa Kanya; at ang lahat ng mga angkan sa lupa ay magsisitaghoy dahil sa Kanya’ (Pahayag 1:7). Magbabalik ang Panginoon sakay ng isang ulap sa mga huling araw para makita ng lahat. Kung nagbalik na Siya, bakit hindi pa namin Siya nakikita?” Sabi ng nanay ko, “Maraming propesiya sa Bibliya tungkol sa pagbabalik ng Panginoon. Bukod sa pagparito Niya nang hayagan sakay ng isang ulap, may mga talata rin tungkol sa pagparito Niya nang palihim, gaya ng Pahayag 16:15, ‘Narito, Ako’y pumaparitong gaya ng magnanakaw,’ Pahayag 3:3, ‘Kaya’t kung hindi ka magpupuyat ay paririyan Akong gaya ng magnanakaw,’ at Mateo 25:6, ‘At pagkahating gabi ay may sumigaw, “Narito, ang kasintahang lalaki! Magsilabas kayo upang salubungin Siya.”’ Ang pagsasabi na pumaparito Siyang gaya ng magnanakaw ay nangangahulugang nagbabalik Siya nang tahimik nang walang sinumang nakakaalam. Kung basta na lang pumarito nang hayagan ang Panginoon sakay ng isang ulap, makikita Siya ng lahat. Paano iyon magiging gaya ng magnanakaw, at sino ang mangangailangang sumigaw na pumarito na ang lalaking ikakasal?” Galit na sinabi ni Pastor Matias, “Hindi ba’t ang pagsasabi ninyo na paparito ang Panginoon nang palihim ay sumasalungat sa mga propesiya ng pagparito Niya sakay ng isang ulap? Hindi ito naaayon sa Bibliya. Kung hindi pa namin nakikita na pumaparito ang Panginoon sakay ng isang ulap, nagpapatunay ito na hindi pa Siya nagbabalik. Hindi kami maniniwala riyan!”

Mukhang hindi niya talaga naunawaan, kaya sinabi ko, “Pastor Matias, ang mga propesiya ng Kanyang pagparito sa katawang-tao nang palihim at ng pagparito Niya nang hayagan sakay ng isang ulap ay hindi naman talaga magkasalungat. Nangyayari sa dalawang yugto ang pagbabalik Niya. Una, pumaparito Siya nang palihim sa katawang-tao, nagpapahayag ng mga katotohanan para hatulan at linisin ang sangkatauhan, at bumubuo ng isang grupo ng mga mananagumpay bago ang mga sakuna. Kapag natapos na iyon, ang Kanyang palihim na gawain ay nagtatapos na at magpapadala Siya ng mga sakuna, gagantimpalaan ang mabubuti at parurusahan ang masasama. Wawasakin Niya ang lahat ng kaaway ng Diyos, lahat ng kay Satanas. Magpapakita lang Siya nang hayagan sa lahat ng bansa at bayan pagkatapos ng malalaking sakuna. Ang mga nakakarinig sa tinig ng Diyos at sinisiyasat ang Kanyang gawain habang gumagawa Siya rito nang palihim ay lalapit lahat sa harap ng trono ng Diyos, tatanggapin ang Kanyang paghatol sa mga huling araw, malilinis ang kanilang katiwalian, at sa huli ay madadala sa kaharian ng Diyos. Sila ang matatalinong dalaga na ipinropesiya sa Bibliya. Ang mga tumatangging pakinggan ang tinig ng Diyos habang gumagawa Siya rito nang palihim at na kinokondena at tinatanggihan pa ang Makapangyarihang Diyos ay ang mga hangal na dalaga. Sila ang mga hindi mananampalataya, mga anticristo, at masasamang tao na nalantad sa pamamagitan ng gawain ng Diyos sa mga huling araw. Sa pagparito ng Diyos nang hayagan sakay ng isang ulap, makikita nila na ang Makapangyarihang Diyos na kanilang sinalungat ay talagang ang nagbalik na Panginoong Jesus, ngunit magiging huli na ang kanilang pagsisisi. Madadala sila ng mga sakuna, at parurusahan habang tumatangis. Tutuparin nito ang sinabi ng Panginoon: ‘Narito, Siya’y pumaparitong nasasa mga alapaap; at makikita Siya ng bawat mata, at ng nangagsiulos sa Kanya; at ang lahat ng mga angkan sa lupa ay magsisitaghoy dahil sa Kanya’ (Pahayag 1:7). Ganito parehong matutupad ang mga propesiya ng pagparito ng Panginoon nang palihim at pagparito nang hayagan.” Pagkatapos ay taimtim na sinabi ng nanay ko, “Pastor, tama siya. Ilang beses na binabanggit sa Bibliya ang pagbabalik ng Panginoon bilang ang Anak ng tao. Halimbawa: ‘Gaya ng kidlat na kumikidlat sa silanganan, at nakikita hanggang sa kanluran; gayon din naman ang pagparito ng Anak ng tao’ (Mateo 24:27). ‘Sapagkat gaya ng kidlat, na pagkislap buhat sa isang panig ng silong ng langit, ay nagliliwanag hanggang sa kabilang panig ng silong ng langit; gayon din naman ang Anak ng tao sa Kanyang kaarawan. Datapuwat kailangan muna Siyang magbata ng maraming bagay at itakwil ng lahing ito’ (Lucas 17:24–25). Tumutukoy ang ‘Anak ng tao’ sa Diyos na nagkatawang-tao, gaya rin na ang Panginoong Jesus ay ang Anak ng tao. Ipinanganak Siya ng tao at nagtaglay ng normal na pagkatao. Kung magbabalik ang Panginoon sa Kanyang espirituwal na katawan o bilang Espiritu ng Diyos, hindi Siya matatawag na Anak ng tao. At kung magbabalik ang Panginoon bilang Diyos sa Kanyang espirituwal na katawan, sino ang maglalakas-loob na tanggihan o salungatin Siya? Paano muna Siya ‘magbabata ng maraming bagay at itatakwil ng lahing ito’? Nagbalik na ang Panginoong Jesus bilang Makapangyarihang Diyos na nagkatawang-tao. Dapat mong tingnan ang mga salita ng Makapangyarihang Diyos.” Habang nagsasalita ang nanay ko, kumuha siya ng kopya ng mga salita ng Makapangyarihang Diyos para sa pastor. Hindi lang siya tumangging tingnan ito, galit pa niya itong tinapik at sumigaw, “Siguradong hindi ito ang salita ng Diyos. Nasa Bibliya ang lahat ng salita ng Diyos at wala nang iba pa kahit saan!” Nagulat akong makita na kumikilos si Pastor Matias nang wala sa kanyang karakter, pulang-pula ang mukha niya sa galit. Lagi naman siyang mabait dati—bigla na lang siyang naging parang ibang-ibang tao. Nagsimula akong matakot nang bahagya, kaya dali-dali akong tahimik na nanalangin sa Diyos, hinihiling sa Kanya na bigyan ako ng pananampalataya at gabayan ako para makapagpatuloy sa pagbabahagi.

Matapos manalangin, kumalma ako nang kaunti. Napakamalumanay kong sinabi sa kanya, “Pastor Matias, wala pong basehan sa Bibliya ang sinasabi ninyo na lahat ng salita ng Diyos ay nasa Bibliya at wala na sa iba pa. Hindi iyon naaayon sa mga katunayan. Sinasabi po sa Ebanghelyo ni Juan: ‘At mayroon ding iba’t ibang bagay na ginawa si Jesus, na kung susulating isa-isa, ay sa palagay ko kahit sa sanlibutan ay hindi magkakasya ang mga aklat na susulatin’ (Juan 21:25). Maraming sinabi ang Panginoong Jesus sa loob ng tatlo at kalahating taon na gumawa at nangaral Siya sa lupa, pero ang nakatala sa Apat na Ebanghelyo ay aabutin lang ng ilang oras para sabihin. Ipinapakita nito na imposibleng lahat ng salita ng Panginoong Jesus ay nakatala sa Bibliya. At saka, may mga bagay na hindi isinama ng mga taong bumuo sa Bibliya, kaya may mga propesiya ang ilang propeta na hindi nakasama sa Bibliya. Kasama riyan ang ilan sa mga salita ng Diyos na ipinarating ni propeta Ezra. Ibig sabihin nito ang pahayag na walang mga salita ng Diyos na nasa labas ng Bibliya ay hindi totoo.” Taimtim din na sinabi ng nanay ko, “Hindi lang hindi isinama sa Bibliya ang ilang salita ng nakaraang dalawang yugto ng gawain ng Diyos, kundi mayroon pang mga salita na sasabihin ng Diyos sa mga huling araw! Ipinropesiya ng Panginoong Jesus: ‘Mayroon pa Akong maraming bagay na sa inyo ay sasabihin, ngunit ngayon ay hindi ninyo mangatitiis. Gayon ma’y kung Siya, ang Espiritu ng katotohanan ay dumating, ay papatnubayan Niya kayo sa buong katotohanan’ (Juan 16:12–13). Maraming beses ding ipinropesiya sa mga kabanata 2 at 3 ng Pahayag: ‘Ang may pakinig, ay makinig sa sinasabi ng Espiritu sa mga iglesia.’ Binabanggit din ng Pahayag ang pagbubukas ng Kordero ng isang balumbon. Ang lahat ng ito ay mga propesiya ng pagbigkas ng Panginoon ng mas maraming salita sa Kanyang pagbabalik. Kung hindi maaaring magkaroon ng anumang salita ng Diyos sa labas ng Bibliya, paano matutupad ang mga propesiyang ito? Ginagawa ng Makapangyarihang Diyos ang gawain ng paghatol, nagpapahayag ng lahat ng katotohanan na maglilinis at ganap na magliligtas sa sangkatauhan. Inihayag Niya ang lahat ng misteryo ng Kanyang plano ng pamamahala, inilantad at hinatulan ang katotohanan ng katiwalian ng tao at ang ugat ng kasalanan ng tao sa paglaban sa Diyos. Ibinigay Niya sa atin ang landas ng tunay na pagsisisi at pagpasok sa kaharian ng langit. Ang ipinropesiya sa Pahayag tungkol sa Banal na Espiritu na nangungusap sa mga simbahan ay tumutukoy sa mga salita ng Makapangyarihang Diyos; ang mga ito ang balumbon na binuksan ng Kordero. Paano mauunang maitala sa Bibliya ang mga bagong salitang ito? Hindi ba’t ang pahayag na walang salita ng Diyos sa labas ng Bibliya ay sobrang mapagmataas na opinyon? Ang Diyos ang Panginoon ng paglikha at ang patuloy na umaagos na bukal ng buhay na tubig. Ngunit ang gawain at mga salita ng Diyos na nakatala sa Bibliya ay talagang limitado. Hindi natin maaaring limitahan ang Diyos sa loob ng saklaw ng Bibliya batay sa ating mga kuru-kuro. Pagtatatwa iyon sa katotohanan, pagtatatwa sa sariling gawain at mga salita ng Diyos!” Talagang ikinagalit ito ni Pastor Matias, pero hindi niya ito mapabulaanan. Sinabi na lang niya, “Para sa sarili ninyong kabutihan ang pagbabawal sa inyo na siyasatin ito. Wala pa kayong kahustuhan sa buhay at maaari pa kayong mailigaw. Magtapat at magsisi agad kayo sa Panginoon!” Mabilis akong sumagot, “Pastor Matias, napagtibay namin na ang Makapangyarihang Diyos ay ang nagbalik na Panginoong Jesus sa pamamagitan ng taimtim na paghahanap at pagbabasa ng maraming salita ng Makapangyarihang Diyos. Hindi pa ho ninyo nababasa ang mga salita Niya, kaya normal lang na magkaroon kayo ng ilang pagdududa at kuru-kuro. Sabi ng Panginoong Jesus, ‘Magsihingi kayo, at kayo’y bibigyan; magsihanap kayo, at kayo’y mangakasusumpong; magsituktok kayo, at kayo’y pagbubuksan’ (Mateo 7:7). Hangga’t handa kayong maghanap, at basahin ang mga salita ng Makapangyarihang Diyos, mawawala ang lahat ng kalituhan ninyo.” Pagkatapos na pagkatapos kong magsalita, humingi ang asawa niya ng impormasyon kung paano matatawagan ang mga kapatid mula sa Ang Iglesia ng Makapangyarihang Diyos at sinabi niyang sisiyasatin niya ang gawain ng Diyos kalaunan. Nagtiwala ako sa sinabi niya at ibinigay ko sa kanila ang contact information. Kinuha nila iyon at mabilis na umalis.

Ilang sandali rin akong hindi mapakali pagkaalis nilang dalawa. Mabubuti at mga mapagpakumbabang tao ang tingin ko sa kanila noon. Madalas nilang sinasabi sa amin na abangan ang pagbabalik ng Panginoon, pero nang marinig nila ang balita ng pagbabalik ng Panginoon, hindi man lang sila naging interesado rito. Nagmatigas lang silang kumapit sa mga salita ng Bibliya. Bakit hindi nila ginagawa ang ipinapangaral nila? Nadismaya talaga ako at sumama ang loob, pero sa pag-asang sisiyasatin nila ang gawain ng Diyos sa mga huling araw, nanalangin ako nang tahimik para sa kanila. Pinadalhan ko rin sila ng isang link sa gospel movie na Ibunyag ang Misteryo Tungkol sa Bibliya, na umaasang makakatulong iyon para bitiwan nila ang mga kuru-kuro nila, siyasatin ang gawain ng Makapangyarihang Diyos, at salubungin ang Panginoon sa lalong madaling panahon. Habang sabik kong hinihintay ito, may nangyaring talagang hindi inaasahan. Pinadalhan nila ako ng kung ano-anong mga tsismis na sinisiraan ang Ang Iglesia ng Makapangyarihang Diyos para lumayo ako rito. Nang hindi ito nagkaroon ng epekto, nagpadala naman sila ng mga mensahe na kumukuwestiyon at gumugulo sa mga miyembro ng Ang Iglesia ng Makapangyarihang Diyos. Nag-Facebook din sila at nag-post ng maraming tsismis na naninira at umaatake sa Ang Iglesia ng Makapangyarihang Diyos para iligaw ang iba at pigilan silang siyasatin ang tunay na daan. At hindi sila tumigil doon. Nagbahay-bahay sila na binabalaan ang mga kapatid na iwasan ako, hinuhusgahan at sinisiraan ako. Nagkaroon ng maling impresyon tungkol sa akin ang maraming tao at iniwasan ako. May ilang nagpadala sa akin ng mga mensaheng nanunuligsa at may ilang ayaw akong kausapin kapag nagkakasalubong kami. Ayaw pa nga akong pagbuksan ng pinto ng ilan kapag dinadalaw ko sila. Ikinasama talaga iyon ng loob ko. Dati akong malapit sa mga kapatid na ito, pero ngayon ay iniiwasan at itinataboy na nila ako, nalinlang ng mga kasinungalingan ng pastor. Halos hindi ako makapaniwalang nagawa itong lahat ng pastor na dati kong hinahangaan. Nagdurusa ako at lubos na nanghihina ang kalooban. Hindi ko iyon maintindihan. Wala akong nagawang mali. Tinanggap ko lang ang gawain ng Diyos sa mga huling araw. Bakit ako tinatrato nang ganoon ng pastor?

Nang malaman ito ng isang sister mula sa Ang Iglesia ng Makapangyarihang Diyos, nagbigay siya ng tulong at suporta sa akin at binasahan ako ng isang sipi ng mga salita ng Diyos: “Sa bawat hakbang ng gawaing ginagawa ng Diyos sa mga tao, sa panlabas ay mukha itong pag-uugnayan sa pagitan ng mga tao, na para bang mula sa pagsasaayos ng tao, o mula sa panggugulo ng tao. Ngunit sa likod ng mga eksena, ang bawat hakbang ng gawain, at lahat ng nangyayari, ay isang pustahan na ginawa ni Satanas sa harap ng Diyos, at hinihingi sa mga tao na manindigan sa kanilang patotoo sa Diyos. Gaya nang si Job ay sinubukan, halimbawa: Sa likod ng mga eksena, nakikipagpustahan si Satanas sa Diyos, at ang nangyari kay Job ay mga gawa ng tao, at ang panggugulo ng mga tao. Sa likod ng bawat hakbang ng gawaing ginagawa ng Diyos sa inyo ay ang pakikipagpustahan ni Satanas sa Diyos—sa likod ng lahat ng ito ay isang labanan” (Ang Salita, Vol. I. Ang Pagpapakita at Gawain ng Diyos. Ang Pagmamahal Lamang sa Diyos ang Tunay na Pananampalataya sa Diyos). Pagkatapos ay naunawaan ko na ang panggagambala ng pastor at ang pambubukod sa akin ng ibang mga miyembro ng simbahan ay pawang panunukso ni Satanas. Gusto ni Satanas na isuko ko ang tunay na daan, pagtaksilan ang Diyos, at maiwala ang Kanyang pagliligtas sa mga huling araw. Napakasama ni Satanas! Naisip ko, “Dahil sigurado na ako na ang Makapangyarihang Diyos ang nagbalik na Panginoong Jesus, anumang mga paghihirap ang maaari kong harapin, kailangan kong matatag na sumunod sa Kanya hanggang sa wakas.” Pagkatapos ay ibinahagi ito ng sister: “Ginagamit ng Diyos ang mga sitwasyong ito upang turuan tayo ng pagkakilala sa iba. Ang pagtrato ng mga tao sa pagparito ng Panginoon ay nagpapakita ng kanilang saloobin sa katotohanan at sa Diyos, at naglalantad ng kanilang diwa.” Pagkatapos ay binasa niya ang isa pang sipi ng mga salita ng Diyos: “Nais ba ninyong malaman ang pinag-ugatan ng paglaban ng mga Pariseo kay Jesus? Nais ba ninyong malaman ang diwa ng mga Pariseo? Puno sila ng mga pantasya tungkol sa Mesiyas. Bukod pa riyan, naniwala lamang sila na darating ang Mesiyas, subalit hindi nila hinahangad ang buhay katotohanan. Kaya nga, kahit ngayon ay hinihintay pa rin nila ang Mesiyas, sapagkat wala silang kaalaman tungkol sa landas ng buhay, at hindi nila alam kung ano ang landas ng katotohanan. Paano ninyo nasasabi na matatamo ng gayon kahangal, katigas ang ulo at kamangmang na mga tao ang pagpapala ng Diyos? Paano nila mamamasdan ang Mesiyas? Kinalaban nila si Jesus dahil hindi nila alam ang direksyon ng gawain ng Banal na Espiritu, dahil hindi nila alam ang landas ng katotohanang binanggit ni Jesus, at, bukod pa riyan, dahil hindi nila naunawaan ang Mesiyas. At dahil hindi pa nila nakita ang Mesiyas kailanman at hindi pa nila nakasama ang Mesiyas kailanman, nagawa nila ang pagkakamali na kumapit lamang sa pangalan ng Mesiyas habang kinakalaban ang diwa ng Mesiyas sa lahat ng posibleng paraan. Ang diwa ng mga Pariseong ito ay mga sutil, mapagmataas, at hindi sumunod sa katotohanan. Ang prinsipyo ng kanilang paniniwala sa Diyos ay: Gaano man kalalim ang pangangaral Mo, gaano man kataas ang Iyong awtoridad, hindi Ikaw si Cristo maliban kung Ikaw ang tinatawag na Mesiyas. Hindi ba katawa-tawa at kakatwa ang paniniwalang ito?” (Ang Salita, Vol. I. Ang Pagpapakita at Gawain ng Diyos. Kapag Namasdan Mo Na ang Espirituwal na Katawan ni Jesus, Napanibago na ng Diyos ang Langit at Lupa). Pagkatapos nito, nagbahagi pa siya batay sa mga salitang ito mula sa Diyos na nagbigay-linaw sa asal ng mga pastor. Akala ko dati na dahil bihasa sila sa Bibliya, nagsumikap na maglingkod sa Panginoon sa loob ng maraming taon, mapagmahal sa kongregasyon, at palagi kaming sinasabihan na mag-abang sa pagbabalik ng Panginoon, ibig sabihin na niyon ay minamahal nila ang katotohanan at inaasam ang pagparito ng Panginoon. Pero ipinakita sa akin ng realidad na hindi talaga iyon katulad ng inakala ko. Pakitang-tao lang ang kanilang mapagpakumbaba at mapagmahal na anyo na ginagamit nila para linlangin at ilihis ang mga tao, at wala silang ipinagkaiba sa mga mapagpaimbabaw na mga Pariseo. Mukhang napakatapat din ng mga Pariseo. Araw-araw nilang ipinapaliwanag ang mga Kasulatan sa mga sinagoga, at nananalangin sila sa mga gilid ng lansangan para makita ng iba na ginagawa nila ito. Naghihintay silang lahat sa pagparito ng Mesiyas, pero nang magpakita nga ang Panginoong Jesus upang gawin ang Kanyang gawain, nagpapahayag ng mga katotohanan at nagpapakita ng napakaraming himala at kababalaghan, na lahat ay malinaw na nagmula sa Diyos, ayaw ng mga Pariseo na maghanap tungkol dito. Nagmamatigas nilang pinanindigan ang mga kautusan sa kasulatan at ginamit ang mga salita ng Kasulatan upang kondenahin ang gawain ng Diyos. Tumulong sila na maipapako sa krus ang Panginoong Jesus at pinarusahan sila ng Diyos. Katulad na katulad nila ang mga pastor mula sa aming simbahan. Mukha silang mapagpakumbabang naglilingkod sa Panginoon at naghihintay sa pagbabalik Niya, pero kahit na alam na alam nila na ipinapahayag ng Makapangyarihang Diyos ang katotohanan at ginagawa ang gawain ng paghatol, hindi pa rin nila ito siniyasat. Pinanghawakan lang nila ang sarili nilang mga kuru-kuro at ang literal na salita ng Bibliya, sinasalungat at kinokondena ang bagong gawain ng Diyos. Sinabi nila na kung hindi Siya pumarito sakay ng isang ulap, hindi Siya ang Panginoong Jesus, na anumang hindi nakasulat sa Bibliya ay hindi maaaring maging gawain ng Diyos, at kung ano-ano pa. Ginawa nila ang lahat ng kanilang makakaya para pigilan ang iba na siyasatin at tanggapin ang tunay na daan. Hindi talaga nila totoong inaasam ang pagparito ng Panginoon, kundi sila ay mga makabagong Pariseo na namumuhi sa katotohanan, at namumuhi sa pagpapakita at gawain ng Diyos. Ipinaalala nito sa akin ang pagkondena ng Panginoong Jesus sa mga Pariseo, na nagsasabing: “Sa aba ninyo, mga eskriba at mga Pariseo, mga mapagpaimbabaw! Sapagkat tulad kayo sa mga libingang pinaputi, na may anyong maganda sa labas, datapuwat sa loob ay puno ng mga buto ng mga patay na tao, at ng lahat na karumal-dumal. Gayon din naman kayo, sa labas ay nangag-aanyong matuwid sa mga tao, datapuwat sa loob ay puno kayo ng pagpapaimbabaw at ng katampalasanan” (Mateo 23:27–28). Nagkaroon ako ng kaunting pagkakilala sa ikinikilos ng mga pastor nang maunawaan ko ang lahat ng ito. Pero ang sumunod na pangyayari ang mas malinaw na nagpakita sa akin ng tunay na kulay nila.

Isang hapon, dumaan sa bahay namin si Elder Arlo at dalawa pang sister mula sa dati kong simbahan at basta na lang akong tinitigan nang malamig na hindi nagsasalita. Pagkatapos, inilabas ni Elder Arlo ang telepono niya, nag-dial ng numero, at iniabot iyon sa akin. Nang tanggapin ko iyon, narinig ko si Pastor Matias na galit na nagsasabi ng kung ano-anong masasamang bagay. Pagkatapos ay binalaan niya ako, “Bawal kang makipag-ugnayan sa mga miyembro ng simbahan namin at magpalaganap ng ebanghelyo ng Makapangyarihang Diyos sa simbahan namin. Huwag mong nakawin ang aking mga tupa!” Nagalit ako at sinabi sa kanya, “Bakit hindi ko ibabahagi sa kanila ang napakagandang balita ng pagbabalik ng Panginoon? Bakit palagi mong pinipigilan ang mga tao na hanapin ang tunay na daan? Lahat sila ay mga tupa ng Diyos. Bakit ayaw mo silang hayaang mapakinggan ang tinig ng Diyos?” Pagkatapos ibaba ang telepono, pinagalitan pa ako ni Elder Arlo at ng mga kasama niya at pagkatapos ay umalis na. Nagpatuloy sa panggugulo ang pastor sa pamilya ko pagkatapos niyon at hayagan pang sinisiraan ang pangalan namin sa simbahan. Nanghina at naging negatibo ang mga kapamilya ko, hindi na matiis ang panggugulo. Nagalit ako nang husto sa masasamang gawa ng pastor. Nagbasa pa ako ng mga salita ng Makapangyarihang Diyos: “Mayroong mga nagbabasa ng Bibliya sa mga malalaking iglesia at nagsasalaysay nito nang buong araw, ngunit wala ni isa sa kanila ang nakauunawa sa layon ng gawain ng Diyos. Wala ni isa sa kanila ang nakakilala sa Diyos, lalong wala ni isa sa kanila ang nakaayon sa mga layunin ng Diyos. Lahat sila ay walang halaga, masasamang tao, bawat isa ay nagpapakataas upang pangaralan ang Diyos. Sadya nilang sinasalungat ang Diyos kahit na dala-dala nila ang Kanyang bandila. Sinasabi nilang sila ay nananampalataya sa Diyos, subalit kumakain pa rin sila ng laman at umiinom ng dugo ng tao. Ang lahat ng ganitong tao ay mga diyablong lumalamon sa kaluluwa ng tao, mga pinunong demonyo na sadyang gumugulo sa mga sumusubok na tumapak sa tamang landas, at mga balakid na nakasasagabal sa mga naghahanap sa Diyos. Sila’y tila may ‘maayos na pangangatawan,’ ngunit paano malalaman ng kanilang mga tagasunod na sila ay walang iba kundi mga anticristo na umaakay sa mga tao na manindigan laban sa Diyos? Paano malalaman ng kanilang mga tagasunod na sila ay mga nabubuhay na diyablo na nakatuon sa paglamon ng mga kaluluwa ng tao?” (Ang Salita, Vol. I. Ang Pagpapakita at Gawain ng Diyos. Lahat ng Taong Hindi Nakakakilala sa Diyos ay mga Taong Sumasalungat sa Diyos). Ang mga salita ng Makapangyarihang Diyos ay nagbigay sa akin ng higit na linaw sa mga tunay na kulay ng mga pastor mula sa mundo ng relihiyon—nilalabanan nila ang Diyos. Sinasabi nilang pinoprotektahan nila ang kawan ng Diyos sa pamamagitan ng pagpigil sa atin na ibahagi ang ebanghelyo ng kaharian ng Diyos, ngunit ang totoo, natatakot sila na susunod ang lahat sa Makapangyarihang Diyos at wala nang makikinig sa kanila. Pagkatapos ay mawawalan sila ng katayuan. Iyon ang dahilan kung bakit ginagawa nila ang lahat ng makakaya nila para pigilan o gambalain ang mga mananampalataya na siyasatin ang tunay na daan. Naisip ko tuloy ang mga salita ng Panginoong Jesus: “Sa aba ninyo, mga eskriba at mga Pariseo, mga mapagpaimbabaw! Sapagkat sinasarhan ninyo ang kaharian ng langit laban sa mga tao: sapagkat kayo ay hindi na nagsisipasok, at ang nagsisipasok man ay ayaw ninyong bayaang mangakapasok” (Mateo 23:13). “Sa aba ninyo, mga eskriba at mga Pariseo, mga mapagpaimbabaw! Sapagkat inyong nililibot ang dagat at ang lupa sa paghanap ng isa ninyong mapagbabalik-loob; at kung siya ay magkagayon na, ay inyong ginagawa siyang makaibayo pang anak ng impiyerno kaysa sa inyong sarili” (Mateo 23:15). Hindi lang tumatanggi ang mga pastor na sila mismo ang maghanap sa tunay na daan, kundi ginagawa pa nila ang lahat para siraan at kondenahin ang gawain ng Makapangyarihang Diyos sa mga huling araw at iligaw ang mga mananampalataya. Maraming tao na hindi alam ang mga katunayan ay nakikiayon sa kanila sa paglaban at pagkondena sa Makapangyarihang Diyos. Hindi ba’t ginagawa nilang mga anak ng impiyerno ang mga taong iyon na gaya nila, upang sama-sama silang maparusahan? Talagang mapaghangad sila ng masama hanggang sa kaibuturan nila. Namumuhi sa katotohanan ang mga pastor sa mundo ng relihiyon. Sinasalungat at kinokondena nila ang gawain ng Diyos sa mga huling araw at walang kahihiyang ikinukulong ang mga tupa ng Diyos sa sarili nilang mga kural, nakikipag-agawan sa Diyos para sa Kanyang mga hinirang. Katulad lang sila ng mga Pariseo na isinumpa ng Panginoong Jesus 2,000 taon na ang nakararaan. Sila ang masasamang lingkod, ang mga anticristo na inilantad ng Diyos sa Kanyang gawain sa mga huling araw! Malinaw kong nakita ang kanilang diwa ng paglaban sa Diyos at pagkapoot sa katotohanan. Nagpasya akong kumpiyansang sumunod sa Makapangyarihang Diyos paano man nila ako subukang hadlangan! Nagtamo rin ng pagkakilala ang lahat sa aking pamilya sa pamamagitan ng pagbabasa ng mga salita ng Makapangyarihang Diyos at hindi na sila gaanong nakadama na napipigilan sila ng mga pastor.

Sa pagbabalik-tanaw sa panahong palagi akong ginugulo at sinisiraan ng mga pastor, kahit na nagdusa talaga ako nang kaunti, nagkaroon ako ng pagkakilala sa kanila. Nakita ko ang kanilang tunay na kulay—kinamumuhian nila ang katotohanan at sinasalungat ang Diyos. Hindi na nila ako ulit maililigaw o mapipigilan. Natutunan ko rin na kung mananalangin tayo sa Diyos at sasandal sa Kanya, gagamitin Niya ang Kanyang mga salita upang gabayan tayo sa pag-unawa sa katotohanan at pagtatagumpay laban sa mga tukso ni Satanas. Lumago ang pananampalataya ko sa Diyos dahil sa karanasan na iyon. Salamat sa Makapangyarihang Diyos!


48. Mga Pagninilay Pagkatapos Maligaw

Ni Xinzhi, Tsina

Isang araw noong Agosto 2019, nagpadala ang lider ko ng isang liham na humihiling sa akin na sunduin ang isang kapatid mula sa ibang bayan. Nakita ko na ang tirahan ng kapatid ay nasa lugar ng kalapit na iglesia. Naisip kong, “Bakit siya inilipat sa iglesia namin? Bakit hindi sa mas malapit?” Pero naisip ko rin na kailangan ng iglesia namin ng karagdagang tulong para sa lahat ng uri ng trabaho, kaya nagpasya akong sunduin siya at tingnan ang mangyayari. Anumang tungkulin ang magagawa niya, magagamit namin ang karagdagang tulong. Pagkatapos ay nakita kong sinabi sa sulat na ang pangalan ng kapatid ay Zhu Yun, at bigla kong naalala, “Nakilala ko si Sister Zhu Yun ilang taon na ang nakararaan. Mahigit kuwarenta anyos ang edad niya at may mahusay na pagkaunawa sa katotohanan. Kung siya iyon, maaari pa siyang maging lider o manggagawa sa iglesia namin. Magbibigay ito sa akin ng karagdagang makakatulong.” Labis akong natuwa na isipin ito. Wala na akong pakialam na malayo ang tirahan niya, gusto ko lang siyang dalhin agad sa iglesia!

Ginamit ko ang adres sa sulat para hanapin ang bahay ni Zhu Yun, at kumatok ako sa pinto, pero ang taong nagbukas nito ay mukhang napakatanda na. Hindi siya ang Zhu Yun na nakilala ko. Agad kong sinabi, “Pasensya na, maling pinto ang kinatok ko!” Tumalikod ako para umalis, pero sinundan niya ako at sabik na tinanong, “Sino ba ang hinahanap mo?” Sinabi kong hinahanap ko si Zhu Yun. Agad niyang sinabi, “Ako iyon!” Sinundan ko siya papasok ng bahay. Habang nag-uusap kami, nalaman kong inaresto siya ng CCP at mahigit tatlong taon nang nakulong. Binabantayan pa rin siya ng mga pulis matapos siyang palayain, kaya hindi siya makadalo sa mga pagtitipon sa kanyang bayan. Wala na siyang ibang magagawa kundi pumunta sa bahay ng kanyang anak na lalaki para maipagpatuloy niya ang buhay-iglesia. Matapos malaman ang kanyang sitwasyon, nadismaya ako. Naisip ko, “Kung ito lang sana ang Zhu Yun na nakilala ko. Kung sasapi siya sa iglesia namin, magkakaroon ako ng mahusay na makakatulong. Pero ang Zhu Yun na ito ay sinusubaybayan ng mga pulis. Ibig sabihin, hindi siya makagagawa ng anumang tungkulin. Kulang na nga ng mga tauhan sa pagdidilig ang iglesia, at ngayon ay kailangan pang may isang tao na makipagtipon sa kanya nang personal. Kung tatargetin din ng mga pulis ang mga kapatid na makikipag-ugnayan sa kanya, magiging matindi ang mga kawalan! Hindi, hindi siya puwedeng pumunta sa iglesia namin. Pagbalik ko, susulatan ko ang lider at hihilingin sa kanya na ilipat si Zhu Yun sa malapit na iglesia.” Nang malaman ko na ang sitwasyon niya, naghanda na akong umalis. Hindi ko siya tinanong kung anong mga problema o paghihirap ang mayroon siya. Mapilit na tinanong ako ni Zhu Yun, “Kailan ka babalik?” Wala sa loob kong sinabi, “Maghintay ka na lang dito. Babalikan kita pagkatapos kong talakayin ang ilang bagay.”

Sa daan pabalik, dumaing ako sa sarili habang naglalakad, “Hindi alam ng lider ang ginagawa niya. Napakalapit ni Zhu Yun sa kalapit na iglesia. Bakit hindi siya sinundo ng isa sa taga-iglesia na iyon? Napakalayo nito sa amin. Sa hinaharap, mag-aaksaya kami ng napakaraming oras para makipagtipon sa kanya….” Nagrereklamo ako sa puso ko habang patuloy akong naglalakad pahilaga, at habang naglalakad ako, napagtanto kong naligaw na ako. Nang magtanong ako ng direksiyon, nalaman kong sa kabilang direksiyon ako napunta, palabas ng bayan. Naguluhan talaga ako, “Naglakad na ako sa daang ito noon. Paano ako naligaw?” Noong oras na iyon, hindi ko ito masyadong inisip. Pag-uwi ko, sumulat ako ng liham na nagmumungkahi na ilipat ng lider si Zhu Yun sa malapit na iglesia.

Sa mga sumunod na araw pagkatapos kong ipadala ang liham, palagi akong hindi mapakali, na parang may mali. Hindi ko mapakalma ang sarili ko kapag binabasa ko ang salita ng Diyos, ni makatuon sa mga sermon o pagbabahaginan. Napagtanto ko na maaaring nakagawa ako ng isang bagay na labag sa layunin ng Diyos, kaya agad akong nanalangin sa Diyos, hinihiling sa Kanya na bigyang-liwanag at gabayan ako para makilala ko ang sarili ko. Pagkatapos magdasal, bigla kong naalala na naligaw ako noong isang araw. Napagtanto ko na pagdating sa pagtanggap kay Zhu Yun sa iglesia, ang tanging inaalala ko ay ang sarili kong mga interes. Kung nakabubuti ito sa akin, ginagawa ko, pero kung hindi, tumatanggi at nagrereklamo ako. Wala akong pakialam sa buhay ng kapatid ko. Saka ko lang medyo naunawaan ang problema ko pagkatapos kong mabasa ang ilang sipi ng mga salita ng Diyos. Sabi ng mga salita ng Diyos: “Ang mga bagay na may kinalaman sa mga interes ng isang tao ang pinakanagbubunyag sa kanila. Ang mga interes ay malalim na nauugnay sa buhay ng bawat tao, at ang lahat ng bagay na nakakasalamuha ng isang tao sa bawat araw ay may kinalaman sa mga interes nila. Halimbawa, kapag may sinasabi ka o nag-uusap tungkol sa isang bagay, anong mga interes ang kasama? Kapag nag-uusap ang dalawang tao tungkol sa isang isyu, isang usapin ito ng kung sino ang mahusay magsalita at sino ang hindi, sino ang hinahangaan ng ibang tao at sino ang minamaliit ng ibang tao…. Anong iba pang mga aspekto ang kasama sa mga interes na hinahangad ng mga tao? Kapag abala sila sa gawain nila, palaging tinitimbang ng mga tao ang bagay-bagay, nagkakalkula, at nagninilay-nilay sa isipan nila, nagpapakahirap mag-isip kung anong mga aksiyon ang makakabuti sa interes nila, anong mga aksiyon ang hindi makakabuti sa interes nila, anong mga aksiyon ang makakapagpalago ng interes nila, anong mga aksiyon ang kahit papaano ay hindi makasasama sa mga interes nila, at anong mga aksiyon ang makapagbibigay sa kanila ng pinakamalaking kaluwalhatian at pinakamaraming materyal na pakinabang, at na gagawin silang pinakamalaking benepisyado. Ito ang dalawang interes na ipinaglalaban ng mga tao sa tuwing may mga isyung nangyayari sa kanila” (Ang Salita, Vol. IV. Paglalantad sa mga Anticristo. Ikasiyam na Aytem (Unang Bahagi)). “Hangga’t hindi nararanasan ng mga tao ang gawain ng Diyos at nauunawaan ang katotohanan, ang kalikasan ni Satanas ang namamahala at nagdodomina sa kanilang kalooban. Ano ba ang partikular na nakapaloob sa kalikasang iyon? Halimbawa, bakit ka makasarili? Bakit mo pinoprotektahan ang sarili mong katayuan? Bakit ka mayroong gayong katinding mga damdamin? Bakit ka nasisiyahan sa mga di-matutuwid na bagay na iyon? Bakit gusto mo ang mga kasamaang iyon? Ano ang batayan ng pagkahilig mo sa mga ganoong bagay? Saan nagmumula ang mga bagay na ito? Bakit ka masayang-masaya na tanggapin ang mga ito? Sa ngayon, naunawaan na ninyong lahat na ang pangunahing dahilan sa likod ng lahat ng bagay na ito ay dahil nasa kalooban ng tao ang lason ni Satanas. Ano ang lason ni Satanas? Paano ito maipapahayag? Halimbawa, kung magtatanong ka ng, ‘Paano dapat mamuhay ang mga tao? Para saan ba dapat nabubuhay ang mga tao?’ sasagot ang mga tao: ‘Ang bawat tao para sa kanyang sarili at bahala na ang iba.’ Ipinahahayag ng nag-iisang pariralang ito ang pinakaugat ng problema. Ang pilosopiya at lohika ni Satanas ay naging buhay na ng mga tao. Anuman ang hinahangad ng mga tao, ginagawa nila ito para sa kanilang sarili—kaya’t nabubuhay lamang sila para sa kanilang sarili. ‘Ang bawat tao para sa kanyang sarili at bahala na ang iba’—ito ang pilosopiya sa buhay ng tao, at kinakatawan din nito ang kalikasan ng tao. Naging kalikasan na ng tiwaling sangkatauhan ang mga salitang ito at ang mga ito ang tunay na larawan ng satanikong kalikasan ng tiwaling sangkatauhan. Ang satanikong kalikasang ito na ang naging batayan para sa pag-iral ng tiwaling sangkatauhan. Sa loob ng ilang libong taon, namuhay ang tiwaling sangkatauhan ayon sa kamandag na ito ni Satanas, hanggang sa kasalukuyang panahon” (Ang Salita, Vol. III. Ang mga Diskurso ni Cristo ng mga Huling Araw. Paano Tahakin ang Landas ni Pedro). Ibinunyag ng salita ng Diyos ang kalagayan ko. Nakita ko na makasarili at kasuklam-suklam ako. Sa lahat ng bagay, sariling mga interes ko ang iniisip ko at gusto kong maghanap ng mga paraan para makuha ang lahat ng puwedeng maging pakinabang. Hindi ko man lang inisip ang mga kapatid ko, lalo na ang gawain ng iglesia. Nang hilingin sa akin ng lider na sunduin si Sister Zhu Yun, inakala ko na makagagawa siya ng gawain para sa iglesia, at may isa pang makakatulong sa akin para gumaan ang pasanin ko at maging mas epektibo ang aking gawain, na mas magpapaganda sa imahe ko, kaya hindi ako makapaghintay na tanggapin siya sa iglesia namin. Pero nang makita kong hindi siya ang kapatid na nakilala ko, at na isa siyang panganib sa seguridad, nag-alala ako na bukod sa hindi siya makagagawa ng tungkulin, kakailanganin pa ng isang taong makikipagtipon sa kanya nang personal. Naisip ko na hindi lang niya hindi mapabubuti ang aming pagiging produktibo sa gawain o mapagmumukha akong mahusay, kundi maaaring manganib ang kaligtasan namin dahil sa kanya. Tutol ako rito, at nagreklamo ako na hindi makatwiran ang pagsasaayos ng lider, kaya nagmadali akong subukang ipasa siya sa kalapit na iglesia. Nakita ko na ang pamumuhay ayon sa satanikong lason na “Ang bawat tao para sa kanyang sarili at bahala na ang iba” ay ginawa akong lalo’t lalong makasarili at kasuklam-suklam. Sarili kong mga interes lang ang nasa puso ko, at ang inaalala ko lang ay ang sarili ko. Nakikita ng Diyos kung ano ang nasa puso natin. Paanong hindi kasusuklaman ng Diyos ang mga iniisip ko? Nang maisip ko kung paano inilipat si Sister Zhu Yun sa kalapit na iglesia, nakonsensiya ako, at alam kong sa hinaharap, kailangan kong magsagawa ayon sa salita ng Diyos, at na hindi ko na puwedeng isaalang-alang ang sarili kong mga interes.

Kalaunan, nakatanggap ulit ako ng liham mula sa lider ko. Ang ilang kapatid ay tumatakas mula sa CCP, at kailangan naming isaayos na pumunta sila sa iglesia namin. Habang binabasa ang sulat, naisip ko sa sarili ko, “Sa pagkakataong ito, hindi ko na puwedeng isipin ang sarili kong mga interes. Kung kaya man nilang gampanan ang mga tungkulin o hindi, handa akong tanggapin sila para magkaroon sila ng buhay-iglesia.” Kaya pinuntahan ko ang mga adres na ibinigay sa akin ng lider ko, tinanggap ko sila sa iglesia namin, at ginawa ang mga kinakailangang pagsasaayos. Pagkatapos magsagawa nang ganito, labis na napayapa at gumaan ang pakiramdam ko.

Kalaunan, binabantayan din ako ng mga pulis, kaya naging isa akong panganib sa seguridad at hindi ako puwedeng makipag-ugnayan sa iba. Hindi ako makadalo sa mga pagtitipon, at hindi ko magawa ang mga tungkulin ko. Mahirap ang panahong iyon para sa akin. Madalas kong hinahanap-hanap ang mga araw na nakapagtitipon ako kasama ng aking mga kapatid at nagagampanan ang aking mga tungkulin. Nasabik akong makitang muli ang mga kapatid, makipagbahaginan sa kanila tungkol sa katotohanan, at masabi ang nasa puso ko. Namighati ako sa pananabik ko sa buhay-iglesia at sa mga kapatid ko. Saka ko lang naunawaan kung ano ang nararamdaman ng mga kapatid na tinutugis ng CCP kapag hindi sila puwedeng magkaroon ng buhay-iglesia o makipag-ugnayan sa mga kapatid nila. Naalala ko si Sister Zhu Yun, na ipinasa ko sa kalapit na iglesia. Noong panahong iyon, inakala ko lang na dahil hindi siya makagagawa ng mga tungkulin, hindi siya makatutulong sa gawain ng iglesia. Pero hindi ko inisip kung gaano katinding paghihirap at pasakit ang nararanasan niya, yamang ikinulong siya ng CCP nang mahigit tatlong taon, at minamanmanan pa rin siya pagkatapos siyang palayain, at hindi makakontak sa kanyang mga kapatid o makapamuhay ng buhay-iglesia. Para makadalo sa mga pagtitipon, obligado siyang pumunta sa amin mula sa kanyang bayan. Ginawa niya ito para makipag-ugnayan sa mga kapatid, pero tinanggihan ko siya nang wala ni isang salita ng pag-aliw o katiting na simpatiya. Habang mas iniisip ko iyon, mas nakokonsensiya ako. Bakit ako naging napakalamig at walang puso? Isang araw, nabasa ko ang mga salita mula sa Diyos na nagbubunyag sa mga anticristo, na nakatulong sa akin na makita nang mas malinaw ang problema ko. Sabi ng mga salita ng Diyos: “Ang pangunahing pagpapamalas ng pagiging traydor at malupit ng mga anticristo ay na may partikular na malinaw na pakay sa lahat ng kanilang ginagawa. Ang unang bagay na iniisip nila ay ang sarili nilang mga interes; at ang mga pamamaraan nila ay kasuklam-suklam, walang pakundangan, karumal-dumal, mababa, at kahina-hinala. Walang sinseridad sa paraan ng paggawa nila ng mga bagay-bagay, at sa paraan ng pagtrato nila sa mga tao at ang mga prinsipyong ipinantatrato nila sa mga ito. Ang paraan ng pakikitungo nila sa mga tao ay ang samantalahin at paglaruan ang mga ito, at kapag wala nang silbi ang mga tao sa kanila, ibinabasura nila ang mga ito. Kung may silbi ka sa kanila, nagkukunwari silang may malasakit sa iyo: ‘Kumusta ka na? Nagkaroon ka ba ng anumang paghihirap? Matutulungan kitang lutasin ang mga paghihirap mo. Sabihin mo sa akin kung mayroon kang anumang problema. Nandito ako para sa iyo. Napakasuwerte naman natin na may mabuti tayong samahan!’ Tila napakamaasikaso nila. Pero kapag dumating ang araw na wala ka nang anumang silbi sa kanila, pababayaan ka nila, itatapon ka nila sa isang tabi at babalewalain ka, na parang ni hindi ka nila kailanman nakilala. Kapag talagang nagkakaproblema ka at hinahanap mo sila para humingi ng tulong, biglang nagbabago ang kanilang ugali, hindi na ganoon kabait-pakinggan ang kanilang mga salita gaya noong una silang nangako sa iyo na tutulungan ka nila—at bakit ganito? Ito ay dahil wala ka nang silbi sa kanila. Dahil dito, hindi ka na nila pinapansin. At hindi lang iyon: Kapag nalaman nilang may mali kang nagawa o may nakita silang bagay na magagamit nila laban sa iyo, nagiging malamig at mapang-uyam sila sa iyo, at baka nga kondenahin ka pa nila. Anong palagay mo sa pamamaraang ito? Pagpapamalas ba ito ng kabaitang-loob at sinseridad? Kapag nagpapamalas ang mga anticristo ng ganitong uri ng pagiging traydor at malupit sa kanilang pakikitungo sa iba, may anumang bakas ba ng pagkatao rito? Mayroon ba silang katiting na sinseridad sa mga tao? Walang-wala. Lahat ng ginagawa nila ay para sa sarili nilang pakinabang, pagpapahalaga sa sarili, at reputasyon, para mabigyan ang kanilang sarili ng katayuan at katanyagan sa ibang mga tao. Sa lahat ng nakikilala nila, kung masasamantala nila ang mga ito, gagawin nila. Ang mga hindi nila kayang samantalahin, minamata nila at hindi nila pinapakinggan; kahit na ikaw pa ang mismong lumapit sa kanila, hindi ka nila papansinin, at hindi ka man lang tinitingnan. Pero kapag dumating ang araw na kailangan ka na nila, biglang nagbabago ang kanilang pakikitungo sa iyo, at nagiging napakamaasikaso at napakagiliw nila, na ikinagugulat mo. Bakit nagbago ang pakikitungo nila sa iyo? (Dahil may silbi ka na sa kanila ngayon.) Tama iyon: Nang makita nilang may silbi ka, nagbabago ang kanilang pakikitungo” (Ang Salita, Vol. IV. Paglalantad sa mga Anticristo. Ikaapat na Ekskorsus: Pagbubuod sa Katangian ng mga Anticristo at sa Kanilang Disposisyong Diwa (Unang Bahagi)). Nang makita ko ang inihayag ng salita ng Diyos, nalungkot ako at nakonsensiya. Ang mga naging kilos at gawa ay kapareho ng sa isang anticristo. May motibo ako sa bawat sitwasyon, at isinasaalang-alang lamang ang sarili kong mga interes. Palagi akong nagkakalkula at ginagamit ang mga tao sa mga pakikipag-ugnayan ko. Wala akong pagmamahal sa mga kapatid ko, walang katapatan o kabaitan. Napakatagal nang minamanmanan ng CCP si Sister Zhu Yun at hindi siya puwedeng magkaroon ng buhay-iglesia. Dapat ay naunawaan ko ang sitwasyon niya, at sinuportahan at tinulungan siya nang may pagmamahal, isinaayos na makadalo siya sa mga pagtitipon at magampanan ang mga tungkuling kaya niya sa lalong madaling panahon Pero nag-alala ako tungkol sa panganib sa seguridad na maidudulot niya. Inisip ko na ang pagtanggap sa kanya sa iglesia ay walang maitutulong sa gawain ng iglesia, at kakailanganin naming gumugol ng karagdagang lakas at magbayad ng halaga para tulungan siya. Ang pinakamalala, makokompromiso niya ang kaligtasan ng iba pang mga kapatid, na makaaapekto sa gawain ng iglesia. Kaya, wala akong pakialam kung magkakaroon siya ng buhay-iglesia o hindi, at hindi ako nagtanong sa kanya ni minsan tungkol sa kalagayan niya o mga paghihirap niya. Gusto ko lang mawala na siya, hindi tanggapin sa iglesia. Wala akong malasakit at makasarili ako. Hindi ko maiwasang tanungin ang sarili ko, “Hindi ko maisip ang kapatid ko sa maliit na bagay na ito. Wala akong pagmamahal o awa. Kaya paanong naging taos-puso ang tulong na inalok ko sa mga kapatid ko noon?” Sa pagninilay-nilay, nalaman ko na maraming beses kong tinulungan ang mga kapatid dahil ako ang lider ng iglesia. Akala ko na sa pagbibigay sa kanila ng wastong suporta at pagsisiguro na normal ang kalagayan ng lahat, magtatamo ako ng mga resulta sa aking tungkulin at sa gayon ay masisigurong nagpresenta ako ng magandang imahe. Ngayon ko lang napagtanto na hindi ko isinasaalang-alang ang layunin ng Diyos, at na hindi ko ginagampanan ang responsabilidad ko bilang lider. Sa halip, pinoprotektahan ko ang aking reputasyon at katayuan. Sa panlabas, ginagampanan ko ang aking tungkulin, pero sa totoo lang, pinangangalagaan ko ang personal kong mga interes sa pagkukunwaring ginagawa ko ang aking tungkulin, at ginamit ko ang iba para makatulong sa paghahangad ko ng reputasyon at katayuan. Ang ginawa ko ay kasuklam-suklam sa Diyos, at tinatahak ko ang landas ng paglaban sa Diyos. Kung hindi ko naranasan kung gaano kasakit mawalan ng buhay-iglesia, hindi ko sana malalaman kahit kailan ang sakit at pagdurusa ng aking mga kapatid kapag walang mga pagtitipon at buhay-iglesia. At hindi ko sana makikilala kailanman ang masama at mapanira kong anticristong disposisyon.

Nabasa ko ang isa pang sipi mula sa salita ng Diyos: “Ang problema sa mga taong naghahangad ng pansarili nilang mga interes ay ang hinahangad nila ang mga mithiin ni Satanas—ang mga ito ay mga mithiin na masasama at hindi makatarungan. Kapag hinahangad ng mga tao ang mga personal na interes gaya ng kasikatan, pakinabang, at katayuan, hindi nila namamalayang nagiging kasangkapan na pala sila ni Satanas, nagiging kasangkapan na sila ni Satanas, at, higit pa rito, nagiging kinatawan sila ni Satanas. Isang negatibong papel ang ginagampanan nila sa iglesia; sa gawain ng iglesia, at sa normal na buhay-iglesia at normal na paghahangad ng mga taong hinirang ng Diyos, ang epekto nila ay mang-abala at maminsala; mayroon silang masama at negatibong epekto” (Ang Salita, Vol. IV. Paglalantad sa mga Anticristo. Ikasiyam na Aytem (Unang Bahagi)). Napagtanto ko mula sa paghahayag na ito na mula sa mga salita ng Diyos na kung gagawin natin ang ating tungkulin nang hindi isinasagawa ang katotohanan, at pangangalagaan natin ang ating reputasyon at katayuan, gaano man kalaki ang halagang ibayad natin, palagi tayong magkakaroon ng negatibong papel sa iglesia at magiging kasangkapan ni Satanas. Makagagambala at makagugulo lang tayo sa gawain ng iglesia at masisira natin ang buhay pagpasok ng ating mga kapatid. Naisip ko si Sister Zhu Yun na napilitang pumunta sa amin mula sa kanyang bayan para lang makibahagi sa buhay-iglesia. Taos-puso siyang nananalig sa Diyos at nananabik sa salita ng Diyos. Kung mayroon akong kahit katiting na pagkatao, hindi ko sana siya tinrato nang ganoon. Isa akong lider ng iglesia, pero noong nagkaproblema si Sister Zhu Yun, hindi ko siya nagawang tulungan, wala akong pakialam at walang awa kong sinubukang ipasa siya sa ibang iglesia. Habang mas naiisip ko ang ginawa ko, lalo akong namumuhi sa sarili ko. Pakiramdam ko ay may pagkakautang ako sa kapatid ko, at lalo na sa Diyos. Lumapit ako sa Diyos at nanalangin, “Diyos ko! Isinasaalang-alang ko lang ang sarili kong mga interes kapag gumagawa ng mga bagay-bagay, at wala akong pagmamahal sa mga kapatid ko. Napakamakasarili ko at mapanira! Diyos ko! Gusto ko pong magsisi….”

Kalaunan, nabasa ko ang isa pang sipi ng salita ng Diyos. Nakita ko ang di-makasariling pagtutustos at pangangalaga ng Diyos sa sangkatauhan, at lalo pa akong nahiya sa pagiging makasarili at kasamaan ko. Sabi ng mga salita ng Diyos: “Gaano man karaming salita ng Diyos ang napakinggan mo, gaano man karaming katotohanan ang nagagawa mong tanggapin at ang naunawaan mo, gaano man karaming realidad ang naisabuhay mo, o gaano man karaming resulta ang nakamit mo, may isang katunayan na dapat mong maunawaan: Ang katotohanan, ang daan at ang buhay ng Diyos ay ipinagkakaloob sa bawat tao nang libre, at patas ito sa lahat. Hindi kailanman magiging paborito ng Diyos ang isang tao kaysa sa iba dahil sa kung gaano katagal na itong nananalig sa Diyos o kung gaano na ito nagdusa, at hinding-hindi Niya papaboran o pagpapalain ang isang tao dahil matagal na itong nananalig sa Diyos o dahil marami na itong pinagdusahan. Hindi Niya rin tatratuhin nang naiiba ang sinuman dahil sa edad nito, hitsura nito, kasarian nito, pinanggalingan nitong pamilya, at iba pa. Pare-pareho ang mga bagay na natatanggap ng bawat tao mula sa Diyos. Hindi Niya tinutulutan na makatanggap ang sinuman nang mas kaunti, o na makatanggap ang sinuman nang mas marami. Patas at makatwiran ang Diyos sa bawat tao. Binibigyan Niya ang mga tao ng mismong kinakailangan nila, kung kailan nila ito kailangan, hindi Niya sila hinahayaan na magutom, malamigan o mauhaw, at tinutugunan Niya ang lahat ng pangangailangan ng puso ng tao. Kapag ginagawa ng Diyos ang mga bagay na ito, ano naman ang hinihingi ng Diyos sa mga tao? Ibinibigay ng Diyos ang mga bagay na ito sa mga tao, kaya mayroon bang anumang makasariling motibo ang Diyos? (Wala.) Walang kahit anong makasariling motibo ang Diyos. Ang mga salita ng Diyos at ang gawain ng Diyos ay pawang para sa kapakanan ng sangkatauhan, at naglalayong lutasin ang lahat ng paghihirap at suliranin ng mga tao, nang sa gayon ay matamo nila ang tunay na buhay mula sa Diyos. Totoo ito” (Ang Salita, Vol. III. Ang mga Diskurso ni Cristo ng mga Huling Araw. Ang Tao ang Pinakamalaking Benepisyaryo ng Pamamahala ng Diyos). Ang Diyos ay di-makasariling nagtutustos sa lahat ng may tunay na pananampalataya. Masigasig Siyang nagsumikap para sa bawat isa sa atin at hindi kailanman umaasa ng anumang kapalit, nagnanais lang na hanapin natin ang katotohanan, baguhin ang ating mga disposisyon, at isabuhay ang tunay na wangis ng tao Ngunit ang pakikitungo ko sa mga kapatid ko ay batay sa kung sila ba ay kapaki-pakinabang. Kung sila ay kapaki-pakinabang, handa akong magbayad ng anumang halaga. Kung hindi, hindi ko sila pinapansin. Ayokong mag-abala kung walang pakinabang. Sinabi ng Panginoong Jesus: “Katotohanan ang sinasabi Ko sa inyo, bagama’t ginawa ninyo ito sa isa sa mga pinakamababa sa Aking mga kapatid, sa Akin ninyo ito ginawa” (Mateo 25:40). Totoo ito. Kahit ang mga pinaka hindi kapansin-pansin na kapatid sa iglesia ay dapat mabigyan ng tulong, hangga’t tunay silang nananalig sa Diyos, at hindi masasamang tao, anticristo, o hindi mananampalataya. Ang magawang tumulong sa kanila nang may pagmamahal ay pagsasaalang-alang sa layunin ng Diyos, at may pagsang-ayon ng Diyos. Lalo na ang mga kapatid na tinutugis at hinahanap ng CCP, na hindi makauwi, kailangan natin silang tratuhin nang maayos at siguraduhing ligtas sila. Ito ay higit pang mabuting gawa. Ang pag-uugali ng isang tao sa gayong mga kapatid ay naghahayag ng kanyang pagkatao. Labis akong nakonsensiya. Kung mayroon akong isa pang pagkakataon na gawin ang aking tungkulin, hindi na ako magiging makasarili at kasuklam-suklam, o isasaalang-alang lang ang sarili kong mga interes kapag nakikipag-ugnayan sa mga kapatid. Kailangan kong gawin ang aking makakaya para tulungan ang mga kapatid, at maging isang taong nagtataglay ng pagkatao at katwiran.

Makalipas ang ilang buwan, sa wakas, sinimulan ko ang isa pang tungkulin. Isinaayos ng lider ko na suportahan ko ang isang kapatid na isang panganib sa seguridad. Naisip ko, “Pagkatapos ng lahat ng pinagdaanan ko, sa wakas ay may tungkulin na ako. Kung makikipag-ugnayan ako sa kapatid na ito, ano ang mangyayari kung madadawit ako?” Sa puntong ito, napagtanto kong wala ako sa tamang kalagayan, at mabilis akong nanalangin sa Diyos na sana ay maghimagsik ako laban sa sarili ko, sinasabing gusto kong gawin ang makakaya ko para tulungan at suportahan ang kapatid ko. Sa pagtitipon at pakikipagbahaginan sa kanya tungkol sa salita ng Diyos, unti-unting nagbago ang kanyang negatibong kalagayan, at gusto niyang magsulat ng artikulong nagpapatotoo sa Diyos. Nang ginawa ko ang lahat ng makakaya ko para tulungan ang kapatid, napakapayapa ng pakiramdam ko.

Noon, pakiramdam ko palagi ay may mabuti akong pagkatao, na kaya kong magtiis ng hirap sa tungkulin ko, at na may pagmamahal ako sa mga kapatid. Sa ipinakita ng mga katunayan at ng paghatol at paghahayag ng salita ng Diyos, nakita ko sa wakas na hinangad ko lang na makinabang. Makasarili ako at walang malasakit. Ginawa akong tiwali ni Satanas hanggang sa puntong wala na akong anumang wangis ng tao! Ipinaunawa sa akin ng salita ng Diyos kung paano tratuhin ang mga kapatid nang may pagkatao at katwiran. Tinulungan ako nitong makasundo ang iba nang hindi laging hinahangad ang sarili kong mga interes, at maging taos-puso sa pagsuporta at pagtulong sa aking mga kapatid. Salamat sa Diyos!


49. Isang Wastong Saloobin sa Tungkulin ng Isang Tao

Ni Melanie, Pilipinas

Dati akong nagdidilig ng mga baguhan sa iglesia, pero dahil medyo kulang ang kakayahan ko, maraming katotohanan ang hindi ko kayang ibahagi nang malinaw, at hindi ko malutas ang mga problema ng mga baguhan. Isa pa, palagi kong pinoprotektahan ang aking reputasyon at katayuan. Kapag may mga bagay na hindi malinaw sa akin, nahihiya akong humingi ng tulong sa iba. Dahil dito, hindi ko nagawang mabuti ang pagdidilig sa mga baguhan at natanggal ako dahil doon. Pagkatapos ay isinaayos ng lider na pangasiwaan ko ang pangkalahatang gawain. Talagang sumama ang loob ko nang maharap sa pagsasaayos na ito sa tungkulin. Hindi ko lang ito matanggap, lalo na nang makita kong mas maraming tao ang tumatanggap sa gawain ng Diyos sa mga huling araw, at agarang nangangailangan ng pagdidilig. Dahil sa pagbabago sa tungkulin ko noon, napaisip ako kung nalantad ba ako. Nag-alala ako kung ano ang iisipin ng iba sa akin kapag nalaman nila, na iisipin nilang kulang ako sa kakayahan at kaya ko lang gumawa ng mababang gawain at maliliit na trabaho. Nagdidilig ako ng mga bagong mananampalataya kasama ng iba noong una, pero ngayon na pinangangasiwaan ko ang mga pangkalahatang gawain, maliliit na gawain lang, ano ang punto sa ganoong uri ng tungkulin? Gaano man ako kahusay gumawa, magiging trabahador lang ako at sa huli ay matitiwalag. Habang mas iniisip ko iyon, lalong sumasama ang loob ko. Hindi ko tinatapos nang maayos ang mga gawain ko, bagkus ay kuntento na lamang ako na gumawa nang wala sa loob nang hindi isinasapuso ang mga ito. Minsan ay maraming bagay na dapat gawin sa gabi, pero magsisimula akong matulog nang napakaaga. Minsan, pinadalhan ako ng mensahe ng isang sister na namamahala sa gawain ng pagdidilig, hinihiling sa akin na tumulong na pagsama-samahin ang ilang dokumento ng gawain mula sa dati. Nakaramdam ako ng labis na pagtutol nang mabasa ko iyon. Hindi na ako nagdidilig, bakit niya hinihiling sa akin na gawin iyon? Pero hindi ako makatanggi, kaya may pag-aatubili akong pumayag na gawin iyon. Kinabukasan ay humiling sa akin ang isa pang sister na tagapagdilig na tumulong ako sa isang bagay. Talagang nag-aatubili ako, iniisip na, “Ang mga pangkalahatang gawain ay talagang maliliit na trabaho lang, at kahit sino ay pwedeng mag-utos sa akin ng gagawin. Hindi ko naman talaga ito trabaho, kaya bakit niya ako pinatutulong?” Natakot ako na iisipin niya na hindi ko sinusuportahan ang gawain ng iglesia kung tatanggi ako. Dahil walang magawa, sinabi ko sa kanya na gagawin ko iyon.

Sa loob ng ilang araw, hindi ko pinagnilayan ang sarili ko kahit kaunti. Hindi ko nagawang tanggapin ang pagbabago ng tungkulin na mula sa Diyos at tumutol ako sa lider, iniisip na pinahihirapan niya ako. Sinabi ko sa isang sister na nakapareha ko noon, nang medyo sinasadya, “Kahit kailan ay hindi ako nagkaroon ng bakanteng oras sa gawain ko ng pagdidilig at ginawa ko ang lahat ng dapat kong gawin. Kailanman ay hindi ako tinulungan ng lider kapag nagkakaroon ng problema, pero tinanggal niya ako agad-agad. Kung ganoon, hayaan mo na! Dahil natanggal ako, malamang na may aral dito para sa akin.” Matapos marinig iyon, pakiramdam din ng sister ay hindi naging patas sa akin ang lider. Noong panahong iyon, pakiramdam ko talaga ay naagrabyado ako. Bakit ako itinalagang mangasiwa ng pangkalahatang gawain? Maliliit na trabaho lang ba ang kaya kong gawin? Hindi ba ako karapat-dapat linangin? Pakiramdam ko ay mawawalan na ako ng silbi simula noon, at kahit na ipagpatuloy ko ang aking pananampalataya hanggang sa huli, matitiwalag ako. Ang mga saloobing ito ay lalo pang nagpahirap sa akin. Napagtanto ko na mali ang kalagayan ko kaya agad akong lumapit sa Diyos sa panalangin at sinabing, “Diyos ko, ano ba ang mali sa akin? Isa rin itong tungkulin, kaya bakit hindi ako nasisiyahan sa pangangasiwa sa mga pangkalahatang gawain? Diyos ko, pakiusap, bigyan Mo po ako ng kaliwanagan at gabayan Mo po ako para maunawaan ko ang sarili ko at tumigil ako sa pamumuhay sa katiwalian.” Pagkatapos manalangin, naisip ko ang mga salita ng Diyos tungkol sa saloobin ng mga anticristo sa pagbabago ng tungkulin. Sabi ng mga salita ng Diyos: “Ang tungkuling nararapat sa iyo ay dapat batay sa sarili mong mga kalakasan. Kapag minsan ay hindi ka magaling sa tungkuling isinaayos ng iglesia para sa iyo o hindi iyon isang bagay na nais mong gawin, maaari mong ipaalam ang isyu at lutasin iyon sa pamamagitan ng pakikipag-usap. Ngunit kung nagagampanan mo ang tungkulin, at isang tungkulin iyon na dapat mong gampanan, at ayaw mong gawin iyon dahil lang sa natatakot kang magdusa, may problema sa iyo. Kung handa kang sumunod at kaya mong maghimagsik laban sa iyong laman, masasabi na medyo makatwiran ka. Gayunman, kung lagi mong sinusubukang kalkulahin kung aling mga tungkulin ang mas kagalang-galang, at ipinalalagay mo na ang ilang tungkulin ay magiging dahilan para hamakin ka ng iba, patunay ito na mayroon kang tiwaling disposisyon. Bakit masyado kang may kinikilingan sa iyong pagkaunawa sa mga tungkulin? Magagampanan mo kaya nang maayos ang isang tungkulin kung pipiliin mo iyon batay sa sarili mong mga ideya? Hindi naman talaga totoo iyon. Ang pinakamahalaga rito ay ang paglutas sa iyong tiwaling disposisyon, at kung hindi mo gagawin iyon, hindi mo magagampanan nang maayos ang iyong tungkulin, kahit nasisiyahan ka roon. Ang ilang tao ay ginagampanan ang kanilang mga tungkulin nang walang mga prinsipyo, at ang pagganap nila sa kanilang tungkulin ay palaging batay sa sarili nilang mga kagustuhan, kaya hindi nila nalulutas kailanman ang mga paghihirap, palagi nilang iniraraos lang ang bawat tungkuling ginagampanan nila, at sa huli ay itinitiwalag sila. Maliligtas ba ang ganitong mga tao? … Ang masasamang tao at mga anticristo ay hindi kailanman nagkakaroon ng tamang saloobin sa kanilang mga tungkulin. Ano ang iniisip nila kapag inililipat sila? ‘Palagay mo ba isa lang akong tagapagserbisyo? Kapag ginagamit mo ako, pinagseserbisyo mo ako sa iyo, at kapag tapos ka na sa akin, basta mo na lang akong papaalisin. Aba, hindi ako magseserbisyo nang ganoon! Gusto kong maging lider o manggagawa, dahil iyon lamang ang kagalang-galang na trabaho rito. Kung hindi mo ako hahayaang maging lider o manggagawa at gusto mo pa rin akong magpakapagod, kalimutan mo na lang iyon!’ Anong klaseng saloobin ito? Nagpapasakop ba sila? Sa anong batayan nila hinaharap ang paglilipat sa kanilang tungkulin? Sa batayan ng pagkamainitin ng ulo, ng sarili nilang mga ideya, at ng tiwaling disposisyon nila, tama ba? At ano ang mga kahihinatnan ng pagharap dito sa ganitong paraan? Una sa lahat, magagawa ba nilang maging tapat at taos sa susunod nilang tungkulin? Hindi, hindi nila magagawa. Magkakaroon ba sila ng positibong saloobin? Anong uri ang magiging kalagayan nila? (Isang kalagayan ng pagkasira ng loob.) Ano ang diwa ng pagkasira ng loob? Ito ay pagsalungat. At ano ang pinakahuling resulta ng isang kaloobang mapanalungat at nasisiraan ng loob? Magagawa ba ng isang taong nakakaramdam nang ganoon ang tungkulin niya nang maayos? (Hindi.) Kung palaging negatibo at mapanalungat ang isang tao, akma ba siyang gumawa ng isang tungkulin? Anumang tungkulin ang gawin niya, hindi niya iyon magagawa nang maayos. Paulit-ulit lang ang sitwasyong ito, at hindi magiging maganda ang kalalabasan. Bakit ganoon? Ang gayong mga tao ay wala sa mabuting landas; hindi nila hinahanap ang katotohanan, hindi sila mapagpasakop, at hindi nila maunawaan nang maayos ang saloobin at pakikitungo sa kanila ng sambahayan ng Diyos. Problema ito, hindi ba? Ganap na angkop na pagbabago iyon sa tungkulin, ngunit sinasabi ng mga anticristo na ginagawa iyon para pahirapan sila, na hindi sila tinatratong tao, na ang sambahayan ng Diyos ay walang pagmamahal, na tinatrato silang parang makina, tinatawag kapag kailangan sila, pagkatapos ay isinasantabi kapag hindi. Hindi ba’t isa iyong baluktot na argumento? May konsensiya o katwiran ba ang isang taong nagsasabi ng gayong bagay? Wala siyang pagkatao! Binabaluktot niya ang isang ganap na maayos na bagay; binabaluktot niya ang isang ganap na angkop na pagsasagawa at ginagawang isang bagay na negatibo—hindi ba’t kabuktutan ito ng isang anticristo? Mauunawaan ba ng isang taong ganito kabuktot ang katotohanan? Talagang hindi. Problema ito ng isang anticristo; anumang nangyayari sa kanya, iisipin niya ito sa isang baluktot na paraan. Bakit siya nag-iisip sa baluktot na paraan? Dahil napakabuktot ng kalikasang diwa niya. Una sa lahat, ang kalikasang diwa ng isang anticristo ay buktot, na sinusundan ng kanyang kabangisan, at ang mga ito ang kanyang mga pangunahing katangian. Ang likas na kabuktutan ng mga anticristo ay humahadlang sa kanilang maunawaan nang tama ang anumang bagay, at sa halip ay binabaluktot nila at namamali ang pakahulugan nila sa lahat ng bagay, nagmamalabis sila, gumagawa ng walang saysay na pagtutol, at hindi nila maasikaso nang maayos ang mga bagay-bagay o mahanap ang katotohanan. Sunod, aktibo nilang nilalabanan ang mga bagay-bagay at naghahangad na maghiganti, nagpapakalat pa nga ng mga kuru-kuro at naglalabas ng pagiging negatibo, na inuudyukan at hinihikayat ang iba na guluhin ang gawain ng iglesia. Lihim silang nagpapakalat sa paligid ng ilang reklamo, nanghuhusga kung paano tinatrato ng sambahayan ng Diyos ang mga tao, hinuhusgahan ang ilan sa mga tuntuning administratibo nito, kung paano ginagawa ng ilang lider ang mga bagay-bagay, at kinokondena ang mga lider na ito. Anong uri ng disposisyon ito? Kalupitan ito” (Ang Salita, Vol. IV. Paglalantad sa mga Anticristo. Ikalabindalawang Aytem). Nakita ko mula sa mga salita ng Diyos na sa harap ng anumang bagay, hindi kaya ng mga anticristo na unawain nang tama ang mga layunin ng Diyos, bagkus ay palaging mali ang pagkaunawa nila sa mga bagay-bagay. Itinuturing nila ang isang simpleng pagbabago sa tungkulin na para bang ibinababa sila ng ranggo, iniisip na pinahihirapan sila. Nagiging negatibo at lumalaban sila, at posible nilang iwanan ang kanilang tungkulin anumang oras, isinasawalang-bahala ang gawain ng iglesia. Ang mga anticristo ay may napakasamang kalikasan! Nakita ko na kumikilos ako sa parehong-parehong paraan. Dapat ay nagnilay ako kung paano ako nabigo pagkatapos matanggal, at pinahalagahan ko ang pagkakataong ito sa isang bagong tungkulin. Pero hindi man lang ako nagnilay-nilay. Pakiramdam ko ay pinaghihigpitan ako ang lider, na ang pangangasiwa sa pangkalahatang gawain ay nakabababa at nakahihiya, na gumagawa ako ng maliliit na trabaho at nagiging isang trabahador, at hindi karapat-dapat linangin. Hindi ko lang kayang magpasakop dito, bagkus ay naramdaman ko pa na labis akong naagrabyado, at tutol na tutol ako sa tungkuling ito. Palagi akong nagpapakatamad, gumagawa nang wala sa loob, sumasabay lang sa agos. Nakikipagkumpetensya ako sa Diyos at ginagamit ang ganitong uri ng pagiging negatibo para labanan ang Diyos. Ayaw kong makipagtulungan nang lumapit sa akin ang mga sister na tagapagdilig para humingi ng tulong, bagkus ay puno ako ng mga hinaing. Akala ko ay inuutus-utusan nila ako, pinahihirapan at pinagagawa ng maliliit na trabaho. Gusto kong ilabas ang mga damdamin ko ng pagiging agrabyado, kaya ipinahayag ko ang mga hinaing ko sa dati kong partner, nagrereklamo tungkol sa lider. Naapektuhan siya niyon at sa huli ay nakaramdam siya ng pagkiling laban sa lider. Ganap akong inilantad ng pagbabagong iyon ng tungkulin. Ginawa ko ang tungkulin ko nang lubos na nakabatay sa personal na kagustuhan, nagnanais lamang na gumawa ng isang tungkulin na magpapaganda sa imahe ko. Sa mas mababang katayuan, pakiramdam ko ay hindi ako titingalain ng iba at wala akong pag-asa sa mga pagpapala, kaya negatibo ako at nag-atubili, nilalabanan ang Diyos, inilalabas pa nga ang galit ko sa aking tungkulin. Ipinakalat ko ang sarili kong mga pagkiling at kuru-kuro, at nakakuha ng isa pang tao para ipaglaban ako. Paano iyon naiiba sa isang anticristo? Wala talaga akong anumang normal na pagkatao o katwiran!

Pagkatapos ay nabasa ko ang ilan sa mga salita ng Diyos: “Ang ilang tao ay hindi ginagampanan nang maayos ang kanilang mga tungkulin, lagi silang pabasta-basta, na nagiging sanhi ng mga pagkagambala o kaguluhan, at sa huli, pinapalitan sila. Gayunman, hindi sila pinatatalsik sa iglesia, na pagbibigay sa kanila ng pagkakataong magsisi. Lahat ay may mga tiwaling disposisyon, at lahat ay may mga pagkakataon na naguguluhan sila o nalilito, mga pagkakataon na mababa ang kanilang tayog. Ang layon ng pagbibigay sa iyo ng pagkakataon ay upang mabago mo ang lahat ng ito. At paano mo ito mababago? Dapat mong pagnilayan at malaman ang nakaraan mong mga pagkakamali; huwag kang magdahilan, at huwag kang magpakalat ng mga kuru-kuro. Kung mali ang pagkaunawa mo sa Diyos at basta ipinapasa mo na lang ang mga maling pagkaunawang ito sa iba, upang sila rin ay magkamali ng pagkaintindi sa Diyos na kasama mo, at kung mayroon kang mga kuru-kuro at naglilibot ka na ikinakalat ang mga iyon, upang magkaroon ng mga kuru-kuro ang lahat na kasama mo, at sinisikap na mangatwiran sa Diyos na kasabay mo, hindi ba’t pagpukaw ito sa pagkabagabag ng lahat? Hindi ba ito pagsalungat sa Diyos? At may buti bang maidudulot ang pagsalungat sa Diyos? Maliligtas ka pa ba? Inaasam mo na ililigtas ka ng Diyos, ngunit tinatanggihan mong tanggapin ang Kanyang gawain, at nilalabanan at sinasalungat mo ang Diyos, kaya ililigtas ka pa rin ba ng Diyos? Kalimutan mo na ang mga pag-asam na ito. Nang makagawa ka ng pagkakamali, hindi ka pinanagot ng Diyos, ni hindi ka Niya tiniwalag dahil sa nag-iisang pagkakamaling ito. Binigyan ka ng sambahayan ng Diyos ng pagkakataon, at tinulutan kang patuloy na gampanan ang isang tungkulin, at magsisi, na siyang oportunidad na ibinigay sa iyo ng Diyos; kung mayroon kang konsensiya at katwiran, dapat mong pahalagahan ito. Ang ilang tao ay palaging pabasta-basta kapag ginagampanan nila ang kanilang mga tungkulin, at pinapalitan sila; ang ilan ay inililipat. Ibig sabihin ba nito ay tiniwalag na sila? Hindi iyon ang sinabi ng Diyos; may pagkakataon ka pa rin. Kaya ano ang dapat mong gawin? Dapat mong pagnilayan at kilalanin ang sarili mo, at tunay kang magsisi; ito ang landas. Ngunit hindi iyon ang ginagawa ng ilang tao. Lumalaban sila, at sinasabi kung saan-saan na, ‘Hindi ako pinayagang gampanan ang tungkuling ito dahil mali ang nasabi ko at may napasama ako ng loob.’ Hindi nila hinahanap ang problema sa sarili nila, hindi sila nagninilay, hindi nila hinahanap ang katotohanan, hindi sila nagpapasakop sa mga pagsasaayos at pamamatnugot ng Diyos, at sinasalungat nila ang Diyos sa pamamagitan ng pagkakalat ng mga kuru-kuro. Hindi ba naging Satanas na sila? Kapag ginagawa mo ang mga bagay na ginagawa ni Satanas, hindi ka na isang tagasunod ng Diyos. Naging kaaway ka na ng Diyos—maaari bang iligtas ng Diyos ang Kanyang kaaway? Hindi. Inililigtas ng Diyos ang mga taong may mga tiwaling disposisyon, mga tunay na tao—hindi mga diyablo, hindi ang Kanyang mga kaaway. Kapag nilalabanan mo ang Diyos, at nagrereklamo ka tungkol sa Diyos, at nagkakamali ka ng pagkaintindi sa Diyos, at hinuhusgahan mo ang Diyos, na nagkakalat ng mga kuru-kuro tungkol sa Diyos, lubos kang laban sa Diyos; nagpoprotesta ka laban sa Diyos” (Ang Salita, Vol. III. Ang mga Diskurso ni Cristo ng mga Huling Araw. Sa Paghahanap Lamang ng mga Katotohanang Prinsipyo Magagampanan Nang Mabuti ng Isang Tao ang Kanyang Tungkulin). Labis akong napukaw ng mga salita ng Diyos. Bagama’t natanggal ako, binigyan pa rin ako ng iglesia ng pagkakataong magampanan ang isang tungkulin. Hindi nito sinabing hindi ko pwedeng hangarin ang katotohanan, na ititiwalag ako. Isinaayos ako na tumanggap ng isa pang tungkulin, na nagbigay sa akin ng pagkakataon para tunay na pagnilayan at unawain ang aking sarili. Pero dahil hindi nauunawaan ang layunin ng Diyos, inakala ko na ang pagkakatanggal sa akin ay pagkawala ng katayuan at reputasyon. Naging negatibo ako at mapanlaban. Napakarebelde ko at hindi makatwiran! Noong nagdidilig ako sa mga bagong mananampalataya, dahil wala akong mabuting kakayahan, hindi ako makapagbahagi nang malinaw sa katotohanan, at hindi nalulutas sa tamang panahon ang mga katanungan ng mga baguhan. Natatakot na maliitin ako ng iba, palagi akong nagpapanggap at hindi ako nagtapat at humingi ng tulong tungkol sa mga paghihirap na hinaharap ko. Nagbahagi sa akin ang lider tungkol sa mga prinsipyo at pamamaraan para sa tungkuling iyon, pero nakontento na ako na malaman lang ang tungkol sa mga iyon, at pagkatapos ay hindi ko inisip kung paano isasagawa at gagamitin ang mga iyon. Kaya, maraming prinsipyo ang hindi ko naunawaan pagkatapos ng maraming pagbabahagi at kailanman ay hindi nagkaroon ng magagandang resulta ang gawain ko ng pagdidilig. Hindi lamang mababa ang kakayahan ko, kundi masyado akong mapagmataas at walang gana na hanapin ang katotohanan. Hindi ko talaga pinagbubuti ang mga kasanayan ko, at walang pag-usad sa gawain ko. Kaya kinailangan akong ilipat sa ibang tungkulin. Pero ayaw kong kilalanin ang katiwalian at mga pagkakamali ko. Tinrato ko ang paglilipat sa akin nang may galit at tumanggi akong tanggapin ito. Mali pa nga ang pagkaunawa ko na inilalantad ako ng Diyos, pinagmumukha akong masama, na ititiwalag Niya ako. Katawa-tawa at wala ako sa katwiran doon. Dahil sa aking mababang kakayahan at kawalan ng mga tagumpay sa pagdidilig ng mga baguhan, madalas akong negatibo. Kung patuloy kong gagawin ang tungkuling iyon, hindi lamang nito mapipinsala ang sarili kong buhay, kundi maaantala rin nito ang gawain ng iglesia. Batay sa kakayahan at mga kalakasan ko, binigyan ako ng lider ng isang tungkulin na kaya kong gampanan. Pagsunod iyon sa prinsipyo, at pagiging responsable sa buhay ko. Pero hindi ko alam kung ano ang makabubuti para sa akin. Hindi ako nagnilay-nilay para kilalanin ang sarili ko, bagkus ay gumawa ako ng ganting atake, hinuhusgahan ang lider sa kanyang likuran, nagkakalat ng pagiging negatibo. Mula sa panlabas, parang naghahanap lang ako ng mali sa lider, pero ang totoo ay sumasalungat ako sa Diyos, lumalaban sa Kanya. Nalalantad nang ganito, nakita ko na hindi lang ako kulang sa kakayahan, kundi mayroon din akong malubhang tiwaling disposisyon. Kung hindi ako magpapasakop tulad ng nararapat at taimtim na gagawin ang aking tungkulin, malalantad ako at matitiwalag!

Habang nagninilay-nilay ako, natuklasan ko rin ang isang mapanlinlang na pananaw na taglay ko. Akala ko ang mga tungkulin ay may iba’t ibang ranggo, na mayroong mabababa at matataas, at ang paggawa lamang ng gawaing pamumuno o pagdidilig ang tunay na tungkulin, habang ang trabaho tungkol sa pangkalahatang mga gawain ay hindi itinuturing na isang tungkulin. Itinuring ko ito na mababang klase ng trabaho, na ang paggawa sa gayong mga tungkulin ay paggawa lamang ng trabaho, at ako ay matitiwalag pagkatapos ng aking trabaho. Kaya, nang marinig kong itinatalaga akong mangasiwa sa pangkalahatang gawain, nanliit ang pakiramdam ko, at na parang tinatrato akong isang makina. Talagang tutol ako rito at ni wala akong gana na gawin ang aking tungkulin. Pero sa iglesia, lahat ng tungkulin ay para sa plano ng pamamahala ng Diyos sa pagliligtas ng sangkatauhan. Ito man ay pagiging isang lider, tagapagdilig, o paggawa ng pangkalahatang gawain, lahat ng ito ay paggawa ng tungkulin, at ang lahat ay kailangang magtulungan nang mabuti. Katulad lang ito ng isang makina, ang bawat bahagi ay may silbi, kaya walang malaki o maliit, mataas o mababa, marangal o hamak sa mga tungkulin, iba-ibang papel lamang. Anuman ang tungkulin na kanilang ginagawa, ang lahat ay may mga aral na dapat matutuhan, mga katotohanang prinsipyo na dapat nilang isagawa at pasukin. Hangga’t hinahanap natin ang katotohanan, lahat tayo ay maililigtas ng Diyos. Pero laging mali ang iniisip ko sa mga bagay-bagay. Akala ko na ang pangangasiwa sa pangkalahatang gawain ay pagtatrabaho lamang at maliliit na trabaho. Ginamit ko ang baluktot na pananaw na iyon sa pagkakabago ng tungkulin ko at mali ang pagkaunawa ko sa layunin ng Diyos. Kasuklam-suklam at kamuhi-muhi talaga iyon sa Diyos. Naalala ko roon ang ilan sa mga salita ng Diyos: “Ang inaasam ng Diyos ay para ang bawat tao ay magawang perpekto, sa kahuli-hulihan ay matamo Niya, lubos Niyang malinis, at maging mga tao na Kanyang minamahal. Sinasabi Ko man na kayo ay paurong o may mahinang kakayahan, pawang totoo ang mga ito. Ang pagsasabi Ko nito ay hindi nagpapatunay na binabalak Kong pabayaan ka, na nawalan na Ako ng pag-asa sa inyo, lalong hindi na ayaw Kong iligtas kayo. Naparito Ako ngayon upang gawin ang gawain ng pagliligtas sa inyo, na ang ibig sabihin ay ang gawain na Aking ginagawa ay isang pagpapatuloy ng gawain ng pagliligtas. Ang bawat tao ay may pagkakataon upang magawang perpekto: Basta’t ikaw ay handa, basta’t patuloy kang naghahangad, sa huli ay magagawa mong makamit ang resultang ito, at walang sinuman sa inyo ang mapapabayaan. Kung mahina ang iyong kakayahan, ang Aking mga kakailanganin sa iyo ay alinsunod sa iyong mahinang kakayahan; kung magaling ang iyong kakayahan, ang Aking mga kakailanganin sa iyo ay alinsunod sa iyong magaling na kakayahan; kung ikaw ay ignorante at mangmang, ang Aking mga kakailanganin sa iyo ay alinsunod sa iyong kamangmangan; kung ikaw ay may pinag-aralan, ang Aking mga kakailanganin sa iyo ay alinsunod sa antas ng iyong pinag-aralan; kung ikaw ay nakatatanda, ang Aking mga kakailanganin sa iyo ay alinsunod sa iyong katandaan; kung ikaw ay may kakayahang magbigay ng kagandahang-loob, ang Aking mga hihingin sa iyo ay magiging alinsunod sa kakayahang ito; kung sinasabi mong hindi ka makapagbibigay ng kagandahang-loob, at magagampanan mo lamang ang isang partikular na tungkulin, maging ito man ay pagpapalaganap ng ebanghelyo, o pag-aalaga sa iglesia, o pagdalo sa iba’t ibang mga pangkalahatang ugnayan, ang Aking pagpeperpekto sa iyo ay magiging alinsunod sa tungkulin na iyong ginagampanan” (Ang Salita, Vol. I. Ang Pagpapakita at Gawain ng Diyos. Pagpapanumbalik ng Normal na Buhay ng Tao at Pagdadala sa Kanya sa Isang Kamangha-manghang Hantungan). Nang mabasa ko ang salita ng Diyos, talagang naantig ako, pero nahiya rin ako. Mali ang pagkaunawa ko at sinisi ko ang Diyos nang hindi inuunawa ang Kanyang layunin. Inakala ko na itinalaga ako sa mga pangkalahatang gawain dahil sa mahinang kakayahan, at na ititiwalag ako kapag natapos ko na ang trabaho ko. Sa katunayan, hindi kailanman sinabi ng Diyos na hindi Niya ililigtas ang mga taong may mababang kakayahan, at hindi Niya tinatrato ang mga tao batay sa kanilang kakayahan o kung anong tungkulin ang kanilang ginagawa. Tinitingnan Niya kung mahal at hinahanap nila ang katotohanan. Iyon ang susi sa kung sila ay maililigtas. Naisip ko ang isang masamang tao na dating pinaalis ng iglesia. Mukha siyang may kakayahan at nakapukaw ng paghanga ang tungkulin niya, pero palagi siyang naghahangad ng katayuan, inaapi ang iba at ibinubukod ang mga may ibang pananaw. Napungusan na siya nang paulit-ulit, pero hindi siya nagsisi. Kalaunan, pinaalis siya sa iglesia. At karamihan ng mga huwad na lider at anticristo na nalantad at natiwalag nitong mga nakaraang taon ay may kakayahan at mga kaloob sa panlabas, pero hindi nila hinanap ang katotohanan. Lahat sila ay gumawa ng maraming kasamaan para sa karangalan at katayuan, at nasa isang landas na laban sa Diyos. Gaano man kalaking tingnan ang kakayahan ng isang tao, gaano man kataas ang kanyang katayuan, kung hindi niya hinahanap ang katotohanan, siguradong ilalantad at ititiwalag siya ng Diyos. Naisip ko rin ang ilang kapatid na may katamtamang kakayahan na may mga pangkaraniwang tungkulin, pero nagagawa nila itong isapuso, tumatayo sa posisyon ng isang nilikha. Kapag nagbubunyag sila ng katiwalian, lumalapit sila sa Diyos upang manalangin at maghanap, upang pagnilayan at kilalanin ang kanilang mga sarili sa pamamagitan ng mga salita ng Diyos. Nagbabago ang mga tiwali nilang disposisyon sa paglipas ng panahon. Napakamatuwid ng disposisyon ng Diyos. Hindi tinatrato ng Diyos ang sinuman nang hindi patas. Anuman ang kalidad ng ating kakayahan, anumang tungkulin ang ating ginagawa, nililinang at dinidiligan ng Diyos ang lahat nang pantay-pantay, at nagsasaayos Siya ng mga sitwasyon para maranasan natin ang mga salita ng Diyos at makapasok tayo sa katotohanang realidad. Napakapraktikal ng gawain ng Diyos para iligtas ang tao! Matapos maunawaan ang layunin ng Diyos, hindi na ako masyadong tutol sa kasalukuyan kong tungkulin, bagkus ay gusto kong magpasakop dito at gampanan ito nang maayos.

Nabasa ko ang ilan sa mga salita ng Diyos kalaunan: “Upang magampanan ninyo ang inyong tungkulin sa sambahayan ng Diyos ngayon, malaki man ito o maliit, pisikal man ito o mental, at ito man ay ang pangangasiwa sa mga panlabas na isyu o panloob na gawain, walang sinuman ang aksidenteng gumaganap ng tungkulin niya. Paano mangyayaring ito ay desisyon mo? Ang lahat ng ito ay pinangunahan ng Diyos. Dahil lamang sa pag-aatas ng Diyos sa iyo kaya ka kumikilos nang ganito, na mayroon kang pagpapahalaga sa misyon at responsabilidad, at na nagagampanan mo ang tungkulin mo. Napakarami sa mga walang pananampalataya ang may magagandang hitsura, kaalaman, o talento, ngunit pinapaboran ba sila ng Diyos? Hindi, hindi Niya sila pinapaboran. Hindi sila pinili ng Diyos, at kayo lang ang pinapaboran Niya. Lahat kayo ay binibigyan Niya ng lahat ng uri ng papel, pinagagampan ng lahat ng uri ng tungkulin, at pinaaako ng iba’t ibang responsabilidad sa Kanyang gawain ng pamamahala. Kapag sa wakas ay natapos na at natupad ang gawain ng pamamahala ng Diyos, napakalaking kaluwalhatian at pribilehiyo nito! Kaya, kapag nakararanas ng kaunting hirap ang mga tao habang ginagampanan nila ang tungkulin nila ngayon; kapag kailangan nilang isuko ang ilang bagay, gugulin nang bahagya ang kanilang sarili, at magbayad ng partikular na halaga; kapag nawala ang katayuan nila at ang katanyagan at pakinabang nila sa mundo; at kapag ang mga bagay na ito ay nawalang lahat, tila ang Diyos ang kumuha ng lahat ng ito sa kanila, ngunit may nakamit silang isang bagay na mas katangi-tangi at mas mahalaga. Ano ang nakamit ng mga tao mula sa Diyos? Nakamit nila ang katotohanan at buhay sa pamamagitan ng paggampan sa tungkulin nila. Kapag natupad mo ang tungkulin mo, nakumpleto ang atas ng Diyos, ginugol ang buong buhay mo para sa misyon mo at sa iniatas ng Diyos sa iyo, mayroon kang magandang patotoo, at namumuhay ka nang may halaga—saka pa lamang masasabi na ikaw ay isang totoong tao! At bakit sinasabi kong ikaw ay isang totoong tao? Dahil pinili ka ng Diyos at pinagampan Niya sa iyo ang tungkulin ng isang nilikha sa Kanyang pamamahala. Ito ang pinakamahalaga at ang pinakadakilang kahulugan sa buhay mo” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). “Ang Diyos ay hindi tumitingin sa sinasabi o ipinapangako mo sa harap Niya; tinitingnan Niya kung ang ginagawa mo ba ay may katotohanang realidad. At saka, walang pakialam ang Diyos kung gaano kataas, kalalim, o kagiting ang iyong mga ikinikilos, at kahit na maliit na bagay ang ginagawa mo, kung nakikita ng Diyos ang pagiging taos-puso sa iyong bawat kilos, sasabihin Niyang, ‘Taos-pusong nananalig sa Akin ang tao na ito. Hindi siya kailanman nagyabang. Kumikilos siya ayon sa kanyang katungkulan. Bagama’t maaaring hindi malaki ang kanyang naiambag sa sambahayan ng Diyos at mahina ang kanyang kakayahan, matatag at may pagiging taos-puso siya sa lahat ng kanyang ginagawa.’ Ano ang nilalaman ng ‘pagiging taos-puso’ na ito? Naglalaman ito ng takot at pagpapasakop sa Diyos, gayundin ng tunay na pananampalataya at pagmamahal; naglalaman ito ng lahat ng nais makita ng Diyos. Maaaring hindi kapansin-pansin ang ganitong mga tao sa iba, maaaring sila ang taong tagaluto ng pagkain o tagalinis, isang taong nagsasagawa ng isang ordinaryong tungkulin. Ang ganitong mga tao ay hindi kapansin-pansin sa iba, walang anumang dakilang nagawa, at walang anumang kapita-pitagan, kahanga-hanga o kainggit-inggit tungkol sa kanila—mga ordinaryong tao lamang sila. Gayunpaman, ang lahat ng hinihingi ng Diyos ay nasa kanila, naisasabuhay nila, at ibinibigay nila ang lahat ng ito sa Diyos. Sabihin mo sa Akin, ano pa ba ang gusto ng Diyos? Nalulugod Siya sa kanila” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Ipinakita sa akin ng mga salita ng Diyos na kahit na anong tungkulin ang makuha ko, ito ay mula sa pamamahala at pagsasaayos ng Diyos. Dapat akong magpasakop at harapin ang lahat ng ito nang buong puso. Anuman ang kakayahan ko o gaano man karami ang nagagawa ko, dapat ilaan ko ang lahat ng mayroon ako, ibigay ko ang lahat ng makakaya ko. Iyon ang layunin ng Diyos, at iyon talaga ang paggawa ng aking tungkulin.

Pagkatapos nito, tinaglay ko ang tamang saloobin at masigasig kong ginampanan ang pangkalahatang gawain, at pagkaraan ng sandaling panahon, nakita ko na hindi talaga ito ang nakababagot na trabahong inakala ko. Maraming prinsipyo na mauunawaan at mapapasok sa tungkuling iyon, at nangangailangan ito ng isang taos na pusong naghahanap sa katotohanan sa pagganap ng tungkuling ito. Sa loob ng isang panahon ng pagsasagawa, marami akong nakamit mula sa pangangasiwa sa pangkalahatang gawain. Natutuhan ko ang ilang kasanayan at naunawaan ang ilang prinsipyo, at naranasan ko rin kung gaano kapraktikal ang pagliligtas ng Diyos sa sangkatauhan. Binago ng paglilipat ng tungkulin na ito ang maling pananaw ko sa mga tungkulin at naging handa akong magpasakop sa mga pagsasaayos ng Diyos at gawin ang aking makakaya sa aking tungkulin. Salamat sa Diyos!


50. Ano ang Nasa Likod ng Pagtangging Maging Lider

Ni Christina, USA

Noong Enero ng 2022, napili akong maglingkod bilang isang lider sa iglesia at pangunahin akong ginawang tagapangasiwa sa produksyon ng mga video. Sa panahong iyon, nagtalo ang kalooban ko: Sa isang banda, nag-aalala ako na dahil kulang ako sa mga teknikal na kasanayan, kung magpapasakop ako pero hindi ko naman magagawa nang maayos ang gawain ko, mabubunyag ako at matatanggal. Sa kabilang banda, kung tatanggihan kong gawin ang tungkuling ito, labis akong makokonsensiya. Kaya, nanalangin ako sa Diyos, hinihingi sa Kanya na gabayan ako para maunawaan ko ang Kanyang layunin. Noong araw na iyon, nagkataong nagkita kami ng isang kapatid na matapos marinig ang kalagayan ko ay nagbahagi sa akin sa sumusunod na paraan: “Ang pinakadahilan kung bakit ayaw mong maglingkod bilang isang lider ay dahil isinasaalang-alang mo ang iyong sariling mga oportunidad at tadhana. Nag-aalala ka na hindi ka makakagawa ng tunay na gawain at mabubunyag ka at matatanggal. Mayroon ka ring nakalilinlang na pananaw na mapanganib maging isang lider, dahil mga lider ang mga posibleng mabunyag at matiwalag. Lagi kang alerto laban sa Diyos at mali ang pagkaunawa mo sa Kanya. Ang totoo, ang dahilan kung bakit maraming lider na nabubunyag at natitiwalag ay hindi dahil naroon sila sa posisyon na iyon, kundi dahil nabigo silang hangarin ang katotohanan at tahakin ang tamang landas at palagi nilang hinahangad ang katayuan at umaakto sila nang walang kabuluhan.” Tumpak na tinukoy ng ibinahagi ng kapatid ang aking paraan ng pag-iisip at tumulong ito sa akin upang magkamit ng kaunting kaalaman tungkol sa aking kalagayan. Pagkatapos niyon, naghanap ako ng mga salita ng Diyos na makakain at maiinom, iyong may kaugnayan sa aking kalagayan.

Isang araw, nakita ko ang dalawang sipi ng mga salita ng Diyos: “Kapag may ginawang maliit na pagbabago sa kanilang tungkulin, dapat tumugon ang mga tao nang may saloobin ng pagsunod, gawin ang ipinagagawa sa kanila ng sambahayan ng Diyos, at gawin ang makakaya nila, at, anuman ang gawin nila, gawin ito nang maayos sa abot ng makakaya nila, nang buong puso nila at buong lakas nila. Ang nagawa ng Diyos ay hindi mali. Ang ganoon kasimpleng katotohanan ay maaaring isagawa ng mga tao nang may kaunting konsensiya at katwiran, ngunit lampas ito sa mga kakayahan ng mga anticristo. Pagdating sa pag-aakma ng mga tungkulin, agad magbibigay ang mga anticristo ng mga argumento, panlilinlang, at pagtutol, at sa kanilang kaibuturan ay ayaw nilang tanggapin iyon. Ano ba talaga ang nasa puso nila? Paghihinala at pagdududa, pagkatapos ay sinusuri nilang mabuti ang iba gamit ang lahat ng uri ng pamamaraan. … Bakit nila gagawing napakakumplikado ang isang simpleng bagay? Iisa lamang ang dahilan: Hindi kailanman sinusunod ng mga anticristo ang mga pagsasaayos ng sambahayan ng Diyos, at palagi nilang mahigpit na iniuugnay ang kanilang tungkulin, kasikatan, pakinabang, at katayuan sa inaasam nilang pagtamo ng mga pagpapala at sa kanilang hantungan sa hinaharap, na para bang sa sandaling mawala ang kanilang reputasyon at katayuan, wala na silang pag-asang magtamo ng mga pagpapala at gantimpala, at pakiramdam nila ay katulad ito ng mawalan ng buhay. Iniisip nila, ‘Kailangan kong mag-ingat, hindi ako dapat maging pabaya! Ang sambahayan ng diyos, ang mga kapatid, ang mga lider at manggagawa, at maging ang diyos ay hindi maaasahan. Hindi ko mapagkakatiwalaan ang sinuman sa kanila. Ang taong pinakamaaasahan mo at ang pinakakarapat-dapat mong pagkatiwalaan ay ang iyong sarili. Kung hindi ka nagpaplano para sa iyong sarili, sino ang mag-aasikaso sa iyo? Sino ang mag-iisip sa kinabukasan mo? Sino ang mag-iisip kung makatatanggap ka ba ng mga pagpapala o hindi? Kaya, kailangan kong magplano at magkalkula nang maingat para sa sarili kong kapakanan. Hindi ako pwedeng magkamali o maging pabaya kahit kaunti, kung hindi, ano ang gagawin ko kung may sumubok na manamantala sa akin?’ Kaya, nagiging mapagbantay sila laban sa mga lider at manggagawa ng sambahayan ng Diyos, natatakot na may makakilatis o makahalata sa kanila, at na pagkatapos ay matatanggal sila at masisira ang mga pinapangarap nilang pagpapala. Iniisip nila na dapat nilang panatilihin ang kanilang reputasyon at katayuan para magkaroon sila ng pag-asang magkamit ng mga pagpapala. Itinuturing ng isang anticristo ang pagiging pinagpala na higit pa kaysa sa kalangitan, higit pa kaysa sa buhay, mas mahalaga pa kaysa sa paghahangad ng katotohanan, pagbabago ng disposisyon, o personal na kaligtasan, at mas mahalaga pa kaysa sa maayos na paggawa sa kanilang tungkulin, at pagiging isang nilikha na nakaabot sa pamantayan. Iniisip niya na ang pagiging isang nilikha na nakaabot sa pamantayan, ang paggawa nang mabuti sa kanyang tungkulin at pagkaligtas ay pawang mumunting mga bagay na hindi na kailangang banggitin o pagkomentuhan pa, samantalang ang pagtatamo ng mga pagpapala ay ang tanging bagay sa buong buhay niya na hindi kailanman malilimutan. Sa anumang masagupa niya, gaano man kalaki o kaliit, inuugnay niya ito sa pagiging pinagpala, at napakaingat at napakaalisto niya, at lagi siyang may nakahandang malulusutan para sa kanyang sarili” (Ang Salita, Vol. IV. Paglalantad sa mga Anticristo. Ikalabindalawang Aytem). “Bilang isang nilikha, kapag humarap ang isang tao sa Lumikha, kailangan niyang gampanan ang kanyang tungkulin. Ito ay isang bagay na talagang nararapat gawin, at dapat niyang tuparin ang responsabilidad na ito. Sa batayan na ginagampanan ng mga nilikha ang kanilang mga tungkulin, nakagawa ang Lumikha ng mas higit na dakilang gawain sa sangkatauhan, at isinakatuparan Niya ang isang karagdagang yugto ng gawain sa mga tao. At anong gawain iyon? Tinutustusan Niya ang sangkatauhan ng katotohanan, na tinutulutan silang makamit ang katotohanan mula sa Kanya habang ginagampanan nila ang kanilang mga tungkulin at sa ganoong paraan ay naiwawaksi ang kanilang mga tiwaling disposisyon at nadadalisay sila. Kaya, natutugunan nila ang mga layunin ng Diyos at tumatahak na sila sa tamang landas sa buhay, at, sa huli, nagagawa nilang matakot sa Diyos at umiwas sa kasamaan, magtamo ng ganap na kaligtasan, at hindi na mapasailalim sa mga pagpapahirap ni Satanas. Ito ang epektong gusto ng Diyos na makamtan ng sangkatauhan sa huli sa pamamagitan ng paggampan nila sa kanilang mga tungkulin. … Ang gayon kaganda at gayon kalaking bagay ay binaluktot at ginawa nang isang transaksiyon ng angkan ng mga anticristo, kung saan nangangalap sila ng mga korona at gantimpala mula sa kamay ng Diyos. Ang gayong transaksyon ay ginagawang napakapangit at napakabuktot ang isang bagay na napakaganda at napakamakatarungan. Hindi ba ito ang ginagawa ng mga anticristo? Kung pagbabatayan ito, hindi ba’t buktot ang mga anticristo? Talagang buktot nga sila! Isa itong pagpapamalas ng kanilang kabuktutan” (Ang Salita, Vol. IV. Paglalantad sa mga Anticristo. Ikasiyam na Aytem (Ikapitong Bahagi)). Isiniwalat ng mga salita ng Diyos kung paanong nananalig lang sa Diyos ang mga anticristo para magkamit ng mga pagpapala. Anuman ang sitwasyong makaharap nila, lagi nilang pinag-iisipan iyon nang may pagsasaalang-alang sa kanilang destinasyon at mga pagpapala. Kahit kapag nahaharap sa isang bagay na kasingsimple ng pag-aayos sa kanilang tungkulin, hindi nila kayang magpasakop nang wagas, kundi pinag-iisipan at tinitimbang nila kung paano makakaapekto ang pasya nila sa kanilang mga oportunidad sa hinaharap. Kung makakatulong sa kanilang interes ang pag-aayos at hahayaan sila nitong magkamit ng mga pagpapala, tatanggapin nila iyon, pero kung manganganib ang kanilang mga oportunidad at tadhana dahil sa pagsasaayos, gagawa sila ng paraan para makaiwas doon, sa takot na kapag nakagawa sila ng isang maling hakbang ay mabubunyag sila, matitiwalag at wala na silang pag-asang magkamit ng mga pagpapala. Nakita ko na tunay na buktot at mapanlinlang ang kalikasang diwa ng mga anticristo! Pinagnilayan ko kung paanong kagaya ng sa isang anticristo ang saloobin ko sa pagsasaayos ng aking tungkulin. Nang marinig kong napili akong maging isang lider sa iglesia, ang unang naisip ko ay ang sarili kong mga oportunidad sa hinaharap, kalalabasan at destinasyon. Inalisa ko ang tungkulin para makita kung kapaki-pakinabang ba ito sa akin at bago pa ako magsimulang maglingkod bilang lider, napag-isipan ko na ang lahat ng posibleng kahihinatnan ng kabiguang magawa nang maayos ang aking tungkulin. Puno ako ng hinala at pagdududa sa Diyos at ayaw kong magpasakop kahit kaunti. Nag-isip pa nga ako ng mga palusot na magandang pakinggan para makatakas ako sa tungkulin—masasabi ko na wala akong kakayahan para maging lider at maaantala ko ang gawain. Sa panlabas, parang hindi ako naghahangad ng katayuan at medyo may katwiran ako, pero may napakasamang motibo sa likod ng lahat ito: natatakot akong tumanggap ng mga responsabilidad ng isang lider at sa panganib na mabunyag at matiwalag ako kung hindi ko iyon magawa nang maayos. Kaya, ginusto kong umalis sa tungkulin para siguruhin ang aking mga oportunidad sa hinaharap. Ang layunin ng Diyos ay ang bigyan tayo ng mga pagkakataon para maisagawa ang pagtupad sa mga tungkulin para matulungan tayong maunawaan ang katotohanan, makapasok sa realidad, maiwaksi ang mga tiwaling disposisyon natin at makamit ang kaligtasan. Nang ibigay sa akin ang kahanga-hangang pagkakataon na iyon, hindi lang ako nabigong maging mapagpasalamat sa biyaya ng Diyos, hindi ko pa nga naunawaan at naghinala ako sa Diyos at ginusto kong takasan at tanggihan ang tungkulin na itinakda sa akin. Talagang makasarili at mapanlinlang ako!

Mula noon, naghanap ako ng iba pang mga sipi ng mga salita ng Diyos na may kinalaman sa aking nakalilinlang na pananaw. Nahanap ko ang mga siping ito: “Sabihin mo sa Akin, sa sandaling magtamo ang mga tiwaling tao ng katayuan—sino man sila—sila ba ay nagiging mga anticristo? Tiyak ba ito? (Kung hindi nila hinahangad ang katotohanan, kung gayon sila ay magiging mga anticristo, ngunit kung hinahangad nga nila ang katotohanan, hindi sila magkakagayon.) Tama talaga iyan: Kung hindi hahangarin ng mga tao ang katotohanan, siguradong magiging mga anticristo sila. At totoo bang ang lahat ng tumatahak sa landas ng mga anticristo ay ginagawa iyon dahil sa katayuan? Hindi, ang pangunahing dahilan niyon ay wala silang pagmamahal sa katotohanan, dahil hindi sila ang mga tamang tao. May katayuan man sila o wala, ang mga taong hindi hinahangad ang katotohanan ay tumatahak lahat sa landas ng mga anticristo. Gaano man karaming sermon ang narinig nila, hindi tinatanggap ng gayong mga tao ang katotohanan, hindi sila tumatahak sa tamang landas, sa halip ay determinado silang tahakin ang maling landas. Maitutulad ito sa paraan ng pagkain ng mga tao: May ilang hindi kumakain ng nagpapalusog ng kanilang katawan at sumusuporta ng isang normal na buhay, ngunit sa halip ay ipinipilit ang pagkonsumo ng mga bagay na nakasasama sa kanila, na sa huli ay nakapipinsala sa kanilang mga sarili. Hindi ba nila ito sariling pagpili? Matapos maitiwalag, ang ilang lider at manggagawa ay nagpapakalat ng mga kuru-kuro, sinasabing, ‘Huwag kang mamuno, at huwag hayaan ang sarili mong magtamo ng anumang katayuan. Mapapahamak ang mga tao sa sandaling nagtamo sila ng katayuan, at ibubunyag sila ng Diyos! Sa sandaling sila ay maibunyag, ni hindi sila magiging kwalipikado na maging mga karaniwang mananampalataya, at hindi talaga makakatanggap ng mga pagpapala.’ Anong uri ba ng pananalita iyan? Sa pinakamababaw, kinakatawan nito ang maling pagkaintindi sa Diyos; sa pinakamalala, ito ay kalapastanganan sa Kanya. Kung hindi mo tinatahak ang tamang landas, hindi hinahangad ang katotohanan, at hindi sinusunod ang daan ng Diyos, sa halip ay pinipilit mong tahakin ang daan ng mga anticristo at humantong sa landas ni Pablo, nagkaroon ng kaparehong kinalabasan sa huli, kaparehong katapusan gaya ng kay Pablo, nagrereklamo pa rin tungkol sa Diyos at hinuhusgahan ang Diyos bilang hindi matuwid, hindi ba ikaw ang tunay na pantukoy ng isang anticristo? Isinumpa ang gayong pag-uugali!” (Ang Salita, Vol. III. Ang mga Diskurso ni Cristo ng mga Huling Araw. Paano Lutasin ang mga Tukso at Gapos ng Katayuan). “Iniisip ng ilang tao, ‘Ang sinumang namumuno ay hangal at mangmang at nagdudulot ng sarili nilang kapahamakan, sapagkat ang pagganap bilang isang lider ay hindi maiiwasang magdulot sa mga taong maghayag ng katiwalian upang makita ng Diyos. Nahahayag ba ang labis na katiwalian kung hindi nila ginawa ang gawaing ito?’ Napakakatawa-tawang ideya! Kung hindi ka kikilos bilang isang lider, hindi ka ba maghahayag ng katiwalian? Ang hindi pagiging lider, kahit na nagpapakita ka ng mas kaunting katiwalian, ay nangangahulugan ba na nakamit mo na ang kaligtasan? Ayon sa argumentong ito, ang lahat ba ng mga hindi naglilingkod bilang mga lider ang siyang makakaligtas at maliligtas? Hindi ba’t ang pahayag na ito ay lubos na katawa-tawa? Ang mga taong naglilingkod bilang mga lider ay gumagabay sa mga hinirang ng Diyos upang kainin at inumin ang salita ng Diyos at upang maranasan ang gawain ng Diyos. Mataas ang hinihinging ito at pamantayang ito, kaya hindi maiiwasan na ang mga lider ay maghahayag ng ilang tiwaling kalagayan kapag nagsisimula pa lang silang magsanay. Ito ay normal, at hindi ito kinokondena ng Diyos. Hindi lamang na hindi ito kinokondena ng Diyos, kundi binibigyang-liwanag, tinatanglawan, at ginagabayan rin Niya ang mga taong ito, at binibigyan sila ng dagdag na pasanin. Hangga’t kaya nilang magpasakop sa patnubay at gawain ng Diyos, mas mabilis silang uunlad sa buhay kaysa sa mga ordinaryong tao. Kung sila ay mga taong naghahangad ng katotohanan, matatahak nila ang landas ng pagpeperpekto ng Diyos. Ito ang bagay na pinakapinagpala ng Diyos. Hindi ito nakikita ng ilang tao, at binabaluktot nila ang mga katotohanan. Ayon sa pagkaunawa ng tao, gaano man magbago ang isang lider, walang pakialam ang Diyos; titingnan lamang Niya kung gaano kalaking katiwalian ang inihahayag ng mga lider at manggagawa, at kokondenahin Niya sila batay lamang dito. At para sa mga hindi lider at manggagawa, dahil kaunting katiwalian lamang ang inihahayag nila, kahit hindi sila magbago, hindi sila kokondenahin ng Diyos. Hindi ba’t ito ay katawa-tawa? Hindi ba’t ito ay kalapastangan sa Diyos? Kung napakalubha mong nilalabanan ang Diyos sa puso mo, maliligtas ka ba? Hindi ka maliligtas. Pangunahing pinagpapasyahan ng Diyos ang mga kahihinatnan ng mga tao batay sa kung taglay nila ang katotohanan at mayroon silang tunay na patotoo, at ito ay pangunahing nakasalalay sa kung sila ay mga taong naghahangad ng katotohanan. Kung hinahangad nga nila ang katotohanan, at tunay silang makapagsisisi pagkatapos silang hatulan at kastiguhin dahil sa paggawa ng paglabag, hangga’t hindi sila nagsasabi ng mga salita o gumagawa ng mga bagay na lumalapastangan sa Diyos, tiyak na makapagkakamit sila ng kaligtasan. Ayon sa inyong mga guni-guni, ang lahat ng ordinaryong nananalig na sumusunod sa Diyos hanggang sa wakas ay makapagkakamit ng kaligtasan, at ang mga nagsisilbing lider ay dapat itiwalag lahat. Kung kayo ay hihilingin na maging lider, iisipin ninyo na hindi magiging mabuti na hindi gawin ito, ngunit kung kayo ay magsisilbing lider, hindi sinasadyang maghahayag kayo ng katiwalian, at iyon ay magiging katulad lang ng pagpapadala ng inyong sarili sa gilotina. Hindi ba’t ang lahat ng ito ay dulot ng inyong mga maling pagkaunawa sa Diyos? Kung ang mga kahihinatnan ng mga tao ay pinagpapasyahan batay sa katiwalian na kanilang inihahayag, walang sinuman ang maliligtas. Kung ganoon nga, ano ang magiging silbi ng paggawa ng Diyos sa gawain ng pagliligtas? Kung ganito nga talaga, nasaan ang pagiging matuwid ng Diyos? Hindi makikita ng sangkatauhan ang matuwid na disposisyon ng Diyos. Samakatuwid, lahat kayo ay mali ang pagkaunawa sa mga layunin ng Diyos, na nagpapakita na kayo ay walang tunay na kaalaman tungkol sa Diyos” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Sa pamamagitan ng mga salita ng Diyos, natutunan ko na ang mga huwad na lider at mga anticristo ay hindi ibinunyag at itiniwalag dahil naglilingkod sila bilang mga lider, kundi dahil nabigo silang hangarin ang katotohanan at tahakin ang tamang landas pagkatapos magkamit ng katayuan. Bukod pa roon, nagambala at nagulo nila ang gawain ng iglesia at ayaw nilang magsisi kahit gaano pa sila pungusan ng iba—ito ang tunay na dahilan kung bakit sila ibinunyag at itiniwalag. Hindi kinokondena ng Diyos ang mga tao batay lang sa iisang pagbubunyag ng katiwalian o iisang pagkakamali; isinasaalang-alang Niya ang kanilang kalikasang diwa at ang landas na kanilang tinatahak. Kahit ibinubunyag natin ang ating tiwaling disposisyon sa maraming pagkakataon at nakakagawa tayo ng ilang pagsalangsang, hangga’t naghahangad tayo ng katotohanan at tunay na nagsisisi, bibigyan tayo ng Diyos ng isa pang pagkakataon. Itinitiwalag lang ng Diyos ang mga anticristo at masasamang tao na tutol at namumuhi sa katotohanan at hindi nagsisisi kahit kailan gaano man karaming pagsalangsang ang kanilang nagagawa. Naisip ko ang mga huwad na lider at mga anticristo na ibinunyag at itiniwalag ng Diyos noon. Ang ilan ay nagsabi lang ng mga salita at doktrina at nagbigay ng mga utos pero nabigong lutasin ang mga aktuwal na problema at pinag-imbutan ang mga pakinabang ng kanilang katayuan. Sa huli, natukoy sila bilang mga huwad na lider at tinanggal. Ang iba ay naghangad lang ng katayuan at reputasyon habang gumagawa, nakipagtunggali sa iba para sa katanyagan, basta lang pinigilan at pinahirapan ang mga tao, labis na sumalungat sa mga pagsasaayos ng gawain at sumunod sa sarili nilang mga plano, nagtatag ng isang “nagsasariling kaharian,” nambitag ng mga tao, ganap na tumangging magsisi at sa huli ay nabunyag bilang mga demonyong anticristo at pinatalsik. Ito ang mga tipo ng mga tao na ibinubunyag at itinitiwalag. Nang mapagtanto ko ito, naunawaan ko na ang mga tao ay hindi ibinubunyag at itinitiwalag batay sa kung ano ang tungkulin na ginagawa nila, kundi batay sa kung naghahangad ba sila ng katotohanan at kung ang diwa ng kanilang pagkatao ay mabuti ba o masama. Kung ang isang tao ay hindi naghahangad ng katotohanan at masama ang pagkatao, kahit pa hindi siya lider, hindi niya gagawin nang maayos ang tungkulin niya; kung parati siyang tatamad-tamad habang gumagawa, pabaya kung kumilos at ni hindi gumaganap ng katanggap-tanggap na trabaho, sa huli ay ititiwalag pa rin siya. Napagtanto ko na pinapangasiwaan at isinasaayos ng iglesia ang mga tao sa isang napakamaprinsipyong pamamaraan, na ang disposisyon ng Diyos ay matuwid at ang iglesia ay pinamamahalaan ng katotohanan at pagiging matuwid. Gayunpaman, hindi ko nakita ang katunayang ito at nakalilinlang kong inisip na mapapahamak ako kapag naging lider ako. Napakahangal ng aking mga pananaw!

Isang beses sa aking debosyonal, nakita ko ang siping ito ng mga salita ng Diyos: “Walang kaugnayan sa pagitan ng tungkulin ng tao at kung siya ay pinagpala o isinumpa. Ang tungkulin ay kung ano ang nararapat tuparin ng tao; ito ang tungkuling bigay sa kanya ng langit, at hindi dapat umasa sa gantimpala, mga kondisyon, o mga dahilan. Saka lamang niya nagagawa ang kanyang tungkulin. Ang mapagpala ay kapag ang isang tao ay nagawang perpekto at nagtatamasa ng mga biyaya ng Diyos matapos magdanas ng paghatol. Ang maisumpa ay kapag ang disposisyon ng isang tao ay hindi nagbabago matapos silang magdanas ng pagkastigo at paghatol, iyon ay kapag hindi pa sila nagawang perpekto kundi pinarusahan. Ngunit napagpala man sila o naisumpa, dapat tuparin ng mga nilalang ang kanilang tungkulin, gawin ang dapat nilang gawin, at gawin ang kaya nilang gawin; ito ang pinakamaliit na bagay na dapat gawin ng isang tao, isang taong naghahanap sa Diyos. Hindi mo dapat gawin ang iyong tungkulin para lamang mapagpala, at hindi ka dapat tumangging kumilos dahil sa takot na maisumpa. Sasabihin Ko sa inyo ang isang bagay na ito: Ang pagganap ng tao sa kanyang tungkulin ang dapat niyang gawin, at kung hindi niya kayang gampanan ang kanyang tungkulin, ito ang kanyang pagkasuwail. Sa pamamagitan ng proseso ng paggawa ng kanyang tungkulin unti-unting nagbabago ang tao, at sa pamamagitan ng prosesong ito niya ipinamamalas ang kanyang katapatan. Sa gayon, kapag mas nagagawa mo ang iyong tungkulin, mas maraming katotohanan kang matatanggap, at magiging mas totoo ang iyong pagpapahayag. Yaong mga gumagawa para matapos na lamang ang kanilang tungkulin at hindi hinahanap ang katotohanan ay ititiwalag sa bandang huli, sapagkat ang gayong mga tao ay hindi ginagawa ang kanilang tungkulin sa pagsasagawa ng katotohanan, at hindi isinasagawa ang katotohanan sa paggampan ng kanilang tungkulin. Sila yaong mga nananatiling hindi nagbabago at isusumpa. Hindi lamang marumi ang kanilang mga pagpapahayag, kundi masama ang lahat ng kanilang ipinapahayag” (Ang Salita, Vol. I. Ang Pagpapakita at Gawain ng Diyos. Ang Pagkakaiba sa Pagitan ng Ministeryo ng Diyos na Nagkatawang-tao at ng Tungkulin ng Tao). Lalo pa akong nalinawan matapos kong mabasa ang mga salita ng Diyos. Walang kaugnayan ang tungkulin na ginagawa ng isang tao sa kung siya ba ay pinagpala o isinumpa. Dahil sa katunayang tayo ay mga nilikha, dapat nating tuparin ang ating mga tungkulin. Kung may isang tao na hindi kayang tumupad sa kanyang tungkulin, hindi siya matatawag na isang nilikha. Kung paanong tama at wasto na maging mabuting anak sa mga magulang; bigyan man siya ng mga ito sa huli ng karapatan sa kanilang mga ari-arian o hindi, dapat tuparin ng mga anak ang kanilang mga responsabilidad at obligasyon. Ako naman, anong klase ang saloobin ko sa aking tungkulin? Nang maisip kong kailangan kong magpasan ng mas malaking responsabilidad bilang lider at kung hindi ko ito magagawa nang maayos ay manganganib ang aking mga oportunidad at tadhana, gusto kong maghanap ng mga palusot para makalaya sa tungkulin at tanggihan ito. Kahit kaunti ay hindi ko itinuring ang tungkulin bilang responsabilidad o obligasyon na dapat kong tuparin. Sa halip, tiningnan ko ang mga tungkulin bilang isang uri ng pakikipagtransaksyon at pumili ako batay sa kung magdadala ba ang mga iyon sa akin ng mga pagpapala o sumpa. Wala akong kahit katiting na katwiran na mayroon dapat ang isang nilikha patungkol sa kanyang tungkulin. Bukod pa roon, nakalilinlang akong naniwala na dahil hindi ako propesyonal at wala akong mga teknikal na kasanayan sa produksyon ng video, hindi ko magagawa nang maayos ang aking gawain. Pero, malinaw na sinasabi ng Diyos: “Sa katunayan, bilang isang lider, matapos isaayos ang gawain, dapat mong subaybayan ang pag-usad ng gawain. Kahit hindi ka pamilyar sa larangang iyon ng gawain—kahit wala kang anumang kaalaman tungkol dito—makakahanap ka ng paraan para magawa ang gawain mo. Makakahanap ka ng isang taong tunay na naaarok ito, na nauunawaan ang naturang propesyon, na magsuri at magbigay ng mga mungkahi. Mula sa kanilang mga mungkahi matutukoy mo ang angkop na mga prinsipyo, kaya magagawa mong subaybayan ang gawain” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 4). Direktang pinabulaanan ng mga salita ng Diyos ang mga kuru-kuro ko—hindi kailanman hiningi ng Diyos na dapat mayroon tayo ng lahat ng teknikal na kasanayan sa isang larangan para maging lider tayo. Kahit pa wala tayong propesyonal na karanasan sa isang larangan, palagi tayong makakahanap ng mga kapatid na may teknikal na kaalaman para makipagtulungan sa atin at hanapin ang mga prinsipyo sa ganitong paraan. Sa gayon, magagawa pa rin natin ang trabaho, at kung talagang hindi natin maintindihan ang isang bagay, puwede tayong humingi ng tulong mula sa mga nakakataas na lider. Gayunpaman, kung ilalagay ko rito ang buong puso ko at gagawin ko ang lahat ng makakaya ko, pero ang tayog ko ay sobrang baba lang, kulang ang kakayahan ko at hindi talaga ako akma para sa gawaing ito, maaari akong magbitiw at tumanggap ng ibang tungkulin. Nang mapagtanto ko ang layunin ng Diyos, pakiramdam ko ay mas naging malinaw sa akin ang bagay na ito at isinantabi ko ang aking mga pag-aalala at pagkabalisa.

Kalaunan, nakita ko ang dalawa pang sipi ng mga salita ng Diyos na nagsasabing: “Noong gumawa si Noe ayon sa tagubilin ng Diyos, hindi niya alam kung ano ang mga layunin ng Diyos. Hindi niya alam kung ano ang gustong maisakatuparan ng Diyos. Binigyan lang siya ng Diyos ng kautusan at binilinan siyang gumawa ng isang bagay, at nang walang gaanong paliwanag, tumuloy si Noe at ginawa ito. Hindi niya sinubukang alamin ang mga pagnanais ng Diyos nang palihim, ni hindi siya lumaban sa Diyos o nagpakita nang kawalang-katapatan. Humayo lamang siya at ginawa ito nang may malinis at simpleng puso. Anuman ang ipinagawa ng Diyos ay ginawa niya, at ang pagpapasakop at pakikinig sa salita ng Diyos ang nagpalakas ng kanyang paniniwala sa kanyang ginawa. Ganito katapat at kasimple ang pagharap niya sa ipinagkatiwala ng Diyos. Ang kanyang diwa—ang diwa ng kanyang mga paggawa ay pagpapasakop, hindi pagdadalawang-isip, hindi paglaban, at higit pa rito, hindi pag-iisip ng mga pansarili niyang kapakanan o pakinabang at kawalan. At noon pang sinabi ng Diyos na gugunawin Niya ang mundo sa pamamagitan ng isang baha, hindi tinanong ni Noe kung kailan o kung anong mangyayari sa mga bagay-bagay, at tiyak na hindi niya tinanong ang Diyos kung paano Niya gugunawin ang mundo. Gumawa lang siya ayon sa tagubilin ng Diyos. Sa paano mang paraan nais ng Diyos na gawin ito at kung sa ano gawa ito, ginawa niya mismo ang hiningi ng Diyos at kaagad na sinimulan ang paggawa. Kumilos siya alinsunod sa mga tagubilin ng Diyos nang may saloobing nagnanais na magbigay-kasiyahan sa Diyos. Ginagawa ba niya ito upang matulungan ang sarili niya na makaiwas sa sakuna? Hindi. Tinanong ba niya ang Diyos kung gaano pa katagal bago gunawin ang mundo? Hindi. Tinanong ba niya ang Diyos o alam ba niya kung gaano katagal gawin ang arka? Hindi rin niya alam iyon. Nagpasakop lamang siya, nakinig, at ginawa ang ipinag-uutos” (Ang Salita, Vol. II. Ukol sa Pagkakilala sa Diyos. Ang Gawain ng Diyos, ang Disposisyon ng Diyos, at ang Diyos Mismo I). “Ano ang mga pagpapamalas ng isang matapat na tao? Una, ang hindi pagkakaroon ng pagdududa sa mga salita ng Diyos. Isa iyon sa mga pagpapamalas ng isang matapat na tao. Bukod dito, ang pinakamahalagang pagpapamalas ay ang paghahanap at pagsasagawa ng katotohanan sa lahat ng bagay—ito ang pinakamahalaga. Sinasabi mong ikaw ay matapat, pero palagi mong iniiwasang isipin ang mga salita ng Diyos at ginagawa lang ang anumang gusto mo. Pagpapamalas ba iyon ng isang matapat na tao? Sinasabi mo, ‘Bagama’t mahina ang kakayahan ko, mayroon akong matapat na puso.’ Gayunpaman, kapag may tungkulin na itinalaga sa iyo, natatakot kang magdusa at magpasan ng responsabilidad kung hindi mo ito magagawa nang maayos, kaya nagpapalusot ka para iwasan ang tungkulin mo o nagmumungkahi ka na iba na lang ang gumawa nito. Pagpapamalas ba ito ng isang matapat na tao? Malinaw na hindi. Kung gayon, paano dapat umasal ang isang matapat na tao? Dapat silang magpasakop sa mga pagsasaayos ng Diyos, maging tapat sa tungkulin na dapat nilang gampanan, at magsikap na matugunan ang mga layunin ng Diyos. Naipapamalas ito sa iba’t ibang paraan: Ang isa ay ang pagtanggap sa iyong tungkulin nang may matapat na puso, hindi isinasaalang-alang ang mga interes ng iyong laman, hindi nagiging walang sigla sa iyong tungkulin, at hindi nagpapakana para sa sarili mong pakinabang. Iyon ang mga pagpapamalas ng katapatan. Ang isa pa ay ang pagganap nang maayos sa iyong tungkulin nang buong puso at buong lakas mo, paggawa sa mga bagay-bagay nang tama, at pagsasapuso at pagmamahal sa iyong tungkulin para palugurin ang Diyos. Ito ang mga pagpapamalas na dapat mayroon ang isang matapat na tao habang ginagampanan ang kanyang tungkulin” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Sa mga salita ng Diyos, natutunan ko na hindi pa marami ang narinig ni Noe na mga salita ng Diyos at hindi pa siya nakagawa ng isang arka noon, pero nang maharap sa atas ng Diyos, hindi niya ito inalisa o siniyasat, at hindi niya sinubukang hulaan ang mga ninanais ng Diyos. Sa halip, sumunod lang siya, nagpasakop siya at ginawa niya ang anumang sinabi sa kanya ng Diyos nang hindi pinag-iisipan kung paano ito makakaapekto sa kanyang mga pansariling interes. Ang pagiging inosente at tapat ni Noe ay nagkaroon ng malalim na epekto sa akin at napahiya ako at nahiya. Naisip ko kung paanong pinili ako ng mga kapatid para maging lider nila, pero nang maharap sa ganoon kahalagang tungkulin, ang naisip ko lamang ay ang mga pansarili kong interes at inisip ko pa nga ang lahat ng posibleng kahihinatnan na baka mangyari sa akin kung tatanggapin ko ang tungkulin. Nakita ko kung gaano ako naging mapanlinlang—ang pagkatao ko ay walang-wala kumpara sa isang kagaya ni Noe. Paano ko magagawa nang maayos ang tungkulin ko kung ganito ang saloobin ko? Nakita ko ang isang sipi ng mga salita ng Diyos na nagsasabing: “Anong uri ng tao ang nangangahas na umako ng responsabilidad? Anong uri ng tao ang may tapang na magbuhat ng mabigat na pasanin? Ang sinumang nangunguna at buong tapang na humaharap sa pinakamahalagang sandali sa gawain ng sambahayan ng Diyos, na hindi natatakot na magpasan ng isang mabigat na responsabilidad at magtiis ng matinding paghihirap kapag nakita nila ang gawain na pinakaimportante at pinakamahalaga. Iyon ay isang taong tapat sa Diyos, isang mabuting sundalo ni Cristo” (Ang Salita, Vol. IV. Paglalantad sa mga Anticristo. Ikawalong Aytem: Sa Kanila Lamang Nila Pinasusunod ang Iba, Hindi sa Katotohanan o sa Diyos (Unang Bahagi)). Malalim akong naantig ng mga salita ng Diyos—napagtanto ko na kailangan kong huminto sa pag-iisip ng mga sarili kong oportunidad sa hinaharap. Napili ako bilang lider, kaya dapat kong isaalang-alang ang layunin ng Diyos, pangahasan na tanggapin ang malaking responsabilidad na ito at gayahin si Noe sa pagtingin sa aking tungkulin nang may matapat at dalisay na puso. Noong una, hindi ko alam kung saan ako magsisimula sa aking tungkulin, kaya madalas akong manalangin sa Diyos at tumanggap ako ng matiyagang suporta mula sa aking kaparehang kapatid at pagpapalakas ng loob mula sa iba pang mga kapatid. Minsan, kapag nahaharap ako sa mga problema, hinahanap ko ang mga kapatid na nagkaroon na ng magagandang resulta sa kanilang gawain at bukas-palad nilang ibinabahagi sa akin ang mga prinsipyong naarok nila at anumang mga epektibong paraan na nagamit nila. Naantig talaga ako. Unti-unti, nagsimula kong maarok ang ilang prinsipyo at landas ng pagsasagawa at naging mas epektibo ako sa aking tungkulin. Naramdaman ko talaga ang paggabay ng Diyos at labis akong nagpasalamat sa Diyos. Marami pa rin akong pagkukulang at alam kong mabigat ang dala kong responsabilidad, pero hindi ko na hinihiling na umatras—aasa ako sa Diyos para magsumikap na bumuti!


51. Paalam sa Gawaing Walang Bunga

Ni Rosalie, Timog Korea

Sinimulan kong diligan ang mga baguhan sa iglesia dalawang taon na ang nakararaan. Alam kong isa talaga itong mahalagang tungkulin, kaya sumumpa akong mas pagsisikapan ko pa ang paghahangad sa katotohanan, maayos kong madiligan ang mga baguhan, at matulungan silang mabilis na makatahak sa tunay na daan. Karaniwan ay nagbabasa ako ng mga salita ng Diyos tuwing may oras ako, para sangkapan ang sarili ko ng mga katotohanan tungkol sa mga pangitain. Sa mga pagtitipon, taimtim kong pinagninilayan ang mga problema at paghihirap ng mga baguhan, at bumabaling ako sa mga salita ng Diyos para magbahagi at lutasin ang mga ito. Kapag hindi ko maunawaan o malutas ang isang bagay, naghahanap ako kasama ang ibang mga kapatid. Sa paglipas ng panahon, nagsimulang lumapit sa akin ang mga kapatid na baguhan sa pananampalataya para makipagbahaginan kapag nahaharap sila sa mga problema o paghihirap. Sumaya talaga ako at na kahit maikling panahon ko pa lang nagagampanan ang tungkuling ito, tinitingala na ako ng lahat. Parang ayos naman ang pagganap ko, kaya naging mas masigasig ako sa tungkulin ko.

Kalaunan, inatasan ng lider si Sister Natalie na gumawa kasama ko. Nalaman ko pagkaraan ng kaunting panahon na marami siyang tinanggap na responsibilidad sa kanyang tungkulin at mahusay sa pagtuklas ng mga problema at paglihis sa gawain namin, at na nagawa niyang lutasin ang ilang problema. Gustung-gusto siya ng lahat at kadalasan ay siya ang hinahanap para makipagbahaginan kapag may mga isyu sila. Nag-alala ako nang makita ko ang lahat ng ito: “Bagu-bago pa lang si Natalie, pero napakataas na agad ng tingin ng iba sa kanya. Kapag may mga problema sila, magsisimula ba silang siya na lang ang hahanapin, at hindi ako? Iisipin ba nila na hindi ko siya mapapantayan? Hindi. Kailangan kong mas magsumikap pa para makita ng lahat na hindi mas magaling si Natalie kaysa sa akin. Iyon lang ang paraan para manatili akong may puwang sa puso ng lahat.” Pagkatapos niyon, bago magsimula ang bawat pagtitipon ay inuunawa ko muna ang mga kalagayan at paghihirap ng mga kapatid, pagkatapos ay naghahanap ako ng mga salita ng Diyos at nagtatala tungkol sa mga iyon. Sa mga pagtitipon, abala ako sa kaiisip kung paano ako makapagbibigay ng mas magandang pagbabahagi kaysa kay Natalie para isipin ng lahat na mas may kakayahan ako. Sa gulat ko, isang araw ay sinabi sa amin ng lider na pumayag ang karamihan sa mga kapatid na magsilbi si Natalie bilang lider ng grupo at akuin ang mga responsibilidad ng gawain ng grupo. Natigilan ako, at naisip ko, “Mali ba ako ng dinig? Nahalal si Natalie bilang lider ng grupo? Mas matagal ko nang ginagawa ang tungkuling ito kaysa sa kanya pero hindi pa ako nahahalal. Ano ang iisipin ng mga kapatid kapag nalaman nila ito? Iisipin ba nila na mas magaling siya kaysa sa akin? Ano pang mukha ang maipapakita ko?” Hindi ko talaga matanggap ang katunayang iyon, at labis akong nabagabag. Alam kong hindi ko dapat isipin iyon sa gayong paraan. Pero namumuhay ako sa isang kalagayan ng paghahangad ng karangalan at katayuan, at hindi ko makontrol ang sarili ko. Ang tanging nagawa ko ay aluin ang sarili ko, “Ayos din naman ito, ang kailangan ko lang gawin ay gampanan nang maayos ang sarili kong tungkulin, at huwag masyadong mag-alala.” Sa panahong iyon, hindi ko talaga hinanap ang katotohanan o pinagnilayan ang sarili ko tungkol dito.

Tapos isang araw, nalaman ko na nasa masamang kalagayan si Sister Sadie, at hindi dumadalo sa mga pagtitipon. Kinontak ko siya, na umaasang makipagbahaginan sa kanya, pero nakausap na raw niya si Natalie at na nagbahaginan na sila tungkol doon. Medyo sumama ang loob ko nang marinig ko iyon. “Dati-rati ay inilalapit sa akin ni Sadie ang mga problema niya, pero ngayon ay dumidiretso na siya kay Natalie. Iniisip ba niya na hindi ako kasinggaling ni Natalie? Kung magpapatuloy ang mga bagay-bagay nang ganito, makakalimutan na ba ako ng lahat?” Talagang nasira ang loob ko sa isiping ito, at nagkaroon ako ng pagkiling laban kay Natalie, naniniwala akong inaagaw niya ang atensyon sa akin. Ayaw ko na siyang makatrabaho pagkatapos niyon. Kapag hinahanap niya ako para pag-usapan ang gawain, hindi ko siya pinapansin, at kung minsan ay pabasta-basta ko lang siya kinakausap. Minsan, noong nasa isang pagtitipon kami online, nagbahagi si Natalie bilang tugon sa tanong ng isang sister, at nag-alala ako nang husto na maaagaw niya ang atensiyon mula sa akin kaya wala akong naintindihang anuman doon. Patuloy ko lang inisip kung paano ko siya mahihigitan sa pagbabahagi, at ipakita sa mga kapatid na kaya ko ring lutasin ang mga problema nang kasinghusay niya. Nang tapos na si Natalie, sinabi ng sister na nagtanong na medyo hindi pa rin niya maunawaan ang partikular na landas ng pagsasagawa. Nang marinig ko ito, tuwang-tuwa ako, iniisip na: “Medyo marami kang ibinahagi nang hindi nilulutas ang tunay na problema. Ngayon ay nahihiya ka. Kailangan kong samantalahin ang pagkakataong ito na magpakitang-gilas para makita ng lahat na mas magaling ako kaysa sa iyo, at na mas mahusay ang pagbabahagi ko kaysa sa iyo.” Nagsimula akong magbahagi kaagad. Nang matapos ako, naging malinaw na hindi ko talaga naunawaan ang tanong ng sister na ito, at malayung-malayo ang sagot ko. Pinadalhan pa niya ako ng mensahe para sabihin sa akin na napalayo na sa paksa ang pagbabahagi ko. Pakiramdam ko isa akong hangal sa oras na iyon at gusto kong maghanap ng mapagtataguan. Tinapos ko ang tawag sa sandaling iyon dahil may importanteng nangyari. Kalaunan, nakita kong online pa rin sila sa pagtitipon at pumasok sa isipan ko ang isang masamang ideya: “Kung patuloy na magsasalita si Natalie nang ganito, sino ang nakakaalam kung gaano katagal siyang magpapatuloy. Kung hindi ako makakadalo sa pagtitipon, walang ibang pwedeng dumalo, kung hindi ay si Natalie lang ang magiging sentro ng atensiyon.” Kaya, nang hindi talaga ito pinag-isipan, ipinadala ko ang mensaheng ito: “Tapos na ang oras ng pagtitipon, hindi na kailangang patagalin pa ito. Maaari nating talakayin ang anumang mga problema mamaya.” Pagkaraan ng ilang minuto, natapos na ang pagtitipon. Nakaupo ako roon sa harap ng computer na balisang-balisa. Hiyang-hiya ako sa pagbabahaging ginawa ko, at nakonsensya ako nang maisip ko kung paano ako natuwa na hindi kinayang lutasin ni Natalie ang problema. Sinabi ko sa sarili ko, “Ano ang ginagawa ko? Sa halip na isipin kung paano makikipagtulungan sa kanya para magawa nang maayos ang tungkulin namin, napipigilan ako ng inggit, kapwa nang lantaran at palihim, at tinatangka kong isabotahe siya. Paggawa ba iyon ng tungkulin ko?” Lumapit ako sa Diyos para manalangin: “Diyos ko, namumuhay ako sa kalagayan ng pakikipagpaligsahan para sa karangalan at katayuan, laging nakikipagkumpitensya at ikinukumpara ang sarili ko kay Natalie, at ginugusto ang paghanga ng ibang tao. Alam kong mali ang kalagayang ito, pero hindi ko ito matakasan. Diyos ko, gabayan Mo sana akong makilala ang sarili ko.”

Sa isang pagtitipon, nakita ko ang mga salitang ito ng Diyos: “Kapag gumagawa ng tungkulin ang mga anticristo, anuman ito at kahit nasaang grupo pa sila, nagpapamalas sila ng kakaibang uri ng pag-uugali, iyon ay na sa lahat ng bagay, gusto nila palaging namumukod-tangi at nagpapakitang-gilas, palagi silang may gawing pigilan ang mga tao at kontrolin ang mga ito, gusto nilang palaging pamunuan ang mga tao at na sila ang masunod, gusto nilang palagi silang napapansin, gusto nila palaging makuha ang tingin at atensiyon ng mga tao, at gusto nilang hangaan sila ng lahat. Sa tuwing sumasali ang mga anticristo sa isang grupo, kahit gaano pa karami ang bilang nito, kahit sino pa ang mga miyembro ng grupo, o kahit ano pa ang kanilang propesyon o pagkakakilanlan, pinag-iisipan munang mabuti ng mga anticristo ang mga bagay-bagay upang makita kung sino ang kapita-pitagan at namumukod-tangi, sino ang mahusay magsalita, sino ang kahanga-hanga, at sino ang kwalipikado o may katanyagan. Tinatantiya nila kung sino ang kaya nilang talunin at kung sino ang hindi nila kaya, pati na rin kung sino ang nakahihigit sa kanila at kung sino ang mas mababa. Ito ang mga unang bagay na tinitingnan nila. Matapos na mabilisang suriin ang sitwasyon, sinisimulan nilang gumawa ng aksiyon, isinasantabi at pansamantalang hindi pinapansin ang mga nasa ilalim nila. Inuuna nila ang mga pinaniniwalaan nilang mas nakatataas, ang mga medyo may katanyagan at katayuan, o ang mga may kaloob at talento. Sinusukat muna nila ang kanilang sarili sa mga taong ito. Kung ang isa man sa mga taong ito ay iginagalang ng mga kapatid, o matagal nang mananampalataya sa Diyos at nasa mabuting kalagayan, nagiging puntirya siya ng inggit ng mga anticristo, at siyempre, nakikita siya bilang kakompitensiya. Tapos, tahimik na ikinukumpara ng mga anticristo ang kanilang sarili sa mga taong ito na may katanyagan, may katayuan, at hinahangaan ng mga kapatid. Sinisimulan nilang pagnilayan ang gayong mga tao, sinusuri kung ano ang kaya nilang gawin at kung saan sila nagpakadalubhasa, at kung bakit sila pinahahalagahan ng ilang tao. Habang nanonood at nagmamasid, napag-iisip-isip ng mga anticristo na ang mga taong ito ay mga eksperto sa isang partikular na propesyon, pati na rin ang katunayan na lubos silang iginagalang ng lahat, dahil mas matagal na silang naniniwala sa Diyos, at nakakapagbahagi sila ng isang patotoong batay sa karanasan. Itinuturing ng mga anticristo ang gayong mga tao bilang ‘masisila’ at kinikilala ang mga ito bilang mga katunggali, at pagkatapos ay bumubuo sila ng planong pagkilos. Anong planong pagkilos? Tinitingnan nila ang mga aspekto kung saan sila mahina kung ikukumpara sa kanilang mga katunggali at pagkatapos ay magsisimulang pagbutihan sa mga aspektong ito. Halimbawa, kung hindi sila ganoon kahusay sa isang partikular na propesyon gaya ng mga ito, pag-aaralan nila ang propesyong iyon, mas magbabasa ng mga libro, mas magsasaliksik ng lahat ng iba’t ibang impormasyon, at mapagpakumbabang mas hihingi ng panuto mula sa iba. Makikilahok sila sa iba’t ibang uri ng gawaing may kinalaman sa propesyong iyon, habang unti-unting nadaragdagan ang karanasan at nalilinang ang sarili nilang kapangyarihan. At kapag naniniwala sila na mayroon silang kapital para makipagtuos sa kanilang mga kalaban, madalas silang sumusulong para ipahayag ang kanilang sariling ‘napakatalinong mga pananaw,’ at madalas nilang sadyang pinabubulaanan at minamaliit ang kanilang mga kalaban, para ipahiya sila at dumihan ang kanilang mga pangalan, at sa gayon ay mabigyang-diin kung gaano sila katalino at kakatangi-tangi, at supilin ang kanilang mga kalaban. Nakikita ng mga taong may matalas na pag-unawa ang lahat ng bagay na ito, tanging ang mga hangal at mangmang at walang pagkilatis ang hindi nakakakita nito. Ang nakikita lang ng karamihan sa mga tao ay ang kasigasigan ng mga anticristo, ang kanilang paghahangad, pagdurusa, pagbabayad ng halaga, at panlabas na mabuting pag-uugali, pero ang tunay na sitwasyon ay nakatago sa kaibuturan ng puso ng mga anticristo. Ano ang kanilang pangunahing layunin? Ito ay ang magkamit ng katayuan. Ang puntirya kung saan nakasentro ang lahat ng kanilang gawain, ang lahat ng kanilang pagpapakapagod, at ang lahat ng halagang ibinabayad nila ay ang bagay na sinasamba nila nang higit sa lahat sa puso nila: ang katayuan at kapangyarihan” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Nang mabasa ko ang salita ng Diyos, naramdaman ko na napakalinaw na nakikita ng Diyos ang mga iniisip at nadarama ko. Pinagnilayan ko kung paanong, simula nang tanggapin ko ang gawain ng pagdidilig, itinuring ko na ito na isang pagkakataong magpakitang-gilas. Ginusto kong lutasin ang mga problema ng iba bilang isang paraan para makamit ang kanilang paghanga at pagsang-ayon. Matapos italaga ng lider na gumawa kasama ko si Natalie, hindi ko inisip kung paano namin magagawa nang maayos ang aming tungkulin nang magkasama, at sa halip ay palagi akong nakikipagkumpitensya sa kanya at ikinukumpara ko ang sarili ko sa kanya. Nahumaling ako sa kung sino ang hinahanap ng mga kapatid para magpatulong, kung sino sa amin ang mas tanyag, o mas mataas ang katayuan sa iba. Natakot ako nang makita ko kung paano tiningala ng lahat si Natalie at pakiramdam ko ay isinantabi ako, kaya sinimulan kong ituring siyang kakumpitensya. Ginusto kong talunin siya at higitan siya sa lahat ng sinabi at ginawa ko, at sinubukan ko ang lahat para isipin ng mga kapatid na mas magaling ako kaysa sa kanya. Ipinakita kong ginagawa ko ang aking tungkulin, pero hindi ko man lang iniisip kung paano ito gagawin nang maayos, kung paano namin masusulit ang mga pagtitipon, o kung nalutas ba ang mga paghihirap at problema ng aking mga kapatid. Bawat isang bagay na ginawa ko ay alang-alang sa reputasyon at katayuan. Hindi ba disposisyon iyon ng isang anticristo? Para sa mga anticristo, katayuan at karangalan ang pinakamahalaga sa lahat. Naiinggit sila, nakikipaglaban, at ikinukumpara ang kanilang sarili sa sinumang mas magaling kaysa sa kanila. Gagawin nila ang lahat para tapakan, hamakin, at dungisan ang sinuman alang-alang sa katayuan, para itaas ang kanilang sarili at magpakitang-gilas. Sa lahat ng ginagawa ko, hindi ba kapareho ng sa isang anticristo ang mga lihim kong motibo? Ang paggawa ng aking tungkulin nang may ganoong uri ng layunin ay pagtahak sa landas ng isang anticristo, at paglaban sa Diyos. Nang mapagtanto ko ito, napuno ako ng pagsisisi. Ayaw kong magpatuloy sa landas na iyon, at ninais kong hanapin talaga ang katotohanan at lutasin ang aking tiwaling disposisyon.

Kalaunan, nabasa ko ang mga salitang ito ng Diyos: “Sa kampo ni Satanas, sa lipunan man o sa mga opisyal na mga lupon, ano ang namamayaning atmospera? Ano ang mga popular na pagsasagawa? Dapat kayong magkaroon ng ilang pagkaunawa sa mga ito. Ano ang mga prinsipyo at mga alituntunin ng kanilang mga kilos? Ang bawat isa ay may sariling batas; nagkakanya-kanya ng landas ang bawat isa. Kumikilos sila ayon sa sarili nilang interes at gumagawa ayon sa pinipili nila. Sinuman ang may awtoridad ang siyang may huling salita. Kahit sandali ay hindi nila iniisip ang iba. Ginagawa nila ang maibigan nila, nagsisikap para sa katanyagan, pakinabang, at katayuan, at ganap na kumikilos ayon sa mga sarili nilang kagustuhan. Sa sandaling tumanggap sila ng kapangyarihan, mabilis nilang ginagamit ang kapangyarihang ito sa iba. Kung napasama mo ang loob nila, nanaisin nilang pahirapan ka, at wala ka nang magagawa kundi ang magbigay sa kanila ng mga regalo. Kasingsama sila ng mga alakdan, handa silang labagin ang mga batas, ang mga regulasyon ng pamahalaan, at gumawa ng mga krimen. Lahat ng ito ay kaya nilang gawin. Ganito kadilim at kasama sa kampo ni Satanas. Ngayon, pumarito ang Diyos upang iligtas ang sangkatauhan, upang tulutan ang mga taong tanggapin ang katotohanan, maunawaan ang katotohanan, at makalaya mula sa pang-aalipin at kapangyarihan ni Satanas. Kung hindi ninyo tatanggapin ang katotohanan at isasagawa ang katotohanan, hindi ba’t namumuhay pa rin kayo sa ilalim ng kapangyarihan ni Satanas? Kung gayon, ano ang pinagkaiba ng kasalukuyang kalagayan ninyo sa mga diyablo at ni Satanas? Makikipagkumpetensiya kayo sa paraang katulad ng sa mga walang pananampalataya. Lalaban kayo sa paraang katulad sa paglaban ng mga walang pananampalataya. Mula umaga hanggang gabi, kayo ay magpaplano, magpapakana, maiinggit at makikipagtalo. Ano ang ugat ng problemang ito? Ito ay dahil may mga tiwaling disposisyon ang mga tao, at namumuhay ang mga tao ayon sa mga tiwaling disposisyong ito. Ang paghahari ng mga tiwaling disposisyon ay ang paghahari ni Satanas; nananahan ang sangkatauhang ginawang tiwali sa loob ng satanikong disposisyon, at walang eksepsiyon dito. Kaya, hindi mo dapat isipin na masyado kang mabuti, masyadong maamo, o masyadong matapat para makipag-agawan sa kapangyarihan at pakinabang. Kung hindi mo nauunawaan ang katotohanan at hindi inaakay ng Diyos, tiyak na hindi ka isang eksepsyon, at sa anumang paraan, dahil sa iyong katapatan o kabaitan, o dahil sa iyong kabataan, ay hindi mo mapipigilan ang iyong sarili na huwag makipagtunggali para sa katanyagan at pakinabang. Sa katunayan, hahangarin mo rin ang katanyagan, pakinabang, at katayuan hangga’t mayroon kang pagkakataon at pahihintulutan ito ng kalagayan. Ang pagsunggab sa katanyagan at pakinabang ay ang tatak na pag-uugali ng mga taong may buktot na kalikasan ni Satanas. Walang eksepsiyon sa sinuman. Lahat ng tiwaling sangkatauhan ay nabubuhay para sa katanyagan, pakinabang at katayuan, at magbabayad sila ng anumang halaga sa kanilang pagpupursige para sa mga ito. Ganito rin sa lahat ng nabubuhay sa ilalim ng kapangyarihan ni Satanas. Kaya, ang hindi tumatanggap sa katotohanan o nauunawaan ang katotohanan, ang hindi makakilos alinsunod sa mga prinsipyo, ay isang taong nabubuhay sa gitna ng satanikong disposisyon. Dumating na ang satanikong disposisyon upang pangibabawan ang isipan mo at kontrolin ang iyong pag-uugali; ganap ka nang isinailalim ni Satanas sa kanyang kontrol at pang-aalipin, at kung hindi mo tatanggapin ang katotohanan at maghihimagsik laban kay Satanas, hindi ka makatatakas” (Ang Salita, Vol. III. Ang mga Diskurso ni Cristo ng mga Huling Araw. Ang mga Prinsipyong Dapat Gumabay sa Asal ng Isang Tao). Matapos basahin ang mga salita ng Diyos, nakita ko kung bakit hindi ko mapigilan ang sarili kong makipaglaban para sa katanyagan at personal na pakinabang. Iyon ay dahil nailubog ako at nagawang tiwali ng mga satanikong pananaw at lason. Mula pa noong bata pa ako, itinuro at ikinintal na sa aking isipan sa bahay at paaralan ang mga ideyang tulad ng: “Ang bawat tao para sa kanyang sarili at bahala na ang iba,” “Nagsusumikap ang tao na umangat; dumadaloy ang tubig pababa,” at “Kailangang tiisin ang pinakamatinding hirap para maging pinakadakila sa mga tao.” Kaya gusto ko ang paghanga ng iba saang grupo man ako kabilang, at ikinatuwa ko ang pakiramdam ng mahangaan at masang-ayunan. Akala ko iyon lang ang buhay na marangal at may halaga. Namumuhay pa rin ako ayon sa mga satanikong ideya at pananaw na ito habang ginagawa ko ang tungkulin ko sa iglesia. Sa paghahangad ng paghanga ng iba, itinuring kong kaaway si Natalie, labis na iniisip kung paano ko siya mahihigitan. Humantong pa nga ako sa paggawa ng mga walang-pusong bagay, gumagamit ng mga lihim na paraan para gambalain ang kanyang pagbabahagi sa pagtitipon. Naisip ko noon pa man na ang pag-angat sa mga ranggo at mahangaan ang tanging marangal na paraan para mabuhay. Naipakita sa akin ng mga katunayan na kapag namumuhay ako ayon sa mga satanikong lason na ito, lumalaki nang lumalaki ang ambisyon at pagnanais ko, at kumikitid nang kumikitid ang isipan ko hanggang sa ang pag-uugali ko ay nagiging kamuhi-muhi at lalo namang kasuklam-suklam sa Diyos. Wala ni bahid ng dangal sa ganitong pamumuhay. Sa wakas ay nakita ko kung gaano katindi akong nagawang tiwali ni Satanas. Hindi ko masabi ang kaibahan sa pagitan ng mga positibo at negatibong bagay, at nawalan ako ng konsensya at katwiran. Kung hindi sa paghatol at paghahayag ng salita ng Diyos, hindi ko sana napagnilayan at nakilala ang sarili ko, ni hindi ko sana nakita nang malinaw ang mga kahihinatnan at panganib ng paghahangad ng katanyagan at katayuan. Patuloy lang sana akong namuhay ayon sa mga lason ni Satanas, at sino ang nakakaalam kung anong uri ng kasamaan ang nagawa ko sana? Taos-puso akong nagpasalamat sa Diyos sa Kanyang patnubay, at sa pagbibigay sa akin ng kaunting kaalaman tungkol sa sarili ko.

Kalaunan, nabasa ko ang isa pang sipi ng salita ng Diyos, at natagpuan ko sa loob niyon ang praktikal na landas para mapalaya ang sarili ko mula sa mga gapos ng katanyagan at katayuan. Sabi ng mga salita ng Diyos: “Kapag hinihingi ng Diyos na tuparin ng mga tao ang kanilang tungkulin nang maayos, hindi Niya hinihingi sa kanila na tapusin ang ilang partikular na gawain o isakatuparan ang anumang matinding pagsusumikap, ni ang gampanan ang anumang dakilang pagsasagawa. Ang nais ng Diyos ay magawa ng mga tao ang lahat ng makakaya nila sa isang praktikal na paraan, at mamuhay alinsunod sa Kanyang mga salita. Hindi kailangan ng Diyos na maging dakila o marangal ka, o na maghimala ka, at hindi rin Niya nais na makakita ng anumang kaaya-ayang mga sorpresa sa iyo. Hindi Niya kailangan ang ganoong mga bagay. Ang tanging kailangan ng Diyos ay ang matimtiman kang magsagawa ayon sa Kanyang mga salita. Kapag nakikinig ka sa mga salita ng Diyos, gawin mo ang naunawaan mo, isakatuparan mo ang naintindihan mo, tandaan mo nang maigi ang narinig mo, at pagkatapos, kapag dumating na ang oras para magsagawa, magsagawa ka ayon sa mga salita ng Diyos. Hayaan mong ang mga ito ang maging buhay mo, ang mga realidad mo, at ang isinasabuhay mo. Sa gayon, masisiyahan ang Diyos. Palagi kang naghahangad ng kadakilaan, karangalan, at katayuan; palagi kang naghahangad ng pagpaparangal. Anong nararamdaman ng Diyos kapag nakikita Niya ito? Kinamumuhian Niya ito, at lalayo Siya sa iyo. Habang lalo kang naghahangad ng mga bagay gaya ng kadakilaan, karangalan, at pagiging mas mataas kaysa iba, kilala, katangi-tangi, at kapansin-pansin, lalo kang kasuklam-suklam para sa Diyos. Kung hindi mo pagninilayan ang iyong sarili at magsisisi, itataboy ka at tatalikdan ka ng Diyos. Iwasan mong maging isang taong kasuklam-suklam para sa Diyos; maging isang taong minamahal ng Diyos. Kaya, paano makakamit ng isang tao ang pagmamahal ng Diyos? Sa pamamagitan ng masunuring pagtanggap sa katotohanan, pagtayo sa posisyon ng isang nilalang, pagkilos ayon sa mga salita ng Diyos nang nakatapak ang mga paa sa lupa, pagganap sa mga tungkulin nang maayos, pagiging isang matapat na tao, at pagsasabuhay ng isang wangis ng tao. Sapat na ito, masisiyahan na ang Diyos. Dapat siguruhin ng mga tao na huwag mag-ambisyon o mag-isip ng mga walang-saysay na pangarap, huwag maghangad ng katanyagan, pakinabang, at katayuan o mamukod-tangi sa karamihan. Bukod pa roon, hindi nila dapat subukang maging isang dakilang tao o superman, na nakalalamang sa mga tao at nagpapasamba sa mga tao. Iyan ang hangarin ng tiwaling sangkatauhan, at ito ang landas ni Satanas; hindi nililigtas ng Diyos ang ganoong mga tao. Kung ang mga tao ay patuloy na naghahangad ng katanyagan, mga pakinabang, at katayuan nang hindi nagsisisi, wala nang lunas para sa kanila, at iisa lang ang kalalabasan nila: ang itiwalag” (Ang Salita, Vol. III. Ang mga Diskurso ni Cristo ng mga Huling Araw. Ang Tamang Pagtupad ng Tungkulin ay Nangangailangan ng Maayos na Pagtutulungan). Sa pamamagitan ng mga salita ng Diyos, natanto ko na hindi Niya hinihingi sa mga tao na maging tanyag o dakila. Hindi Niya sila pinagagawa ng anumang kamangha-mangha. Gusto lang ng Diyos na matapat tayong magsagawa alinsunod sa Kanyang mga salita, at tuparin natin ang mga tungkulin at responsibilidad ng isang nilalang. Ang gayong tao ay tunay na marangal sa mga mata ng Diyos, at nakakalugod sa Kanya. Dapat sambahin at dakilain ng tao ang Diyos. Pero lagi akong naghahangad ng puwang sa puso ng mga tao at sinusubukan silang himukin na tingalain at sambahin ako. Sa paggawa nito, hindi ba’t sinasalungat ko ang mga hinihingi Niya at tinatahak ang landas ng paglaban sa Diyos? Wala akong katotohanang realidad. Maraming bagay akong hindi nauunawaan o nalulutas, at ang nagagawa ko lamang ay bumulalas ng kaunting doktrina, pero laging mataas ang tingin ko sa sarili ko. Hindi ako nahihiyang gustuhin na tingalain at sambahin ako ng iba, at nakipaglaban ako para doon nang hindi iyon nangyari. Hindi ko talaga kilala ang sarili ko, at wala akong kahihiyan! Ang Diyos ang Panginoon ng paglikha, at Siya ay kataas-taasan at dakila. Nagkatawang-tao Siya at pumarito sa lupa upang ipahayag ang katotohanan at iligtas ang sangkatauhan. Napakalaki ng gawaing Kanyang nagawa, pero hindi pa rin Siya nagpapasikat o inilulugar ang Kanyang sarili bilang Diyos. Siya ay tago at mapagpakumbaba. Ang makita kung gaano kakaibig-ibig ang diwa ng Diyos ay mas lalong nagpahiya at nagpakonsensya sa akin. Nagpasya akong maghimagsik laban sa aking laman at isagawa ang katotohanan. Lumapit ako sa Diyos at nanalangin: “Diyos ko, lagi akong nakikipagpaligsahan at nagkukumpara ng sarili ko sa iba habang ginagampanan ko ang aking tungkulin, at naghahangad ako ng katayuan upang tingalain ako ng iba. Nakakasuklam ito sa Iyo, at ayaw ko nang mamuhay sa ganitong paraan. Gusto kong isantabi ang katanyagan at katayuan, at maging praktikal habang ginagawa ang aking tungkulin. Gabayan Mo sana ako.” Pagkatapos niyon, hinanap ko si Natalie at ipinagtapat sa kanya ang aking kalagayan at katiwalian. Nagbahaginan kami tungkol sa kahalagahan ng maayos na pagtutulungan. Sa sandaling iyon, napakatatag at napakapayapa ng pakiramdam ko.

Pagkatapos niyon, nagkakaroon pa rin ako ng udyok na makipagkumpitensya habang nakikipagtulungan kay Natalie, pero kapag lumilitaw ang mga isiping ito, agad akong nagdarasal at naghihimagsik laban sa sarili ko. Naaalala ko na minsan noong si Natalie na ang mangangasiwa sa isang pagtitipon, nakita ko na masyado siyang abala para maghanda, kaya naghanap ako ng ilang nauugnay na salita ng Diyos para lutasin ang mga isyu ng iba. Naisip ko, “Ako ang nakahanap sa mga siping ito. Kung maging maayos ang pagtitipon, iisipin ba ng mga kapatid na si Natalie ang gumawa ng lahat ng trabaho? Iisipin ba nila na mas marami siyang pasanin kaysa sa akin? Dapat siguro ako ang mangasiwa sa isang ito.” Habang pinag-iisipan ko ito, napagtanto ko na nakikipaglaban na naman ako para sa katanyagan at personal na pakinabang. Pagkatapos ay sumagi sa isip ko ang mga salitang ito ng Diyos: “Kailangan mong matutunang bitiwan at isantabi ang mga bagay na ito, na irekomenda ang iba, at tulutan silang mamukod-tangi. Huwag kang magpumilit o magmadaling samantalahin ang mga pagkakataong mamukod-tangi at mapansin. Kailangan mong maisantabi ang mga bagay na ito, ngunit kailangan mo ring hindi maantala ang pagganap ng iyong tungkulin. Maging isa kang taong gumagawa nang hindi napapansin, at hindi nagpapasikat sa iba habang may pagkamatapat mong mong ginagampanan ang iyong tungkulin. Habang lalo mong binibitiwan ang iyong pagpapahalaga sa sarili at katayuan, at habang lalo mong binibitiwan ang sarili mong mga interes, lalo kang makadarama ng kapayapaan, lalong magkakaroon ng liwanag sa puso mo, at lalong bubuti ang kalagayan mo. Kapag lalo kang nagpupumilit at nakikipagkumpitensya, lalong didilim ang kalagayan mo. Kung hindi ka naniniwala sa Akin, subukan mo nang makita mo! Kung gusto mong mabago ang ganitong klase ng tiwaling kalagayan, at hindi ka makontrol ng mga bagay na ito, kailangan mong hanapin ang katotohanan, at malinaw na maunawaan ang diwa ng mga bagay na ito, at pagkatapos ay isantabi ang mga ito at isuko ang mga ito” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Binigyan ako ng mga salita ng Diyos ng isang landas ng pagsasagawa. Kailangan nating matutunang bumitaw, na isuko ang anumang pagkakataong magpakitang-gilas at hayaang mamukod-tangi ang ibang tao. Habang iniisip ito, pinadalhan ko siya ng mensahe, na sinasabing, “Sige, ikaw ang mangasiwa bukas, tutulong ako sa pagbabahagi.” Sa pagtitipon kinabukasan, hindi ko inisip kung ano ang magiging tingin sa akin, kundi kung paano ko ibabahagi ang mga salita ng Diyos para makatulong na lutasin ang mga problema ng mga tao. Magkasama kaming nagbahagi ni Natalie, pinupunan ang isa’t isa. Pagkatapos, sinabi ng lahat na naging kapaki-pakinabang talaga sa kanila ang pagtitipon. Nagpasalamat ako sa Diyos para dito at nadama ko ang katiyakan at kapayapaan ng pagsasagawa ng katotohanan.


52. Tinanggal: Isang Pagpukaw na Kailangan Ko

Ni Gao Ying, Tsina

Tinanggap ko ang gawain ng Makapangyarihang Diyos sa mga huling araw noong 2008. Sa pagbabasa ng salita ng Diyos, pakikipagtipon at pakikipagbahaginan, natutunan kong para maligtas at magkamit ng kahanga-hangang destinasyon, hindi lamang natin kailangang hanapin ang katotohanan, kundi tuparin din ang ating mga tungkulin bilang mga nilikha. Kaya, tahimik akong nanumpang hahanapin ang katotohanan at tutuparin ang aking tungkulin. Napansin kong may mga kapatid na nagsisilbi bilang mga lider ng iglesia o ng grupo na madalas magbahagi ng salita ng Diyos upang lutasin ang mga isyu sa mga pagtitipon, at laging nagpapakaabala sa mga gawain ng iglesia. Naisip kong malamang ay natanggap na nila ang papuri ng Diyos at mga naghahanap sila ng katotohanan kung kaya’t iniatas sa kanila ang gayon kahalagang mga tungkulin, kaya lubos ko silang hinangaan. Sa kabilang banda, naramdaman kong yaong mga tumutupad ng mga ordinaryong tungkulin na hindi nangangailangan ng pagbabahagi ng katotohanan para lutasin ang mga problema—tulad ng pagho-host sa ibang mga kapatid, o paggawa ng iba pang mga pangkalahatang gawain—ay hindi makatatamo ng paghanga ng iba, at may sobrang baba ring tsansang mailigtas sa hinaharap. Kalaunan, habang nagho-host ng isang lider ng iglesia, nakita kong madalas siyang magbahagi tungkol sa salita ng Diyos upang lutasin ang mga isyu ng mga kapatid, kaya naisip kong tiyak na nauunawaan niya ang maraming katotohanan. Nang mapansin ko ring madalas na makipagtipon sa kanya ang mga nakatataas na lider para magbahagi tungkol sa salita ng Diyos, naisip kong malamang ay nililinang siya ng iglesia at may napakalaki siyang tsansang mailigtas. Sa sobrang inggit, lalong lumakas ang pagnanais kong maging lider at ipinangako ko sa aking sariling gagampanan ko ang isang mahalagang tungkulin sa hinaharap.

Kalaunan, naging lider ako ng grupo sa pagdidilig, na may pananagutang pangasiwaan ang gawain ng ilang grupo. Lubos ko itong ikinasiya, at naisip ko, “Dahil inatasan ako ng lider na gampanan ang gayon kahalagang tungkulin, malamang ibig sabihin nito ay mayroon akong kaunting katotohanang realidad at isa akong naghahangad sa katotohanan. Mukhang may tsansa naman pala akong mailigtas.” Sa pagkakatanto ko nito, patuloy akong nagbigay-pasasalamat sa Diyos. Pagkatapos noon, naging sobrang abala ako sa iglesia araw-araw, nagtatrabaho para matiyak na nakapaglatag ang mga baguhan ng matibay na pundasyon sa tunay na daan sa lalong madaling panahon. Ngunit, dahil hindi ko malinaw na ibinahagi ang katotohanan, patuloy kaming nabigong makakuha ng mga resulta sa aming gawain ng pagdidilig, at maraming baguhan ang hindi pa rin regular na dumadalo sa mga pagtitipon. Lalo akong nabalisa nang makita kong karamihan sa mga baguhang pinamamahalaan ng isa pang lider ng grupo ay regular na dumadalo sa mga pagtitipon at aktibong gumagampan ng kanilang mga tungkulin. Naisip ko, “Kapag nakita ng aming lider na hindi ako nakakuha ng magagandang resulta sa aking tungkulin, iisipin ba niyang hindi ko taglay ang katotohanang realidad at hindi ako nakagagawa ng aktuwal na gawain? Kapag tinanggal ako, paano pa ako makagagawa ng isa pang tungkulin na kasinghalaga nito? Hindi ba’t katapusan na ng lahat para sa akin kung itatalaga ako ng lider na gumawa ng ilang di-mahahalagang pangkalahatang gawain? Hindi naman malaking bagay kung hindi ako tingalain ng aking mga kapatid, pero kung mawala ko ang tsansa ko sa isang magandang destinasyon at kahihinatnan, seryosong isyu iyon! Hindi ito maaaring mangyari—kailangan kong tipunin ang lahat ng tauhan sa pagdidilig at humanap ng paraan para malutas ang problemang ito sa lalong madaling panahon!” Pagkatapos noon, nagsimula akong magbahagi sa bawat grupo ng mga tagadilig, dinedirektahan silang magbigay ng suporta sa lahat ng baguhang hindi dumadalo sa mga pagtitipon at gawin silang regular na dumalo sa susunod na dalawang linggo. Gayunpaman, hindi ako maayos na nakapagbahagi kung paano lutasin ang mga aktuwal na problema at paghihirap na nararanasan namin sa gawain ng pagdidilig sa simula pa lamang. Kalaunan, narinig kong isa sa mga sister ang napaiyak, sinasabing ang pagbabahagi ko ay hindi nagbigay sa kanya ng landas ng pagsasagawa at pakiramdam niya ay labis ko siyang napipigilan. Nang sabihin niya ito, hindi lamang ako hindi naglaan ng panahon sa pagninilay sa sarili, patuloy ko pang inisip na ako ang tama. Matapos ang tatlong buwan, hindi pa rin nakakukuha ng magagandang resulta ang mga grupong pinangangasiwaan ko, at nag-alala akong baka tanggalin ako ng lider. Naisip kong sa sandaling tanggalin ako, iyon na ang katapusan ko. Ang gawain ng Diyos ay malinaw na nalalapit nang magwakas—kung ako ay aalisin at ititiwalag, paano ko makakamit ang isang kanais-nais na destinasyon at kahihinatnan? Maililigtas pa kaya ako? Mawawalan ba ng saysay ang lahat ng taon ko ng pananampalataya? Habang mas nag-iisip ako, mas lalo akong natataranta; hindi ko alam kung ano ang dapat kong gawin. Sa huli, sadyang hindi ako nababagay sa trabaho at tinanggal ako. Inatasan ako ng lider na mag-host ng mga kapatid batay sa mga kasalukuyang pangangailangan ng iglesia.

Nagulantang ako nang ibigay ng lider ang bago kong gawain. “Pagho-host ng mga kapatid? Ganoon ba talaga ako kasama? Maaaring hindi ko nagawa nang mahusay ang gawain ng pagdidilig, ngunit hindi naman ito naging sobrang sama para italaga ako na mag-host. Ano na lang ang iisipin ng mga kapatid sa akin?” Nang maalala ko kung paanong ang isang sister ay inilipat sa pagho-host nitong nakaraang pitong taon nang hindi kailanman itinataas ang ranggo, lalo pa akong naging mapanlaban, nag-iisip na wala na akong tsansang mamukod-tangi sa gayon kaordinaryong tungkulin, at na hinding-hindi ako maliligtas. Sa kung gaano ako naggugol ng sarili, nagdusa, at nagsakripisyo sa mga taon ko bilang mananampalataya, hindi ko kailanman naisip na mauuwi ako sa pagho-host. Ano pa ang maaari kong asahan sa hinaharap? Gayunpaman, magiging ganap na di-makatwiran kung tatanggihan ko ang iniatas sa aking tungkulin, kaya kailangan ko na lamang magpasakop. Subalit, naging ganap akong pasibo—pagdating sa paghahanap ng angkop na apartment para upahan, pakiramdam ko ay sobrang bigat ng mga binti ko na parang hindi ako makalakad. Sa gitna ng aking pagdurusa, nanalangin ako nang ilang beses sa Diyos, “Mahal kong Diyos! Alam kong sa Iyong pahintulot ay iniatas sa akin ng iglesia na mag-host ng mga kapatid, pero parang sadyang hindi ako makapagpasakop. Hindi pa rin bukal sa kalooban kong gawin ang tungkuling ito at pakiramdam ko ay mahina ako at negatibo. O Diyos! Alam kong nasa delikadong kalagayan ako, mangyaring iligtas Mo ako! Ayokong magpatuloy nang ganito.” Pagkatapos kong manalangin, binasa ko ang ilang salita ng Diyos: “Nasa ganitong uri ng kalagayan ang karamihan ng mga tao ngayon: Upang makamit ang mga pagpapala, dapat kong gugulin ang aking sarili para sa Diyos at magbayad ng halaga para sa Kanya. Upang makamit ang mga pagpapala, dapat kong talikdan ang lahat para sa Diyos; dapat kong tapusin ang ipinagkatiwala Niya sa akin, at kailangan kong gampanang mabuti ang aking tungkulin. Ang kalagayang ito ay pinangingibabawan ng layuning magtamo ng mga pagpapala, na isang halimbawa ng paggugol sa sarili para sa Diyos na pawang para sa layunin ng pagkakamit ng mga gantimpala mula sa Kanya at pagkakamit ng isang korona. Hindi nagtataglay ng katotohanan ang mga puso ng ganoong mga tao, at tiyak na binubuo lamang ng ilang salita at doktrina ang kanilang pagkaunawa na ipinangangalandakan nila saan man sila mapadako. Ang landas nila ay ang landas ni Pablo. Ang pananampalataya ng ganoong mga tao ay isang kilos ng palagiang mabigat na gawain, at nararamdaman nila sa kaibuturan na kung higit silang gumagawa, higit na mapatutunayan ang kanilang katapatan sa Diyos; na kung higit na marami silang ginagawa, higit na tiyak na malulugod ang Diyos; at kung higit na marami silang ginagawa, higit silang magiging karapat-dapat na pagkalooban ng isang korona sa harap ng Diyos, at mas malalaking pagpapala ang matatamo nila. Iniisip nila na kung makakaya nilang tiisin ang pagdurusa, mangangaral, at mamamatay para kay Cristo, kung makakaya nilang ihandog ang mga sarili nilang buhay, at kung makakaya nilang makumpleto ang lahat ng mga tungkuling ipinagkatiwala sa kanila ng Diyos, kung gayon ay sila ang magiging mga taong magtatamo ng pinakamalalaking pagpapala, at tiyak na pagkakalooban sila ng mga korona” (Ang Salita, Vol. III. Ang mga Diskurso ni Cristo ng mga Huling Araw. Paano Tahakin ang Landas ni Pedro). “Itinuturing ng isang anticristo ang pagiging pinagpala na higit pa kaysa sa kalangitan, higit pa kaysa sa buhay, mas mahalaga pa kaysa sa paghahangad ng katotohanan, pagbabago ng disposisyon, o personal na kaligtasan, at mas mahalaga pa kaysa sa maayos na paggawa sa kanilang tungkulin, at pagiging isang nilikha na nakaabot sa pamantayan. Iniisip niya na ang pagiging isang nilikha na nakaabot sa pamantayan, ang paggawa nang mabuti sa kanyang tungkulin at pagkaligtas ay pawang mumunting mga bagay na hindi na kailangang banggitin o pagkomentuhan pa, samantalang ang pagtatamo ng mga pagpapala ay ang tanging bagay sa buong buhay niya na hindi kailanman malilimutan. Sa anumang masagupa niya, gaano man kalaki o kaliit, inuugnay niya ito sa pagiging pinagpala, at napakaingat at napakaalisto niya, at lagi siyang may nakahandang malulusutan para sa kanyang sarili. Kaya kapag binago nang kaunti ang kanyang tungkulin, kung promosyon ito, iisipin ng isang anticristo na may pag-asa siyang pagpalain. Kung ito ay demosyon, mula sa pagiging lider ng grupo pababa sa pagiging katuwang na lider ng grupo, o mula sa katuwang na lider ng grupo pababa sa pagiging karaniwang miyembro ng grupo, inaasahan nilang ito ay magiging isang malaking problema at sa tingin niya ay maliit ang pag-asa niyang magtamo ng mga pagpapala. Anong uri ng pag-iisip ito? Tama bang pag-iisip ito? Talagang hindi. Katawa-tawa ang pananaw na ito!” (Ang Salita, Vol. IV. Paglalantad sa mga Anticristo. Ikalabindalawang Aytem). Sa pamamagitan ng paglalantad ng salita ng Diyos, napagtanto kong ako ay nabubuhay at naghahangad lamang upang magkamit ng mga pagpapala. Para lamang magkamit ng mga pagpapala kung kaya’t iginugol ko ang sarili ko para sa Diyos at ginawa ko ang lahat para gampanan ang aking tungkulin. Walang ipinagkaiba ang mga paniniwala ko sa mga paniniwala ng isang anticristo—naisip kong may malaking tsansang makapagtatamo ako ng mga pagpapala bilang isang lider, pero kung ako ay ililipat mula sa isang mahalagang tungkulin papunta sa isang di-makabuluhang tungkulin, magiging maliit ang tsansa kong magtamo ng mga pagpapala. Sa pagbabalik-tanaw ko noong nagsimula akong manalig sa Diyos, talagang kinainggitan ko ang mga lider, iniisip kong lahat sila ay tumutupad ng mga importanteng tungkulin, may mahusay na kakayahan, at hinahangad ang katotohanan. Naniwala akong ililigtas sila at gagawing perpekto ng Diyos at tiyak na magkakamit ng malalaking pagpapala sa hinaharap. Para naman sa mga tumutupad ng di-mahahalagang tungkulin, inisip kong wala silang katotohanang realidad at halos walang tsansang mailigtas at magtamo ng mga pagpapala. Dahil pinangingibabawan ang kaisipan ko ng ideyang ito, patuloy kong hinangad na maging isang lider. Bilang isang lider ng grupo, nang mabigo akong makakuha ng mga resulta sa aking tungkulin, hindi ako nagnilay sa sarili, sa halip ay nag-alala akong baka alisin ako. Para mapanatili ang aking posisyon at makamit ang mabilis na tagumpay, ginamit ko pa nga ang aking awtoridad para pigilan ang aking mga kapatid. Nang atasan ako ng iglesia na mag-host ng mga kapatid pagkatapos kong matanggal sa dating tungkulin, naging ganap akong tutol sa desisyon. Naging negatibo ako at pabaya sa aking tungkulin, inisip kong magiging malabo ang mga inaasam ko sa hinaharap matapos kong malagay sa ganitong papel. Malinaw na inilantad ng bawat isa sa mga sitwasyong ito ang aking pagkahumaling sa pagkakaroon ng mga pagpapala. Napagtanto kong nanalig ako sa Diyos, nagsakripisyo, at naggugol ng aking sarili para lamang makakuha ng mga pagpapala. Hindi ako nagpapasakop sa Diyos at gumagawa ng aking tungkulin bilang isang nilikha nang kahit kaunti. Nagkaroon ako ng transaksyonal lamang na relasyon sa Diyos sa aking tungkulin at tumahak ako sa landas ng isang anticristo.

Kalaunan, nakita ko ang ilan sa mga salita ng Diyos: “Sa sambahayan ng Diyos, palaging nababanggit ang pagtanggap sa atas ng Diyos at pagganap nang maayos sa tungkulin ng isang tao. Paano nabubuo ang tungkulin? Sa malawak na pananalita, nabubuo ito bilang bunga ng gawaing pamamahala ng Diyos na naghahatid ng kaligtasan sa sangkatauhan; sa partikular na pananalita, habang nahahayag sa sangkatauhan ang gawain ng pamamahala ng Diyos, lumilitaw ang sari-saring gawain na nangangailangan na magtulungan ang mga tao at tapusin ito. Dahil dito, umusbong ang mga responsabilidad at mga misyon na dapat tuparin ng mga tao, at ang mga responsabilidad at mga misyon na ito ang mga tungkuling iginagawad ng Diyos sa sangkatauhan. Sa sambahayan ng Diyos, ang iba’t ibang gawain na nangangailangan ng pagtutulungan ng mga tao ay ang mga tungkuling dapat nilang gampanan. Kaya’t may mga pagkakaiba ba sa pagitan ng mga tungkulin kung ang pag-uusapan ay kung alin ang higit na mabuti at higit na masama, mataas at mababa, malaki at maliit? Hindi umiiral ang ganoong mga pagkakaiba; hangga’t ang isang bagay ay may kinalaman sa gawain ng pamamahala ng Diyos, isang pangangailangan sa gawain ng Kanyang sambahayan, at kinakailangan sa pagpapalaganap ng ebanghelyo ng Diyos, ito ay tungkulin ng isang tao. Ito ang pinagmulan at kahulugan ng tungkulin” (Ang Salita, Vol. III. Ang mga Diskurso ni Cristo ng mga Huling Araw. Ano ang Sapat na Pagtupad ng Tungkulin?). “Ang matupad ng isang nilikha ang tungkulin ng isang nilikha, ang mabigyang-kasiyahan ang Lumikha, ay ang pinakamagandang bagay sa gitna ng sangkatauhan, at isa itong bagay na dapat ipalaganap bilang isang kuwento na pupurihin ng lahat ng tao. Anumang ipinagkakatiwala ng Lumikha sa mga nilikha ay dapat nilang tanggapin nang walang kondisyon; para sa sangkatauhan, ito ay isang usapin ng kapwa kaligayahan at pribilehiyo, at para sa lahat ng tumutupad sa tungkulin ng isang nilikha, wala nang ibang mas maganda o karapat-dapat sa pagpaparangal—ito ay isang positibong bagay. At patungkol naman sa kung paano tinatrato ng Lumikha ang mga kayang tumupad sa tungkulin ng isang nilikha, at sa kung ano ang ipinapangako Niya sa kanila, nasa Lumikha na iyon; walang kinalaman doon ang nilikhang sangkatauhan. Sa mas malinaw at simpleng pananalita, bahala na ang Diyos dito, at walang karapatang makialam ang mga tao. Makukuha mo ang anumang ibibigay sa iyo ng Diyos, at kung wala Siyang ibigay sa iyo, wala kang magagawa tungkol dito. Kapag tinatanggap ng isang nilalang ang atas ng Diyos, at nakikipagtulungan siya sa Lumikha sa pagganap sa kanyang tungkulin at ginagawa niya ang lahat ng makakaya niya, hindi ito isang transaksiyon o pakikipagpalitan; hindi dapat tangkain ng mga tao na ipagpalit ang mga pagpapahayag ng mga saloobin o kilos at pag-uugali sa anumang pangako o pagpapala mula sa Diyos. Nang ipagkaloob ng Lumikha ang gawaing ito sa inyo, tama at nararapat lang na bilang mga nilikha, tatanggapin ninyo ang tungkulin at atas na ito. Mayroon bang anumang transaksiyon dito? (Wala.) Sa panig ng Lumikha, handa Siyang ipagkatiwala sa bawat isa sa inyo ang mga tungkulin na dapat gampanan ng mga tao; at sa panig ng sangkatauhan, dapat na malugod na tanggapin ng mga tao ang tungkuling ito, tratuhin ito bilang obligasyon ng kanilang buhay, at bilang halagang dapat nilang isabuhay sa buhay na ito. Walang transaksiyon dito, hindi ito pakikipagtumbasan, at lalong hindi kinasasangkutan ng anumang gantimpala o ibang pahayag na iniisip ng mga tao. Hindi ito isang kalakalan; hindi ito tungkol sa pakikipagpalitan sa halagang ibinabayad ng mga tao o sa pagsisikap na ibinibigay nila kapag ginagampanan ang kanilang tungkulin para sa ibang bagay. Hindi iyon kailanman sinabi ng Diyos, at hindi dapat ganito ang pagkaunawa ng mga tao rito” (Ang Salita, Vol. IV. Paglalantad sa mga Anticristo. Ikasiyam na Aytem (Ikapitong Bahagi)). Sa pamamagitan ng salita ng Diyos, napagtanto kong ang mga tungkulin ay mga atas na ipinagkatiwala ng Diyos sa mga tao. Ang iglesia ay nagtatalaga ng mga tungkulin sa mga tao batay sa kasalukuyang pangangailangan nito, gayundin ayon sa kakayahan at mga talento ng bawat tao. Ang bawat tungkulin ay mahalaga, dahil ang bawat isa ay may bahaging ginagampanan sa pagpapalaganap at pagpapatotoo sa gawain ng Diyos sa mga huling araw. Walang isang tungkulin ang mas mahalaga kaysa sa iba—bawat tungkulin ay hindi maaaring mawala sa gawain ng iglesia. Dahil dito, dapat kong tanggapin ang aking tungkulin nang walang kondisyon at gawin ito sa abot ng aking makakaya. Ito ang budhi at katwiran na dapat taglayin ng isang nilikha. Biniyayaan ako ng Diyos ng pagkakataong gawin ang aking tungkulin para hangarin ko ang katotohanan habang ginagawa ito, maranasan ang salita at gawain ng Diyos, kilalanin at lutasin ang aking tiwaling disposisyon, at sa huli ay magkaroon ng takot at magpasakop sa Diyos nang hindi nagagapos at napipinsala ng aking satanikong disposisyon. Gayunpaman, hindi ko naunawaan ang layunin ng Diyos, pinagkumpara ko ang mga tungkulin bilang mas mataas o mas mababa at tiningnan ang sarili kong tungkulin bilang isang paraan ng pagtatamo ng mga pagpapala. Sinubukan kong dayain at gamitin ang Diyos, nangangarap na magkamit ng mga pagpapala bilang kabayaran sa paggawa ko ng aking tungkulin. Napakamakasarili ko at kasuklam-suklam! Malinaw kong nakita na kung hindi ko itutuwid ang aking maling pananaw sa paghahangad, at hindi ko lulutasin ang aking tiwaling disposisyon, gaano man kahalaga ang aking tungkulin, o gaano ko man igugol ang aking sarili at gaano man ako magsakripisyo, hinding-hindi ko makakamit ang papuri ng Diyos at sa huli ay matitiwalag at maparurusahan ako. Nang mapagtanto ko ang lahat ng ito, nakita ko kung gaano kapanganib ang kalagayan ko at naging handa akong itama ang aking mga layunin at gawin ang tungkulin ko nang maayos.

Kalaunan, nabasa ko ang sumusunod na mga sipi ng salita ng Diyos: “Walang kaugnayan sa pagitan ng tungkulin ng tao at kung siya ay pinagpala o isinumpa. Ang tungkulin ay kung ano ang nararapat tuparin ng tao; ito ang tungkuling bigay sa kanya ng langit, at hindi dapat umasa sa gantimpala, mga kondisyon, o mga dahilan. Saka lamang niya nagagawa ang kanyang tungkulin. Ang mapagpala ay kapag ang isang tao ay nagawang perpekto at nagtatamasa ng mga biyaya ng Diyos matapos magdanas ng paghatol. Ang maisumpa ay kapag ang disposisyon ng isang tao ay hindi nagbabago matapos silang magdanas ng pagkastigo at paghatol, iyon ay kapag hindi pa sila nagawang perpekto kundi pinarusahan. Ngunit napagpala man sila o naisumpa, dapat tuparin ng mga nilalang ang kanilang tungkulin, gawin ang dapat nilang gawin, at gawin ang kaya nilang gawin; ito ang pinakamaliit na bagay na dapat gawin ng isang tao, isang taong naghahanap sa Diyos. Hindi mo dapat gawin ang iyong tungkulin para lamang mapagpala, at hindi ka dapat tumangging kumilos dahil sa takot na maisumpa. Sasabihin Ko sa inyo ang isang bagay na ito: Ang pagganap ng tao sa kanyang tungkulin ang dapat niyang gawin, at kung hindi niya kayang gampanan ang kanyang tungkulin, ito ang kanyang pagkasuwail” (Ang Salita, Vol. I. Ang Pagpapakita at Gawain ng Diyos. Ang Pagkakaiba sa Pagitan ng Ministeryo ng Diyos na Nagkatawang-tao at ng Tungkulin ng Tao). “Pinagpapasyahan Ko ang hantungan ng bawat tao hindi batay sa gulang, senyoridad, tindi ng pagdurusa, at lalong hindi batay sa kung gaano siya kaawa-awa, kundi batay sa kung taglay niya ang katotohanan. Wala nang ibang pagpipilian kundi ito. Dapat ninyong matanto na parurusahan din ang lahat ng hindi sumusunod sa kalooban ng Diyos. Ito ay isang di-nababagong katotohanan” (Ang Salita, Vol. I. Ang Pagpapakita at Gawain ng Diyos. Maghanda ng Sapat na Mabubuting Gawa para sa Iyong Hantungan). Itinuro sa akin ng salita ng Diyos na walang kinalaman ang tungkulin na iyong ginagampanan sa kung ikaw ay magkakamit ng mga pagpapala o makatatagpo ng kasawian. Ang isang tungkulin ay isang atas mula sa Diyos, responsibilidad ito ng tao—ganap na likas at may katwiran na ang isang tao ay dapat gumawa ng kanyang tungkulin. Ang susi upang mailigtas ay ang hanapin ang katotohanan, tamuhin ang katotohanan, at kamtin ang pagbabago sa disposisyon. Wala itong kinalaman sa kung anong tungkulin ang ginagawa ng isang tao. Ang paggampan ng isang mahalagang tungkulin at pagkakaroon ng mataas na katayuan ay hindi nangangahulugang taglay mo ang katotohanang realidad. Kung hindi mo hahanapin ang katotohanan, hindi babaguhin ang iyong disposisyon, at makikipagpalitan ka pa sa Diyos para magtamo ng mga pagpapala, kung niloloko mo Siya, ginagamit Siya, at ginagambala ang gawain ng iglesia, ikaw rin ay ibubunyag at ititiwalag, hinding-hindi ka ililigtas ng Diyos. Kahit pa naatasan ka ng isang tila di-mahalagang tungkulin, hangga’t ginagawa mo ang lahat ng iyong makakaya, hinahanap ang katotohanan, at nakakamit ang pagbabago sa disposisyon, ikaw ay maililigtas. Naisip ko ang iba’t ibang huwad na lider na ibinunyag at tiniwalag—gumampan sila ng mahahalagang tungkulin, nagtipon at nagbahagi, naggugol ng sarili, nagtiis ng pagdurusa, at tiningala ng lahat ng kapatid. Pero hindi nila hinangad ang katotohanan, nagbigay lamang sila ng doktrinal na kaalaman sa mga tao. Hindi nila isinagawa o dinanas ang salita ng Diyos kahit kaunti; iginugol lamang nila ang kanilang mga sarili at nagsakripisyo sila para magkamit ng mga pagpapala at para protektahan ang sarili nilang katayuan at kabantugan. Sa kabila ng ilang taong pananalig sa Diyos, hindi pa rin nila kilala ang kanilang mga sarili, o binago ang kanilang mga disposisyon, at dahil tinahak nila ang maling landas, tinanggal sila. Napagtanto kong katawa-tawa at taliwas sa katotohanan ng salita ng Diyos ang maniwalang yaong mga nagtiis ng pagdurusa, naggugol ng sarili, may mataas na katayuan, at gumanap ng mahahalagang tungkulin ay ililigtas at gagantimpalaan ng kamangha-manghang destinasyon at kahihinatnan, habang ang mga gumawa ng pangkaraniwan at di-mahahalagang tungkulin ay maliit lang ang tsansang mailigtas o magkamit ng mga pagpapala. Naisip ko si Pablo, na may mataas na posisyon sa iglesia, na nagpalaganap ng ebanghelyo sa maraming lugar, nagtiis ng matinding pagdurusa at nagkamit ng paghanga at paggalang ng lahat, pati na ng makabagong mundo ng relihiyon na nagtuturing sa kanya na modelong paggagayahan. Gayunpaman, hindi kailanman hinanap ni Pablo ang katotohanan, o nagsikap man lamang na baguhin ang kanyang disposisyon, at iginugol lamang niya ang kanyang sarili upang magkamit ng mga pagpapala at ng isang korona. Tinahak niya ang landas ng paglaban sa Diyos at sa huli ay pinarusahan ng Diyos. Sa kabilang banda, tila hindi kasingkahanga-hanga ang gawain ni Pedro gaya ng kay Pablo, ngunit hinangad niya ang katotohanan at pagmamahal ng Diyos sa kanyang tungkulin, pinahalagahan niya ang pagkilala sa kanyang sarili at pagkilala sa Diyos sa paghatol at pagkastigo ng Diyos sa kanya. Sa huli, ipinako siya nang patiwarik sa krus para sa Diyos, nakakamit ang pagpapasakop sa Kanya hanggang kamatayan at minamahal Siya nang lubusan, kung saan siya ay ginawang perpekto ng Diyos. Ang Diyos ay banal at matuwid—hindi Niya dadalhin sa kaharian yaong mga nakikipagpalitan, nandaraya, at lumalaban sa Kanya, lalong hindi Niya pahihintulutan yaong mga kauri ni Satanas na puno ng mga tiwaling disposisyon na manatili. Tanging iyon lamang mga naghahangad ng katotohanan at pagbabago ng disposisyon, at silang sa huli ay nagkakamit ng katotohanan at nagpapasakop sa Diyos at sumusunod sa Kanyang kalooban, ang maaaring makapasok sa kaharian ng Diyos. Matapos ko itong mapagtanto, naramdaman kong mas naging malaya ako at naging handang magpasakop sa Diyos at gawin ang lahat ng aking makakaya upang mag-host ng mga kapatid. Subalit nang naghahanda na akong magsimulang mag-host, nakatanggap ako ng mensahe mula sa aking lider na nagsasabing, batay sa pangangailangan ng gawain ng iglesia, inilipat niya ako sa ibang iglesia para magdilig ng mga baguhan. Nang matanggap ko ang mensahe, hindi ko napigilang magpasalamat sa Diyos. Nanalangin ako sa Diyos, sinasabi sa Kanyang handa na akong magsumikap at hanapin ang katotohanan, pagtuunan ang pagbabago ng aking disposisyon, at masigasig na tuparin ang aking tungkulin.

Ngayon, medyo nakita ko na ang aking pagnanais ng mga pagpapala at ang aking transaksyonal na relasyon sa Diyos. Nakikita ko kung gaano ako kamakasarili at kakasuklam-suklam, at handa na akong magpasakop at masigasig na tumupad sa aking tungkulin bilang isang nilikha. Ang lahat ng ito ay dahil sa pagliligtas ng Diyos, at labis akong nagpapasalamat sa Diyos.


53. Inalis ng Salita ng Diyos ang Aking Pagiging Depensibo at Mga Maling Pagkaunawa

Ni Li Jin, Tsina

Noong 2014 habang isa akong lider ng iglesia, medyo epektibo ako sa paggawa ng aking tungkulin, nakaipon ako ng ilang karanasan, at naramdaman kong nauunawaan ko ang katotohanan. Kapag nagkakaproblema ako, hindi ko hinahanap ang mga katotohanang prinsipyo, at madalas kong ginagawa ang gusto ko. Noong panahong iyon, may nag-ulat na may masamang pagkatao ang mga lider ng dalawang iglesia, at sinusupil at pinipigilan ang iba. Nagkaroon ako ng pagkiling, at naniwala ako sa narinig ko kahit hindi ko nauunawaan ang detalye ng aktwal na sitwasyon. Kaya tinanggal ko ang isa sa mga lider na kayang gumawa ng totoong gawain, at muntik na akong magkamali na itiwalag ang isa pang lider. Malubhang nakaapekto iyon sa gawain ng dalawang iglesia. Mahigpit akong pinungusan ng mga nakatataas na lider dahil sa pagiging walang ingat at sutil sa paggawa ng aking tungkulin, hindi pangangasiwa ng mga bagay-bagay ayon sa mga katotohanang prinsipyo, at basta-bastang pagtatanggal at pagtitiwalag ng mga tao. Pero talagang hindi ko kilala ang sarili ko, at sinubukan kong mangatwiran sa kanila at ipawalang-sala ang sarili ko. Kung tutuusin, sa paggawa ng tungkulin, sino ang hindi nagkakamali? Dahil hindi ko tinanggap ang katotohanan, madalas na lumalabag sa mga prinsipyo sa aking gawain, walang ingat at sutil, at ginambala at ginulo ang gawain ng iglesia, tinanggal ako ng mga nakatataas na lider. Matapos akong matanggal, hindi nagsaayos ang mga nakatataas na lider ng anumang tungkulin na maaari kong gampanan, at hinayaan nila akong magnilay-nilay sa aking sarili. Noong panahong iyon, hindi ko nauunawaan ang layunin ng Diyos, at napakanegatibo ko. Pakiramdam ko, sa lahat ng taon na ito ng pananalig ko sa Diyos, isinuko ko ang aking pamilya at karera, at madalas kong gawin ang tungkulin ko kahit na may sakit ako. Maaaring wala akong masyadong naiambag, pero tiyak namang nagsumikap ako. Ayos lang sana na natanggal ako, pero bakit hindi man lang ako binigyan ng tungkuling gagampanan? Dalawang pagkakamali lang ang nagawa ko, kaya hindi ba masyadong malupit ang pagtrato sa akin nang gayon? Lalo na kapag nakikita ko ang mga kapatid, na hindi pa kailanman naging mga lider, na gumagawa pa rin ng kanilang tungkulin, samantalang ako, isang dating lider, ay wala man lang tungkuling gagampanan, naisip ko: “Mukhang hindi ako pwedeng maging lider. Bilang isang lider, kailangan mong matugunan ang matataas na pamantayan at mahihigpit na kinakailangan. Kung isang araw ay medyo pabaya ka, maaaring magwakas ang buhay mo bilang mananampalataya sa Diyos. Paano iyon hahantong sa anumang magandang wakas at destinasyon? Kahit anong mangyari, hindi na ako magiging leader uli.” Sa sumunod na ilang taon, palagi akong gumagawa sa mga teksto sa iglesia, at bagamat may mga oportunidad na tumakbo sa halalan bilang lider o manggagawa, lagi kong iniiwasang sumali. Noong panahong iyon, wala akong kamalayan sa mga problema ko, at inakala kong iyon ang makatwirang gawin.

Noong Mayo ng 2020, maghahalal ng mga lider ang iglesia. Naguguluhan ang puso ko: “Medyo maganda ang gawain ko sa mga teksto, at ayaw kong lumahok sa halalan. Kung mahahalal ako na lider, hindi iyon magandang bagay. Ang pagiging lider ay isang nakapapagod, hindi pinasasalamatang gawain. Inaasahan na gagawin ito nang maayos, at kapag naantala ang gawain ng iglesia, kailangang managot ng lider. Kaya totoo talaga na ‘Inaani ng lahat ang mga pakinabang pero iisang tao lang ang sisisihin.’ Dati, noong lider ako, nakagawa ako ng ilang paglabag. Kung maglilingkod akong muli bilang lider at makagagawa ng isang bagay na lumalabag sa mga prinsipyo at magsasanhi ng malaking pinsala sa gawain ng iglesia, ang pinakamainam na pwedeng mangyari ay matatanggal ako. Ang pinakamalala, matitiwalag ako, at mawawalan ng pagkakataong mailigtas.” Sa isiping iyon, nakahanap ako ng dahilan at sinabi kong lumala ang kondisyon ng puso ko kamakailan, kaya hindi ako makasasali sa halalan. Noong panahong iyon, medyo nakonsensya ako. “Hindi ba ito pag-iwas sa halalan?” Pero naisip ko na hindi ko talaga kaya ang pagiging lider, at nagkaroon talaga ako ng kaunting karamdaman sa puso kamakailan, kaya may dahilan ako para hindi pumunta. Nakatulong ang pag-iisip nang ganito para mawala ang anumang pagkabalisa at pagkakonsensya na nararamdaman ko. Kalaunan, nang magkaroon ng isa pang halalan, ayaw ko pa ring sumali, pakiramdam ko ay delikado ang pagiging lider! Napakaraming gawain nito at maraming problemang kahaharapin, at maaari akong malantad anumang oras. Noong hindi pa sila lider, mukhang walang anumang mga isyu ang ilang kapatid sa paligid ko. Pero sa sandaling maging lider sila, nabunyag ang ilan bilang mga huwad na lider at natanggal, habang ang ilan ay nabunyag bilang masasama o mga anticristo, at inalis o itiniwalag. Mukhang ibinubunyag nga ng katayuan kung sino talaga ang mga tao! Sa huli, nawalan ako ng pagkakataon, at hindi tumakbo sa halalan.

Hindi nagtagal pagkauwi ko, bigla akong nagkasakit. Nagtae ako at nilagnat, at hindi nakatulong ang pag-inom ng gamot. Pagkatapos ng ilang araw ng pagdurusa, sa wakas ay gumaling din ako. Pero napuno ng maliliit na pulang tuldok ang mga braso at leeg ko. Lumala nang lumala ang kalagayan ko, at sa sandaling pagpawisan ako, nararamdaman ko ang mahapding sakit sa buong katawan ko. Pagkaraan ng ilang araw, pagod na pagod na ako sa pagtitiis sa karamdaman ko, at napagtanto ko na hindi nagkataon lang ang karamdaman ko—ito ay pagdidisiplina ng Diyos. Pero hindi ko alam kung ano ang gagawin para magnilay-nilay at umunawa. Nagdasal ako sa Diyos, at hiniling sa Kanya na gabayan ako para makilala ang aking sarili at matutunan ang aking leksyon.

Nang malaman ng lider ko na may sakit ako, pinaalalahanan niya akong magnilay sa aking saloobin sa halalan, at nakahanap siya ng isang sipi ng salita ng Diyos tungkol sa kalagayan ko: “Sa satanikong kalikasan … sa sandaling magtamo ng katayuan ang mga tao, malalagay sila sa panganib. Kaya ano ang dapat gawin? Wala ba silang landas na susundan? Sa sandaling masadlak sila sa mapanganib na sitwasyong iyon, wala na bang paraan para makabalik sila? Sabihin mo sa Akin, sa sandaling magtamo ang mga tiwaling tao ng katayuan—sino man sila—sila ba ay nagiging mga anticristo? Tiyak ba ito? (Kung hindi nila hinahangad ang katotohanan, kung gayon sila ay magiging mga anticristo, ngunit kung hinahangad nga nila ang katotohanan, hindi sila magkakagayon.) Tama talaga iyan: Kung hindi hahangarin ng mga tao ang katotohanan, siguradong magiging mga anticristo sila. At totoo bang ang lahat ng tumatahak sa landas ng mga anticristo ay ginagawa iyon dahil sa katayuan? Hindi, ang pangunahing dahilan niyon ay wala silang pagmamahal sa katotohanan, dahil hindi sila ang mga tamang tao. May katayuan man sila o wala, ang mga taong hindi hinahangad ang katotohanan ay tumatahak lahat sa landas ng mga anticristo. Gaano man karaming sermon ang narinig nila, hindi tinatanggap ng gayong mga tao ang katotohanan, hindi sila tumatahak sa tamang landas, sa halip ay determinado silang tahakin ang maling landas. Maitutulad ito sa paraan ng pagkain ng mga tao: May ilang hindi kumakain ng nagpapalusog ng kanilang katawan at sumusuporta ng isang normal na buhay, ngunit sa halip ay ipinipilit ang pagkonsumo ng mga bagay na nakasasama sa kanila, na sa huli ay nakapipinsala sa kanilang mga sarili. Hindi ba nila ito sariling pagpili? Matapos maitiwalag, ang ilang lider at manggagawa ay nagpapakalat ng mga kuru-kuro, sinasabing, ‘Huwag kang mamuno, at huwag hayaan ang sarili mong magtamo ng anumang katayuan. Mapapahamak ang mga tao sa sandaling nagtamo sila ng katayuan, at ibubunyag sila ng Diyos! Sa sandaling sila ay maibunyag, ni hindi sila magiging kwalipikado na maging mga karaniwang mananampalataya, at hindi talaga makakatanggap ng mga pagpapala.’ Anong uri ba ng pananalita iyan? Sa pinakamababaw, kinakatawan nito ang maling pagkaintindi sa Diyos; sa pinakamalala, ito ay kalapastanganan sa Kanya. Kung hindi mo tinatahak ang tamang landas, hindi hinahangad ang katotohanan, at hindi sinusunod ang daan ng Diyos, sa halip ay pinipilit mong tahakin ang daan ng mga anticristo at humantong sa landas ni Pablo, nagkaroon ng kaparehong kinalabasan sa huli, kaparehong katapusan gaya ng kay Pablo, nagrereklamo pa rin tungkol sa Diyos at hinuhusgahan ang Diyos bilang hindi matuwid, hindi ba ikaw ang tunay na pantukoy ng isang anticristo? Isinumpa ang gayong pag-uugali! Kapag hindi nauunawaan ng mga tao ang katotohanan, lagi silang namumuhay ayon sa kanilang mga kuru-kuro at imahinasyon, kadalasang nagkakamali ng pag-unawa sa Diyos, at nadarama na salungat ang mga kilos ng Diyos sa sarili nilang mga kuru-kuro, kaya nagkakaroon sila ng negatibong emosyon; nangyayari ito dahil may mga tiwaling disposisyon ang mga tao. Nagsasabi sila ng mga negatibong bagay at nagrereklamo dahil napakaliit ng kanilang pananampalataya, napakaliit ng kanilang tayog, at lubhang kakaunti ang katotohanang kanilang nauunawaan—na pawang mapapatawad, at hindi maaalala ng Diyos. Pero, mayroong mga hindi tumatahak sa tamang landas, na partikular na tumatahak sa landas ng panlilinlang, pagtutol, pagtataksil sa Diyos, at paglaban sa Diyos. Ang mga taong ito ay pinarurusahan at isinusumpa ng Diyos sa huli, at isinasadlak sa perdisyon at pagkalipol. Paano sila umaabot sa puntong ito? Dahil hindi nila pinagnilayan at kinilala ang kanilang sarili kailanman, dahil hindi talaga nila tinatanggap ang katotohanan, at sila ay walang ingat at may sariling pasya, at matigas na tumatangging magsisi, at nagrereklamo pa nga tungkol sa Diyos matapos silang ibunyag at itiwalag, na sinasabing ang Diyos ay hindi matuwid. Maaari bang maligtas ang gayong mga tao? (Hindi.) Hindi maaari. Kaya, totoo ba na lahat ng ibinubunyag at itinitiwalag ay hindi na maliligtas? Hindi masasabi na ganap silang hindi na matutubos. Mayroong mga lubhang kakaunti ang katotohanang nauunawaan, at bata pa at walang karanasan—na, kapag naging mga lider o manggagawa at nagkaroon ng katayuan, ay namamanduhan ng kanilang tiwaling disposisyon, at naghahangad ng katayuan, at nagagalak sa katayuang ito, kaya natural na tumatahak sa landas ng mga anticristo. Kung, matapos malantad at mahatulan, nagawa nilang pagnilayan ang kanilang sarili, at tunay na magsisi, na tinatalikdan ang kasamaan tulad ng mga tao ng Ninive, hindi na tumatahak sa landas ng kasamaan na tulad ng dati, may pagkakataon pa rin silang maligtas. Pero ano ang mga kondisyon ng gayong pagkakataon? Dapat ay tunay silang magsisi at magawa nilang tanggapin ang katotohanan. Kung magagawa nila ito, mayroon pa rin silang kaunting pag-asa. Kung hindi nila kayang pagnilayan ang kanilang sarili, hindi talaga tinatanggap ang katotohanan, at walang intensyon na tunay na magsisi, ganap silang ititiwalag” (Ang Salita, Vol. III. Ang mga Diskurso ni Cristo ng mga Huling Araw. Paano Lutasin ang mga Tukso at Gapos ng Katayuan). Matapos basahin ang salita ng Diyos, ipinaalala sa akin ng aking lider: “Lagi mong iniisip na bilang lider, madaling malantad, matanggal, o matiwalag. Iyan ba ang tamang pananaw? Malantad o matiwalag man ang mga tao ay nakasalalay sa kung hinahangad nila ang katotohanan, at kung anong landas ang kanilang tinatahak. Wala itong kinalaman sa kung sila ba ay mga lider. Kung ang isang tao ay lider pero hindi hinahangad ang katotohanan o tinatahak ang tamang landas, kung gagawa sila ng kasamaan, guguluhin at gagambalain ang gawain ng iglesia, at tatangging magsisi, tiyak na malalantad at matitiwalag sila. Bagamat lumilihis ang ilang lider sa paggawa ng kanilang tungkulin at nakagagawa ng mga paglabag, kung kaya nilang tanggapin ang katotohanan, magnilay-nilay at kilalanin ang kanilang sarili, at tunay na magsisi, bibigyan sila ng iglesia ng mga pagkakataon na magpatuloy sa pagsasagawa. Kahit mayroon silang mahinang kakayahan at hindi sila kuwalipikado na maging lider, ililipat sila para makagawa ng naaangkop na tungkulin. Sa dami ng mga lider sa iglesia, bakit may ilan na parami nang parami ang nauunawaang katotohanan at mas humusay nang humusay sa pagganap ng kanilang tungkulin? Bakit may ilan na paulit-ulit na gumagawa ng masasamang bagay, nalalantad bilang mga huwad na lider at anticristo, at pagkatapos ay natitiwalag? May kinalaman ba ang kanilang mga kabiguan sa pagiging lider? Marami nang tiniwalag ang iglesia na masasamang tao, marami sa kanila ay hindi lider. Tiniwalag sila dahil likas silang tutol at napopoot sa katotohanan, hindi sila tumatahak sa tamang landas, at wala silang ingat na gumawa ng masasamang gawa sa paggawa ng kanilang tungkulin, at nagdudulot ng mga kaguluhan at pagkagambala. May kinalaman ba iyon sa pagiging lider?”

Matapos marinig ang pagbabahagi ng lider, naantig ako. Tama siya—hindi nangangahulugan na dahil lang naging isang lider ang isang tao at mayroong katayuan, malalantad at matitiwalag na siya. Nangyayari iyon dahil pagkatapos magkaroon ng katayuan ang mga tao, hindi na nila tinatahak ang tamang landas, at hindi hinahangad ang katotohanan. Pinag-iimbutan lang nila ang mga pakinabang ng katayuan, ginagawa ang gusto nila at walang ingat na gumagawa ng masasamang gawa, at nagdudulot ng mga kaguluhan at pagkagambala. Kaya sila mga huwad na lider at anticristo na tinatanggal at tinitiwalag. Naisip ko si Brother Fang Xun, na natanggal noon. Bilang isang lider, palagi siyang nagpapakitang-gilas, at minamaliit at hinahamak ang mga brother na katrabaho niya. Dahil doon, naramdaman ng mga brother na napipigilan sila, kaya hindi nila magawa nang normal ang kanilang mga tungkulin. Maraming beses na nagbahagi ang mga lider kay Fang Xun. Pero hindi siya kailanman nagbago, at iyon ang dahilan kung bakit siya natanggal sa huli. Nang matanggal ako sa posisyon ko bilang lider, ito ay dahil din sa naging madalas na wala akong ingat at sutil. Nang iulat ng mga kapatid ko ang mga problema sa dalawang lider ng iglesia, hindi ako sumunod sa mga prinsipyo at nagsiyasat at nagberipika sa mga ulat na iyon. Sa halip, bulag ko silang kinondena, at tinanggal pa nga ang isa at muntik nang itiwalag ang isa pa. Bilang resulta, napinsala ko ang dalawang lider at nagdulot ng kaguluhan sa mga iglesia. Ngayon, sa paggunita dito, lahat ng ginawa ko ay masama, nakagambala sa gawain ng iglesia, at napinsala ang mga kapatid. Sa kabutihang-palad, natuklasan at naitama ang dalawang pagkakamaling iyon. Kung hindi, magiging lubhang nakapipinsala ang mga kahihinatnan! Napagtanto kong ang pagkatanggal ko ay talagang walang kinalaman sa pagkakaroon ng katayuan o pagiging lider. Natanggal ako dahil masyadong mapagmataas ang aking disposisyon, hindi ko hinahanap ang katotohanan kapag nahaharap sa mga problema, at hindi ko ginagawa ang mga bagay-bagay batay sa mga prinsipyo. Sa halip, kumilos ako nang pabasta-basta at walang ingat akong gumawa ng masasamang gawa, ginugulo ang gawain ng iglesia. At nang pinungusan ako, hindi ako nagnilay sa sarili ko. Naaayon sa mga prinsipyo ang pagkatanggal ko, at nagpapakita ng pagiging matuwid ng Diyos. Pero sa buong panahong ito, hindi ko kilala ang sarili ko. Palagi akong depensibo laban sa Diyos, mali ang pagkaunawa sa Kanya, at inisip ko na nalantad ako dahil sa isa akong lider. Napakahangal ko at hindi makatwiran! Ngayon ko lang napagtanto na sa panahong iyon, kung hindi ako agad na tinanggal at pinigilan sa paggawa ng masama, baka nakagawa na ako ng mas malaking kasamaan dahil sa aking mapagmataas na disposisyon! Ang pagkakatanggal ko ay paraan ng Diyos para protektahan ako, at isa ring magandang pagkakataon para sa akin na mapagnilayan at makilala ang aking sarili. Naisip ko rin si Sister Wang Rui, isang katrabaho ko noon. Natanggal din siya, pero pagkatapos ng kanyang kabiguan, nagawa niyang pagnilayan ang kanyang sarili, kilalanin ang kanyang sarili, matuto ng mga aral, at magsisi sa Diyos. Kalaunan, nang muli siyang maging lider, nagawa na niyang hanapin ang katotohanan at gumawa batay sa mga prinsipyo, at malinaw na umusad. Matapos pagnilayan ang mga bagay na ito, naunawaan ko na hindi ang katayuan ng isang tao ang nagsasanhi na mabunyag at matiwalag sila—sila ay biktima ng sarili nilang mga tiwaling disposisyon. Kung hindi malulutas ang isang tiwaling disposisyon, kahit na hindi lider ang isang tao at hindi gumagawa ng masama sa katayuan ng isang lider, matitiwalag pa rin siya dahil sa hindi paghahangad sa katotohanan. Nang malaman ko iyon, medyo nagbago ang kalagayan ko, pero mayroon pa rin akong ilang alalahanin: “Mababaw ang pagkaunawa ko sa katotohanan. Maraming isyu ang iglesia na humihingi sa mga lider na gumawa ng mga desisyon, at kung hindi maisasaayos nang mabuti ang mga bagay-bagay, at magugulo at magagambala ang gawain ng iglesia, maaaring magkaroon ng mga paglabag. Kung ang isang tao ay hindi lider, at hindi nasasangkot sa gayong gawain, ang gawaing iyon ay hindi magsasanhi na gumawa sila ng masama o lumaban sa Diyos. Kaya mabuti pang huwag akong tumakbo sa halalan.” Pagkatapos niyon, ipinakita sa akin ng lider ang isa pang sipi ng salita ng Diyos: “Ayaw Kong makita ang sinuman na nagdaramdam na tila ba iniwan silang nag-iisa ng Diyos, na pinabayaan sila ng Diyos o kinamuhian Niya sila. Nais Ko lamang makita na lahat ay nasa daan upang hanapin ang katotohanan at naghahangad na maunawaan ang Diyos, matapang na nagpapatuloy sa paglalakad na may matibay na kalooban, na walang mga pangamba, walang dinadalang mga pasanin. Maging anumang mga kamalian ang nagawa mo, gaano man kalayo kang naligaw o gaano ka man lumabag, huwag hayaan ang mga ito na maging mga pasanin o dagdag na pabigat na dadalhin mo sa iyong paghahangad na maunawaan ang Diyos: Ipagpatuloy mo ang paglalakad nang pasulong. Sa lahat ng panahon, hindi kailanman nagbabago ang layunin ng Diyos na iligtas ang tao; hindi ito kailanman nagbabago: Ito ang pinakamahalagang bahagi ng diwa ng Diyos” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). Labis akong naantig ng salita ng Diyos. Hindi susuko ang Diyos sa pagliligtas sa mga tao dahil sa kanilang panandaliang mga kabiguan at paglabag. Sa halip, binibigyan Niya sila ng pagkakataong magsisi. Walang dapat ikatakot sa mga pagkakamali at paglabag na nagagawa ng mga tao sa paggawa ng kanilang tungkulin. Hangga’t kaya ng mga tao na magbago, patuloy silang gagabayan ng Diyos. Bagamat nakagawa ako ng ilang paglabag, binigyan pa rin ako ng iglesia ng pagkakataong magnilay-nilay sa sarili at magsisi. Hindi ako nito kinondena at tiniwalag dahil sa mga paglabag na iyon. Pero hindi ako nagnilay-nilay sa sarili, nanatiling depensibo laban sa Diyos at mali ang pagkaunawa ko sa Kanya, at ayaw kong maging lider o manggagawa. Napakatigas ng ulo ko! Nang mapagtanto ko iyon, nagsisi ako at nakonsensya, kaya nanalangin ako sa Diyos: “O Diyos! Masyado akong rebelde. Ayaw ko na pong magkamali ng pagkaunawa sa Iyo, at maging depensibo laban sa Iyo. Ngayon, handa na po akong magsisi. Nagmamakaawa ako sa Iyo na gabayan Mo po ako, at ituwid Mo po ako kung saan ako nagkamali.”

Pagkatapos ay nagtaka ako kung bakit mali ang pagkaunawa ko sa Diyos at naging depensibo ako laban sa Kanya sa lahat ng panahon. Ano ang ugat? Noong panahong iyon, binasa ng lider ko ang isang sipi ng salita ng Diyos na nagkaroon ng malaking pakinabang sa akin. Sabi ng Makapangyarihang Diyos: “Kung mapanlinlang ka, magiging malihim at mapaghinala ka sa lahat ng tao at bagay, kaya ang pananampalataya mo sa Akin ay maitatayo sa isang pundasyon ng paghihinala. Hindi Ko kailanman maaaring kilalanin ang ganitong pananampalataya. Sa kakulangan ng tunay na pananampalataya, mas lalo kang salat sa tunay na pagmamahal. At kung malamang na pagdudahan mo ang Diyos at sinasadya mong gumawa ng haka-haka tungkol sa Kanya, kung gayon walang kaduda-dudang ikaw ang pinakamapanlinlang sa lahat ng tao. Nag-iisip-isip ka kung maaaring maging katulad ng tao ang Diyos: makasalanang di-mapapatawad, mababaw ang pagkatao, salat sa pagiging makatarungan at katwiran, walang pagkaunawa sa katarungan, mahilig sa mapanirang mga kaparaanan, taksil at tuso, nalulugod sa kasamaan at kadiliman, at iba pa. Hindi ba’t ang dahilan kaya may ganitong kaisipan ang mga tao ay sapagkat wala sila ni bahagyang kaalaman sa Diyos? Kasalanan talaga ang ganitong uri ng pananampalataya!” (Ang Salita, Vol. I. Ang Pagpapakita at Gawain ng Diyos. Paano Mababatid ang Diyos na Nasa Lupa). Ipinaunawa sa akin ng salita ng Diyos na medyo depensibo ako laban sa Diyos at hindi ko Siya nauunawaan dahil masyadong mapanlinlang ang kalikasan ko. Nang matanggal nang isang beses, hindi ako nagnilay-nilay sa sarili tungkol sa aking dating landas, na humantong sa kabiguan, at hindi ko inunawa ang mga aral na dapat matutunan para maiwasan kong maulit ang parehong mga pagkakamali. Sa halip, inisip ko na ang pagiging lider ay nangangahulugang madali akong malalantad at matitiwalag, kaya ang titulong “lider” ang dahilan kung bakit ako naging biktima. Naisip ko pa nga na ang Diyos ay katulad ng isang makamundong pinuno na nagsesentensiya ng kamatayan sa mga tao kapag nakakagawa sila ng maliit na pagkakamali. Kaya, sa sandaling may sinumang magbanggit ng halalan, takot na takot ako, at nangangamba na kung mahahalal ako bilang lider, mauuwi sa pagkakalantad ang kahit katiting na kapabayaan ko, at hindi ako magkakaroon ng magandang hantungan. Kaya’t nagbantay akong mabuti, at naging depensibo. Paulit-ulit akong nagdahilan para maiwasan ang sitwasyon, at tumanggi akong tumakbo sa halalan. Napakamapanlinlang ko! Ang dahilan kung bakit sinasanay ng iglesia ang mga lider at manggagawa ay para bigyan sila ng mga pagkakataong magsagawa, para maunawaan nila ang katotohanan at makapasok sa realidad sa lalong madaling panahon. Pero inisip ko talaga na sinadya ng Diyos na ilantad at itiwalag ako. Hindi ba ito maling pagkaunawa at paglapastangan sa Diyos? Nananalig ako sa Diyos, pero lagi ko Siyang tinitignan mula sa pananaw ng mga hindi matuwid, pinaghihinalaan Siya, nagiging depensibo laban sa Kanya, na nagbubunyag ng aking satanikong disposisyon. Hindi ba’t ang gayong uri ng pananalig sa Diyos ay talagang katulad ng paglaban sa Diyos?

Kalaunan, pagkatapos magbasa ng marami pang mga salita ng Diyos, medyo mas naunawaan ko ang layunin Niya. Sabi ng mga salita ng Diyos: “Paminsan-minsan, gumagamit ang Diyos ng isang partikular na bagay upang ibunyag ka o disiplinahin ka. Kung gayon ba ay nangangahulugan ito na tiniwalag ka na? Nangangahulugan ba ito na dumating na ang katapusan mo? Hindi. … Sa katunayan, sa maraming pagkakataon, ang pag-aalala ng mga tao ay nagmumula sa kanilang pansariling mga interes. Sa pangkalahatan, natatakot sila na baka wala silang kahinatnan. Palagi nilang iniisip, ‘Paano kung ibunyag, itiwalag, at tanggihan ako ng Diyos?’ Ito ang maling interpretasyon mo sa Diyos; ang mga ito ay isang panig na pala-palagay mo lamang. Kailangan mong alamin kung ano ang layunin ng Diyos. Kapag ibinubunyag Niya ang mga tao, hindi ito para itiwalag sila. Ibinubunyag ang mga tao para ibunyag ang kanilang mga pagkukulang, pagkakamali, at kalikasang diwa, para makilala nila ang kanilang sarili, at maging kaya nila ang tunay na pagsisisi; sa kadahilanang ito, ang pagbubunyag sa mga tao ay para tulungan ang buhay nilang lumago. Kung walang dalisay na pagkaunawa, malamang na magkamali ng pag-unawa ang mga tao sa Diyos at maging negatibo at mahina. Maaari pa nga silang magpatangay sa kawalan ng pag-asa. Sa katunayan, ang maibunyag ng Diyos ay hindi naman nangangahulugan na ititiwalag ka. Ito ay para tulungan kang malaman ang sarili mong katiwalian, at pagsisihin ka. Kadalasan, dahil suwail ang mga tao, at hindi naghahanap ng kasagutan sa katotohanan kapag nagbubunyag sila ng kanilang katiwalian, kailangang magdisiplina ng Diyos. At dahil dito, minsan, ibinubunyag Niya ang mga tao, ibinubunyag ang kanilang kapangitan at pagiging kaawa-awa, tinutulutan silang makilala ang kanilang sarili, na nakakatulong para lumago ang kanilang buhay. Ang pagbubunyag sa mga tao ay may dalawang magkaibang implikasyon: Para sa masasamang tao, ang maibunyag ay nangangahulugan na itiniwalag na sila. Para sa mga nagagawang tanggapin ang katotohanan, ito ay isang paalala at isang babala; pinagninilay sila tungkol sa kanilang sarili, para makita ang kanilang tunay na kalagayan, at para huminto na ang kanilang pagiging suwail at walang ingat, sapagkat magiging mapanganib ang magpatuloy nang ganito. Ang pagbubunyag sa mga tao sa ganitong paraan ay para paalalahanan sila na baka, sa pagsasagawa nila ng kanilang tungkulin, sila ay maguluhan at hindi mag-ingat, hindi maging seryoso sa mga bagay, makuntento sa kaunting resulta, at mag-isip na nagampanan nila ang kanilang tungkulin ayon sa katanggap-tanggap na pamantayan samantalang, ang totoo, kapag sinukat ayon sa hinihingi ng Diyos, nagkulang silang masyado, subalit kampante pa rin sila, at naniniwalang ayos lang sila. Sa gayong mga sitwasyon, didisiplinahin, babalaan, at paaalalahanan ng Diyos ang mga tao. Kung minsan, ibinubunyag ng Diyos ang kanilang kapangitan—na malinaw na para magsilbing isang paalala. Sa gayong mga pagkakataon dapat mong pagnilayan ang iyong sarili: Hindi sapat ang gampanan mo nang ganito ang iyong tungkulin, may paghihimagsik sa iyong kalooban, napakaraming negatibong elemento, lahat ng ginagawa mo ay basta-basta lang, at kung hindi ka pa rin magsisisi, makatarungan na, dapat kang maparusahan. Paminsan-minsan, kapag dinidisiplina ka ng Diyos, o kaya ay ibinubunyag ka, hindi ito nangangahulugang ititiwalag ka. Dapat harapin ang bagay na ito nang tama. Kahit itiwalag ka pa, dapat mo itong tanggapin at magpasakop ka rito, at magmadaling magnilay-nilay at magsisi” (Ang Salita, Vol. III. Ang mga Diskurso ni Cristo ng mga Huling Araw. Sa Pagsasagawa Lamang ng Katotohanan at Pagpapasakop sa Diyos Maaaring Matamo ng Isang Tao ang Pagbabago sa Disposisyon). Sa pagbabasa ng salita ng Diyos, lubos akong naantig, at lalo akong napahiya at nakonsensya. Inilalantad, pinupungusan, at dinidisiplina ng Diyos ang mga tao para maunawaan nila ang kanilang sarili, at sila ay magsisi at magbago. Nang pungusan ako at nakaranas ako ng pagkadismaya at kabiguan, wala akong pagkaunawa sa mabubuting layunin ng Diyos na iligtas ang sangkatauhan. Patuloy lang akong kumakapit sa mga kabulaanan at maladiyablong salita ni Satanas tulad ng “Kapag mas malaki sila, mas mahirap kapag sila’y nahulog” at “Malungkot sa itaas.” Inisip ko na ang pagiging lider sa iglesia ay parang pagiging isang opisyal sa sekular na mundo, at na kung mas mataas ang posisyon ng isang tao, nasa mas mataas din siyang panganib, at habang mas mas mataas ang isang lider, mas mabilis siyang malalantad at matitiwalag. Sa nakalipas na ilang taon, palagi akong mali sa pagkaunawa sa Diyos at depensibo laban sa Kanya, at sarado ang puso ko sa Diyos sa lahat ng panahong iyon. Paulit-ulit akong tumanggi na tumakbo sa mga halalan ng mga lider. Kahit na ginagawa ko ang tungkulin ko, nagkaroon ako ng mga pag-aalinlangan, kaya hindi ko maibigay ang lahat ko, at palaging walang interes ang saloobin sa paghahangad sa katotohanan. Hindi ako makaalis sa bitag ni Satanas, at nagdusa sa kamay ni Satanas, at hindi ko man lang alam kung gaano nito napinsala ang buhay ko. Ngayon ay nasa panganib ako, at hindi na dapat magkamali ng pagkaunawa sa Diyos at saktan Siya. Tahimik akong nagdasal sa Diyos, “O Diyos, gusto ko pong magsisi sa Iyo at tratuhin nang tama ang mga halalan. Mahalal man ako o hindi, magpapasakop ako sa mga pagsasaayos Mo.”

Nang panahon na ng eleksyon, nagtatalo pa rin ang kalooban ko: “Sa pagkakataong ito, kung talagang ihahalal nila ako, dapat kong tanggapin ang posisyon. Pero ang abilidad kong gumawa ng trabaho at ang kakayahan ko ay katamtaman lang, kaya kung hindi ako makagaganap nang maayos, ano’ng mangyayari? Pinakamainam na hayaan na lang na iba ang gumawa nito. Nang sa gayon, hindi ako malalantad uli.” Sa suliranin kong ito, bigla kong naisip ang salita ng Diyos: “Kapag ginagampanan ng mga hinirang ng Diyos ang kanilang tungkulin sa kaharian at ginagampanan ng mga nilikha ang kanilang tungkulin sa harap ng Lumikha, dapat mahinahon silang sumulong nang may takot sa Diyos na puso. Hindi sila dapat na nangangapa, umuurong, o nagiging sobrang maingat. Kung alam mo na ang kalagayang ito ay mali at palagi kang nag-aalala tungkol dito sa halip na hinahanap ang katotohanan upang lutasin ito, kung gayon ikaw ay pinipigilan at iginagapos nito, at hindi mo matutupad ang tungkulin mo” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Nagsilbing paalala ang salita ng Diyos. Noon pa man ay nababalisa na ako sa mga halalan, at sa kritikal na sandali, gusto kong umatras at tumakas muli. Para sa mga nilikha, ang paggawa ng tungkulin ay tama at nararapat—isa itong karangalan. Pero ang totoo, umiwas ako sa responsibilidad, mahina ang loob, naging depensibo, at mapaghinala. Napakahangal ko at kalunus-lunos! Kailangan kong bumalik sa Diyos, maging isang simple at matapat na tao, tumigil sa pag-aalala sa aking hinaharap at huling hantungan, at ibigay sa Kanya ang aking puso. Mahalal man ako o hindi, hindi na ako pwedeng tumakas at magtago. Kung mahalal ako, kailangan kong tanggapin ito, at gampanan nang maayos ang aking tungkulin. Nang lubos akong tumuon sa mentalidad na ito, naramdaman kong may naalis na malaking bigat sa puso ko, at naibsan ang aking pasanin.

Sa pagkakataong ito nang lumabas ang mga resulta ng halalan, napili ako at ang isa pang sister. Hindi na ako nalubog sa maling pagkaunawa at pagiging depensibo laban sa Diyos, at hindi na ako natatakot na matiwalag kung hindi ko magampanan nang maayos ang aking tungkulin. Sa halip, gusto kong pahalagahan ang pagkakataong ito, gawin ang lahat ng aking makakaya para magawa ko nang maayos ang aking tungkulin, at bayaran ang pagkakautang ko sa Diyos. Kalaunan, nabasa ko ang salita ng Diyos: “Natatakot ba kayong tumahak sa landas ng mga anticristo? (Oo.) May silbi ba ang matakot lamang? Wala—hindi malulutas ng takot lamang ang problema. Normal lamang ang matakot na matahak ang landas ng mga anticristo. Nagpapakita ito na ang isang tao ay nagmamahal sa katotohanan, isang taong handang magsikap na matamo ang katotohanan at handang hangarin ito. Kung matatakutin kayo sa puso ninyo, dapat ninyong hanapin ang katotohanan at ang landas ng pagsasagawa. Kailangan ninyong magsimula sa pamamagitan ng pagkatutong makipagtulungan sa iba nang maayos. Kung may problema, lutasin ito gamit ang pagbabahaginan at talakayan, upang malaman ng lahat ang mga prinsipyo, gayundin ang partikular na pangangatwiran at programa patungkol sa resolusyon. Hindi ba’t pinipigilan ka nitong magdesisyon nang mag-isa? Bukod pa riyan, kung ikaw ay may takot sa Diyos na puso, likas mong makakayang tanggapin ang pagsusuri ng Diyos, ngunit dapat mo ring matutuhang tanggapin ang pangangasiwa ng mga taong hinirang ng Diyos, na nangangailangan ng pagkakaroon mo ng pagpaparaya at pagtanggap. … Talagang kailangang tumanggap ng pangangasiwa, ngunit ang pinakamahalaga ay magdasal sa Diyos at umasa sa Kanya, na isinasailalim ang iyong sarili sa palagiang pagsisiyasat. Lalo na kapag mali ang landas na natahak mo o nakagawa ka ng mali, o kapag akmang kikilos o magdedesisyon ka na nang mag-isa, at binanggit ito ng isang tao sa malapit at binalaan ka, kailangan mong tanggapin iyon at magmadali kang pagnilayan ang iyong sarili, at aminin ang iyong pagkakamali, at itama iyon. Maaari nitong pigilan ka sa pagtahak sa landas ng mga anticristo. Kung may isang taong tumutulong at nagbababala sa iyo sa ganitong paraan, hindi ka ba pinoproktektahan nang hindi mo nalalaman? Pinoprotektahan ka—iyan ang proteksiyon mo” (Ang Salita, Vol. III. Ang mga Diskurso ni Cristo ng mga Huling Araw. Ang Tamang Pagtupad ng Tungkulin ay Nangangailangan ng Maayos na Pagtutulungan). Tinutukoy ng salita ng Diyos ang prinsipyo ng pagsasagawa na tumutulong upang maiwasan ang pagtahak sa maling landas: Hanapin ang katotohanan anuman ang mga problemang kinakaharap mo, talakayin ang mga bagay-bagay kasama ng iyong mga kapatid, makipagtulungan nang maayos, at gawin ang tungkulin mo ayon sa mga katotohanang prinsipyo; huwag kumilos nang basta-basta batay sa iyong mapagmataas na disposisyon at huwag gumawa ng mga desisyon nang mag-isa, at habang ginagawa ang iyong tungkulin, tanggapin ang pangangasiwa ng iyong mga kapatid. Kung hindi mo gagawin ang iyong tungkulin dahil lang sa nangangamba kang tahakin ang landas ng isang anticristo at natatakot na mabunyag, hindi lang nito mabibigong lutasin ang mga problema, kundi sisirain din ang pagkakataon mong makamit ang katotohanan at mailigtas. Hindi ba iyon katulad ng lubusan ka nang sumukong kumain dahil takot kang mabulunan? Pagkatapos niyon, inunawa ko ang mga aral ng mga nakaraan kong kabiguan, at kapag ginagawa ko ang tungkulin ko, mayroon na akong mas tamang saloobin. Kapag nagkakaproblema ako, kaya kong sadyang makipagtalakayan sa lahat, makipagtulungan nang maayos, at hanapin ang mga katotohanang prinsipyo nang sama-sama. Pagkaraan ng ilang panahon, nakita ko ang patnubay ng Diyos, at epektibo kong nagawa ang aking tungkulin.

Ang karanasang ito ang nagtulak sa akin na magnilay sa aking sarili at alamin ang sarili kong tiwaling disposisyon, na nagbigay-daan sa akin na maunawaan ang layunin ng Diyos, maalis ang aking maling pagkaunawa sa Diyos at pagiging depensibo laban sa Kanya, at magampanan ang aking tungkulin nang maluwag sa pakiramdam. Salamat sa Diyos!


54. Sa Gitna ng Panganib

Ni Li Xin, Tsina

Noong Disyembre 2011, sunud-sunod na inaresto ang mga kapatid na mula sa iba’t ibang iglesia. Isinaayos ng aming iglesia na magkakahiwalay naming pamahalaan nina Sister Chen Xi at Sister Liang Xin ang ibinunga nito. Noong ika-25 ng buwan, katatapos ko lang mananghalian, may tumawag sa akin sa telepono. Ang boses sa kabilang linya ay nagsalita nang may matinding pangangailangan at sinabing, “Li Xin, masamang balita!” Nang marinig ko si Chen Xi na nagsabi nito, kinabahan ako. Sinabi niya sa akin sa naka-code na wika na inaresto ng mga pulis si Liang Xin nang umagang iyon, at sinamsam din nila ang pera ng iglesia. Sinabi ni Chen Xi na baka nasundan ito, at sinabihan ako na gumawa ng paraan para harapin ang ibinunga nito at umalis ako kaagad.

Sumalampak ako sa sofa at naisip ko, “Matagal-tagal na siguro kaming sinusundan at sinusubaybayan ng mga pulis, at dumating silang handa. Alam ko na may isang lugar kung saan tinatago ang mga aklat at ari-arian ng iglesia. Nakapunta na roon pareho sina Chen Xi at Liang Xin. Kailangan kong ilipat kaagad ang mga bagay na ito sa isang ligtas na lugar, kung hindi ay maaari itong samsamin ng mga pulis anumang sandali.” Pero naisip ko, “Baka natuklasan na din ng mga pulis ang lugar na iyon, kaya kung pupunta ako ngayon, hindi kaya isinusuko ko lang ang sarili ko sa kanila? Kung mahuli ako, tiyak na pahihirapan ako ng mga pulis. Kung hindi ko makayanan ang pagpapahirap at pagtaksilan ko ang Diyos, hindi ko makakamit ang magandang katapusan at hantungan, hindi ba?” Nang lalo kong isipin iyon, lalo akong natakot. Naisip ko na baka mas makakabuti para sa akin ang manatili kung saan ako naroon at hintayin kong kumalma ang mga bagay-bagay. Pero labis akong nabalisa, dahil ngayong may mga nawala sa mga interes ng iglesia, responsibilidad kong protektahan ang mga ito. Paano ko hahayaang maging duwag ako sa panahong ito? Nahirapan akong pumili sa pagitan ng sarili kong kaligtasan at ng mga interes ng iglesia, at hindi ko alam ang gagawin. Pero, naalala ko ang isang sipi ng mga salita ng Diyos: “Kapag ginagampanan mo ang tungkulin mo, iniisip mo ang sarili mong kapakanan, ang sarili mong kaligtasan, ang mga kasapi ng pamilya mo. Ano ba ang nagawa mo na kailanman para sa Akin? Kailan mo ba Ako naisip? Kailan mo ba nailaan ang sarili mo, anuman ang kapalit, para sa Akin at sa gawain Ko? Nasaan ang katibayan na kaayon Kita? Nasaan ang realidad ng katapatan mo sa Akin?” (Ang Salita, Vol. I. Ang Pagpapakita at Gawain ng Diyos. Dapat Mong Hangarin ang Daan ng Pagiging Kaayon ni Cristo). Ibinunyag ng salita ng Diyos ang mismong kalagayan ko. Naharap sa pagiging arestado at pag-uusig ng malaking pulang dragon, ang inisip ko ay hindi ang isaalang-alang ang mga layunin ng Diyos o protektahan ang gawain ng iglesia. Sa halip, sariling mga interes ko lang ang inisip ko. Takot akong maaresto at mapahirapan, at mas takot pa nga ako na baka masiraan ako ng loob dahil sa pagpapahirap, baka magsa-Hudas ako, at dahil doon ay hindi ko kailanman makakamit ang magandang katapusan at hantungan. Lahat ng pangamba ko ay para pangalagaan ang sarili kong mga interes. Sa kritikal na sandaling ito, para protektahan ang sarili ko, binalewala ko ang mga interes ng iglesia at ginusto kong magpabaya sa aking tungkulin. Labis akong makasarili at kasuklam-suklam! Gaano man kasama ang mga pulis, nasa mga kamay pa rin sila ng Diyos, at kung walang pahintulot ang Diyos, hindi nila magagalaw ni isang hibla ng buhok sa ulo ko. Nasasaisip ito, mas kumalma ako at hindi na masyadong natakot. Sa oras na iyon, naisip ko kung paano ipinako sa krus ang Panginoong Jesus para kumpletuhin ang gawain ng pagtubos para sa buong sangkatauhan. Bakit hindi natitinag ang Panginoong Jesus sa pag-alay ng Kanyang buhay para kumpletuhin ang atas ng Diyos? Hinanap ko ang mga may kaugnayang bahagi ng salita ng Diyos para basahin, na nagsabing: “Nagawa ni Jesus na tapusin ang atas ng Diyos—ang gawain ng pagtubos sa buong sangkatauhan—dahil nagpakita Siya ng pagsasaalang-alang sa mga layunin ng Diyos, nang walang pansariling mga plano at pagsasaayos. Kaya, ganoon din, Siya ay kaniig ng Diyos—ang Diyos Mismo—na isang bagay na nauunawaan ninyong lahat nang napakaigi. (Ang totoo, Siya ang Diyos Mismo na pinatotohanan ng Diyos. Binabanggit Ko ito rito upang gamitin ang katunayan ni Jesus upang isalarawan ang usapin.) Nagawa Niyang ilagay ang plano ng pamamahala ng Diyos sa pinakasentro, at palaging nanalangin sa Ama sa langit at hinangad ang kalooban ng Ama sa langit. Nanalangin Siya at nagsabi: ‘Diyos Ama! Ganapin ang Iyong kalooban, at kumilos hindi ayon sa Aking mga kagustuhan kundi ayon sa Iyong plano. Maaaring mahina ang tao, ngunit bakit Mo dapat alalahanin siya? Paano magiging karapat-dapat ang tao sa Iyong pag-aalala, ang tao na tulad ng isang langgam sa Iyong kamay? Sa Aking puso, nais Ko lamang na tuparin ang Iyong kalooban, at nais Ko na Iyong magawa ang nais Mong gawin sa Akin ayon sa Iyong sariling mga kagustuhan.’ Habang nasa daan patungong Jerusalem, si Jesus ay nagdurusa, na para bang isang kutsilyo ang pinipilipit sa Kanyang puso, subalit wala Siya ni bahagya mang intensyon na hindi tuparin ang Kanyang salita; palaging mayroong isang makapangyarihang puwersang humihimok sa Kanya pasulong sa kung saan Siya ipapako sa krus. Sa huli, Siya ay ipinako sa krus at naging wangis ng makasalanang laman, tinatapos ang gawain ng pagtubos sa sangkatauhan. Nakawala Siya sa mga gapos ng kamatayan at ng Hades. Sa harap Niya, ang mortalidad, impiyerno, at Hades ay nawalan ng kapangyarihan, at nalupig Niya” (Ang Salita, Vol. I. Ang Pagpapakita at Gawain ng Diyos. Paano Maglingkod na Kaayon ng Kalooban ng Diyos). Matapos basahin ang siping ito ng mga salita ng Diyos, medyo naantig ako. Para tubusin ang sangkatauhan, na namuhay sa ilalim ng kapangyarihan ni Satanas, tinulutan ng Panginoong Jesus na maipako Siya sa krus at maging handog para sa kasalanan para sa sangkatauhan, na tinitiis ang napakatinding sakit at kahihiyan. Inuna Niyang isakatuparan ang atas ng Diyos higit sa lahat, nang walang mga kundisyon o pagdadahilan, at hindi isinaalang-alang ang Kanyang mga mapapakinabangan o ang mga mawawala sa Kanya. Samantala, nang dumating sa akin ang isang tungkulin, hindi ko sinubukang isaalang-alang ang mga layunin ng Diyos o isakatuparan ang aking responsibilidad. Inisip ko lamang ang sarili kong kaligtasan at huling hantungan. Sa sandaling iyon, ikinahiya ko ang sarili ko, at lalo akong nagsisi at nagkautang na loob sa Diyos. Agad akong lumuhod at nagdasal sa Diyos para magsisi.

Sa sandaling iyon, naalala ko ang isang himno ng salita ng Diyos, na kadalasa’y gusto kong awitin. Ang awiting ito’y panalangin ni Pedro noong siya ay nasa matinding paghihirap sa panahon ng kanyang pagsubok,

Nais Kong Ilaan ang Buong Buhay Ko sa Diyos

1  … Alam Mo kung ano ang kaya kong gawin, at alam Mo rin kung anong papel ang kaya kong gampanan. Nais kong magpasailalim sa Iyong mga pamamatnugot, at ilalaan ko sa Iyo ang lahat ng mayroon ako.

2  Ikaw lamang ang nakakaalam kung ano ang kaya kong gawin para sa Iyo. Bagama’t labis akong nilinlang ni Satanas at naghimagsik ako laban sa Iyo, naniniwala ako na hindi Mo ako inaalala sa mga paglabag na iyon at na hindi Mo ako tinatrato batay sa mga iyon. Nais kong ilaan ang buong buhay ko sa Iyo. Wala akong hinihiling, ni wala akong ibang mga inaasam o mga plano; nais ko lamang kumilos ayon sa Iyong mga layunin at sumunod sa Iyong kalooban. Iinom ako mula sa Iyong mapait na saro, at narito ako upang pag-utusan Mo.

—Ang Salita, Vol. I. Ang Pagpapakita at Gawain ng Diyos. Paano Nakilala ni Pedro si Jesus

Naantig at nagkainspirasyon ako sa panalangin ni Pedro. Tunay ngang alam ng Diyos ang aking tayog at kung anong mga tungkulin ang kaya kong gampanan, at dahil dumating na sa akin ang tungkuling ito, alam ko na dapat kong gampanan ito nang walang pag-aalinlangan. Dito ako nagkaroon ng determinasyong isantabi ang mga personal kong interes at isaalang-alang ang mga layunin ng Diyos. Kinabukasan, nagmadali akong ilipat ang mga aklat at ari-arian. Sa oras na ito, labis akong nag-aalala. Natakot ako na baka may mangyaring masama habang nasa daan, kaya patuloy akong nanalangin sa Diyos. Naisip ko ang salita ng Diyos: “Huwag matakot, ang Makapangyarihang Diyos ng maraming hukbo ay tiyak na sasaiyo; Siya ay nasa inyong likuran at Siya ang inyong sanggalang” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 26). Nagbigay kaagad sa akin ng pananampalataya ang mga salitang ito ng Diyos. Ako ay ganap na nasa mga kamay ng Diyos, at nasa Kanya na kung magkaroon ng panganib habang nasa daan. Ang trabaho ko ay tapusin ang aking gawain sa abot ng aking makakaya at gawin ang magagawa ko. Dahil ang Diyos ang aking suporta, wala akong dapat ikatakot. Kalaunan, nang nailipat ang mga aklat at ari-arian sa isang ligtas na lugar, sa wakas ay napanatag na ang loob ko.

Makalipas ang isang taon, noong Disyembre 2012, nasa panahon ako na lumalaganap nang husto ang ebanghelyo, at maraming tao sa buong bansa ang tumatanggap sa gawain ng Makapangyarihang Diyos. Galit na galit ang Partido Komunista. Ginamit nito ang mga tagapagsalita nila sa media para atakihin at siraan ang Ang Iglesia ng Makapangyarihang Diyos, at galit na galit na sinawata at inaresto ang mga kapatid. Sa bayan kung saan ako nakatira, mahigit sa sampung kapatid ang inaresto. Isang araw, habang nasa labas ako ng bayan para sa isang pagpupulong, bigla akong nakatanggap ng tawag mula kay Sister Tian Hui. Kinakabahan niyang sinabi, “Masamang balita, may nangyari….” Natanto ko na malamang ay hindi niya kayang sabihin iyon sa akin nang malinaw sa telepono, kaya ibinaba ko ang telepono at nagmadali akong umuwi. Matapos kong katagpuin si Tian Hui, nalaman ko na pinaghahanap ng mga pulis ang dalawang sister na nagpapalaganap ng ebanghelyo. Nagpaskil ang mga pulis ng mga karatulang wanted para sa kanila sa mga paskilan ng propaganda, poste ng telepono, tarangkahan ng pabrika, at sa lahat ng kalye. Ginamit din ng mga ito ang mga litrato nila para isa-isang tingnan ang nagdaraang mga sasakyan at tumatawid sa mga sangandaan sa probinsya. Sinabi sa akin ni Tian Hui na tinulungan ng mga kapatid ang dalawang sister na ito na makahanap ng pansamantalang mapagtataguan. Gayunman, narinig ng maraming kapamilya ng aming mga kapatid ang balita na pinapatindi ng gobyerno ang pag-aresto sa mga mananampalataya, at lubha silang nag-aalala na baka maaresto rin ang kanilang mga kapamilya, kaya hindi nila pinalabas ng bahay ang mga kapatid at hindi sila pinayagang sumama sa mga pagtitipon. Tinalakay ko kay Tian Hui kung ano ang gagawin, at napagdesisyonan namin na diligan at suportahan ang mga kapatid nang magkakahiwalay, upang maunawaan ng lahat ang katotohanan, hindi makontrol ng mga puwersa ng kadiliman ng malaking pulang dragon, at maging matatag sa gayong sitwasyon.

Isang araw, nagpunta ako para suportahan ang isang sister, at nang matapos kami sa aming pagbabahaginan, lagpas na ng hatinggabi. Naglakad akong mag-isa sa tahimik at walang katao-taong kalsada, na iniisip sa sarili ko, “Kinailangan kong suportahan ang sister na ito hanggang hatinggabi, at napakaraming kapatid pa ring kailangang diligan at suportahan. Malupit ang kapaligiran ngayon, kaya kung patuloy akong magbabahay-bahay na kagaya nito, at mahuli ako, hindi ko alam kung anong klaseng pagpapahirap ang gagamitin sa akin ng mga pulis. Bubugbugin ba ako ng Partido Komunista hanggang sa mamatay dahil galit ito sa mga taong naniniwala sa Diyos? Kung mabugbog ako hanggang sa mamatay, hindi ko makikitang mabuo ang kagandahan ng kaharian, hindi ba? Ang pagganap sa tungkuling ito ay lubhang mapanganib. Walang sinumang tahasang nagsaayos para suportahan ko ang aking mga kapatid ngayon, kaya bakit ako nakikipagsapalaran?” Nang lalo ko itong isipin, lalo akong natakot. Nang makauwi ako, nakatanggap ako ng sulat mula sa isang sister. Inaresto siya at ang mahigit isang dosenang kapatid dahil sa pangangaral ng ebanghelyo kailan lang. Kakalaya lang niya. Sinabi niya sa sulat na pinapasabi sa amin ng mga kapatid na nasa bilangguan na huwag mag-aalala tungkol sa kanila. Kahit inaresto, ikinulong, at dumanas sila ng ilang paghihirap, pakiramdam nila ay isang karangalan ang mausig dahil sa pangangaral ng ebanghelyo. Sinabi rin ng sister na pagkalipas ng ilang sandali, kapag natiyak niya na tumigil na ang mga pulis sa pagsunod at pagsubaybay sa kanya, patuloy niyang ipapangaral ang ebanghelyo. Nang mabasa ko ang sulat niya, nakonsiyensya akong masyado. Nagdurusa ang mga kapatid na ito sa bilangguan, pero sa halip na magreklamo, nakita nila na isang kaluwalhatiang mausig dahil sa pangangaral ng ebanghelyo. Pagkatapos ay naisip ko ang sarili ko. Sinusuportahan ko lang ang aking mga kapatid at ginagawa ang ilang gawain para mapamahalaan ang mga bagay-bagay bilang resulta ng maraming pag-aresto, pero nag-alala ako palagi na baka arestuhin ako at bugbugin hanggang sa mamatay. Ang tanging inisip ko ay ang sarili kong mga interes, katapusan, at hantungan. Nang lalo ko itong isipin, lalo akong nagsisi at nakaramdam ng pagkakasala. Sobra akong naging makasarili at kasuklam-suklam, at hindi ako karapat-dapat sa pagdidilig at pagtustos ng Diyos. Dito ko naalala ang isang sipi ng salita ng Diyos: “Hinahangaan Ko ang mga liryong namumukadkad sa kaburulan; umaabot ang mga bulaklak at damo patawid sa mga dalisdis, ngunit nagdaragdag ng kislap ang mga liryo sa Aking kaluwalhatian sa lupa bago sumapit ang tagsibol—makakamit ba ng tao ang gayong mga bagay? Maaari kaya siyang magpatotoo sa Akin sa lupa bago Ako bumalik? Maiaalay kaya niya ang kanyang sarili alang-alang sa Aking pangalan sa bansa ng malaking pulang dragon?” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 34). Nabasa ko rin ang isa pang sipi: “Dahil ito ay sinimulan sa isang lupain na lumalaban sa Diyos, lahat ng gawain ng Diyos ay nahaharap sa malalaking balakid, at nangangailangan ng mahaba-habang panahon ang pagsasakatuparan sa marami sa Kanyang mga salita; sa gayon, ang mga tao ay pinipino dahil sa mga salita ng Diyos, na bahagi rin ng pagdurusa. Napakahirap para sa Diyos na isakatuparan ang Kanyang gawain sa lupain ng malaking pulang dragon—ngunit sa pamamagitan ng hirap na ito na ginagawa ng Diyos ang isang yugto ng gawain Niya, na nagpapamalas ng Kanyang karunungan at kamangha-manghang mga gawa, at ginagamit ang pagkakataong ito upang gawing ganap ang grupong ito ng mga tao” (Ang Salita, Vol. I. Ang Pagpapakita at Gawain ng Diyos. Simple ba ang Gawain ng Diyos na Tulad ng Inaakala ng Tao?). Matapos pagnilayan ang mga salita ng Diyos, naunawaan ko nang kaunti ang layunin ng Diyos. Tinutulutan ng Diyos ang malaking pulang dragon na usigin kami para gawing perpekto ang aming pananampalataya at pagpapasakop. Sa mga huling araw, ginagawang perpekto ng Diyos ang isang grupo ng mga tao na maging mananagumpay, mga tao na, gaano man kapanganib at kakila-kilabot ang sitwasyon, ay kayang gawin ang kanilang mga tungkulin, isagawa ang katotohanan, at tumayong matatag bilang saksi. Ito na ang panahon na kinailangan kong tumayong matatag bilang saksi sa Diyos, pero alang-alang sa sarili kong kaligtasan, ginusto kong talikdan ang aking tungkulin at takasan ang sitwasyong ito. Talagang naging makasarili ako at kasuklam-suklam. Naisip ko ang mga halaman at bulaklak sa tabing-daan. Gaano man katindi ang lamig o init, gaano man karahas ang sitwasyon, basta’t iyon ang panahong naitakda ng Diyos para sila ay lumago, lumalago sila at namumukadkad, nagpapatotoo sa mga gawa ng Lumikha. Kaya bakit ako nasaktan at nanghina sa sandaling naging medyo mahirap ang sitwasyon? Bakit hindi ko maisakatuparan ang kaunti sa tungkulin ng isang nilalang? Mas mababa talaga ako sa mga bulaklak at halaman sa tabing-daan. Paano ako magiging karapat-dapat na mabuhay sa presensya ng Diyos? Lubha akong nagsisi, kaya pinagnilayan ko ang aking sarili: Tuwing nahaharap ako sa pag-aresto at pag-uusig ng malaking pulang dragon at kinakailangan kong tuparin ang aking tungkulin, bakit isinasaalang-alang ko lamang ang sarili kong mga interes at nabibigo akong manindigan para mapangalagaan ang gawain ng iglesia?

Kalaunan, nabasa ko ang isang sipi ng salita ng Diyos: “Ang Diyos ay walang hanggang kataas-taasan at marangal kailanman, samantalang ang tao ay hamak magpakailanman at walang halaga hanggang sa walang katapusan. Ito ay sapagkat ang Diyos ay walang hanggang gumagawa ng mga sakripisyo at nag-uukol ng sarili Niya para sa sangkatauhan, samantalang ang tao ay walang hanggang nangunguha at nagsisikap para lamang sa sarili niya; ang Diyos ay walang katapusan ang pagpapakahirap para makaligtas ang sangkatauhan, gayon pa man, ang tao ay hindi kailanman nag-aambag ng anumang bagay alang-alang sa katarungan o liwanag, at kahit na magsikap ang tao sa maikling panahon, hindi nito makakayanan ang isang dagok, dahil ang pagsisikap ng tao ay palaging para sa sarili niyang kapakanan at hindi para sa iba; palaging makasarili ang tao, samantalang ang Diyos ay hindi makasarili magpakailanman; ang Diyos ang pinagmumulan ng lahat ng makatarungan, mabuti, at maganda, habang ang tao ay ang siyang nagtatagumpay at nagpapahayag ng lahat ng kapangitan at kasamaan; hindi kailanman babaguhin ng Diyos ang Kanyang diwa ng katarungan at kagandahan Niya, gayon pa man, ang tao ay ganap na may kakayahan, sa anumang oras at sa anumang kalagayan, na ipagkanulo ang katarungan at lumayo mula sa Diyos” (Ang Salita, Vol. I. Ang Pagpapakita at Gawain ng Diyos. Napakahalagang Maintindihan ang Disposisyon ng Diyos). Matapos basahin ang siping ito ng mga salita ng Diyos, naantig ako nang husto. Para iligtas ang sangkatauhan mula sa kapangyarihan ni Satanas, dalawang beses na nagkatawang-tao ang Diyos, at gaano man karaming kahihiyan o pagdurusa ang Kanyang tiniis, palaging ipinapahayag ng Diyos ang katotohanan at gumagawa para sa kaligtasan ng tao, at hindi Siya kailanman sumuko sa Kanyang mithiing iligtas ang mga tao. Ang Kanyang diwa ay hindi makasarili at mabuti. Samantala, namuhay ako ayon sa mga satanikong pilosopiyang tulad ng, “Ang bawat tao para sa kanyang sarili at bahala na ang iba,” at “Huwag tumulong kung walang gantimpala,” palagi kong inuna ang sarili kong mga interes sa lahat ng bagay, at nabigo akong isaalang-alang man lang ang gawain ng iglesia. Kapag may isang bagay na hindi nangailangan ng anumang matinding paghihirap, at hindi sangkot ang aking kinabukasan at hantungan, kaya kong gugulin ang sarili ko o magtiis nang kaunti. Sa sandaling ako ay nahaharap sa banta ng pag-aresto at pag-uusig, lagi akong takot na mahuli, takot na mabugbog hanggang sa mamatay, at takot na hindi makamit ang magandang katapusan at hantungan. Paulit-ulit kong ginustong pabayaan ang aking tungkulin. Hindi ko inisip ang pagiging negatibo at kahinaan ng aking mga kapatid, ni hindi ko inisip ang mga alalahanin ng Diyos. Isinasaalang-alang ko lamang ang aking sariling mga interes. Paano masasabi na mayroon akong konsiyensya? Nang maisip ko ito, lalo akong nahiya, kaya lumuhod ako at nanalangin sa Diyos, “Diyos ko! Makasarili ako, kasuklam-suklam, at wala akong pagkatao. Nais kong magsisi sa Iyo, at diligan at suportahan ang aking mga kapatid.” Pagkatapos kong magdasal, naalala ko ang isa pang himno ng salita ng Diyos:

Dapat Mong Iwan ang Lahat para sa Katotohanan

1  Dapat kang magdusa ng paghihirap alang-alang sa katotohanan, dapat mong ibigay ang iyong sarili sa katotohanan, dapat kang magtiis ng kahihiyan para sa katotohanan, at upang higit pang makamit ang katotohanan, dapat kang sumailalim sa higit pang pagdurusa. Ito ang dapat mong gawin. Hindi mo dapat itapon ang katotohanan alang-alang sa isang mapayapang buhay-pamilya, at hindi mo dapat iwala ang dangal at integridad ng iyong buhay para sa pansamantalang kasiyahan.

2  Dapat mong hangarin ang lahat ng mainam at mabuti, at dapat mong hangarin ang isang landas sa buhay na higit na makahulugan. Kung namumuhay ka ng gayong mahalay na buhay, at walang hinahangad na anumang mga layunin, hindi ba’t sinasayang mo ang iyong buhay? Ano ba ang iyong makakamtan mula sa ganitong pamumuhay? Dapat mong talikuran ang lahat ng kasiyahan ng laman alang-alang sa nag-iisang katotohanan, at hindi mo dapat isuko ang lahat ng katotohanan alang-alang sa isang munting kasiyahan. Ang mga ganitong tao ay walang integridad o dangal; walang kabuluhan ang kanilang pag-iral!

—Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol

Sa pagninilay-nilay sa mga salita ng Diyos, nakaramdam ako ng matinding pagkaantig. Kahit na talagang maaresto at makulong ako isang araw, o mapahirapan pa hanggang sa mamatay, isa pa rin iyong pagkamatay para sa pagiging martir sa pagganap ng tungkulin ng isang nilalang, na isang marangal na bagay. Ang malampasan ang pagpigil ng kamatayan at matupad ang tungkulin ng isang nilikha ay isang makapangyarihan at matunog na patotoo, mas lalong mabuti kaysa mabuhay na nakakulong sa aking tiwaling disposisyon at ipinagpapatuloy ang isang abang pamumuhay. Nang matanto ko ang mga bagay na ito, lumuwag nang husto ang pakiramdam ko.

Kinabukasan, inimbitahan namin ang ilang kapatid na magtipun-tipon. Sa pagbabahaginan tungkol sa mga salita ng Diyos, naunawaan ng lahat na ang karunungan ng Diyos ay ginagamit batay sa mga panlilinlang ni Satanas, na tinutulutan ng Diyos na dumating sa atin ang pag-uusig at mga kapighatian para gawing perpekto ang ating pananampalataya, at na ang malaking pulang dragon ay kasangkapang pangserbisyo lamang sa gawain ng Diyos. Pagkatapos ng pagbabahaginang ito, naging handa ang lahat na tuparin ang kanilang mga tungkulin para suportahan ang iba pang mga kapatid. Nang makita ko ang mga kapatid na umaahon mula sa kanilang pagiging negatibo at kahinaan at lumalakas, lalo akong naantig. Nakita ko na walang malupit na puwersang makakapigil sa awtoridad at kapangyarihan ng mga salita ng Diyos. Matapos maranasan ang bugso ng pag-uusig at mga pag-aresto na ito, ang lahat ay mas may pananampalataya na sa Diyos, at alam ko na ang lahat ng ito ay biyaya ng Diyos. Sa sandaling ito, naalala ko ang salita ng Diyos: “Makikita ang patunay ng mabilis na pagbagsak ng malaking pulang dragon sa patuloy na paggulang ng mga tao ng Diyos; maliwanag itong makikita ng sinuman. Ang paggulang ng mga tao ng Diyos ay isang tanda ng pagpanaw ng kaaway” (Ang Salita, Vol. I. Ang Pagpapakita at Gawain ng Diyos. Mga Pakahulugan sa mga Hiwaga ng “Mga Salita ng Diyos sa Buong Sansinukob”, Kabanata 10). Ginagamit ng Diyos sa Kanyang serbisyo ang mga nagngangalit na pag-aresto ng malaking pulang dragon para gawing perpekto ang mga taong Kanyang hinirang. Sa pamamagitan ng pag-uusig nito, nagawang perpekto ng Diyos ang pananampalataya at pagpapasakop ng aking mga kapatid, at lahat ay nagkaroon ng pag-unlad sa kanilang buhay. Ito mismo ang epekto ng gawaing minimithing makamtan ng Diyos. Nang makita kong matupad ang mga salita ng Diyos, lumago ang aking pananampalataya, at tumindi ang motibasyon kong isagawa ang aking tungkulin kaysa rati.

Hindi nagtagal pagkaraan ng pangyayaring ito, may natanggap akong balita na nahanap na ng mga pulis ang bayan kung saan nagtatago ang dalawang wanted na sister sa pamamagitan ng pagbabantay sa telepono, at nagbahay-bahay sila para mahanap ang mga ito. Nagsaayos din ng mga checkpoint ang mga pulis sa daan. Nakipagsapalaran ang ilang kapatid na dalhin ang dalawang sister sa isang kuwebang tirahan sa labas ng bayan. Napakalamig ng panahon sa loob ng dalawang araw na iyon, pagod na pagod na ang dalawang sister sa katatago at katatakbo, at wala silang makuhang anumang makakain, kaya naging imposibleng manatili sila sa kuweba nang matagal. Kinailangan namin silang sagipin. Naisip ko, “May mga nakapaskil na wanted para sa aking mga sister sa buong kalye, at sinisiyasat ng mga pulis ang nagdaraang mga sasakyan. Kung susubukan naming itakas ang mga sister sa isang sasakyan at mahuli kami ng mga pulis, tiyak na kakasuhan kami ng pagkukubli ng mga pugante. Kapag naaresto kami ng mga pulis, bubugbugin kami hanggang sa halos mamatay kami at kung mabugbog ako hanggang kamatayan, paano ko mahahanap ang katotohanan at paano ako maliligtas?” Nang sumagi iyon sa aking isipan, natanto ko na nagiging makasarili ako, kasuklam-suklam, at sarili ko lang ulit ang iniisip ko, kaya agad akong tahimik na nanalangin sa Diyos at hiniling ko sa Kanya na protektahan ang puso ko para makaya kong pumanig sa Kanya nang hindi iniisip ang personal kong mga interes. Sa sandaling iyon, naisip ko ang isang sipi ng mga salita ng Diyos: “Walang kaugnayan sa pagitan ng tungkulin ng tao at kung siya ay pinagpala o isinumpa. Ang tungkulin ay kung ano ang nararapat tuparin ng tao; ito ang tungkuling bigay sa kanya ng langit, at hindi dapat umasa sa gantimpala, mga kondisyon, o mga dahilan. Saka lamang niya nagagawa ang kanyang tungkulin. Ang mapagpala ay kapag ang isang tao ay nagawang perpekto at nagtatamasa ng mga biyaya ng Diyos matapos magdanas ng paghatol. Ang maisumpa ay kapag ang disposisyon ng isang tao ay hindi nagbabago matapos silang magdanas ng pagkastigo at paghatol, iyon ay kapag hindi pa sila nagawang perpekto kundi pinarusahan. Ngunit napagpala man sila o naisumpa, dapat tuparin ng mga nilalang ang kanilang tungkulin, gawin ang dapat nilang gawin, at gawin ang kaya nilang gawin; ito ang pinakamaliit na bagay na dapat gawin ng isang tao, isang taong naghahanap sa Diyos. Hindi mo dapat gawin ang iyong tungkulin para lamang mapagpala, at hindi ka dapat tumangging kumilos dahil sa takot na maisumpa. Sasabihin Ko sa inyo ang isang bagay na ito: Ang pagganap ng tao sa kanyang tungkulin ang dapat niyang gawin, at kung hindi niya kayang gampanan ang kanyang tungkulin, ito ang kanyang pagkasuwail” (Ang Salita, Vol. I. Ang Pagpapakita at Gawain ng Diyos. Ang Pagkakaiba sa Pagitan ng Ministeryo ng Diyos na Nagkatawang-tao at ng Tungkulin ng Tao). Ang paggampan ng isang tao sa tungkulin ay bokasyon ng isang nilalang, at hindi tayo dapat humingi ng mga kundisyon sa paggawa nito. Gaano man kadelikado ang sitwasyon, o mayroon man tayong magandang katapusan at hantungan, kailangan nating tuparin ang ating tungkulin. Ito ang katwirang kailangang taglayin ng isang nilalang. Tungkulin kong protektahan ang aking mga sister. Kahit mahuli ako habang sinasamahan ko ang aking mga sister at mabugbog hanggang sa mamatay, mamamatay ako alang-alang sa paggampan ng aking tungkulin bilang isang nilalang, na isang maluwalhating bagay! Matapos maunawaan ang mga layunin ng Diyos, lumabas ako para sagipin ang dalawang sister kasama ang iba. Itinago namin sila sa trunk ng sasakyan, at sa takot na matuklasan kami ng mga pulis, iniwasan namin ang mga pangunahing kalsada at dumaan kami sa isang maliit na kalsada sa gubat. Sa buong biyahe, panay ang pagdarasal namin sa Diyos at paghiling na protektahan Niya kami. Pagkaraan ng humigit-kumulang isang oras, tagumpay naming nadala ang aming mga sister sa kanilang patutunguhan, at parang nakahinga ako nang maluwag. Nang pabalik na kami sa bayan, pinatigil ng mga pulis ang aming sasakyan, pero wala sa sasakyan namin ang hinahanap nila, kaya pinalusot nila kami. Muntikan na kami roon!

Sa pamamagitan ng aking karanasan, nakita ko na para masira ang gawain ng Diyos, pinipigilan at inaaresto ang mga mananampalataya sa Diyos, nasiraan na ng bait ang Partido Komunista, pero gaano man katindi ang galit nito, nasa ilalim pa rin ito ng kataas-taasang pagsasaayos ng Diyos, at kasangkapang pangserbisyo lang ito sa mga kamay ng Diyos. Naunawaan ko rin sa wakas ang ibig sabihin ng Diyos sa pagsasabing: “Sa lahat ng plano Ko, ang malaking pulang dragon ang Aking panghambing, Aking kaaway, at Akin ding alipin; dahil dito, hindi Ko kailanman niluwagan ang Aking ‘mga hinihingi’ rito. Samakatuwid, ang huling yugto ng gawain ng Aking pagkakatawang-tao ay natatapos sa sambahayan nito—mas nakatutulong ito sa maayos na pagseserbisyo ng malaking pulang dragon sa Akin, at sa pamamagitan nito ay lulupigin Ko ito at tatapusin ang Aking plano” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 29). Sa mga huling araw, napakahalagang maisagawa ng Diyos ang Kanyang gawain sa Tsina, ang pugad ng malaking pulang dragon. Ginagamit ng Diyos ang pagsisilbi ng malaking pulang dragon para gawing perpekto ang ating pananampalataya at gawing perpekto ang isang grupo ng mga tao na maging mga mananagumpay. Talagang matalino ang Diyos! Salamat sa Makapangyarihang Diyos!


55. Ang Realidad sa Likod ng mga Mahilig Magpalugod ng mga Tao

Ni Su Jie, Tsina

Noong Oktubre 2020, hinirang akong mangasiwa sa paggawa ng video kasama ni Wang Li, na nakatrabaho ko na dati. Alam kong medyo iniisip niya palagi ang kanyang reputasyon at katayuan, at na ilalaglag niya ang sinumang nagpasama ng loob niya. Pero nagkasundo naman kami, nang walang anumang malalaking gusot. Kalaunan, natuklasan ko na hindi niya nagustuhan ang isa sa mga sister sa grupo na si Xin Cheng. Nang magsimulang magkuwento sa akin si Wang Li tungkol sa kalagayan ng lahat ng tao sa grupo, pagalit niyang sinabing, “Hindi mabuti ang pagkatao ni Xin Cheng at napakayabang niya. Kapag binibigyan ko siya ng mga mungkahi, hindi lang niya tinatanggihang tanggapin ang mga ito, kundi sa halip ay nagsisimula pang banggitin ang mga problema ko. Hindi siya nakakatulong sa grupo. Nakasulat na ako sa lider tungkol sa mga problema niya at nangalap na ako ng mga ebalwasyon mula sa iba, naghahanda na kaming tanggalin siya.” Binasa ko ang mga ebalwasyon, at sinabi ng halos lahat ng kapatid na may talento si Xin Cheng sa kanyang tungkulin at may mahusay na kakayahan, pero medyo mayabang ang kanyang disposisyon. Sinabi nila na kung minsan ay kumakapit siya sa sarili niyang opinyon kapag tinatalakay nila ang gawain, pero kung magbabahagi ka sa kanya nang malinaw, matatanggap niya ito. Sa pangkalahatan, maaari pa rin siyang linangin. Iniisip ko, “Hindi makatarungan o patas ang ebalwasyon ni Wang Li sa kanya, at hindi dapat tanggalin nang basta-basta si Xin Cheng dahil dito. Pinasinungalingan ba ni Xin Cheng ang mga ideya ni Wang Li na nagpahiya rito, kaya nagkaroon ng pagkiling si Wang Li laban sa kanya at ginusto siyang tanggalin? Kung gayon, dapat pagnilayan ni Wang Li ang kanyang sarili.” Sa ideyang ito gusto kong ipaalam ang problemang ito sa kanya, pero naisip ko, “Napakahalaga sa kanya ng hindi mapahiya—aayawan niya ba ako pagkatapos kong gawin iyon? Paano kami magkakasundo kung magkakairingan kami?” Kaya maingat kong sinabi sa kanya, “Baguhan si Xin Cheng sa pananampalataya, at medyo sutil niya, pero hindi naman gayon kalubha ang mga problema niya para tanggalin siya. Tulungan natin siya sa pamamagitan ng pagbabahagi.” Nang marinig ito ni Wang Li, ganap na nagbago ang ekspresyon niya, at naiinis na sinabi niyang, “Hindi pagiging sutil ang problema ni Xin Cheng, kundi masama ang disposisyon niya. Gayon din ang iniisip ko dati, pero ngayon ay malinaw na ang pagkakilala ko sa mga bagay-bagay. Tulungan mo siya kung gusto mo. Responsibilidad mo na ang gawain niya mula ngayon.” Hindi ko talaga alam ang gagawin nang marinig ko ito. Naisip ko, “Kasasali ko pa lang sa grupo at hindi pa ako pamilyar sa mga bagay-bagay. Pero ipinasa sa akin ni Wang Li ang mga responsibilidad niya, at maaari itong makaantala sa gawain namin. Medyo iresponsableng gawin ang bagay na iyon.” Gusto ko sanang ibahagi sa kanya ang iba ko pang mga ideya, pero nang makita ko ang panlalamig niya, natakot ako na baka lalo kaming hindi magkaintindihan kapag lalo kaming nagkairingan, kaya nanahimik na lang ako.

Pagkaraan ng ilang araw, naghahanda kaming lumipat ng lugar dahil sa mga pangangailangan ng aming gawain. Biglang sinabi sa akin ni Wang Li, “Huwag nating isama si Xin Cheng sa pagkakataong ito. Dapat siyang manatili rito at magnilay-nilay.” Gulat na gulat ako. Ano ang kaibhan ng pananatili niya rito sa pagtatanggal sa kanya? Aantalahin nito ang gawain namin at hindi iyon makatarungan sa kanya. Nag-alala ako nang makita ko na kumikilos si Wang Li ayon sa kanyang tiwaling disposisyon, at gusto kong ilantad ang pang-aabuso niya sa kanyang kapangyarihan para ibukod at supilin si Xin Cheng. Pero naisip ko kung paanong talagang mapanlaban siya at masama ang pakitungo sa akin nang talakayin namin si Xin Cheng noong isang araw, kaya kung susuriin at ilalantad ko ang diwa ng kanyang mga kilos nang direkta sa kanya, baka sabihin niya na pinoprotektahan ko si Xin Cheng at pinahihirapan ko siya. Kung makasama iyon sa relasyon namin at sumama ang loob niya sa akin at ibukod ako, paano kami posibleng magkasama sa trabaho? Nag-alangan ako, at hindi ko itinuloy ang sasabihin ko. Naisip ko, “Hindi bale na lang. Hindi ko siya dapat ilantad nang deretsahan. Hahayaan ko na lang ito.” Kaya pautal kong sinabing, “Wala pang kinukumpirma ang lider na anumang pagbabago sa tungkulin niya. Tama bang iwan natin siya rito? Hindi ba dapat nating hintayin ang pagsang-ayon ng lider bago natin siya tanggalin? Isama na lang natin siya. Gagawin din nitong mas madali ang pagsubaybay sa gawain.” Hindi na nagpumilit si Wang Li matapos kong sabihin iyon. Alam ko na hindi ko pa malinaw na nalulutas ang problema niya, at na palagi niyang pupuntiryahin si Xin Cheng. Nakonsiyensiya ako tungkol doon, pero naisip ko, “Dahil magkapartner kami, patuloy ko na lang siyang babantayan nang husto at pipigilan siyang makagawa ng malalaking pagkakamali.” Tapos niyon, sadya pa rin niyang ibinukod si Xin Cheng. Minsan, nagkaroon ng isang oportunidad sa isang propesyonal na pagsasanay, at dahil mabilis matuto si Xin Cheng, ang pinakamainam na opsyon ay ipadala siya para sa pagsasanay, tapos ay paturuan sa kanya ang iba pagbalik niya. Pero ipinilit ni Wang Li na magpadala ng ibang sister na walang gaanong alam sa larangang iyon ng gawain. Nalaman ko rin mula sa iba na ilang beses na nagpahayag si Xin Cheng ng mga pananaw na salungat kay Wang Li, at pakiramdam ng lahat ay maganda ang mga ideya ni Xin Cheng, pero tumanggi si Wang Li na tanggapin ang mga iyon, at iginiit na makinig sa kanya si Xin Cheng. Matapos banggitin ni Xin Cheng ang mga problema ni Wang Li sa isang pagtitipon, nagalit si Wang Li at hindi siya pinansin. Kapag nakikita ni Wang Li na may mga problema si Xin Cheng sa tungkulin niya, ayaw nitong tulungan siya na lutasin ang mga iyon, iniiwan si Xin Cheng na walang landas na susundan sa gawain niya, at pinahihirap ang mga bagay-bagay para sa kanya. Talagang hindi ako nakampante nang malaman ko ang tungkol dito. Noon pa man ay mayroon nang pagkiling si Wang Li laban kay Xin Cheng, at ibinubukod at sinusupil niya ito. Lubos na malubhang problema ito. Nakakagambala at nakakasagabal na ito sa gawain. Alam ko na kailangan kong kausapin si Wang Li. Noong araw na iyon, naglakas-loob ako at sinabi kong, “May pagkiling ka pa rin laban kay Xin Cheng, ano? Magaling si Xin Cheng sa pag-aaral ng mga bagong pamamaraan. Sa hindi mo pagpayag na umalis siya, hindi ka nagiging patas.” Pagkasabi ko nito, dumilim ang mukha niya at pagalit na sinabing, “Kinalimutan ko na ang pag-ayaw ko sa kanya, pero ngayon ay ikaw naman ang inaayawan ko. Walang nararating ang proyektong pinananagutan ni Xin Cheng, at problema niya iyon. Matagal ko nang sinabi sa iyo na dapat natin siyang tanggalin, pero hindi ka sumang-ayon.” Nakita ko na walang pagkakilala sa sarili si Wang Li. Bilang superbisor, hindi niya pinagnilayan ang sarili niya noong hindi maayos ang takbo ng gawain, at umiwas lang siya sa responsibilidad. Medyo nagalit ako, at gusto ko talagang ilantad nang deretsahan ang mga kilos niya. Pero nang makita ko kung gaano siya lumalaban, nagpigil ako. Parang medyo napipigilan ako, at naisip ko, “Nagsabi lang ako ng ilang salita ng katotohanan sa kanya, pero may negatibong opinyon na siya tungkol sa akin. Kung talagang ipinaalam ko ang lahat ng problema niya, magagalit siya nang husto. Mas mabuti pang huwag na akong magsalita pa, at bukod doon, napaalalahanan ko na siya nang kaunti. Yamang ayaw niyang tanggapin iyon, hindi ko na lang iyon babanggitin.” Tapos niyon, dahil sa ilang pagbabago sa mga tungkulin, ako na ang pangunahing namahala sa iba pang gawain at hindi ko na gaanong nakita si Wang Li.

Ang nakakagulat, pagkaraan ng tatlong linggo, wala pa ring mga resulta ang trabaho ni Wang Li, at nanghihina at nalulungkot ang mga miyembro ng grupo. Iniulat nila na nang makita ni Wang Li na hindi nila nagagawa nang maayos ang kanilang tungkulin, kinagalitan lang sila ni Wang Li, pero hindi sila binahaginan o ginabayan. Nadama nilang lahat na pinupuwersa sila nito, at napakanegatibo nila kaya hindi nila alam kung paano gagawin ang kanilang tungkulin. Sinabi rin nila na ilang buwan na nitong hindi ginagabayan ang gawain ni Xin Cheng. May luha sa mga mata nilang lahat nang sabihin nila ito sa akin. Hindi ko na kayang kumalma. Matagal ko nang nakita ang mga problema ni Wang Li, pero hindi ko pa binanggit sa kanya ang likas na katangian ng mga isyung ito. Wala siyang pagkaunawa sa sarili niyang tiwaling disposisyon, at patuloy niyang ibinubukod ang mga tao dahil sa kanyang mga maling palagay at pagtangging makinig sa payo ng iba, hanggang sa punto na halos huminto na ang gawain. Labis akong nakonsiyensya. Pagkarating ko sa bahay, nabasa ko ang isang sipi ng mga salita ng Diyos na naglalantad sa mga anticristo: “Kung titingnan, parang napakabait, edukado, at kagalang-galang ng mga salita ng mga anticristo. Kahit sino pa ang lumabag sa prinsipyo o gumambala at gumulo sa gawain ng iglesia, hindi inilalantad o pinupuna ng mga anticristo ang mga taong ito; nagbubulag-bulagan sila, pinapaniwala ang mga tao na mapagbigay sila sa lahat ng bagay. Anumang mga katiwaliang ipinapakita ng mga tao o kasamaang ginagawa nila, maunawain at matiisin ang anticristo. Hindi sila nagagalit, o nagwawala, hindi sila maiinis at maninisi ng mga tao kapag gumagawa ang mga ito ng mali at napipinsala ang mga interes ng sambahayan ng Diyos. Sinuman ang gumagawa ng masama at nanggugulo sa gawain ng iglesia, hindi nila pinapansin, na para bang wala itong kinalaman sa kanila, at hinding-hindi nila pasasamain ang loob ng mga tao dahil dito. Ano ba ang ipinag-aalala nang husto ng mga anticristo? Kung ilang tao ang nagpapahalaga sa kanila, at kung ilang tao ang nakakakita sa kanila kapag nagdurusa sila, at pumupuri sa kanila dahil dito. Naniniwala ang mga anticristo na ang pagdurusa ay hinding-hindi dapat walang kapalit; anumang paghihirap ang kanilang tinitiis, anumang halaga ang kanilang binabayaran, anumang mabubuting gawa ang kanilang ginagawa, gaano man sila mapagmalasakit, mapagpaubaya, at mapagmahal sa iba, dapat isagawa ang lahat ng ito sa harap ng iba para mas maraming tao ang makakita nito. At ano ang layon nila sa pagkilos nang ganito? Upang makuha ang loob ng mga tao, upang mapasang-ayon ang mas maraming tao sa kanilang mga kilos, sa kanilang asal, at sa kanilang karakter sa puso nila, inaaprubahan sila. May mga anticristo pa nga na nagsisikap magtatag ng isang imahe ng kanilang sarili bilang ‘isang mabuting tao’ sa pamamagitan ng panlabas na mabuting pag-uugaling ito, para mas maraming tao ang lumapit sa kanila para humingi ng tulong” (Ang Salita, Vol. IV. Paglalantad sa mga Anticristo. Ikasiyam na Aytem (Ikasampung Bahagi)). Hindi tutulong ang mga anticristo kapag nakita nila ang mga tao na ginagambala ang gawain ng iglesia, upang maging maganda ang tingin ng iba sa kanila—talagang makasarili sila at kasuklam-suklam. Nang gunitain ko ang sarili kong pag-uugali, natanto ko na kumikilos ako na katulad lang ng isang anticristo. Isinaayos ng iglesia na makatrabaho ko si Wang Li, para mapunan namin ang mga kahinaan ng isa’t isa, mabantayan ang isa’t isa, at maprotektahan ang gawain ng iglesia nang magkasama. Pero para maprotektahan ang “maayos” kong relasyon kay Wang Li, at mapanatili ang imahe ko sa kanya bilang isang “mabuting tao,” hindi ako nangahas na ilantad ang kanyang pagbubukod at panunupil kay Xin Cheng. Nakita ko na ang pagtrato niya sa iba ay batay sa kanyang tiwaling disposisyon at nakakaapekto sa gawain, pero hindi ako nanindigan sa mga katotohanang prinsipyo at tumulong o isinumbong ko ito sa isang lider. Natakot ako na ayawan niya ako at magkagalit kami. Kahit nang magkaroon ako ng lakas ng loob na may sabihin sa kanya sa pagbabahaginan, nagpigil pa rin ako, na hindi tuwiran at malinaw na binabanggit ang diwa ng kanyang pag-uugali. Lagi ko siyang pinagbibigyan. Tumayo lang ako at pinagmasdan siyang ibukod at supilin ang mga kapatid, na nakapinsala sa kanilang pagpasok sa buhay at lubhang nakahadlang sa gawain ng iglesia, pero hindi ako kumilos para tumulong. Sa huli ay malinaw kong nakita na maaaring mukhang mabubuting tao at hindi nagpapasama ng loob ng sinuman ang mga taong mahilig magpalugod, ngunit ang totoo ay talagang mas madaya at mapanlinlang sila. Lahat ng ginagawa nila ay para protektahan ang kanilang sarili, para mapanatili ang kanilang karangalan at katayuan. Gumagamit sila ng paimbabaw na kabaitan para maakit ang puso ng mga tao at makumbinsi sila. Nagpapakita sila ng masamang disposisyon na katulad ng sa isang anticristo. Nang pagnilayan ko ang aking mga kilos at pag-uugali, talagang nakonsiyensya ako, at kinamuhian ko ang sarili ko. Paano ko naatim na maging napakatuso, napakamapanlinlang? Gumagawa ako ng napakahalagang tungkulin, pero naging iresponsable ako at hindi ako nanindigan sa mga prinsipyo nang makakita ako ng mga problema, na nakapinsala sa gawain ng iglesia at nakahadlang sa buhay ng iba. Hindi ba’t napipinsala ko ang mga interes ng iglesia sa paggawa nito? Wala talaga akong konsiyensiya! Nagdasal at nagsisi ako sa Diyos na gusto ko nang tumigil sa pagkasuwail at pananakit sa Kanya, at na gusto ko nang isagawa ang katotohanan at protektahan ang gawain ng iglesia.

Kinabukasan, nang banggitin ko na ang gawaing responsibilidad ni Xin Cheng, nagdilim kaagad ang mukha ni Wang Li at nagsimula siyang magreklamo tungkol sa pagdudulot ni Xin Cheng na maging negatibo ang iba. Nakita ko na hindi niya talaga pinagninilayan ang kanyang sarili, at na isinisisi niya ang lahat kay Xin Cheng. Naisip ko, “Halos hindi pa nga ako nagsisimula, galit na siya. Kung babanggitin ko ang lahat ng problema niya sa gawain, siguradong maiinis siya sa akin. Dapat ba akong magpatuloy sa pagsasalita?” Nag-atubili ako at nadama ko na medyo napipigilan ako, kaya tahimik akong nanalangin at inisip ko kung paano kami inuutusan ng Diyos na maging matapat at protektahan ang mga interes ng sambahayan ng Diyos. Nagbigay ito sa akin ng kaunting lakas ng loob. Anuman ang isipin niya, alam kong kailangan kong ibahagi ang tapat na opinyon ko. Kaya, matindi at makatarungan kong inilantad kung paano niya inaapi at pinarurusahan si Xin Cheng. Pero ayaw niyang aminin iyon. Patuloy lang siyang nakipagtalo tungkol sa kung sino ang tama at sino ang mali. Ayaw niyang tanggapin ang kahit anong katotohanan o kilalanin ang kanyang sarili. Nakita ko kung gaano kalala ang problema niya, at na hindi siya puwedeng manatili sa tungkuling iyon, kaya iniulat ko ito sa aming lider. Sinabi ng lider na tinangka niyang tulungan si Wang Li sa pamamagitan ng pagbabahagi sa kanya nang maraming beses noon, pero hindi pa rin siya nagbago. Ipinakita ng pag-uugali niya na hindi mabuti ang kanyang pagkatao at ayaw niyang tanggapin ang katotohanan, at na hindi siya karapat-dapat sa gawain. Samakatuwid ay kailangan siyang tanggalin sa lalong madaling panahon. Bukod pa riyan, gusto ng lider na ako ang gumawa noon. Kinabahan ako, at naisip ko, “Nag-iba na ang saloobin niya sa akin simula nang ilantad ko ang mga problema niya. Kung personal ko siyang tatanggalin, sasama nang husto ang loob niya. Kamumuhian kaya niya ba ako tapos iyon? Iisipin kaya niya na pinupuntirya ko siya?” Nagtalo ang damdamin ko at hindi ko alam kung paano siya haharapin. Habang nababalisa ako tungkol dito, binasa ko ang mga salita ng Diyos: “Karamihan sa mga tao ay nais hanapin at isagawa ang katotohanan, ngunit kadalasan ay may pagpapasya at hangarin lamang sila na gawin iyon; hindi nila naging buhay ang katotohanan. Dahil dito, kapag nakahaharap sila ng masasamang puwersa o ng masasamang tao na gumagawa ng masasamang gawa, o ng mga huwad na pinuno at anticristo na gumagawa ng mga bagay sa isang paraang lumalabag sa mga prinsipyo—sa gayon ay nagugulo ang gawain ng iglesia at napapahamak ang mga hinirang ng Diyos—nawawalan sila ng lakas ng loob na manindigan at magsalita. Ano ang ibig sabihin kapag wala kang lakas ng loob? Ibig bang sabihin niyan ay kimi ka o hindi makapagsalita? O hindi mo ito lubos na nauunawaan, at sa gayon ay wala kang tiwalang magsalita? Walang isa man dito; ito una sa lahat ang ibinubunga ng mapigilan ng mga tiwaling disposisyon. Ang isa sa mga tiwaling disposisyong ito na inilalantad mo ay ang mapanlinlang na disposisyon; kapag may nangyayari sa iyo, ang una mong iniisip ay ang sarili mong mga interes, ang una mong isinasaalang-alang ay ang mga ibubunga, kung ito ba ay kapaki-pakinabang sa iyo. Ito ay isang mapanlinlang na disposisyon, hindi ba? Ang isa pa ay makasarili at mababang-uri na disposisyon. Iniisip mo, ‘Ano ang kinalaman sa akin ng kawalan sa mga interes ng sambahayan ng Diyos? Hindi ako isang lider, kaya bakit ako mag-aalala? Wala itong kinalaman sa akin. Hindi ko responsabilidad ito.’ Ang gayong mga saloobin at salita ay hindi mga bagay na sadya mong iniisip, kundi inilalabas ng iyong isip nang hindi mo namamalayan—na tumutukoy sa tiwaling disposisyong nabubunyag kapag ang mga tao ay nahaharap sa isyu. … Wala kang kapangyarihan sa mga sinasabi at ginagawa mo. Gustuhin mo man, hindi mo masabi ang katotohanan o masabi kung ano talaga ang iniisip mo; gustuhin mo man, hindi mo maisagawa ang katotohanan; gustuhin mo man, hindi mo matupad ang iyong mga responsabilidad. Kasinungalingan ang lahat ng sinasabi, ginagawa, at isinasabuhay mo, at pabasta-basta ka lang. Ganap kang bihag at nakokontrol ng sataniko mong disposisyon. Maaaring gusto mong tanggapin at isagawa ang katotohanan, ngunit hindi ikaw ang magpapasya nito. Kapag kinokontrol ka ng iyong mga satanikong disposisyon, sinasabi at ginagawa mo ang anumang ipagawa sa iyo ng iyong satanikong disposisyon. Isa ka lamang tau-tauhan ng tiwaling laman, naging kasangkapan ka ni Satanas. Pagkatapos, nanghihinayang ka sa muli mong pagsunod sa tiwaling laman at sa kung paano ka maaaring nabigong isagawa ang katotohanan. Iniisip mo, ‘Hindi ko kayang mag-isang madaig ang laman at dapat akong manalangin sa Diyos. Hindi ako tumindig upang pigilan ang mga nanggugulo sa gawain ng iglesia, at binabagabag ako ng aking konsiyensiya. Nagpasya na ako na kapag nangyari ulit ito ay dapat akong manindigan at pungusan ang mga gumagawa ng mga kamalian sa pagganap ng mga tungkulin nila at sa mga nanggugulo sa gawain ng iglesia, upang sila ay umayos at tumigil na sa walang ingat na pagkilos.’ Pagkatapos mong makapag-ipon sa wakas ng lakas ng loob na magsalita, matatakot ka at aatras sa sandaling magalit ang kausap mo at hampasin niya ang mesa. Kaya mo bang maging lider? Ano ang silbi ng determinasyon at tibay ng loob? Parehong walang silbi ang mga ito. Nakaranas na siguro kayo ng maraming insidente tulad nito: Kapag nahirapan ka sumusuko ka, naramdaman mo na wala kang magawa at sumuko ka na na wala nang pag-asa, ipinaubaya mo ang sarili mo sa pagdadalamhati at nagpasya ka na wala nang pag-asa para sa iyo, at sa sandaling ito, ganap ka nang itiniwalag. Inaamin mong hindi mo hinahangad ang katotohanan, kaya’t bakit hindi ka nagsisisi? Naisagawa mo na ba ang katotohanan? Tiyak na mayroon ka namang naunawaan, pagkatapos mong dumalo sa mga sermon nang ilang taon. Bakit nga ba hindi mo isinasagawa ang katotohanan kahit papaano? Hindi mo hinahanap ang katotohanan kailanman, at lalong hindi mo ito isinasagawa. Palagi ka lamang nagdarasal, nagreresolusyon, nagtatakda ng mga mithiin, at nangangako sa puso mo. At ano ang kinahinatnan? Nananatili kang isang taong mapagpalugod sa iba, hindi ka nagtatapat tungkol sa mga problemang nararanasan mo, wala kang pakialam kapag nakikita mo ang masasamang tao, hindi ka tumutugon kapag may gumagawa ng masama o kaguluhan, at nananatili kang walang pakialam kapag hindi ka personal na naaapektuhan. Iniisip mo, ‘Hindi ako nagsasalita tungkol sa anumang walang kinalaman sa akin. Hangga’t hindi nito napipinsala ang aking mga interes, ang aking banidad, o ang aking imahe, binabalewala ko nang walang pagbubukod ang lahat. Kailangan kong maging napakaingat, dahil ang ibong nag-uunat ng kanyang leeg ang unang nababaril. Hindi ako gagawa ng anumang katangahan!’ Lubos at di-natitinag kang kinokontrol ng iyong mga tiwaling disposisyon ng kabuktutan, pagkamapanlinlang, katigasan, at pagiging tutol sa katotohanan. Naging mas mahirap na para iyo na tiisin ang mga ito kaysa sa sumisikip na ginintuang korona na isinuot ng Haring Unggoy. Ang pamumuhay sa ilalim ng pagkontrol ng mga tiwaling disposisyon ay lubhang nakakapagod at napakasakit!” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Tumimo na parang patalim sa puso ko ang mga salita ng Diyos. Pinagnilayan ko kung paano ako laging takot na mapasama ang loob ni Wang Li at hindi ako nangahas na isagawa ang katotohanan at ihayag ang mga katunayan. Nakontrol ako ng mga satanikong disposisyong ito ng pagiging masama, mapanlinlang, at pagiging tutol sa katotohanan. Tinatrato kong mga batas na dapat sundin sa buhay ang mga satanikong pilosopiya ng mga makamundong pakikitungo na tulad ng “Ang pagkakasundo-sundo ay yaman; ang pagtitiis ay karunungan,” “Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila,” “Kapag alam mong may mali, mas mabuti pang tumahimik na lang,” at “Naiinis ang iba sa pagiging prangka.” Hindi ako nangahas na magsalita tungkol sa mga problemang nakita ko, o nanindigan sa mga prinsipyo, o pinrotektahan ang gawain ng iglesia. Nabuhay ako na isang duwag. Nang gustuhin ng lider na tanggalin ko si Wang Li, napakalinaw na kailangan iyong isagawa kaagad, kung hindi ay maaantala ang gawain ng iglesia. Pero hindi ko kayang ibuka ang bibig ko, sa takot na mapasama ang loob niya. Sa tingin, mukha akong mabait at ayaw saktan ang sinuman, pero ang totoo ay ipinagkakanulo ko ang mga interes ng iglesia kapalit ng pagpapanatili ng isang magandang imahe sa mga puso ng iba. Patuloy kong pinrotektahan si Wang Li, na kinukunsinti ang paggambala niya sa gawain ng iglesia. Para akong isang panangga para kay Satanas, na tinutulutan iyong lumaganap sa iglesia. Isa akong mapagpaimbabaw at mapanlinlang na tao! Ang mga satanikong pilosopiyang iyon ay mga maling palagay lang na inililigaw ng landas at sinasaktan ang mga tao! Napakadilim at napakasama ng makabagong lipunan, dahil nabubuhay ang mga tao ayon sa mga ito. Nagiging duwag sila at kasuklam-suklam, at kinamumuhian nila ang liwanag. Walang sinumang nangangahas na manindigan, magtaguyod ng pagiging makatarungan at maglantad ng katotohanan. Pero ang mga sipsip ay umaasenso at nagkakamit ng kapangyarihan. Walang katarungan o pagiging matuwid dito. Nililinlang ng lahat ang isa’t isa nang walang anumang katapatan. Iyan ang kinahihinatnan ng mga taong ginawang tiwali ni Satanas. Nakita ko na sa wakas na ang mga satanikong pilosopiyang ito ay mukhang naaayon sa mga haka-haka ng tao, pero ang totoo ay mga maladiyablong salita iyon na ginagamit ni Satanas para iligaw ng landas at gawing tiwali ang mga tao. Ang pamumuhay ayon sa mga iyon ay mas lalo lang tayong ginagawang makasarili, masama, at mapanlinlang. Isa iyong karima-rimarim, maruming paraan para mabuhay, nang walang bakas ng pagkatao.

Kalaunan, nabasa ko ang isang sipi ng mga salita ng Diyos: “Kung wala kang itatago, kung hindi ka magpapanggap, magkukunwari, o magkukubli ng mga bagay-bagay, kung magpapakatotoo ka sa mga kapatid, hindi itatago ang iyong mga kaloob-loobang ideya at saloobin, sa halip ay hahayaang makita ng iba ang tapat mong saloobin, kung magkagayon ay unti-unting mag-uugat sa iyo ang katotohanan, sisibol at mamumunga ito, magbubunga ito ng mga resulta nang paunti-unti. Kung lalong nagiging tapat ang iyong puso, at lalong nakahilig sa Diyos, at kung alam mong protektahan ang mga interes ng sambahayan ng Diyos kapag ginagampanan mo ang iyong tungkulin, at nababagabag ang iyong konsensiya kapag nabibigo kang maprotektahan ang mga interes na ito, ito ang katunayan na nagkaroon ng bisa sa iyo ang katotohanan, at ito ang siyang naging buhay mo. Kapag naging buhay na ang katotohanan sa iyo, kapag inobserbahan mo ang isang taong lapastangan sa Diyos, walang takot sa Diyos, at pabasta-basta habang ginagampanan ang kanyang tungkulin, o ginagambala at ginugulo ang gawain ng iglesia, tutugon ka ayon sa mga katotohanang prinsipyo, at matutukoy at mailalantad mo sila ayon sa kinakailangan. … Kung isa kang taong tunay na naniniwala sa Diyos, kahit na hindi mo pa nakakamit ang katotohanan at buhay, kahit papaano’y magsasalita at kikilos ka na nasa panig ng Diyos; kahit papaano, hindi ka tatayo lang nang walang ginagawa kapag nakikita mong nakokompromiso ang mga interes ng sambahayan ng Diyos; kapag nauudyok kang magbulag-bulagan, makokonsiyensiya ka, at hindi mapapalagay, at sasabihin mo sa iyong sarili, ‘Hindi ako puwedeng maupo lang dito at walang gawin, kailangan kong tumayo at magsalita, kailangan kong umako ng responsabilidad, kailangan kong ilantad ang masamang pag-uugaling ito, kailangan kong itigil ito, upang hindi mapinsala ang mga interes ng sambahayan ng Diyos, at hindi maabala ang buhay-iglesia.’ Kung naging buhay mo na ang katotohanan, hindi ka lamang magkakaroon ng ganitong tapang at pagpapasya, at magagawa mong maunawaan nang lubusan ang pangyayari, kundi matutupad mo rin ang pananagutan na dapat mong pasanin para sa gawain ng Diyos at para sa mga kapakinabangan ng Kanyang sambahayan, at ang iyong tungkulin ay matutupad” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Nang mabasa ko ito, nakonsiyensya ako at ginanahan. Pagkaraan ng lahat ng taon na iyon ng pananampalataya, na nagtatamasa ng katotohanang ibinibigay ng Diyos, hindi ko pa rin maitaguyod ang mga prinsipyo o maprotektahan ang gawain ng iglesia. Talagang wala akong konsiyensiya! Kailangan kong hubarin ang aking maskara ng pagiging mahilig magpalugod ng mga tao. Hindi ako pwedeng patuloy na mamuhay ayon sa aking masama at mapanlinlang na tiwaling disposisyon. Kailangan kong manindigan para isagawa ang katotohanan at protektahan ang gawain ng iglesia. Pagkatapos niyon, kinausap ko si Wang Li at tinanggal siya. Nagtapat din ako sa kanya sa pagbabahaginan, inilantad kong isa-isa ang kanyang mga pag-uugali na pagtangging tanggapin ang katotohanan, pang-aapi sa mga tao, at paggambala sa gawain ng iglesia. Tumigil ako sa pagsasalita ng magagandang bagay na hindi makakasakit sa kanya para linlangin siya. Talagang ginusto ko siyang tulungan at ilantad ang kanyang mga problema, upang maunawaan niya ang kanyang tiwaling disposisyon at tunay na magsisi. Galit na galit siya kaya napaiyak siya nang matapos ako, at sinabi niyang handa siyang tanggapin ang mga pagsasaayos ng iglesia, na bumalik at tunay na magnilay at matuto ng leksyon. Unti-unting nakabawi ang kalagayan ng mga kapatid tapos niyon, at dahan-dahang nagsimulang magkaroon ng mga resulta ang gawain. Tunay akong nakadama ng kapayapaan at ginhawa na nagmumula sa pagsasagawa ng katotohanan. Iyon lang ang paraan para mabuhay sa liwanag.

May ilang nalipat ng trabaho kalaunan, kaya sinimulan kong diligan ang mga baguhan kasama ng ilang iba pang sister. Nakita ko na hindi walang gaanong pasanin si Sister Chen Si sa kanyang tungkulin, at pabaya siya at iresponsable, na nakaapekto sa gawain ng pagdidilig. Nag-alala ako tungkol doon at ginusto kong banggitin ang kanyang problema para magbago siya sa lalong madaling panahon. Pero kailan lang kami nagkakilala at magkasundung-magkasundo kami, kaya napaisip ako na kung dederetsahin ko siya tungkol sa pagiging iresponsable niya sa tungkulin, maiinis ba siya sa akin? Pagkatapos ay napagtanto ko na nag-iisip na naman ako na parang isang taong mahilig magpalugod ng mga tao, kaya mabilis akong nanalangin. Tapos ay binasa ko ang salita ng Diyos: “‘At iniutos ng Diyos na si Jehova sa lalaki, na sinabi, “Sa lahat ng punong kahoy sa halamanan ay makakakain ka nang may kalayaan: Datapuwat sa kahoy ng pagkakilala ng mabuti at masama ay huwag kang kakain; sapagkat sa araw na ikaw ay kumain niyaon ay walang pagsalang mamamatay ka.”’ … May nakikita ka bang anumang disposisyon ng Diyos sa maiikling salitang winika ng Diyos? Totoo ba ang mga salitang ito ng Diyos? Mayroon bang anumang panlilinlang? Mayroon bang anumang kabulaanan? Mayroon bang anumang pananakot? (Wala.) Matapat, makatotohanan at taos-pusong sinabi ng Diyos sa tao kung ano ang maaari niyang kainin at kung ano ang hindi niya maaaring kainin. Malinaw at payak na nagsalita ang Diyos. May natatago bang kahulugan sa mga salitang ito? Hindi ba tapat ang mga salitang ito? Kinakailangan bang maghaka-haka? Hindi na kailangang manghula. Sa isang sulyap ay litaw na litaw ang kahulugan ng mga ito. Sa pagbasa sa mga ito, lubos na malilinawan ang sinuman sa kahulugan ng mga ito. Ibig sabihin, ang nais na sabihin ng Diyos at ang nais Niyang ipahayag ay nagmumula sa Kanyang puso. Ang mga bagay na ipinahahayag ng Diyos ay malinis, tapat at malinaw. Walang mga lingid na layunin o anumang natatagong mga kahulugan. Tuwiran Siyang nagsasalita sa tao, sinasabi sa kanya kung ano ang maaari niyang kainin at kung ano ang hindi niya maaaring kainin. Na ang ibig sabihin, sa pamamagitan ng mga salitang ito ng Diyos, makikita ng tao na walang itinatago at totoo ang puso ng Diyos. Walang bahid ng kasinungalingan dito; hindi ito isang usapin ng pagsasabi sa iyo ng hindi mo maaaring kainin ang maaaring kainin, o pagsasabi sa iyong ‘Gawin ito at tingnan kung ano ang mangyayari’ sa mga bagay na hindi mo maaaring kainin. Hindi ito ang ibig sabihin ng Diyos. Anuman ang iniisip ng Diyos sa Kanyang puso ay siyang Kanyang sinasabi” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi IV). Nakita ko na napakalinaw at prangka ng sinabi ng Diyos kina Adan at Eba. Tapat Siya sa mga tao at walang itinatagong anuman. Napakabanal ng diwa ng Diyos. Sa mga huling araw, ipinapahayag ng Diyos ang katotohanan para hatulan at kastiguhin ang tao. Deretsahang inilalantad at sinusuri ng Kanyang mga salita ang kalikasang diwa ng tao, at inihahayag ang kapangitan at hindi pagiging matuwid ng ating kalooban. Napakalinaw ng Kanyang mga salita at walang itinatago. Maaaring malupit ito, pero ito ang ating kaligtasan. Ang layon nito ay linisin at baguhin tayo, para makilala natin ang ating sarili, maghimagsik laban kay Satanas, at isabuhay ang isang tunay na wangis ng tao. Kabaligtaran niyan mismo si Satanas: Nakakatakot ito at masama, at nagsasalita sa paliguy-ligoy na paraan, hindi kailanman nagsasabi nang tuwiran kung ano ang gusto nito. Nagsimula ito sa pagsasabi ng magaganda at mga maling bagay na parang totoo para akitin at iligaw ng landas sina Adan at Eba, para magkasala sila at ipagkanulo ang Diyos. Matagal na akong namumuhay ayon sa mga satanikong pilosopiya, nagpapakita ng isang masama at mapanlinlang na disposisyon gaya lang ni Satanas. Para protektahan ang mga relasyon ko sa iba at alagaan ang imahe ko sa mata ng ibang tao, iba ang inisip ko kaysa sa sinabi ko. Kasingbuktot ako ng isang ahas, at napakalabo at mahirap intindihin na hindi maunawaan ng iba ang eksaktong kahulugan ng mga sinasabi ko. Napakatuso ko at napakamapanlinlang. Namumuhay ako na tulad ni Satanas, hindi tulad ng isang tao. Nainis ako sa sarili ko nang matanto ko ito at ayaw ko nang maging isang taong mahilig magpalugod ng mga tao, at isang taong mapanlinlang. Gusto kong isagawa ang katotohanan at maging isang matapat na tao na pinoprotektahan ang gawain ng iglesia. Sa pagtitipon kinabukasan, nagtapat ako tungkol sa mga problemang nakita ko kay Chen Si, at nagawa niyang kilalanin ang kanyang sariling mga problema matapos naming magbahaginan nang magkasama. Nakita kong dahan-dahang nagsimulang magbago ang kalagayan niya pagkatapos niyon, at naging mas malaya ang pakiramdam ko.

Naipakita sa akin ng mga karanasang ito na hindi tayo dapat mamuhay ayon sa mga satanikong pilosopiya at linlangin ang isa’t isa. Dapat tayong maging simple, tapat at sinsero sa pagtrato natin sa isa’t isa. Ito lang ang tunay na pagmamahal at lubos itong kapaki-pakinabang sa lahat. Nakita ko rin na para magkaroon ng pagkatao at makaramdam ng kapayapaan at kagalakan, dapat nating isagawa ang pagiging matapat ayon sa mga hinihingi ng Diyos. Iyon lamang ang paraan upang isabuhay ang wangis ng tao. Salamat sa Diyos!


56. Isang Sandali ng Pagpili

Ni Li Yang, Tsina

Isinilang ako sa isang nayon na sakahan at lumaki ako sa isang mahirap na pamilya. Mga simpleng magsasaka lang ang aking mga magulang na madalas apihin. Noong bata pa ako, isinumpa ko na paglaki ko, magiging matagumpay ako at babaguhin ko ang tingin ng ibang taga-nayon sa amin para matigil na ang pangmamaliit at pang-aapi nila sa amin. Nagsimula akong mag-aral ng martial arts noong 11 taong gulang ako, at kahit nakakapagod ito at madalas akong nasasaktan, hindi ako kailanman sumuko gaano man iyon kahirap. Kalaunan, sa pagnanais kong makapagnegosyo at mamukod-tangi sa karamihan, kung saan-saan ako napadpad para mangutang, magbigay ng mga regalo, at makipag-ugnayan. Sa wakas, noong 1999, nagawa kong iparehistro ang isang paaralan ng martial arts.

Pagkatapos magbukas ang paaralan, lumago ito sa ilalim ng masigasig kong pamamahala na may kitang palaki nang palaki. Tinangkilik ito ng mga lokal at ipinagmalaki ako ng mga magulang ko, na pakiramdam nila ay nakapagdala ako ng karangalan sa aming pamilya. Kinagiliwan ako ng mga estudyante at mga magulang nila, at pinahalagahan ako nang husto at kinaaliwan ng Kawanihan ng Palakasan ng Lungsod at ng alkalde ng bayan. Ang makita ang paghanga ng lahat ay nagparamdam sa akin na mahalaga ako at labis na iginagalang, at lubos na natupad ang inaasam kong katayuan. Masayang-masaya ako, pakiramdam ko ay nagtagumpay na ako sa buhay sa wakas. Nakibahagi ako sa maraming okasyong may pagtitipon para tulungan ang paaralan na magkaroon ng matibay na suporta, nagbibigay ng mga suhol sa iba’t ibang departamento at nagpapadala ng mga regalo sa mga pinuno tuwing may kapistahan para parangalan nila ako at maitaguyod ang paaralan. Para magpalakas sa kanila, nakapagsabi at nakagawa ako ng hindi mabilang na bagay na salungat sa sarili kong mga paniniwala, sa takot na kung pumalpak ako sa isang opisyal, maglalaho sa isang iglap ang negosyo, katayuan, at reputasyon na pinagsikapan kong pagyamanin nang husto. Palagi akong balisa at hindi makampante. Nakakapanghina ito ng katawan at isipan—isang mahirap at nakakapagod na paraan para mabuhay. Noong panahong iyon, naguguluhan ako: Matagumpay ang negosyo ko at pareho kong nakuha ang karangalan at pakinabang, kaya bakit napakahirap at nakakapagod ng buhay?

Pagkatapos, noong Mayo ng 2012, tinanggap ko ang ebanghelyo ng Makapangyarihang Diyos sa mga huling araw. Sa pakikipagtipon at pakikisalamuha ko sa mga kapatid sa Ang Iglesia ng Makapangyarihang Diyos, nakita kong isa itong lugar na walang panlilinlang, walang transaksyon ng kapangyarihan at pera. Nakatuon lang ang lahat sa paghahangad ng katotohanan. Kapag nagpapakita sila ng tiwaling disposisyon, nakapagtatapat sila sa bahaginan tungkol sa kanilang pagkakilala sa sarili, hinahanap nila ang katotohanan para lutasin ang kanilang mga isyu. Isang bagay iyon na hindi ko nakita sa lipunan. Naramdaman kong ang landas ng pananampalataya ang tamang landas na dapat tahakin sa buhay. Sa pagbabasa ng mga salita ng Diyos, nalaman ko na sa mga huling araw, ginagawa ng Diyos ang gawain ng paggantimpala sa mabuti at pagparusa sa masama. Tanging ang mga tunay na nananalig sa Diyos at naghahangad ng katotohanan ang magkakaroon ng pangangalaga at proteksyon ng Diyos, at maliligtas sila sa huli at mapoprotektahan sa gitna ng matitinding sakuna. Para sa mga walang pananampalataya o hindi naghahangad ng katotohanan, gaano man sila kahusay magpatakbo ng negosyo o gaano man karami ang pera nila, mawawalan ng saysay ang lahat ng ito sa huli, at hindi nito maililigtas ang sarili nilang buhay. Nang maunawaan ko na ang lahat ng iyon, hindi na ako gaanong nakatuon sa pag-unlad ng paaralan. Sa halip, kapag may sobra akong oras ay lumalabas ako at nagbabahagi ng ebanghelyo.

Suportado ng pamilya ko ang pananalig ko noong una. Pero kalaunan, nakita ng panganay kong anak na lalaki sa balita na inaapi at inaaresto ng gobyerno ang mga mananampalataya. Sa takot na manganganib ang paaralan dahil sa pananalig ko, nagsimulang tumutol ang anak kong lalaki sa aking pananampalataya, nagbanta pa nga siyang isusumbong niya ako sa pulis. Pinayuhan din ako ng isang opisyal ng pamahalaan na naging kasundo ko, “Hindi pinapayagan ang pananampalataya sa bansang ito. Dapat mong isuko ang pananalig mo. Kung maaaresto ka, hindi ka lamang masesentensiyahan, maipapasara din pati ang paaralan mo. Hindi ba nun sisirain ang pamilya mo?” Sinabi ko sa kanya na ang pananampalataya ko ang tunay na daan at determinado akong panatilihin ito hanggang sa huli. Nang hindi niya ako makumbinsi, sinabi niya sa asawa ko ang ilang kasinungalingan ng Partido Komunista na paninira sa Ang Iglesia ng Makapangyarihang Diyos. Sinabi rin niya na pangunahing target ng pag-aresto ng pamahalaan ang mga mananampalataya ng “Kidlat ng Silanganan,” at na negatibong maaapektuhan ang mga susunod na henerasyon ng kanilang mga pamilya, hindi pahihintulutan ang kanilang mga anak na magkolehiyo, pumasok sa militar o maging opisyal ng pamahalaan. Nang marinig ito ng asawa ko, nagsimula siyang matakot na negatibong maaapektuhan ng pananampalataya ko ang aming mga anak. Nagpasimula siya ng malaking pakikipagtalo sa akin, pinagbantaan pa niya akong makikipagdiborsiyo. Napakasakit ng lahat ng iyon para sa akin: “Nakahanap ng napakagandang trabaho ang ikalawa kong anak na lalaki nang magtapos siya sa kanyang master’s degree. Kung mawawala sa kanya ang lahat ng iyon dahil sa pananampalataya ko, tiyak na kokomprontahin niya ako. Isa pa, umaasenso na ngayon ang paaralang pinaghirapan kong maitayo. Kung maipasara ito dahil sa pananampalataya ko sa Diyos, hindi ba mauuwi sa wala ang lahat ng mga taong iyon ng pagtatrabaho ko? Ano ang iisipin ng mga kapitbahay ko tungkol sa akin?” Noong panahong iyon, nawalan ako ng ganang kumain at hindi ako makatulog. Sobra ang pighati ko na naisipan ko pa ngang talikuran ang pananampalataya ko, pero kasabay niyon ay alam kong ang pananampalataya lamang ang landas tungo sa kaligtasan, kaya hindi pwedeng hindi ako manampalataya.

Ipinagtapat ko ang aking kalagayan sa isang pagtitipon. Nagbahagi sa akin ang lider ng maraming salita ng Diyos, pati na ang siping ito: “Sa sandaling isilang kang umiiyak sa mundong ito, sinisimulan mong gampanan ang iyong tungkulin. Para sa plano ng Diyos at sa Kanyang ordinasyon, ginagampanan mo ang iyong papel at sinisimulan ang iyong paglalakbay sa buhay. Anuman ang iyong pinagmulan, at anumang paglalakbay ang nasa iyong harapan, walang makakaiwas sa mga pangangasiwa at pagsasaayos ng Langit, at walang sinumang may kontrol sa sarili nilang tadhana, dahil Siya lamang na namumuno sa lahat ng bagay ang may kakayahang gawin iyon” (Ang Salita, Vol. I. Ang Pagpapakita at Gawain ng Diyos. Diyos ang Pinagmulan ng Buhay ng Tao). Nagbahagi siya: “Nasa mga kamay ng Diyos ang ating kapalaran. Mula sa sandaling isilang ang bawat isa sa atin, ang lahat ng mararanasan natin sa buhay na ito, ang mga balakid at paghihirap na haharapin natin, ay pauna nang itinakdang lahat ng Diyos. Na nagagawa nating manampalataya at tanggapin ang kaligtasan ng Diyos ngayon ay paunang itinakda rin Niya. Ang katunayan na tayo ay nasa Tsina at sumasailalim sa gayong pang-aapi at paghihirap para sa ating pananampalataya ay may pahintulot ng Diyos, at ginagamit Niya ang pang-aapi na ito upang gawing perpekto ang pananampalataya at katapatan ng mga taong hinirang ng Diyos. Kung maaaresto ka man, kung maipapasara man ang paaralan mo, anuman ang magiging hinaharap ng mga anak mo—ang lahat ng ito ay ganap na nasa mga kamay ng Diyos. Walang taong makapagpapasya noon, at wala rin sa pamahalaan ang huling salita.” Nagbigay-liwanag sa akin ang mga salita ng Diyos at ang pagbabahagi ng lider: “Totoo iyon. Naipamuhay ko na ang kalahati ng buhay ko at nakaranas na ako ng maraming bagay, at napagtanto ko na walang nangyayari na talagang nasa kontrol ko. Noong nasa militar ako, halimbawa, nagsanay ako nang husto at naging mahusay. Tataas dapat ang ranggo ko bilang opisyal, pero may ibang kumuha ng posisyon ko nang hindi patas. Sa kabilang banda, nakaranas ako ng iba’t ibang klase ng paghihirap habang itinatayo ang paaralan ko, pero sa huli, naitatag ko ito at napatakbo nang maayos, at ngayon ay maganda na ang lagay nito. Ang mga tagumpay at kabiguang ito ay hindi saklaw ng kontrol ng tao.” Habang iniisip ang lahat ng ito, napagtanto ko na lahat ng nararanasan natin sa buhay ay itinakda ng pamumuno ng Diyos, at hindi natin ito kontrolado. Walang silbi ang pag-aalala ko kung maaaresto ako o hindi. Matagal nang napagpasyahan iyon ng Diyos, kaya kailangan kong ipaubaya ang lahat ng ito sa mga kamay ng Diyos at magpasakop sa Kanyang mga pagsasaayos. Pagkatapos ay nagbahagi sa akin ang lider tungkol sa ibang bagay: “Mula pa noong unang panahon ay sinusupil na ang tunay na daan. Kapag mas tunay itong daan, mas malupit itong inuusig ng mga puwersa ni Satanas. Paanong hahayaan ni Satanas na iligtas ng Diyos ang mga tao? Nang pumarito ang Panginoong Jesus upang gumawa, matindi Siyang nilabanan at inusig ng pamahalaang Romano at ng mundo ng relihiyon, gayundin ang Kanyang mga tagasunod. Ngayon, nananalig tayo sa tunay na Diyos, kaya hindi maiiwasan na maaaresto at mauusig tayo ng satanikong rehimen ng Partido Komunista. At ginagamit ng Diyos ang pag-uusig na ito para tulungan tayong magkaroon ng pagkakilala, para makita natin nang malinaw ang malademonyo at laban sa Diyos na diwa ng Partido.”

Kalaunan, nabasa ko ang siping ito ng mga salita ng Diyos: “Sa loob ng libu-libong taon, ito ang naging lupain ng karumihan. Hindi matitiis ang karumihan nito, napakalungkot dito, naglipana ang mga multo sa buong paligid, nanlalansi at nanlilinlang, nagpaparatang nang walang batayan, walang-awa at malupit, niyuyurakan ang bayang ito ng mga multo at iniiwan itong nagkalat ang mga patay na katawan; ang amoy ng pagkabulok ay bumabalot sa lupain at kumakalat sa hangin, at ito ay mahigpit na binabantayan. Sino ang makakakita sa mundo sa kabila ng himpapawid? Mahigpit na ginagapos ng demonyo ang buong katawan ng tao, tinatakpan nito ang pareho niyang mga mata, at siniselyuhan nang mahigpit ang kanyang mga labi. Nagwala na ang hari ng mga diyablo sa loob ng ilang libong taon, magpahanggang sa ngayon, kung kailan patuloy pa rin nitong mahigpit na binabantayan ang bayan ng mga multo, na para bang ito ay di-mapapasok na palasyo ng mga demonyo; samantala, ang pangkat na ito ng mga asong-tagapagbantay ay nakatitig nang nanlilisik ang mga mata, takot na takot na mahuhuli sila ng Diyos nang hindi nila namamalayan at lilipulin silang lahat, at iiwan sila na walang lugar ng kapayapaan at kaligayahan. Paano kaya nakita kailanman ng mga taong nakatira sa ganitong bayan ng mga multo ang Diyos? Natamasa na ba nila kahit kailan ang pagiging kagiliw-giliw at ang pagiging kaibig-ibig ng Diyos? Anong pagpapahalaga ang mayroon sila para sa mga bagay sa mundo ng tao? Sino sa kanila ang maaaring makaunawa sa sabik na mga layunin ng Diyos? Hindi na gaanong nakapagtataka, kung gayon, na nananatiling ganap na nakatago ang Diyos na nagkatawang-tao: Sa isang madilim na lipunang tulad nito, kung saan ang mga demonyo ay walang puso at hindi makatao, paanong matitiis ng hari ng mga diyablo, na pumapatay ng mga tao nang walang pakundangan, ang pag-iral ng isang Diyos na kaibig-ibig, mabait, at banal din? Paano nito maaaring papurihan at ipagsaya ang pagdating ng Diyos? Ang mga sunud-sunurang ito! Sinusuklian nila ng poot ang kabaitan, matagal na nilang sinimulang tratuhing kaaway ang Diyos, inaabuso nila ang Diyos, sukdulan ang kanilang kalupitan, wala sila ni bahagyang pagsasaalang-alang para sa Diyos, nandarambong sila at nanloloob, nawalan na silang lubusan ng budhi, wala silang konsensya, at tinutukso nila ang mga walang-muwang upang mawalan ng katwiran. Mga ninuno ng sinauna? Minamahal na mga lider? Tinututulan nilang lahat ang Diyos! Iniwan ng kanilang panghihimasok ang lahat sa silong ng langit sa isang kalagayan ng kadiliman at ganap na kaguluhan! Kalayaang pangrelihiyon? Lehitimong mga karapatan at mga interes ng mga mamamayan? Ang mga iyon ay mga panlalansing lahat para pagtakpan ang kasalanan!” (Ang Salita, Vol. I. Ang Pagpapakita at Gawain ng Diyos. Gawain at Pagpasok 8). Ipinakita sa akin ng mga salita ng Diyos na ang Partido Komunista ay isang partidong ateista, kaaway ng Diyos na hindi pinahihintulutan ang pag-iral ng Diyos. Sinasabi nito na pinapayagan ang kalayaan sa relihiyon, pero isa lamang iyong mapanlinlang na kasinungalingan. Natatakot ito na kung ang mga tao ay mananampalataya, babasahin ang mga salita ng Diyos, at malalaman ang katotohanan, mapagtatanto nila na ang partido ay si Satanas mismo na nananakit ng mga tao, maghimagsik sila laban dito at tatanggihan nila ito. Kung magkagayon, ang ambisyon at mithiin nito na habambuhay na kontrolin ang mga tao ay mawawasak. Kaya, para mapigilang manalig at sumunod ang mga tao sa Diyos, matindi nitong inaaresto at inuusig ang mga taong hinirang ng Diyos at ginagamit ang media para batikusin at siraan ang Ang Iglesia ng Makapangyarihang Diyos. Tinatakot pa nga nito ang mga pamilya ng mga mananampalataya, hinihikayat ang mga itong apihin at salungatin ang mga mananampalataya hanggang sa isuko nila ang kanilang pananampalataya, maiwala ang kaligtasan ng Diyos, at mapuksa sa impiyerno kasama ng partido. Ang Partido Komunista ay lubhang napakasama at kasuklam-suklam! Ang pamilya ko ay nalinlang nito at sinimulan akong apihin. Kung magpapadala ako sa pang-aapi ng pamilya ko, malalansi lang ako ni Satanas. Hindi ako pwedeng maloko nito. Paano man ako hadlangan ng pamilya ko, alam kong kailangan kong panatilihin ang aking pananampalataya at patuloy na gawin ang aking tungkulin.

Nang makita kung gaano ako kadeterminado na sundin ang Diyos, lalong tumindi ang pag-uusig ng panganay kong anak sa akin. Isang araw, itinaboy pa nga niya ako palabas ng paaralan sa harap mismo ng mga estudyante ko. Galit niya akong sinigawan, “Hindi pinahihintulutan ng gobyerno ang relihiyon, pero pinipilit mong manalig! Kung maaaresto ka, madadamay ang buong pamilya, pati mga anak ko. Katanggap-tanggap ba iyon? Kung gusto mong manatili sa pananampalataya mo, umalis ka dito sa paaralan at huwag mo na kaming idamay pa!” Hindi talaga ako makapaniwala sa mga narinig ko, nagawa ng sarili kong anak na magbitiw ng mga masasakit na salita sa akin, ipinagtabuyan ako dahil lang sa pananalig sa Diyos. Sobra akong nasaktan: “Kung palalayasin ako sa sarili kong paaralan, hindi ba’t ibig sabihin niyon na ang dugo, pawis, at luha ng buong buhay ko ay mawawalan ng kabuluhan? Sino pa ang tatawag sa akin na ‘Headmaster,’ at sino pa ang rerespeto sa akin? Hindi ko na matatamasa ang mga bagay na iyon. Magiging isang karaniwang magsasaka na lang uli ako. Paano ko haharapin ang mga kaibigan at kakilala ko?” Napakasakit sa akin na isipin ang mga ito. “Saan ako pupunta kung palalayasin ako ng anak ko? Dapat bang makinig na lang ako sa kanya?” Habang naiisip ko ang lahat ng ito, naalala ko ang mga salita ng Diyos: “Kung ang mga tao ay walang anumang tiwala, hindi madali para sa kanila na magpatuloy sa landas na ito. Nakikita ng lahat ngayon na ang gawain ng Diyos ay hindi umaayon sa mga kuru-kuro at imahinasyon ng mga tao kahit kaunti. Napakarami nang nagawa ng Diyos at bumigkas na Siya ng napakaraming salita, at bagamat maaaring kilalanin ng mga tao na ang mga ito ay ang katotohanan, malamang pa ring lumitaw sa kanila ang mga kuru-kuro tungkol sa Diyos. Kung nais ng mga tao na maunawaan ang katotohanan at makamit ito, dapat silang magkaroon ng tiwala at determinasyon na manindigan sa nakita na nila at sa natutuhan na nila mula sa kanilang mga karanasan. Anuman ang gawin ng Diyos sa mga tao, kailangan nilang panindigan ang taglay nila mismo, maging taos sa harap ng Diyos, at manatiling tapat sa Kanya hanggang sa pinakahuli. Ito ang tungkulin ng sangkatauhan. Kailangang panindigan ng mga tao yaong dapat nilang gawin” (Ang Salita, Vol. I. Ang Pagpapakita at Gawain ng Diyos. Dapat Mong Panatilihin ang Iyong Katapatan sa Diyos). “Huwag kang masiraan ng loob, huwag manghina, at gagawin Kong malinaw ang mga bagay-bagay para sa iyo. Ang daan tungo sa kaharian ay hindi masyadong patag; walang ganyan kasimple! Nais ninyo na madaling magkamit ng mga pagpapala, hindi ba? Ngayon, ang bawat tao ay magkakaroon ng mapapait na pagsubok na haharapin. Kung wala ang mga ganitong pagsubok, ang mapagmahal na pusong taglay ninyo para sa Akin ay hindi titibay at hindi kayo magkakaroon ng tunay na pag-ibig para sa Akin. Kahit na binubuo lamang ang mga pagsubok na ito ng maliliit na bagay, dapat dumaan ang lahat ng tao sa mga iyon; magkakaiba lamang ang antas ng kahirapan ng mga pagsubok sa bawat tao” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 41). Nakatulong ang mga salita ng Diyos na pakalmahin ako. Totoo iyon, ang landas ng pananampalataya sa Diyos ay hindi madali. Kailangan nating tiisin ang mga paghihirap, at kung walang pananalig, mahirap manatili sa landas na iyon. Kung naging negatibo ako at umatras dahil sa pang-aapi na ito, nasaan ang pananalig ko? Bago ako nanalig sa Diyos, noong ako ay nagpupunyaging umangat sa mundo sa lahat ng mga taong iyon, isa iyong mahirap, nakapapagod, at walang pag-asang paraan para mabuhay. Ngayon, napakapalad kong magkaroon ng ganitong oportunidad na minsan lang sa buhay—ang pagparito ng Diyos para iligtas ang sangkatauhan. Paano ko magagawang basta na lang itong isuko? Paano ako maliligtas ng Diyos kung gagawin ko iyon? Sinabi ng Panginoong Jesus: “Masdan ninyo ang mga ibon sa himpapawid: sapagkat ang mga ito’y hindi naghahasik, ni umaani, ni nagtitipon man sa mga kamalig; ngunit ang mga ito’y pinakakain ng inyong Ama sa langit. Hindi ba lalong higit ang halaga ninyo kaysa sa mga ito?” (Mateo 6:26). Nilikha ng Diyos ang mga ibon, na hindi nagpupunla o nag-aani, pero hinahayaan Niya pa ring mabuhay ang mga ito. Ngayong nananalig na ako sa Diyos at ginagawa ko ang tungkulin ko, magbubukas ang Diyos ng landas para sa akin. Kung palalayasin ako ng anak ko sa bahay, naniniwala akong aakayin ako ng Diyos, at wala akong dapat ipag-alala. Binuhay ng kaisipang ito ang pananalig ko at hindi na ako nakaramdam na napipigilan niya ako. Nang makita niyang nananatili akong matatag sa aking pananampalataya, galit niya akong itinulak papunta sa entrada ng paaralan. Wala akong nagawa kundi umalis sa paaralan at tumuloy sandali sa bahay ng mga magulang ko.

Noong gabing iyon, miserable ako habang iniisip ang aking kalagayan. Nanalangin ako sa Diyos: “Diyos ko, hindi ko alam kung ano ang Iyong layunin dito. Alam kong sa pananalig sa Iyo ay tinatahak ko ang tamang landas, kaya bakit ganito ang pakikitungo sa akin ng anak ko? Patnubayan Mo sana ako na maunawaan ang layunin Mo.” Pagkatapos, naisip ko ang isang sipi ng mga salita ng Diyos na ibinahagi sa akin ng ilang kapatid: “Sa bawat hakbang ng gawaing ginagawa ng Diyos sa mga tao, sa panlabas ay mukha itong pag-uugnayan sa pagitan ng mga tao, na para bang mula sa pagsasaayos ng tao, o mula sa panggugulo ng tao. Ngunit sa likod ng mga eksena, ang bawat hakbang ng gawain, at lahat ng nangyayari, ay isang pustahan na ginawa ni Satanas sa harap ng Diyos, at hinihingi sa mga tao na manindigan sa kanilang patotoo sa Diyos. Gaya nang si Job ay sinubukan, halimbawa: Sa likod ng mga eksena, nakikipagpustahan si Satanas sa Diyos, at ang nangyari kay Job ay mga gawa ng tao, at ang panggugulo ng mga tao. Sa likod ng bawat hakbang ng gawaing ginagawa ng Diyos sa inyo ay ang pakikipagpustahan ni Satanas sa Diyos—sa likod ng lahat ng ito ay isang labanan” (Ang Salita, Vol. I. Ang Pagpapakita at Gawain ng Diyos. Ang Pagmamahal Lamang sa Diyos ang Tunay na Pananampalataya sa Diyos). Sa pagninilay sa mga salita ng Diyos ay nakikita ko na sa tingin, ang isyung ito ay para bang nalilinlang ang anak ko ng mga kasinungalingan ng Partido Komunista, sinusupil at hinahadlangan ang pananampalataya ko, at pinapalayas ako sa sarili kong paaralan. Pero sa totoo lang, si Satanas ito na nanggugulo, nanlilihis, at nagmamanipula ng sitwasyon para lamang makita kung ano ang pipiliin ko—papanatilihin ko ba ang aking relasyon sa pamilya, poprotektahan ang aking karangalan at katayuan, at ipagkakanulo ang Diyos? O bibitiwan ko ba ang mga pansariling interes na ito at patuloy na susundan ang Diyos? Nag-aalala at nalungkot ako sa sitwasyon ko, dahil wala akong tunay na pananampalataya sa Diyos, at walang determinasyon na isuko ang lahat para sa Kanya. Tinatarget ni Satanas ang mga kahinaan ko—ang pagnanasa ko para sa reputasyon at katayuan, at ang pagmamalasakit ko para sa pamilya ko—para mahikayat akong ipagkanulo ang Diyos, para iwan ko Siya. Pagkatapos, sa huli, wawasakin ako nito at lalamunin ako. Lubos na nakakatakot at masama si Satanas! Nakaramdam ako nang kaunting ginhawa nang maunawaan ko ito. Napagdesisyunan ko na kahit anong gawin ng pamilya ko para pigilan ako at kahit anong mga paghihirap ang haharapin ko sa buhay kalaunan, mananatili akong matatag sa aking pananampalataya at susundan ko ang Diyos hanggang sa huli, ipapahiya si Satanas.

Dahil hindi ako pwedeng magtagal sa bahay ng mga magulang ko, kinailangan kong bumalik sa paaralan. Nang makabalik ako, patuloy akong dumadalo sa mga pagtitipon at nagbabahagi ng ebanghelyo. Lalong pinag-igihan ng panganay kong anak na lalaki at ng asawa niya ang pang-aapi nila nang makita nilang hindi ko isinuko ang aking pananampalataya. Madalas silang nagsasabi ng masasakit na bagay sa akin, minumura ako at pinapalayas ako. Kinuha rin nila ang kontrol sa pananalapi ng paaralan ko, iniwan ako na walang kahit isang sentimo. Madalas silang nagsasabi ng masasakit na bagay para lang pasamain ang loob ko, at sa loob ng maikling panahon, palagi akong galit at nahihirapang kumain, kaya sumama ang lagay ng kalusugan ko. Nagdidilim ang paningin ko kapag naglalakad ako, at halos himatayin ako nang ilang beses. Nagkaroon ako ng gastritis, at sobrang sakit ng tiyan ko tuwing gabi na ang tanging paraan para maginhawahan nang kaunti ay ang pagdiin ng unan sa tiyan ko. Kapag hindi ako makatulog sa gabi ay lalabas ako at pupunta sa school grounds at titingnan ang gusali ng pagsasanay, mga opisina, kapiterya at mga dormitory. Ang bigat talaga sa pakiramdam ko habang pinagmamasdan ang paaralang pinaghirapan kong itatag. Napaisip ako kung gaano karaming daan ang nalakbay ko, kung gaano karaming ugnayan ang nabuo ko, at kung gaano ako nagdusa para lamang mabuksan ang paaralang ito. Ngayong nagkamit ako ng kaunting tagumpay, kinukuha naman ito sa akin ng sarili kong anak. Buong buhay kong pinagtrabahuhan iyon. Ngayon, kung pananatilihin ko ang aking pananampalataya, baka mawala ang lahat ng ito. Parang sinasaksak ang puso ko nang maisip ko ito. Sobrang nanghihina ako noong panahong iyon, laging umiiyak nang palihim sa gabi. Lumuluha akong nanalangin sa Diyos, “O Diyos ko, mawawala sa akin ang negosyong ito na buong buhay kong itinayo, at hindi ko talaga ito kayang bitawan. Gabayan Mo sana ako na malampasan ang sitwasyong ito.”

Kalaunan, ibinahagi sa akin ng mga kapatid ko ang ilang salita ng Diyos na nagbigay sa akin ng landas sa pagsasagawa. Sabi ng mga salita ng Diyos: “Ngayon ay dapat mo nang makita nang malinaw ang eksaktong landas na tinahak ni Pedro. Kung malinaw mong nakikita ang landas ni Pedro, makatitiyak ka sa gawaing ginagawa ngayon, para hindi ka magreklamo o maging negatibo, o manabik sa anuman. Dapat mong maranasan ang pakiramdam ni Pedro sa panahong iyon: Labis siyang nalungkot; hindi na siya humiling ng kinabukasan o anumang mga pagpapala. Hindi siya naghangad na kumita, lumigaya, sumikat, o yumaman sa mundo; hinangad lamang niyang mamuhay ng pinaka-makabuluhang buhay, yaong masuklian ang pagmamahal ng Diyos at mailaan ang itinuring niyang pinakamahalaga sa Diyos. Sa gayon ay malulugod siya sa kanyang puso” (Ang Salita, Vol. I. Ang Pagpapakita at Gawain ng Diyos. Paano Nakilala ni Pedro si Jesus). Namulat ako nang mapag-isipan ko ang mga salita ng Diyos. Noon, dinanas din ni Pedro ang pang-aapi ng kanyang pamilya dahil sa kanyang pananampalataya. Gusto ng pamilya niya na maging tanyag siya at magdala ng karangalan sa pamamahay nila, pero hindi siya napigilan ng mga ito. Nang tawagin siya ng Panginoong Jesus, isinuko niya ang lahat para sundin ang Panginoon at hangarin ang buhay na may kabuluhan. Nagbigay-liwanag sa akin ang karanasan ni Pedro. May tunay na pananampalataya si Pedro sa Diyos at nagawa niyang isuko ang lahat para sumunod sa Kanya. Hinangad niya ang katotohanan, nakilala at minahal niya ang Diyos, sa huli ay nakamit niya ang pagsang-ayon ng Diyos. Maikling panahon pa lang akong mananampalataya at mababaw ang pagkaunawa ko sa katotohanan, pero habang iniisip ko ang paghihirap na idinulot sa akin ng nakaraan kong paghahangad ng karangalan at katayuan, at kung titingnan ang landas na tinahak ni Pedro na nagkamit ng pagsang-ayon ng Diyos, tunay na nagbigay-inspirasyon iyon sa akin. Gusto kong tularan ang halimbawa ni Pedro, bitawan ang karangalan at reputasyon, at hangarin ang katotohanan. Kalaunan ay nagpasya akong umalis sa paaralan at patuloy na isagawa ang aking pananampalataya at gawin ang aking tungkulin.

Makalipas ang ilang araw, nagalit nang husto ang ilan sa mga dati kong kaibigan sa militar nang malaman nila ang tungkol sa pagpapalayas sa akin ng anak ko sa paaralan, at kung anu-ano ang inisip nilang paraan para mabawi ko iyon. Tinutuligsa ng lahat ng kaibigan at kamag-anak ko ang kawalan ng katarungan, at tinulungan ako ng kalihim ng nayon sa pamamagitan ng pagbibigay ng opisyal na sertipikasyon na mag-isa kong itinayo ang paaralan, at walang ibang sangkot dito. Nang marinig ko ang lahat ng sinabi nila, naisip ko: “Ngayon, sa sertipikasyong ito, kung tutulungan ako ng mga kaibigan kong militar na mabawi ang paaralan, maibabalik ko ang lahat ng karangalan na nawala sa akin.” Pero napagtanto kong gusto ko na namang hangarin ang karangalan at katayuan, kaya tahimik akong nanalangin sa Diyos, humiling sa Kanya na bigyan ako ng lakas na maghimagsik laban sa laman. Naisip ko ang karanasan ni Job pagkatapos ng aking panalangin. Ang lahat ng kanyang ari-arian ay kinuha sa kanya sa magdamag, at kahit na napakasakit niyon, hindi siya umasa sa sarili niya para bawiin ang mga iyon. Bagkus, nanalangin siya at nagpasakop sa mga pagsasaayos ng Diyos. Ang mga ari-arian ko ay malayo sa kabuuan ng kayamanan ni Job, pero kung hindi ako mananalangin at maghahanap sa Diyos sa sitwasyong ito, sa halip ay gugustuhin kong mabawi iyon nang mag-isa, paano iyon naging pagpapasakop sa Diyos? Dagdag pa, kung mabawi ko nga ang paaralan at kailanganin kong gugulin ang buong araw sa pagpapatakbo nito, hindi ako magkakaroon ng lakas na isagawa ang aking pananampalataya at gawin ang tungkulin ko. Ngayong kinuha ng anak ko ang paaralan mula sa akin, maisasagawa ko na ang aking pananampalataya at magagawa ang tungkulin ko nang buong-puso. Magandang bagay iyon. Lubos na pinaaliwalas ng kaisipang ito ang puso ko. Napagtanto ko na kaya hindi ko mabitawan ang paaralan ay dahil lubos akong nagawang tiwali at masyado kong pinahalagahan ang reputasyon at katayuan.

Nabasa ko ang siping ito ng mga salita ng Diyos kalaunan: “Isinilang sa gayong napakaruming lupain, labis nang naimpluwensiyahan ng lipunan ang tao, naimpluwensiyahan na siya ng mga etikang pyudal, at naturuan na siya sa ‘mga institusyon ng mas mataas na pag-aaral.’ Ang kaisipang paurong, tiwaling moralidad, masamang pananaw sa buhay, kasuklam-suklam na pilosopiya sa mga makamundong pakikitungo, lubos na hungkag na pag-iral, at napakabuktot na uri ng pamumuhay at mga kaugalian—lubhang nanghimasok na sa puso ng tao ang lahat ng mga bagay na ito, at lubhang nagpahina at sumalakay sa kanyang konsensiya. Bilang resulta, mas lalong lumayo ang tao mula sa Diyos, at mas lalong naging tutol sa Kanya. Lalong nagiging mas mabangis ang disposisyon ng tao sa bawat araw, at wala ni isang tao ang magkukusang isuko ang anumang bagay para sa Diyos, wala ni isang tao ang magkukusang magpasakop sa Diyos, ni, higit pa rito, isang taong magkukusang hanapin ang pagpapakita ng Diyos. Sa halip, sa ilalim ng kapangyarihan ni Satanas, walang ginawa ang tao kundi maghangad ng kalayawan, ibinibigay ang sarili sa katiwalian ng laman sa lupain ng putik. Marinig man nila ang katotohanan, hindi nag-iisip ang mga nananahan sa kadiliman na isagawa ito, ni nakahandang hanapin ang Diyos kahit na nasaksihan na nila ang Kanyang pagpapakita. Paano magkakaroon ng pagkakataon sa kaligtasan ang isang sangkatauhang napakasama? Paano mabubuhay sa liwanag ang isang sangkatauhang labis nang namumulok?” (Ang Salita, Vol. I. Ang Pagpapakita at Gawain ng Diyos. Ang Hindi Pagbabago ng Disposisyon ay Pakikipag-alitan sa Diyos). Inihayag ng mga salita ng Diyos ang mismong kalagayan ko. Mula pa noong maliit ako, itinuro na sa akin ng mga magulang ko at mga guro ang mga bagay na tulad ng “Nagsusumikap ang tao na umangat; dumadaloy ang tubig pababa,” “Kung walang hirap, walang sarap,” “Mamukod-tangi sa lahat,” at “Magbigay karangalan sa iyong mga ninuno.” Malalim na nag-ugat sa puso ko ang mga satanikong pilosopiyang ito, kaya nagkakaroon ako ng baluktot na pananaw sa buhay at sa mga pagpapahalaga nito. Inakala ko na ang pagiging matagumpay, pagiging mas mahusay kaysa sa iba, at pagkakamit ng reputasyon at katayuan ang tanging paraan para maipamuhay ang isang buhay na may integridad at saysay. Handa akong tiisin ang anumang paghihirap para maging tanyag ako. Noong pinamamahalaan ko ang paaralan ng martial arts, ang bawat araw ay nakakapagod. Ginamit ko ang perang pinaghirapan kong kitain para magpalakas sa mga opisyal ng gobyerno, sumisipsip at binobola sila, at namumuhay akong walang dignidad. Kinailangan kong maagang padalhan ng pang-okasyong regalo ang mga pinuno ng pamahalaan, takot na malagay sa alanganin para sa kahit kaunting pagpapabaya. Nakakapanghina ng isipan at katawan ang pagpapanatili ng mga komplikadong relasyon na iyon sa ibang tao, pero nasadlak ako nang husto rito at hindi ko na maialis ang sarili ko. Walang ingat na gumawa ng kung anu-anong masamang gawa ang mga tao sa paligid ko pagkatapos nilang magkaroon ng karangalan at katayuan, nakikisangkot sa katiwalian at panunuhol, nakikipagkita sa mga bayarang babae, at nagsusugal—wala silang limitasyon. Ganyang-ganyan ginagawang tiwali at pinipinsala ni Satanas ang mga tao. Ang pang-aagaw ng anak ko sa paaralang ako mismo ang nagtayo ay dahil din nadaig siya ng tukso ng pakinabang at katayuan. Binalewala niya ang pagmamahalan ng mag-ama para sa pakinabang na iyon. Ipinaalala nito sa akin ang mga sinaunang maharlikang pamilya kung saan nagpapatayan ang magkakapatid, mga ama at mga anak para agawin ang trono. Iyan ang mga maling paniniwala at maladiyablong salita ni Satanas na gumagawang tiwali sa mga tao hanggang sa puntong lubos na silang nawawalan ng pagkatao at katwiran. Sa puntong iyon ay nakita ko kung paanong ang reputasyon at katayuan ay mga kadenang pinanggagapos ni Satanas sa sangkatauhan. Kung tayo ay mamumuhay ayon sa mga pilosopiya ni Satanas, maghahanap ng reputasyon at katayuan, lalo’t lalo lang tayong magiging tiwali at magiging pasakit nang pasakit ang mabuhay. Ayaw na ng Diyos na nakikita akong ginagawang tiwali ni Satanas, kung kaya nang lubog na lubog ako sa reputasyon at katayuan, ipinakita sa akin ng mga salita ng Diyos na ang paghahangad sa katotohanan ang tamang landas, ang tanging paraan para mamuhay ng isang makabuluhang buhay. Ako ay iginapos at pinigil ng mga satanikong pilosopiya, kaya nang mawala ang ligaya ng pera, reputasyon, at katayuan, nahirapan akong pakawalan ang mga ito, at naging miserable ako. Ginusto ko pa ngang magsampa ng kaso para mabawi ang mga bagay na iyon. Napakahangal ko. Kung ganoon ang ginawa ko, patuloy ko lang hahayaan si Satanas na pinsalain ako, at sa huli ay mawawasak ako kasama nito. Sinabi ng Panginoong Jesus: “Sapagkat ano ang pakikinabangan ng tao, kung makakamtan niya ang buong sanlibutan at maiwawala niya ang kanyang sariling buhay? O ano ang ibibigay ng tao na katumbas sa kanyang buhay?” (Mateo 16:26). Totoo iyon. Kahit gaano pa karami ang pera o gaano kataas ang reputasyon ng isang tao, hindi nito mabibili ang katotohanan o ang buhay! Ngayon, nawala sa akin ang mga ari-arian, reputasyon at katayuan na binuo ko sa halos buong buhay ko, pero sa pamamagitan ng karanasang ito ay natutuhan ko kung paano nakakapinsala sa mga tao ang mga bagay na ito, at kung gaano kanakakatakot ang mga kahihinatnan ng paghahangad sa mga ito. Natutuhan ko rin ang kahulugan at halaga ng paghahangad ng katotohanan, at nagawang bitiwan ang mga materyal na pag-aari para sundin ang Diyos at gawin ang tungkulin ko. Ito ang dakilang pagliligtas ng Diyos sa akin. Sa sandaling naunawaan ko na ang layunin ng Diyos, hindi ko na nais pang makipag-away sa aking anak o kasuhan siya. Tumuon na lang ako sa pagpapasakop sa kataas-taasang kapangyarihan at pagsasaayos ng Diyos, wastong paghahangad sa katotohanan, at paggawa ng tungkulin ko.

Simula noon, ibinabahagi ko na ang ebanghelyo sa iglesia at ginagawa ang tungkulin ko. Bagamat hindi na ako hinahangaan ng iba, mas payapa na ang pakiramdam ko kaysa noon, at ang bawat araw ay kasiya-siya. Natitiyak ko sa aking puso na ang pananampalataya at pagsunod sa Diyos ang pinakamagandang pasya at ang pinakamakabuluhang paraan para mabuhay. Salamat sa Diyos!


57. Naglakas-loob Ako sa Wakas na Mag-ulat ng Maling Gawain

Ni Liu Yi, Tsina

Habang naglilingkod bilang isang lider, itiniwalag ko sa iglesia ang isang sister na hindi marapat na maitiwalag, nagbigay ng isang hindi makatarungang paratang dahil sa kawalan ko ng responsabilidad at mga prinsipyo sa tungkulin ko. Kalaunan, pinayagan ang sister na bumalik sa iglesia at ako ay itinuring na isang huwad na lider at natanggal mula sa posisyon ko dahil sa hindi paggawa ng totoong gawain. Inatasan ako ng iglesia na maglaan ng ilang panahon para magnilay at handa naman ako na unawain ang sarili ko sa pamamagitan ng pagninilay-nilay sa sarili at tunay na magsisi. Noong panahong iyon, kasama ko sa bahay si Sister Qin Ken. Ang isang lider ng iglesia na nagngangalang Li Jing ay madalas pumunta sa amin para tanungin si Qin Ken tungkol sa iba’t ibang aspekto ng kanyang tungkulin. Sinasabi rin niya kay Qin Ken ang mga kakulangan na napapansin niya sa ibang mga kapatid at kung paano niya pinungusan ang mga ito. Noong una, hindi ko ito masyadong inisip, pero sa paglipas ng panahon at nagpatuloy siya sa palaging pagsasalita nang ganito, nagsimula akong mag-isip: “Hindi ba’t hinuhusgahan at hinahamak mo ang mga tao habang nakatalikod sila para magpakitang-gilas? Makakakuha ka ba talaga ng mga resulta sa pamamagitan ng panunumbat lamang sa mga kapatid kapag may mga problema sila sa halip na magbahagi ng katotohanan upang lutasin ang kanilang mga isyu?” Pinag-isipan kong banggitin ito kay Li Jing, pero naisip ko: “Nasa panahon dapat ako ng pagninilay-nilay pagkatapos kong matanggal—paano kung hindi niya tanggapin ang aking puna at sabihing hindi ako kumikilos nang nararapat sa panahon na ito ng pagninilay-nilay? Kung sisiyasatin ng nakatataas na pamunuan ang aking kalagayan at sasabihin ni Li Jing na hindi pa ako nagbabago, sinong nakakaalam kung gaano pa katagal bago ako maitalaga sa bago kong tungkulin? Hindi bale na, mabuti pang wala akong banggitin.” Pero pagkatapos niyon, hindi pa rin ako mapakali. Pagsasawalang-bahala ang hindi pagpansin sa problemang ito na nakita ko kay Li Jing. Kalaunan, nang marinig ko si Li Jing na hinuhusgahan at hinahamak ang mga kapatid at nagpapakitang-gilas na naman, tinukoy ko ito sa kanya. Sa tingin, mukhang tinanggap niya ang pamumuna ko, pero nagpatuloy pa rin siya sa ganoong gawi. Ilang beses kong tinukoy sa kanya ang isyu, pero hindi niya talaga binabago ang mga gawi niya. Naisip ko sa sarili ko: “Mukhang kinikilala niya ang problema niya, pero hinding-hindi niya binabago ang ugali niya. Hindi niya tinatanggap ang katotohanan. Marahil ay pwede ko siyang hanapin at pagkatapos ay suriin at ibahagi sa kanya ang tungkol sa hindi niya pagtanggap sa katotohanan. Makakatulong iyon sa kanya.” Pero naisip ko: “Ilang beses ko na itong binanggit sa kanya. Paano kung kapag binanggit ko ito uli, hindi lang niya hindi tanggapin ito, kundi kondenahin pa ako? Nasa panahon ako dapat ng pagninilay-nilay ngayon—magkakaroon pa ba ako ng pagkakataong mailigtas kung maititiwalag ako? Hindi bale na, mabuti pang magpakabait na lang ako at manahimik.”

Kalaunan, sinimulan kong i-host ang dalawang sister, sina Qin Ken and Xia Yu. Isang umaga, naulinigan kong pinagsasabihan sila ni Li Jing sa pagiging masyadong mabagal sa pagsasagawa ng gawain ng paglilinis ng iglesia, sinasabi na mamaliitin siya ng kanyang lider dahil dito. Sumagot ang dalawang sister, sinabi na: “Malaking bagay ang pagtitiwalag sa isang miyembro ng iglesia. Kailangan nating beripikahin at unawain ang lahat ng aspekto ng sitwasyon bago tayo magpatuloy. Kung masyado tayong magmamadali, malamang na magkakamali tayo sa pagkondena ng mga tao.” Pero hindi ito tinanggap ni Li Jing at sinabing plano niyang kondenahin si Sister Chang Jing bilang isang masamang tao at patalsikin ito. Ang totoo, may mayabang na disposisyon lamang si Chang Jing—habang nagsisilbi bilang isang diyakono ng ebanghelyo, hindi siya nakapagbabahagi ng katotohanan para lutasin ang mga isyu at laging sinusumbatan ang mga tao at ipinaparamdam sa kanila na sila ay napipigilan. Pero wala siyang diwa ng isang masamang tao at hindi sumasapat ang mga kondisyon para maitiwalag siya. Noong oras na iyon, hindi sumang-ayon sina Qin Ken at Xia Yu kay Li Jing at sinabi na ang asal ni Chang Jing ay hindi umaabot sa mga pamantayan ng pagtitiwalag. Sinabi rin nila na nagkamit si Chang Jing ng kaunting pag-unawa sa mga dati niyang paglabag sa pamamagitan ng pagninilay-nilay sa sarili. Gayunpaman, hindi lang hindi pinansin ni Li Jing ang kanilang mga pangangatwiran, sinumbatan pa niya sila, sinabi na poprotektahan nila ang isang masamang tao sa hindi pagtitiwalag kay Chang Jing at aantalahin ang gawain ng paglilinis ng iglesia. Nang marinig ito, naisip ko: “Ang gawain ng paglilinis ng iglesia ay napakahalaga, at dapat na isagawa batay sa prinsipyo. Gumagawa ng kasamaan si Li Jing sa pamamagitan ng basta-bastang pagkondena at pagtiwalag sa isang tao na hindi naaabot ang mga espesipikasyon ng pagtitiwalag para lang protektahan ang sarili niyang reputasyon at katayuan!” Pinag-isipan kong tukuyin ito kay Li Jing, pero naisip ko: “Host lang ako para sa mga kapatid ko at hindi masyadong matimbang ang mga salita ko. Kahit na banggitin ko ito sa kanya, baka hindi niya tanggapin ang pamumuna ko. Mabuti pang hindi na ako makialam dito.” Sa isiping ito, itinikom ko na lang ang bibig ko sa huli. Noong hapong iyon, narinig ko na ipinaayos ni Li Jing sa dalawang sister ang lahat ng impormasyon kay Chang Jing para paghandaan ang pagtitiwalag sa kanya. Sinabi uli ng dalawang sister ang kanilang mga alalahanin na ang asal ni Chang Jing ay hindi naaabot ang mga kondisyon para sa pagtitiwalag at hiniling kay Li Jing na gumawa pa ng paghahanap. Pero hindi nakinig si Li Jing at muling kinondena ang mga sister sa pag-antala sa gawain ng paglilinis at pagprotekta sa isang masamang tao. Pagkatapos niyang sabihin ito, padabog siyang umalis ng silid. Naalala ko ang sarili kong kuwento ng hindi paggawa ng tungkulin ko ayon sa mga prinsipyo, at kung paanong mali kong kinondena ang isang miyembro ng iglesia dahil nabigo akong beripikahin ang mga detalye ng kaso para sa kanyang pagtitiwalag. Noong humingi ako ng tawad sa sister na naitiwalag, sinabi niya sa akin na nagdulot ng labis na sakit at pagdurusa sa kanya na hindi siya maaaring makipagtipon o magbasa ng mga salita ng Diyos. Dahil dito ay nakaramdam ako ng lubos na pagsisisi at pagkakonsiyensiya. Hindi na mababawi ang idinulot kong kapahamakan sa sister na iyon at ang pinsalang ginawa ko sa kanyang buhay, at ang buong pangyayari ay nag-iwan ng permanenteng mantsa sa buhay ko bilang isang mananampalataya. Kung ang usaping ito hinggil sa pagtitiwalag kay Chang Jing ay titimbangin ayon sa mga prinsipyo, ang asal ni Chang Jing ay hindi ganoon kalubha para maging marapat sa pagtitiwalag. Gayunpaman ay determinado si Li Jing na itiwalag si Chang Jing para protektahan ang kanyang sariling reputasyon at katayuan. Ito ay paggawa ng masama! Noong gabing iyon, nagpabaling-baling ako sa higaan, hindi makatulog—inisip ko nang inisip kung paanong noong nakipagbahaginan ang dalawang sister kay Li Jing, hindi siya tumatanggap at basta-basta pa silang kinondena. Hindi ba niya ginagamit ang kanyang katayuan para supilin at pigilan sila? Naisip ko na dapat hanapin ko si Li Jing at makipagbahaginan sa kanya para protektahan ang gawain ng iglesia. Pero naisip ko kung paanong hindi tinanggap ni Li Jing ang mga mungkahi ko dati. Ano ang gagawin ko kung akusahan niya ako ng pang-aantala at panggagambala sa gawain ng paglilinis kapag binanggit ko na naman ito? Natanggal na ako dahil sa paglabag ko at nasa panahon pa rin ng pagninilay-nilay. Ano ang gagawin ko kung maitiwalag ako sa iglesia batay sa mga paratang na iyon? Nang maisip ko ito, nag-alinlangan ako.

Pagkatapos niyon, lumapit ako sa Diyos para maghanap at magdasal at nabasa ang sumusunod na sipi ng Kanyang salita: “Lahat kayo’y nagsasabi na isinasaalang-alang ninyo ang pasanin ng Diyos at ipagtatanggol ang patotoo ng iglesia, ngunit sino ba sa inyo ang talagang nagsaalang-alang sa pasanin ng Diyos? Itanong sa iyong sarili: Ikaw ba’y isang tao na nagpakita ng pagsasaalang-alang para sa pasanin Niya? Magagawa mo bang maging matuwid para sa Kanya? Makakapanindigan ka ba at makakapagsalita para sa Akin? Maisasagawa mo ba nang matatag ang katotohanan? Ikaw ba’y may sapat na lakas ng loob na labanan ang lahat ng gawa ni Satanas? Makakaya mo bang isantabi ang iyong mga damdamin at ilantad si Satanas para sa kapakanan ng Aking katotohanan? Mapahihintulutan mo ba ang Aking mga layunin na matupad sa iyo? Naihandog mo na ba ang iyong puso sa pinakamahahalagang sandali? Ikaw ba’y taong sumusunod sa Aking kalooban?” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 13). Napuno ako ng kahihiyan sa paghatol ng salita ng Diyos at gusto kong itago ang mukha ko. Pagkatapos matanggal, lagi kong sinasabi na gusto kong pagnilayan ang aking sarili at magsisi, pero wala sa inaasal ko ang nagpapakita ng pagsisisi. Alam na alam ko na sumasalungat si Li Jing sa mga prinsipyo sa gawain ng paglilinis para mapanatili ang kanyang katayuan at reputasyon, at na mapipinsala niya ang pagpasok sa buhay ng mga kapatid at ang gawain ng iglesia. Pero nag-alala ako na hindi niya tatanggapin kapag nakipagbahaginan ako sa kanya, at na paparatangan niya ako ng pang-aantala at panggagambala sa gawain ng paglilinis ng iglesia at ititiwalag ako. Para protektahan ang sarili ko, hindi ako nangahas na magsalita ng anuman kahit pa malinaw kong napansin na may problema. Walang-wala akong pagpapahalaga sa katarungan. Napagtanto ko na kung ititiwalag talaga ni Li Jing si Chang Jing, hindi lang niya masasaktan si Chang Jing, mag-iiwan din siya ng mantsa ng paglabag sa kanyang sarili. Alam ko na dapat ko nang tigilan ang pagiging mapagpalugod ng mga tao. Ngayon na nakita ko nang nasa landas tungo sa kabiguan si Li Jing na tulad ng tinahak ko noon, kailangan kong tukuyin ang kanyang isyu at ipabatid sa kanya kung gaano kalubha ang mga kahihinatnan ng kanyang mga kilos. Pagkatapos niyon, nakipagtagpo ako kay Li Jing at nagbahagi sa kanya tungkol sa sarili kong karanasan ng maling pagpaparatang sa isang tao dahil hindi ko isinagawa ang pagtitiwalag batay sa mga prinsipyo. Pero hindi tinanggap ni Li Jing ang sinabi ko at sinabihan pa ako na magpatuloy na lang sa pagho-host sa mga kapatid at huwag makisali sa gawain ng paglilinis dahil nasa panahon pa rin ako ng pagninilay-nilay matapos matanggal. Medyo nadismaya ako nang sinabi niya ito at naisip ko: “Lumalagpas ba ako sa limitasyon ko? Kung babanggitin ko itong muli sa kanya, mas lalo ba niya akong hindi magugustuhan? Kung talagang mapasama ko ang loob niya, susubukan ba niyang pahirapan ang buhay ko? Pero malubha talaga ang diwa ng asal ni Li Jing, at magiging napakamapanganib para sa kanya na magpatuloy nang ganito!” Nang mapagtanto ko ito, nanalangin ako sa Diyos, hiniling sa Kanya na gabayan ako sa bagay na ito.

Pagkalipas ng dalawang araw, pumunta si Li Jing sa tinitirhan namin, dinala ako sa tabi at tinanong ako kung anong tingin ko sa plano niya na tanggalin si Qin Ken dahil hinayaan nito ang mga damdamin nitong diktahan kung paano nito gawin ang tungkulin nito at inantala nito ang gawain ng paglilinis. Sinabi ko: “Nagdadala ng mabigat na pasanin si Qin Ken sa kanyang tungkulin at hinarap ang kaso ni Chang Jing ayon sa prinsipyo. Hindi ko makita kung paano niya inantala ang gawain ng paglilinis.” Ngunit iginiit ni Li Jing na masamang tao si Chang Jing at dapat na maitiwalag. Sinabi rin niya na kaya walang pag-usad sa gawain ng paglilinis ay dahil pinoprotektahan ni Qin Ken si Chang Jing. Medyo nagulat ako nang marinig ko na sabihin niya ito—kumikilos si Qin Ken ayon sa mga prinsipyo sa pamamagitan ng pagtutol sa pagtitiwalag kay Chang Jing. Paanong tatanggalin na lang siya ni Li Jing nang basta-basta? Mabilis akong tumugon: “Hindi tayo maaaring basta-bastang magtiwalag o magtanggal ng mga tao, at hindi seryosohin ang buhay ng ating mga kapatid dahil lang gusto nating protektahan ang sarili nating reputasyon at katayuan! Mayroon akong paglabag sa rekord ko ngayon dahil hindi ko ginawa ang tungkulin ko ayon sa mga prinsipyo—pakiusap, huwag mong tahakin ang landas tungo sa kabiguan gaya ng ginawa ko! Dapat nating gawin ang ating mga tungkulin nang mahigpit na naaayon sa mga prinsipyo.” Galit na tumugon si Li Jing: “Nakapagdesisyon na akong tanggalin si Qin Ken, kahit anong sabihin mo ay hindi magbabago ang isip ko.” Nang marinig ko ito, nagalit ako at pakiramdam ko ay wala akong magawa. Naisip ko: “Hindi ko pwedeng pasamain ang loob mo, kaya mananahimik na lang ako. Ano’t anuman, ibinigay ko sa iyo ang opinyon ko at bahala ka na kung tatanggapin mo ito o hindi.” Pagkatapos niyon, nanahimik na lang ako. Sa huli, tinanggal pa rin ni Li Jing si Qin Ken at inilipat ako sa malayong lugar upang gawin ang tungkulin ko. Sinabi niya na ang paglipat na ito ay para sa sarili kong kaligtasan—sinabi niyang pinapaigting ng CCP ang kanilang kampanya ng panunupil at pang-aaresto at dahil dati akong lider at maraming nalalaman tungkol sa iglesia, pinakamaigi kung wala akong direktang ugnayan sa mga kapatid. Sinabi rin niya sa akin na mula noon, anumang liham na ipapadala ko at ipapadala sa akin ay dadaan sa kanya. Bago pa ako makatugon, inunahan na niya ako at sinabing, “May iba pa akong kailangang puntahan ngayon,” at mabilis na umalis sakay ng kanyang bisikleta. Nakatayo ako sa pintuan ng aking bahay, pinapanood siyang umalis sakay ng kanyang bisikleta habang tumutulo ang aking mga luha. Naisip ko: “Pinaghihigpitan mo na ako ngayon at sinusubukan akong kontrolin?” Habang mas iniisip ko ito, mas lalo kong nararamdamang nasasakal ako. Ginunita ko ang asal ni Li Jing noong panahong iyon: Noong magmungkahi ako sa kanya, hindi niya ito tinanggap at pinagbantaan pa ako, sinabi na dapat magpatuloy na lang ako sa pagho-host sa mga kapatid at huwag lumagpas sa limitasyon ko. Pagkatapos, dahil nag-aalala siya na malalantad ang masasama niyang gawa, pinadala niya ako sa malayong lugar at hindi ako hinayaan na makipag-ugnayan sa mga kapatid, sa palusot na sinusubukan niya lang akong protektahan. Napakasama niya at mapanlinlang! Para mapanatili ang sarili niyang katayuan at reputasyon, sinusupil at kinokondena niya ang sinuman na hindi sumusunod sa kanyang mga utos, sinusunod ang panuntunan ni Satanas na “Hayaang mamayani ang mga sumusunod sa akin at mamatay ang mga tumututol sa akin.” Hindi ba’t kumikilos siya na parang isang anticristo? Alam kong hindi ako pwedeng patuloy na makipagkompromiso, at na kailangan kong iulat si Li Jing at ibunyag ang kanyang masasamang gawa. Ang problema ay anuman ang isulat ko ay kailangang dumaan sa kanya. Kung malalaman niya na sumulat ako ng liham na iniuulat siya, may posibilidad na lalo niya akong susupilin. Kung gagawa siya ng paratang laban sa akin at ititiwalag ako sa iglesia, ano na lang ang magiging pagkakataon ko na mailigtas? Nang maisip ko ito, umurong akong muli at lubhang nagdusa.

Sa sumunod na ilang araw, laging tumatakbo sa isip ko ang mga dati kong pakikipag-ugnayan kay Li Jing at wala ako sa kondisyon na gawin ang tungkulin ko. Isang gabi, sa wakas ay nagpasya akong sumulat ng liham para iulat si Li Jing, pero habang nagsusulat ako, nagsimula akong mag-isip: “Kung iuulat ko siya, iisipin ba ng ibang mga kapatid na hindi ako umaasal nang nararapat sa panahon ng pagninilay-nilay ko? Nang matanggal si Qin Ken, hindi ko maalala na nabalitaan ko na iniulat niya si Li Jing. Magmumukha bang sinusubukan kong magpakitang-gilas kung iuulat ko siya? Una, nagmungkahi ako kay Li Jing at ngayon ay iniuulat ko siya. Kung alam niya ito, iisipin ba niyang hindi ko lang mabitawan ang problemang ito na nakikita ko sa kanya?” Binura ko ang liham pagkatapos kong mapagtanto ang lahat ng ito, pero medyo nakonsiyensiya ako nang gawin ito. Sa paraan ng panunupil ni Li Jing sa akin, kung hindi ko siya iuulat, sinong nakakaalam kung sino pa ang susupilin niya sa hinaharap. Halos hindi ako nakatulog noong gabing iyon. Lumapit ako sa Diyos sa panalangin, sinasabi na: “Diyos ko, gusto kong iulat si Li Jing, pero natatakot ako na lalo pa niya akong susupilin kapag nalaman niya. Diyos ko, hindi ko alam kung paano ko malalampasan ang sitwasyon na ito, pakiusap po, gabayan Mo ako.”

Kalaunan, nakita ko ang siping ito ng mga salita ng Diyos: “Kailangan mong pumasok mula sa panig ng pagiging positibo, maging aktibo at huwag kang balintiyak. Hindi ka dapat mayanig ng kahit sino o kahit ano, sa lahat ng sitwasyon, at hindi ka dapat maimpluwensyahan ng mga pananalita ng sinuman. Kailangan mong magkaroon ng isang matatag na disposisyon; anuman ang sabihin ng mga tao, kailangan mong isagawa kaagad ang nalalaman mong katotohanan. Kailangan mong isaloob palagi ang Aking mga salita, kahit sino pa ang kaharap mo; kailangan mong magawang manindigan sa iyong patotoo sa Akin at magpakita ng konsiderasyon sa Aking mga pasanin. Hindi ka dapat pikit-matang sumasang-ayon sa iba nang wala kang sariling mga ideya; sa halip, dapat kang maglakas-loob na manindigan at tumutol sa mga bagay na hindi umaayon sa katotohanan. Kung alam na alam mo na may mali, subalit wala kang lakas ng loob na ilantad ito, hindi ka isang taong nagsasagawa ng katotohanan. May gusto kang sabihin, ngunit hindi ka naglalakas-loob na magsalita, kaya nagpapaliguy-ligoy ka at pagkatapos ay binabago ang paksa; nasa loob mo si Satanas na pinipigilan ka, na nagiging dahilan para magsalita ka nang walang anumang epekto at hindi mo magawang magtiyaga hanggang katapusan. May takot pa rin sa puso mo, at hindi ba ito ay dahil puno pa rin ng mga ideya ni Satanas ang puso mo?” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 12). Sa pamamagitan ng mga salita ng Diyos, natutunan ko na minamahal ng Diyos ang mga nagpoprotekta sa gawain ng iglesia. Kapag may nakikita silang lumalabag sa mga prinsipyo at nagpapahamak sa mga interes ng iglesia, naisasagawa nila ang katotohanan para protektahan ang gawain ng iglesia. Salungat dito, nasusuklam ang Diyos sa mga bulag na sumasang-ayon sa iba at makasarili at kasuklam-suklam na kumikilos lamang para protektahan ang sarili nilang mga interes. Nananatili silang walang pakialam kapag nasasaksihan nilang napipinsala ang gawain ng iglesia. Habang pinagninilayan ko ang inasal ko noong panahong iyon, napagtanto ko na kahit alam ko na hindi tama na basta-bastang hinatulan ni Li Jing ang iba habang nakatalikod sila at nagpakitang-gilas siya, nag-alala ako na kapag patuloy akong nagsalita, mapapasama ko ang loob niya. Kaya, para protektahan ang sarili kong mga interes, minaliit ko ang isyu nang banggitin ko ito sa kanya. Para mapanatili ang sarili niyang reputasyon at katayuan, iginiit ni Li Jing na bansagan si Chang Jing na masamang tao at itiwalag ito, pinaratangan si Qin Ken at Xia Yu na inaantala ang gawain ng paglilinis at tinanggal si Qin Ken. Alam ko na ang mga asal na ito ay lumalabag sa mga prinsipyo, na gumagawa siya ng masama at nilalabanan ang Diyos. Pero nag-alala ako na kung direkta kong ibubunyag ang diwa ng kanyang ginawa, pahihirapan niya ang buhay ko, at ititiwalag ako sa batayan ng salaysay na inaantala at ginagambala ko ang gawain ng paglilinis ng iglesia. Kaya binigyan ko na lang siya ng ilang payo at hinikayat siya na baguhin ang kanyang asal, na nagtulot sa kanyang magpatuloy sa kampanya niya ng walang kahihiyang paggawa ng kasamaan. Dahil nag-aalala na iuulat ko ang mga kilos niya, ibinukod ako ni Li Jing at hindi ako hinayaan na makipag-ugnayan sa ibang mga kapatid. Malinaw kong nakikita na sinusubukan niyang pagtakpan ang kanyang masasamang gawa. Dapat ay nanindigan ako na ibunyag at iulat siya, pero natakot ako na mapasama ang loob niya at hindi man lang nagkaroon ng tapang na sumulat ng ulat. Nabubuhay ako nang walang dangal, at isa akong duwag na hindi nangangahas na isagawa ang katotohanan. Hindi ko isinasaalang-alang ang gawain ng iglesia, o nagpapakita ng anumang pagmamalasakit para sa posibleng pinsala na idinudulot sa buhay ng mga kapatid. Wala ako ni katiting na pagpapahalaga sa katarungan at tunay na makasarili at kasuklam-suklam!

Habang patuloy akong naghahanap, nakita ko ang mga sipi na ito ng mga salita ng Diyos: “Ang konsiyensiya at katwiran ay dapat kapwa maging bahagi ng pagkatao ng isang tao. Ang mga ito ay kapwa ang pinakabatayan at pinakamahalaga. Anong klaseng tao ang isang taong walang konsiyensiya at walang katwiran ng normal na pagkatao? Sa pangkalahatan, siya ay isang taong walang pagkatao, isang taong sukdulan ng sama ang pagkatao. Kung mas bubusisiin ang mga detalye, anong mga pagpapamalas ng kawalan ng pagkatao ang ipinapakita ng taong ito? Subukang suriin kung anong mga katangian ang matatagpuan sa gayong mga tao at anong partikular na mga pagpapamalas ang ipinapakita nila. (Makasarili sila at mababang-uri.) Ang mga taong makasarili at mababang-uri ay basta-basta lang sa kanilang mga pagkilos, at walang malasakit sa mga bagay na wala silang pansariling kinalaman. Hindi nila isinasaalang-alang ang mga kapakanan ng sambahayan ng Diyos, ni hindi sila nagpapakita ng pagsasaalang-alang para sa mga layunin ng Diyos. Wala silang dinadalang pasanin sa pagganap sa kanilang mga tungkulin o sa pagpapatotoo sa Diyos, at hindi sila responsable. … May ilang tao na hindi umaako ng anumang responsabilidad kahit ano pa ang tungkuling ginagampanan nila. Hindi rin nila iniuulat kaagad sa mga nakatataas sa kanila ang mga problemang nadidiskubre nila. Kapag may nakikita silang mga taong nanggagambala at nanggugulo, nagbubulag-bulagan sila. Kapag nakikita nilang gumagawa ng kasamaan ang mga masasamang tao, hindi nila sinusubukang pigilan sila. Hindi nila pinoprotektahan ang mga interes ng sambahayan ng Diyos, o isinasaalang-alang kung ano ang kanilang tungkulin at responsabilidad. Kapag ginagampanan nila ang kanilang tungkulin, hindi gumagawa ng anumang tunay na gawain ang mga taong kagaya nito; sila ay mga mahilig magpalugod ng iba at sakim sa kaginhawahan; nagsasalita at kumikilos sila para lamang sa sarili nilang banidad, reputasyon, katayuan, at mga interes, at handa lamang silang ilaan ang kanilang panahon at pagsisikap sa mga bagay na kapaki-pakinabang sa kanila” (Ang Salita, Vol. III. Ang mga Diskurso ni Cristo ng mga Huling Araw. Sa Pagbibigay ng Isang Tao ng Puso Niya sa Diyos, Makakamit Niya ang Katotohanan). “Hangga’t hindi nararanasan ng mga tao ang gawain ng Diyos at nauunawaan ang katotohanan, ang kalikasan ni Satanas ang namamahala at nagdodomina sa kanilang kalooban. Ano ba ang partikular na nakapaloob sa kalikasang iyon? Halimbawa, bakit ka makasarili? Bakit mo pinoprotektahan ang sarili mong katayuan? Bakit ka mayroong gayong katinding mga damdamin? Bakit ka nasisiyahan sa mga di-matutuwid na bagay na iyon? Bakit gusto mo ang mga kasamaang iyon? Ano ang batayan ng pagkahilig mo sa mga ganoong bagay? Saan nagmumula ang mga bagay na ito? Bakit ka masayang-masaya na tanggapin ang mga ito? Sa ngayon, naunawaan na ninyong lahat na ang pangunahing dahilan sa likod ng lahat ng bagay na ito ay dahil nasa kalooban ng tao ang lason ni Satanas. Ano ang lason ni Satanas? Paano ito maipapahayag? Halimbawa, kung magtatanong ka ng, ‘Paano dapat mamuhay ang mga tao? Para saan ba dapat nabubuhay ang mga tao?’ sasagot ang mga tao: ‘Ang bawat tao para sa kanyang sarili at bahala na ang iba.’ Ipinahahayag ng nag-iisang pariralang ito ang pinakaugat ng problema. Ang pilosopiya at lohika ni Satanas ay naging buhay na ng mga tao. Anuman ang hinahangad ng mga tao, ginagawa nila ito para sa kanilang sarili—kaya’t nabubuhay lamang sila para sa kanilang sarili. ‘Ang bawat tao para sa kanyang sarili at bahala na ang iba’—ito ang pilosopiya sa buhay ng tao, at kinakatawan din nito ang kalikasan ng tao. Naging kalikasan na ng tiwaling sangkatauhan ang mga salitang ito at ang mga ito ang tunay na larawan ng satanikong kalikasan ng tiwaling sangkatauhan. Ang satanikong kalikasang ito na ang naging batayan para sa pag-iral ng tiwaling sangkatauhan. Sa loob ng ilang libong taon, namuhay ang tiwaling sangkatauhan ayon sa kamandag na ito ni Satanas, hanggang sa kasalukuyang panahon” (Ang Salita, Vol. III. Ang mga Diskurso ni Cristo ng mga Huling Araw. Paano Tahakin ang Landas ni Pedro). Sa pamamagitan ng paghahayag ng mga salita ng Diyos, napagtanto ko na namumuhay ako batay sa mga satanikong lason gaya ng: “Ang bawat tao para sa kanyang sarili at bahala na ang iba,” “Ang matitinong tao ay mahusay sa pag-iingat sa sarili, tanging hangad nila ay hindi magkamali,” “Mas may kontrol ang mga lokal na opisyal kaysa sa mga opisyal ng estado,” at “Hindi pwedeng maging mapili ang mga pulubi.” Naging sobrang makasarili at mapanlinlang ako at isinaalang-alang lamang ang sarili kong mga interes. Hindi ako nangahas na magsabi ng kahit ano nang mapansin ko ang isang huwad na lider na gumagawa ng masama at pinipinsala ang mga interes ng iglesia. Nawala ang aking konsiyensiya at katwiran bilang isang nilikha, at hindi ko talaga isinasabuhay ang wangis ng isang totoong tao. Ginunita ko ang pagtitiwalag ni Li Jing kay Chang Jing. Alam ko na ang asal ni Chang Jing ay hindi ganoon kalala para maitiwalag at na ang pagtitiwalag ay magdudulot sa kanya ng pagdurusang espirituwal at lubos na makapipinsala sa pagpasok niya sa buhay. Gayunpaman, para protektahan ang sarili kong mga interes, hindi ko pinigilan si Li Jing sa basta-bastang pagtitiwalag sa kanya. Sobra akong naging makasarili at walang pagkatao! Nang tanggalin ni Li Jing si Qin Ken, nag-alala ako na matatanggalan ako ng tungkulin kung mapapasama ko ang loob ni Li Jing, kaya hindi ako naglakas-loob na itaguyod ang mga prinsipyo at pigilan ang masamang gawa na ito. Hindi ko personal na ginawa ang mga paglabag na ito, pero nanood ako nang walang pakialam habang gumagawa ng masama si Li Jing at hinayaan siyang gambalain at sirain ang gawain ng iglesia at supilin at parusahan ang mga sister ko. Hindi ba’t pumapanig ako kay Satanas at tinutulungan ang masasama na isakatuparan ang kanilang masasamang gawa? Napoot ako sa sarili ko nang mapagtanto ko ito. Ang disposisyon ng Diyos ay matuwid at hindi nalalabag. Kinamumuhian Niya ang mga namumuhay nang walang dangal, na sarili lamang ang pinagmamalasakitan, at hindi nagsasagawa ng katotohanan. Kung hindi ako maninindigan kailanman na ibunyag ang masasamang gawa ni Li Jing at hahayaan siyang patuloy na manggambala at gumawa ng kasamaan sa iglesia, mapagtatakpan ko ang masasama niyang gawa at kamumuhian at kasusuklaman ako ng Diyos. Nakita ko ang isa pang sipi ng mga salita ng Diyos na nagsabing: “Sa iglesia, maging matatag kayo sa inyong patotoo sa Akin, panindigan ang katotohanan; ang tama ay tama at ang mali ay mali. Huwag malito sa kung alin ang itim at puti. Makikipagdigma kayo kay Satanas at dapat ninyong lubusang magapi ito upang sa gayon ay hindi na ito kailanman babangon. Dapat ninyong ibigay ang lahat ng mayroon kayo upang pangalagaan ang Aking patotoo. Ito ang magiging layunin ng inyong mga pagkilos—huwag kalimutan ito” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 41). Binigyan ako ng landas ng pagsasagawa ng mga salita ng Diyos. Kapag napapansin ko ang mga bagay na hindi umaayon sa mga prinsipyo, dapat kong isantabi ang sarili kong mga interes at itaguyod ang mga katotohanang prinsipyo at protektahan ang gawain ng iglesia. Ito ang responsabilidad na dapat kong isagawa bilang isang nilikha at ang prinsipyo ng pag-uugali para sa lahat ng mananampalataya. Hindi ako maaaring patuloy na mag-alala sa mga pagkakataon at kapalaran ko, at mamuhay nang walang dangal para lang protektahan ang sarili kong mga interes. Kailangan kong isagawa ang katotohanan at protektahan ang gawain ng iglesia—kailangan kong manindigan na ibunyag at iulat ang masasamang gawa ni Li Jing.

Pagkatapos niyon, nagnilay-nilay ako kung bakit ako patuloy na nag-aalala na ang pag-uulat kay Li Jing ay makakaapekto sa mga pagkakataon at kapalaran ko. Napagtanto ko na mayroon akong ilang mapanlinlang na ideya. Naisip ko na dahil nasa panahon pa rin ako ng pagninilay-nilay pagkatapos matanggal, kung may sasabihin akong isyu sa isang lider, iisipin ng mga tao na hindi ako umaasal nang nararapat habang nagninilay-nilay. Inisip ko na isa lang akong host, at na wala akong posisyon at katayuan at hindi matimbang ang mga salita ko, kaya hindi ako nangahas na komprontahin si Li Jing nang makita kong basta-basta siyang nagtitiwalag at nagtatanggal ng mga tao. Naisip ko na dahil isang lider si Li Jing, kung mapasama ko ang loob niya, papahirapan niya ang buhay ko at hindi ko magagawa ang tungkulin ko. Naisip ko rin na kung maititiwalag ako, tuluyang mawawala ang anumang pagkakataon ko na mailigtas. Mali ang paniniwala ko na ang kapalaran ko ay nasa mga kamay ni Li Jing at na nakasalalay lahat sa kanya kung maipagpapatuloy ko ba ang paggawa ng tungkulin ko at makakamit ang kaligtasan o hindi. Hindi ako naniwala na ang sambahayan ng Diyos ay pinaghaharian ng Diyos at ng katotohanan. Kalapastanganan ang ganitong uri ng ideya at isa itong maling pagkaunawa sa Diyos. Ang kapalaran ko ay nasa mga kamay ng Diyos at walang tao ang may impluwensiya rito, lalong walang lider ang makapagpapasya rito. Noon, ang mga naghahari-harian at mapaniil na anticristo ay gumawa ng masama at nanggambala sa iglesia, ang ilan ay nakontrol ang iglesia at sinubukang magtatag ng sarili nilang mga nagsasariling kaharian, pero lahat sila ay naitiwalag sa huli. Ang sambahayan ng Diyos ay pinaghaharian ng katotohanan at ng Banal na Espiritu. Walang masamang tao o anticristo ang maaaring mapirmi sa iglesia at lahat sila ay mabubunyag sa huli at matitiwalag ng Diyos. Kahit na ako ay supilin, parusahan, o itiwalag pa dahil sa pagbubunyag at pag-uulat sa isang huwad na lider, pansamantala lamang ito at hindi nangangahulugan na hindi ko kailanman makakamit ang kaligtasan. Bilang miyembro ng iglesia, anuman ang tungkulin na gawin ko, nakagawa man ako ng mga paglabag o hindi, o natanggal man ako noon, kung mapansin ko ang isang huwad na lider o anticristo na gumagawa ng masama, ginagambala ang gawain ng iglesia o sinusupil ang mga taong hinirang ng Diyos, kailangan kong manindigan na iulat at ibunyag ang gayong asal. Iyon ang aking responsabilidad at obligasyon.

Habang iniisip ko kung ano ang dapat kong isulat sa aking ulat, nakasalubong ko si Xia Yu. Nang may luha sa kanyang mga mata, sinabi niya sa akin na nagbigay siya ng ilang mungkahi kay Li Jing pagkatapos niyang makita na nabigo itong sundin ang mga prinsipyo sa gawain ng paglilinis ng iglesia. Sinabi niya na hindi tinanggap ni Li Jing ang kanyang payo at tinanggal siya. Mas nilinaw sa akin ng nakakaiyak na kwento ni Xia Yu na kapag ang mga huwad na lider at anticristo ay gumagamit ng kapangyarihan sa iglesia, hindi lang nito napipinsala ang mga kapatid, nagagambala at nagugulo rin nito ang gawain ng iglesia. Kung hindi ko ibubunyag at iuulat si Li Jing sa lalong madaling panahon, lalo lang nitong mapipinsala ang gawain ng iglesia. Nagpasya akong magsulat ng liham na nagbubunyag sa masasamang gawa ni Li Jing nang gabi ring iyon at hiniling sa mga kapatid na ipasa ito sa mga nakatataas na lider. Sa gulat ko, pag-uwi ko ay nakita ko ang mensahe mula sa mga nakatataas na lider na inaanyayahan ako na makipagtagpo sa kanila. Alam ko na nagbukas ng landas ang Diyos para sa akin. Nang magtagpo kami, inilahad ko ang lahat ng masasamang gawa ni Li Jing sa kanila. Sinabi nila na kamakailan ay nakatanggap sila ng mga mensahe na nag-uulat kay Li Jing at haharapin daw nila ang bagay na ito ayon sa mga prinsipyo sa lalong madaling panahon pagkatapos siyasatin at beripikahin ang mga akusasyon. Nang marinig ko ito, naging masaya ako na sa wakas ay nakapagsagawa ako ng kaunting katotohanan at sa wakas ay nakalaya na ang puso ko mula sa panunupil.

Makalipas ang ilang araw, nakatanggap ako ng mensahe mula sa mga nakatataas na lider na nagsasabi na sa pagsisiyasat, natuklasan na si Li Jing ay isang huwad na lider na tinatahak ang landas ng isang anticristo. Ang kalikasan ng bagay na ito ay medyo malubha, kaya nagsimula sila sa pagtatanggal sa kanya. Kung hindi siya magsisisi, pakikitunguhan siya bilang isang anticristo. Nang marinig ko ito, tunay na naramdaman ko na si Cristo at ang katotohanan ang naghahari sa sambahayan ng Diyos. Walang sinuman ang may huling salita sa mga usapin ng iglesia at walang masamang tao ang maaaring manatili sa sambahayan ng Diyos. Napagtanto ko rin na tanging sa pagsasagawa ng katotohanan at pagpoprotekta sa gawain ng iglesia tayo magiging naaayon sa mga layunin ng Diyos. Salamat sa Diyos!


58. Pagtakas sa Pugad ng mga Demonyo

Ni Xiao Kang, Tsina

Isang araw noong Mayo 2024, nasa isang pagtitipon ako kasama ang dalawang sister nang biglang pumasok ang mahigit 20 pulis. Sinigawan nila kami, sinasabing, “Walang gagalaw, maupo kayo sa sahig!” Pagkatapos ay kinunan nila kaming tatlo ng litrato bago nagpatuloy sa paghalughog sa buong bahay na parang isang grupo ng mga bandido. Isa sa mga pulis ang nakakita ng isang resibo sa aking pitaka para sa 200,000 yuan na pondo ng iglesia. Kinakabahan ako nang husto habang naiisip ko: “Ngayong nakita na nila ang resibong ito, tiyak na tatanungin nila ako kung nasaan ang pondo ng iglesia.” Dali-dali akong nagdasal sa Diyos, hinihiling sa Kanya na tulungan akong huwag Siyang ipagkanulo gaya ng ginawa ni Hudas at tulutan akong manindigan sa aking patotoo para sa Kanya. Pagkatapos ay tinanong ako ng isang pulis: “Pitaka mo ba ito?” Nang hindi ako sumagot, sinampal niya ako nang malakas sa mukha at sinipa nang ilang beses. Pagkatapos ay pilit nila kaming isinakay sa kanilang squad car.

Pagdating sa kawanihan ng pampublikong seguridad, pinaghiwalay kami at dinala para sa interogasyon. Tinanong ako ng kapitan ng National Security Brigade kung gaano kataas ang posisyon ko sa pamunuan at kung kanino ako karaniwang nakikipagtipon. Nang hindi ako sumagot, dumampot siya ng isang libro at hinampas ako sa mukha at ulo nang ilang beses, iniwang nanunuot sa sakit ang mukha ko. Naisip ko, “Anong uri ng pagpapahirap ang gagawin nila sa akin para lang makuha ang 200,000 yuan na iyon? Kakayanin ko ba ito? Paano kung hindi ko makayanan at maipagkanulo ko ang Diyos katulad ni Hudas?” Nang maisip ko ito, agad akong nabalisa at hiniling sa Diyos na bigyan ako ng pananalig at lakas. Pagkatapos ay naisip ko ang mga salita ng Diyos na nagsasabing: “Yaong mga nasa kapangyarihan ay maaaring mukhang masama sa tingin, ngunit huwag kayong matakot, sapagkat ito ay dahil maliit ang inyong pananampalataya. Hangga’t lumalago ang inyong pananampalataya, walang magiging napakahirap” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 75). “Tama iyon,” naisip ko. “Gaano man kalupit ang mga pulis na ito, lahat sila ay nasa kamay ng Diyos. Kung walang pahintulot ng Diyos, hindi nila ako magagalaw kahit kaunti. Dapat akong manalig sa Diyos at ipagkatiwala ang sarili ko sa Kanyang mga kamay. Paano man ako tratuhin ng mga pulis, dapat akong umasa sa Diyos at manindigan sa aking patotoo sa Kanya.” Galit ko silang tinanong, “Sa anong dahilan ninyo kami inaresto at binugbog? Anong batas ang nilabag namin?” Malupit na sumagot ang isa pang pulis: “Ikinakaila mo pa rin ang kasalanan mo, ganon ba? Ang pananalig sa Makapangyarihang Diyos ay labag sa batas, sa partido at sa ating bansa!” Sumagot ako, sinasabing: “Sa pananampalataya namin, nagtitipon at nagbabasa lang kami ng mga salita ng Diyos. Hindi kami kailanman nakikibahagi sa pulitika, kaya paanong kumikilos kami laban sa partido at sa bansa? Sadya mong nilalabag ang batas sa pag-aresto at pambubugbog sa amin nang walang dahilan.” Nagalit siya nang husto na halatang sasampalin niya sana ako, pero biglang dumating ang isa pang pulis at sinabihan silang kumain na ng hapunan at ipagpatuloy ang pagtatanong kinagabihan.

Noong gabing iyon, dinala nila ako sa isang hotel at pinagtatanong ako kung sino ang nagtatago sa 200,000 yuan na pondo ng iglesia at kung saan ito makikita. Nang hindi ako sumagot, malakas akong sinampal ng isa sa mga pulis kaya nagsimula akong mahilo at kumirot sa sakit ang mga pisngi ko. Sinubukan akong takutin ng kapitan ng National Security Brigade, sinasabing: “Ilang araw lang ang nakalipas, inaresto namin ang ilan sa inyong nakatataas na lider. Matagal-tagal ka na naming sinusundan at alam namin na isa kang lider. Mas mabuting makipagtulungan ka sa amin o kung hindi, bubugbugin ka namin hanggang mamatay ka!” Hindi ko siya pinansin at nagpatuloy lang akong manalangin sa Diyos sa puso ko, hinihiling sa Kanya na bigyan ako ng lakas ng loob at karunungan para hindi ko katakutan si Satanas. Pagkatapos niyon, mapagkunwaring pilit na ngumiti ang isa pang pulis at sinabing: “Ang kailangan mo lang gawin ay sabihin sa amin ang nalalaman mo at pagkatapos ay pwede ka nang umuwi. Napakabata pa ng anak mo at walang ibang mag-aalaga sa mga magulang mo. Paano nila kakayanin kung wala ka sa bahay para sa kanila? Sabihin mo lang sa amin kung ano ang nalalaman mo ngayon o kung hindi, makukulong ka!” Nang marinig ko ito, naisip ko: “Parehong nasa setenta na ang mga magulang ko at napakabata pa ng anak kong babae. Sino ang mag-aalaga sa kanila kung masentensiyahan akong makulong?” Habang iniisip ko ito, hindi ko napigilang umiyak. Sa sandaling iyon, naisip ko ang mga salita ng Diyos na nagsasabing: “Sa lahat ng oras, dapat maging handa ang Aking mga tao laban sa mga tusong pakana ni Satanas, na pinangangalagaan ang pasukan ng Aking sambahayan para sa Akin … upang maiwasang mahulog sa bitag ni Satanas, kung kailan magiging huling-huli na para magsisi” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 3). Ipinaalala sa akin ng mga salita ng Diyos na sinusubukan lang ni Satanas na gamitin ang pagmamalasakit ko sa mga kapamilya ko para tuksuhin akong ipagkanulo ang Diyos. Hindi ako pwedeng mahulog sa bitag nito. Naisip ko ang isa pang sipi ng mga salita ng Diyos na nagsasabing: “Bakit hindi mo ipinagkakatiwala ang mga ito sa Aking mga kamay? Wala ka bang sapat na paniniwala sa Akin? O ito ba’y dahil natatakot ka na gagawa Ako ng mga di-karapat-dapat na mga pagsasaayos para sa iyo? Bakit ka laging nag-aalala sa pamilya ng iyong laman? Lagi kang nasasabik sa iyong mga mahal sa buhay! Mayroon ba Akong puwang sa puso mo?” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 59). Totoo nga na nasa mga kamay ng Diyos ang kapalaran ng anak at mga magulang ko at Siya ang nagdidikta at nagsasaayos sa kanila, kaya ano pa ang ipinag-aalala ko? Dapat ko silang ipagkatiwala sa Diyos at hindi ko dapat ipagkanulo ang mga kapatid ko dahil sa pagmamalasakit ko sa aking pamilya. Tahimik akong nanumpa: “Kahit na kailanganin kong manatili sa bilangguan sa mga natitirang araw ko, hinding-hindi ko pagtataksilan ang aking mga kapatid o ipagkakanulo ang Diyos!” Sa sandaling iyon, pumasok ang isa pang pulis at sinabing kailangan muna nilang tanungin ang dalawa pang sister, at pagkatapos ay lumipat sila sa katabing silid, nag-iwan lang ng dalawang pulis para bantayan ako. Hindi nagtagal pagkatapos niyon, narinig ko ang nakakakilabot na paulit-ulit na sigaw ng mga sister. Galit na galit ako—bilang mga mananampalataya at tagasunod ng Diyos, tumatahak kami sa tamang landas at hindi lumalabag sa anumang mga batas, pero inaresto kami at pinahihirapan ng CCP! Naisip ko ang mga salita ng Diyos na nagsasabing: “Sa loob ng libu-libong taon, ito ang naging lupain ng karumihan. Hindi matitiis ang karumihan nito, napakalungkot dito, naglipana ang mga multo sa buong paligid, nanlalansi at nanlilinlang, nagpaparatang nang walang batayan, walang-awa at malupit, niyuyurakan ang bayang ito ng mga multo at iniiwan itong nagkalat ang mga patay na katawan; ang amoy ng pagkabulok ay bumabalot sa lupain at kumakalat sa hangin, at ito ay mahigpit na binabantayan. Sino ang makakakita sa mundo sa kabila ng himpapawid? … Mga ninuno ng sinauna? Minamahal na mga lider? Tinututulan nilang lahat ang Diyos! Iniwan ng kanilang panghihimasok ang lahat sa silong ng langit sa isang kalagayan ng kadiliman at ganap na kaguluhan! Kalayaang pangrelihiyon? Lehitimong mga karapatan at mga interes ng mga mamamayan? Ang mga iyon ay mga panlalansing lahat para pagtakpan ang kasalanan!” (Ang Salita, Vol. I. Ang Pagpapakita at Gawain ng Diyos. Gawain at Pagpasok 8). Ang CCP ay isang diyablo na napopoot at lumalaban sa Diyos. Ang pagkakatawang-tao ng Diyos at ang pagliligtas Niya sa sangkatauhan ay isang tunay na masayang okasyon, pero hindi pinahihintulutan ng CCP na pumarito ang Diyos sa lupa. Hindi nila tayo papayagan na manalig sa Diyos, sumunod sa Diyos at tumahak sa tamang landas. Galit nilang tinutugis si Cristo at pinahihirapan ang mga tagasunod ng Diyos. Nakatuon sila sa pagpuksa sa ating lahat, nililipol tayo at pinipigilan ang gawain ng Diyos para makamit nila ang walang hanggang kapangyarihan at matupad ang kanilang matinding ambisyon na kontrolin ang sangkatauhan; talagang mapanlaban sila. Kinasusuklaman ko ang CCP, ang matandang demonyong ito, nang buong puso ko, at habang lalo nila akong inuusig, mas lalo kong ninanais na sundin ang Diyos. Gaano man ako magdusa, handa akong manindigan sa aking patotoo para sa Diyos at ipahiya si Satanas.

Kalaunan, medyo lagpas alas-4 ng umaga, nahiga ang mga guwardiya sa kanilang mga kama at natulog. Nakaramdam ako ng napakalakas na udyok na tumakbo palabas doon at tumakas, pero nag-aalala rin ako na kung hindi ako magtagumpay at maibalik ako, gagamitan ako ng mga pulis ng mas malulupit na taktika ng pagpapahirap. Dali-dali akong nagdasal sa Diyos: “O Diyos! Kung binuksan Mo ang daan na ito para makalabas ako, pakiusap punuin Mo po ako ng pananalig, lakas ng loob at karunungan na kinakailangan ko para makatakas mula sa pugad ng leon na ito.” Matapos magdasal, naisip ko ang mga salita ng Diyos, na nagsasabing: “Sa lahat ng bagay na nagaganap sa sansinukob, walang anuman na hindi Ako ang may huling kapasyahan. Mayroon bang anumang wala sa Aking mga kamay?” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 1). Binigyan ako ng lakas ng mga salita ng Diyos: Ang Diyos ay makapangyarihan at namumuno bilang kataas-taasang kapangyarihan sa lahat ng bagay. Nasa mga kamay rin ng Diyos si Satanas. Naisip ko kung paanong noong pangunahan ni Moises ang mga Israelita palabas ng Ehipto at naipit sa pagitan ng mga tumutugis na karwahe na nasa likuran nila at sa Dagat na Pula na nasa harapan nila, taimtim na tumawag si Moises sa Diyos na si Jehova at nagbukas ang Diyos ng isang landas para sa kanila, hinahati ang tubig ng Dagat na Pula at inilalantad ang isang piraso ng tuyong lupa sa gitna. Matapos makadaan ang mga Israelita sa Dagat na Pula, mabilis na isinara ng Diyos ang daan sa pamamagitan ng matataas na tubig, nilalamon ang tumutugis na mga taga-Ehipto. Nang napagtanto ko na ang lahat ng bagay ay napapasailalim sa kataas-taasang kapangyarihan ng Diyos, nabawasan ang takot ko at nagkaroon ako ng lakas ng loob at pananalig na tumakas. Tahimik kong binuksan ang pinto at marahan itong isinara sa paglabas ko bago ako dahan-dahang bumaba sa unang palapag, hawak ang tsinelas ko. Walang tao sa front desk, pero pagdating ko sa entrada ng gusali, nakita kong nakakandado ito. Naisip ko: “Hindi ako makakatakas ngayon. Mas mabuting bumalik na lang ako. Kapag nalaman ng mga pulis ang ginawa ko, siguradong bubugbugin nila ako nang husto.” Sobra akong kinakabahan at kumakabog ang dibdib ko. Pero sa gulat ko, pagbalik ko sa pangalawang hagdanan, bigla kong napansin na may labasan sa likod. Kaya dahan-dahan akong naglakad para tingnan ito, pero nakakandado rin ang pintong iyon—isa na namang pagkabigo. Naisip ko: “O Diyos! Hindi ko susubukang tumakas kung hindi Mo pahihintulutan. Handa akong magpasakop sa mga pangangasiwa at pagsasaayos Mo. Kung pahihintulutan Mo ako, pakiusap magbukas ka ng isang landas para sa akin.” Maingat kong hinila ang seradura at, sa gulat ko, bumukas ito kaagad! Tuwang-tuwa ako at tumakbo ako palabas ng pinto sa likod sa pinakamabilis na kaya ko. Buong lakas akong tumakbo, at, pagkatapos ng isang nakakapagod na paglalakbay, sa wakas ay nakarating ako sa bahay ng tiyahin ko mga apat na kilometro ang layo.

Pagkaupo ko pa lang sa bahay ng tiyahin ko, bigla kong narinig ang malakas na tunog ng mga sirena ng pulis na nagmumula sa kalye—katulad ng ginagamit nila kapag tumutugis sila ng mga totoong kriminal. Sa pag-iisip pa lamang sa mababangis na mukha ng mga pulis na iyon at sa kanilang iba’t ibang taktika ng pagpapahirap, nataranta na ako at nag-alala na baka damputin nila ako anumang oras. Sa sandaling iyon, muli akong binigyan ng lakas ng loob ng mga salita ng Diyos: “Huwag matakot, ang Makapangyarihang Diyos ng maraming hukbo ay tiyak na sasaiyo; Siya ay nasa inyong likuran at Siya ang inyong sanggalang” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 26). Nagbigay sa akin ng agarang bugso ng lakas ng loob at pananalig ang mga salita ng Diyos. Kung nasa likod ko ang Diyos, ano ang dapat kong ikatakot? Hindi ba’t tinulungan na ako ng Diyos na makaligtas sa pugad ng leon? Kailangan kong manalig sa Diyos at ganap na ipagkatiwala ang sarili ko sa Kanya. Kung gaano ako magdurusa ay pauna nang itinakda ng Diyos, at kung muli akong aarestuhin, ito ay sa Kanyang pahintulot lamang. Sa isiping ito, medyo kumalma ako, pero pagkatapos ay naisip ko kung paanong tumutol ang anak na lalaki at manugang ng tiyahin ko sa kanyang pananalig sa Diyos at ilang beses pa nga nilang ginustong ipadala siya sa himpilan ng pulis. Hindi ako sigurado kung ano ang gagawin nila kapag nalaman nilang hinahanap ako ng CCP, kaya alam kong kailangan kong umalis doon sa lalong madaling panahon.

Para masigurong hindi ako makikilala, ginupit ko nang maiksi ang buhok ko at nagpalit ako ng damit. Pagkatapos, sa ikatlong umaga ng pananatili ko sa aking tiyahin, bandang alas-kuwatro ng umaga, lumabas ako ng bahay at nagbisikleta nang 20 kilometro sa mga likurang kalsada patungo sa bahay ni Sister Dong En. Naalala ko na pinangako ko sa ilang sister tatawagan ko sila araw-araw bandang tanghali, pero hindi nila alam na inaresto ako at hawak ng pulis ang telepono ko—kung tatawagan nila ako, masusubaybayan sila at maaaresto sila sa huli. Kaya bumili ako ng bagong phone card at tumawag para sabihin sa kanila na patayin kaagad ang kanilang mga telepono. Sa kasamaang palad, sinusubaybayan na ng mga pulis ang kanilang mga tawag at sa sandaling kinontak ko sila, agad na natukoy ng mga ito ang lokasyon ko. Makalipas ang ilang araw, bandang alas-siyete ng gabi, pinakilos ng CCP ang isang napakalaking puwersa ng pulisya na binubuo ng mga opisyal ng kawanihan ng pampublikong seguridad, mga armadong pulis at mga operatiba ng SWAT para hanapin at arestuhin ako sa nayon ni Dong En. Nang malaman ito ng asawa ni Dong En, dali-dali niyang sinabi sa akin na napapalibutan na ng mga pulis ang nayon at malamang ay nagpunta sila para kunin ako. Sa sandaling iyon, nagsimulang kumabog ang dibdib ko sa takot at dali-dali akong tumakbo pababa nang hindi man lang nagpapalit ng tsinelas. Pagbaba ko sa unang palapag, agad akong sinalubong ni Sister Liu Yi, na nakatira din sa parehong nayon. Hinawakan niya ako at sabay kaming tumakbo palabas ng bahay patungo sa isang bukirin ng utaw na may limampung metro ang layo. Kakayuko pa lang namin sa bukiring iyon, pumasok na ang isang grupo ng pito o walong pulis sa bahay ni Dong En at nagsimulang halughugin ang bawat palapag gamit ang mga lente. Nang hindi pa rin nila ako matagpuan pagkatapos maghanap nang mahigit kalahating oras, kinuha na lang nila ang asawa ni Dong En. Nagtago kami ni Liu Yi sa bukirin ng utaw hanggang bandang alas-onse ng gabing iyon, at sa puntong iyon ay nagpasya siyang bumalik sa bahay ni Dong En para tingnan kung kumusta na ang sitwasyon, sa paniniwalang nakaalis na ang mga pulis. Matagal siyang nawala, at labis akong nag-alala para sa kanya, pero hindi ako nangahas na magpadalus-dalos. Pagkatapos ay biglang may humintong isang kotse ng pulis sa labas ng bahay at ilang sandali pa, wala akong nagawa kundi manood habang hinahatid nila si Liu Yi sa squad car. Hindi ko napigilan ang mga luha ko at kinasuklaman ko ang sarili ko dahil hinayaan ko si Liu Yi na bumalik ng bahay, pero ang tanging nagawa ko lang noon ay tahimik na magdasal para sa kanya.

Noong panahong iyon, hindi ako nangahas na pumunta sa alinman sa mga bahay ng iba pang mga kapatid at hindi ko alam kung saan ako dapat pumunta, kaya nagsimula na lang akong tumakbo nang walang patutunguhan patungong timog. Pero hindi tumitigil sa paghabol sa akin at pagtahol ang ilan sa mga aso ng nayon. Natakot ako na baka dumating ang mga pulis para maghanap kapag narinig nila ang mga ito, kaya mabilis akong nagtago sa isang maisan. Hindi nagtagal, narinig ko ang mga makina ng iskuter na umiikot sa paligid at halos masindak ako. Naisip ko: “Imposibleng makatakas ako sa napakaraming pulis na naghahanap sa akin dito. Alam nilang lider ako at nasa kanila ang resibong iyon—kung mahuhuli nila ako ulit, tiyak na papatayin nila ako. Talaga bang kapalaran ko na mapatay ng CCP sa murang edad?” Nang mapagtanto ko ito, medyo nasiraan ako ng loob, pero sa sandaling iyon ay naalala ko ang sinasabi ng mga salita ng Diyos: “Sino sa buong sangkatauhan ang hindi inaalagaan sa paningin ng Makapangyarihan? Sino ang hindi nabubuhay sa gitna ng itinalagang tadhana ng Makapangyarihan? Nangyayari ba ang buhay at kamatayan ng tao ayon sa sarili niyang pagpapasiya? Kontrolado ba ng tao ang kanyang sariling kapalaran?” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 11). Totoo ngang nasa mga kamay ng Diyos ang kapalaran ko, at Siya ang may huling kapasyahan sa kung mabubuhay o mamamatay ako. Kung hindi pahihintulutan ng Diyos na arestuhin at pahirapan ako ng CCP hanggang sa mamatay ako, tiyak na hindi magagawang kitilin ng mga pulis ang buhay ko. Nang atakihin at tuksuhin ni Satanas si Job, hindi ito pinahintulutan ng Diyos na patayin si Job, kaya’t maaari lamang nitong mapinsala ang katawan niya at hindi maaaring kitilin ang kanyang buhay. Naisip ko ang isa pang sipi ng mga salita ng Diyos na nagsasabing: “Sa mga huling araw na ito ay kailangan ninyong magpatotoo sa Diyos. Gaano man kalaki ang inyong pagdurusa, dapat kayong magpatuloy hanggang sa kahuli-hulihan, at maging sa inyong huling hininga, kailangan pa rin kayong maging tapat sa Diyos at magpasakop sa pagsasaayos ng Diyos; ito lamang ang tunay na pagmamahal sa Diyos, at ito lamang ang malakas at matunog na patotoo” (Ang Salita, Vol. I. Ang Pagpapakita at Gawain ng Diyos. Sa Pagdanas Lamang ng Masasakit na Pagsubok Mo Malalaman ang Pagiging Kaibig-ibig ng Diyos). Pinuno ako ng pananalig ng mga salita ng Diyos. Alam kong kailangan kong ipagkatiwala ang sarili ko sa Diyos at magpasakop sa Kanyang mga pangangasiwa at pagsasaayos. Kahit sa huli kong hininga, kailangan kong manatiling tapat sa Diyos at hindi Siya ipagkanulo kailanman. Naisip ko si Pedro, na matapos maranasan ang lahat ng uri ng pag-uusig at paghihirap, ay handang maipako sa krus nang patiwarik para patotohanan ang kanyang pagmamahal sa Diyos. Sa mga nagdaang kapanahunan, hindi na mabilang ang mga santong nag-alay ng kanilang mga buhay para ipalaganap ang ebanghelyo, nagbigay ng matibay at matunog na patotoo sa Diyos para pigilang magtagumpay at ipahiya si Satanas. Ang maranasan ang pag-uusig at paghihirap na ito at magkaroon ng pagkakataong magpatotoo para sa Diyos, sa katunayan, ay isang pagpapala. Nang mapagtanto ko ito, nakaramdam ako ng panibagong lakas ng loob kung kaya’t nanalangin ako sa Diyos, nanumpa sa Kanya na magpapatotoo ako sa Kanya sa harap ni Satanas kahit na ang ibig sabihin nito ay itaya ang buhay ko. Pagkatapos magdasal, hindi na ako gaanong nataranta at nagsimula akong mag-isip kung paano ako makakaasa sa Diyos para makatakas. Alam kong hindi ako makakadaan sa pangunahing kalsada, kaya umikot ako sa kagubatan sa labas ng nayon at nagawang tumawid dito, kung minsan ay tumatakbo sa gilid ng ilog. Sa proteksyon ng Diyos, sa wakas ay nakatakas ako sa nayon nang ligtas.

Nang makalabas ako sa kagubatan, malalim na ang gabi at hindi ako sigurado kung saan ako pupunta, kaya nagpasya akong tumungo sa bahay ng kapatid kong babae, mga sampung kilometro ang layo. Nakarinig ako ng mga iskuter na dumadaan sa kahabaan ng pangunahing kalsada at napagtanto ko na sinusubukan pa rin akong palibutan ng mga pulis at harangan ako, kaya tumakbo ako nang nakayapak sa maliliit na daanan sa kagubatan. Pagkaraan ng mga dalawa o tatlong kilometro, dumaan ako sa ilang palayan at nasugatan ang paa ko sa isang baldosa, pero wala akong oras para indahin ang sakit—patuloy akong tumakbo papalayo sa abot ng aking makakaya. Kalaunan ay nakarating ako sa isang aspaltong kalsada, na siyang tanging daan patungo sa bahay ng kapatid kong babae. Dumikit ang graba sa sugat sa aking paa, na nagdulot sa akin ng matinding pananakit, pero napapatiim-bagang na lang ako dahil hindi ako nangahas na huminto. Nang malapit ko nang madaanan ang isang electric pump station, may narinig akong iskuter na paparating sa likuran ko at nagmadali akong yumuko sa damuhan sa gilid ng kalsada. Huminto ang iskuter sa istasyon at tinanong ng isang pulis ang matandang lalaki na nagtatrabaho roon kung may nakita siyang babaeng dumaan. Sinabi ng matanda na wala siyang nakita. Naisip ko: “Hindi ako pwedeng patuloy na maglakbay sa aspaltong kalsada na ito. Dapat akong bumalik sa paglalakad sa mga palayan o sa mga likurang kalsada; baka makaiwas ako sa mga pulis sa ganoong paraan.” Matapos ang isa pang kalahating kilometro o higit pa, nang makita kong unti-unti nang papalapit ang bukang-liwayway, naisip ko na baka tumigil na ang mga pulis matapos ang buong gabing paghahanap sa akin at pwede na akong bumalik sa pangunahing kalsada. Pero sa gulat ko, bigla kong natanaw ang kapitan ng National Security Brigade at dalawang pulis ilang hakbang lang ang layo, ang isa ay nakasakay sa iskuter, ang isa ay nakatayo sa tabi ng iskuter at may isa pang nakatalungko sa lupa. Sobrang natakot ako, parang lulukso ang puso ko palabas ng dibdib ko. Naisip ko, “Lagot na ako ngayon, hindi na ako makakatakas pa. Buong gabi akong tumakbo, pero hindi ko pa rin nagawang makatakas mula sa kanila.” Dali-dali akong nagdasal sa Diyos: “O Diyos! Ang lahat ng bagay ay nasa ilalim ng Iyong kontrol. Kung pahihintulutan Mo akong maaresto ng mga pulis, handa akong magpasakop at hayaan ang lahat na magpatuloy ayon sa mga pangangasiwa Mo.” Pagkatapos magdasal, medyo naging kalmado ako at, pagkatapos ayusin ang buhok ko, tumayo ako mula sa kinaroroonan ko nang ilang segundo at pagkatapos ay humakbang ako paabante. Kung ginusto nila akong arestuhin, madali lang sana nila itong magagawa sa mismong sandaling iyon, pero sa gulat ko, nanatili sila sa kinaroroonan nila, hindi gumagalaw gaya ng tatlong inukit na mga kahoy. Mukhang hindi nila ako nakilala dahil ginupit ko ang buhok ko at nakapagpalit ako ng damit, at ibang-iba ang hitsura ko kumpara noong una nila akong inaresto. Nang makitang tila hindi nila ako napapansin, nakaramdam ako ng kaunting lakas ng loob at kumpiyansa at nagpatuloy ako sa paglalakad. Habang nilalagpasan ko sila, kinakabahan akong nagpipigil-hininga; para bang hindi gumagalaw ang lahat sa paligid ko. May nakita akong maliit na kalsada patungo sa silangan, kaya dahan-dahan akong naglakad papunta roon, pero hindi pa rin gumagalaw ang tatlong pulis. Muli kong nasaksihan ang kataas-taasang kapangyarihan ng Diyos. Nang makalayo na ako sa kanila nang mga sampung metro, narinig kong sumigaw ang kapitan mula sa likuran ko, “Xiao Kang, Xiao Kang, ikaw ba iyan Xiao Kang?” Apat o limang beses yata niya akong tinawag. Kumabog ang dibdib ko nang marinig kong isinigaw niya ang pangalan ko, at pinagpawisan ako nang malamig. Wala akong ibang gustong gawin kundi kumaripas ng takbo, pero hindi sumusunod ang mga binti ko sa utos ng utak ko. Naisip ko na kung tatakbo ako, makikilala nila ako at hahabulin nila ako. Nagmadali akong manalangin sa Diyos, hiniling ko sa Kanya na panatilihin akong kalmado at hindi mataranta. Pagkatapos magdasal, medyo kumalma ako at kahit anong tawag ng mga pulis sa akin, hindi ko sila pinansin at nagpatuloy ako sa paglalakad. Wala sa mga pulis ang humabol sa akin. Ganun-ganon lang, sa proteksyon ng Diyos, nakatakas ako sa harap mismo nila.

Dahil sa napakamapanganib na pagtakas na ito, naisip ko ang isang sipi ng mga salita ng Diyos: “Kahit gaano pa ‘kalakas’ si Satanas, kahit gaano pa ito kapangahas at kaambisyoso, kahit gaano pa katindi ang abilidad nito para magdulot ng pinsala, kahit gaano pa kalawak ang mga paraan para gawing tiwali at akitin nito ang tao, kahit gaano pa kagaling ang mga pandaraya at mga pakana nito sa pananakot ng tao, kahit gaano pa pabago-bago ang anyo ng pag-iral nito, hindi pa ito kailanman nakalikha ng kahit isang buhay na nilalang, hindi pa kailanman nakapagtakda ng mga batas at patakaran para sa pag-iral ng lahat ng bagay, at hindi pa kailanman naghari o kumontrol ng anumang bagay, may buhay man o wala. Sa loob ng kosmos at sa kalangitan, wala ni isang tao o bagay ang naisilang mula rito, o umiiral nang dahil dito; wala ni isang tao o bagay ang pinaghaharian nito, o kinokontrol nito. Sa kabaligtaran, hindi lamang nito kailangang sumailalim sa kapamahalaan ng Diyos, kundi, higit pa rito ay kailangang magpasakop sa lahat ng atas at kautusan ng Diyos. Kung walang pahintulot ang Diyos, mahirap para kay Satanas na hipuin kahit na ang isang patak ng tubig o butil ng buhangin sa lupa; kung walang pahintulot ang Diyos, ni hindi malaya si Satanas na galawin man lamang ang mga langgam sa lupa, lalo na ang sangkatauhan, na nilikha ng Diyos” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi I). Nakita ko na ang Diyos ay makapangyarihan, namumuno bilang kataas-taasang kapangyarihan sa lahat ng bagay at may sukdulan at pinakamataas na awtoridad. Ang Diyos ang bumulag sa mga pulis, na nagpahintulot sa akin na makalusot nang hindi napapansin. Sa pagbabalik-tanaw sa dalawang pagkakataong ito ng panunupil at pag-aresto ng CCP, napagtanto ko na walang lugar na hindi naaabot ng kapangyarihan ng Diyos. Nang maaresto ako, nagbukas ng daan palabas ang Diyos para sa akin, pinahintulutan akong makatakas nang walang insidente. Nagpakilos ang pulisya ng malawakang operasyon para hanapin at arestuhin ako, pinalibutan ang bahay at nayon na tinutuluyan ko, pero hindi pa rin nila ako nahuli. Pagkatapos ay sinubukan nila akong habulin at harangan sa kalsada, pero sa kung anong dahilan ay hindi nila ako nakilala nang dumaan ako sa harap nila. Habang lalo ko itong iniisip, mas lalo kong naramdaman na tunay na makapangyarihan ang Diyos at, gaano man kalupit kumilos si Satanas, hindi ako nito makakanti kung wala ang pahintulot ng Diyos.

Kalaunan, sinabi sa akin ng ilang kapatid na nagpaskil ang CCP ng mga wanted na karatula na nagpapakita ng larawan ko sa buong probinsya, na may mababasang caption na “Matinding nakakagambala sa kaayusan ng lipunan.” Pumupunta rin sa mga bus ng lungsod ang mga pulis dala ang larawan ko, nagtatanong kung may sinumang nakakaalam sa kinaroroonan ko. Dahil pinaghahanap pa rin ako ng mga pulis, hindi ako makalabas para gawin ang mga tungkulin ko at kinailangan kong magtago sa bahay ng pamilyang nagpatira sa akin, at palagi akong kinakabahan. Pagkatapos niyon, hindi ako lumabas nang mahigit isang taon, at nakaramdam ako ng labis na panunupil at panlulumo. Minsan naramdaman ko na talagang napakahirap at napakasakit na manalig sa Diyos sa bansa ng malaking pulang dragon. Nakita ko ang isang sipi ng mga salita ng Diyos na nagsasabing: “Dahil ito ay sinimulan sa isang lupain na lumalaban sa Diyos, lahat ng gawain ng Diyos ay nahaharap sa malalaking balakid, at nangangailangan ng mahaba-habang panahon ang pagsasakatuparan sa marami sa Kanyang mga salita; sa gayon, ang mga tao ay pinipino dahil sa mga salita ng Diyos, na bahagi rin ng pagdurusa. Napakahirap para sa Diyos na isakatuparan ang Kanyang gawain sa lupain ng malaking pulang dragon—ngunit sa pamamagitan ng hirap na ito na ginagawa ng Diyos ang isang yugto ng gawain Niya, na nagpapamalas ng Kanyang karunungan at kamangha-manghang mga gawa, at ginagamit ang pagkakataong ito upang gawing ganap ang grupong ito ng mga tao” (Ang Salita, Vol. I. Ang Pagpapakita at Gawain ng Diyos. Simple ba ang Gawain ng Diyos na Tulad ng Inaakala ng Tao?). Napagtanto ko na hindi sinasadya ng Diyos na pahirapan ang mga tao, sa halip, ginagamit Niya ang masasamang sitwasyon na nilikha ng pag-aresto at pag-uusig ng CCP sa mga mananampalataya para gawing perpekto ang pananalig at pagmamahal ng mga tao at gumawa ng isang grupo ng mga mananagumpay.

Sa pagbabalik-tanaw sa buong karanasang ito—mula sa pagkaaresto, hanggang sa pagtakas at hanggang sa ngayon—naharap ako sa napakaraming paghihirap, pero nagbigay-daan ito sa akin na makilala nang malinaw ang mala-demonyong diwa ng paglaban ng CCP sa Diyos. Hindi na ako kayang ilihis ng CCP at naghimagsik na ako laban dito at tumalikod dito. Kasabay nito, nakita ko nang malapitan at personal na kasama ko ang Diyos sa bawat hakbang ng daan, tumutulong sa akin tuwing nangangailangan ako at paulit-ulit na nagbubukas ng daan para sa akin. Binigyan ako ng mga salita ng Diyos ng pananalig at lakas at muli’t muli akong ginabayan palabas ng pugad ng leon. Nakita ko ang kataas-taasang kapangyarihan ng Diyos at pinalakas nito ang pananalig ko sa Diyos. Habang lalo ko itong iniisip, mas lalo kong napagtatanto na napakarami kong nakamit mula sa paghihirap at pag-uusig na ito. Dahil dito, hindi na ito mapait para sa akin, sa halip ay nararamdaman ko na parang ipinapakita ng Diyos sa akin ang biyaya at pinapaboran ako sa pamamagitan ng pagpaparanas sa akin ng Kanyang gawain sa mahirap na sitwasyong ito. Gaano man ako tugisin at usigin ng CCP, patuloy kong hahangarin ang katotohanan, tutuparin ang aking tungkulin at susuklian ang pagmamahal ng Diyos!


59. Ang Kahalagahan ng Tamang Saloobin sa Iyong Tungkulin

Ni Ella, Pilipinas

Noong Oktubre ng 2020, tinanggap ko ang gawain ng Makapangyarihang Diyos sa mga huling araw. Aktibo akong dumalo sa mga pagtitipon at nakipagbahaginan tungkol sa aking pagkaunawa sa mga salita ng Diyos, at makalipas ang dalawang buwan, naging lider ako ng isang grupo ng pagtitipon. Naalala ko na sa unang beses na nag-host ako ng isang pagtitipon, pareho akong nasabik at kinabahan. Sabik akong gawin ang tungkulin ko, pero kinabahan ako dahil natakot akong kapag hindi ako nakapag-host nang maayos, baka maliitin ako ng mga kapatid. Inisip kong napakaganda ng pagho-host ng lider ng iglesia namin sa mga pagtitipon, kaya kung gagawin ko ito sa paraan niya, sigurado akong makakapag-host ako nang maayos sa pagtitipon. Pagkatapos, pupurihin ako ng lider ng iglesia, at titingalain ako ng mga kapatid. Kaya, nag-host ako ng pagtitipon sa pamamagitan ng paggaya sa pamamaraan ng lider ng iglesia namin. Nang tanungin ko ang mga kapatid, nakipag-usap sila sa akin, at nang nagbahagi ako, sinabi nilang “Amen” bilang pagsang-ayon. Pagkatapos ng pagtitipon, sinabi ng lider ng iglesia namin na maayos akong nakapag-host. Nakaramdam ako ng sobrang saya at pagmamalaki nang marinig ko ang papuri ng lider. Hindi nagtagal, napili ako bilang diyakono ng pagdidilig. Sobra akong nasabik, at inisip kong tiyak na ito ay dahil may mahusay akong kakayahan kaya pinili ako para sa posisyon. Noong una, hindi ko alam kung paano isasagawa ang gawain, pero ayaw kong madismaya sa akin ang mga kapatid. Kaya, sa bawat pagtitipon, pinagtuunan ko ang paghahanap sa mahahalagang bahagi na tinalakay sa mga salita ng Diyos. Sa ganoong paraan, magiging malinaw ang pagbabahagi ko at matatalakay ang mga pangunahing punto, at iisipin ng mga kapatid na may mabuti akong pagkaunawa at hahangaan nila ako. Pero pagkatapos kong magbahagi, nang pinakinggan ko ang pagbabahaginan ng iba, napansin kong hindi gaanong naging malinaw ang aking mga sinabi. Labis akong nag-alala, at naisip na, “Walang sinuman ang mag-iisip na mahusay akong magbahagi, at ang atensyon ng lahat ay mapupunta sa mga taong mas magaling makipagbahaginan kaysa sa akin.” Natakot akong mamaliitin ako ng mga kapatid, kaya lagi kong sinusubukang makapagbahagi nang mas maayos. Pero hindi ko mapakalma ang sarili ko nang sapat para pagnilayan ang mga salita ng Diyos. Habang mas lalo kong ginustong magbahagi nang maayos, mas pumangit ang pagbabahagi ko. Naisip ko, “Ano ang iisipin ng mga kapatid sa akin? Madidismaya kaya sa akin ang lider ng iglesia? Bakit hindi kasinglinaw nang sa iba ang pagbabahagi ko? Bakit napakahusay nilang makipagbahaginan, pero hindi ako ganoon?” Handa na akong tanggapin ang pagkatalo at naisip kong mas magsikap para mahigitan ang iba.

Pagkaraan ng ilang buwan, dahil sa mga kinakailangan na gawain ng iglesia, ipinadala ako para ipangaral ang ebanghelyo. Nang makarating ako roon, tinanong ko kung sino ang mga lider ng grupo at sino ang lider ng iglesia. Naisip ko, hangga’t ginagawa ko ang aking makakaya, makukuha ko ang pagsang-ayon ng lider ng iglesia at posibleng gawing lider ng grupo. Sa ganoong paraan, titingalain ako ng mga kapatid. Kapag nagbabahagi ako ng ebanghelyo, madalas akong manalangin at umasa sa Diyos kapag may mga bagay akong hindi maunawaan o hindi magawa. Pagkaraan ng sandaling panahon, nakakuha ako ng ilang magagandang resulta sa pagganap ko ng aking tungkulin, at labis itong nagpasaya sa akin. Pero nakonsensya rin ako dahil alam kong mali ang paraan ng aking pag-iisip. Nagsisikap ako dahil lamang gusto kong tingalain ako ng iba, hindi dahil gusto kong gawin nang maayos ang aking tungkulin. Sinisiyasat ng Diyos ang isipan ko, at tiyak na kinasusuklaman Niya ang paghahangad ko. Lumapit ako sa Diyos at nanalangin; handa akong maghimagsik laban sa aking maling layunin. Pagkatapos kong magdasal, medyo gumaan ang pakiramdam ko. Gayunpaman, madalas ko pa ring hindi maiwasang subukang pahangain ang iba sa akin. Kapag nakikita kong nakakakuha ang iba ng magagandang resulta mula sa paggawa ng kanilang mga tungkulin, gusto kong mahigitan sila. Alam kong mali ang mag-isip nang ganito, pero hindi ko makontrol ang aking sarili. Hindi ko mapakalma ang sarili ko nang sapat para gawin ang tungkulin ko. Lumala nang lumala ang kalagayan ko, at hindi ako naging epektibo sa paggawa ng aking tungkulin. Kaya nanalangin ako sa Diyos, hinihiling sa Kanya na tulungan at gabayan akong makilala ang aking sarili.

Isang araw, nakakita ako ng isang sipi ng mga salita ng Diyos sa isang video ng patotoong batay sa karanasan na nagbigay sa akin ng kaunting kaalaman sa aking sarili. Sabi ng Makapangyarihang Diyos: “Mabigat sa kalooban na ginagawa ng mga anticristo ang kanilang tungkulin para makakuha ng mga pagpapala. Itinatanong din nila kung magagawa ba nilang magpakitang-gilas at kung titingalain ba sila kapag ginawa nila ang tungkuling ito, at kung malalaman ba ng Itaas o ng Diyos kung gagawin nila ang tungkuling ito. Ito ang lahat ng bagay na isinasaalang-alang nila kapag ginagawa nila ang isang tungkulin. Ang unang gusto nilang matiyak ay kung anong mga pakinabang ang maaari nilang makuha sa paggawa ng isang tungkulin at kung maaari ba silang pagpalain. Ito ang pinakamahalagang bagay sa kanila. Hindi nila kailanman iniisip kung paano isaalang-alang ang mga layunin ng Diyos at suklian ang pagmamahal ng Diyos, kung paano ipangaral ang ebanghelyo at magpatotoo sa Diyos nang sa gayon makamit ng mga tao ang pagliligtas ng Diyos at matamo ang kaligayahan, lalong hindi nila kailanman hinahangad na maunawaan ang katotohanan, o hinahanap kung paano lutasin ang kanilang mga tiwaling disposisyon at isabuhay ang isang wangis ng tao. Hindi nila kailanman isinasaalang-alang ang mga bagay na ito. Ang iniisip lang nila ay kung maaari ba silang pagpalain at magkamit ng mga pakinabang, kung paano magkaposisyon, kung paano magkaroon ng katayuan, kung paano nila makukuha ang pagrespeto ng mga tao, at kung paano mamukod-tangi at maging pinakamahusay sa iglesia at sa karamihan ng tao. Tiyak na ayaw nilang maging mga ordinaryong tagasunod. Gusto nilang laging maging una sa iglesia, ang may huling salita, maging mga lider, at mapakinggan sila ng lahat. Saka lamang sila makukuntento. Nakikita naman ninyo na ang puso ng mga anticristo ay nag-uumapaw sa mga bagay na ito. Tunay nga ba silang gumugugol para sa Diyos? Taos-puso ba nilang ginagawa ang kanilang tungkulin bilang mga nilikha? (Hindi.) Kung gayon, ano ang gusto nilang gawin? (Ang humawak ng kapangyarihan.) Tama iyon. Sinasabi nila, ‘Para sa akin, gusto kong mahigitan ang lahat ng tao sa sekular na mundo. Kailangan na ako ang maging una sa anumang grupo. Ayaw kong pumangalawa lang, at hindi ako kailanman magiging isang sidekick. Gusto kong maging isang lider at ang may huling salita sa anumang grupo ng mga tao na kinabibilangan ko. Kung hindi ako ang may huling salita, susubukan ko ang lahat ng posibleng paraan para kumbinsihin kayong lahat, para respetuhin ninyo akong lahat, at para piliin ninyo ako bilang lider. Sa sandaling may katayuan na ako, ako na ang may huling salita, kailangan nang makinig sa akin ang lahat. Kailangan na ninyong gawin ang mga bagay-bagay ayon sa paraang gusto ko, at kailangang mapasailalim kayo sa kontrol ko.’ Anumang tungkulin ang ginagawa ng mga anticristo, sisikapin nilang ilagay ang sarili nila sa mataas na posisyon, sa isang nakalalamang na posisyon. Hindi sila kailanman makokontento sa kanilang posisyon bilang isang ordinaryong tagasunod. At ano ang pinakakinahuhumalingan nila? Iyon ay ang tumayo sa harap ng mga tao na inuutusan at pinagagalitan ang mga tao, ipinagagawa sa mga tao ang kanilang sinasabi. Hindi nila iniisip kailanman kung paano gawin nang maayos ang kanilang tungkulin—lalo nang hindi nila hinahanap ang mga katotohanang prinsipyo habang ginagawa ang kanilang tungkulin, upang isagawa ang katotohanan at bigyang-kasiyahan ang Diyos. Sa halip, nag-iisip sila nang husto ng mga paraan para mapatanyag ang sarili, para tumaas ang tingin sa kanila ng mga lider at itaas sila ng ranggo, upang sila mismo ay maging lider o manggagawa, at mamuno sa ibang mga tao. Ito ang pinag-iisipan at inaasam nila buong araw. Hindi pumapayag ang mga anticristo na pamunuan ng iba, ni hindi sila pumapayag na maging ordinaryong tagasunod, lalo nang manahimik na lamang habang ginagawa nila ang kanilang tungkulin nang walang nakukuhang atensyon. Anuman ang kanilang tungkulin, kung hindi sila maaaring maging bida, kung hindi sila maaaring maging mataas sa iba at maging lider ng ibang tao, nagiging nakababagot para sa kanila ang paggawa ng kanilang tungkulin, at nagiging negatibo sila at nagsisimulang tamarin. Kung walang papuri o pagsamba ng iba, lalong hindi ito interesante sa kanila, at lalong wala silang pagnanais na gawin ang kanilang tungkulin. Ngunit kung maaari silang maging bida habang ginagawa nila ang kanilang tungkulin at sila ang may huling salita, lumalakas sila, at handang danasin ang anumang paghihirap. Palagi silang may personal na mga layunin sa pagganap sa kanilang tungkulin, at gusto nila na palagi mamukod-tangi bilang isang pamamaraan para matugunan ang kanilang pangangailangan na talunin ang iba, at matugunan ang kanilang mga pagnanais at ambisyon” (Ang Salita, Vol. IV. Paglalantad sa mga Anticristo. Ikasiyam na Aytem (Ikapitong Bahagi)). Matapos basahin ang mga salita ng Diyos, naisip ko agad ang lahat ng nagawa ko. Pakiramdam ko, lahat ng saloobin at kilos ko ay nalantad sa liwanag. Inilantad ng mga salita ng Diyos na hindi kailanman iniisip ng mga anticristo kung paano hangarin ang katotohanan para gawin nang maayos ang kanilang tungkulin. Sa halip, hinahangad nila ang mataas na katayuan at gustong pamunuan ang iba. Hindi nila hinahayaan ang iba na mahigitan sila, at tinatahak nila ang landas ng paglaban sa Diyos. Ginunita ko kung paanong ang lahat ng iba’t iba kong pag-uugali ay kapareho nang sa mga anticristo: Sa sandaling sinimulan kong gawin ang aking tungkulin, ninais kong tingalain ako ng lahat. Ginagaya ko ang lider ng iglesia kapag nagho-host ako ng mga pagtitipon. Nagsikap ako nang husto sa pagninilay sa mga salita ng Diyos tuwing may mga pagtitipon, umaasang makapagbabahagi nang malinaw at sa organisadong paraan. Ang layunin ko ay hindi upang makamit ang magagandang resulta mula sa mga pagtitipon, kundi upang ipakita sa lahat na nagbahagi ako sa isang maayos at malinaw na paraan. Iyon ay para matanggap ko ang papuri ng aking mga kapatid. Matapos ipalaganap ang ebanghelyo, hindi ko inisip kung paano tutuparin ang tungkulin ko na mapalugod ang Diyos. Sa halip, tinanong ko muna kung sino ang mga lider ng grupo at lider ng iglesia, umaasang mapipili ako bilang lider ng grupo sa pamamagitan ng aking mga pagsisikap. Ginawa ko ang lahat para magpasikat sa harap ng mga kapatid, at inihambing ko ang sarili ko sa kanila. Nang nakita kong nagkakamit ang iba ng magagandang resulta mula sa paggawa ng kanilang tungkulin, nainggit ako, at ninais ko silang laging mahigitan at maging pinakamahusay. Lahat ng ginawa ko ay para sa reputasyon at katayuan ko, at lahat ng ito ay pagsisikap na matugunan ang pagnanais ko na makipagkumpitensya. Paanong hindi kasusuklaman ng Diyos ang aking paghahangad? Ang tungkulin ay isang atas mula sa Diyos, at ito ay isang obligasyon at responsibilidad na dapat nating tuparin, pero itinuring ko ito na parang sarili kong karera. Ginamit ko ang tungkulin ko para maghangad ng katayuan at makuha ang layon kong mapatingala sa akin ang mga tao. Paano aayon sa layunin ng Diyos ang pagkikimkim ko ng di-wastong layunin sa paggampan ko ng aking tungkulin? Kinamuhian ko ang sarili ko sa pagiging napakatiwali. Ayaw ko nang mamuhay nang ganito. Ninais kong magbago sa lalong madaling panahon.

Makalipas ang ilang araw, inilipat ako sa ibang grupo para magpalaganap ng ebanghelyo. Noong una akong magsimula, gusto ko lang tumuon sa gawain ng ebanghelyo at gawin nang maayos ang tungkulin ko. Napansin ko na ginagampanan nang maayos ng mga kapatid doon ang kanilang mga tungkulin. Kapag ipinapangaral ang ebanghelyo, napakalinaw silang nakikipagbahaginan sa katotohanan ng gawain ng Diyos, at marami sa mga nakarinig ng ebanghelyo ay handang hanapin at siyasatin ito. Nang naisip ko ang tungkol sa kung paanong ang sarili kong pangangaral ay hindi epektibo at ang pagbabahagi ko tungkol sa katotohanan ay malabo, nadama kong sobra akong nakakadismaya. Sa sandaling iyon, unti-unting naglaho ang aking kayabangan. Hindi na ako nangahas na isiping mataas ang aking sarili, at hindi ko na ninais na patingalain ang iba sa akin. Noong una, akala ko nagbago na ako nang kaunti, pero nang makita ko ang mga kapatid na pinupuri sa maayos na pagganap ng kanilang mga tungkulin, ayaw kong mapag-iwanan. Kapag nagpapalaganap ng ebanghelyo, nagkukumahog akong mag-anyaya sa mga tao na makinig sa mga sermon, pero hindi ko sinusubukang alamin kung totoong naniniwala sila sa Diyos o kung natutugunan nila ang mga hinihingi sa pag-eebanghelyo. Dahil dito, naanyayahan ko ang ilang hindi mananampalataya sa mga sermon, at hindi nagtagal, umalis sila sa grupo ng pagtitipon. Labis akong nalungkot, at naisip ko, “Bakit ganito? Hindi epektibo ang paggawa ko sa tungkulin ko. Ano na lang ang iisipin ng mga kapatid sa akin? Iisipin ba nilang mas mababa ako sa kanila?” Sa mga araw na iyon, labis akong negatibo, at gusto kong umiyak sa mga pagtitipon, pero lagi kong naaalala ang isang sipi sa mga salita ng Diyos: “Ginagawa mo ba ang mga mithiin at layunin mo na Ako ang nasa isip? Ang iyo bang mga salita at pagkilos ay sinasabi at ginagawa sa Aking presensiya? Sinusuri Ko ang lahat ng iyong mga iniisip at palagay. Hindi ka ba nakokonsensya?” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 13). Pinaalalahanan ako ng mga salita ng Diyos na dapat kong higit pang pagnilayan at suriin kung nagkaroon ako ng maling layunin sa paggawa ng aking tungkulin. Sa pagninilay-nilay, napagtanto kong bumalik ang dati kong problema: Ninais kong makuha ang atensyon at mataas na pagtingin ng mga tao sa pamamagitan ng paggawa nang maayos sa aking tungkulin. Nang matanto ko ito, lubha akong nabagabag. Bakit napakatindi ng pagnanais ko sa katayuan at napakalalim ng aking katiwalian? Ang mas malala pa, manhid ako rito. Hindi ko man lamang napagtanto ang aking di-wastong kalagayan.

Isang beses, nang tinatalakay ko ang aking kalagayan sa isang sister, pinadalhan niya ako ng sipi ng mga salita ng Diyos. Sa wakas ay nagkamit ako ng kaunting pagkakilala sa sarili ko pagkatapos kong basahin ito. Sabi ng mga salita ng Diyos: “Partikular na iniidolo ng ilang tao si Pablo. Gusto nilang lumabas at magbigay ng mga talumpati at gumawa, gusto nilang dumadalo sa mga pagtitipon at mangaral, at gusto nila na pinakikinggan sila ng mga tao, sinasamba sila, at pinalilibutan sila. Gusto nilang magkaroon ng puwang sa puso ng iba, at natutuwa sila kapag pinahahalagahan ng iba ang larawang ipinakikita nila. Himayin natin ang kanilang kalikasan mula sa mga pag-uugaling ito. Ano ang kanilang likas na pagkatao? Kung ganito talaga silang kumilos, sapat na iyan upang ipakita na sila ay mayabang at may labis na pagtingin sa sarili. Hindi talaga nila sinasamba ang Diyos; naghahangad sila ng mas mataas na katayuan at nangangarap na magkaroon ng awtoridad sa iba, na ariin ang mga ito, at magkaroon ng puwang sa puso ng mga ito. Ito ang klasikong larawan ni Satanas. Ang namumukod na mga aspeto ng kanilang kalikasan ay kayabangan at kahambugan, ayaw nilang sambahin ang Diyos, at nais nilang sambahin sila ng iba. Ang gayong mga pag-uugali ay maaaring magbigay sa iyo ng napakalinaw na pagtingin sa kanilang likas na pagkatao” (Ang Salita, Vol. III. Ang mga Diskurso ni Cristo ng mga Huling Araw. Paano Malalaman ang Kalikasan ng Tao). Matapos basahin ang mga salita ng Diyos, nagsimula akong magnilay sa aking sarili. Sinasabi ng Diyos na gusto ni Pablo na sinasamba siya ng mga tao at pumapaligid sa kanya, na gusto niyang magkaroon ng katayuan sa isipan ng iba, at na ikinalulugod niya kapag pinahahalagahan ng iba ang imaheng ipinapakita niya. Gusto ko ring tingalain ako ng mga kapatid. Sa mga pagtitipon, gusto kong mas mahusay na magbahagi kaysa sa iba. Sa paggawa sa aking tungkulin, kapag nakakikita ako ng iba na nagkakamit ng mas magagandang resulta mula sa kanilang gawain kaysa sa akin, lumilitaw ang likas kong pagiging mapagkumpitensiya. Ninais kong gumawa nang mas mahusay kaysa sa kanila at mahigitan sila. Lahat ng sinabi at ginawa ko ay puno ng ambisyon at pagnanais, at napakayabang ng disposisyon ko. Ang layunin at pag-uugali ko ay kapareho nang kay Pablo. Mapagmalaki at mayabang ang kalikasan ni Pablo. Hindi niya sinamba ang Diyos, nagpakitang-gilas siya at nagpatotoo hinggil sa kanyang sarili kahit saan, sinubukan niyang mapatingala at mapasamba sa kanya ang iba, at ginusto niyang magkaroon ng puwang sa mga isipan ng ibang tao. Ganoon din ako. Anuman ang tungkuling ginampanan ko, lahat ng ginawa ko ay para sa katanyagan at katayuan, hindi para tuparin ang tungkulin kong mapalugod ang Diyos. Sa aking paghahangad ay nilabanan ko ang Diyos at makokondena Niya. Ito ay dahil sa ang paghahangad ng katayuan ay hindi lamang para sadyang makakuha ng katayuan o titulo; ito ay para magtamo ng puwang sa isipan ng mga tao, at pasambahin ang iba sa iyo. Gaya ng sinasabi ng Diyos: “Ito ang klasikong larawan ni Satanas.” Talagang sobrang nakakatakot ito! Para makuha ang paghanga ng iba, naghangad ako ng madaliang tagumpay sa paggawa ng aking tungkulin, at ipinangaral ang ebanghelyo nang walang prinsipyo, na nagdala sa ilang hindi mananampalataya sa grupo ng pagtitipon at inaksaya ang oras at lakas ng mga nag-eebanghelyo. Kung nakapasok ang mga taong ito sa iglesia, magiging mas malala sana ang sitwasyon at magagambala nila ang gawain ng iglesia. Napakaseryoso ng kalikasan ng problemang ito! Kung hindi ako magsisisi at magbabago, tiyak na kapopootan ako ng Diyos, kaya ayaw ko nang hangarin pa ang katayuan at ang paghanga ng iba.

Sa sumunod na mga pagtitipon, nakinig akong mabuti sa pagbabahaginan ng mga kapatid at nakitang masigasig na ginagawa ng lahat ang kanilang tungkulin. May isang sister na ang karanasan ay talagang nakaaantig para sa akin. Ibinahagi niya kung paano siya umasa sa Diyos para mapagtagumpayan ang mga paghihirap sa pagganap sa kanyang mga tungkulin at kung paano niya ipinalaganap ang ebanghelyo. Pagkatapos kong marinig ito, tinanong ko ang sarili ko, “Sineseryoso ko ba ang tungkulin ko? Nagsasagawa ba ako ayon sa mga salita ng Diyos? Lahat ng iba ay may totoong karanasan at patotoo ng pagsasagawa ng katotohanan sa iba’t ibang kapaligiran. Bakit hindi ko ginagawa? Bakit hindi ko layunin ang gampanan nang maayos ang aking tungkulin?” Sobrang nakonsensya ako. Hindi ko ginampanan nang matapat ang tungkulin ko. Sa halip na magtrabaho nang maayos, buong-puso kong hinangad ang paghanga ng mga tao. Hindi talaga ako karapat-dapat na mabigyan ng anumang mga tungkulin. Noong panahong iyon, seryoso kong pinagnilayan ang sarili ko, at naalala ko ang karanasan ni Pedro. Hindi kailanman nagpasikat si Pedro o hinangad ang paghanga ng iba. Tumuon siya sa paghahanap ng katotohanan sa lahat ng bagay, sa pagninilay-nilay at pag-unawa sa kanyang sariling katiwalian, at sa pagsubok na baguhin ang kanyang disposisyon sa buhay. Tinahak niya ang isang matagumpay na landas ng pananalig sa Diyos. Gusto ko ring maghangad ng pagbabago ng disposisyon, kaya madalas akong manalangin sa Diyos, hinihiling sa Kanya na gabayan ako sa pagkilala sa aking sarili. Sa tuwing hinahangad ko ang paghanga ng mga tao kapag ginagawa ko ang aking tungkulin, sadya akong maghihimagsik laban sa aking maling layunin. Ninais kong takasan ang aking tiwaling disposisyon sa lalong madaling panahon at gampanan nang maayos ang aking tungkulin.

Isang araw, nabasa ko ang isang sipi ng mga salita ng Diyos at nakahanap ng landas ng pagsasagawa. Sabi ng mga salita ng Diyos: “Kung ginawa kang hangal ng Diyos, kung gayon ay may katuturan sa iyong kahangalan; kung ginawa ka Niyang matalino, kung gayon ay may katuturan sa iyong katalinuhan. Anumang talento ang ibinibigay ng Diyos sa iyo, anuman ang iyong mga kalakasan, gaano man kataas ang iyong IQ, lahat ng ito ay may layon para sa Diyos. Ang lahat ng bagay na ito ay pauna nang itinalaga ng Diyos. Ang papel na ginagampanan mo sa iyong buhay at ang tungkuling ginagawa mo ay matagal na panahon nang paunang itinalaga ng Diyos. Nakikita ng ilang tao na ang iba ay nagtataglay ng mga kalakasan na wala sa kanila at hindi sila nasisiyahan. Gusto nilang baguhin ang mga bagay-bagay sa pamamagitan ng ibayong pag-aaral, ibayong pagtuklas, at pagiging mas masikap. Ngunit may limitasyon ang maaaring matamo ng kanilang sigasig, at hindi nila mahihigitan ang mga may kaloob at kadalubhasaan. Gaano ka man lumaban, wala itong saysay. Inorden ng Diyos kung magiging ano ka, at walang magagawa ang sinuman para baguhin ito. Saan ka man magaling, doon ka dapat magsumikap. Anuman ang tungkuling nababagay sa iyo ay ang tungkulin na dapat mong gampanan. Huwag mong subukang ipilit ang iyong sarili sa mga larangang hindi saklaw ng iyong mga kasanayan at huwag mainggit sa iba. May kanya-kanyang tungkulin ang bawat tao. Huwag mong isiping magagawa mo ang lahat nang mabuti, o na mas perpekto ka o mas mahusay kaysa sa iba, na palaging gustong palitan ang iba at ibida ang sarili. Isa itong tiwaling disposisyon. May mga nag-iisip na hindi sila mahusay sa anumang bagay, at na wala talaga silang mga kasanayan. Kung ganoon ang kaso, kailangan mo lamang maging isang taong nakikinig at nagpapasakop sa isang praktikal na paraan. Gawin mo ang makakaya mo at gawin ito nang maayos, nang buong lakas mo. Sapat na iyon. Malulugod na ang Diyos” (Ang Salita, Vol. III. Ang mga Diskurso ni Cristo ng mga Huling Araw. Ang mga Prinsipyong Dapat Gumabay sa Asal ng Isang Tao). Matapos basahin ang mga salita ng Diyos, labis akong naantig. Naintindihan ko na pagod na pagod ako at dumaan sa labis na paghihirap lahat dahil sa hindi ko ibinuhos ang lakas ko sa paggawa ng aking tungkulin. Sa halip, ginamit ko ang aking lakas para maghangad ng reputasyon at katayuan. Pauna nang itinalaga ng Diyos kung mataas o mababa ba ang kakayahan ng isang tao, kung anong uri ng mga talento at mga kaloob ang mayroon siya, at kung anong tungkulin ang kaya niyang tuparin. Gusto ng Diyos na gawin natin ang lahat ng ating makakaya sa loob ng limitasyon ng sarili nating abilidad. Hindi Niya hinihingi sa atin na subukang mamukod-tangi mula sa karamihan at maging mas mataas sa iba. Bago pa man ako isilang, isinaayos na ng Diyos ang lahat para sa akin. Pauna nang itinalaga ng Diyos kung anong kakayahan, mga talento, mga kaloob ang aking tataglayin; kung anong mga tungkulin ang nababagay kong gampanan; at lahat ng iba pa. Dapat akong magpasakop sa kataas-taasang kapangyarihan at mga pagsasaayos ng Diyos, manatili sa aking kinalalagyan, ibuhos ang aking mga abilidad sa praktikal na paraan, at gampanan nang maayos ang aking tungkulin. Pagkatapos ng masusing pag-iisip, napagtanto kong wala akong anumang espesyal na kasanayan, kaya kailangan ko lamang makinig sa mga salita ng Diyos: “Kailangan mo lamang maging isang taong nakikinig at nagpapasakop sa isang praktikal na paraan. Gawin mo ang makakaya mo at gawin ito nang maayos, nang buong lakas mo. Sapat na iyon. Malulugod na ang Diyos.” Handa akong magsagawa ayon sa mga salita ng Diyos at taos-pusong gampanan ang aking tungkulin.

Nakita ko ang isang sister na napaka-epektibong ginawa ang kanyang tungkulin. Talagang nainggit ako at medyo nagselos. Naisip ko, “Paano niya ginagawa ito?” Naramdaman ko muli ang simbuyong mahigitan siya, pero napagtanto kong inilalantad ko ang aking katiwalian, kaya nanalangin ako sa Diyos para maghimagsik laban sa aking sarili. Pagkatapos kong magdasal, naisip ko, “Lahat tayo ay may iba’t ibang mga tungkulin, tulad ng isang makina na may iba’t ibang bahagi at ang bawat bahagi ay may iba’t ibang silbi. Nagtataglay ang sister ko ng sarili niyang mga kalakasan at nagkakamit ng magagandang resulta sa paggawa ng kanyang tungkulin. Isa itong magandang bagay. Hindi ko dapat ikumpara ang sarili ko sa kanya; dapat matuto ako sa kanya.” Pagkatapos niyon, sa tuwing ibinabahagi ng sister ang kanyang landas at mga nakakamit sa paggampan ng kanyang tungkulin, nakikinig akong mabuti at nagsusulat ng note. Bumabaling din ako sa ibang mga kapatid para sa kanilang karanasan sa gawaing pang-ebanghelyo. Sa mga pagtitipon, kinakalma ko ang sarili ko at pinagninilayan ang mga salita ng Diyos, nagbabahagi sa kung ano ang nauunawaan ko sa Kanyang mga salita, at hindi na hinahangad ang paghanga ng iba. Nang magsagawa ako nang ganito, unti-unting nabawasan ang pagnanais ko sa katayuan at reputasyon. Hindi na ako naiinggit gaya ng dati, at mas mahinahon at malaya na ang pakiramdam ko.


60. Napakasakit Maging Mapagpaimbabaw

Ni Su Wan, Tsina

Noong Agosto 2020, natanggal ako dahil iniraraos ko lang ang tungkulin ko nang hindi gumagawa ng anumang totoong gawain. Pagkatapos noon, nakonsensya ako at napuno ng panghihinayang, at gusto kong magsisi at maayos na gawin ang tungkulin ko sa hinaharap.

Kalaunan, itinalaga akong gumawa ng mga video kasama ang ilan pang sister. Isang araw, nakausap ko si Sister Yang Fan tungkol sa ilan kong napagnilayan at naunawaan pagkatapos kong matanggal. Labis siyang naantig ng sinabi ko at magmula noon, napansin kong nagbago na ang pag-uugali niya sa akin. Kapag nagsasalita ako tungkol sa mga karanasan ko sa mga pagtitipon, talagang nakikinig siya nang mabuti at patuloy na tumatango-tango, at kadalasan ay sumasasang-ayon siya sa aking mga opinyon. Tila naging mas mapagmalasakit din siya sa akin sa araw-araw. Naisip ko: “Mukhang tinitingala niya ako. Nagkwento ako tungkol sa natutuhan ko at nagpahayag ako ng taos-pusong pagsisisi, kaya dapat ko iyong isagawa. Ano ang iisipin niya kung wala siyang makitang anumang pagbabago sa akin? Iisipin ba niyang puro salita lang ako at na hindi ko isinasagawa ang katotohanan? Mawawala ba ang magandang pagtingin niya sa akin?” Nang maisip ko ito, medyo nabalisa at nag-alala ako, at ayoko nang basta na lang gawin nang maayos ang tungkulin ko. Minsan matagal akong nakaupo at gumagawa ng mga video, at sumasakit ang likod ko. Nais kong medyo magpahinga, pero natatakot akong iisipin ng mga sister ko na nagpapabaya ako. Naisip ko: “Sinabi kong maayos kong gagawin ang tungkulin ko at hindi na ako magpapabaya, kailangan kong ipakita sa kanila na isinasagawa ko ang mga sinabi ko.” Kaya hindi ako nangangahas na magpahinga kapag pagod na ako, sa takot na iisipin nila na sinusunod ko ang mga pangangailangan ng laman ko at na hindi ako nagdadala ng anumang pasanin para sa tungkulin ko. Hindi ako nangangahas matulog nang maaga kapag inaantok ako. Kahit pa natapos ko na ang gawain ko, pipilitin ko ang sarili ko na magpatuloy at hindi ko papatayin ang computer ko hanggang alas-onse y media o alas-dose ng gabi. Minsan, nagpupuyat ako at hindi halos makabangon sa umaga, pero makikita kong maagang bumabangon ang mga sister ko, at hindi ako nangangahas na matulog pa, sa takot na mabigyan ko sila ng hindi magandang impresyon sa akin. Minsan, nakita kong may dalawang video na gagawin si Yang Fan, pero wala sa plano ko na tulungan siya kasi mahirap ang mga ito, at ayokong mag-abalang gawin iyon. Pero naisip ko na wala naman akong anumang sariling proyekto, kaya kung hindi ako mag-aalok ng tulong, tiyak na iisipin niyang puro salita lang ako, at nagsasabi lang ako ng mga salita at doktrina nang hindi hinahangad ang katotohanan. Kaya tinulungan ko si Yang Fan sa mga video.

Noong panahong iyon, bagamat tila iginugugol ko ang sarili ko sa aking tungkulin, alam ko sa puso ko na ang lahat ng iyon ay para maprotektahan ang imahe at katayuan ko. Labis akong hindi mapakali dahil dito at gusto kong magtapat sa aking mga sister tungkol sa aking kalagayan, pero natatakot akong malaman nila na may mga lihim akong motibo noong buong panahong iyon, at iisipin nilang hindi pa talaga ako nakapagsisisi at na hindi ko isinagawa ang katotohanan. Malamang na isang mapanlinlang na mapagpaimbabaw ang magiging tingin nila sa akin at hindi pa nila paniniwalaan ang lahat ng sinabi kong natutuhan ko pagkatapos kong matanggal. Nag-atubili akong magtapat sa lahat dahil sa mga kaisipang ito. Sa mga pagtitipon, nagsasalita lang ako tungkol sa mga katiwalian na madalas ibinubunyag ng lahat, pati na ang ilang positibong kaalaman na batay sa karanasan, habang patuloy na itinatago sa kaibuturan ko ang mga iniisip ko. Dahil nagbabahagi ako tungkol lang sa mga positibong karanasan, lalo pa akong tiningala ng aking mga sister, at sa isang pagtitipon, pinuri ako ni Yang Fan dahil nagawa kong isagawa ang katotohanan at napakalinaw kong magbahagi tungkol sa katotohanan. Kalaunan, narinig kong sinabi ng dalawang iba pang kapatid na hinahangad ko ang katotohanan, na tahasan akong nagtapat tungkol sa katiwalian ko, at na napakaaktibo ko sa tungkulin ko. Medyo nasiyahan ako, pero higit pa roon, nakaramdam ako ng kahihiyan at pagkabalisa, dahil alam kong ang sinasabi nila ay hindi man lang malapit sa realidad. Hindi ako deretsahan ni paano man, hindi pa ako kailanman nagtapat tungkol sa katiwalian na nasa kalooban ko at may iba pang mga motibo sa likod ng sigasig ko sa aking tungkulin. Naisip ko: “Sobrang sama nito. Ang lahat ay nalinlang sa palabas ko—ano’ng dapat kong gawin?” Talagang nakonsensya ako at gusto kong magtapat sa aking mga sister, na itigil na ang panloloko sa kanila, pero kapag ginawa ko iyon, malalaman nila iyong mga kaisipan at motibo ko, at iisipin nilang isa akong mapanlinlang na tao. Masisira ang magandang imahe ko at wala nang titingala sa akin. Nang maisip ko ito, nawalan ako ng lakas ng loob na magtapat sa iba.

Kalaunan, nabasa ko ang isang sipi ng mga salita ng Diyos: “Alam ba ninyo kung ano talaga ang isang Pariseo? Mayroon bang mga Pariseo sa paligid ninyo? Bakit tinatawag na ‘mga Pariseo’ ang mga taong ito? Paano inilalarawan ang mga Pariseo? Sila ay mga taong ipokrito, ganap na huwad, at nagpapanggap sa lahat ng kanilang ginagawa. Anong pagpapanggap ang ginagawa nila? Nagkukunwari silang mabuti, mabait, at positibo. Ganito ba sila talaga? Hinding-hindi. Dahil mga ipokrito sila, lahat ng nakikita at nalalantad sa kanila ay huwad; lahat ito’y pagkukunwari—hindi ito ang kanilang tunay na mukha. Saan nakatago ang tunay nilang mukha? Nakatago ito sa kaibuturan ng kanilang puso, hindi makikita ng iba kahit kailan. Ang lahat ng nakikita ay isang palabas, lahat ng ito ay hindi totoo, ngunit maaari lamang nilang maloko ang mga tao; hindi nila maloloko ang Diyos. Kung hindi hinahangad ng mga tao ang katotohanan, kung hindi nila isinasagawa at dinaranas ang mga salita ng Diyos, hindi nila tunay na mauunawaan ang katotohanan, at kaya gaano man kabulaklak ang kanilang mga salita, ang mga salitang ito ay hindi ang katotohanang realidad, kundi mga salita at doktrina. Ang ilang tao ay nakatuon lamang sa pag-uulit ng mga salita at doktrina, ginagaya nila ang sinumang nangangaral ng pinakamatataas na mga sermon, na ang resulta ay sa loob lamang ng ilang taon, ang kanilang pagbigkas ng mga salita at doktrina ay lalo pang humuhusay, at hinahangaan at iginagalang sila ng maraming tao, pagkatapos nito ay nagsisimula silang ikubli ang kanilang sarili, at labis na binibigyang-pansin ang sinasabi at ginagawa nila, ipinapakita ang kanilang sarili bilang mga katangi-tanging banal at espirituwal. Ginagamit nila ang mga tinaguriang espirituwal na teoryang ito para ikubli ang kanilang sarili. Ang mga ito lamang ang tinatalakay nila saanman sila magtungo, paimbabaw na mga bagay na akma sa mga kuru-kuro ng mga tao, ngunit walang alinman sa katotohanang realidad. At sa pamamagitan ng pangangaral ng mga bagay na ito—mga bagay na nakaayon sa mga kuru-kuro at panlasa ng mga tao—marami silang taong nililihis. Para sa iba, ang mga ganoong tao ay tila napakataimtim at mapagpakumbaba, pero hindi talaga ito totoo; tila mapagparaya, matiisin, at mapagmahal sila, pero pagkukunwari talaga ito; sinasabi nilang mahal nila ang Diyos, ngunit ang totoo ay palabas lamang ito. Iniisip ng iba na ang mga ganoong tao ay banal, pero huwad talaga ito. Saan matatagpuan ang isang taong tunay na banal? Ang kabanalan ng tao ay pawang huwad. Palabas lang ang lahat, isang pagpapanggap. Sa tingin, mukha siyang matapat sa Diyos, ngunit ang totoo ay gumagawa lamang siya para makita ng iba. Kapag walang nakatingin, hindi siya matapat ni katiting, at lahat ng ginagawa niya ay hindi pinag-isipan. Sa panlabas, ginugugol niya ang kanyang sarili para sa Diyos at tinalikuran na niya ang kanyang pamilya at propesyon. Pero ano ang ginagawa niya nang palihim? Nagsasagawa siya ng sarili niyang gawain at nagpapatakbo ng sarili niyang operasyon sa iglesia, kumikita mula sa iglesia at palihim na nagnanakaw ng mga handog sa pagkukunwaring gumagawa para sa Diyos…. Ang mga taong ito ang makabagong-panahong mga mapagpaimbabaw na Pariseo” (Ang Salita, Vol. III. Ang mga Diskurso ni Cristo ng mga Huling Araw. Anim na Pahiwatig ng Paglago sa Buhay). Habang pinagninilayan ko ang salita ng Diyos, naalala ko kung paanong ang mga Pariseo ay mukhang napakarelihiyoso, mapagpakumbaba, at mapagmahal. Palagi silang nagdarasal habang nakatayo sa mga kalye at ipinapaliwanag ang kasulatan sa mga sinagoga, pero hindi nila tunay na sinusunod ang mga salita ng Diyos. Kumikilos sila na para bang mababait sila para makapagbalatkayo sila at makapagpanggap. Gumamit sila ng ilang pamamaraan at panloloko para linlangin ang mga tao at bigyan sila ng huwad na impresyon, nang sa gayon ay titingalain at hahangaan sila. Kung ihahambing ang sarili kong mga pag-uugali, hindi ba’t kasingmapagpaimbabaw lang ako ng mga Pariseong iyon? Para magawa ang aking mga sister na isiping tunay na akong nagsisi, na hindi lang ako puro salita, at para mapangalagaan ang maganda kong imahe, palagi akong nagpapanggap para maitago at maipagbalatkayo ko ang tunay kong sarili. Hindi ako naglakas-loob na magpahinga kapag napagod ako ng aking tungkulin o matulog kapag pagod na ako sa gabi, at pinipilit ko ang sarili ko na bumangon nang hindi pa sapat na nakapagpapahinga. Malinaw na ayokong tulungan si Yang Fan sa mga video, pero gusto kong maging mataas ang tingin niya sa akin, kaya mabigat sa loob ko siyang tinulungan. Pero sa realidad, wala akong tapat na pasanin para sa tungkuling ito. Sa panlabas, nagkunwari akong aktibo at nagkukusa, at kahit na alam na alam kong mali ang mga layunin ko sa aking tungkulin, na dinadaya ko ang iba, at na dapat akong magtapat sa kanila, itinago ko ang lahat ng kasuklam-suklam na motibong iyon at wala akong sinumang sinabihan tungkol sa mga ito para mapangalagaan ang aking imahe. Dahil dito, medyo hinangaan ako ng aking mga sister. Hindi ko ba ito pagiging mapanlinlang at madaya? Talagang mapanlinlang ako at nasa parehong landas ako ng mga mapagkunwaring Pariseo. Palagi akong nagpapanggap. Hindi lang nakapapagod ang mamuhay nang ganito, nakokonsensya ako dahil dito, at nakasusuklam at nakaririmarim ito sa Diyos. Matapos kong mapagtanto kung gaano kalubha ang problemang ito, nag-ipon ako ng lakas ng loob sa isang pagtitipon para ipagtapat sa aking mga sister kung ano ang mga motibong nasa likod ng mga ikinilos ko noong panahong iyon at kung paano naipamalas ang pagpapaimbabaw ko. Gumaan nang todo ang pakiramdam ko pagkatapos noon, at bumuti ang kalagayan ko. Pero naramdaman ko rin na magiging mahirap talaga para sa akin na itama ang mga layuning kinikimkim ko sa likod ng aking tungkulin, kaya lumapit ako sa harap ng Diyos sa panalangin, hinihiling sa Kanyang gabayan ako para malutas ko ang problemang ito at magawa ang tungkulin ko nang may dalisay at tapat na puso.

Pagkatapos, isang araw, nabasa ko ang ilang salita ng Diyos: “Hindi pineperpekto ng Diyos yaong mga mapanlinlang. Kung ang puso mo ay hindi tapat—kung hindi ka isang tapat na tao—kung gayon hindi ka makakamit ng Diyos. Hindi mo rin makakamit ang katotohanan, at hindi rin makakayang makamit ang Diyos” (Ang Salita, Vol. III. Ang mga Diskurso ni Cristo ng mga Huling Araw. Anim na Pahiwatig ng Paglago sa Buhay). Talagang masakit na mabasa ito. Ako ay napakamapanlinlang, punong-puno ng tusong kaisipan ang aking isip, hindi ng kung paano isagawa ang katotohanan at maayos na gampanan ang aking tungkulin, kundi kung paano magkamit ng paghanga, at kung paano gumawa ng mabuting impresyon sa iba. Walang tigil pa nga ako sa pag-aalala at pagkalkula kung kailan ako matutulog. Gusto ng Diyos ang mga simple at tapat na tao, at tanging mga tapat na tao lang ang pwedeng magkamit ng Kanyang pagsang-ayon at karapat-dapat sa Kanyang pagliligtas. Pero ang motibo ko ay palaging mapanlinlang. Gaano kaayos ko man iyon pagtakpan, o kahit pa makuha ko ang paghanga at mataas na pagtingin ng lahat, hindi ako ililigtas ng Diyos. Sa huli, kasusuklaman at isusumpa ako ng Diyos tulad ng mga mapagpaimbabaw na Pariseong iyon. Nang maisip ko ito, dismayadong-dismayado ako sa sarili ko. Sa buong panahong iyon ng pananampalataya, hindi ako pumasok sa katotohanang realidad na kasinghalaga ng katapatan, at naging mapanlinlang lang ako gaya ng dati. Nakita kong malayung-malayo ako sa kung ano ang hinihingi ng Diyos.

Nabasa ko rin ang isa pang sipi ng mga salita ng Diyos: “Sa lahat ng bagay, dapat mong ilantad ang lahat sa Diyos at dapat kang maging bukas—ito ang tanging kondisyon at kalagayan na dapat panatilihin sa harap ng Diyos. Kahit kapag hindi ka nagtatapat, lantad ka sa harap ng Diyos. Mula sa perpektiba ng Diyos, alam Niya ang mga katunayan, ipinagtatapat mo man ang tungkol dito o hindi. Hindi ba’t napakahangal mo kung hindi mo iyon makita? Kaya paano ka magiging isang matalinong tao? Sa pamamagitan ng pagbubukas ng iyong sarili sa Diyos. Alam mong sinisiyasat at alam ng Diyos ang lahat ng bagay, kaya huwag mong isiping matalino ka, at isiping maaaring hindi Niya alam; dahil tiyak na lihim na pinagmamasdan ng Diyos ang puso ng mga tao, ang matatalinong tao ay dapat na maging mas bukas, mas dalisay, at maging matapat—iyan ang matalinong bagay na gawin” (Ang Salita, Vol. IV. Paglalantad sa mga Anticristo. Ikawalong Aytem: Sa Kanila Lamang Nila Pinasusunod ang Iba, Hindi sa Katotohanan o sa Diyos (Ikalawang Bahagi)). Tama iyon. Nakikita ng Diyos ang ating puso’t isipan, kaya alam Niya ang aking mga motibo at kung anong klaseng tao talaga ako. Gaano ko man itago ang katiwalian ko mula sa lahat, malalaman ng Diyos ang lahat ng ito. Nananalig ako sa Diyos pero hindi ko matanggap ang Kanyang pagsusuri. Upang makuha ang paghanga at papuri ng iba, nagpanggap akong isang taong naghahangad sa katotohanan at tunay nang nagsisi. Pinahirapan ko ang sarili ko hanggang sa puntong pagod na ako, napakahangal at kaawa-awa ako! Sa realidad, basta’t hindi tayo nagiging tuso o nagpapalayaw sa laman, normal lang na mangailangan ng pahinga kapag tayo ay pagod o inaantok, pero tinanggihan ko pa ang mga batas na ito ng paggawa at pagpapahinga ng mga tao. Lahat ng ginawa ko ay para lang magawa ang mga tao na tingalain ako. Nakakapagod nang husto ang mabuhay nang ganito. Sinasabi ng Diyos na kailangang matuto ang matatalinong tao na maging bukas ang puso, na tanggapin ang pagsusuri ng Diyos at maging simple at tapat. Tanging sa pamumuhay nang ganito mo lang mapalalaya ang iyong sarili. Nang malaman ko ito, ayoko nang magpanggap pa. Pagkatapos noon, nagpapahinga ako kapag pagod na ako sa tungkulin ko, at sa gabi, natutulog ako pagkatapos ng trabaho kapag inaantok na ako. Sa mga pagtitipon, nagtatapat ako at nagbabahagi tungkol sa tunay kong kalagayan, at maagap kong tinutupad ang mga responsibilidad ko sa aking tungkulin. Kapag mahirap ang mga bagay-bagay, sinasabi ko sa sarili ko na tungkulin ko ito at na hindi ko ito ginagawa para makita ng sinumang iba pa. Sa tuwing natutukso akong magpanggap, iniisip ko ang mga salitang ito mula sa Diyos: “Yaong mga may kakayahang isagawa ang katotohanan ay makakayang tanggapin ang pagsisiyasat ng Diyos sa mga bagay na kanilang ginagawa. Kapag tinatanggap mo ang pagsisiyasat ng Diyos, maitutuwid ang puso mo” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Tinutulungan ako ng mga salitang ito ng Diyos na mas maging dalisay at handang tumanggap ng pagsisiyasat ng Diyos.

Kalaunan, tinuturuan ko si Yang Fan ng isang bagong kasanayan. Noong una, nagawa kong maging pasensyosa sa kanya, pero noong nakita kong mabagal siyang matuto at maraming ginagawang pagkakamali, nagsimula akong mainis at hamakin at maliitin siya. Natakot akong baka sabihin niyang hindi ako mapagmahal, kaya pinigilan ko ang init ng ulo ko at nagpatuloy ako sa pagtuturo. Alam kong umiinit na ang ulo ko, pero hindi ako masyadong nagtapat tungkol sa tunay kong nararamdaman sa mga pagtitipon, dahil nag-aalala akong kapag may sinabi ako ay iisipin ng aking mga sister na kulang ako sa pagmamahal at pasensya, at sisirain nito ang imahe ko. Dagdag pa rito, kapag nakikita kong nagpapakita ng katiwalian o nagiging negatibo at mahina ang aking mga sister, medyo hinahamak ko sila at ayoko silang pansinin, kahit na nagpapanggap akong mapagmalasakit at maunawain. Wala sa plano ko na ibahagi ang lahat ng iyon sa takot na sabihin nilang hindi ako maawain at mahirap akong pakisamahan.

Isang araw noong Nobyembre, isinaayos ng isang lider na gumanap ako ng tungkulin sa ibang lugar. Sinabi ng mga sister ko na malungkot silang makita akong umalis. Sinabi ni Sister Li Zhi kung gaano nakapagpapatibay at nakatutulong sa kanya ang pagbabahagi ko tungkol sa katotohanan, na patas ako sa iba at hindi kailanman nanghamak ng mga tao, at na ang mga nakakaunawa at naghahanap sa katotohanan ay malugod na tatanggapin kahit saan. Medyo naasiwa akong marinig ang ganoon kataas na papuri mula sa kanya. Sinabi ko sa kanyang huwag purihin o sambahin ang iba, na hindi ito mabuti para sa kanila. Bagamat hindi ako direktang pinupuri ni Yang Fan, naririnig ko sa boses niya na kapareho ng kay Li Zhi ang pagtingin niya sa akin. Pakiramdam ko’y may nakadagan sa puso ko. Napaisip ako kung nailigaw ko ba sila at kung may problema ako. Pero kung titingnan ito sa ibang anggulo, kahit na mayroon akong tiwaling disposisyon, binigyang-pansin ko na pagnilayan ang sarili ko, at kapag nakakatagpo ako ng mga problema, hinahanap ko ang katotohanan para malutas ang mga iyon. Baka nga mas magaling ako sa kanila, kaya mataas ang tingin nila sa akin. Nang maisip ko iyon, inalis ko ang mga alalahaning iyon sa isip ko at hindi ko na ulit ito inisip.

Kalaunan, nakakita ako ng isang video ng patotoo, Ang Pagsisisi ng Isang Mapagpaimbabaw, kung saan ang isang sister ay nagsalita tungkol sa kung paano siya nagbahagi ng mga positibong karanasan lamang sa kanyang pagbabahagi sa mga pagtitipon, at kung paanong ang iba ay humangang lahat sa kanya. Natanggal siya sa kanyang posisyon, pero noong panahon na para maghalal ng isa pang tao para pumalit, nagkakaisa pa rin siyang ibinoto ng mga kapatid para mamahala, dahil pakiramdam nila’y hindi sila makakagawa nang wala siya. Labis nila siyang nirespeto at tiningala na halos itinuring na siya na parang Diyos ng ilan sa kanila. Talagang nahimasmasan ako rito: Isa itong malubhang problema. Naisip ko kung paanong labis akong hinahangaan at pinupuri ng iba nitong mga nakaraang araw at naisip ko na baka katulad ako ng sister na iyon, na laging nagsasalita tungkol sa positibong pagpasok, at na baka kailangan kong magnilay-nilay. Tapos nabasa ko ang isang sipi ng mga salita ng Diyos. Sabi ng Makapangyarihang Diyos: “Ang mga anticristo ay partikular na sanay magpanggap kapag kasama ng ibang tao. Katulad ng mga Pariseo, sa panlabas ay mukha silang napakamatiisin sa mga tao at mapagpasensiya, mapagpakumbaba at mabait—tila masyado silang maluwag at matiisin sa lahat ng tao. Kapag humaharap sa mga problema, lagi nilang ipinapakita kung gaano sila kamatiisin sa mga tao mula sa katayuan nila, at sa bawat aspekto, mukha silang may magandang kalooban at may malawak na pag-iisip, hindi naghahanap ng mali sa iba, at nagpapakita sa mga tao kung gaano sila karangal at kabait. Sa katunayan, may ganito ba talagang taglay na mga diwa ang mga anticristo? Kumikilos sila para sa ikakabuti ng iba, matiisin sila sa mga tao, at kaya nilang tumulong sa mga tao sa lahat ng sitwasyon, ngunit ano ang nakatago nilang motibo sa paggawa ng mga bagay na ito? Gagawin pa rin ba nila ang mga bagay ito kung hindi nila sinusubukang makuha ang loob at ang pabor ng mga tao? Ganito ba talaga ang mga anticristo kapag walang nakakakita? Ganito ba talaga sila kapag kasama ng ibang tao—mapagpakumbaba at mapagpasensiya, matiisin sa iba, at tumutulong sa iba nang may pagmamahal? Nagtataglay ba sila ng ganitong diwa at disposisyon? Ganito ba ang karakter nila? Talagang hindi. Pagpapanggap ang lahat ng ginagawa nila at ginagawa ang mga ito upang ilihis ang mga tao at makuha ang pabor ng mga tao, nang sa gayon ay mas marami pang tao ang magkaroon ng magandang impresyon sa mga anticristo sa puso nila, at nang sa gayon ay sila ang unang iisipin at hihingan ng tulong ng mga tao kapag may problema. Para makamit ang pakay na ito, sadyang nagpapakana ang mga anticristo para magpakitang-gilas sa harap ng iba, para magsabi at gumawa ng mga tamang bagay. Bago sila magsalita, walang nakakaalam kung ilang beses nilang sinasala o pinoproseso ang mga salita nila sa kanilang isipan. Sadya silang magpapakana at pipigain nila ang kanilang utak, pag-iisipan ang kanilang salita, ekspresyon, tono, boses, at maging ang tingin na ipinupukol nila sa mga tao at ang tono ng kanilang pagsasalita. Pag-iisipan nila kung sino ang kausap nila, kung matanda ba o bata ang taong iyon, kung mas mataas ba o mas mababa ang katayuan ng taong iyon kaysa sa kanila, kung iginagalang ba sila ng taong iyon, kung lihim bang may sama ng loob sa kanila ang taong iyon, kung ang personalidad ba ng taong iyon ay katugma ng sa kanila, kung ano ang tungkuling ginagawa ng taong iyon, at kung ano ang posisyon nito sa iglesia at sa puso ng mga kapatid nito. Maingat nilang oobserbahan at masigasig na pag-iisipan ang mga bagay na ito, at kapag napag-isipan na nila ang mga ito, nakakaisip sila ng mga paraan kung paano lapitan ang iba’t ibang uri ng tao. Anuman ang paraan ng pagtrato ng mga anticristo sa iba’t ibang uri ng tao, ang tanging pakay nila ay ang mahimok ang mga tao na igalang sila, na hindi na sila ituring bilang mga kapantay, bagkus ay tingalain sila, para mas maraming tao ang humanga at tumingala sa kanila kapag nagsasalita sila, tangkilikin at sundin sila kapag may ginagawa sila, at patawarin at ipagtanggol sila kapag nagkamali sila, at mahimok ang mas maraming tao na makipaglaban para sa kanila, magreklamo nang matindi para sa kanila, at manindigan para makipagtalo sa Diyos at kontrahin Siya kapag sila ay ibinunyag at itinakwil. Kapag nawawalan sila ng kapangyarihan, nagagawa nilang magkaroon ng napakaraming tao na tutulong, magpapahayag ng suporta, magtatanggol sa kanila, na nagpapakita na ang katayuan at kapangyarihan na sadyang binalak na palaguin ng mga anticristo sa iglesia ay malalim nang nag-ugat sa puso ng mga tao, at na hindi nasayang ang kanilang ‘puspusang pagsisikap’” (Ang Salita, Vol. IV. Paglalantad sa mga Anticristo. Ikasiyam na Aytem (Ikasampung Bahagi)). Sa pamamagitan ng paghahayag ng Diyos tungkol sa mga anticristo, natutunan ko na nagpapanggap silang mapagpakumbaba, matiyaga, at mapagmahal para makamit ang mataas na pagtingin at paghanga ng iba, at ganito inililigaw ng mga anticristo ang iba at nakukuha ang loob ng mga ito. Umaasta ako na tulad ng isang anticristo. Noong sinasanay ko si Yang Fan, kahit na naubos na ang pasensya ko, nagpapanggap pa rin akong pasensyosa para makamit ang paghanga ng iba. Nang makita kong naghahayag ng katiwalian ang mga sister ko, sa loob ko ay minaliit ko sila at ayoko silang pansinin, pero nagpanggap pa rin ako na nagmamalasakit at nakauunawa, at kailanman ay hindi talaga ako nagtapat sa kahit kanino sa kanila, sa takot na masisira nito ang magandang imahe nila sa akin. Binulag at nilinlang ko sila para lagi nila akong pupurihin at hahangaan. Nakita kong mapanlinlang talaga ako.

Nagsimula kong pag-isipan kung bakit hindi ko mapigilan ang pagpapanggap. Anong disposisyon ito? Nabasa ko ang isang sipi ng mga salita ng Diyos: “Ang panlilinlang ay kadalasang nakikita sa panlabas: May isang taong nagpapaligoy-ligoy o gumagamit ng mabulaklak na pananalita, at walang nakakabasa ng kanyang iniisip. Iyon ay panlilinlang. Ano ang pangunahing katangian ng kabuktutan? Ito ay na sadyang masarap sa pandinig ang kanyang mga salita, at ang lahat ng bagay ay parang tama sa panlabas. Mukhang walang anumang problema, at mukhang maayos ang mga bagay sa bawat anggulo. Kapag may ginagawa siya, hindi mo siya makikitang gumagamit ng anumang partikular na diskarte, at sa panlabas, walang anumang tanda ng mga kahinaan o kapintasan, pero naisasakatuparan niya ang kanyang mithiin. Ginagawa niya ang mga bagay sa isang masyadong malihim na paraan. Ganito inililihis ng mga anticristo ang mga tao. Ang ganitong mga tao at bagay ang pinakamahirap kilatisin. May ilang tao na madalas na nagsasabi ng mga tamang bagay, gumagamit ng mga magagandang palusot, at gumagamit ng mga partikular na doktrina, kasabihan, o kilos na umaayon sa pagkagiliw ng tao upang manlinlang ng mga tao. Nagkukunwari silang gumagawa ng isang bagay habang gumagawa ng iba pa upang maisakatuparan ang kanilang lihim na layunin. Ito ay kabuktutan, pero itinuturing ng karamihan ng mga tao ang mga pag-uugaling ito bilang mapanlinlang. Ang mga tao ay mayroong medyo limitadong pang-unawa at paghimay sa kabuktutan. Ang totoo, mas mahirap kilatisin ang kabuktutan kaysa sa panlilinlang dahil mas palihim ito, at mas sopistikado ang mga paraan at kilos nito. Kung ang isang tao ay may isang mapanlinlang na disposisyon, kadalasan, nahahalata ng iba ang kanyang panlilinlang sa loob ng dalawa o tatlong araw ng pakikisalamuha sa kanya, o nakikita nila ang pagbubunyag ng kanyang mapanlinlang na disposisyon sa kanyang mga kilos at salita. Gayunpaman, ipagpalagay nating buktot ang taong iyon: Hindi ito isang bagay na makikilatis sa loob lang ng ilang araw, dahil kung walang anumang mahalagang pangyayari o espesyal na sitwasyong magaganap sa isang maikling panahon, hindi madaling makakilatis ng anumang bagay mula lang sa pakikinig sa kanyang magsalita. Palaging tama ang mga sinasabi at ginagawa niya, at naglalahad siya ng sunud-sunod na tamang doktrina. Pagkalipas ng ilang araw ng pakikisalamuha sa kanya, puwede mong isipin na ang taong ito ay medyo magaling, nagagawang tumalikod sa mga bagay-bagay at gumugol ng kanyang sarili, may espirituwal na pang-unawa, may mapagmahal-sa-Diyos na puso, at parehong may konsensiya at katwiran sa paraan ng kanyang pagkilos. Pero pagkatapos niyang mangasiwa ng ilang usapin, makikita mong ang kanyang pananalita at mga kilos ay nahahaluan ng napakaraming bagay, ng napakaraming mala-diyablong layunin. Napapagtanto mong ang taong ito ay hindi matapat kundi mapanlinlang—isang buktot na bagay. Madalas siyang gumagamit ng mga tamang salita at magagandang parirala na naaayon sa katotohanan at nagtataglay ng pagkagiliw ng tao upang makisalamuha sa mga tao. Sa isang banda, itinatatag niya ang kanyang sarili, at sa isa pa, inililihis niya ang iba, nagkakamit ng katanyagan at katayuan sa mga tao. Ang ganoong mga indibidwal ay labis na mapanlihis, at sa sandaling magkamit sila ng kapangyarihan at katayuan, kaya na nilang manlihis at maminsala ng maraming tao. Lubhang mapanganib ang mga taong may mga buktot na disposisyon” (Ang Salita, Vol. IV. Paglalantad sa mga Anticristo. Ikalimang Aytem: Nililihis, Inaakit, Tinatakot, at Kinokontrol Nila ang mga Tao). Matapos kong mabasa ang mga salita ng Diyos, naunawaan ko na sa likod ng pagpapanggap na ito, kinokontrol ako ng isang buktot na disposisyon, na mas mahirap makita kaysa sa isang mapanlinlang na disposisyon. Sinusubukan ng mga taong may mga buktot na disposisyon na gawin ang mga bagay na mukhang mabuti at tila umaayon sa katotohanan upang iligaw ang mga tao at makuha ang loob nila para sa mga pansarili nilang natatagong motibo, at hindi namamalayan ng mga tao na nalilihis sila nito. Ganoon ako mismo. Alam kong gusto ng aking mga kapatid ang mga taong naghahangad sa katotohanan at mapagmahal, na ang mga taong ito ay iginagalang at hinahangaan sa iglesia, kaya nagkunwari ako na ganoong klase ng tao. Mukhang handa akong magdusa, magbayad ng halaga, aktibong gawin ang aking tungkulin, at maging mapagmahal sa iba, at umasta ako sa panlabas na para bang kumikilos ako nang naaayon sa katotohanan. Pero ang pakay ko ay hindi ang isagawa ang katotohanan, ito ay ang hangaan ng iba at makuha ang kanilang loob. Talagang buktot ako at kasuklam-suklam. Kung hindi dahil sa paghatol at paghahayag ng mga salita ng Diyos, iisipin ko na sa pagbabalatkayo ay medyo nagiging mapanlinlang lamang ako, hindi na pinangingibabawan na ako ng isang buktot na disposisyon o na ang panlilinlang sa mga tao at pagkuha ng loob nila nang ganoon ay nangangahulugang tumatahak ako ng landas na laban sa Diyos. Tayo ay mga nilikha ng Diyos at ang Diyos lamang ang karapat-dapat sambahin, pero napakalalim akong nagawang tiwali ni Satanas, pero lagi kong gustong magkaroon ng mataas na posisyon sa mga kapatid ko at hangaan at sambahin ako. Hindi ba’t umaasta ako na mismong tulad ng arkanghel. Ang matuwid na disposisyon ng Diyos ay hindi palalampasin ang paglabag ng tao, kaya kung hindi ako magsisisi, sa huli ay isusumpa at kamumuhian ako ng Diyos tulad ng mga Pariseo. Natakot ako rito. Alam kong magiging napakatindi ng mga kahihinatnan kung patuloy akong magiging ganoon. Nagpasya akong maghimagsik laban sa laman at maging isang simple at tapat na tao.

Pagkatapos noon, nagsumikap akong maghimagsik laban sa sarili ko, at nagsimula akong magtapat sa iba. Minsan, hindi ako masyadong nag-ingat habang gumagawa ng isang video, na nangahulugang nagkaroon ng maraming problema rito at nagdulot ng malaking pagkaantala sa aming gawain ang pag-ulit dito. Nang sabihin sa akin ng isang sister na naging iresponsable ako at hindi maaasahan, nadismaya ako, tumutol, at gusto kong makipagtalo sa kanya. Sa isang pagtitipon kalaunan, isang lider ang nangamusta sa kalagayan ko, at naisip ko: “Kung ibabahagi ko talaga ang lahat, baka isipin ng mga kapatid na hindi ko kayang tanggapin ang katotohanan, na patuloy ko lang na dinedepensahan ang sarili ko. Kung gayon, ano na lang ang iisipin ng iba sa akin? Mas makabubuting hindi na lang ako magsalita.” Tapos malinaw kong nakita na iniisip ko na namang magpanggap, kaya nagdasal ako, at isang sipi ng mga salita ng Diyos ang pumasok sa isip ko. Sabi ng Diyos: “Sa tuwing natatapos mong gawin ang isang bagay, kahit pa sa palagay mo ay nagawa mo iyon nang tama, maaaring hindi naman talaga ito naaayon sa katotohanan. Kailangan din itong mahimay, at kailangang maihambing, makumpirma, at makilatis alinsunod sa mga salita ng Diyos. Sa ganitong paraan, magiging malinaw kung tama man ito o mali. Bukod dito, kailangan ding mahimay ang mga bagay na sa palagay mo ay nagawa mo nang mali. Hinihingi nito sa mga kapatid na gumugol ng mas maraming panahon nang magkakasama sa pagbabahaginan, paghahanap, at pagtutulungan. Habang mas nagbabahaginan kayo, lalong sisigla ang inyong puso, at lalo ninyong mauunawaan ang mga katotohanang prinsipyo. Ito ang pagpapala ng Diyos. Kung wala sa inyong magbubukas ng inyong puso, at pagtatakpan ninyong lahat ang inyong mga sarili, sa pag-asang mag-iwan ng magandang impresyon sa isipan ng iba at sa kagustuhang tumaas ang tingin nila sa inyo at hindi kayo kutyain, hindi kayo makararanas ng tunay na pag-unlad. Kung palagi kang nagpapanggap at hindi kailanman nagtatapat sa pagbabahaginan, hindi mo matatanggap ang kaliwanagan ng Banal na Espiritu, at hindi mo mauunawaan ang katotohanan. Kung ganoon ay ano ang magiging resulta? Habambuhay kang mamumuhay sa kadiliman, at hindi ka maliligtas. Kung gusto mong matamo ang katotohanan at mabago ang iyong disposisyon, kailangan mong magbayad ng halaga upang matamo ang katotohanan at maisagawa ang katotohanan, at kailangan mong buksan ang iyong puso at makipagbahaginan sa iba. Kapaki-pakinabang ito kapwa sa iyong pagpasok sa buhay at sa pagbabago ng iyong disposisyon” (Ang Salita, Vol. III. Ang mga Diskurso ni Cristo ng mga Huling Araw. Ang Pinakasaligang Pagsasagawa ng Pagiging Isang Taong Tapat). Binigyan ako ng mga salita ng Diyos ng isang landas ng pagsasagawa. Dapat kong tanggapin ang pagsusuri ng Diyos, at anuman ang isipin ng ibang tao tungkol sa akin, kailangan kong magtapat at isagawa ang katotohanan. Ito lang ang paraan para malutas ang aking problema. Sa puntong iyon, nag-ipon ako ng lakas ng loob para ipagtapat sa lahat ang kalagayan ko at ibunyag ang aking katiwalian. Labis na gumaan ang pakiramdam ko pagkatapos kong gawin iyon, at ang pagbabahagi sa iba ay nakatulong sa akin na maunawaan ang problema ko.

Ipinakita sa akin ng mga katunayang naibunyag noong panahong iyon na mayroon akong mapanlinlang, buktot na disposisyon. Palagi akong nagpapanggap para hangaan at tingalain ng iba. Kung wala ang paghatol at paghahayag ng mga salita ng Diyos, ni hindi ko makikilala ang sarili ko at hindi ko magagawang magbago. Nauunawaan ko na rin ngayon kung gaano kaimportante ang ating mga motibo sa paggawa ng mga bagay-bagay, at na ang magawang tanggapin ang pagsusuri ng Diyos at itama ang mga motibo natin sa mga tungkulin natin, at ang maging bukas at tapat ang tanging paraan para makamit ang pagsang-ayon ng Diyos at maghatid ng kasiyahan sa Kanya.


61. Ang mga Kahihinatnan ng Pagiging Mahilig Magpalugod ng mga Tao

Ni Bai Hua, Tsina

Dati akong mahilig magpalugod ng mga tao. Sa tuwing makakakita ako ng isa sa mga kapatid na nagpapakita ng katiwalian o ginagawa ang kanyang tungkulin sa pabasta-bastang paraan, hindi ako mangangahas na tukuyin iyon sa kanya, sa takot na masira ang kanyang reputasyon at magkaroon siya ng masamang impresyon sa akin. Sa pakikisalamuha sa mga kapatid ay sinunod ko ang satanikong pilosopiya na “Mag-isip bago magsalita at magsalita nang may pagtitimpi,” at kapag may tinutukoy man ako sa mga tao para tulungan sila, nagsasabi lang ako ng ilang kaswal na salita na nagmamaliit sa sitwasyon. Minsan, talagang nakakataba ng puso kapag naririnig ko ang mga kapatid na inilalarawan ako bilang magiliw. Pinaniwalaan kong gusto nila ako, at na kung gayon, tiyak na gusto rin ako ng Diyos. Noong napungusan ako, at noong nabigo ako at nadapa, saka lang ako nagkaroon ng kaunting pagkaunawa sa aking sarili, at malinaw na nakita ang kalikasan, pinsala, at mga kahihinatnan ng pagiging mahilig magpalugod ng mga tao.

Nahalal ako bilang lider ng iglesia noong 2018. Alam kong isa sa mga pinakamahalagang bahagi ng paglilingkod bilang isang lider ay ang pagbabahagi sa katotohanan, paglutas sa mga paghihirap ng iba sa kanilang pagpasok sa buhay, at pagprotekta sa buhay-iglesia. Pero natakot akong mapasama ang loob ng sinuman, kaya sa tuwing may natutuklasan akong problema, lagi kong ginagamit ang taktika ng pagbibigay ng mabait at banayad na payo sa pag-aasikaso nito. Noong panahong iyon, napansin ko na ang diyakono ng pagdidilig na si Brother Liu Liang ay nagiging pabasta-basta, hindi nagdadala ng pasanin sa kanyang tungkulin at kapag ang mga baguhan ay humaharap sa mga problema, hindi siya nagbabahagi sa kanila para agarang makahanap ng resolusyon, na nagdudulot sa ilan sa kanila na maging negatibo at mahina. Batid ko kung gaano kalubha ang kalikasan ng problemang iyon, at na dapat akong magbahagi sa kanya at suriin kung paano siya nagiging pabasta-basta sa kanyang tungkulin. Kung magpapatuloy siya sa ganoong gawi nang hindi nagsisisi, tiyak na kasusuklaman ito ng Diyos. Pero sa sandaling makita ko si Liu Liang, bigla na lang akong napaatras. Naisip ko, “Pinahahalagahan talaga niya ang kanyang reputasyon, kaya kung tutukuyin ko ang mga isyung ito sa kanya at talagang masasaktan ang kanyang damdamin, tiyak na hindi magiging maganda ang tingin niya sa akin. Kung hindi niya ito tatanggapin, at mapopoot o lalayo siya sa akin, bukod sa kung gaano magiging nakakahiya iyon para sa akin, magiging mahirap makisama pagkatapos niyon. Kung iisipin ng mga kapatid na nagsisimula na akong pagalitan at sawayin ang mga tao ngayong ako ay lider na, magkakaroon pa rin ba sila ng magandang impresyon sa akin? Hindi bale na lang, hindi ako magbabahagi sa kanya o magsusuri ng kanyang problema.” Kaya malumanay ko na lang siyang pinayuhan, pinaliliit ang isyu, “Kailangan nating higit pang magsumikap sa ating mga tungkulin, magdala ng pasanin….” Dahil dito, hindi nakita ni Liu Liang ang diwa ng pabasta-basta niyang pagharap sa kanyang tungkulin, at nagpatuloy sa ganoong iresponsableng paraan. Nakakabagabag para sa akin na makita iyon. Bilang isang lider ng iglesia, pinagmamasdan ko ang isang brother na iniraraos lang ang kanyang tungkulin at naaapektuhan ang gawain ng iglesia, pero hindi ko ito nilulutas sa pamamagitan ng pagbabahagi sa katotohanan. Paano iyon naging paggawa ng totoong gawain? Isa iyong malalang pagpapabaya sa tungkulin. Mas lalong sumasama ang pakiramdam ko habang mas naiisip ko iyon, pero hindi ko pa rin maibuka ang bibig ko para ilantad siya. Nababahala ako na kung sakaling ilantad at pungusan ko siya, baka isipin niyang wala akong awa, at kung maging negatibo siya, sumuko at huminto sa kanyang tungkulin, baka isipin ng ibang mga kapatid na wala akong kakayahan sa gawain. Hindi lamang niyon makokompromiso ang aming pangkalahatang pagsasamahan, kundi masisira din nito ang aking reputasyon. Naisip ko, “Hindi bale na lang, may nasabi na rin naman ako kay Liu Liang, kaya hahayaan ko siyang pagnilay-nilayan iyon nang unti-unti.” Sa ganitong paraan, hindi ko na nalantad o nasuri pa ang kanyang problema kahit kailan.

Kalaunan, napansin ko na ang dalawa pang brother na kasama ko sa gawain ay palaging hindi nagkakasundo dahil mayroon silang magkaibang mga ideya tungkol sa mga bagay-bagay. Wala sa kanila ang nagpapaubaya at hindi kailanman produktibo ang kanilang mga talakayan sa gawain. Minsan pagkatapos ng kanilang pagtatalo, lumalayo ang loob nila sa isa’t isa, na nakakaapekto sa gawain ng iglesia. Batid ko kung gaano kalubha ang isyu at naisip kong hindi dapat ako mag-aksaya ng anumang oras sa pagbubunyag ng mga pagpapamalas, kalikasan, at mga kahihinatnan ng kanilang kayabangan, pagmamatuwid sa sarili at katigasan ng ulo. Pero muling nabahag ang buntot ko sa sandaling nakita ko sila. Naisip ko, “Pareho silang naging lider sa loob ng maraming taon, kaya dapat alam na nila ang problemang ito kahit hindi ko banggitin. At saka, pareho silang napakabait sa akin, kaya kung magbabahagi ako sa kalikasan at malulubhang kahihinatnan ng kanilang problema, baka isipin nilang hinahanapan ko lang sila ng mali. Kung magkagayon ay magiging mahirap nang makisama sa kanila. Hindi bale na lang. Madalas naman nilang binabasa ang mga salita ng Diyos, kaya mapag-iisipan pa nila iyon sa paglipas ng panahon.” Kaya binigyan ko lang sila ng ilang payo nang makita ko silang nag-aaway na naman, hinimok silang kumalma nang hindi man lang sila direktang inilalantad.

Isang araw, sinabi sa akin ng isang sister, “Hindi masyadong maayos ang takbo ng gawain natin sa iglesia. May mga malinaw na problema sa tungkulin ng ilang mga kapatid at hindi kayo nagbabahagi para lutasin ang mga bagay na iyon. Hindi ba’t nagiging huwad kayong mga lider dahil sa hindi ninyo paggawa ng totoong gawain?” Nakakasama talaga ng loob na marinig iyon mula sa kanya. Alam na alam ko na nananatili akong tahimik tungkol sa mga problema ng ilang mga kapatid. Hindi ko man lang tinutupad ang mga responsibilidad ng isang lider. Hindi nga ba’t nagiging isa akong huwad na lider? Alam ko na kung patuloy akong mabibigong isagawa ang katotohanan, itataboy ako ng Diyos at ititiwalag ako. Natakot ako sa posibilidad na ito, at nanalangin ako: “Diyos ko, nakita ko ang ilang kapatid na namumuhay sa kanilang mga tiwaling disposisyon, at malubhang naapektuhan ang aming buhay-iglesia at iba’t ibang aspeto ng gawain ng iglesia, pero hindi ko maisagawa ang katotohanan para ayusin ito. Diyos ko, pakiusap gabayan Mo akong makilala ang aking sarili.”

Nabasa ko ito sa mga salita ng Diyos pagkatapos ng aking panalangin: “Ang pagsasagawa ng katotohanan ay hindi tungkol sa pagsasabi ng mga walang-saysay na salita o pagsigaw ng mga islogan. Sa halip, tungkol ito sa kung paanong, anuman ang makaharap ng mga tao sa buhay, hangga’t kinabibilangan ito ng mga prinsipyo ng pag-uugali ng tao, ng kanilang mga perspektiba sa mga bagay-bagay, o ang usapin ng pagganap sa kanilang mga tungkulin, kailangan nilang magpasya, at dapat nilang hanapin ang katotohanan, hanapin ang batayan at mga prinsipyo sa mga salita ng Diyos, at pagkatapos ay hanapin ang isang landas sa pagsasagawa. Ang mga nakapagsasagawa sa ganitong paraan ay mga taong hinahangad ang katotohanan. Ang magawang hangarin ang katotohanan sa ganitong paraan gaano man katindi ang mga paghihirap na nararanasan ng isang tao ay ang pagtahak sa landas ni Pedro, sa landas ng paghahanap ng katotohanan. Halimbawa: Anong prinsipyo ang dapat sundin pagdating sa pakikisalamuha sa iba? Marahil ang orihinal mong pananaw ay na ‘Ang pagkakasundo-sundo ay yaman; ang pagtitiis ay karunungan,’ at na dapat mong makasundo ang lahat, iwasang mapahiya ang iba, at wala kang mapasama ng loob, sa gayong paraan ay matatamo ang magandang ugnayan sa iba. Nalilimitahan ng ganitong pananaw, nananahimik ka kapag nasasaksihan mo na gumagawa ang iba ng masasamang bagay o lumalabag sila sa mga prinsipyo. Mas gugustuhin mo nang ang iglesia ang mawalan kaysa mapasama mo ang loob ng sinuman. Hinahangad mong makasundo ang lahat, kahit sino pa sila. Iniisip mo lamang ang mga damdamin ng tao at na hindi ka mapahiya kapag ikaw ay nagsasalita, at lagi kang nagsasabi ng mga salitang magandang pakinggan para pasayahin ang iba. Kahit pa matuklasan mong may mga problema sa isang tao, pinipili mong pagtimpian siya, at pag-usapan na lamang siya kapag siya ay nakatalikod, ngunit kapag kaharap siya ay pinapangalagaan mo ang kapayapaan at pinananatili mo ang inyong ugnayan. Ano ang palagay mo sa gayong asal? Hindi ba’t iyon ay asal ng isang mapagpalugod ng mga tao? Hindi ba’t medyo mapanlinlang ito? Nilalabag nito ang mga prinsipyo ng pag-asal ng tao. Hindi ba’t kababaan ang umasal ka sa ganoong paraan? Ang mga kumikilos nang ganito ay hindi mabubuting tao, hindi ito marangal na paraan ng pag-asal. Kahit gaano ka pa nagdusa, at kahit gaano pa kalaki ang iyong pinagbayaran, kung umaasal ka nang walang prinsipyo, nabigo ka sa aspektong ito, at hindi kikilalanin, tatandaan, o tatanggapin ang iyong pag-asal sa harap ng Diyos” (Ang Salita, Vol. III. Ang mga Diskurso ni Cristo ng mga Huling Araw. Para Magampanan nang Maayos ng Isang Tao ang Kanyang Tungkulin, Dapat Magtaglay man Lang Siya ng Konsensiya at Katwiran). Talagang nabahala ako nang mabasa ko ang mga salita ng Diyos na naglalantad sa mga mahilig magpalugod ng mga tao. Hindi ko nilulutas ang mga problema sa iglesia hindi dahil hindi ko iyon nakikita nang malinaw, kundi dahil ayaw kong mapasama ang loob ng sinuman, at natatakot ako na magiging pangit ang tingin nila sa akin. Sinusubukan kong protektahan ang sarili kong reputasyon at katayuan. Kinamumuhian ng Diyos ang mga taong katulad ko na hindi kumikilos ayon sa prinsipyo o nagsasagawa ng katotohanan, na makasarili at mapanlinlang. Nagbalik-tanaw ako sa naging asal ko. Nakita ko na si Liu Liang ay palaging pabasta-basta sa kanyang tungkulin at inaantala ang aming gawain ng pagdidilig, kaya dapat ay inilantad at sinuri ko ang kalikasan ng kanyang pag-uugali. Pero natakot akong magmukhang masama sa paningin ng lahat, na sasabihin nilang pinagagalitan at hinahanapan ko ng mali ang mga tao ngayong lider na ako, kaya’t hindi ko kailanman hinimay ang kalikasan ng problema ni Liu Liang para maprotektahan ang aking reputasyon. Nagsabi lang ako ng bagay na bahagyang tumalakay sa problema nang walang ginagawang anuman para makatulong. At kahit noong nakita ko ang dalawang brother na hindi kailanman nagkakasundo, at ang naging malubhang epekto nito sa aming gawaing iglesia, hindi ko kailanman inilantad o sinuri ang problema para matulungan silang maunawaan ang kanilang sarili. Naapektuhan ang gawain ng iglesia dahil dito. Namuhay ako ayon sa mga satanikong pilosopiya tulad ng “Ang pagkakasundo-sundo ay yaman; ang pagtitiis ay karunungan,” “Tumatagal at gumaganda ang pagkakaibigan sa pananahimik sa mga kasalanan ng mabubuting kaibigan,” at “Ang isa pang kaibigan ay nangangahulugan ng isa pang landas.” Sa kagustuhang protektahan ang aking reputasyon at katayuan at makita ako ng lahat bilang isang mabait na tao, malinaw kong nakita ang mga bagay pero hindi ko lubos na ibinahagi ang naiisip ko. Hindi lamang nito napinsala ang ibang mga kapatid, kundi naantala rin ang gawain ng iglesia. Nakita kong walang-wala akong konsensya at katwiran at wala ni katiting na debosyon sa Diyos. Paano iyon pagiging mabuting tao? Kahit pa sa panlabas ay kasundo ko ang lahat at sinasabi nila na mabuti akong tao at maganda ang impresyon nila sa akin, sa harap ng Diyos, hindi ko naisasakatuparan ang anumang tungkulin. Sa mga mata ng Diyos, ako ay isang taong hindi tapat, at hindi mapagkakatiwalaan. Nasusuklam sa akin ang Diyos. Nang mapagtanto ito, dali-dali akong nagsisi sa Diyos. Alam ko na hindi ako maaaring magpatuloy nang ganoon, at na kailangan kong hanapin ang katotohanan para malutas ang problema kong ito.

Nabasa ko ito sa mga salita ng Diyos pagkatapos niyon: “Ano ang kahihinatnan ng paghahangad nila ng kasikatan, pakinabang, at katayuan? Una, naaapektuhan nito kung paano kinakain at iniinom ng mga taong hinirang ng Diyos ang salita ng Diyos nang normal at paano nila nauunawaan ang katotohanan, hinahadlangan nito ang pagpasok nila sa buhay, pinipigilan silang pumasok sa tamang landas ng pananampalataya sa Diyos, at inaakay sila patungo sa maling landas—na nakakapinsala sa mga taong hinirang, at dinadala sila sa kapahamakan. At ano ang ginagawa nito sa gawain ng iglesia sa huli? Ito ay panggugulo, pamiminsala, at pagbuwag. Ito ang kahihinatnang idinudulot ng paghahangad ng mga tao sa kasikatan, pakinabang, at katayuan. Kapag ginagawa nila ang kanilang tungkulin sa ganitong paraan, hindi ba ito masasabing pagtahak sa landas ng isang anticristo? Kapag hinihingi ng Diyos na isantabi ng mga tao ang kasikatan, pakinabang, at katayuan, hindi naman sa pinagkakaitan Niya ang mga tao ng karapatang mamili; bagkus, ito ay dahil habang hinahangad ang kasikatan, pakinabang, at katayuan, nagagambala at nagugulo ng mga tao ang gawain ng iglesia at ang pagpasok sa buhay ng mga taong hinirang ng Diyos, at maaari pa ngang makaimpluwensiya sa pagkain at pag-inom ng maraming tao ng mga salita ng Diyos, sa pag-unawa nila sa katotohanan, at sa pagkamit nila ng kaligtasan ng Diyos. Ito ay isang katunayang hindi mapag-aalinlanganan. Kapag hinahangad ng mga tao ang sarili nilang kasikatan, pakinabang, at katayuan, siguradong hindi nila hahangarin ang katotohanan at hindi nila matapat na tutuparin ang kanilang tungkulin. Magsasalita at kikilos lamang sila alang-alang sa kasikatan, pakinabang, at katayuan, at lahat ng gawaing ginagawa nila, nang wala ni katiting na eksepsyon, ay alang-alang sa mga bagay na iyon. Ang umasal at kumilos sa gayong paraan ay walang pagdududang pagtahak sa landas ng mga anticristo; ito ay isang paggambala at panggugulo sa gawain ng Diyos, at lahat ng iba’t ibang kahihinatnan nito ay nakakahadlang sa pagpapalaganap ng ebanghelyo ng kaharian at sa pagsasakatuparan sa kalooban ng Diyos sa loob ng iglesia. Kaya, maaaring sabihin ng isang tao nang may katiyakan na ang landas na tinatahak ng mga naghahangad ng kasikatan, pakinabang, at katayuan ay ang landas ng paglaban sa Diyos. Ito ay sadyang paglaban sa Kanya, pagkontra sa Kanya—ito ay ang makipagtulungan kay Satanas sa paglaban sa Diyos at pagsalungat sa Kanya. Ito ang kalikasan ng paghahangad ng mga tao sa kasikatan, pakinabang, at katayuan. Ang problema sa mga taong naghahangad ng pansarili nilang mga interes ay ang hinahangad nila ang mga mithiin ni Satanas—ang mga ito ay mga mithiin na masasama at hindi makatarungan. Kapag hinahangad ng mga tao ang mga personal na interes gaya ng kasikatan, pakinabang, at katayuan, hindi nila namamalayang nagiging kasangkapan na pala sila ni Satanas, nagiging kasangkapan na sila ni Satanas, at, higit pa rito, nagiging kinatawan sila ni Satanas. Isang negatibong papel ang ginagampanan nila sa iglesia; sa gawain ng iglesia, at sa normal na buhay-iglesia at normal na paghahangad ng mga taong hinirang ng Diyos, ang epekto nila ay mang-abala at maminsala; mayroon silang masama at negatibong epekto” (Ang Salita, Vol. IV. Paglalantad sa mga Anticristo. Ikasiyam na Aytem (Unang Bahagi)). Nakita ko sa salita ng Diyos na ang kalikasan at mga kahihinatnan ng pagiging mahilig magpalugod ng mga tao na iniingatan ang sariling mga interes at hindi nagsasagawa ng katotohanan ay paggambala at pagsabotahe sa gawain ng sambahayan ng Diyos at pagiging isang kampon ni Satanas. Kung mananatili akong ganoon nang hindi nagsisisi, kamumuhian at ititiwalag ako ng Diyos. Bilang isang lider ng iglesia, ang responsibilidad ko ay ang magbahagi sa katotohanan para malutas ang mga problema at paghihirap ng mga kapatid sa kanilang pagpasok sa buhay, at pangalagaan ang buhay-iglesia. Sa halip, nang makita ko ang mga problema ng mga tao, hindi ko sila tinulungang magbago, hindi inilantad at sinuri ang diwa ng kanilang pag-uugali, bagkus ako ay naging mahilig magpalugod ng mga tao para protektahan ang aking sariling katayuan at reputasyon, kumikilos bilang kampon ni Satanas, pinipinsala ang gawain ng iglesia at ang buhay ng mga kapatid. Mahigpit akong nasa ilalim ng kontrol ng aking tiwaling disposisyon, masyadong duwag para isagawa ang katotohanan at itaguyod ang pagiging makatarungan. Kampon ako ni Satanas, mahina at walang kakayahan, namumuhay nang lubhang kahiya-hiya, lubhang kaawa-awa. Kung hindi ko sisimulang isagawa ang katotohanan at maghimagsik laban sa aking sarili, tunay na hindi ako karapat-dapat na mamuhay sa harap ng Diyos! Kung wala ang paghatol at mga paglalantad ng Kanyang mga salita, kailanman ay hindi ko mababatid ang sarili kong katiwalian o malalaman ang mga panganib at kahihinatnan ng pagiging mahilig magpalugod ng mga tao at hindi pagsasagawa ng katotohanan. Handa na akong maghimagsik laban sa aking sarili at itigil ang pagiging mahilig magpalugod ng mga tao.

Kalaunan ay nabasa ko ang ilang sipi ng salita ng Diyos na nagbigay sa akin ng ilang landas ng pagsasagawa. Sabi ng mga salita ng Diyos: “Sa diwa, matapat ang Diyos, kaya naman palaging mapagkakatiwalaan ang mga salita Niya; higit pa rito, walang mali at hindi mapag-aalinlanganan ang mga kilos Niya, kung kaya gusto ng Diyos ang mga lubos na tapat sa Kanya” (Ang Salita, Vol. I. Ang Pagpapakita at Gawain ng Diyos. Tatlong Paalaala). “Kung taglay mo ang mga motibasyon at pananaw ng isang mapagpalugod ng mga tao, kung gayon, sa lahat ng bagay, hindi mo makakayang isagawa ang katotohanan at sumunod sa prinsipyo, at lagi kang mabibigo at matutumba. Kung hindi ka mapupukaw at hindi mo hahanapin ang katotohanan kailanman, isa kang hindi mananampalataya, at hindi mo kailanman makakamit ang katotohanan at ang buhay. Ano, kung gayon, ang dapat mong gawin? Kapag naharap ka sa ganitong mga bagay, dapat kang manalangin sa Diyos at tumawag sa Kanya, magmakaawa para sa kaligtasan, at hilingin na bigyan ka Niya ng higit pang pananampalataya at lakas, na bigyan ka ng kakayahang sumunod sa mga prinsipyo, magawa ang dapat mong gawin, mapangasiwaan ang mga bagay-bagay ayon sa mga prinsipyo, matatag na manindigan sa posisyong kinatatayuan mo, protektahan ang mga interes ng sambahayan ng Diyos, at pigilan ang anumang pinsala na dumating sa gawain ng sambahayan ng Diyos. Kung kaya mong maghimagsik laban sa sarili mong mga interes, dangal, at kinatatayuan ng isang mapagpalugod ng mga tao, at kung ginagawa mo ang dapat mong gawin nang tapat at buong puso, kung gayon, matatalo mo na si Satanas at matatamo ang aspektong ito ng katotohanan. Kung lagi kang nagpupumilit na mamuhay ayon sa pilosopiya ni Satanas, na pinoprotektahan ang mga relasyon mo sa iba, hindi kailanman isinasagawa ang katotohanan, at hindi naglalakas-loob na sumunod sa mga prinsipyo, magagawa mo bang isagawa ang katotohanan sa iba pang mga bagay? Wala ka pa ring pananampalataya o lakas. Kung hindi mo nagagawa kahit kailan na hanapin o tanggapin ang katotohanan, tutulutan ka ba ng gayong pananampalataya sa Diyos na matamo ang katotohanan? (Hindi.) At kung hindi mo matamo ang katotohanan, maaari ka bang maligtas? Hindi maaari. Kung lagi kang namumuhay ayon sa pilosopiya ni Satanas, lubos na walang katotohanang realidad, hindi ka maliligtas kailanman. Dapat maging malinaw sa iyo na ang pagtatamo ng katotohanan ay isang kinakailangang kondisyon para sa kaligtasan. Kung gayon, paano mo matatamo ang katotohanan? Kung naisasagawa mo ang katotohanan, kung nakakapamuhay ka ayon sa katotohanan, at ang katotohanan ang nagiging batayan ng iyong buhay, makakamit mo ang katotohanan at magkakaroon ka ng buhay, at sa gayon ay magiging isa ka sa mga maliligtas” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Sa pagbabasa nito, nakita kong gusto ng Diyos ang matatapat na tao. Ang matatapat na tao ay hindi nakatuon sa pagprotekta sa kanilang mga relasyon sa iba, at wala silang pakialam kung paano sila nakikita, pero may puwang ang Diyos sa kanilang mga puso. Itinataguyod nila ang mga prinsipyo sa lahat ng bagay, may pagpapahalaga sa pagiging katarungan, at tapat sa Diyos. Pero nang muling isipin ang aking sarili, nakita ko na labis kong pinahalagahan ang aking mga relasyon sa ibang mga tao, ang aking reputasyon, at katayuan. Kapag may nangyayari na nangangailangan ng pagpoprotekta sa mga interes ng iglesia at pagsasagawa ng katotohanan, palagi akong pumapanig kay Satanas, hindi nangangahas na itaguyod ang mga katotohanang prinsipyo; paulit-ulit akong nagrebelde at lumaban sa Diyos, sinasaktan at binibigo Siya. Sa katunayan, ang pagsasabi ng totoo at pagtutukoy ng problema ng isang tao ay hindi para hiyain siya. Ang paggawa niyon ay talagang kapaki-pakinabang, iyon man ay tungkol sa isang kapatid, o tungkol sa gawain ng iglesia. Kung mapapansin ko ang isang tao na nagpapakita ng katiwalian pero hindi ko ipinagbibigay-alam ang tungkol sa kalikasan o mga kahihinatnan ng ganitong uri ng pagkilos, hindi niya kailanman malalaman kung gaano kalubha ang kanyang problema, at hindi niya magagawang magbago. Hindi lamang nito hinahadlangan ang buhay pagpasok nila, kundi nakakaapekto rin ito sa gawain ng iglesia, at kasuklam-suklam ito sa Diyos dahil namumuhay ako sa loob ng isang tiwaling disposisyon at hindi ko pinoprotektahan ang gawain ng iglesia. Palaging laman ng isip ko ang aking reputasyon at katayuan, palaging inaalala ang opinyon ng iba nang hindi inuuna ang opinyon ng Diyos. Hindi ko isinasaalang-alang kung paano kumilos alinsunod sa katotohanan. Palagi akong pinipigilan ng aking tiwaling disposisyon—napakahangal ko. Hindi ko na pwedeng hayaan na pangunahan ako ng aking tiwaling disposisyon at ayoko nang maging isang walang kwentang katatawanan ni Satanas. Kailangan kong maging isang matapat na tao na may pagpapahalaga sa pagiging katarungan na nagpapalugod sa Diyos. Nang maunawaan ito, nagkaroon ako ng kapasyahang isagawa ang katotohanan at maghimagsik laban sa laman. Itataguyod ko ang mga prinsipyo at papanig sa Diyos sa pagprotekta sa gawain ng iglesia, anuman ang maging tingin sa akin ng iba. Kinabukasan ay hinanap ko ang dalawang brother at habang naghahanda akong tukuyin ang kanilang problema, nagsimula akong mag-alala nang kaunti, iniisip na, “Paano kung hindi nila matanggap na sila’y inilalantad at pinupungusan at ibaling nila ang kanilang galit sa akin? Ano pang mukha ang maihaharap ko kung gayon?” Napagtanto kong napipigilan ako ng tiwali kong disposisyon, kaya’t nanalangin ako, humihiling sa Diyos na tulungan akong isagawa ang katotohanan. Pagkatapos ay may isang bagay akong naalala na sinabi ng Diyos: “Ang kawalan ng kakayahang itaguyod ang Aking mga patotoo at mga interes ay pagtataksil. Ang paghahandog ng mga huwad na ngiti kapag malayo sa Akin ang puso ay pagtataksil” (Ang Salita, Vol. I. Ang Pagpapakita at Gawain ng Diyos. Isang Napakaseryosong Problema: Pagtataksil 1). Mula sa mga salita ng Diyos ay naunawaan ko na kung patuloy akong magiging mahilig magpalugod ng mga tao at hindi isasagawa ang katotohanan o poprotektahan ang mga interes ng iglesia, kung gayon ay pinagtataksilan ko ang Diyos. Alam kong kailangan kong itigil ang pagprotekta sa mga relasyon ko sa ibang mga tao, at anuman ang isipin nila sa akin pagkatapos kong magsalita tungkol sa kanilang problema, kailangan kong harapin ang Diyos at isagawa ang katotohanan. Kaya’t inilantad ko ang kanilang mapagmataas at hindi mapagkaisang pag-uugali, at ang diwa at mga kahihinatnan ng mga bagay na iyon. Nakahanap din ako ng ilang salita ng Diyos para basahin sa kanila. Pagkatapos makinig, nakapagnilay sila at naunawaan ang kanilang sarili batay sa mga salita ng Diyos at ninais nilang magsisi at magbago. Napakasaya ko na makitang nagawa nilang makita ang kanilang sarili, pero medyo nakonsensya rin ako. Kung naisagawa ko ang katotohanan at natulungan ko silang malaman kung gaano kalubha ang problema nila nang mas maaga, at naitama sana nila ang mga bagay nang mas maaga. Hindi na sana sila nagpatuloy na mamuhay sa katiwalian, na pinipinsala at pinaglalaruan ni Satanas, at lalong hindi na sana nila naantala ang gawain ng iglesia. Dati ay palagi akong natatakot na kung tutukuyin ko ang mga problema ng iba, maiinis sila at mapopoot sa akin. Pero sa katunayan, nasa isip ko lang ang lahat ng iyon. Hangga’t kayang tanggapin ng isang tao ang katotohanan, hindi siya magkakaroon ng anumang masasamang palagay, bagkus ay matututo siya ng isang leksyon. Ang ganitong paraan ng pagsasagawa ay kapaki-pakinabang para sa iba at para sa sarili ko.

Mas nagkaroon na ako ng kumpiyansa sa pagsasagawa ng katotohanan at pagiging isang matapat na tao pagkatapos niyon. Hindi na ako gaanong napipigilan ng pag-iisip sa katayuan at reputasyon. Kapag nakikita ko ang mga problema ng aking mga kapatid, kaya ko nang magbahagi at tumulong sa kanila kaagad, inilalantad at sinusuri ang kanilang mga isyu. Talagang nadama ko ang pagmamahal at pagliligtas ng Diyos sa pamamagitan ng mga karanasang ito. Ito ang paghatol at paglalantad ng salita ng Diyos ang nagpabago sa aking kaisipan ng pagpapalugod ng mga tao. Nadama ko na ang pagsasagawa ng katotohanan ay nagbibigay ng kapanatagan at ng tunay na kapayapaan ng isipan, higit na mas mabuti ito kaysa sa palaging pagsusumikap na makapagpalugod, natatakot na makapagpasama ng loob. Nagawa ko ring mamuhay nang may kaunting wangis ng tao. Nakita ko na tanging ang mga salita ng Diyos ang katotohanan, at maaari tayong bigyan nito ng direksyon at landas para sa kung anong ginagawa natin at sa kung sino tayo. Ang mabuhay bilang isang matapat na tao ayon sa mga salita ng Diyos ay ang tanging paraan para maging isang mabuting tao.


62. Kung Paano Ko Iniulat ang Isang Anticristo

Ni Wen Jing, Tsina

Ilang taon ang nakararaan, mula sa labas ng bayan ay bumalik ako sa aking lokal na iglesia para gawin ang aking tungkulin. Nang marinig kong sinabi ng lider na si Zhang Xin na si Xiao Liu ang diyakono ng pagdidilig, natigilan ako. Alam kong dating naghahasik ng hidwaan si Xiao Liu, at sinusupil at pinaparusahan din niya ang mga tao. Para magkaroon ng kapangyarihan sa iglesia, sinabihan niya at ng ilang masasamang tao ang mga lider at manggagawa na mga huwad, na nagdudulot ng kaguluhan. Nung panahong iyon, tinukoy siya ng mga kapatid bilang isang masamang tao batay sa kanyang pag-uugali at inihanda ang mga materyal para itiwalag siya. Bakit siya ngayon ang diyakono ng pagdidilig? Tinanong ko si Zhang Xin, na nagsabing nagbago na ngayon si Xiao Liu at nagdala ng pasanin sa kanyang tungkulin, at dapat ko siyang ituring nang may pagmamahal mula sa perspektibo ng paglago. Bagamat meron akong mga pagdududa, kababalik ko lang, kaya hindi ko alam kung ano ang nangyayari, at naisip ko na bilang isang lider, hindi lalabag sa mga prinsipyo sa pagpili ng mga tao si Zhang Xin, kaya hindi na ako nagtanong pa. Binanggit din ni Zhang Xin na si Sister Fang Ling, na dati niyang kapareha bilang lider, ay hindi nakagawa ng tungkulin o nakadalo sa mga pagtitipon mula nang matanggal, at hindi nagbago matapos ang paulit-ulit na pagbabahagi. Kaya, dapat siyang alisin, at hiniling sa akin ni Zhang Xin na magbigay ng mga halimbawa ng masasamang gawa ni Fang Ling. Medyo naghinala ako rito. Hindi lang nagdala ng pasanin si Fang Ling sa kanyang tungkulin at isang huwad na lider na hindi gumawa ng totoong gawain. Pero pagkatapos na matanggal, ipinangaral pa rin niya ang ebanghelyo, inasikaso ang mga pangkalahatang gawain, at hindi gumawa ng masama. Bakit siya kinailangang paalisin? Habang mas iniisip ko ito, mas lalong parang mali ito. Naalala ko na noong nakipag-ugnayan ako kay Zhang Xin dati, talagang mapaghiganti siya. Minsang iniulat ni Fang Ling sa mga nakatataas na lider na hindi nagdadala ng pasanin si Zhang Xin sa kanyang tungkulin. Hindi kaya may sama ng loob siya sa nangyari at gusto niyang maghiganti kay Fang Ling? Kung gano’n nga, pinarurusahan ni Zhang Xin si Fang Ling, at iyon ay paggawa ng masama! Pero napagtanto ko rin na hindi ko alam ang tungkol sa kamakailang pag-uugali ni Fang Ling, kaya hindi ako nakatitiyak na may mali kay Zhang Xin. Nagpasya akong maghintay hanggang sa makasiguro ako.

Kalaunan, nabalitaan ko na binaluktot ni Zhang Xin ang mga katunayan at hinusgahan si Fang Ling sa isang pagtitipon, at nang pinabulaanan siya ng isang sister, kinondena niya ang sister na iyon at si Fang Ling para sa pagtutulungan na atakihin ang pamunuan at isinaayos na magnilay-nilay sa pagkakabukod ang sister na iyon. Dahil isa pang sister ang nagsabi na pinapakitunguhan ni Fang Ling ang iba nang may pagmamahal, nagsinungaling si Zhang Xin, sinasabing nanganganib ang kaligtasan ng sister, at pinigilan siyang dumalo sa mga pagtitipon sa loob ng tatlong buwan. Meron ding isang sister na namamahala sa mga pangkalahatang gawain, na pinatigil ni Zhang Xin sa paggawa ng tungkulin dahil lang binigyan nito ng payo si Zhang Xin. Talagang nabigla ako rito. Paanong wala talagang may-takot-sa-Diyos na puso si Zhang Xin? Napakarami niyang ginawang kasamaan para supilin ang mga tao. At ang mga sinupil niya ay mga tao sa iglesia na naghahangad ng katotohanan. May problema talaga kay Zhang Xin. Pinuntahan ko si Sister Li Xinrui, na nagdidilig ng mga baguhan, para makipagbahaginan at tukuyin ang isyu. Sinabi niya sa akin, “Hindi talaga nagpapakita ng pagsisisi si Xiao Liu. Binabanggit pa rin niya sa bawat pagtitipon na dinadaluhan niya ang tungkol sa mga kawalang-katarungan na dinanas niya at laging nakikipagtalo kung sino ang mali at sino ang tama, na nagsasanhi ng pagkagambala sa buhay-iglesia. Noong si Fang Ling ang lider, sinuri niya ang masamang pag-uugali ni Xiao Liu, kaya walang kimi na sinabi ni Xiao Liu na gusto niyang maghiganti sa kanya.” Nagalit ako. Sa katunayan ay sinabi ni Zhang Xin na nagsisi na si Xiao Liu. Malinaw na kinukunsinti niya ang isang masamang tao na nanggugulo sa iglesia. Hindi ba’t isa itong tanda ng huwad na lider? Pero naisip ko na kung hindi agad magbabago ng landas si Zhang Xin, maaantala niya ang gawain ng iglesia, kaya nagpasya akong ipaalam muna ang mga isyung ito sa kanya. Matapos makipagkita kay Zhang Xin, sinabi ko sa kanya na nilabag niya ang mga prinsipyo sa pagpigil sa mga sister na iyon sa paggawa ng kanilang mga tungkulin. Sa hindi inaasahan, talagang sinigawan niya ako, “May mga taong tumatangging sumunod sa akin, at sinisiraan ako kapag nakatalikod ako! Alam ko kung sino mismo ang may ganitong mga opinyon sa akin. Kung hindi nila ako susundin, sige iulat mo ito sa mga nakatataas na lider! Lahat ng ginagawa ko ay makatarungan at wasto. Hindi ako natatakot sa sinasabi ninuman tungkol sa akin.” Natakot ako sa malupit niyang tugon. Ngayon, siya lang ang may huling pasya sa iglesia, at sinusupil at pinarurusahan niya ang sinumang hindi nakikinig sa kanya. Siya ay walang iba kundi isang diktador. Isang bagay lang ang binanggit ko sa kanya, at naging napakalupit niya na kinatakutan ko na kung patuloy kong tutukuyin ang mga bagay-bagay at ilalantad siya, pagbabawalan niya akong gawin ang aking tungkulin. Magdurusa ang pagpasok ko sa buhay kapag nangyari iyon. Sa sandaling naisip ko iyon, tumigil na ako sa pagtukoy ng mga problema niya. Pagkauwi ko, labis akong nakonsensya. Isang masamang tao ang nanggugulo sa iglesia, at sinusupil ang aking mga kapatid. Sa halip na asikasuhin ang usaping ito, sinusupil ni Zhang Xin ang mga tao, at nung tukuyin ko ang problema niya, hindi niya ito tinanggap. Alam kong dapat kong iulat ang sitwasyong ito sa mga nakatataas na lider. Pagkatapos nun, pinuntahan ko si Xinrui. Tinalakay namin ang mga prinsipyo ng pagsulat ng liham na ulat at naghandang iulat si Zhang Xin. Pero nang matapos naming isulat ang masasamang niyang pag-uugali at handa na kaming ibigay ito, nag-alinlangan ako. Ano ang gagawin namin kapag nalaman ni Zhang Xin ang tungkol sa aming liham na ulat, gawan ng paratang, idiin at patalsikin? Paano ako maliligtas kung matitiwalag ako? Pagkatapos itong pag-isipan, matagal kong hindi ibinigay ang sulat. Pero habang pinagmamasdan ko ang kaguluhan sa iglesia, nakonsensya ako sa hindi pag-uulat nito. Sa loob ng ilang araw na iyon, sa tuwing iniisip ko ang bagay na ito, sumasama ang loob ko.

Isang gabi, nang pumunta ako sa bahay ni Xinrui, biglang dumating si Zhang Xin, at agresibong inakusahan si Xinrui ng paglalantad sa kanya sa iglesia. Nang makita ko ang malupit na ugali niya, galit na galit ako. Masyado talaga siyang mayabang. Walang ingat siyang gumagawa ng masasamang gawa, pero pinagbabawalan niya ang iba na ilantad siya. Wala man lang karapatang magsalita ang mga tao, at kontrolado niya ang buong iglesia. Kailangan kong manindigan para sa katarungan at ilantad si Zhang Xin para protektahan ang gawain ng iglesia. Pero kung iisipin kung gaano siya kayabang, kung paanong hindi siya nakikinig kaninuman at masyadong mapaghiganti, naisip ko na kung gagalitin ko siya, baka ako na ang susunod na parusahan niya. Baka mag-imbento siya ng kung anong paratang para maitiwalag ako. Nagtatalo ang kalooban ko, kaya tahimik akong tumawag sa Diyos para bigyan ako ng lakas ng loob at pagtitiwala. Naisip ko ang salita ng Diyos: “Bawat iglesia ay may mga taong nagsasanhi ng kaguluhan para sa iglesia o nakakagambala sa gawain ng Diyos. Lahat sila ay mga Satanas na nakapasok sa sambahayan ng Diyos nang nakabalatkayo. … Naghuhuramentado ang mga taong ito sa loob ng iglesia, nagkakalat ng kanilang pagkanegatibo, bumubulalas ng kamatayan, ginagawa ang gusto nila, sinasabi ang gusto nila, at walang sinumang nangangahas na pigilan sila. Puno sila ng disposisyon ni Satanas. Katatapos pa lamang nilang manggulo ay pumapasok na ang simoy ng kamatayan sa iglesia. Yaong mga nasa iglesia na nagsasagawa ng katotohanan ay itinataboy, hindi magawang maibigay ang kanilang lahat-lahat, samantalang yaong mga nanggugulo sa iglesia at nagkakalat ng kamatayan ay nagwawala sa loob—bukod pa riyan, karamihan sa mga tao ay sumusunod sa kanila. Ang gayong mga iglesia ay pinamumunuan ni Satanas, walang duda; ang diyablo ang kanilang hari. Kung ang mga tao sa gayong mga iglesia ay hindi tumatayo at tumatanggi sa mga punong demonyo, sila rin sa malao’t madali ay mawawasak. Mula ngayon, kailangang gumawa ng mga hakbang laban sa gayong mga iglesia. Kung hindi ito hahangarin ng mga may kakayahang magsagawa ng kaunting katotohanan, bubuwagin ang iglesiang iyon. Kung walang sinuman sa isang iglesia ang handang magsagawa ng katotohanan at walang sinumang nagagawang tumindig sa kanilang patotoo sa Diyos, dapat ay ihiwalay nang lubusan ang iglesiang iyon, at kailangang putulin ang mga koneksyon nito sa ibang mga iglesia. Tinatawag itong ‘paglilibing sa kamatayan’; ito ang ibig sabihin ng pagtataboy kay Satanas” (Ang Salita, Vol. I. Ang Pagpapakita at Gawain ng Diyos. Isang Babala sa mga Hindi Nagsasagawa ng Katotohanan). Binigyan ako ng tapang at lakas ng salita ng Diyos, at hindi na ako natakot. Ang matuwid na disposisyon ng Diyos ay hindi nalalabag, at para sa matitinding masamang tao at anticristo, sobrang napopoot at nasusuklam ang Diyos. Kahit na humahawak sila ng kapangyarihan at hindi makontrol nang ilang panahon, sa huli ay mabubunyag at matitiwalag sila. Napakalinaw ng salita ng Diyos; kapag kinokontrol ng masasamang tao at mga anticristo ang iglesia, kung walang nagsasagawa ng katotohanan, kung gayon ay kinukunsinti nila ang masasamang puwersa na lumalaganap sa iglesia. Ang gayong iglesia ay pinamumunuan ni Satanas, at kung hindi magsisisi ang mga miyembro, tatalikdan at ititiwalag silang lahat ng Diyos. Tinamaan talaga ako rito. Isang diktador si Zhang Xin sa iglesia, inaatake at pinarurusahan ang mga kapatid ko, pero upang protektahan ang sarili ko, hindi ako tumindig para ilantad at pigilan siya, hinayaan siya at si Xiao Liu na gumawa ng masama at guluhin ang gawain ng iglesia. Pumapanig ako kay Satanas at lumalaban sa Diyos at may bahagi ako sa kanilang kasamaan. Nang mapagtanto ito, nakahanap ako ng tapang na ilantad si Zhang Xin sa pagpoprotekta sa isang masamang tao, ginagamit ang kanyang posisyon para parusahan ang iba, at tinatahak ang landas ng anticristo. Matapos niyang marinig ito, hindi nakaimik si Zhang Xin. Iniba niya agad ang usapan, pumayag na pabalikin si Fang Ling sa iglesia, at pagkatapos ay umalis siya.

Pagkatapos niyon, may dalawang sipi ng salita ng Diyos ang nagbigay sa akin ng kaunting kaliwanagan, at mas malinaw kong naunawaan ang diwa ni Zhang Xin. Sabi ng mga salita ng Diyos: “Isa sa mga pinakahalatang katangian ng diwa ng isang anticristo ay sinosolo niya ang kapangyarihan at pinapatakbo ang mga sarili niyang diktadurya: Hindi siya nakikinig sa sinuman, hindi niya iginagalang ang sinuman, at anuman ang mga kalakasan ng mga tao, o anumang tamang pananaw at matalinong opinyon ang ipinapahayag ng mga ito, o anuman ang mga naaangkop na pamamaraan ang inilalatag ng mga ito, hindi niya pinapansin ang mga iyon; ito ay para bang walang sinuman ang kuwalipikadong makipagtulungan sa kanya, o makibahagi sa anumang ginagawa niya. Ito ang uri ng disposisyong mayroon ang mga anticristo. Sinasabi ng ilan na ito ay pagiging masamang uri ng pagkatao—pero paanong ito ay pangkaraniwang masamang uri ng pagkatao? Ito ay ganap na isang satanikong disposisyon; at ang gayong disposisyon ay napakalupit. Bakit Ko sinasabing ang kanilang disposisyon ay napakalupit? Kinakamkam ng mga anticristo ang lahat ng bagay mula sa sambahayan ng Diyos at ang pag-aari ng iglesia, at itinuturing ang mga ito bilang kanilang personal na pag-aari, na lahat ng ito ay sila dapat ang namamahala, at hindi nila pinapayagan ang sinumang makialam dito. Ang mga iniisip lamang nila kapag ginagawa ang gawain ng iglesia ay ang kanilang sariling mga interes, kanilang sariling katayuan, at kanilang sariling pagpapahalaga sa sarili. Hindi nila tinutulutan ang sinuman na pinsalain ang kanilang mga interes, lalo nang hindi nila tinutulutan ang sinumang may kakayahan at nagagawang magsalita tungkol sa kanyang patotoong batay sa karanasan na maging banta sa kanilang reputasyon at katayuan. Kaya naman, sinusubukan nilang supilin at ihiwalay bilang mga katunggali ang mga nagagawang magsalita ng patotoong batay sa karanasan, at kayang magbahagi tungkol sa katotohanan at magtustos para sa mga hinirang na mga tao ng Diyos, at desperado nilang tinatangkang ganap na ibukod ang mga taong iyon mula sa iba, na lubusang dungisan ang pangalan ng mga ito, at pabagsakin ang mga ito. Saka lamang mapapayapa ang mga anticristo. … Isinasaalang-alang ba nila ang mga interes ng sambahayan ng Diyos? Hindi. Ano ang iniisip nila? Iniisip lamang nila kung paano kakapit sa sarili nilang katayuan. Kahit alam ng mga anticristo na hindi nila kayang gumawa ng totoong gawain, hindi nila nililinang o itinataas ng ranggo ang mga taong mahusay ang kakayahan na naghahangad sa katotohanan; ang tanging itinataas nila ng ranggo ay ang mga taong nambobola sa kanila, mga mahilig sumamba sa iba, na sumasang-ayon at humahanga sa kanila sa puso ng mga ito, mga taong mahusay sa pakikipag-ugnayan, na walang pagkaunawa sa katotohanan at hindi kayang kumilatis. Dinadala ng mga anticristo ang mga taong ito sa kanilang panig para paglingkuran sila, maging abala para sa kanila, at gumugol ng bawat araw sa pag-ikot sa kanila. Ito ang nagbibigay sa mga anticristo ng kapangyarihan sa iglesia, at nangangahulugan ito na maraming tao ang lumalapit sa kanila, at sumusunod sa kanila, at na walang sinuman ang nangangahas na salungatin sila. Ang lahat ng mga taong ito na nililinang ng mga anticristo ay mga taong hindi naghahangad ng katotohanan. Karamihan sa kanila ay walang espirituwal na pang-unawa at walang alam kundi ang pagsunod sa panuntunan. Gusto nilang sinusundan ang mga uso at ang mga may kapangyarihan. Sila ay ang uri na lumalakas ang loob kapag nagkakaroon ng isang makapangyarihang amo—isang grupo ng mga taong magulo ang isip. Ano nga ba ang kasabihang iyon ng mga walang pananampalataya? Mas mabuti pang maging isang eskudero sa isang mabuting tao kaysa maging sinasambang ninuno ng isang masamang tao. Ganap na kabaligtaran ang ginagawa ng mga anticristo—kumikilos sila bilang mga sinasambang ninuno ng gayong mga tao, at naghahanda para linangin ang mga ito bilang kanilang mga taga-wagayway ng watawat at tagapagpasaya. Sa tuwing may isang anticristo na nasa kapangyarihan sa isang iglesia, palagi silang mangangalap ng mga taong magulo ang isip at ang mga pikit-matang nagloloko bilang kanilang mga katulong, habang inihihiwalay at sinusugpo ang mga taong may kakayahan na nakauunawa at nagsasagawa ng katotohanan, na kayang gumawa ng trabaho—at lalo na ang mga lider at manggagawa na may kakayahan sa aktuwal na trabaho” (Ang Salita, Vol. IV. Paglalantad sa mga Anticristo. Ikawalong Aytem (Unang Bahagi)). “Sino ang mga taong itinuturing ng anticristo na mga hindi sumasang-ayon? Sa pinakasimple, sila yaong hindi sineseryoso ang anticristo bilang isang lider, ibig sabihin, hindi nila tinitingala o sinasamba ang anticristo at sa halip ay itinuturing nila ito bilang ordinaryong tao. Isang uri iyon. Nariyan pa yaong mga nagmamahal sa katotohanan, naghahangad ng katotohanan, naghahangad ng pagbabago sa kanilang disposisyon, at naghahangad na mahalin ang Diyos; iba ang landas na tinatahak nila kaysa sa isang anticristo, at sila ay mga hindi sumasang-ayon sa mga mata ng anticristo. May iba pa ba? (Ang mga laging nagmumungkahi sa mga anticristo, at nangangahas na ilantad ang mga ito.) Ang sinumang nangangahas na magmungkahi sa anticristo at ilantad ang mga ito, o yaong ang mga pananaw ay naiiba rito, ay itinuturing nitong mga hindi sumasang-ayon. At may isa pang uri: yaong mga kapantay ng anticristo sa kakayahan at abilidad, na ang kakayahan sa pananalita at pagkilos ay katulad ng sa anticristo, o itinuturing ng anticristong nakatataas sa kanya at nakakakilatis sa kanya. Sa isang anticristo, hindi ito katanggap-tanggap, isang banta sa kanyang katayuan. Ang gayong mga tao ang pinaka-hindi sumasang-ayon para sa anticristo. Hindi nangangahas ang anticristo na kaligtaan o luwagan ang gayong mga tao kahit kaunti. Itinuturing niya ang mga ito na mga tinik sa kanyang tagiliran, palaging nagdudulot sa kanya ng pagkainis, at mapagbantay at maingat siya sa mga ito sa lahat ng pagkakataon at iniiwasan niya ang mga ito sa lahat ng ginagawa niya. Lalo na kapag nakikita ng anticristo na kikilatisin at ilalantad siya ng isang taong hindi sumasang-ayon, natataranta siya nang husto; desperado siyang palayasin at atakihin ang hindi sumasang-ayon na iyon, kaya hindi siya masisiyahan hangga’t hindi niya napapaalis sa iglesia ang taong iyon na hindi sumasang-ayon. Sa ganoong mentalidad at pusong puno ng mga bagay na ito, anong uri ng mga bagay ang kaya niyang gawin? Ituturing ba niya ang mga kapatid na ito bilang mga kaaway, at mag-iisip ba siya ng mga paraan upang pabagsakin at upang mawala ang mga ito? Tiyak na gagawin niya ito. Pipigain niya ang kanyang utak sa kakaisip ng mga paraan upang mapasunod ang mga taong hindi sumasang-ayon at gagawin niya ang lahat upang matalo ang mga ito, hindi ba? Ang pagpapasunod sa mga taong hindi sumasang-ayon ay nangangahulugan na pinipilit ng anticristo na makinig sa kanya ang lahat ng tao, upang walang mangangahas na magsalita pa o magkaroon ng ibang mga opinyon, o ilantad pa nga siya. Ang pagtalo sa isang taong hindi sumasang-ayon ay nangangahulugan na ito ay pinaparatangan ng mali at kinokondena ng anticristo, lumilikha ng ilang maling impresyon upang magmukhang hangal at mapungusan ang taong hindi sumasang-ayon, at dahil dito ay bumagsak nang husto ang reputasyon nito. Hindi ba’t ang paggawa ng ganitong bagay ang pinakamataas na uri ng masamang gawa? Hindi ba’t nilalabag nito ang disposisyon ng Diyos?” (Ang Salita, Vol. IV. Paglalantad sa mga Anticristo. Ikalawang Aytem: Binabatikos at Inihihiwalay Nila ang mga Hindi Sumasang-ayon). Lubhang masama at malupit ang kalikasan ng mga anticristo. Para solohin ang kapangyarihan at lumikha ng nagsasariling kaharian, ipinopromote nila ang mga taong gusto nilang maging kanang-kamay, at kung may sinumang tumutukoy sa kanilang mga pagkukulang, naglalantad sa kanila, o nagbabanta sa kanilang katayuan, sila ay itinuturing nilang tinik sa kanilang panig, binabatikos at ibinubukod ang mga ito sa anumang paraan na kaya nila, at pinapaalis pa nga sila sa iglesia. Ang diwa ng mga anticristo ay sa masasamang tao. Tutol sila sa katotohanan at walang konsensya o katwiran, at kahit gaano pa nila parusahan ang iba, wala silang nararamdamang pagsisisi. Kung titingnan ang pag-uugali ni Zhang Xin, bilang isang lider, hindi niya itinaguyod ang gawain ng iglesia, at ginamit niya ang kanyang kapangyarihan para maglinang ng mga tagasunod niya upang kontrolin ang iglesia at atakihin at ibukod ang mga sumasalungat. Si Xiao Liu ay isang masamang tao at kailangang itiwalag, pero dahil ipinagtanggol niya si Zhang Xin, ipinromote siya ni Zhang Xin at nakahanap ng iba’t ibang dahilan para palayain siya sa kanyang pagkakasala. May pagpapahalaga sa katarungan si Fang Ling, at nang tukuyin niya ang mga problema ni Zhang Xin, nagtanim si Zhang Xin ng sama ng loob. Nang matanggal si Fang Ling, nakakita si Zhang Xin ng pagkakataong maghiganti, kaya ginawa niya ang lahat para mapaalis si Fang Ling sa iglesia. Nang hindi siya sinunod ng ilang iba pang sister sa pagkokondena kay Fang Ling, sinupil at pinarusahan niya sila. Masama at malupit si Zhang Xin, pinarurusahan niya ang sinumang nagbabanta sa kanyang katayuan o hindi sumusunod sa kanya, at isa siyang tirano na nanggugulo sa iglesia na hindi man lang nakakaramdam ng pagsisisi. Isa siyang tunay na anticristo. Pagkatapos naming matukoy ito kay Zhang Xin, isinumite namin ang liham na ulat.

Hindi nagtagal at naghiganti sa amin si Zhang Xin. Pinigilan niya ako sa pagpunta sa mga pagtitipon, ginagamit niya ang dahilan na mapanganib ako. Dahil tinukoy nina Sister Li Xinrui at Yuan Siyu ang totoo tungkol kay Zhang Xin, pinigilan niya rin silang dumalo sa mga pagtitipon. Kaya nagkasundo kaming sama-samang dumalo sa mga pagtitipon. Ilang panahon matapos niyon, kami ni Xinrui ay idiniin ni Zhang Xin para sa pakikipaglaban para sa pamumuno, nagdudulot ng kaguluhan sa iglesia, at nagiging masasamang tao, at hiniling sa mga kapatid na tanggihan kami. Naniwala ang ilan sa mga sinabi ni Zhang Xin nang walang pagkakilala at hindi ako pinapansin kapag nakikita nila ako sa labas. Nang mangyari ito, nasaktan at naagrabyado ako. Bakit, pagkatapos isagawa ang katotohanan, sinusupil kami, pinarurusahan, at idinidiin ng mga puwersang ito ng kasamaan? Bakit umuunlad pa rin si Zhang Xin sa iglesia sa kabila ng paggawa ng masama? Bakit hindi kami nauunawaan ng aming mga kapatid at tinatanggihan kami? Sobrang nasasaktan ako, hindi ko alam kung paano ko tatahakin ang landas ko sa hinaharap, at nakulong ako sa pagkanegatibo. Sa mga pagtitipon noong mga araw na iyon, nang tukuyin ng mga sister ang pag-uugali ni Zhang Xin, ayaw kong magsalita. Naisip ko, “Tumindig ako upang ilantad si Zhang Xin, at hindi lang ako sinupil, napagkamalan din ako ng mga kapatid na nakikipagkumpetensiya para sa pamunuan. Ngayon ay sinupil ako at ibinukod. Sino ang magsasalita para sa akin? Hindi bale na, hindi ko na problema ang mga kaganapang iyon sa iglesia.” Sobrang nanghina ako, at ako’y nasa matinding espirituwal na kadiliman. Sa aking pagdurusa, lumuluhang lumuhod ako sa harap ng Diyos at paulit-ulit na sinabi ko sa Kanya, “Diyos ko! Sobra akong nagdurusa pagkatapos maranasan ang mga bagay na ito. Bakit ako sinusupil at tinatanggihan dahil sa pagsasagawa ng katotohanan para protektahan ang mga interes ng iglesia? Diyos ko, gabayan Mo po sana ako, tulungan Mo po akong maunawaan ko ang layunin Mo.”

Kalaunan, nabasa ko sa salita ng Diyos: “Kapag nahaharap sa mga problema sa tunay na buhay, paano mo dapat alamin at unawain ang awtoridad ng Diyos at ang Kanyang kataas-taasang kapangyarihan? Kapag naharap ka sa ganitong mga problema at hindi mo alam kung paano unawain, harapin, at danasin ang mga ito, anong saloobin ang dapat mong angkinin upang ipakita ang iyong intensyong magpasakop, ang iyong pagnanais na magpasakop, at ang realidad ng iyong pagpapasakop sa kataas-taasang kapangyarihan at mga pagsasaayos ng Diyos? Una, dapat mong matutuhan ang maghintay; sunod, dapat mong matutuhang maghanap; kasunod, dapat mong matutuhang magpasakop. Ang ‘paghihintay’ ay nangangahulugan na paghihintay sa panahon ng Diyos, hinihintay ang mga tao, pangyayari, at bagay na Kanyang isinaayos para sa iyo, naghihintay sa Kanyang mga layunin na unti-unting maibunyag sa iyo. Ang ibig sabihin ng ‘paghahanap’ ay pagmamasid at pag-unawa sa maalalahaning mga layunin ng Diyos para sa iyo sa pamamagitan ng mga tao, pangyayari, at bagay na inilatag Niya, pag-unawa sa katotohanan sa pamamagitan ng mga ito, pag-unawa sa dapat maisagawa ng tao at mga paraang dapat nilang sundin, pag-unawa sa mga resulta na nais na makamtan ng Diyos sa mga tao at ano ang mga gusto Niyang magawa sa kanila. Ang ‘pagpapasakop,’ mangyari pa, ay tumutukoy sa pagtanggap sa mga tao, pangyayari, at bagay na isinaayos ng Diyos, pagtanggap sa Kanyang kataas-taasang kapangyarihan at, sa pamamagitan nito, ay malaman kung paano idinidikta ng Lumikha ang kapalaran ng tao, kung paano Niya tinutustusan ang tao ng Kanyang buhay, kung paano Niya pinapagana ang katotohanan sa tao” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). Pagkatapos kong pagnilayan ang salita ng Diyos, bigla kong naunawaan, kapag nangyayari ang mga bagay-bagay na hindi ko nauunawaan, dapat akong magkaroon ng saloobin ng pagpapasakop, matutong hanapin ang mga layunin ng Diyos, at maghintay para sa pagpapatuloy ng mga bagay sa oras ng Diyos. Napagtanto ko na pagkatapos naming isumite ang liham na ulat, may proseso para sa mga nakatataas na lider sa pag-asikaso nito. Bago pa nila ito maasikaso, tiyak na magpapatuloy sa paggawa ng masama si Zhang Xin, aatakihin at ibubukod ang mga sumasalungat, ito ang masama niyang kalikasan na nagbubunyag sa sarili nito. Sa panahong ito, kailangan naming maging matiyaga at maghintay. Isa itong mahalagang bahagi ng proseso. Pero wala akong determinasyong magpasakop at maghintay, at hindi ko hinangad na matuto ng mga aral sa sitwasyong ito. Nang makita kong hindi naaasikaso si Zhang Xin, at na sa halip ay sinusupil at kinokondena ako, nagreklamo ako at mali ang naging pag-unawa ko sa Diyos, tinanggihan ko ang kanyang pagkamatuwid, at nadismaya sa Kanya. Sobra akong di-makatwiran!

Pagkatapos nun, nanalangin ako sa Diyos, at hiniling sa Kanya na gabayan ako sa pag-unawa sa Kanyang matuwid na disposisyon. Pagkatapos, nabasa ko ang siping ito ng salita ng Diyos: “Paano nalalaman at nauunawaan ng mga tao ang matuwid na disposisyon ng Diyos? Natatanggap ng matutuwid ang Kanyang mga pagpapala at ang masasama naman ay isinusumpa Niya. Ito ang pagiging matuwid ng Diyos. Ginagantimpalaan ng Diyos ang mabubuti at pinarurusahan Niya ang masasama, at pinagkakalooban Niya ang bawat tao ayon sa mga ginawa nito. Tama ito, pero sa kasalukuyan ay may ilang pangyayaring hindi umaayon sa mga kuru-kuro ng tao, gaya ng, may ilang nananalig sa Diyos at sumasamba sa Kanya na pinapatay o nakakakuha ng Kanyang mga sumpa, o na hindi kailanman pinagpala ng Diyos o binigyan ng atensyon; gaano man katindi ang pagsamba nila sa Kanya, sila ay hindi Niya pinapansin. Mayroong ilang masamang taong hindi pinagpapala ni pinaparusahan ng Diyos, pero mayayaman sila at marami silang anak, at maganda ang lahat ng nangyayari sa kanila; matagumpay sila sa lahat ng bagay. Ito ba ay pagiging matuwid ng Diyos? May ilang taong nagsasabi na, ‘Sinasamba namin ang Diyos, pero wala pa kaming natatanggap na mga pagpapala mula sa Kanya, habang ang masasamang taong hindi sumasamba sa Diyos at lumalaban sa Kanya ay mas maganda at masagana ang buhay ng kaysa sa amin. Hindi matuwid ang Diyos!’ Ano ang ipinapakita nito sa inyo? Kabibigay Ko lang sa inyo ng dalawang halimbawa. Alin ang naghahayag ng pagiging matuwid ng Diyos? May ilang taong nagsasabi na, ‘Pareho silang nagpapamalas ng pagiging matuwid ng Diyos!’ Bakit nila sinasabi ito? May mga prinsipyo sa likod ng mga pagkilos ng Diyos—hindi lang ito malinaw na nakikita ng mga tao, at dahil hindi nila kayang makita ang mga ito nang malinaw, hindi nila maaaring sabihin na hindi matuwid ang Diyos. Nakikita lamang ng tao kung ano ang nasa panlabas; hindi niya nakikita ang mga bagay-bagay sa kung ano ba talaga ang mga ito. Kaya, anuman ang ginagawa ng Diyos ay matuwid, gaano man ito hindi umaayon sa mga kuru-kuro at imahinasyon ng tao. Maraming tao ang laging nagrereklamo na hindi matuwid ang Diyos. Ito ay dahil hindi nila nauunawaan kung ano ba talaga ang sitwasyon. Madali para sa kanilang magkamali kapag lagi nilang tinitingnan ang mga bagay-bagay ayon sa kanilang mga kuru-kuro at imahinasyon. Umiiral ang kaalaman ng mga tao kasama ng sarili nilang mga kaisipan at opinyon, sa loob ng ideya nila ng mga transaksiyon o sa loob ng mga pananaw nila sa kabutihan at kasamaan, sa tama at mali, o sa lohika. Kapag nakikita ng isang tao ang mga bagay na galing sa ganitong mga pananaw, madali para sa kanya na hindi maintindihan ang Diyos at na magkaroon ng mga kuru-kuro, at lalaban ang taong iyon sa Diyos at magrereklamo tungkol sa Kanya” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). “Ano ang sasabihin ninyo—ang pagwasak ba ng Diyos kay Satanas ay isang pagpapahayag ng Kanyang pagiging matuwid? (Oo.) Paano kung hinayaan Niyang manatili si Satanas? Hindi ka mangangahas na sabihin ito, oo? Ang pinakadiwa ng Diyos ay katuwiran. Bagama’t hindi madaling unawain ang Kanyang ginagawa, matuwid ang lahat ng Kanyang ginagawa; hindi lamang talaga ito nauunawaan ng mga tao. Nang ibigay ng Diyos si Pedro kay Satanas, paano tumugon si Pedro? ‘Hindi maarok ng sangkatauhan ang Iyong ginagawa, ngunit lahat ng Iyong ginagawa ay kinapapalooban ng Iyong mabuting kalooban; mayroong katuwiran sa lahat ng iyon. Paanong hindi ko pupurihin ang Iyong karunungan at mga gawa?’ Dapat makita mo na ngayon na ang dahilan kaya hindi pinupuksa ng Diyos si Satanas sa panahon ng Kanyang pagliligtas sa tao ay para maaaring makita nang malinaw ng mga tao kung paano sila nagawang tiwali ni Satanas at kung gaano sila nito nagawang tiwali, at kung paano sila dinadalisay at inililigtas ng Diyos. Sa huli, kapag naunawaan na ng mga tao ang katotohanan at malinaw nang nakita ang kasuklam-suklam na anyo ni Satanas, at namasdan ang napakalaking kasalanan ng pagtitiwali sa kanila ni Satanas, pupuksain ng Diyos si Satanas, ipapakita sa kanila ang Kanyang pagiging matuwid. Ang panahon ng pagpuksa ng Diyos kay Satanas ay puspos ng disposisyon at karunungan ng Diyos. Lahat ng ginagawa ng Diyos ay matuwid. Bagama’t maaaring hindi maarok ng mga tao ang katuwiran ng Diyos, hindi sila dapat manghusga nang basta-basta. Kung may ginagawa Siya na mukhang hindi patas para sa mga tao, o kung mayroon silang anumang mga kuru-kuro tungkol doon, at nagiging daan iyon para sabihin nilang hindi Siya matuwid, kung gayon ay masyado silang hindi makatwiran. Nakikita mo na nakakita si Pedro ng ilang bagay na hindi maunawaan, ngunit sigurado siya na naroon ang karunungan ng Diyos at na nasa mga bagay na iyon ang kabutihang-loob ng Diyos. Hindi maaarok ng mga tao ang lahat ng bagay; may napakaraming bagay silang hindi nauunawaan” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Habang pinagninilayan ko ang salita ng Diyos, napagtanto ko na pinanghawakan ko ang kuru-kuro na ang pagiging matuwid ay nangangahulugan ng pagiging patas at makatwiran. Isang masamang tao at anticristo ang gumambala sa gawain ng iglesia, at dahil pinangalagaan namin ang mga interes ng iglesia sa pamamagitan ng pagtindig upang ilantad at iulat ito, dapat ay binantayan sana kami ng Diyos, pinrotektahan kami, at hindi kami hinayaang apihin, at dapat sana’y itiniwalag kaagad ang masamang tao at anticristo. Akala ko na ito ang pagiging matuwid ng Diyos. Pagkatapos naming isulat ang liham na ulat at nakita ko na hindi pa rin naasikaso ang anticristo at masamang tao, na may matataas pa rin silang posisyon sa iglesia, at ibinukod at kinondena kami, nagsimula akong magduda sa pagiging matuwid ng Diyos, at di-makatwiran pang tinanong kung nasaan ang pagiging matuwid ng Diyos. Napakayabang ko! Naisip ko kung paanong, noong sinubok si Pedro, sumailalim siya sa masakit na pagpipino. Bagamat hindi niya maarok kung ano ang ginagawa ng Diyos, naniwala siya na ang Diyos ay matuwid anuman ang gawin Nito, at na nakapaloob dito ang karunungan ng Diyos. Ito ang dahilan kung bakit kaya niyang magpasakop sa Diyos, at sa huli, nagkaroon siya ng lubos na pagmamahal sa Diyos, magpasakop sa Kanya hanggang kamatayan, at nagbigay ng magandang patotoo. Pero hindi ko naunawaan ang katotohanan at sinukat ang pagiging matuwid ng Diyos mula sa isang transaksyunal na pananaw batay lamang sa kaunting nakikita ko sa harapan ko. Kapag ginagawa ng Diyos ang mga bagay nang nakaayon sa mga kuro-kuro ko, na kapaki-pakinabang sa akin, iniisip ko na matuwid ang Diyos, at kaya kong purihin ang Diyos. Nang supilin ako ng isang anticristo, at nasangkot ang aking kinabukasan at kapalaran, nawalan ako ng pananalig sa Diyos, at pinagdudahan pa nga na matuwid ang Diyos at itinanggi na ang iglesia ay pinamamahalaan ng katotohanan at pagiging matuwid. Sinuri ko ang pagiging matuwid ng Diyos nang ganap na batay sa kung makikinabang ako sa Kanyang mga kilos. Lubos itong katawa-tawa. Ang Diyos ang Lumikha, ang diwa ng Diyos ay pagiging matuwid, at kinamumuhian ng Diyos ang kasamaan, ito ay itinakda ng Kanyang diwa. Bagamat hindi pa itinitiwalag ng iglesia ang anticristo at masamang tao sa ngayon, tiyak na hindi ibig sabihin niyon na hindi nasusuklam ang Diyos sa kanilang mga kilos, hindi ibig sabihin niyon na hindi kinamumuhian ng Diyos ang kasamaan, at hindi ibig sabihin niyon na hindi naghahari sa iglesia ang katotohanan. Mayroong karunungan at mabubuting layunin ng Diyos dito. Hindi ko lang ito nauunawaan. Kailangan kong maging makatwiran, punan ang aking lugar bilang isang nilikha, magpasakop sa kataas-taasang kapangyarihan at mga pagsasaayos ng Diyos, manalangin sa Diyos at maghanap, at maghintay para sa Kanyang kaliwanagan at patnubay. Sa sandaling natanto ko ito, lumiwanag ang puso ko, at nawala ang aking mga maling pagkaunawa sa Diyos. Napagtanto ko rin na ang ilang kapatid sa iglesia ay hindi pa rin nakikita ang totoo tungkol kay Zhang Xin. Sa pamamagitan ng mga bagay na ito, unti-unti, makikita nilang lahat ang diwa ni Zhang Xin. Kailangan makita ng lahat ang totoong siya bago nila siya matanggihan. Talagang makakatulong ito upang mapaunlad natin ang ating pagtukoy. Matapos maunawaan ito, nanalangin ako sa Diyos para sabihing gusto kong magpasakop sa mga pangagasiwa at pagsasaayos Niya, at matuto ng mga aral sa sitwasyong ito.

Kalaunan, nabasa ko sa salita ng Diyos: “Kung nais mong maligtas, hindi mo lamang dapat mapagtagumpayan ang paghadlang ng malaking pulang dragon, at hindi mo lamang dapat makilatis ang malaking pulang dragon, na makita ang nakakakilabot nitong mukha at ganap na maghimagsik laban dito—dapat mo ring mapagtagumpayan ang paghadlang ng mga anticristo. Sa iglesia, ang isang anticristo ay hindi lamang kaaway ng Diyos, kundi kaaway rin ng mga taong hinirang ng Diyos. Kung hindi mo makilatis ang isang anticristo, malamang na maililihis at makukumbinsi ka, tatahak sa landas ng isang anticristo, at isusumpa at parurusahan ng Diyos. Kung mangyari iyon, ganap na nabigo ang iyong pananampalataya sa Diyos. Ano ang dapat taglayin ng mga tao para mapagkalooban ng kaligtasan? Una, dapat maunawaan nila ang maraming katotohanan, at magawang makilatis ang diwa, disposisyon, at landas ng isang anticristo. Ito ang tanging paraan para matiyak na hindi mga tao ang sasambahin o susundan habang nananalig sa Diyos, at ang tanging paraan para makasunod sa Diyos hanggang sa huli. Ang mga tao lamang na kayang kumilatis ng isang anticristo ang maaaring tunay na manalig, sumunod, at magpatotoo sa Diyos. Pagkatapos ay sasabihin ng ilan, ‘Ano ang gagawin ko kung sa kasalukuyan ay hindi ko taglay ang katotohanan para riyan?’ Dapat mong sangkapan agad ng katotohanan ang sarili mo; dapat mong matutunang kilatisin ang mga tao at bagay-bagay. Ang pagkilatis sa isang anticristo ay hindi simpleng bagay, at nangangailangan ng kakayahang makita nang malinaw ang kanyang diwa, at mahalata ang mga pakana, panlalansi, layunin, at mithiin sa likod ng lahat ng kanyang ginagawa. Sa gayong paraan ay hindi ka niya maililihis o makokontrol, at makakaya mong manindigan, ligtas at siguradong hangarin ang katotohanan, at maging matatag sa landas ng paghahangad ng katotohanan at pagtatamo ng kaligtasan. Kung hindi mo mapagtagumpayan ang paghadlang ng isang anticristo, maaaring sabihin na nasa malaking panganib ka, at malamang na mailihis at mabihag ka ng isang anticristo at madala ka na mamuhay sa ilalim ng impluwensiya ni Satanas. … Kaya, kung nais mong makarating kung saan maaari kang mabigyan ng kaligtasan, ang unang pagsubok na kailangan mong maipasa ay ang magawang maramdaman at mahalata si Satanas, at dapat ay mayroon ka ring tapang na manindigan at ilantad at itakwil si Satanas. Nasaan, kung gayon, si Satanas? Si Satanas ay nasa iyong tabi at nasa palibot mo; maaari pa ngang namumuhay sa loob ng iyong puso. Kung nabubuhay ka na mayroong disposisyon ni Satanas, maaaring masabi na ikaw ay kay Satanas. Hindi mo makikita o mahahawakan ang Satanas at ang masasamang espiritu ng espirituwal na mundo, ngunit ang mga Satanas at ang mga nabubuhay na diyablo na umiiral sa totoong buhay ay nasa lahat ng dako. Ang sinumang tao na tutol sa katotohanan ay masama, at ang sinumang pinuno o manggagawa na hindi tumatanggap sa katotohanan ay isang anticristo o huwad na lider. Hindi ba’t ang gayong mga tao ay mga Satanas at nabubuhay na diyablo? Maaaring ang mga gayong tao mismo ang sinasamba at hinahangaan mo; maaaring sila ang mga taong namumuno sa iyo o mga taong matagal mo nang hinahangaan, pinagkakatiwalaan, inaasahan, at inaasam sa iyong puso. Sa totoo lang, gayunpaman, sila ay mga hadlang sa iyong landas at pumipigil sa iyong hangarin ang katotohanan at tamuhin ang kaligtasan; sila ay mga huwad na lider at anticristo. Maaari nilang kontrolin ang iyong buhay at ang landas na iyong nilalakaran, at maaari nilang sirain ang pagkakataon mong mabigyan ng kaligtasan. Kung mabibigo kang makilatis at mahalata sila, anumang sandali ay maaari kang mailihis at mabihag. Kaya, ikaw ay nasa malaking panganib. Kung hindi mo mailayo ang iyong sarili sa panganib na ito, ikaw ay biktimang isasakripisyo ni Satanas. Ano’t anuman, ang mga taong naililihis at nakokontrol, at nagiging mga tagasunod ng isang anticristo ay hindi magtatamo ng kaligtasan kailanpaman. Dahil hindi nila minamahal o hinahangad ang katotohanan, tiyak na ang magiging resulta ay maililihis sila at susunod sila sa isang anticristo” (Ang Salita, Vol. IV. Paglalantad sa mga Anticristo. Ikatlong Aytem: Inihihiwalay at Binabatikos Nila ang mga Naghahanap ng Katotohanan). Matapos kong pagnilayan ang salita ng Diyos, naunawaan ko ang layunin Niya. Pinapayagan ng Diyos na magpakita sa iglesia ang mga anticristo at masasamang tao, at nasa likod nito ang Kanyang karunungan. Ginagamit ng Diyos ang kanilang panggugulo at panlilihis upang bigyan ang mga tao ng pagkilatis para mapalaya nila ang kanilang sarili mula sa madilim na impluwensiya ni Satanas at makamit nila ang kaligtasan. Inisip ko kung paano ako sinupil at pinarusahan ni Zhang Xin, at hindi ako naunawaan ng mga kapatid at tinanggihan ako. Kahit na nagdulot ito sa akin ng kaunting pagdurusa, sa prosesong ito, nakakita ako ng totoong halimbawa kung paano nililihis at pinipinsala ng mga anticristo ang mga tao, nagkamit ako ng kaalaman at pagkakilala, at malinaw kong nakita na si Zhang Xin ay isang anticristo na ang diwa ay napopoot sa katotohanan at kumakalaban sa Diyos. Hindi ko na nararamdamang napipigilan o kontrolado niya ako, at natuto ako sa mga kabiguan niya at naiwasang tahakin ang maling landas. Hindi ba’t lahat ito ay mga totoong natatamo? Hindi ba’t ang lahat ng ito’y pagmamahal at pagliligtas ng Diyos? Habang mas iniisip ko ito, mas lalo kong napagtatanto na ang Diyos ay napakadunong at matuwid, at mas lalo akong nagsisisi na hindi ko nakilala ang Kanyang matuwid na disposisyon. Noong inaapi ako, sinisi ko lang ang lahat ng kawalang-katarungan na iyon sa Diyos, at mali ang naging pagkaunawa at nagreklamo tungkol sa Kanya. Sobrang mapaghimagsik ako. Nang matanto ko na ito, nakadama ako ng pagkakautang sa Diyos, at gusto kong magsisi. Ang paglalantad sa mga huwad na lider at anticristo ay isang mabuti at matuwid na gawa, at responsibilidad at obligasyon ko ito. Kung ang masasamang tao ay mailalantad at maititiwalag, ang mga kapatid ko ay maaaring magkaroon ng magandang buhay-iglesia. Kahit na hindi ako maunawaan ng mga kapatid, o itiwalag ako ng anticristo, wala akong dapat pagsisihan. Naisip ko ang isa pang sipi ng salita ng Diyos: “Palaging magiging masam ang mga masasamang tao, at hindi kailanman makatatakas sa araw ng kaparusahan. Palaging magiging mabuti ang mga mabubuting tao, at ibubunyag kapag natapos na ang gawain ng Diyos. Walang kahit isang masama ang ipapalagay na matuwid, at ang sinumang matuwid ay hindi rin ipapalagay na masama. Hahayaan Ko ba ang sinumang tao na maakusahan nang mali?” (Ang Salita, Vol. I. Ang Pagpapakita at Gawain ng Diyos. Ang mga Sumusunod sa Diyos Nang may Tapat na Puso ay Tiyak na Makakamit ng Diyos). Napakalinaw ng salita ng Diyos. Matuwid ang Diyos, nagbibigay Siya ng awa at kaligtasan sa mga tunay na nagmamahal sa Kanya, at isinusumpa at pinarurusahan Niya ang masasamang tao at mga anticristo. Ito ang itinatakda ng matuwid na disposisyon ng Diyos. Maliligtas man ako o hindi ay nasa Diyos na, hindi sa mga anticristo. Bagamat kontrolado ng anticristo ang aming iglesia, at sinupil kami, pansamantala lamang ito. Nakikita ng Diyos ang lahat, ibinubunyag ng Banal na Espiritu ang lahat, at sa malao’t madali, mabubunyag at matitiwalag ang anticristo. Sa mga araw na iyon, madalas kong pagnilayan ang salita ng Diyos, at unti-unti, nakaramdam ako ng paglaya sa puso ko, at nagkaroon ako ng tiwala sa gawain ng Diyos.

Isang araw, isinaayos ng mga nakatataas na lider na lutasin ng dalawang sister ang kaguluhan sa iglesia namin. Tuwang-tuwa kami, at paulit-ulit kaming nagpasalamat sa Diyos. Sa hindi inaasahan, pagkatapos naming matapat na iulat ang masamang pag-uugali ni Zhang Xin, natanggal siya dahil sa pagiging huwad na lider lamang. Bagamat nagpatuloy kaming lahat sa buhay-iglesia, hindi ko maiwasang mabagabag. Masama ang kalikasan ni Zhang Xin. Walang pag-aalinlangan niyang pinarusahan at sinupil ang mga tao para sa kapakanan ng kanyang katayuan, at himukin at ipagtanggol ang masasamang tao. Hindi rin niya tinanggap ang katotohanan, at tumanggi siyang magsisi. Hindi siya isang huwad na lider, siya ay isang tunay na anticristo. Pero naisip ko, “Kung babanggitin ko ito, sasabihin ba ng mga kapatid na nagmamatigas akong huwag pakawalan ang kanyang mga isyu? Kung gayon ay hindi bale na, hindi ko na ito problema. Tutal, wala na siyang magagawa sa akin ngayon.” Sa isiping ito, nagpasya akong huwag nang banggitin ang mga bagay na ito. Sa aking mga debosyonal, nabasa ko sa salita ng Diyos: “Hindi kailanman tatanggapin ng mga anticristo ang katotohanan; ipipilit nila ang mga kamalian nila hanggang sa huli, hindi sila kailanman magbabago o magsisisi” (Ang Salita, Vol. IV. Paglalantad sa mga Anticristo. Ikaanim na Ekskorsus: Pagbubuod sa Katangian ng mga Anticristo at sa Kanilang Disposisyong Diwa (Ikatlong Bahagi)). Alam kong may diwa ng isang anticristo si Zhang Xin, at kung hindi siya ititiwalag, kukunin niya ang anumang oportunidad upang abalahin ang buhay-iglesia at lumikha ng kaguluhan, at pagkatapos ay muling magdurusa sa kanyang mga kamay ang mga kapatid ko. Kailangan kong tumindig at ilantad si Zhang Xin. Hindi ko na pwedeng laging protektahan ang sarili ko. Sa salita ng Diyos, nabasa ko: “Kapag naging buhay na ang katotohanan sa iyo, kapag inobserbahan mo ang isang taong lapastangan sa Diyos, walang takot sa Diyos, at pabasta-basta habang ginagampanan ang kanyang tungkulin, o ginagambala at ginugulo ang gawain ng iglesia, tutugon ka ayon sa mga katotohanang prinsipyo, at matutukoy at mailalantad mo sila ayon sa kinakailangan. Kung hindi mo naging buhay ang katotohanan, at nabubuhay ka pa rin sa loob ng iyong satanikong disposisyon, kapag nakatuklas ka ng masasamang tao at mga diyablong nagdudulot ng mga pagkagambala at kaguluhan sa gawain ng iglesia, magbubulag-bulagan at magbibingi-bingihan ka; isasantabi mo sila, nang walang paninisi mula sa iyong budhi. Iisipin mo pa nga na ang sinumang nagdudulot ng mga kaguluhan sa gawain ng iglesia ay walang kinalaman sa iyo. Gaano man nagdurusa ang gawain ng iglesia at ang mga interes ng sambahayan ng Diyos, wala kang pakialam, hindi ka nakikialam, o nakokonsiyensiya—ginagawa ka nitong isang taong walang konsensiya o katwiran, isang hindi mananampalataya, isang trabahador. Kinakain mo ang sa Diyos, iniinom ang sa Diyos, at tinatamasa ang lahat ng nagmumula sa Diyos, ngunit pakiramdam mo ay walang kinalaman sa iyo ang anumang pinsala sa mga interes ng sambahayan ng Diyos—ginagawa ka nitong isang traydor na kumakagat sa kamay na nagpapakain sa iyo. Tao ka ba kung hindi mo pinoprotektahan ang mga interes ng sambahayan ng Diyos? Isa itong demonyo na isiniksik ang sarili sa iglesia. Nagpapanggap kang naniniwala sa Diyos, nagkukunwaring isang hinirang na tao, at nais mong samantalahin ang sambahayan ng Diyos. Hindi mo isinasabuhay ang buhay ng isang tao, mas para kang halimaw kaysa tao, at malinaw na isa ka sa mga hindi mananampalataya. Kung isa kang taong tunay na naniniwala sa Diyos, kahit na hindi mo pa nakakamit ang katotohanan at buhay, kahit papaano’y magsasalita at kikilos ka na nasa panig ng Diyos; kahit papaano, hindi ka tatayo lang nang walang ginagawa kapag nakikita mong nakokompromiso ang mga interes ng sambahayan ng Diyos; kapag nauudyok kang magbulag-bulagan, makokonsiyensiya ka, at hindi mapapalagay, at sasabihin mo sa iyong sarili, ‘Hindi ako puwedeng maupo lang dito at walang gawin, kailangan kong tumayo at magsalita, kailangan kong umako ng responsabilidad, kailangan kong ilantad ang masamang pag-uugaling ito, kailangan kong itigil ito, upang hindi mapinsala ang mga interes ng sambahayan ng Diyos, at hindi maabala ang buhay-iglesia.’ Kung naging buhay mo na ang katotohanan, hindi ka lamang magkakaroon ng ganitong tapang at pagpapasya, at magagawa mong maunawaan nang lubusan ang pangyayari, kundi matutupad mo rin ang pananagutan na dapat mong pasanin para sa gawain ng Diyos at para sa mga kapakinabangan ng Kanyang sambahayan, at ang iyong tungkulin ay matutupad” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Sa pagbabasa ng salita ng Diyos, napagtanto ko na sa pamamagitan ng Kanyang kaliwanagan at patnubay ay nagkaroon ako ng ilang pagkatukoy sa masasamang gawa nina Zhang Xin at Xiao Liu. Kung hindi ako titindig at ilalantad sila, wala akong konsensya at mabibigo akong pangalagaan ang gawain ng iglesia. Hindi na ako pwedeng maging makasarili at kasuklam-suklam sa pamamagitan ng pagbubulag-bulagan. Naisip ko ang isang nakasulat sa mga atas administratibo sa Kapanahunan ng Kaharian: “Gawin mo ang lahat ng bagay na kapaki-pakinabang sa gawain ng Diyos at hindi ang anumang nakasasama sa kapakanan ng gawain ng Diyos. Ipagtanggol mo ang pangalan ng Diyos, ang patotoo ng Diyos, at ang gawain ng Diyos” (Ang Salita, Vol. I. Ang Pagpapakita at Gawain ng Diyos. Ang Sampung Atas Administratibo na Dapat Sundin ng Hinirang na Bayan ng Diyos sa Kapanahunan ng Kaharian). Naunawaan ko ang mga hinihingi ng Diyos. Miyembro ako ng iglesia, kaya kapag may kaugnayan sa gawain ng iglesia, may responsibilidad akong tumindig at protektahan ito. Kalaunan, dumating ang mga nakatataas na lider upang siyasatin ang sitwasyon. Iniulat ko ang masasamang pag-uugali nina Zhang Xin at Xiao Liu, at nagsimulang magsiyasat muli ang mga nakatataas na lider upang beripikahin ito. Sa pamamagitan ng pagbabahaginan sa isang pagtitipon sa katotohanan ukol sa pagkilala ng mga anticristo, nagkamit ng pagtutukoy ang lahat ng kapatid. Isa-isa nilang inilantad at iniulat ang masasamang gawa nina Zhang Xin at Xiao Liu. Sa huli, napagpasyahan na si Zhang Xin ay isang tunay na anticristo, at itiniwalag siya sa iglesia. Si Xiao Liu, matapos tumangging magsisi sa kanyang mga kasamaan, ay itiniwalag dahil sa pagiging kasabwat ng isang anticristo. Ang ilang kapatid na nalihis ni Zhang Xin ay natauhan, at tinanggihan nilang lahat si Zhang Xin at hindi na ito sinunod. Pagkatapos nun, bumalik sa normal ang buhay-iglesia.

Bagamat masalimuot ang pag-uulat sa anticristo na ito, ang panunupil niya sa akin ay tinulutan akong magkamit ng ilang pagkatukoy sa mga anticristo, mapaunlad ang aking kabatiran, makatanggap ng ilang totoong karanasan at kaalaman sa matuwid na disposisyon ng Diyos, at lalo pang lumago ang pananalig ko sa Diyos. Lahat ng pasasalamat ay sa Diyos!


63. Ang Nakamit Mula sa Pag-uulat

Ni Kristina, USA

Noong tag-init ng 2019, narinig ko na si Sister Jocelyn, isang lider ng iglesia, ay itinalaga si Brother Eli bilang superbisor ng gawain ng pagdidilig, at sabi nito’y mahusay ang kakayahan niya at ang pagbabahagi niya sa mga pagtitipon ay nagbibigay ng kaliwanagan. Medyo nabigla ako sa balitang iyon. Nakasama ko siya sa tungkulin ko dati, kaya marami-rami akong nalalaman tungkol sa kanya. Totoo na magaling siyang magsalita at wala siyang tigil sa pagsasalita sa kanyang pagbabahagi sa mga pagtitipon, pero karamihan sa mga sinasabi niya ay mga salita at doktrina lang at hindi talaga kayang lumutas ng mga totoong problema. May pagka-arogante din siya at ginagawa niya madalas ang mga bagay-bagay sa sarili niyang paraan, at gumagawa siya ng mga desisyon sa trabaho sa sarili lang niya nang hindi tinatalakay ang mga bagay-bagay sa iba. Nagbunga ito ng ilang problema na nakapinsala sa gawain ng iglesia. Ilang beses naming binanggit ng isang sister sa kanya ang mga problemang ito, pero patuloy siyang nakipagtalo, hindi niya ito tinanggap, hindi siya nagnilay sa kanyang sarili kahit kailan, at sa huli ay hindi siya kailanman nagbago. Hindi nagtagal, natanto ko na siya’y isang taong laging bumubulalas ng mga salita at doktrina, pero hindi kayang tumanggap ng katotohanan. Ang isang prinsipyo para sa paghahalal ng mga lider at manggagawa sa iglesia ay mayroon dapat silang dalisay na pagkaunawa sa katotohanan, kailangan ay nagagawa nilang tanggapin ang katotohanan, mayroon silang pagkaunawa sa pananagutan, at may mahusay na kakayahan. Bukod dito, ang superbisor ng gawain ng pagdidilig ay magaling dapat sa paglutas ng mga isyu sa pamamagitan ng pagbabahagi sa katotohanan at dapat ay nakagagawa ng ilang totoong gawain. Ang tanging dahilan kaya ginawang superbisor ng gawain ng pagdidilig ni Jocelyn si Eli ay may kaunti siyang kakayahan at mahusay siyang magsalita. Hindi iyon nakaayon sa mga prinsipyo. Lalo akong nabalisa nang mas iniisip ko iyon, at gusto ko sanang ibahagi ang aking mga saloobin kay Jocelyn, pero nag-atubili ako. Naisip ko, “Katatanggal ko pa lang sa aking tungkulin bilang superbisor ng gawain ng pagdidilig. Kung hindi ko sasang-ayunan ang taong kapipili pa lang ng lider, ano ang magiging dating ko no’n? Sasabihin kaya ng mga tao na katatanggal ko pa lang sa tungkuling iyon, kaya naiinggit ako sa taong nakakuha ng posisyon, at na nagsisikap akong mahanapan siya ng mali? Paano kung sabihin nila na ginagambala ko ang gawain ng iglesia? Hindi na bale, mas mabuting panatilihing simple ang mga bagay-bagay sa halip na magsalita at humanap ng gulo.” Kaya’t nilunok ko ang mga salita nang sasabihin ko na ang mga ito. Kalaunan, nabalitaan ko na nakatrabaho rin ng ilang kapatid si Eli dati, at naramdaman nila na hindi niya binalikat kailanman ang pasanin para sa kanyang tungkulin, at na hindi siya akmang maglingkod bilang superbisor. Pagkarinig nito, mas nakasiguro ako na tama ako tungkol sa kanya at naisip ko, “Dapat kong kausapin si Jocelyn sa lalong madaling panahon para hindi maantala ang gawain ng iglesia dahil maling tao ang namamahala rito. Pero siya ang nagtalaga kay Eli, kaya kung babanggitin ko ito sa kanya, hindi ba’t magiging paghahanap iyon ng mali sa harap niya mismo? Nang makatrabaho ko na siya dati, nalaman kong siya ay napakamapagmataas, nag-aakalang mas matuwid kaysa sa iba, at mapanupil. Kinausap ko siya tungkol sa mga bagay na ito pero hindi lang niya tinanggihang tanggapin ito, pinagalitan pa niya ako nang husto. Kaya’t kung magbabanggit ako ng problema tungkol sa taong ipinromote niya ng tungkulin ngayon, baka isipin niyang nagiging pasaway ako sa kanya, at na sinusubukan ko lang na magkadahilan na magkamali siya. Tapos ano ang gagawin ko kung pinahirap niya ang mga bagay-bagay para sa akin? Naalala ko, ilang taon ang nakararaan nang punahin namin ng isang sister ang ilang pagkakamali ng isang lider, pinagbintangan kami ng lider na iyon na pinagtutulungan at inaatake namin siya. Natanggal ako sa tungkulin dahil doon. Kahit na nalantad kalaunan ang lider na iyon bilang isang anticristo at napatalsik, matagal akong hindi nagkaroon ng tungkulin dahil pinipigilan ako ng anticristo. Nag-alala ako na baka hindi tanggapin ni Jocelyn ang problemang babanggitin ko, at tapos ay maghahanap siya ng dahilan para tanggalin ang tungkulin ko sa akin. Ano kung gayon ang gagawin ko? Ngayon ang pinakakritikal na panahon para gumawa ng tungkulin. Kung hindi ako makakagawa ng tungkulin at maghahanda ng mabubuting gawa sa panahong gaya nito, nag-aalala akong mawawala ang aking pagkakataon na maligtas. Kung gayon hindi ba’t sa pangkalahatan ay talo ako?” Nang maisip ko iyon, inalis ko na sa aking isip ang ideya ng pagbanggit sa problema.

Pagkatapos noon, narinig kong sinabi ng ilang kapatid na mula nang maging superbisor ng gawain ng pagdidilig si Eli, naglilitanya lang siya ng mga salita at doktrina at nagsasalita lang nang nagsasalita sa mga pagtitipon, at hindi talaga niya tinutulungan ang mga tao sa kanilang mga tunay na problema. Hindi niya rin inaako ang responsibilidad sa kanyang tungkulin, at sa mga baguhan na pinamamahalaan niya, ilan na ang tumigil sa pagpunta sa mga pagtitipon dahil nalinlang na sila ng mga tsismis ng Partido Komunista. Hindi niya kaagad inalok ang mga ito ng pagbabahaginan at suporta, kaya ilan sa kanila ang tumalikod na sa pananampalataya. Napagtanto ko kung gaano kaseryoso ang problema nang marinig ko ang tungkol dito. Kung mananatili siyang nagsisilbi bilang superbisor, mas maraming pinsala lang ang maidudulot nito sa gawain ng iglesia, at alam kong kailangan ko itong iulat agad kay Jocelyn. Pero natakot akong mapasama ang loob niya at mailagay ang sarili ko sa gulo, kaya’t talagang nagtalo ang kalooban ko: “Dapat ko ba itong isumbong, o hindi? Kung gagawin ko ito, natatakot ako sa magiging epekto nito sa akin, pero kung hindi ko gagawin, talagang makokonsensiya ako hinggil dito. Inisip ko kung paano ko ito babanggitin sa paraang mapoprotektahan ko ang aking sarili at makatitiyak ako na walang magiging aberya.” Hindi ako makawala sa mga isiping ito na para bang nakatali ako, kaya’t hindi ako mapalagay at nabalisa ako.

Minsan sa isang pagtitipon, tinanong kami ng isang lider ng grupo kung meron kaming anumang opinyon na nais ibahagi tungkol sa promosyon ni Eli, at kung ganon, dapat kaming magpadala sa kanya ng mensahe tungkol dito. Nasabik talaga akong marinig iyon, at naisip ko, “Isa itong magandang pagkakataon. Siya ang haharap, at titipunin niya ang mga opinyon namin para ibahagi sa lider, sa gayon hindi malalaman ng lider kung sino ang nagsulat ng ano. Kung susubukan talaga niyang usisain ito, ang lider ng grupo ang magiging pananggalang.” Kaya isinulat ko ang mga problemang nakita ko at ibinigay iyon sa lider ng grupo. Kinaumagahan, nagulat ako nang sinabi niyang ipinadala na niya ang isinulat ko sa lider. Labis akong nabahala nang marinig ko na hindi niya ibinahagi ang mga bagay-bagay sa lider bilang feedback mula sa buong grupo namin. Tinanong ko, “Bakit basta mo na lang ipinadala nang direkta ang mensahe ko kay Jocelyn?” Nang makita ang aking matinding reaksyon, sabi niya, “Ang saloobin ng lahat ay ipinasa sa lider at dapat ay maging tapat tayong lahat tungkol sa ating mga opinyon. Ano ang dapat ikabahala doon?” Hindi ko alam kung ano ang sasabihin bilang tugon dito. Nabigla ako at medyo napahiya at naisip ko, “Tama iyan, bakit takot na takot ako na maging tapat tungkol sa problema?” Lumapit ako sa Diyos sa panalangin, naghahanap ng paggabay at nagninilay sa aking sarili.

Habang nagninilay ako, nabasa ko ang isang sipi ng mga salita ng Diyos: “Anong klaseng tao ang isang taong walang konsiyensiya at walang katwiran ng normal na pagkatao? Sa pangkalahatan, siya ay isang taong walang pagkatao, isang taong sukdulan ng sama ang pagkatao. Kung mas bubusisiin ang mga detalye, anong mga pagpapamalas ng kawalan ng pagkatao ang ipinapakita ng taong ito? Subukang suriin kung anong mga katangian ang matatagpuan sa gayong mga tao at anong partikular na mga pagpapamalas ang ipinapakita nila. (Makasarili sila at mababang-uri.) Ang mga taong makasarili at mababang-uri ay basta-basta lang sa kanilang mga pagkilos, at walang malasakit sa mga bagay na wala silang pansariling kinalaman. Hindi nila isinasaalang-alang ang mga kapakanan ng sambahayan ng Diyos, ni hindi sila nagpapakita ng pagsasaalang-alang para sa mga layunin ng Diyos. Wala silang dinadalang pasanin sa pagganap sa kanilang mga tungkulin o sa pagpapatotoo sa Diyos, at hindi sila responsable. … May ilang tao na hindi umaako ng anumang responsabilidad kahit ano pa ang tungkuling ginagampanan nila. Hindi rin nila iniuulat kaagad sa mga nakatataas sa kanila ang mga problemang nadidiskubre nila. Kapag may nakikita silang mga taong nanggagambala at nanggugulo, nagbubulag-bulagan sila. Kapag nakikita nilang gumagawa ng kasamaan ang mga masasamang tao, hindi nila sinusubukang pigilan sila. Hindi nila pinoprotektahan ang mga interes ng sambahayan ng Diyos, o isinasaalang-alang kung ano ang kanilang tungkulin at responsabilidad. Kapag ginagampanan nila ang kanilang tungkulin, hindi gumagawa ng anumang tunay na gawain ang mga taong kagaya nito; sila ay mga mahilig magpalugod ng iba at sakim sa kaginhawahan; nagsasalita at kumikilos sila para lamang sa sarili nilang banidad, reputasyon, katayuan, at mga interes, at handa lamang silang ilaan ang kanilang panahon at pagsisikap sa mga bagay na kapaki-pakinabang sa kanila. Malinaw sa lahat ang mga kilos at layunin ng isang taong katulad niyon: Lumalabas siya tuwing may pagkakataong maipakita ang kanyang mukha o magtamasa ng kaunting pagpapala. Ngunit, kapag walang pagkakataong maipakita ang kanyang mukha, o sa sandaling nagkaroon ng panahon ng pagdurusa, naglalaho sila sa paningin tulad ng isang pagong na nag-atras ng ulo nito. May konsiyensiya at katwiran ba ang ganitong klaseng tao? (Wala.) Nakadarama ba ng paninisi sa sarili ang isang taong walang konsiyensiya at katwiran na ganito kung kumilos? Ang gayong mga tao ay walang pakiramdam ng paninisi sa sarili; walang silbi ang konsiyensiya ng ganitong klaseng tao. Hindi sila kailanman nakadama ng paninisi ng kanilang konsiyensiya, kaya’t mararamdaman ba nila ang paninisi o disiplina ng Banal na Espiritu? Hindi, hindi nila ito mararamdaman” (Ang Salita, Vol. III. Ang mga Diskurso ni Cristo ng mga Huling Araw. Sa Pagbibigay ng Isang Tao ng Puso Niya sa Diyos, Makakamit Niya ang Katotohanan). Inilarawan ng mga salita ng Diyos ang eksaktong kalagayan ko. Alam kong ang lider ay hindi nagtatalaga ng mga tao ayon sa mga prinsipyo, at nakita ko na hindi gumagawa ng totoong gawain si Eli bilang superbisor, at na hinahadlangan niya ang pagpasok sa buhay ng mga kapatid. Dapat sana ay nanindigan ako at isinumbong ang problema para mapangalagaan ang gawain ng iglesia. Ito ang tungkuling obligasyon ko bilang isa sa mga hinirang na mga tao ng Diyos. Pero sa halip, natakot akong mapasama ang loob ni Jocelyn at mawala sa akin ang aking tungkulin, kaya’t nagbulag-bulagan ako sa problema. Kahit na ibinahagi ko nga ang aking opinyon sa lider ng grupo sa pamamagitan ng pagsulat, hindi ko gustong malaman ni Jocelyn na ako ang nagsulat nito, at natakot ako na magiging sanhi ito ng problema para sa akin. Napagtanto kong pansariling interes ko lang sa lahat ng bagay ang iniisip ko, at hindi talaga kung paano pangangalagaan ang mga interes ng iglesia. Napakawala kong konsensiya at katwiran. Tinamasa ko ang napakaraming pagdidilig at pagtustos mula sa mga salita ng Diyos, pero nang magdusa ang gawain ng iglesia, inisip ko lang na protektahan ang sarili ko. Wala akong anumang katapatan sa Diyos. Kinakagat ko ang kamay na nagpapakain sa akin. Wala talaga akong anumang pagkatao. Lalo akong nakonsensya nang mas inisip ko ito, at napaisip ako: “Bakit ako takot na takot at balisang-balisa kapag nahaharap ako sa gayong isyu? Ang pagsasabi ng isang matapat na salita ay napakahirap na sa akin—anong uri ng disposisyon ang kumokontrol sa akin?”

Kalaunan nabasa ko ang isang sipi ng mga salita ng Diyos na nagpalinaw ng lahat sa akin. Sabi ng Makapangyarihang Diyos: “Karamihan sa mga tao ay nais hanapin at isagawa ang katotohanan, ngunit kadalasan ay may pagpapasya at hangarin lamang sila na gawin iyon; hindi nila naging buhay ang katotohanan. Dahil dito, kapag nakahaharap sila ng masasamang puwersa o ng masasamang tao na gumagawa ng masasamang gawa, o ng mga huwad na pinuno at anticristo na gumagawa ng mga bagay sa isang paraang lumalabag sa mga prinsipyo—sa gayon ay nagugulo ang gawain ng iglesia at napapahamak ang mga hinirang ng Diyos—nawawalan sila ng lakas ng loob na manindigan at magsalita. Ano ang ibig sabihin kapag wala kang lakas ng loob? Ibig bang sabihin niyan ay kimi ka o hindi makapagsalita? O hindi mo ito lubos na nauunawaan, at sa gayon ay wala kang tiwalang magsalita? Walang isa man dito; ito una sa lahat ang ibinubunga ng mapigilan ng mga tiwaling disposisyon. Ang isa sa mga tiwaling disposisyong ito na inilalantad mo ay ang mapanlinlang na disposisyon; kapag may nangyayari sa iyo, ang una mong iniisip ay ang sarili mong mga interes, ang una mong isinasaalang-alang ay ang mga ibubunga, kung ito ba ay kapaki-pakinabang sa iyo. Ito ay isang mapanlinlang na disposisyon, hindi ba? Ang isa pa ay makasarili at mababang-uri na disposisyon. Iniisip mo, ‘Ano ang kinalaman sa akin ng kawalan sa mga interes ng sambahayan ng Diyos? Hindi ako isang lider, kaya bakit ako mag-aalala? Wala itong kinalaman sa akin. Hindi ko responsabilidad ito.’ Ang gayong mga saloobin at salita ay hindi mga bagay na sadya mong iniisip, kundi inilalabas ng iyong isip nang hindi mo namamalayan—na tumutukoy sa tiwaling disposisyong nabubunyag kapag ang mga tao ay nahaharap sa isyu. Pinamamahalaan ng mga tiwaling disposisyon na tulad nito ang paraan ng iyong pag-iisip, itinatali ng mga ito ang iyong mga kamay at paa, at kinokontrol kung ano ang sinasabi mo. Sa puso mo, gusto mong tumayo at magsalita, ngunit mayroon kang mga pag-aalinlangan, at kahit na magsalita ka pa, nagpapaliguy-ligoy ka, at nag-iiwan ka ng puwang upang makakambiyo, o kaya naman ay nagsisinungaling ka at hindi nagsasabi ng katotohanan. Nakikita ito ng mga taong malinaw ang mga mata; ang totoo, alam mo sa puso mo na hindi mo sinabi ang lahat ng dapat mong sabihin, na ang sinabi mo ay walang bisa, na iniraraos mo lamang ang lahat, at na hindi nalutas ang problema. Hindi mo natupad ang iyong responsabilidad, ngunit lantaran mong sinasabi na natupad mo ang iyong responsabilidad, o hindi sa iyo malinaw ang nangyayari. Totoo ba ito? At ito ba talaga ang iniisip mo? Hindi ba ganap ka nang kontrolado ng iyong satanikong disposisyon? Kahit naaayon sa katotohanan ang ilan sa sinasabi mo, sa mahahalagang sitwasyon at isyu, nagsisinungaling ka at nanlilinlang ng mga tao, na nagpapatunay na isa kang taong sinungaling, at nabubuhay ayon sa iyong satanikong disposisyon. Lahat ng sinasabi at iniisip mo ay naiproseso ng utak mo, na humahantong sa pagiging huwad, hungkag, kasinungalingan ng bawat pahayag mo; sa totoo lang, lahat ng sinasabi mo ay salungat sa mga katotohanan, para bigyang-katwiran ang iyong sarili, para sa sarili mong kapakinabangan, at pakiramdam mo ay nakamtan mo na ang iyong mga layon kapag nalihis mo ang mga tao at napaniwala mo sila. Ganyan kang magsalita; kumakatawan din iyan sa iyong disposisyon. Ganap kang kontrolado ng sarili mong satanikong disposisyon. Wala kang kapangyarihan sa mga sinasabi at ginagawa mo. Gustuhin mo man, hindi mo masabi ang katotohanan o masabi kung ano talaga ang iniisip mo; gustuhin mo man, hindi mo maisagawa ang katotohanan; gustuhin mo man, hindi mo matupad ang iyong mga responsabilidad” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Sa pagbabasa ng mga salita ng Diyos, naunawaan ko na hindi ko isinasagawa ang katotohanan o pinangangalagaan ang gawain ng iglesia dahil ako ay likas na mapanlinlang, makasarili, at kasuklam-suklam. Naisip ko kung paanong alam kong hindi sinusunod ni Jocelyn ang mga prinsipyo sa kanyang pagtatalaga kay Eli at kung paano niya ngayon kinokompromiso ang gawain ng iglesia dahil hindi siya gumagawa ng anumang totoong gawain. Nakita ko ang lahat ng ito na kasinglinaw ng sikat ng araw at alam kong dapat kong punahin ang mga bagay na ito, na makatutulong ito sa gawain ng iglesia, at na mabuti ang epekto nito sa pagpasok sa buhay ng lahat, pero hindi ako nagkaroon ng lakas nang loob na tumayo at magsalita. Tapos, nang manguna ang lider ng grupo ko, isinulat ko sa wakas ang aking mga pananaw, pero nang malaman ko na direkta niya itong ipinasa sa lider, nagalit ako at pakiramdam ko’y inilantad niya ako. Piniga ko ang utak ko, kinakalkula kung paano ko poprotektahan ang aking sarili para hindi ako mawalan nang kahit ano. Sinusunod ko ang mga satanikong pilosopiya na “Ang bawat tao para sa kanyang sarili at bahala na ang iba,” “Hayaan lang ang mga bagay-bagay kung hindi naman personal na nakakaapekto ang mga ito sa iyo,” “Ang matitinong tao ay mahusay sa pag-iingat sa sarili, tanging hangad nila ay hindi magkamali,” at “Ang ibong nag-uunat ng kanyang leeg ang unang nababaril.” Kinokontrol ng mga bagay na ito ang aking saloobin, pinananatili ako sa ilalim ng gayuma ng mga ito, at ginagawa akong tuso at mapanlinlang. Kahit na may pananampalataya ako at nagbabasa ng mga salita ng Diyos, wala ni kaunting puwang ang Diyos sa puso ko. Halos hindi ako makapagsabi ng isang matapat na bagay o makapagbigay ng liwanag sa isang aktwal na sitwasyon. Sunud-sunuran ako kay Satanas, namumuhay ng isang kaawa-awang buhay. Ako ay makasarili, kasuklam-suklam, at wala ni kaunting pagkatao. Dahil dito’y namumuhi sa akin ang Diyos. Nakaramdam ako ng matinding pagsisisi at nanalangin ako ng tahimik sa Diyos: “O, Diyos, labis po akong makasarili at mapanlinlang. Hindi po ako nanagot nang makita ko ang isang problema at hindi ko po isinasagawa ang katotohanan o pinoprotektahan ang gawain ng iglesia. Namumuhay po ako sa gayong kahabag-habag na paraan. O Diyos, ayoko na pong mamuhay nang ganito. Gusto ko pong isagawa ang katotohanan at mapalugod Ka.” Medyo mas nagkakompiyansa ako matapos ang aking panalangin at tumigil na ako sa pag-aalala sa magiging reaksyon ni Jocelyn pagkatapos niyang mabasa ang aking ulat.

Naisip ko na kapag nabasa na niya ang mga ulat namin tungkol sa mga problema sa kanya, malalaman ni Jocelyn na nilalabag niya ang mga prinsipyo sa pagtatalaga kay Eli, pero hindi siya nagnilay sa sarili niya at hindi niya agad tinanggal si Eli. At saka, natuklasan ko na hindi niya aktuwal na hinaharap ang mga problema ng mga proyektong mabagal ang usad o kaya’y hindi epektibo. Naisip ko: “Hindi niya kayang tanggapin ang katotohanan o gawin ang anumang totoong gawain, kaya batay sa mga prinsipyo ng pagkilala sa mga huwad na lider, malamang talaga na iyon nga siya.” Gusto ko itong iulat sa mga nakatataas, pero muli akong nag-atubili, iniisip na, “Paano kung malaman niya ito, ano ang iisipin niya sa akin? Kung hindi siya maalis bagkus ay nanatili bilang isang lider, hahanap kaya siya ng mga dahilan para sikilin ako? Hindi na bale. Ang pagtangging magbago o gumawa ng totoong gawain ay problema niya, kaya dapat ko na lang gawin nang maayos ang aking tungkulin at tingnan kung paano ang magiging takbo ng mga bagay-bagay.” Kaya hinayaan ko na lang ang mga bagay-bagay nang ganoon.

Hindi nagtagal, narinig ko na may isang lider sa ibang iglesia na nailantad na isang anticristo at napatalsik. Marami-rami siyang nagawang kasamaan sa panahon niya bilang lider, at nakita ito ng lahat, pero walang nangahas na magsalita. Wala ni isang tao sa buong iglesia ang nag-ulat sa kanya, at kahit pagkatapos siyang mailantad at mapatalsik, hindi pa rin nila ibinunyag ang mga kasamaang ginawa niya. Ibinaling lang nila ang sisi sa iba at nagkunwaring walang alam. Pinagtatakpan at pinapanigan nilang lahat ang anticristong iyon, nilalabanan ang Diyos sa pamamagitan ng pagiging kasabwat ni Satanas, na talagang lumabag sa disposisyon ng Diyos. Bunga nito, ang buong iglesia ay inihiwalay para makapagnilay sa kanilang sarili. Napakalaki ng naging impresyon nito sa akin, at ipinaalala nito sa akin ang ilang salita ng Diyos: “Kung walang sinuman sa isang iglesia ang handang magsagawa ng katotohanan at walang sinumang nagagawang tumindig sa kanilang patotoo sa Diyos, dapat ay ihiwalay nang lubusan ang iglesiang iyon, at kailangang putulin ang mga koneksyon nito sa ibang mga iglesia. Tinatawag itong ‘paglilibing sa kamatayan’; ito ang ibig sabihin ng pagtataboy kay Satanas. Kung may ilang lokal na maton sa isang iglesia, at sinusundan sila ng ‘maliliit na langaw’ na lubos na hindi makaintindi, at kung ang mga tao sa gayong iglesia, kahit nakita na nila ang katotohanan, ay wala pa ring kakayahang tanggihan ang mga gapos at manipulasyon ng mga maton na ito, lahat ng hangal na iyon ay ititiwalag sa huli. Maaaring walang nagawang kakila-kilabot ang maliliit na langaw na ito, ngunit mas mapanlinlang pa sila, mas tuso at mahusay umiwas, at lahat ng kagaya nito ay lilipulin. Wala ni isang matitira! Yaong mga nabibilang kay Satanas ay ibabalik kay Satanas, samantalang yaong nabibilang sa Diyos ay tiyak na hahanapin ang katotohanan; ipinapasya ito ng kanilang mga likas na pagkatao. Hayaang mapahamak ang lahat ng sumusunod kay Satanas! Walang habag na ipapakita sa gayong mga tao. Hayaan yaong mga naghahanap sa katotohanan na matustusan, at nawa ay masiyahan sila sa salita ng Diyos hangga’t nais nila. Ang Diyos ay matuwid; hindi Siya magpapakita ng paboritismo kaninuman. Kung ikaw ay isang diyablo, wala kang kakayahang magsagawa ng katotohanan; kung ikaw ay isang taong naghahanap sa katotohanan, tiyak na hindi ka mabibihag ni Satanas. Walang kaduda-duda iyan” (Ang Salita, Vol. I. Ang Pagpapakita at Gawain ng Diyos. Isang Babala sa mga Hindi Nagsasagawa ng Katotohanan). Mula sa mga salita ng Diyos, naramdaman ko ang Kanyang pagiging maharlika at matuwid na disposisyon na hindi pinahihintulutan ang pagkakasala at ang Kanyang poot para sa mga hindi nagsasagawa ng katotohanan. Kahit na tila wala silang anumang ginawang napakasama, nanood lang sila nang gumawa ng masama ang anticristo at wala silang ginagawa para isumbong o ilantad siya. Hinayaan nilang manggulo ang anticristo, sinisira ang gawain ng iglesia, pero wala silang ginawang kahit ano. Pinagtakpan nila ang anticristo at naging mga kasabwat sila ni Satanas. Ito ay pakikibahagi sa kasamaan ng anticristo at malubha itong lumalabag sa disposisyon ng Diyos. Hindi ba’t ganoon na ganoon din ako? Napakarami ko nang nabasa na mga salita ng Diyos at nagkaroon na ako nang kaunting pagkakilala. Nakita ko na hindi sumusunod ang líder sa mga prinsipyo ng pagpili ng tauhan, na hindi niya kayang tanggapin ang katotohanan, at bukod dito, hindi siya gumagawa ng totoong gawain na nakahadlang na sa gawain ng iglesia. Nakita ko na siya’y isang huwad na lider, pero natakot akong mapapasama ko ang loob niya, at na ako’y susupilin niya, kaya’t pinalampas ko ito dahil hindi ako personal na naapektuhan nito. Pakiramdam ko’y nasa kanya na kung magbago man siya o hindi, at wala itong kinalaman sa akin. Natamasa ko ang labis na pagtustos ng Diyos, pero kinagat ko pa rin ang kamay na nagpakain sa akin at tumayo ako sa panig ni Satanas. Nakita ko na nakokompromiso ang mga interes ng iglesia, pero wala akong ginawa. Hindi ba’t katulad lang ako ni Satanas? Bagama’t ginagampanan ko ang isang tungkulin, binabantayan ng Diyos ang bawat maliit na bagay na aking ginagawa. Alam ko na kung hindi ako magsisisi, kasusuklaman at ititiwalag Niya ako. Nakakatakot ang isiping ito para sa akin. Kaagad akong nanalangin at nagsisi sa Diyos: “Diyos ko, nakita ko po ang isang huwad na lider na kumikilos nang hindi naaayon sa mga prinsipyo at ginagambala ang gawain ng iglesia pero hindi ko siya inilantad at isinumbong, para lang maprotektahan ko ang aking sarili. Naging kasabwat ako ni Satanas. Ako’y napakasuwail at nakasusuklam. Diyos ko, nais ko pong magsisi sa Iyo.”

Pagkatapos ay napapaisip ako, “Bakit ako takot na takot na isumbong ang mga problema sa lider? Ano ba talaga ang kinatatakutan ko?” Sa pamamagitan ng aking pananalangin at paghahanap, nabasa ko ang dalawang sipi ng mga salita ng Diyos na nakatulong sa aking mas maunawaan ang isyu. Sinasabi ng mga salita ng Diyos: “Ano ang saloobing dapat taglayin ng mga tao pagdating sa kung paano tratuhin ang isang pinuno o manggagawa? Kung tama at alinsunod sa katotohanan ang ginagawa ng isang pinuno o manggagawa, maaari mo siyang sundin; kung mali at hindi alinsunod sa katotohanan ang ginagawa niya, hindi mo siya dapat sundin at maaari mo siyang ibunyag, salungatin at maaari kang maghayag ng ibang opinyon. Kung hindi siya nakakagawa ng aktuwal na gawain o gumagawa siya ng masasamang gawa na nagsasanhi ng kaguluhan sa gawain ng iglesia, at nabunyag na isang huwad na lider, isang huwad na manggagawa o isang anticristo, maaari mo siyang kilatisin, ilantad at iulat. Gayunman, hindi nauunawaan ng ilang taong hinirang ng Diyos ang katotohanan at lalo nang napakaduwag; natatakot silang masupil at mapahirapan ng mga huwad na lider at anticristo, kaya hindi sila nangangahas na itaguyod ang mga prinsipyo. Sinasabi nila, ‘Kung patatalsikin ako ng lider, tapos na ako; kung hihikayatin niyang ibunyag o talikuran ako ng lahat, hindi ko na magagawang maniwala sa Diyos. Kung patatalsikin ako sa iglesia, hindi ako gugustuhin at hindi ako ililigtas ng Diyos. At hindi ba’t mawawalan ng saysay ang aking pananalig?’ Hindi ba katawa-tawa ang gayong pag-iisip? May tunay bang pananalig sa Diyos ang gayong mga tao? Kakatawanin ba ng isang huwad na lider o anticristo ang Diyos kapag pinatalsik ka niya? Kapag pinahirapan at pinatalsik ka ng isang huwad na lider o anticristo, kagagawan ito ni Satanas, at wala itong kinalaman sa Diyos; kapag inaalis o pinatatalsik ang mga tao mula sa iglesia, nakaayon lamang ito sa mga layunin ng Diyos kapag magkasamang nagdesisyon ang iglesia at ang lahat ng taong hinirang ng Diyos, at kapag ang pag-aalis o pagpapatalsik ay lubos na nakaayon sa mga pagsasaayos ng gawain ng sambahayan ng Diyos at sa mga katotohanang prinsipyo ng mga salita ng Diyos. Paanong ang mapatalsik ng isang huwad na lider o anticristo ay mangangahulugan na hindi ka maliligtas? Pag-uusig ito ni Satanas at ng anticristo, at hindi nangangahulugan na hindi ka maililigtas ng Diyos. Maliligtas ka man o hindi ay depende na sa Diyos. Walang taong kwalipikadong magdesisyon kung maaari ka bang iligtas ng Diyos. Dapat malinaw ito sa iyo. At para tratuhin ang pagpapatalsik sa iyo ng isang huwad na lider o anticristo bilang pagpapatalsik ng Diyos—hindi ba ito maling pag-unawa sa Diyos? Maling pag-unawa ito. At hindi lamang ito maling pag-unawa sa Diyos, kundi paghihimagsik din laban sa Diyos. Medyo paglapastangan din ito sa Diyos. At hindi ba’t kamangmangan at kahangalan ang maling pagkaunawa sa Diyos sa ganitong paraan? Kapag pinatalsik ka ng isang huwad na lider o anticristo, bakit hindi mo hanapin ang katotohanan? Bakit hindi ka maghanap ng isang taong nakauunawa sa katotohanan upang magkamit ka ng kaunting pagkakilala? At bakit hindi mo ito ipinaaalam sa mga nakatataas? Pinatutunayan nito na hindi ka naniniwalang naghahari ang katotohanan sa sambahayan ng Diyos, ipinapakita nito na wala kang tunay na pananampalataya sa Diyos, na hindi ka isang taong tunay na naniniwala sa Diyos. Kung nagtitiwala ka sa pagkamakapangyarihan sa lahat ng Diyos, bakit ka natatakot sa pagganti ng isang huwad na lider o anticristo? Mapagpapasyahan ba niya ang iyong kapalaran? Kung may kakayahan kang makakilala, at natukoy mong salungat ang kanilang mga ikinikilos sa katotohanan, bakit hindi ka makipagbahaginan sa mga taong hinirang ng Diyos na nakauunawa sa katotohanan? May bibig ka naman, kaya bakit hindi ka naglalakas-loob na magsalita? Bakit takot na takot ka sa isang huwad na lider o anticristo? Pinatutunayan nitong duwag ka, walang silbi, isang kampon ni Satanas. Kung hindi ka maglalakas-loob na ipaalam sa mga nakatataas kapag ikaw ay pinagbantaan ng isang huwad na lider o anticristo, ipinapakita nito na naigapos ka na ni Satanas at kaisa ka na nila ng damdamin; hindi ba’t pagsunod ito kay Satanas? Paano nabibilang ang ganitong tao sa mga taong hinirang ng Diyos? Siya ay patapon, ganoon lang kasimple” (Ang Salita, Vol. IV. Paglalantad sa mga Anticristo. Ikatlong Aytem: Inihihiwalay at Binabatikos Nila ang mga Naghahanap ng Katotohanan). “Ang lahat ng gawain o mga salita ng Diyos na kaugnay sa hantungan ng sangkatauhan ay angkop na iwawasto ang mga tao batay sa diwa ng bawat isa; walang magaganap na bahagya mang kamalian, at walang magagawang isa mang pagkakamali. Tuwing gumagawa lamang ng gawain ang mga tao na nahahaluan ito ng mga damdamin at kahulugan. Pinakaangkop ang gawaing ginagawa ng Diyos; lubusan Siyang hindi naglalabas ng mga maling paratang laban sa sinumang nilikha” (Ang Salita, Vol. I. Ang Pagpapakita at Gawain ng Diyos. Papasok sa Pahinga ang Diyos at ang Tao Nang Magkasama). Matapos mabasa ito, nakita ko na hindi ako nangahas na isumbong ang problema sa lider dahil mapanlinlang ang pananaw ko. Inisip ko na kayang itakda ng lider ang aking kinabukasan at kapalaran, kaya kung mapapasama ko ang loob ng isang lider at ako’y kanyang sinupil at pinigilan sa pagganap ng tungkulin, mawawalang lahat ang aking pag-asang maligtas. Itinuring ko ang mga lider na mas mataas pa kaysa sa Diyos. Sa anong paraan ako naging isang mananampalataya? Ang kapalaran ng tao ay nasa mga kamay ng Diyos. Kung ano ang kahihinatnan ko, at kung ako man ay maliligtas ay lubos na nakasalalay sa Diyos. Hindi ito pinagpapasyahan ng sinumang tao. Kahit na ako’y minaltrato dati dahil sa pagpuna ko sa mga isyu sa gawain ng isang lider, napagtanto kalaunan ng mga kapatid na siya ay isang anticristo at siya’y tinanggal sa iglesia. Hindi nawala ang pagkakataon kong maligtas dahil pansamantala akong nagdusa mula sa hindi patas na panunupil ng isang anticristo, pero nakabuo ako ng pagkakilala tungkol sa mga anticristo at natuto ng ilang aral. May ilang kapatid na naglalantad at nag-uulat sa mga huwad na lider at anticristo para protektahan ang gawain ng iglesia, at pagkatapos ay sinusupil sila at nagagalit sa kanila ang mga huwad na lider at anticristo. Ang ilan sa kanila ay napatalsik pa nga sa iglesia, pero dahil meron silang tunay na pananampalataya at nagpatuloy sila sa pagbabahagi ng ebanghelyo at sa paggawa ng kanilang tungkulin, nasa kanila pa rin ang gawain ng Banal na Espiritu at ang patnubay ng Diyos. Maaari pa rin silang maghanda ng mabubuting gawa at maligtas. Kapag ang mga anticristo ay nalantad at natanggal na, pinahihintulutan silang bumalik muli sa iglesia. Ipinakita nito sa akin na ang Diyos ay matuwid at ang katotohanan ang naghahari sa sambahayan ng Diyos. Ang Diyos ang namamahala sa lahat ng bagay. Naisip ko ulit ang iglesiang iyon kung saan wala ni isang tao ang naglantad sa anticristo at nagbulag-bulagan lang ang lahat sa kanyang masasamang gawa, hindi pinapansin ang hindi personal na nakakaapekto sa kanila, binigyan ng kalayaan ang anticristo na gambalain ang iglesia. Kahit na hindi sila sinupil at nakapagpatuloy sila sa paggawa sa kanilang tungkulin sa iglesia, kumampi sila sa anticristo, at pumanig laban sa Diyos. Kinamuhian at itinaboy ng Diyos ang buong iglesia sa huli. Habang iniisip ito, naniwala ako na ang hindi pag-uulat sa mga huwad na lider at mga anticristo ay pangangalaga kay Satanas at pamiminsala sa mga taong hinirang ng Diyos, at ang hindi pag-uulat sa kanila kapag ginugulo nila ang gawain ng iglesia ay paglabag sa disposisyon ng Diyos. Medyo natakot ako, at talagang kinamuhian ang sarili ko. Nagbigay ito sa akin ng motibasyon na isagawa ang katotohanan.

Naisip ko ang siping ito ng mga salita ng Diyos: “Huwag kang laging gumawa ng mga bagay para sa sarili mong kapakanan at huwag mong palagiang isaalang-alang ang iyong mga sariling interes; huwag mong isaalang-alang ang mga interes ng tao, at huwag isipin ang iyong sariling pagpapahalaga sa sarili, reputasyon, at katayuan. Kailangan mo munang isaalang-alang ang mga interes ng sambahayan ng Diyos, at unahin ang mga iyon. Dapat mong isaalang-alang ang mga layunin ng Diyos at magsimula sa pagkonsidera kung mayroon ba o walang karumihan sa paggampan mo sa iyong tungkulin, kung ikaw ba ay naging tapat, kung natupad ang iyong mga pananagutan, at kung naibigay mo ang lahat mo, gayundin kung buong-puso mo bang iniisip o hindi ang iyong tungkulin at ang gawain ng iglesia. Kailangan mong isaalang-alang ang mga bagay na ito” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Ipinakita sa akin ng mga salita ng Diyos ang landas ng pagsasagawa. Sa pagharap sa bagay na ito, kailangan kong unahin ang mga interes ng iglesia, kailangan ko iyong bigyan ng prayoridad at sadyang maghimagsik laban sa aking mga maling motibo. Dapat kong tigilan ang pag-una sa aking mga personal na interes. Kaya isinulat ko ang mga problemang nakita ko at naghandang iulat ang mga ito sa nakatataas na lider. Kasabay din nun, sinabi sa akin ng ilan pang sister na napansin din nilang si Jocelyn ay hindi gumagawa ng totoong gawain, hindi lumulutas ng matatagal nang problema sa iglesia, na itinataas niya ang tungkulin ng mga tao ayon sa kagustuhan niya at na patuloy siyang tumatangging alisin ang ilang taong may mababang kakayahan na hindi mahuhusay sa kanilang trabaho, at matagal nang pabasta-basta sa kanilang tungkulin, idinadahilan na wala siyang makitang akmang kandidato. Malaking pinsala na ang idinulot nito sa gawain ng iglesia. Ayon sa mga prinsipyo, si Jocelyn ay isang huwad na lider. Kaya magkakasama kaming sumulat ng isang liham na nag-uulat tungkol sa kanya, at isinumite ito sa isang lider.

Kalaunan, tiningnan ng mga nakatataas na lider ang sitwasyon, at natuklasan nilang hindi kailanman gumawa ng totoong gawain si Jocelyn, na naging mala-diktador siya sa kanyang pamamaraan, at ginamit ang kanyang katayuan upang pigilin ang iba. Natukoy siya bilang isang huwad na lider at tinanggal sa kanyang posisyon. Si Eli ay natuklasan ding hindi akma na maging superbisor ng gawain ng pagdidilig, kaya inilagay siya ng ibang tungkulin. Napuno ako ng lahat ng uri ng damdamin nang makita ko ang kinahinatnan nito. Nakita ko na sa sambahayan ng Diyos, si Cristo at ang katotohanan ang nasusunod, at nagkaroon ako nang higit na kompiyansa na isagawa ang katotohanan. Napuno ako ng pasasalamat sa Diyos. Lubos akong nagpapasalamat sa kaliwanagan at patnubay ng mga salita ng Diyos na nagpahintulot sa akin na unti-unting makalaya sa pagkontrol at mga tanikala ng mga satanikong pilosopiya na iyon, at na magkaroon ng tapang na isagawa ang katotohanan, na isumbong ang isang huwad na lider, at mamuhay nang may dignidad!


64. Ang Buong Bibliya ba ay Kinasihan ng Diyos?

Ni Zhao Guang, Tsina

Noong 1998, dumating ang pinsan kong si Yang para ibahagi sa akin ang ebanghelyo ng Panginoong Jesus. Dinalhan niya ako ng kopya ng Bibliya, at sinabi sa akin na ang buong Bibliya ay kinasihan ng Diyos, na ang lahat ng nilalaman nito ay salita ng Diyos, at nasa loob nito ang landas patungo sa kaharian ng Diyos at buhay na walang hanggan. Kaagad akong na-curious nang marinig na pwede akong magkamit ng buhay na walang hanggan, at pagkatapos, nagbabasa ako ng Bibliya kapag may oras ako. Hindi nagtagal ay nalaman ko na ang Panginoong Jesus ay ang Manunubos ng sangkatauhan, at tinanggap ko Siya. Dahil masigasig ako sa paghahanap sa Diyos, kalaunan ay naging katrabaho ako at nagsimulang mag-ebanghelyo at mangaral sa simbahan. Matatag akong naniwala na ang Bibliya ang pundasyon at gabay sa pananampalataya ko.

Sa paglipas ng ilang taon, pumanglaw ang simbahan at lalong naging mahirap madama ang gawain ng Banal na Espiritu. Karamihan sa mga mananampalataya ay naging negatibo at mahina, nanlamig na ang kanilang pananampalataya, at marami pa nga ang bumalik sa sekular na mundo. Sa harap ng lahat ng ito, nabalisa ako at walang magawa, at may panghihina sa puso ko. Maaari kayang pinabayaan na kami ng Panginoon? Pero sa tuwing naiisip ko kung paanong sinabi ng Panginoon, “Ang magtitiis hanggang sa wakas, ay siyang maliligtas” (Mateo 10:22), lalong nagiging matatag ang puso ko. Nagtitiwala ako na hindi pagmamalupitan ng Panginoon ang mga sumusunod sa Kanya nang may taos na puso, at patuloy akong gumugugol para sa Panginoon. Madalas akong manalangin sa puso ko at humiling sa Panginoon na palakasin ang aming pananampalataya. Sa panahong iyon lumitaw ang isang iglesia na tinatawag na Kidlat ng Silanganan. Nagpatotoo sila na ang Panginoon ay nagbalik na, nagpapahayag ng mga katotohanan, at isinasagawa ang gawain ng paghatol sa mga huling araw. Maraming kapatid sa Panginoon ang nagbalik-loob sa Kidlat ng Silanganan, at ikinalungkot ko ito. Ang partikular na mahirap tanggapin para sa akin ay ang marinig ang mga taga-Kidlat ng Silanganan na sinasabing ang Bibliya ay naglalaman ng mga salita ng Diyos at ng tao. Naisip ko, “Malinaw na isinasaad sa Bibliya na ‘Ang lahat ng kasulatan ay kinasihan ng Diyos’ (2 Timoteo 3:16). Lahat ng nasa Bibliya ay salita ng Diyos, sinasabi ito ng mga pastor at elder sa lahat ng oras. Kaya hindi ba’t ang sinasabi ng Kidlat ng Silanganan ay sumasalungat sa Bibliya at nagtataksil sa Panginoon?” Dahil dito, tutol na tutol ako sa Kidlat ng Silanganan. Mula noon, karamihan sa aming mga pagpupulong ay nagtatalakay kung paano magbantay laban sa Kidlat ng Silanganan at pigilan ito, at pa’no protektahan ang simbahan sa pagkawala ng kawan nito. Para pigilan ang mga tao mula sa Kidlat ng Silanganan sa pagnanakaw ng aming mga tupa, sinabi ko sa mga kapatid: “Ang Bibliya ay ganap na kinasihan ng Diyos, at lahat ng salita ng Diyos ay nasa loob nito. Kung nananalig tayo sa Diyos, hindi tayo maaaring humiwalay sa Bibliya. Ang paggawa nito ay magiging maling pananampalataya.” Sa paggawa nito, umasa akong mapipigilan sila sa pagsisiyasat sa gawain ng Makapangyarihang Diyos sa mga huling araw, pero patuloy nilang tinatanggap ang Makapangyarihang Diyos.

Isang beses, pagkauwi ko mula sa isang pagtitipon sa iglesia, nakita ko ang asawa ko na nagmamasa ng harina, at nakaupo sa tabi niya ang isang babaeng nasa sesenta ang edad, nakikipagbahaginan sa kanya. Nahulaan na naniniwala siya sa Makapangyarihang Diyos, at nagdilim ang mukha ko, at sinabi kong, “Itinatatwa at tinalikuran mo na ang Bibliya, pero sinasabi mo pa rin na naniniwala ka sa Diyos? Umalis ka rito!” Mapagpasensyang sinabi sa akin ng sister, “Brother, huwag kang magalit. Huwag kang pikit-matang humusga. Dati rin kaming nagbabasa ng Bibliya at inintindi ang talatang, ‘Ang lahat ng kasulatan ay kinasihan ng Diyos’ (2 Timoteo 3:16), na nangangahulugang ang lahat ng salita sa Bibliya ay mga salita ng Diyos. Kalaunan lang namin napagtanto na ang interpretasyong ito ay hindi wasto.” “Anong katibayan ang mayroon ka?” mapanghamak kong tanong. Sinabi ng sister, “Halimbawa, ang Ebanghelyo ni Lucas ay nagsasabing: ‘Sapagkat marami ang nagpilit na itakda ang pangyayari ng mga yaong bagay na pinaniniwalaan natin, alinsunod sa kanilang ipinasa sa atin, na buhat pa sa simula ay mga naging saksi, at mga ministro ng salita’ (Lucas 1:1–2). Hindi ba ito nangangahulugan na ang Ebanghelyo ni Lucas ay isinulat ni Lucas mula sa kanyang mga karanasan at pagsisiyasat? Isinulat lang ni Lucas ang ilan sa mga katunayan na nakita at narinig niya noong panahong iyon. Ito ay isang aklat na isinulat ng tao, kaya paano natin masasabi na ang lahat ng ito ay salita ng Diyos? Ang mga bagay na kinasihan ng Diyos ay hindi kailangang maranasan ng tao o mahaluan ng mga ideya ng tao. Malinaw na magkaiba ang dalawa.” May katuturan nga ang mga salita ng sister. Huminga ako nang malalim at pasulyap na sinuri ang sister, iniisip na: “Matanda na siya at mukhang hindi gaanong nakapag-aral, pero mayroon siyang ganitong kabatiran. Hindi kapani-paniwala!” Saglit na wala akong maisip na isasagot sa sinabi niya, at namula ang mukha ko. Nag-alala ako na baka mailigaw ako kung patuloy akong makikinig sa sinasabi niya, kaya tumikhim ako at sinabi ko: “Tama na, magkaiba tayo ng paniniwala. Huwag ka nang bumalik dito.” Habang sinasabi ko ito, tinulak ko ang sister palabas ng pinto. Paulit-ulit niya akong pinayuhan na basahin ang mga salita ng Makapangyarihang Diyos, upang matukoy kung nagbalik na ba ang Panginoon, pero isinara ko ang puso ko sa kanya. Ayokong marinig ito. May luha sa kanyang mga mata, taos-puso niyang sinabi, “Brother, pag-isipan mo itong muli!” Nang marinig ang sinseridad sa kanyang mga salita, nang makita ang sinserong ekspresyon sa mga mata niya at ang kanyang mahinang katawan sa taglamig na hangin, pakiramdam ko’y sinaksak ang puso ko, at hindi ko alam kung ano ang damdaming ito. Pero naalala ko kung paanong ang lahat ng salita sa Bibliya ay nagmumula sa Diyos, at na ang paglihis dito ay hindi pananalig sa Diyos. Ang ipinangaral nila ay lagpas sa Bibliya, at pumunta sila sa simbahan namin para magnakaw ng mga tupa. Hindi ako pwedeng makinig sa ipinangangaral nila, at dapat ay maging matatag ako sa aking paninindigan. Pagkatapos nito, payapa pa rin ako sa aking pag-iisip at mga kilos, at ginawa ang lahat para “maprotektahan” ang kawan. Sa kabila nito, sa tuwing nababanggit ang isang taong mula sa Ang Iglesia ng Makapangyarihang Diyos, kinakabahan ako. May katuturan ang pagbabahaginan nila at mahirap pabulaanan. Walang magagawa kundi ang gumawa ng mahigpit na hakbang, at ipatupad ang isang patakaran ng hindi pakikinig sa kanila, pagbabasa ng kanilang mga libro, o pakikipag-ugnayan sa kanila.

Bago ko namalayan, simula na nang taglagas ng 2004. Tumawag sa akin ang pinsan kong si Yang na nagsasabing kailangan niya ako para sa isang apurahang bagay. Nagmadali akong pumunta, at ipinakilala sa akin ng pinsan ko si Brother Wang Chuanyang. Sinabi niyang si Chuanyang ay isang mangangaral, at hiniling niya sa amin na makipag-usap tungkol sa aming pagkaunawa sa Panginoon. Natuwa talaga ako, at pagkatapos magkumustahan, binigyan ako ng pinsan ko ng Bibliya at naglabas ng dalawang makakapal na hardcover na libro. Tiningnan ko, at nakasulat sa cover ang: Ang Salita ay Nagpapakita sa Katawang-tao. Ito ay mga libro mula sa Kidlat ng Silanganan! Napatayo ako, at sinabing: “Yang, tinanggap mo na ba ang Kidlat ng Silanganan?” Tumawa ang pinsan ko at sinabing: “Tama ka. Pinapunta kita rito ngayon dahil gusto kong makipagbahaginan sa’yo. Sana ay siyasatin mo ang gawain ng Makapangyarihang Diyos sa mga huling araw.” Sa puntong ito, naalala ko kung paano palaging sinasabi ng mga pastor at elder na ang Bibliya ay ganap na kinasihan ng Diyos, at lahat ng salita ng Diyos ay nasa loob nito. Ang mga turo ng Kidlat ng Silanganan ay lagpas sa Bibliya, lumilihis sila sa mga turo ng Panginoon. Sa anumang sitwasyon, hindi natin sila dapat pakinggan. Ang pinakamainam na gagawin ay iwasan sila. Kaya nagdahilan ako na may kailangan akong asikasuhin sa bahay. Mahinahong sinabi ng pinsan ko: “Bakit ka tumatakas sa tuwing nakikita mo ang isang taong naniniwala sa Makapangyarihang Diyos? Kung alam mo ang katotohanan, bakit ka natatakot na mailigaw? Dahil nandito ka na, bakit hindi mo pakalmahin ang puso mo at maghanap nang kaunti?” Wala akong nagawa kundi bumalik sa upuan ko, pero ang isipan ko ay naguguluhan: Paano ko haharapin ang sitwasyong ito ngayon? Tahimik akong nanalangin sa Panginoon sa puso ko: “O Panginoon! Ipinagkakatiwala ko sa Iyo ang sitwasyong ito. Protektahan Mo po ako at pangunahan.” Pagkatapos, dinampot ng pinsan ko ang Ang Salita ay Nagpapakita sa Katawang-tao at binasa ang isang sipi ng salita ng Makapangyarihang Diyos: “Pinapayuhan Ko kayo na tahakin nang maingat ang landas ng paniniwala sa Diyos. Huwag kayong magsalita nang patapos; bukod pa riyan, huwag kayong maging kaswal at walang-ingat sa inyong paniniwala sa Diyos. Dapat ninyong malaman na, kahit paano, yaong mga naniniwala sa Diyos ay dapat magtaglay ng mapagpakumbaba at may takot sa Diyos na puso. Yaong mga nakarinig sa katotohanan subalit minamaliit ito ay mga hangal at mangmang. Yaong mga nakarinig sa katotohanan subalit walang-ingat na nagsasalita nang patapos o kinokondena ito ay puno ng kayabangan. Walang sinumang naniniwala kay Jesus ang kwalipikadong sumpain o kondenahin ang iba. Lahat kayo ay dapat maging makatwiran at maging mga taong tumatanggap sa katotohanan. Marahil, matapos marinig ang daan ng katotohanan at marinig ang salita ng buhay, naniniwala ka na isa lamang sa 10,000 ng mga salitang ito ang naaayon sa iyong mga paniniwala at sa Bibliya, sa gayon ay dapat kang patuloy na maghanap sa ika-10,000 ng mga salitang ito. Pinapayuhan pa rin kita na maging mapagpakumbaba, huwag kang masyadong tiwala sa sarili, at huwag mong masyadong itaas ang sarili. Sa munting may takot sa Diyos na pusong taglay mo, magtatamo ka ng higit na liwanag. Kung sinusuri mong mabuti at paulit-ulit na pinagninilayan ang mga salitang ito, mauunawaan mo kung katotohanan ang mga ito o hindi, at kung ang mga ito ay buhay o hindi” (Ang Salita, Vol. I. Ang Pagpapakita at Gawain ng Diyos. Kapag Namasdan Mo Na ang Espirituwal na Katawan ni Jesus, Napanibago na ng Diyos ang Langit at Lupa). Umupo ako roon na parang hindi naantig, pero sa totoo lang tumimo ang mga salita ng libro. Ang lahat ng hinihinging ito ay naaayon sa mga salita ng Panginoong Jesus. Sabi ng Panginoon: “Mapapalad ang mga mapagpakumbaba ang espiritu: sapagkat kanila ang kaharian ng langit” (Mateo 5:3). Ang mga nananalig sa Diyos ay dapat magkaroon ng saloobin ng pagpapakumbaba at paghahanap. Pikit-mata kong kinondena at hinusgahan ang Kidlat ng Silanganan nang walang paghahanap o pagsisiyasat. Ako ay tunay na mayabang at mapagmagaling. Nakonsensya ako, at naisip ko: “Ang mga salitang ito ay isang bagay na espesyal, ito ay katulad ng mga turo ng Panginoon. Maaari kayang ito talaga ang mga salitang binigkas ng nagbalik na Panginoon?” Naisip ko rin ang lahat ng pagkakataong nakipag-ugnayan ako sa mga taong mula sa Ang Iglesia ng Makapangyarihang Diyos: Sila ay marangal at matuwid, buong pagmamahal nilang ipinapalaganap ang ebanghelyo, matiyaga sila, at ang mga paliwanag nila sa mga katanungan ay partikular na may batayan at kapani-paniwala. Paano nila magagawa ito nang sila lamang kung wala ang gawain ng Banal na Espiritu? Ipinakita nito na ang daan ng Makapangyarihang Diyos ay tiyak na espesyal. Kung ang Makapangyarihang Diyos ay ang tunay na nagbalik na Panginoong Jesus, at hindi ako naghanap o nagsiyasat, hindi ba’t mapapalampas ko ang pagkakataong salubungin ang pagdating ng Panginoon at sa huli ay itatakwil Niya? Naisip ko: “Dapat kong itigil ang pagiging sutil. Bakit hindi ko subukang hanapin ngayon kung talagang pumarito na ang Panginoon o hindi? Pagkatapos ay magkakaroon ako ng kalinawan.” Nag-isip ako saglit, pagkatapos ay determinadong sinabi: “Ang mga salitang binasa mo ay talagang maganda, at napakaespesyal. Pero hindi ko nauunawaan. Ang Bibliya ay ang panuntunan ng Kristiyanismo. Sa loob ng mahigit dalawang libong taon, ang mundo ng relihiyon ay palaging naniniwala na ang Bibliya ay ganap na kinasihan ng Diyos, at na ang lahat ng nakatala sa Bibliya ay salita ng Diyos, at ang Bibliya kung gayon ay kumakatawan sa Panginoon. Tinanggap ko ito na totoo sa lahat ng mga taon ng pagiging Kristiyano ko, pero ngayon ay sinasabi mo na ang Bibliya ay naglalaman ng mga salita ng Diyos at ng tao. Hindi ba ito salungat sa Bibliya? Ito ay pagtatatwa sa Panginoon, pagkakanulo sa Kanya, at kasuklam-suklam na kalapastanganan!” Mapagpasensyang sinabi ni Chuanyang: “Tumutugma ba sa realidad ang pagsasabing ang Bibliya ay ganap na kinasihan ng Diyos? Anong mga salita mula sa Panginoon ang mayroon tayo bilang patunay? Hindi kailanman sinabi ng Panginoong Jesus na ang Bibliya ay ganap na kinasihan ng Diyos, at hindi rin ito pinatotohanan ng Banal na Espiritu. Ang sinabi ni Pablo ay kumakatawan lamang sa kanyang sariling pagkaunawa sa Bibliya, at talagang hindi kumakatawan sa Diyos.” Natulala ako. May katuturan ang sinasabi niya—paanong hindi ko ito napagtanto kahit kailan? Pagkatapos, nagtanong si Chuanyang: “Sinabi ni Pablo, ‘Ang lahat ng kasulatan ay kinasihan ng Diyos’ (2 Timoteo 3:16). Kapag sinasabi niyang ‘kasulatan,’ ang tinutukoy ba niya ay ang buong Bibliya, o isang bahagi lamang nito?” Sinabi ko nang may buong kumpiyansa, “Siyempre, ang buong Bibliya ang ibig niyang sabihin.” Nagpatuloy si Chuanyang: “Sa totoo lang, isinulat ni Pablo ang 2 Timoteo mahigit 60 taon pagkatapos pumarito ang Panginoon, at sa panahong iyon, ang Bagong Tipan ay hindi pa napagsama-sama, ang Lumang Tipan pa lamang. Mahigit 90 taon pagkatapos pumarito ang Panginoon, isinulat ni Juan ang mga pangitain na nakita niya sa isla ng Patmos, na kalaunan ay naging Aklat ng Pahayag. Mahigit 300 taon pagkatapos pumarito ang Panginoon, sa isang pagpupulong sa Nicaea, pinili ng mga lider ng relihiyon mula sa iba’t ibang bansa ang apat na Ebanghelyo at ilang iba pang sulat mula sa malaking bilang ng mga sulat ng mga disipulo, at, kasama ng Aklat ng Pahayag ni Juan, pinagsama-sama ang mga ito sa Bagong Tipan. Pagkatapos niyon, pinagsama nila ang Luma at Bagong Tipan sa isang aklat, na siyang buong Luma at Bagong Tipan na binabasa natin ngayon. Ang Bagong Tipan ay pinagsama-sama pagkatapos ng 300 A.D., at isinulat ni Pablo ang 2 Timoteo pagkatapos ng 60 A.D., na mahigit 200 taon bago pinagsama-sama ang Bagong Tipan. Mula rito, makikita natin na nang sabihin ni Pablo, ‘Ang lahat ng kasulatan ay kinasihan ng Diyos,’ ang kasulatang tinutukoy niya ay hindi kasama ang Bagong Tipan.” Pagkatapos kong marinig ito, hindi ko maiwasang tumango at sabihing: “Kung ang kasulatan na binabanggit ni Pablo ay hindi kasama ang Bagong Tipan, kung gayon ang ibig niyang sabihin ay ang Lumang Tipan.” Sinabi ni Chuanyang: “Oo, pero kahit ang Lumang Tipan ay hindi ganap na kinasihan ng Diyos. Magiging malinaw ito kapag nabasa natin ang mga salita ng Makapangyarihang Diyos.”

Sabi ng Makapangyarihang Diyos: “Kailangan mong malaman kung gaano karami ang mga bahaging napapaloob sa Bibliya. Ang Lumang Tipan ay naglalaman ng Genesis, Exodus…, at mayroon ding mga aklat ng propesiya na isinulat ng mga propeta. Sa huli, ang Lumang Tipan ay nagtatapos sa Aklat ni Malakias. … Ang mga aklat na ito ng propesiya ay medyo naiiba sa ibang mga aklat ng Bibliya. Ang mga ito ay mga salitang binigkas o isinulat ng mga binigyan ng Espiritu ng propesiya—ng mga nagkaroon ng mga pangitain o tinig mula kay Jehova. Maliban sa mga aklat ng propesiya, ang lahat ng iba pa sa Lumang Tipan ay binubuo ng mga talaan na ginawa ng mga tao matapos magawa ni Jehova ang Kanyang gawain. Ang mga librong ito ay hindi maipanghahalili sa mga ipinropesiya ng mga propeta na itinaguyod ni Jehova, sa katulad na paraan na ang Genesis at Exodus ay hindi maikukumpara sa Aklat ni Isaias at sa Aklat ni Daniel. Ang mga propesiya ay sinabi bago pa isinagawa ang gawain, samantalang ang ibang aklat ay isinulat pagkatapos na makumpleto ang gawain, na siya namang kayang gawin ng mga tao” (Ang Salita, Vol. I. Ang Pagpapakita at Gawain ng Diyos. Tungkol sa Bibliya 1). “Hindi lahat ng nasa Bibliya ay isang talaan ng mga salitang personal na sinabi ng Diyos. Isinasaad lang ng Bibliya ang naunang dalawang yugto ng gawain ng Diyos, kung saan ang isang bahagi ay isang talaan ng mga propesiya ng mga propeta, at ang isang bahagi ay mga karanasan at kaalamang isinulat ng mga taong ginamit ng Diyos sa nagdaang mga panahon. Ang mga karanasan ng tao ay nabahiran ng mga opinyon at kaalaman ng tao, na hindi maiiwasan. Matatagpuan sa maraming aklat sa Bibliya ang mga kuru-kuro ng tao, mga pagkiling ng tao, at mga baluktot na pagkaarok ng tao. Siyempre, karamihan ng mga salita ay resulta ng kaliwanagan at pagtanglaw ng Banal na Espiritu, at tama ang mga pagkaunawang iyon—pero hindi pa rin masasabi na ang mga ito ay tumpak na mga pagpapahayag ng katotohanan. Ang kanilang mga pananaw tungkol sa ilang bagay ay walang iba kundi ang kaalamang hango sa personal na karanasan, o ang kaliwanagan ng Banal na Espiritu. Ang mga propesiya ng mga propeta ay personal na itinagubilin ng Diyos: Ang mga propesiya ng mga katulad nina Isaias, Daniel, Ezra, Jeremias, at Ezekiel ay nagmula sa tuwirang tagubilin ng Banal na Espiritu; ang mga taong ito ay mga tagakita, natanggap nila ang Espiritu ng propesiya, at lahat sila ay propeta ng Lumang Tipan. Noong Kapanahunan ng Kautusan, ang mga taong ito, na nakatanggap ng inspirasyon ni Jehova, ay nagsalita ng maraming propesiya, na tuwirang itinagubilin ni Jehova” (Ang Salita, Vol. I. Ang Pagpapakita at Gawain ng Diyos. Tungkol sa Bibliya 3). Pagkatapos nito, nagbahagi si Chuanyang: “Napakalinaw ng mga salita ng Makapangyarihang Diyos. Ang mga propesiya ng mga propeta ay personal na ibinilin ng Banal na Espiritu, at ipinahayag ng mga propeta. Ito ang mga salita ng Diyos, at ipinaparating ang eksaktong ibig sabihin ng Diyos. Ang mga salitang kinasihan ng Diyos ay laging malinaw na may marka sa Bibliya; halimbawa, sinasabi sa pasimula ng Isaias, ‘Ang pangitain ni Isaias na anak ni Amos’ (Isaias 1:1). Ang pasimula ng Jeremias ay nagsasabing, ‘Kung kanino dumating ang salita ni Jehova’ (Jeremias 1:2). Kailangan lamang magtuon ng pansin ang mga tao para matiyak kung aling mga salita ang kinasihan ng Diyos. Bukod sa mga salita ng Diyos at sa mga propesiya ng mga propeta, ang iba pang bahagi ng Lumang Tipan ay mga ulat na isinulat ng mga tao pagkatapos maranasan ang gawain ng Diyos. Karamihan sa mga ito ay mga talaan ng mga alaala, at ang mga karanasan at salita na ito ay mula sa mga tao, hindi natin masasabing ito ay mga salita ng Diyos, kaya’t mahirap maiwasan na marumihan ang mga ito ng mga ideya ng tao. Tulad ng sinasabi sa 2 Samuel 24:1, ‘At muli ang galit ni Jehova ay nag-alab laban sa Israel, at Kanyang pinakilos si David laban sa kanila, na sinasabing, “Ikaw ay yumaon, iyong bilangin ang Israel at Juda.”’ At, sinasabi ng 1 Paralipomeno 21:1: ‘At si Satanas ay tumindig laban sa Israel, at hinikayat si David na bilangin ang Israel.’ Parehong nakatala sa mga talatang ito nang binilang ni David ang Israel. Sa isang talata ay sinasabing ang Diyos na si Jehova ang nag-udyok kay David na bilangin ang Israel, at sa isa pa ay sinasabing si Satanas ang nag-engganyo kay David. Kung ito ay kinasihan ng Diyos, paano magkakaroon ng gano’n kalaking pagkakaiba? Kung ang buong Lumang Tipan ay kinasihan ng Diyos, nagkamali kaya ang Diyos sa pagbibigay-inspirasyon sa isang kuwento ng parehong pangyayari?” Matapos marinig ang mga salita ni Chuanyang, nabuksan nang husto ang isipan ko, at nagsimulang gumuho ang matatag kong depensa sa isipan. Sabi ko: “Kung ang Lumang Tipan ay hindi ganap na kinasihan ng Diyos, hindi rin natin maaaring ituring ang Bagong Tipan bilang ganap na salita ng Diyos, dahil ang lahat ng ito ay mga talaan mula sa mga apostol.” Masayang sinabi ni Chuanyang: “Salamat sa Diyos, tama ang pagkaunawa mo. Sa katunayan, sa Bagong Tipan, tanging ang mga salita ng Panginoong Jesus at ang propesiya sa Pahayag ang mga salita ng Diyos. Ang natitira ay mga salita mula sa mga disipulo, mga Pariseo, mga karaniwang tao, mga sundalo, at sa diyablo. Hindi ba’t katawa-tawang sabihin na ang lahat ng nasa Bibliya ay salita ng Diyos? Hindi ba ito kalapastanganan?”

Pagkatapos nito, binasa sa akin ni Chuanyang ang isa pang sipi ng mga salita ng Makapangyarihang Diyos: “Ngayon, naniniwala ang mga tao na ang Bibliya ay Diyos, at na ang Diyos ay ang Bibliya. Kaya, naniniwala rin sila na lahat ng salita sa Bibliya ay tanging mga salita na binigkas ng Diyos, at lahat ng ito ay sinabi ng Diyos. Iniisip pa ng mga naniniwala sa Diyos na bagama’t lahat ng animnapu’t anim na aklat ng Luma at Bagong Tipan ay isinulat ng mga tao, lahat ng ito ay ipinagkaloob sa pamamagitan ng inspirasyon ng Diyos, at isang talaan ng mga pagbigkas ng Banal na Espiritu. Ito ang baluktot na pagkaarok ng tao, at hindi ito lubos na naaayon sa mga totoong nangyari. Sa katunayan, maliban sa mga aklat ng propesiya, karamihan sa Lumang Tipan ay talaan ng kasaysayan. Ang ilan sa mga sulat sa Bagong Tipan ay nagmula sa mga karanasan ng mga tao, at ang ilan ay nagmula sa kaliwanagan ng Banal na Espiritu; ang mga sulat ni Pablo, halimbawa, ay nagmula sa gawain ng isang tao, resulta ang lahat ng ito ng kaliwanagan ng Banal na Espiritu, at isinulat para sa mga iglesia, at mga salitang nagpapayo at naghihikayat sa mga kapatid sa mga iglesia. Hindi ito mga salitang sinabi ng Banal na Espiritu—hindi makapagsasalita si Pablo sa ngalan ng Banal na Espiritu, at hindi rin siya isang propeta, at lalong hindi siya nakakita ng mga pangitain na nakita ni Juan. Ang kanyang mga sulat ay isinulat para sa mga iglesia ng Efeso, Corinto, Galacia, at iba pang mga iglesia noong panahong iyon. … Kung ituturing ng mga tao ang mga sulat o salita na katulad ng kay Pablo bilang mga pagbigkas ng Banal na Espiritu, at sinasamba ang mga ito bilang Diyos, masasabi lamang na masyado silang hindi maselan. Sa mas masakit na pananalita, hindi ba ito’y wala nang iba kundi paglapastangan sa Diyos? Paano makapagsasalita ang isang tao sa ngalan ng Diyos? At paanong nakayuyukod ang mga tao sa mga talaan ng kanyang mga sulat at ng mga salitang kanyang sinabi na para bang ang mga ito ay isang banal na aklat, o isang makalangit na aklat? Maaari bang kaswal na bigkasin ng tao ang mga salita ng Diyos? Paano makapagsasalita ang isang tao sa ngalan ng Diyos?” (Ang Salita, Vol. I. Ang Pagpapakita at Gawain ng Diyos. Tungkol sa Bibliya 3). Habang mas nakikinig ako, mas nauunawaan ko. Namighati ako: “Noon, hindi ko naunawaan ang konteksto ng pagsasabi ni Pablo sa mga salitang ito. Akala ko ang Bibliya ay ganap na kinasihan ng Diyos, at ang lahat ng salita nito ay sa Diyos, at na ang paniniwala sa Bibliya ay paniniwala sa Diyos. Napakabaluktot ng interpretasyong ito! Iginiit kong ituring ang mga salita ng mga tao sa Bibliya bilang sa Diyos, at ginamit ko ito bilang batayan ng aking pananampalataya. Hindi ba ito lumalayo sa daan ng Panginoon?”

Pagkatapos ay nakipagbahaginan si Chuanyang, “Ang Bibliya ay isang patotoo lamang sa gawain ng Diyos. Ito ay isang makasaysayang aklat at isang talaan ng gawain ng Diyos sa Kapanahunan ng Kautusan at Biyaya. Paano ito mailalagay sa parehong antas ng Diyos? Kaya nga sinaway ng Panginoong Jesus ang mga Pariseo, sinasabing: ‘Saliksikin ninyo ang mga kasulatan, sapagkat iniisip ninyo na sa mga yaon ay mayroon kayong buhay na walang hanggan; at ang mga ito’y siyang nangagpapatotoo tungkol sa Akin. At ayaw ninyong magsilapit sa Akin, upang kayo’y magkaroon ng buhay’ (Juan 5:39–40). Ang Bibliya ay isang patotoo lamang sa Diyos, hindi ito nagtataglay ng buhay na walang hanggan. Ang Diyos lamang ang makapagbibigay sa mga tao ng buhay na walang hanggan!” Naaalala ko na nagbahagi rin ang pinsan ko na sa pamamagitan ng pagbabasa ng Bibliya, nauunawaan natin ang gawain ng Diyos sa Kapanahunan ng Kautusan at Biyaya, alam natin na ang lahat ng bagay sa sansinukob ay nilikha ng Diyos, kung paano ipinroklama ng Diyos ang batas para pamunuan ang sangkatauhan, at kung paano tayo dapat mamuhay sa lupa at sumamba sa Diyos. Alam natin kung ano ang kasalanan, at ang uri ng mga taong pinagpapala o sinusumpa ng Diyos. Alam din natin kung paano tayo dapat magtapat ng ating mga kasalanan at magsisi sa Panginoon, paano maging mapagpakumbaba, matiyaga, mapagpatawad, at kung paano pasanin ang ating krus at sundan ang Panginoon. Nakikita natin ang walang hanggang habag at pagmamahal ng Panginoong Jesus sa atin, at nauunawaan na sa pamamagitan lamang ng pananalig sa Panginoong Jesus at paglapit sa Kanya natin matatamasa ang saganang biyaya at katotohanan ng Diyos. Pero sa kung anong mga katotohanan ang ipapahayag ng Diyos sa mga huling araw, at kung paano hahatulan at lilinisin ng Diyos ang katiwalian ng tao, at lulutasin ang ugat ng ating kasalanan, wala tayong ni katiting na ideya dahil ang mga katotohanang ito ay hindi naitala sa Bibliya. Sa pundasyon ng gawain ng pagtubos ng Panginoong Jesus, ang Makapangyarihang Diyos ng mga huling araw ay isinakatuparan ang gawain ng paghatol simula sa sambahayan ng Diyos, ipinahayag ang lahat ng katotohanan tungkol sa pagdadalisay ng sangkatauhan, at ibinunyag ang satanikong disposisyon at kalikasan ng tiwaling sangkatauhan, upang ang ating katiwalian ay madalisay at tayo ay maging mga taong nagmamahal at nagpapasakop sa Diyos, at tinulutan tayong makilala na ang disposisyon ng Diyos ay banal at matuwid at hindi nalalabag. Ang mga salitang ito ang tunay na daan ng buhay na walang hanggan at ganap nitong tinutupad ang propesiya ng Panginoong Jesus: “Mayroon pa Akong maraming bagay na sa inyo ay sasabihin, ngunit ngayon ay hindi ninyo mangatitiis. Gayon ma’y kung Siya, ang Espiritu ng katotohanan ay dumating, ay papatnubayan Niya kayo sa buong katotohanan” (Juan 16:12–13). Ang aklat na ito, Ang Salita ay Nagpapakita sa Katawang-tao, ay ang salitang ipinropesiya sa Pahayag na ang Banal na Espiritu ay nagsasalita sa lahat ng simbahan. Ito ang balumbon na binuksan ng Kordero. Sa pamamagitan ng pagbabasa ng mga salita ng Makapangyarihang Diyos, ang mga tunay na mananampalataya sa Diyos mula sa mundo ng relihiyon ay nakilala ang tinig ng Diyos, bumaling sa Makapangyarihang Diyos, at sinundan ang mga yapak ng Kordero.

Pagkatapos itong sabihin ng pinsan ko, binasa ni Chuanyang ang isa pang sipi ng mga salita ng Makapangyarihang Diyos: “Ang Cristo ng mga huling araw ay naghahatid ng buhay, at naghahatid ng pangmalagian at walang katapusang daan ng katotohanan. Ang katotohanang ito ang landas kung saan makakamit ng tao ang buhay, at ang tanging landas para makilala ang Diyos at sang-ayunan ng Diyos. Kung hindi mo hinahanap ang daan ng buhay na ibinigay ni Cristo ng mga huling araw, kung gayon ay hindi mo kailanman makakamit ang pagsang-ayon ni Jesus, at hindi ka kailanman magiging karapat-dapat pumasok sa pintuan ng kaharian ng langit, sapagkat kapwa ka papet at bilanggo ng kasaysayan. Ang mga kontrolado ng mga regulasyon, ng mga salita, at ng mga gapos ng kasaysayan ay hindi kailanman makakamit ang buhay ni makakamit ang walang-hanggang daan ng buhay. Ito ay sapagkat ang mayroon lamang sila ay malabong tubig na kinapitan ng libu-libong taon sa halip na tubig ng buhay na dumadaloy mula sa trono. Mananatili magpakailanman na mga bangkay, mga laruan ni Satanas, at mga anak ng impiyerno ang mga hindi natustusan ng tubig ng buhay. Kung gayon, paano nila makikita ang Diyos? Kung nagsisikap ka lamang na panghawakan ang nakaraan, nagsisikap lamang na panatilihin ang mga bagay sa kung ano ang mga ito sa pamamagitan ng hindi paggalaw, at hindi sinusubukang baguhin ang umiiral na katayuan at itapon ang kasaysayan, kung gayon hindi ka ba magiging palaging laban sa Diyos? Malawak at makapangyarihan ang mga hakbang ng gawain ng Diyos, tulad ng rumaragasang mga alon at dumadagundong na mga kulog—subalit nakaupo kang walang imik na naghihintay ng pagkawasak, nakakapit sa kahangalan mo at walang ginagawa. Sa ganitong paraan, paano ka maituturing na isang taong sumusunod sa mga yapak ng Kordero? Paano mo mabibigyang-katwiran na ang Diyos na kinakapitan mo ay isang Diyos na laging bago at hindi kailanman naluluma? At paano ka maihahatid ng mga salita sa mga nanilaw mong libro patawid sa panibagong kapanahunan? Paano ka maaakay ng mga ito para mahanap mo ang mga hakbang ng gawain ng Diyos? At paano ka madadala ng mga ito paakyat sa langit? Ang hawak mo sa mga kamay mo ay ang mga salitang magbibigay lamang ng panandaliang ginhawa, hindi ang mga katotohanang kayang magbigay ng buhay. Ang mga salita ng mga kasulatang binabasa mo ay pinagyayaman lamang ang dila mo at hindi mga salita ng pilosopiyang makatutulong sa pag-unawa mo sa buhay ng tao, lalong hindi mga landas na makapaghahatid sa iyo sa pagiging perpekto. Hindi ba nagdudulot sa iyo ng pagninilay-nilay ang pagkakaibang ito? Hindi ba nito naipapaunawa sa iyo ang mga hiwagang napapaloob dito? May kakayahan ka bang dalhin ang sarili mo sa langit upang makipagkita sa Diyos nang ikaw lang? Kung wala ang pagdating ng Diyos, kaya mo bang dalhin ang sarili mo sa langit upang matamasa ang kasiyahang pampamilya kasama ang Diyos? Nananaginip ka pa rin ba ngayon? Iminumungkahi Ko, kung gayon, na ihinto mo ang pananaginip at tingnan kung sino ang gumagawa ngayon—tingnan para makita kung sino ngayon ang nagpapatupad sa gawain ng pagliligtas sa tao sa mga huling araw. Kung hindi mo gagawin, hindi mo kailanman makakamit ang katotohanan, at hindi mo kailanman makakamit ang buhay” (Ang Salita, Vol. I. Ang Pagpapakita at Gawain ng Diyos. Tanging si Cristo ng mga Huling Araw ang Makapagbibigay sa Tao ng Daan ng Buhay na Walang Hanggan). Matapos marinig ang mga salitang ito, lubos akong naantig. Ang gawain ng Diyos ay palaging umuusad pasulong, at walang hangganan ang mga salita ng Diyos. Ang mga salita ng Diyos at ang Kanyang gawain ay hindi maaaring limitahan ng Bibliya. Kung kumapit ako sa sarili kong mga panrelihiyong pananaw, sa huli ako ang matatalo. Naisip ko kung gaano karaming kaalaman sa Bibliya ang naipon ko sa mga taon ko bilang isang Kristiyano, subalit halos wala akong pagkaunawa sa katotohanan o sa Diyos. Sa kabaligtaran, lalo akong nagiging mayabang. Nagbalik na ang Panginoon, pero hindi lamang ako hindi nagsiyasat, gumamit pa ako ng mga salita mula sa Bibliya para labanan at husgahan ang pagpapakita at gawain ng Makapangyarihang Diyos. Katulad lang ako ng mga Pariseo na lumaban sa Panginoong Jesus. Tunay akong bulag at hindi kilala ang Diyos! Hindi lamang ako kumapit sa mga kuru-kuro ko, hinadlangan ko pa ang iba sa pagsisiyasat. Hindi ba ito nagdudulot ng pagkagambala? Kung hindi masalubong ng iba ang Panginoon o masundan ang Kanyang bagong gawain, mawawalan sila ng pagkakataong makapasok sa kaharian ng Diyos. Kinakaladkad ko ang iba sa impiyerno at lumalaban sa Diyos! Nakagawa ako ng ganoong kasamaan, pero pinakitaan pa rin ako ng Diyos ng habag at pinahintulutan akong marinig ang Kanyang tinig. Talagang pagliligtas ito ng Diyos! Pagkatapos nito, nagpatuloy kami sa pagbabahaginan tungkol sa Bibliya. Tinalakay rin namin kung bakit naging mapanglaw ang simbahan sa Kapanahunan ng Biyaya, kung paano inililigtas ng Diyos ang sangkatauhan sa pamamagitan ng tatlong yugto ng gawain, at higit pa.

Sa sumunod na mga pagkakataon, nagbasa ako ng maraming salita ng Makapangyarihang Diyos. Habang mas binabasa ko, mas lalo akong nakukumbinsi na tinig nga ito ng Diyos, na ang Makapangyarihang Diyos ay ang nagbalik na Panginoong Jesus, at na Siya ang Cristo ng mga huling araw. Talaga ngang ang daan papasok sa kaharian ng langit ay hindi matatagpuan sa loob ng Bibliya—ang Makapangyarihang Diyos lamang ang makapagbibigay sa tao ng landas sa buhay na walang hanggan. Masaya kong tinanggap ang gawain ng Makapangyarihang Diyos sa mga huling araw. Kalaunan, tinanggap din ito ng asawa ko. Magkasama naming ipinalaganap ang ebanghelyo at nadala sa sambahayan ng Diyos ang ilang matatapat na miyembro ng aming simbahan. Salamat sa Diyos!


65. Ang Isang Tungkulin ay Hindi Isang Gamit para Makahingi ng mga Pagpapala

Ni Xiao Chen, Tsina

Sakitin na ako noon pa man. Sa edad na 11 ay nasuri na mayroon akong aplastic anemia, kaya napakahina ng immune system ko. Mahina ako sa pisikal, walang lakas ang buong katawan ko, at napapagod akong maglakad nang medyo malayu-layo. Kapag malubha ang lagay ko, karaniwan ay nakahiga lang ako. Sinabi ng doktor ko na maaari akong maimpeksyon sa mga ganoong panahon dahil sa mahina ang immunity ko, na mauuwi ito sa matagalang lagnat. Sinabi rin niya na baka hindi tumigil ang pagdurugo kapag nasugatan ako, na puwede kong ikamatay. Matapos tanggapin ang gawain ng Makapangyarihang Diyos sa mga huling araw, bumuti ang lagay ko, at gumanap din ako sa isang tungkulin sa iglesia. Lumipas ang maraming taon, at hindi ako nakaranas ng anumang mga sintomas ng sakit. Labis ang pasasalamat ko sa Diyos.

Kalaunan, nagsimula akong gumawa ng mga video. Ikinarangal ko iyon nang husto, dahil nagpapatotoo ang mga pelikula at video ng iglesia sa gawain ng Diyos, at lalong makabuluhan ang paggawa ng gawaing ito. Kasabay nito, naisip ko na kung magsusumikap akong gumugol ng oras ko para sa Diyos at gumawa ng magagandang video na nagpapatotoo sa Diyos, mapapasaakin ang bahagi sa mahahalaga at mabubuting gawang ito. Sa ganitong paraan, makakamit ko ang proteksyon ng Diyos at tiyak na maliligtas at malalagpasan ko ang malalaking kalamidad. Kaya, nagsumikap ako sa aking mga propesyonal na kasanayan at mga prinsipyo, at nagpunyaging makagawa ng mas maraming video na nagpapatotoo sa Diyos. Sa tuwing lalabas ang isang natapos nang video at nakikita ko ang isang bahagi na nakatulong akong gawin, napupuno ako ng kagalakan at lalo pang ginaganahang gampanan ang tungkulin ko. Para makagawa ng mas maganda pang gawain, buong sigla akong nagsaliksik at nagpaunlad ng mga kasanayan ko at nakipagtalakayan ako sa aking mga kapatid tungkol sa mga bagay-bagay, minsan hanggang alas-tres ng madaling araw. Dahil mahina ang katawan ko, hindi kaya nito ang pagpupuyat. Pero naisip ko, “Hindi ako nagkaroon ng anumang mga problema sa kalusugan ko sa nakaraang mga taon, at nagpupuyat lang naman ako nang ganito para magampanan ko nang mas maayos ang tungkulin ko. Naging mahusay rin ako, kaya tiyak ko na poprotektahan ako ng Diyos. Basta’t nakakakuha ako ng magagandang resulta at nakakapag-ambag nang malaki sa aking tungkulin, malaki ang pag-asa kong maligtas. Magiging sulit ito, kahit na nangangahulugan itong mas nahihirapan ako ngayon.”

Isang araw, sinabihan ako ng superbisor ko, “Xiao Chen, hindi maganda ang kalusugan mo. Lubhang mabigat ang trabaho natin ngayon, at nag-aalala kami na kapag nagpatuloy ka nang ganito, baka bumalik ang dati mong sakit. Bakit hindi ka magpatingin sa ospital? Kapag maayos ang lahat, pwede mong ipagpatuloy ang paggawa sa iyong tungkulin. Kung hindi naman, magpagaling ka muna, at gawin kung ano ang kaya mo habang nagpapagamot.” Nabalisa ako pagkarinig nito. Naisip ko, “Napakahalaga ang panahong ito para sa amin, at abala ang mga kapatid ko sa kanilang mga tungkulin. Kung matutukoy na mayroon akong malubhang karamdaman, hindi ko na magagampanan ang tungkulin ko. Maliligtas pa ba ako?” Medyo naging negatibo ako sa isiping ito. Kaya nanalangin ako sa Diyos, hinihiling sa Kanya na bigyan ako ng kaliwanagan, para malaman ko ang layunin Niya at maunawaan ang sarili kong tiwaling disposisyon, at magpasakop sa Kanyang mga pangangasiwa at pagsasaayos.

Nabasa ko ang mga salitang ito ng Diyos: “Nasa ganitong uri ng kalagayan ang karamihan ng mga tao ngayon: Upang makamit ang mga pagpapala, dapat kong gugulin ang aking sarili para sa Diyos at magbayad ng halaga para sa Kanya. Upang makamit ang mga pagpapala, dapat kong talikdan ang lahat para sa Diyos; dapat kong tapusin ang ipinagkatiwala Niya sa akin, at kailangan kong gampanang mabuti ang aking tungkulin. Ang kalagayang ito ay pinangingibabawan ng layuning magtamo ng mga pagpapala, na isang halimbawa ng paggugol sa sarili para sa Diyos na pawang para sa layunin ng pagkakamit ng mga gantimpala mula sa Kanya at pagkakamit ng isang korona. Hindi nagtataglay ng katotohanan ang mga puso ng ganoong mga tao, at tiyak na binubuo lamang ng ilang salita at doktrina ang kanilang pagkaunawa na ipinangangalandakan nila saan man sila mapadako. Ang landas nila ay ang landas ni Pablo. Ang pananampalataya ng ganoong mga tao ay isang kilos ng palagiang mabigat na gawain, at nararamdaman nila sa kaibuturan na kung higit silang gumagawa, higit na mapatutunayan ang kanilang katapatan sa Diyos; na kung higit na marami silang ginagawa, higit na tiyak na malulugod ang Diyos; at kung higit na marami silang ginagawa, higit silang magiging karapat-dapat na pagkalooban ng isang korona sa harap ng Diyos, at mas malalaking pagpapala ang matatamo nila. Iniisip nila na kung makakaya nilang tiisin ang pagdurusa, mangangaral, at mamamatay para kay Cristo, kung makakaya nilang ihandog ang mga sarili nilang buhay, at kung makakaya nilang makumpleto ang lahat ng mga tungkuling ipinagkatiwala sa kanila ng Diyos, kung gayon ay sila ang magiging mga taong magtatamo ng pinakamalalaking pagpapala, at tiyak na pagkakalooban sila ng mga korona. Ito ang tiyak na nailarawan ni Pablo sa isip at ito ang kanyang hinangad. Ito ang mismong landas na nilakaran niya, at sa ilalim ng paggabay ng ganoong mga saloobin isinagawa ni Pablo ang paglilingkod sa Diyos. Hindi ba nagmula ang gayong mga saloobin at mga layunin sa isang satanikong kalikasan? Katulad lamang ito ng mga makamundong tao, na naniniwalang dapat nilang itaguyod ang karunungan habang nasa lupa, at na pagkatapos makamtan ito ay mamumukod-tangi sila sa madla, magiging mga opisyal, at magkakaroon ng katayuan. Iniisip nila na sa sandaling mayroon na silang katayuan, matutupad na rin nila ang kanilang mga ambisyon at maiaangat na nila ang kanilang mga negosyo at pamilya sa isang partikular na antas ng kasaganahan. Hindi ba’t lahat ng walang pananampalataya ay tumatahak sa landas na ito? Yaong mga pinangingibabawan ng ganitong satanikong kalikasan ay maaari lamang maging katulad ni Pablo sa kanilang pananampalataya. Iniisip nila: ‘Dapat kong itakwil ang lahat upang gugulin ang sarili ko para sa diyos. Dapat akong maging tapat sa harap ng diyos, at sa huli, tatanggapin ko ang pinakamalalaking gantimpala at mga pinakadakilang korona.’ Ito rin ang katulad na pag-uugali ng mga makamundong tao na naghahangad ng mga makamundong bagay. Wala talaga silang anumang ipinagkaiba, at magkatulad sila ng kalikasan. Kapag may ganitong uri ng satanikong kalikasan ang mga tao, sa mundo sa labas, maghahangad silang magtamo ng kaalaman, pagkatuto, katayuan, at mamukod-tangi sa madla. Kung naniniwala sila sa Diyos, hahangarin nilang magkamit ng mga dakilang korona at malalaking pagpapala. Kung hindi hinahangad ng mga tao ang katotohanan kapag naniniwala sila sa Diyos, siguradong tatahakin nila ang landas na ito. Isa itong di-nababagong katunayan, batas ito ng kalikasan. Ang landas na tinatahak ng mga taong hindi hinahangad ang katotohanan ay tuwirang salungat sa landas ni Pedro” (Ang Salita, Vol. III. Ang mga Diskurso ni Cristo ng mga Huling Araw. Paano Tahakin ang Landas ni Pedro). Inihayag ng mga salita ng Diyos ang mismong kalagayan ko. Inisip ko na ang pagtitiis ng hirap, pagsasakripisyo para makagawa ng magagandang video, at pag-aambag ko sa pagpapalaganap ng ebanghelyo ng kaharian, ang nagtiyak na pupurihin at pagpapalain ako ng Diyos, at sa huli, gagantimpalaan at ililigtas ako. Sa layuning ito, tiniis ko ang pagpupuyat nang walang reklamo, ngunit nang mukhang hindi na ko makakapagpatuloy dahil sa mga problema sa aking kalusugan, naramdaman kong nawasak ang kagustuhan kong pagpalain, kaya nawala ang sigasig kong gampanan ang aking tungkulin—ayoko nang ilaan pa ang aking sarili. Napagtanto ko na noon pa man ay transaksyonal ang paniniwala ko sa Diyos. Nagsumikap ako para makagawa ng magagandang video para bigyan ako ng iglesia ng mahalagang tungkulin, at makahingi ako ng biyaya at pagpapala mula sa Diyos. Lagi kong sinasabi na handa akong mahirapan at maggugol ng sarili para sa Diyos, ngunit ito ay para lang makamit ang Kanyang mga pagpapala. Dinadaya at ginagamit ko ang Diyos. Nakakasuklam ang mga intensyon ko. Sa pag-iisip nito, nakita ko na hindi ko na maaring patuloy na labanan ang sitwasyong ito, sa halip ay kailangan ko nang magpasakop. Kailangan kong hanapin ang katotohanan at harapin ang mga tiwali kong disposisyon at ang mga dumi sa paniniwala ko sa Diyos.

Pagkatapos noon, nagpasuri ako sa ospital. Nakita sa mga blood test na may mga indikasyon na mababa kaysa sa dapat, at ang bilang ng platelet ko ay higit na mababa kaysa sa normal. Sinabi ng doktor na kung hindi ako mag-iingat, kahit na ang maliit na sugat ay maaaring humantong sa malubhang pagdurugo. Iminungkahi ng superbisor at ng mga kapatid ko na magpagaling muna ako at magpatuloy sa tungkulin ko kapag maayos na ang kalusugan ko. Kaya, umuwi ako para magpagamot, at bumalik-balik para sa mga pagsusuri. Hindi pa rin bumuti ang bagay-bagay makalipas ang ilang buwan at nababalisa na ako, kaya nagpunta ako sa isang matandang doktor ng traditional Chinese medicine para humingi ng gamot. Sabi niya, “Magiging mabagal ang proseso ng pagpapaling mo. Hindi maganda ang lagay ng kalusugan mo, at matatagalan bago ito bumuti.” Labis itong nakakadismaya para sa akin. Inakala kong bubuti ang kondisyon ko kapag umuwi ako para magpagamot, at makakabalik ako sa paggawa ng video. Halos isang taon na akong nagpapagamot, kaya bakit hindi ako bumubuti? Noong taong iyon, maraming ginawang pelikula at video ang sambahayan ng Diyos, pero dahil sa kalusugan ko hindi ako nakabahagi. Natakot ako na hindi ko na magagampanan ang tungkuling ito sa hinaharap. Kung walang sapat na mabubuting gawa, maliligtas pa rin ba ako kapag natapos ang gawain ng Diyos? Habang mas naiisip ko ito, mas lalo akong nagiging negatibo. Habang pauwi sa bahay, pakiramdam ko ay nag-iisa na ako at wala na akong magagawa, at hindi ko mapigilang magreklamo, “Bakit ganito akong may sakit samantalang ang mga kapatid ko ay mabubuti ang kalusugan?” Pakiramdam ko ay pinagmalupitan ako. Walang anumang nakakapagpasigla sa akin pagkauwi ko. Naisip ko, “Ganito na talaga ang katawan ko. Hindi ko na mababago ang sitwasyong ito kahit na anong pagsusumikap ko. Kung hindi ako makakabahagi sa mahalagang gawain, ano pa ang pag-asa kong mailigtas?” Nagsimula na akong ganap na sumuko sa sarili ko. Araw-araw, nagpapalipas ako ng oras sa panonood ng mga sekular na pelikula at telebisyon, at sa pakikipag-usap sa mga tao online. Napalayo ako sa Diyos, at nagdilim at naging hungkag ang aking puso. Isang araw, bigla ko na lang napagtanto, “Hindi ba’t ang kalagayan ko ay gaya ng sa isang walang pananampalataya? Paano ito naging katulad sa isang mananampalataya? Kung magpapatuloy ako sa landas na ito, sasama lang ako nang sasama, at sa huli ay ititiwalag ako ng Diyos.” Sa wakas, ang isiping ito ay nagdulot ng takot sa puso ko. Alam kong hindi ako pwedeng magpatuloy pa nang ganito, bagkus kailangan kong maayos na magnilay at maghanap ng katotohanan upang malutas ko ang aking mga problema.

Sa paghahanap ko, nabasa ko ang isang sipi ng mga salita ng Diyos: “Kapag hindi kayang tanggapin ng mga tao ang katotohanan, ito ang pinakamapanghimagsik na bagay, at nasa pinakamapanganib silang sitwasyon. Kung hindi nila kailanman matatanggap ang katotohanan, sila ay mga hindi mananampalataya. Kung masisira ang pagnanais ng ganitong tao na makatanggap ng pagpapala, iiwanan niya ang Diyos. Bakit? (Dahil ang hinahangad niya ay makatanggap ng pagpapala at magtamasa ng biyaya.) Nananampalataya siya sa Diyos pero hindi naghahangad sa katotohanan. Para sa kanya, ang kaligtasan ay isang palamuti at isang salitang magandang pakinggan. Mga gantimpala, isang korona, at mga kanais-nais na bagay ang hinahangad ng puso niya—gusto niyang makakuha ng isang daang beses nito sa buhay na ito, at gusto niyang makamit ang buhay na walang hanggan sa darating na mundo. Kung hindi niya makukuha ang mga bagay na ito, hindi siya mananampalataya; lilitaw ang tunay niyang mukha, at iiwan niya ang Diyos. Ang pinaniniwalaan niya sa puso niya ay hindi ang gawain ng Diyos, ni ang mga katotohanang ipinapahayag ng Diyos, at hindi kaligtasan ang hinahangad niya, lalong hindi ang gawin nang maayos ang tungkulin niya bilang nilikha; sa halip, katulad ito kay Pablo—ang makatanggap ng maraming pagpapala, magkaroon ng malakas na kapangyarihan, magsuot ng malaking korona, at maging kapantay ng Diyos. Ito ang mga ambisyon at pagnanais niya. Kaya, sa tuwing may kaunting pakinabang o kanais-nais na bagay sa sambahayan ng Diyos, ipinaglalaban niyang makuha ito, sinisimulan niyang iranggo ang mga tao batay sa mga kwalipikasyon at senyoridad ng mga ito, at iniisip niya, ‘Kwalipikado ako. Dapat may parte ako rito. Kailangan akong lumaban para makuha ito.’ Inilalagay niya ang sarili niya sa pinakapangunahing puwesto sa sambahayan ng Diyos, at pagkatapos ay iniisip niya na karapat-dapat lang na magtamasa siya ng mga pakinabang na ito ng sambahayan ng Diyos. … Malinaw na puno na ang puso niya ng mga bagay na ito na hinangad niya, at sapat na ito para ipakita na ganap na hindi kaayon ng katotohanan ang mga bagay na hinangad niya. Gaano man karami ang gawaing ginawa niya, ang layon at intensiyon niya ay walang iba kundi ang makakuha ng korona—katulad ng layon at intensiyon ni Pablo noon—at mahigpit siyang kumapit dito at hindi kailanman bumitiw. Gaano man ibinahagi sa kanya ang katotohanan, gaano man siya pinungusan, isiniwalat, at hinimay, mapagmatigas pa rin niyang pinanghawakan ang intensiyon niya na pagpalain siya at ayaw niya itong bitiwan. Nang hindi niya natanggap ang pagsang-ayon ng Diyos at nakita niya na gumuho ang pagnanais niya na pagpalain, naging negatibo siya at umurong, inabandona niya ang tungkulin niya at umalis siya. Hindi niya tunay na natupad ang tungkulin niya o hindi siya tunay na nakapagserbisyo sa pagpapalaganap ng ebanghelyo ng kaharian, at ganap nitong ibinubunyag na wala siyang tunay na pananalig sa Diyos, hindi siya tunay na nagpasakop, at wala siyang kahit katiting na tunay na patotoong batay sa karanasan—isa lamang siyang lobong nakadamit-tupa na nagtatago sa gitna ng mga tupa. Sa huli, ang isang taong hindi mananampalataya sa kaibuturan niya ay tuluyang nabunyag at natiwalag, at nagwakas na ang buhay niya bilang isang mananampalataya” (Ang Salita, Vol. IV. Paglalantad sa mga Anticristo. Ikasiyam na Aytem (Ikalimang Bahagi)). Ganap na inihayag ng mga salita ng Diyos ang mga kasuklam-suklam na intensyon sa layunin ko. Bagama’t pumayag akong umuwi para magpagaling, sa puso ko, umasa pa rin ako na mabilis akong gagaling at magsisimulang makalahok muli sa paggawa ng video. Naisip ko, kailangan kong gumawa ng mas maraming tungkulin kung gusto kong magkaroon ng magandang pagkakataon na mailigtas. Nang hindi ko makuha ang ninanais kong resulta pagkatapos ng maraming gamutan, nadama kong wala nang pagkakataon pa na magawa ko ang isang mahalagang tungkulin, tuluyan nang nasira ang anumang natitirang pag-asa na pagpapalain ako, at wala na akong motibasyon pa na maniwala sa Diyos. Pakiramdam ko ay hindi nagiging patas sa akin ang Diyos; pakiramdam ko ay hindi ako komportable, at nababalisa, kaya nagsimula na akong sumuko. Ayaw ko nang kumain at uminom ng mga salita ng Diyos, at wala na akong interes sa panalangin. Nilabas ko pa nga ang kawalan ko ng kasiyahan sa Diyos sa pamamagitan ng paghahangad sa mga makamundong kalakaran. Nakita kong may pananampalataya ako at ginawa ko lang ang tungkulin ko para magkamit ng mga pagpapala. Nang hindi iyon nangyari, nagalit ako sa Diyos at walang ipinakita kundi isang satanikong disposisyon. Talagang wala akong konsensya o katwiran. Pinatunayan nito na ang lahat ng dati kong pagsusumikap ay huwad at para lamang linlangin ang Diyos. Sa lahat ng taon ng pananampalataya ko, binigyan ako ng Diyos ng napakaraming katotohanan at pinagkalooban ng napakaraming biyaya. Kung wala ang proteksyon ng Diyos, matagal na sanang lumala ang kalusugan ko, ngunit hindi lamang ako nabigong pasalamatan at suklian ang Diyos, kundi nagreklamo pa ako. Ganap akong hindi makatwiran at walang pagkatao! Nang maisip ko ito, napuno ako ng pagsisisi at pagkamuhi sa sarili ko. Nais kong tunay na harapin ang mga sarili kong motibo para makatanggap ng mga pagpapala at itigil na ang pagrerebelde ko sa Diyos, kaya’t nanalangin ako, hiniling sa Diyos na bigyan ako ng kaliwanagan upang makilala ang aking sarili.

Pagkatapos ay nabasa ko ang siping ito ng mga salita ng Diyos: “Dahil ang mapagpala ay hindi isang naaangkop na layuning dapat hangarin ng mga tao, ano ang isang naaangkop na layunin? Ang paghahangad ng katotohanan, ang paghahangad ng mga pagbabago sa disposisyon, at ang magawang magpasakop sa lahat ng pamamatnugot at pagsasaayos ng Diyos: ito ang mga layuning dapat hangarin ng mga tao. Sabihin natin, halimbawa, na ang mapungusan ay nagdudulot sa iyong magkaroon ng mga kuru-kuro at maling pagkaunawa, at hindi mo na magawang magpasakop. Bakit hindi mo magawang magpasakop? Dahil pakiramdam mo ay nakuwestiyon ang iyong hantungan o ang iyong pangarap na mapagpala. Nagiging negatibo ka at sumasama ang loob mo, at sinisikap mong iwasang gawin ang iyong tungkulin. Ano ang dahilan nito? May problema sa iyong hangarin. Kaya paano ito dapat lutasin? Kinakailangan na agad mong talikuran ang mga maling ideyang ito, at na agad mong hanapin ang katotohanan para lutasin ang problema ng iyong tiwaling disposisyon. Dapat mong sabihin sa iyong sarili, ‘Hindi ako dapat sumuko, dapat ko pa ring magawa nang mabuti ang tungkuling dapat gawin ng isang nilikha, at isantabi ang aking pagnanasang mapagpala.’ Kapag binitiwan mo ang pagnanasang mapagpala at tinahak mo ang landas ng paghahangad sa katotohanan, mawawala ang bigat na pasan mo. At magagawa mo pa rin bang maging negatibo? Kahit na may mga pagkakataon pa rin na negatibo ka, hindi mo ito hinahayaang limitahan ka, at sa puso mo, patuloy kang nagdarasal at nakikibaka, binabago ang layunin ng iyong paghahangad mula sa paghahangad na mapagpala at magkaroon ng hantungan, ay nagiging paghahangad sa katotohanan, at iniisip mo, ‘Ang paghahangad sa katotohanan ay ang tungkulin ng isang nilikha. Para maunawaan ang ilang partikular na katotohanan ngayon—wala nang mas dakilang pag-aani, ito ang pinakadakilang pagpapala sa lahat. Kahit na ayaw sa akin ng Diyos, at wala akong magandang hantungan, at mawasak ang aking mga pag-asa na mapagpala, gagawin ko pa rin ang aking tungkulin nang maayos, obligado akong gawin iyon. Anuman ang dahilan, hindi nito maaapektuhan ang pagganap ko sa aking tungkulin, hindi nito maaapektuhan ang pagsasakatuparan ko sa atas ng Diyos; ito ang prinsipyong sinusunod ko sa aking pagkilos.’ At sa pamamagitan nito, hindi ba’t nadaig mo ang mga limitasyon ng laman?” (Ang Salita, Vol. III. Ang mga Diskurso ni Cristo ng mga Huling Araw. Sa Pagsasagawa Lamang ng Katotohanan Mayroong Buhay Pagpasok). Nakatulong sa akin ang pagbabasa nito upang maunawaan kung bakit ako nagreklamo, naging negatibo, at sumuko pa nga sa sarili ko noong nawasak ang pag-asa ko na pagpapalain ako. Ang ugat ng problema ay ang mali kong pananaw sa paghahangad. Hinangad ko ang mga pagpapala at magandang hantungan, kaya sa sandaling nawalan ako ng pag-asa roon, naging labis akong negatibo para magpatuloy. Sadyang masyadong matindi ang pagnanais ko sa mga pagpapala. Gayunpaman, isa akong nilikha, at makatanggap man ako o hindi ng mga pagpapala at magkaroon man ako o hindi ng magandang hantungan, kailangan ko pa ring gampanan ang tungkulin ko. Hindi man ako magkamit ng mga pagpapala, basta tutuparin ko ang aking mga responsibilidad at tungkulin, wala naman akong mga pagsisisihan. Nakapagbigay ng liwanag sa akin ang kaisipang ito. Kailangan kong magsagawa nang nakaayon sa landas na itinuro sa mga salita ng Diyos, bitawan ang pagnanais ko para sa mga pagpapala, baguhin ang mali kong pananaw sa paghahangad, at tuparin ang anumang tungkulin na kaya ko. Kahit pa lumala ang sakit ko balang araw, hindi ko masisisi ang Diyos. Ito ang katwiran na dapat taglay ng isang nilikha. Hindi ako nakakagawa ng ibang mga tungkulin ngayon, pero maaari akong magsanay na magsulat ng mga artikulo sa bahay, magsulat ng aking mga karanasan at kaalaman para ibahagi sa aking mga kapatid sa mga pagtitipon. Sa ganoong paraan, nagagawa ko pa rin ang bahagi ko. Malaking kaluwagan sa loob ko ang paggawa nito.

Makalipas ang isang taon, noong pumunta ako sa ospital para sa ilang gamot, sinabi ng doktor, “Gumaling ka na at hindi mo na kailangan pang uminom ng gamot. Maging mas maingat ka lang sa kalusugan mo at huwag mong papagurin ang iyong sarili.” Sobrang nakakasabik para sa akin na marinig iyon na sabihin ng doktor, at paulit-ulit kong pinasalamatan ang Diyos. Pagkatapos, nabasa ko ito mula sa mga salita ng Diyos: “Pinagpapasyahan Ko ang hantungan ng bawat tao hindi batay sa gulang, senyoridad, tindi ng pagdurusa, at lalong hindi batay sa kung gaano siya kaawa-awa, kundi batay sa kung taglay niya ang katotohanan. Wala nang ibang pagpipilian kundi ito” (Ang Salita, Vol. I. Ang Pagpapakita at Gawain ng Diyos. Maghanda ng Sapat na Mabubuting Gawa para sa Iyong Hantungan). Mismo. Tinutukoy ng Diyos ang kahahantungan ng mga tao batay sa kung taglay nila ang katotohanan, at iyong mga hindi nakapagkamit ng katotohanan sa huli ay hindi maliligtas. Kung hindi ko hahangarin ang katotohanan o ang pagbabago ng disposisyon sa aking pananampalataya, at kung hindi magiging dalisay sa huli ang aking mga tiwaling disposisyon, kung gayon ay hindi ako maliligtas gaano man kalaki ang iambag ko o gaano ko man gugulin ang sarili ko. Ngunit gusto kong linlangin ang Diyos na bigyan ako ng mga pagpapala at biyaya sa pamamagitan ng pagsusumikap. Hindi ba’t kalokohan iyon? Ito ay walang iba kundi pangangarap nang gising! Sa panlabas, tila nawalan ako ng pagkakataong gampanan ang tungkulin ko dahil sa karamdaman ko, ngunit nahayag ang mga mali kong pananaw at tiwaling disposisyon sa pamamagitan ng sakit ko, nagbigay-daan sa akin ito para magsimulang muli at magtuon sa paghahanap sa katotohanan. Ito ay dakilang proteksyon at pagliligtas ng Diyos para sa akin. Nag-iwan ito sa akin ng pakiramdam ng matinding pagsisisi at pagkakautang, kaya nanalangin ako, “O Diyos! Nais kong baguhin ang mga mali kong pananaw sa paghahangad. Ayoko nang maghangad ng mga pagpapala at gantimpala. Anuman ang gampanan kong tungkulin sa hinaharap, nais kong hangarin ang katotohanan, hangarin ang pagbabago sa disposisyon, at tuparin ang aking tungkulin na bigyan Ka ng kasiyahan.”

Pagkatapos niyon, binasa ko ang ilang mga salita ng Diyos tungkol sa kung paano haharapin ang aking tungkulin na nagmulat sa akin. Sabi ng mga salita ng Diyos: “Upang matupad nang sapat ang iyong tungkulin, hindi mahalaga kung ilang taon ka nang naniniwala sa Diyos, kung gaano karaming tungkulin na ang nagampanan mo, o kung gaano man karaming ambag na ang naibigay mo sa sambahayan ng Diyos, lalo nang hindi mahalaga kung gaano na ang karanasan mo sa iyong tungkulin. Ang landas na tinatahak ng isang tao ang pangunahing bagay na tinitingnan ng Diyos. Sa madaling salita, tinitingnan Niya ang saloobin ng isang tao tungo sa katotohanan at sa mga prinsipyo, direksyon, pinagmulan at ang simula ng mga pagkilos ng isang tao. Nakatuon sa mga bagay na ito ang Diyos; ang mga ito ang tumutukoy sa landas na iyong tinatahak” (Ang Salita, Vol. III. Ang mga Diskurso ni Cristo ng mga Huling Araw. Ano ang Sapat na Pagtupad ng Tungkulin?). “Iniisip ng tao na lahat ng nag-aambag sa Diyos ay dapat tumanggap ng gantimpala, at na kapag mas malaki ang ambag, mas iniisip nila na dapat silang makatanggap ng paglingap ng Diyos. Ang diwa ng pananaw ng tao ay transaksyonal, at hindi siya aktibong naghahangad na gampanan ang kanyang tungkulin bilang isang nilikha. Para sa Diyos, kapag mas naghahangad ang mga tao na tunay na mahalin ang Diyos at lubos na magpasakop sa Diyos, na nangangahulugan din ng paghahangad na gampanan ang kanilang tungkulin bilang isang nilikha, lalo nilang nagagawang makamit ang pagsang-ayon ng Diyos. Ang pananaw ng Diyos ay upang hilingin na mabawi ng tao ang kanyang orihinal na tungkulin at katayuan. Ang tao ay isang nilikha, kaya nga hindi dapat magmalabis ang tao sa paghingi ng anuman sa Diyos, at wala na siyang dapat gawin maliban sa gampanan ang kanyang tungkulin bilang isang nilikha. Ang mga hantungan nina Pablo at Pedro ay nasukat ayon sa kung kaya nilang tuparin ang kanilang tungkulin bilang mga nilikha, at hindi ayon sa laki ng kanilang ambag; ang kanilang mga hantungan ay natukoy ayon doon sa kanilang hinangad sa simula pa lamang, hindi ayon sa kung gaano karaming gawain ang kanilang ginawa, o sa pagtantiya ng ibang mga tao sa kanila. Kaya nga, ang paghahangad na aktibong gampanan ang tungkulin ng isang tao bilang isang nilikha ay ang landas tungo sa tagumpay; ang paghahangad sa landas ng tunay na pagmamahal sa Diyos ang pinakatamang landas; ang paghahangad sa mga pagbabago sa dating disposisyon ng isang tao, at paghahangad ng dalisay na pagmamahal sa Diyos, ang landas tungo sa tagumpay. Ang landas na iyon tungo sa tagumpay ang landas ng pagbawi sa orihinal na tungkulin gayundin sa orihinal na anyo ng isang nilikha. Ito ang landas ng pagbawi, at ito rin ang layunin ng lahat ng gawain ng Diyos mula simula hanggang katapusan” (Ang Salita, Vol. I. Ang Pagpapakita at Gawain ng Diyos. Ang Tagumpay o Kabiguan ay Depende sa Landas na Tinatahak ng Tao). Matapos basahin ang mga salita ng Diyos, nakita ko na wala talagang pag-iiba kung mataas o mababa ang mga tungkulin ng tao. Kung maliligtas man ang mga tao ay hindi nakasalalay sa kung anong tungkulin ang ginagawa nila, o kung gaano kahusay ang kanilang gawa. Hangga’t ikaw ay naghahangad ng katotohanan, tinutupad ang tungkulin ng isang nilikha, at may pagbabago sa iyong disposisyon sa buhay, maaari kang mailigtas ng Diyos. Responsibilidad ng mga nilikha na gumawa ng tungkulin. Dapat ginagawa ito ng bawat tao. Hindi ito kasangkapan para sa sariling kapakanan, hindi rin ito isang gamit para makahingi ng mga gantimpala. Nang hindi inaalintana kung pagpalain man ako o hindi, dapat kong tuparin ang aking tungkulin. Pagkatapos noon, isinaayos ng iglesia ang isang naaangkop na tungkulin para sa akin batay sa pisikal kong kalagayan.

Ngayon, hindi na ako palaging nag-aalala kung magkakaroon man ako ng magandang kinabukasan at hantungan. Alam ko na anuman ang gampanan kong tungkulin, ang pag-unawa at pagkamit ng katotohanan ang pinakamahalagang bagay. Maganda man o hindi ang kahihinatnan ko sa hinaharap, hangga’t natutupad ko ang aking mga responsibilidad sa aking tungkulin, nagiginhawaan ako at napapayapa. Salamat sa Diyos!


66. Pagsisisi ng Isang Doktor

Ni Yang Fan, Tsina

Noong nagsimula akong magsanay ng medisina, lagi akong nagsisikap nang husto na maging mabait at propesyonal. Bukod pa roon, tinrato ko nang mabuti ang mga tao, at gumawa ng mga tumpak na pagsusuri. Hindi nagtagal, nakuha ko ang tiwala ng lahat sa aming lugar. Makalipas ang maraming taon, natuklasan kong bumili ng mga kotse at nakatira sa malalaking bahay ang lahat ng mga kasama kong doktor, pero nakatira pa rin sa luma naming bungalow ang pamilya ko, at bisikleta pa rin ang gamit ko. Mabilis na lumalaki ang kambal kong anak na lalaki at napakaraming kailangang bayaran, pero wala pa rin akong gaanong pera. Pag iniisip ko ang pananalapi namin, hindi ako makakain o makatulog. Naisip ko: “Bakit halos hindi ako makaraos sa buhay, samantalang kumikita ng napakaraming pera ang ibang mga doktor na ito?”

Minsan, nakikipagkuwentuhan ako sa ilang kapwa ko doktor na mga kaibigan ko. Tinanong ko kung paano sila kumikita ng napakaraming pera. Sabi ni Doctor Sun, “Sinabi ng mga punong awtoridad: ‘Hindi mahalaga kung puti man o itim ang isang pusa, basta’t nakakahuli ito ng mga daga, mabuting pusa ito.’ Pera ang lahat sa lipunan ngayon. Ang pagkita ng pera ay isa mismong kasanayan. Pero kung hahayaan mong hadlangan ka ng iyong konsiyensiya, habambuhay kang magiging mahirap!” Sinabi nang isa pa na si Doctor Li: “Kung gusto mong kumita ng mas marami, kailangan mong mapanatili ang mga pasyente. Habang ginagamot mo sila, bigyan mo sila ng ilang hormones. Mabilis sila pagagalingin ng mga iyon, at masisiyahan ang mga pasyente. Magkakaroon ka ng magandang reputasyon, mas maraming pasyente ang darating, at kikita ka ng mas maraming pera.” Sinabi ng isa pang doktor na si Doctor Jin: “May isa pang paraan: gamutin ang maliliit na sakit gamit ang malalaking lunas. Kapag may dumating na may ubo dahil sa sipon, hindi ka gaanong kikita sa normal na lunas. Gamutin mo iyon na parang pulmonya. Eepekto ang gamot, kikita ka ng mas maraming pera, at masisiyahan din ang pasyente. Lahat panalo.” Nang marinig kong lahat sila ay may sariling mga paraan para kumita ng pera, medyo naalarma ako. Ang pagkita ng pera nang ganito mula sa mga pasyente, nang walang konsiyensiya, etikal ba ang ganitong panggagamot? Ganito ba dapat ang iasal ng mga doktor? Hindi ba ito talagang masamang pag-uugali? Pero inisip ko rin ang naglalakihang bahay na tinitirhan nila, ang naggagandahang kotseng minamaneho nila, at kung gaano kakompiyansa sila kung magsalita. Samantalang bisikleta pa rin ang sinasakyan ko, at napakadukha. Kung hindi ko gagawin ang sinabi nila, paano ako kikita ng mas maraming pera? Kailan ko mabibigyan ng magandang buhay ang pamilya ko? Bukod doon, parang ganito ang lahat ng tao. Kahit patuloy akong etikal na magsagawa ng medisina, hindi ko mababago ang lipunan. Dahil sa pangako ng mas maraming pera, nagsimula akong hindi na pansinin ang konsiyensya ko at nagpasya akong subukan ang mga pamamaraan na itinuro sa akin ng mga kasamahan ko. Sinobrahan ko ang paggamot sa mga pasyente at binentahan ko sila ng labis-labis na gamot para mas kumita ng pera.

Isang araw, may dumating na isang pasyenteng masakit ang ngipin. Gingivitis iyon, na magagamot naman sana ng mumurahing gamot. Pero naisip ko ang sinabi ni Doctor Jin: “Gamutin ang maliliit na sakit ng malalaking lunas.” Kaya, nagreseta ako ng kapwa Western at tradisyunal na Chinese medicine, at ilang intramuscular injections. Natakot ako na tatanggihan ng pasyente ang napakaraming gamot, kaya nagkunwari akong naaawa at sinabing: “Maraming gamot ito, pero gagamutin nito ang ugat ng mga sintomas mo.” Hinawakan lang ng pasyente ang pisngi niya at tumango, tapos ay nagbayad at umalis nang walang salita. Habang pinapanood siyang paalis, nagsimulang gumaan ang pagkabalisa na naramdaman ko. Kahit na medyo hindi ako komportable, kumita ako ng mas maraming pera kaysa sa karaniwan, at hindi nagtagal ay nawala na ang pakiramdam na iyon. Isa pang pagkakataon, dumating ang isang ina at ang limang taong gulang niyang anak na lalaki. Nagkasipon ang bata at inuubo, kaya kailangan lang niya ng mumurahing gamot para sa loob ng ilang araw. Pero naalala ko na hindi ako gaanong kikita sa ganitong uri ng paggamot. Kaya, sinabi ko sa nanay ng bata: “May tracheitis ang anak mo. Kailangan niya agad ng IV drip, kung hindi ay magiging pulmonya ito.” Nabigla siya, pero pinaniwalaan niya ang lahat ng sinabi ko nang walang tanong, at nilagyan ko ng IV drip ang anak niya sa loob ng apat na araw. Nakita ko na ang perang kinikita ko ay ilang beses na mas malaki kaysa sa kinikita ko dati. Hindi ako mapalagay, pero, naisip ko uli ang sinabi ng ibang mga doktor, “Hindi makababayad ng mga bayarin o makabibili ng pagkain ang konsiyensya. Kung pakikinggan mo ito, palagi kang magiging mahirap.” Nang maisip ko ang sinabi nila sa akin, nawala ang pagkabalisa ko. Sa lipunang ito, kailangan mong manlinlang ng mga tao para yumaman ka. Wala akong ibang mapagpipilian. Kalaunan, pinuntahan ako ng isang pasyenteng may chronic bronchitis. Sa kondisyon niya, nangangailangan lang siyang uminom ng ilang simpleng gamot. Pero, siyempre, hindi ako gaanong kikita ng pera roon. Kaya, sinabi ko sa kanyang: “Kailangan mong maglagay ng IV, kung hindi puwede iyang maging emphysema, na sa malulubhang kaso ay puwedeng magdulot ng sakit sa puso.” Sa panghihimok ko, masaya siyang nagpalagay ng IV sa loob ng pitong araw. Natatandaan ko na sa huling araw ng panggagamot, hinawakan niya ang kamay ko at sinabing: “Salamat, Doktor. Dahil sa iyo kung kaya’t nagamot ito sa oras. Higit na mas mabuti na ang pakiramdam ko ngayon. Kung naging emphysema ito o sakit sa puso, talagang magdurusa ako.” Tinamaan ang konsiyensya ko nang marinig ko ito, at namula ang aking mukha. Pero inisip ko uli, “Sino ang hindi nagsisinungaling o nandaraya sa lipunang ito? Isang kasanayan ang pagkita ng pera.” Habang iniisip ito, nagsimulang maglaho ang pagkabalisang nararamdaman ko. Sa ganitong paraan, mas lalo ko pang dinumihan ang aking sarili sa paghahanap ko ng pera. Matapos ang ilang taon, marami na akong kinitang pera. May mas malaking bahay na ako, may asawa na ang mga anak ko, at maayos ang buhay. Pero madalas akong nasasaktan at nakokonsiyensya. Palagi akong balisa. Nag-alala ako na baka may nakatuklas sa kung anong ginagawa ko at sinasabi iyon sa lahat nang hindi ko nalalaman. Napakahirap tiisin ng isiping iyon.

Isang araw, isang sister sa nayon namin ang nangaral sa akin ng ebanghelyo ng kaharian ng Makapangyarihang Diyos, at nagsimula akong basahin ang mga salita ng Diyos nang madalas. Minsan, sa isang pagtitipon, binasa namin ang isang sipi ng mga salita ng Diyos tungkol sa pagiging isang tapat na tao: “Dapat ninyong malamang gusto ng Diyos ang mga tapat. Sa diwa, matapat ang Diyos, kaya naman palaging mapagkakatiwalaan ang mga salita Niya; higit pa rito, walang mali at hindi mapag-aalinlanganan ang mga kilos Niya, kung kaya gusto ng Diyos ang mga lubos na tapat sa Kanya. Ang katapatan ay nangangahulugang pagbibigay ng puso ninyo sa Diyos, pagiging totoo sa Diyos sa lahat ng bagay, pagiging bukas sa Kanya sa lahat ng bagay, hindi pagtatago kailanman ng mga katunayan, hindi pagtatangkang manlinlang ng mga nasa itaas at nasa ibaba ninyo, at hindi paggawa ng mga bagay para lamang sumipsip sa Diyos. Sa madaling salita, ang pagiging tapat ay pagiging dalisay sa inyong mga kilos at salita, at hindi panlilinlang sa Diyos o sa tao. Napakapayak ng sinasabi Ko, ngunit doble ang hirap nito para sa inyo. Maraming tao ang mas nanaisin pang maparusahan sa impiyerno kaysa magsalita at kumilos nang tapat. Hindi kataka-takang iba ang magiging pagtrato Ko sa mga hindi tapat. … Kung ano ang mangyayari sa kapalaran ng isang tao sa huli ay nakasalalay sa kung mayroon siyang pusong tapat at kasimpula ng dugo, at kung may dalisay siyang kaluluwa. Kung isa kang taong lubhang hindi tapat, isang taong may pusong masama ang hangarin, isang taong marumi ang kaluluwa, tiyak na hahantong ka sa lugar kung saan pinarurusahan ang tao, tulad ng nakasulat sa talaan ng tadhana mo. Kung inihahayag mong lubha kang tapat, ngunit hindi mo kailanman nagawang kumilos alinsunod sa katotohanan o magsabi ni isang totoong salita, naghihintay ka pa rin bang gantimpalaan ka ng Diyos? Umaasa ka pa rin bang ituturing ka ng Diyos na lubos Niyang minamahal? Hindi ba kahibangan ang ganitong pag-iisip? Nililinlang mo ang Diyos sa lahat ng bagay; paanong tatanggapin sa sambahayan ng Diyos ang isang tulad mo, na marumi ang mga kamay?” (Ang Salita, Vol. I. Ang Pagpapakita at Gawain ng Diyos. Tatlong Paalaala). Sa pagbabasa ng mga salita ng Diyos, naunawaan ko na tapat ang diwa ng Diyos, at gusto Niya ang mga tapat na tao. Hinihingi sa atin ng Diyos na tanggapin natin ang Kanyang pagsisiyasat sa ating pananalita at mga kilos, at huwag magsinungaling sa Diyos o sa iba. Dapat tayong maging matapat at mapagkakatiwalaan, dahil ang mga gayong tao lang ang maliligtas at makapapasok sa kaharian ng Diyos. Sa pag-iisip tungkol sa kung ano’ng hinihingi sa atin ng Diyos, naisip ko kung paanong, bilang isang doktor, hindi ko inisip kung paano pagagalingin ang mga pasyente ko o papawiin ang paghihirap nila, kundi kung paano ako kikita ng mas maraming pera para sa sarili ko. Para mas kumita ng pera, nanloko pa nga ako ng mga pasyente habang ginagamot ko sila. Sinamantala ko ang takot ng mga tao, pinalalabas na malala ang maliliit na kondisyon at ginagamit iyon para magbenta ng mamahaling mga gamot at patagalin ang gamutan. Pinagwaldas ko sila ng pera, pero pinasalamatan pa rin nila ako para doon. Kasuklam-suklam at kahiya-hiyang pag-uugali iyon! Kahit na nagkaroon ako ng komportableng pamumuhay sa paggawa nito, palagi akong napapraning at ninenerbiyos, at hindi ko magawang kumalma. Lubos akong kumilos nang walang konsiyensya. Ipinakita sa akin ng mga salita ng Diyos na kinamumuhian ng Diyos ang mga taong nagsisinungaling at nanlilinlang ng iba, at na hindi magkakaroon ng magandang katapusan ang mga taong ito. Ang mga matapat na tao lang ang makakatanggap ng papuri ng Diyos at ng Kanyang pagliligtas. Simula noon, hinangad kong maging isang matapat na tao. Nagpasya akong hindi ko na uli dadayain ang sinuman kailanman, na titigil na ako sa panloloko sa mga pasyente para magkapera. Gusto kong magsagawa ng medisina nang marangal at matapat.

Kalaunan, napagtanto ko na, simula nang tumigil ako sa panloloko at sobrang panggagamot ng mga pasyente, higit na mas lumiit ang kita ko. Noong panahong iyon, ang performance ng namamahalang ospital ay konektado sa benta ng gamot ng mga klinika namin. Isang araw, nagpatawag ang ospital ng isang performance evaluation meeting. Pinagbintangan ako ng chairman na hinihila ko pababa ang ospital, at inalis niya ang plake na nagbabansag sa amin bilang isang “maunlad na klinika.” Nagsimula ang ospital na mamigay ng mga insentibo sa mga tauhan. Halimbawa, kung nagawa ng doktor na malampasan ang buwanang kota ng benta ng gamot, limampung porsyento ng sobrang kita ay ibibigay sa kanya bilang komisyon. Kapag bumalik ako sa sobrang panggagamot sa mga pasyente, makakakuha ako ng mahigit 4,000 yuan na ekstra bawat buwan, na nangangahulugang puwede akong kumita ng ekstrang 50,000 yuan bawat taon. Pero, kung hindi ko itutuloy ang sobrang panggagamot ng mga pasyente, hindi ko maaabot kailanman ang mga target na itinalaga nila para sa amin, at mawawalan ako ng napakaraming pera. Habang lalo ko iyong iniisip, lalo kong nararamdaman na ang pagiging isang matapat na tao ay imposible sa aking trabaho, at na kung hindi ako manloloko ng mga tao, hindi ako kikita ng pera. Pagkatapos nito, sumalungat ako sa hinihingi sa akin ng Diyos, hindi ko pinansin ang konsiyensya ko at bumalik sa dati kong gawi.

Isang araw, isang mag-asawa ang nagdala ng anak nilang lalaki sa akin. Nagkasipon siya, na humantong sa isang respiratory infection, at puwedeng malunasan sa pamamagitan ng ilang gamot. Nagkukunwaring nag-aalala, nilabas ko ang stethoscope ko at pinakinggan ang dibdib at likod ng bata. Matapos ang kunwaring pagsusuri na ito, istrikto kong sinabi sa mga magulang: “May pediatric pneumonia ang anak ninyo. Kumalat na ito. Dapat pumunta kayo rito nang mas maaga! Kung nahuli pa nang isang araw, tiyak na mas malala na siya! Sa kabutihang-palad, may oras pa. Lalagyan natin siya ng IV drip sa loob ng ilang araw, at magiging ayos na siya.” Ganoon-ganoon lang, bumalik ako sa panghihikayat ng mga pasyente para sa pera nila. Sinadya kong pagmukhaing malala ang sakit ng bata. Kalaunan, sinisi ko ang sarili ko. Natakot ako na baka malantad ang ginawa ko, kaya araw-araw akong ninenerbyos. Minsan, sinasabi ko sa sarili ko na ito na ang huling beses, at pagkatapos noon ay titigil na ako. Pero hindi ko malabanan ang tukso ng pera, at hinding-hindi ko mapigilan ang sarili ko sa paggawa ng mga kasalanang ito. Naging isang pakikipagbuno ang buhay ko. Alam kong hinihingi ng Diyos na maging matatapat tayong tao, pero hindi ko makontrol ang sarili ko o mahinto ang panloloko ko sa mga pasyente ko.

Kalaunan, nabasa ko ang mga salita ng Makapangyarihang Diyos: “Isinilang sa gayong napakaruming lupain, labis nang naimpluwensiyahan ng lipunan ang tao, naimpluwensiyahan na siya ng mga etikang pyudal, at naturuan na siya sa ‘mga institusyon ng mas mataas na pag-aaral.’ Ang kaisipang paurong, tiwaling moralidad, masamang pananaw sa buhay, kasuklam-suklam na pilosopiya sa mga makamundong pakikitungo, lubos na hungkag na pag-iral, at napakabuktot na uri ng pamumuhay at mga kaugalian—lubhang nanghimasok na sa puso ng tao ang lahat ng mga bagay na ito, at lubhang nagpahina at sumalakay sa kanyang konsensiya. Bilang resulta, mas lalong lumayo ang tao mula sa Diyos, at mas lalong naging tutol sa Kanya. Lalong nagiging mas mabangis ang disposisyon ng tao sa bawat araw, at wala ni isang tao ang magkukusang isuko ang anumang bagay para sa Diyos, wala ni isang tao ang magkukusang magpasakop sa Diyos, ni, higit pa rito, isang taong magkukusang hanapin ang pagpapakita ng Diyos. Sa halip, sa ilalim ng kapangyarihan ni Satanas, walang ginawa ang tao kundi maghangad ng kalayawan, ibinibigay ang sarili sa katiwalian ng laman sa lupain ng putik. Marinig man nila ang katotohanan, hindi nag-iisip ang mga nananahan sa kadiliman na isagawa ito, ni nakahandang hanapin ang Diyos kahit na nasaksihan na nila ang Kanyang pagpapakita. Paano magkakaroon ng pagkakataon sa kaligtasan ang isang sangkatauhang napakasama? Paano mabubuhay sa liwanag ang isang sangkatauhang labis nang namumulok?” (Ang Salita, Vol. I. Ang Pagpapakita at Gawain ng Diyos. Ang Hindi Pagbabago ng Disposisyon ay Pakikipag-alitan sa Diyos). “Makalipas ang ilang libong taon ng katiwalian, ang tao’y manhid at mapurol ang isip; siya’y naging demonyong kumakalaban sa Diyos, hanggang naitala na sa mga aklat ng kasaysayan ang pagiging mapanghimagsik ng tao tungo sa Diyos, at kahit ang tao mismo ay hindi kayang magbigay ng buong ulat ng kanyang ugaling mapanghimagsik—sapagka’t ang tao ay nagawang tiwali na nang husto ni Satanas, at nailigaw na ni Satanas, na anupa’t hindi niya nalalaman kung saan tutungo. Kahit sa ngayon, pinagtataksilan pa rin ng tao ang Diyos: Kapag nakikita ng tao ang Diyos, nagtataksil siya sa Kanya, at kapag hindi niya nakikita ang Diyos, Siya’y pinagtataksilan pa rin niya. Mayroon pa ngang iba na, bagaman nasasaksihan na ang mga sumpa ng Diyos at poot ng Diyos, pinagtataksilan pa rin Siya. Kung kaya’t sinasabi Kong nawala na ng katinuan ng tao ang orihinal nitong gamit, at na ang konsensiya ng tao, gayundin, ay nawalan ng orihinal nitong gamit” (Ang Salita, Vol. I. Ang Pagpapakita at Gawain ng Diyos. Ang Hindi Pagbabago ng Disposisyon ay Pakikipag-alitan sa Diyos). Inihayag sa akin ng mga salita ng Diyos na ang lipunang tinitirahan natin ay nagawa nang tiwali ni Satanas. “Walang kayamanan ang walang kalakip na katusuhan,” “Una ang pera,” at “Ang bawat tao para sa kanyang sarili at bahala na ang iba”—nagmumula kay Satanas ang lahat ng pilosopiyang ito para sa mga makamundong pakikitungo na sikat sa lipunan. Dahil naimpluwensyahan at nalason ng mga pananaw na ito, nagiging baluktot ang ating mga pananaw at pinahahalagahan sa buhay. Inuuna natin ang pera higit sa lahat, tinatalikdan natin ang konsiyensya at moralidad alang-alang sa pagpapalaki ng sarili nating mga pakinabang. Nagsisinungaling at nandaraya tayo, nagiging mas lalong makasarili, mapanlinlang, sakim at masama, mas lalong nawawalan ng ating pagkatao. Tungkulin ng isang doktor ang pagalingin ang mga pasyente nila at magsagawa ng etika ng medisina, at hindi puwedeng mawala sa kanila ang pinakamahalagang aspeto ng konsiyensya ng tao. Pero, sa ilalim ng gayuma ng pera, sobrang ginagamot ng karamihan sa mga doktor ang mga pasyente at labis na nagrereseta ng mga gamot, nililinlang pa nga sila na gumamit ng hormones. Bagaman hindi nakikita ng mga pasyente ang panganib sa simula, ang labis na paggamit ng gamot at hormone treatment sa paglipas ng panahon ay lubhang makasisira sa kanilang katawan. Maiipon sa katawan nila ang mga lason na nasa gamot, at kalimitan ay magdudulot ng malalalang sakit. Isa iyong uri ng mabagal na pagpatay. Habang lalo ko itong pinag-iisipan, mas lalo akong natatakot. Noong nag-aaral ako ng medisina, sa simula ay gusto kong makatulong sa mga karaniwang tao. Pero sa ilalim ng kontrol ng mga satanikong pananaw na “Ang bawat tao para sa kanyang sarili at bahala na ang iba,” “Una ang pera,” at “Hindi mahalaga kung puti man o itim ang isang pusa, basta’t nakakahuli ito ng mga daga, mabuting pusa ito,” nagsimula akong maging desperadong maghangad ng pera. Ang mga pang-tatlong araw na sakit ay ginawa kong pang-limang araw, para lang kumita ng pera. Nagrereseta ako ng mga gamot na mas mahal kaysa sa kinakailangan ng mga pasyente. Talagang nagawa na akong tiwali ni Satanas hanggang sa puntong nawalan na ako ng lahat ng konsiyensya at katwiran. Matapos tanggapin ang gawain ng Diyos sa mga huling araw, nalaman ko na hinihingi ng Diyos na maging matapat na tao tayo. Pero hindi ko pa rin matagalan ang pang-aakit ng pera o personal na pakinabang, at, muli kong ipinagpatuloy ang pandaraya sa mga pasyente ko. Naging bahagi na ng kalikasan ko ang mga lason ni Satanas. Kung hindi ko nabasa ang mga salita ng Diyos at nakita ang pagiging kamuhi-muhi at ang panganib na hatid ng mga kasinungalingan ko, magpapatuloy ako sa pamumuhay bilang isang mandaraya. Magiging balisa ako at nagsisisi buong buhay ko, at napunta na sana ako sa impyerno at naparusahan dahil sa masamang pag-uugali ko. Naunawaan ko na sa wakas kung gaano kahalaga na hinihingi sa atin ng Diyos na maging matapat. Ang pagiging matapat at paggawa ng matatapat na gawain ay nagbibigay sa atin ng integridad at dignidad. Ang pagiging matapat lang ang paraan para matanggap ang papuri ng Diyos at mapayapa ang mga puso natin. Sa sandaling naunawaan ko ang layunin ng Diyos, nanalangin ako sa Kanya. Handa akong magsimula nang panibago, na maghimagsik laban sa sarili ko, para isagawa ang katotohanan, at maging isang matapat na tao.

Isang araw, pinuntahan ako ng isang pasyente mula sa ibang nayon. Matapos ang isang maingat na pagsusuri, natiyak ko na mayroon siyang isang venous leg ulcer. Karaniwan itong tinatawag na “pagkaagnas ng binti.” Mahirap itong alisin at mahirap gamutin, pero may alam akong isang sikretong gamot na makatatanggal agad doon sa mababang halaga ng ilang sentimo lang ng yuan. Sinabi sa akin ng pasyente na nanggaling na siya sa mga doktor sa lalawigan, pati na sa ilang albularyo, at nakagastos na ng libu-libong yuan pero walang nangyari. Pagkarinig nito, naisip ko: “Libu-libong yuan na ang nagastos niya nang hindi siya gumagaling, kaya kung sisingilin ko siya ng ilandaan para sa lunas, hindi na iyon ganoon kasama, tama? Nakapanghihinayang naman kung masasayang ang perang ito.” Habang iniisip ko ito, lumundag ang puso ko. “Itong huling taong ito na lang ang dadayain ko, at mula noon, magiging matapat na ako.” Pero, habang hinahanda ko na ang pagbibigay sa kanya ng reseta, naisip ko ang pagpapasya na ginawa ko sa harap ng Diyos. Nagsimula akong manalangin sa Diyos: “Diyos ko, may udyok pa rin akong magsinungaling. Alam kong hindi ko puwedeng patuloy na pinagtataksilan ang pangako ko at binibigo Ka. Diyos ko, pakiusap, tulungan mo akong iisantabi ang mga personal kong interes at maging isang tapat na tao.” Isang sipi ng mga salita ng Diyos ang pumasok noon sa isip ko: “Ang Diyos ay palaging nasa puso ng mga taong tunay na naniniwala sa Kanya, at palagi silang may takot sa Diyos na puso, isang pusong mapagmahal sa Diyos. Dapat gawin ng mga naniniwala sa Diyos ang mga bagay-bagay nang maingat at masinop, at lahat ng ginagawa nila ay dapat maging alinsunod sa mga kinakailangan ng Diyos at makalugod sa Kanyang puso. Hindi dapat maging matigas ang kanilang ulo, na ginagawa ang anumang gusto nila; hindi iyan nababagay sa banal na kaangkupan” (Ang Salita, Vol. I. Ang Pagpapakita at Gawain ng Diyos. Isang Babala sa mga Hindi Nagsasagawa ng Katotohanan). Ipinakita sa akin ng siping ito ng mga salita ng Diyos na ang mga tunay na mananampalataya ay may-takot-sa-Diyos na puso, mga tapat at maaasahan. Lantaran nilang ginagawa ang mga bagay, tinatanggap ang pagsusuri ng Diyos, at hindi nila nililinlang ang iba. Ginagawa nila ang lahat nang may banal na kaangkupan, at kumikilos sila nang naaayon sa mga hinihingi ng Diyos. Hindi sila gumagawa ng mga bagay na sisira sa karangalan ng Diyos. Lubos akong nagpapasalamat para sa patnubay at kaliwanagan ng Diyos, at sa kalooban ko ay nanalangin uli ako sa Diyos: “O Diyos! Noon, nagsinungaling ako at nandaya alang-alang sa pera, at isinabuhay ko ang wangis ni Satanas. Pero simula ngayong araw, gusto kong maging isang matapat na tao, at maipahiya si Satanas.” Matapos manalangin, taimtim kong sinabi sa pasyente: “Bagaman mahirap gamutin ang sakit na ito, mayroon akong reseta na sigurado akong makapagpapagaling sa iyo. At napakamura lang nito.” Kung nangyari ito noon, ang ganitong uri ng reseta ay naging maraming ulit ng halagang ito. Pero ngayon binigyan ako ng mga salita ng Diyos ng kompiyansa para isagawa ang katotohanan, para maging isang matapat at may paninindigang tao. Hindi na uli ako mandaraya ng mga tao para sa pera nila. Pag-alis ng pasyente dala ang gamot niya, masayang-masaya ako at payapa ang kalooban ko. Makalipas ang sampung araw, bumalik ang pasyente, at buong pasasalamat na sinabing: “Kung saan-saan na ako nagpunta para makakuha ng gamot sa sakit na ito, pero hindi ako sinuwerte. Ni hindi ko nagamit ang lahat ng gamot na binigay mo sa akin, at magaling na ang sugat ko! Isa iyong mahimalang panlunas! Maraming salamat! Sasabihin ko sa lahat ng kakilala ko ang tungkol sa iyo. Hindi ka lang lubos na may kasanayan, abot-kaya ka rin.” Nang marinig ko ang mga salitang ito, nakaramdam ako ng labis na pasasalamat sa Diyos, at alam ko na ang maliit na pagbabagong ito sa akin ay dahil sa pinatnubayan ako ng mga salita ng Diyos.

Naalala ko kung paanong iniisip ko noon: “Una ang pera,” “Walang kayamanan ang walang kalakip na katusuhan,” at “Ang bawat tao para sa kanyang sarili at bahala na ang iba.” Alipin ng mga lasong ito, nawala ang konsiyensya ko, integridad ko, at ang aking moralidad. Naging maitim ang budhi ko. Ang mga salita at pagliligtas ng Diyos ang nagbalik ng konsiyensya at katwiran ko, at tumulong sa akin na mahanap ang mga prinsipyo sa pag-uugali. Simula noon, matapat kong ginamot ang bawat pasyenteng pumunta sa akin. Binigyan ko sila ng kung ano lang ang kailangan nila, at naging tapat tungkol sa kondisyon nila. Sinunod ko ang pamantayan ko ng pagiging matapat. Matapos ang ilang panahon ng pagsasagawa sa ganitong paraan, nakaramdam ako ng labis na katatagan, kapayapaan, at kawalan ng pagkabalisa. At saka, marami sa mga pasyenteng ginamot ko na malusog na ngayon ang nagsabi sa iba tungkol sa karanasan nila sa akin. Gusto ng mga tao mula sa nakapaligid na mga nayon na gamutin ko sila. Natutunan ko na ang pagsasabi lang ng katotohanan at pagiging matapat ang gumagawa sa isang tao na magkaroon ng tunay na wangis ng tao. Ang pagtanggi sa mga kasinungalingan at pagsasabi ng katotohanan ang unang hakbang sa pagiging isang matapat na tao, at alam kong kailangan ko pa ring magsikap alinsunod sa mga hinihingi ng Diyos, at hangarin na maging isang tunay na matapat na tao.


67. Paano Harapin ang mga Paghihirap sa Pagbabahagi ng Ebanghelyo

Ni Kelvin, Peru

Ang buong pamilya ko ay Katoliko, at gayundin ang karamihan ng ibang mga tao sa aming nayon, pero dahil walang paring namumuno sa simbahang Katoliko roon, matagal na panahon na walang nag-aaral ng Bibliya sa simbahan. Noong Mayo 22, 2020, nabasa ko ang mga salita ng Makapangyarihang Diyos online at sa pamamagitan ng Kanyang mga salita, nakatiyak ako na ang Panginoong Jesus ay nagbalik na, na Siya ang Cristo ng mga huling araw, ang Makapangyarihang Diyos, at masaya kong tinanggap ang gawain Niya sa mga huling araw. Kalaunan, nabasa ko ito sa mga salita ng Makapangyarihang Diyos: “Yamang naniniwala ang tao sa Diyos, dapat niyang sundang mabuti ang mga yapak ng Diyos sa bawat hakbang; dapat siyang ‘sumunod sa Kordero saan man pumaroon ang Kordero.’ Ang mga ito lamang ang mga taong naghahanap ng tunay na daan, sila lamang yaong mga nakakaalam sa gawain ng Banal na Espiritu” (Ang Salita, Vol. I. Ang Pagpapakita at Gawain ng Diyos. Ang Gawain ng Diyos at ang Pagsasagawa ng Tao). Alam ko na bilang mga mananampalataya, dapat nating malaman ang gawain ng Diyos at sundan ang mga yapak Niya. Napakaraming mananampalataya sa nayon, pero wala sa kanila ang nakarinig sa tinig ng Diyos o sumalubong sa pagbabalik ng Panginoong Jesus, kaya gusto ko talagang ibahagi sa kanila ang napakagandang balita na ito. Pero medyo natakot ako. Pakiramdam ko na dahil bata pa ako at hindi alam kung paano ibahagi ang ebanghelyo, siguradong hindi sila makikinig sa akin. Nag-alala ako na mamaliitin nila ako at sasabihing, “Napakabata mo pa. Bakit ka nangangaral, sa halip na pumasok sa paaralan o maghanap ng trabaho?” Bukod pa rito, matagal na silang mananampalataya, kaya makikinig ba sila sa aking patotoo ng pagbabalik ng Panginoong Jesus? Paano nila ako pakikitunguhan? Paano ako makapagbabahagi para malutas ang anumang mga kuru-kuro o kalituhan na maaaring mayroon sila? Ano ang gagawin ko kung tutol sila sa pananalig ko sa Makapangyarihang Diyos at pagbabahagi ng ebanghelyo? Pinag-isipan ko ito nang husto, pero alam ko na ang pagpapalaganap ng ebanghelyo ay layunin ng Diyos. Kailangan kong ibahagi ang ebanghelyo sa kanila at magpatotoo sa Diyos.

Kaya’t nagdasal ako sa Diyos, at sa pamamagitan ng pagbabasa ng mga salita ng Makapangyarihang Diyos, napagtibay ang aking pananalig. Nabasa ko ito sa Kanyang mga salita: “Alam mo ba ang pasaning nasa iyong mga balikat, ang iyong atas, at ang iyong responsabilidad? Nasaan ang iyong pakiramdam ng makasaysayang misyon? Paano ka magsisilbi nang sapat bilang isang pinuno sa susunod na kapanahunan? Mayroon ka bang matibay na paninindigan ng pagiging pinuno? Paano mo ipaliliwanag ang pinuno ng lahat ng bagay? Ito ba talaga ang pinuno ng lahat ng nabubuhay na nilalang at lahat ng pisikal na bagay sa mundo? Ano ang mga plano mo para sa pagsulong ng susunod na yugto ng gawain? Ilang tao ang naghihintay sa iyo na maging pastol nila? Mabigat ba ang iyong gawain? Sila ay dukha, kaawa-awa, bulag, at nalilito, dumaraing sa kadiliman—nasaan ang daan? Lubha silang nananabik sa liwanag, tulad ng isang bulalakaw, upang biglang bumulusok at itaboy ang mga puwersa ng kadiliman na nang-api sa tao sa loob ng maraming taon. Sinong makakaalam kung gaano sila balisang umaasa, at gaano sila nananabik, araw at gabi, para dito? Kahit sa isang araw na nagdaraan ang kumikinang na liwanag, ang mga taong ito na labis na nagdurusa ay nananatiling nakakulong sa isang madilim na piitan nang walang pag-asang mapalaya; kailan sila titigil sa pagluha? Grabe ang kasawian ng marurupok na espiritung ito na hindi kailanman napagkalooban ng kapahingahan, at matagal nang patuloy na nakagapos sa kalagayang ito ng walang-awang mga gapos at malamig na kasaysayan. At sino na ang nakarinig sa ingay ng kanilang pagdaing? Sino na ang nakakita sa kanilang kaawa-awang kalagayan? Naisip mo na ba kung gaano kalungkot at kabalisa ang puso ng Diyos? Paano Niya matitiis na makita ang inosenteng sangkatauhan, na nilikha ng sarili Niyang mga kamay, na nagdaranas ng gayong paghihirap? Kunsabagay, ang sangkatauhan ang kapus-palad na mga biktimang nalason na. At bagama’t nanatiling buhay ang tao hanggang sa araw na ito, sino ang makakaalam na matagal nang nalason ng masamang nilalang ang sangkatauhan? Nalimutan mo na ba na isa ka sa mga biktima? Hindi ka ba handang patuloy na mabuhay, dala ng iyong pagmamahal sa Diyos, upang iligtas ang mga natirang buhay na ito? Hindi ka ba handang ilaan ang lahat ng iyong lakas upang suklian ang Diyos, na nagmamahal sa sangkatauhan na parang sarili Niyang laman at dugo? Kapag nasabi at nagawa na ang lahat, paano mo bibigyang-kahulugan ang pagkakasangkapan ng Diyos sa iyo upang maipamuhay mo ang iyong pambihirang buhay? Talaga bang mayroon kang matibay na pasya at tiwala na ipamuhay ang makabuluhang buhay ng isang taong madasalin at mapaglingkod sa Diyos?” (Ang Salita, Vol. I. Ang Pagpapakita at Gawain ng Diyos. Paano Mo Dapat Asikasuhin ang Misyon Mo sa Hinaharap?). Naunawaan ko na ang pagbabahagi ng ebanghelyo ay tungkulin natin. Maraming tao ang hindi pa nakaririnig sa tinig ng Diyos at wala pa nga silang alam na nagbalik na ang Panginoon at na ginagawa na Niya ang gawain ng paghatol at pagdalisay sa mga tao. Nabubuhay pa rin sila sa katiwalian at pagpapahirap ni Satanas. Umaasa ang Diyos na lahat tayo ay kayang isaalang-alang ang Kanyang layunin at manindigan at makipagtulungan sa Kanya. Anuman ang mga problema o paghihirap na ating kinahaharap, maaari tayong mas magdasal at sumandig sa Diyos, at gawin ang lahat ng ating makakaya para maipalaganap ang ebanghelyo ng kaharian. Pero hindi ko naunawaan ang layunin ng Diyos—pakiramdam ko na dahil napakabata ko, hindi ko maibabahagi ang ebanghelyo. Natakot ako na hindi makikinig sa akin ang mga taganayon at mamaliitin ako, kaya naipit ako sa gitna ng mga paghihirap na ito at ng sarili kong imahinasyon, pasan ang mga alalahanin. Inisip ko lang ang sarili kong mga paghihirap nang hindi isinasaalang-alang ang layunin ng Diyos, at hindi ko naisip na magdasal at sumandig sa Diyos sa gitna ng mga paghihirap na ito, na tuparin ang tungkulin at responsabilidad ko. Nang maisip ko kung gaano karaming tao ang nananabik sa pagbabalik ng Panginoon at mailigtas mula sa kadiliman, nakaramdam ako ng pagmamadali. Nagpasya akong gawin ang lahat ng makakaya ko para maipalaganap at mapatotohanan ang ebanghelyo ng Diyos sa mga huling araw at ibuhos ang lahat ng oras at lakas ko sa gawaing ito.

Pagkatapos niyon, nagsimula akong magplano na ibahagi ang ebanghelyo sa mga tao sa aking nayon. Una, pumunta ako sa copy shop upang mag-print ng ilang imbitasyon para sa sampung pamilya na makinig ng sermon sa bahay ko. Medyo nagulat silang lahat, at may magagandang bagay na nasasabi tungkol sa ginagawa ko. Masayang-masaya ako. Kalaunan, naisip ko na, “Kung maraming tao ang darating ngayong gabi, magiging mahirap para sa lahat na basahin ang mga salita ng Diyos gamit lamang ang aking maliit na cellphone habang nakikinig sila sa sermon.” Kaya, pumunta ako sa isang kaibigan para manghiram ng laptop niya. Nung gabing iyon, 13 tao ang dumating para marinig ang sermon, at sa pagtitipon ay nagustuhan ng lahat ang pagbabasa ng mga salita ng Diyos, sinumang gustong magbasa ay tatayo lamang at magboboluntaryo. Tuwang-tuwa ang lahat pagkatapos. Sabi nila na kahanga-hanga ang mga salita ng Diyos at na marami silang nakamit mula sa pagbabasa ng mga ito. Sinabi nila na napakagandang makapagtipon para basahin ang mga ito at nais pa nilang dalhin ang mga kapamilya nila sa susunod na araw para marinig din ang Kanyang mga salita. Nang makita ko kung gaano nananabik ang lahat sa mga salita ng Diyos, talagang natuwa ako. Pero napagtanto kong hindi puwedeng palagi na lang akong manghihiram ng laptop sa kaibigan ko. Gusto kong bumili ng sarili ko pero nang tipunin ko ang lahat ng pera ko, hindi pa rin ito sapat. Nalagay ako sa medyo alanganin. Pagkatapos magtanong-tanong, nalaman ko na medyo mas mura ang mga projector kaysa sa mga computer at nagpasya akong umutang para makabili nito upang mabasa ng ibang mga taganayon ang mga salita ng Diyos sa ganoong paraan. Pumunta ako sa bayan para umutang, at bumili ako ng projector. Inayos ko na ang lahat bago simulan ang susunod na pagtitipon at hindi nagtagal ay nagsimulang dumating ang mga taganayon. 19 na tao ang dumalo, na pumuno sa buong silid. Sa sandaling iyon, nakita ko na isinaayos ng Diyos ang lahat ng ito, at tuwang-tuwa ako. Nagmadali akong humanap ng speaker para marinig ng lahat ang mga salita ng Diyos. Nagbahaginan kami sa katotohanan ng kung paano natupad ang mga propesiya ng pagbabalik ng Panginoon, kung paano Siya sasalubungin, kung paano makatitiyak na ang Panginoong Jesus ay nagbalik na, at kung paanong ang gawain ng paghatol ng Diyos ay magbubunyag sa bawat uri ng tao. Masigasig na sumali sa pagbabasa ng mga salita ng Diyos ang lahat ng taong dumalo, at ang ilan sa mga bata ay nasasabik ding basahin ang mga ito. Nang makita kung gaano sila naghahangad sa Kanyang mga salita, alam ko na lahat ito ay paggawa ng Diyos. Ang ilang tao ay nanatili pagkatapos ng pagtitipon, at sinabi na talagang nasiyahan sila sa pakikinig. Ang ibang tao ay labis na naantig, pati na rin ang pinuno ng nayon, na gustong himukin ang lahat ng taganayon na dumalo at makinig sa mga salita ng Diyos. Isa itong magandang sorpresa. Ang kinalabasan na ito ang lubusang tumapos sa aking mga kuru-kuro at imahinasyon—at nahiya ako. Talagang nasaksihan ko ang gawain at patnubay ng Diyos, at patuloy na nagkamit ng higit na lakas ng loob na ibahagi ang ebanghelyo. Inanyayahan ko ang mga taganayon na makinig sa mga sermon araw-araw pagkatapos niyon, at parami nang parami ang mga taong nagsimulang dumalo. Tuwang-tuwa silang lahat, at sinabing, “Hindi pa ako nakabasa nang ganito dati. Nagkatawang-tao na ngayon ang Diyos at nagbalik at nakaharap na natin Siya. Sobrang pinagpala tayo na masasalubong natin ang Panginoon.” Nagplano rin sila ng isang kaganapan para imbitahan ang mas maraming tao mula sa mga kalapit na bayan sa isang pagtitipon. Sinabi nila sa akin, “Napakabata mo pa, pero ginagawa mo ito para sa mga taganayon, tinutulungan ang lahat na marinig ang mga salita ng Diyos at maging masigasig tungkol dito. Wala pang nakagawa nang ganito para sa amin dati. Hindi talaga namin akalain na magagawa ito ng isang nakababata na katulad mo—kahanga-hanga ito.” Alam ko na lahat ito ay paggawa ng Diyos, na nagpasigla sa akin at lalong nagpalakas ng loob ko na ibahagi ang ebanghelyo.

Pero naranasan ko ang lahat ng uri ng mga paghihirap noong dinidiligan ko ang mga bagong mananampalatayang ito. Minsan hindi malakas ang internet connection ko, at kailangan kong pumunta sa bahay-bahay para makipagtipon. Mas malala pa ay madalas umulan doon, at nagpuputik ang lahat ng kalsada, na nagpapahirap sa paglalakad. Kapag lumalabas ako para magdilig ng mga baguhan, kailangan kong tumakbo sa mga bahay-bahay. Minsan magmamadali akong pupunta sa bahay ng bagong mananampalataya bago umulan, at minsan kailangan kong maghintay dahil hindi pa sila nakakauwi. Pagkatapos, kapag tapos na ang mga pagtitipon, hindi madaling umuwi nang naglalakad sa mapuputik na kalsada. Minsan nagiging medyo negatibo ako at nanghihina kapag napapagod ako, kaya nagdadasal ako at nagbabasa ng mga salita ng Diyos. Noong panahong iyon, nabasa ko ito sa mga salita ng Makapangyarihang Diyos: “Huwag kang masiraan ng loob, huwag manghina, at gagawin Kong malinaw ang mga bagay-bagay para sa iyo. Ang daan tungo sa kaharian ay hindi masyadong patag; walang ganyan kasimple! Nais ninyo na madaling magkamit ng mga pagpapala, hindi ba? Ngayon, ang bawat tao ay magkakaroon ng mapapait na pagsubok na haharapin. Kung wala ang mga ganitong pagsubok, ang mapagmahal na pusong taglay ninyo para sa Akin ay hindi titibay at hindi kayo magkakaroon ng tunay na pag-ibig para sa Akin. Kahit na binubuo lamang ang mga pagsubok na ito ng maliliit na bagay, dapat dumaan ang lahat ng tao sa mga iyon; magkakaiba lamang ang antas ng kahirapan ng mga pagsubok sa bawat tao. Ang mga pagsubok ay pagpapala mula sa Akin, at ilan sa inyo ang malimit na lumalapit sa Aking harapan at nakaluhod na nagmamakaawa para sa Aking mga pagpapala? Mga hangal na bata! Lagi ninyong iniisip na ang ilang mapapalad na salita ay maibibilang na Aking pagpapala, gayunman ay hindi ninyo kinikilala ang kapaitan bilang isa sa Aking mga pagpapala” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 41). “Kapag nagdurusa ka, kailangan mong magawang isantabi ang pag-aalala sa laman at huwag magreklamo laban sa Diyos. … Anuman ang aktuwal mong tayog, kailangan mo munang magkaroon kapwa ng kahandaang dumanas ng paghihirap at ng tunay na pananampalataya, at kailangan ka ring magkaroon ng kahandaang maghimagsik laban sa laman. Dapat ay handa kang magtiis ng personal na mga paghihirap at magdusa ng mga kawalan sa iyong mga personal na interes upang matugunan ang mga layunin ng Diyos. Dapat ay may kakayahan ka ring makaramdam ng pagsisi sa puso mo: Noong araw, hindi mo nagawang mapalugod ang Diyos, at ngayon, maaari kang magsisi sa iyong sarili. Hindi ka dapat magkulang sa anuman sa mga bagay na ito—sa pamamagitan ng mga bagay na ito, gagawin kang perpekto ng Diyos. Kung hindi mo matutugunan ang mga kinakailangang ito, hindi ka magagawang perpekto” (Ang Salita, Vol. I. Ang Pagpapakita at Gawain ng Diyos. Yaong mga Gagawing Perpekto ay Kailangang Sumailalim sa Pagpipino). Pinalakas ng mga salita ng Diyos ang loob ko at inalo ako na huwag masiraan ng loob o manghina, at na gagabayan at tutulungan ako ng Diyos. Medyo nagdusa ang katawan ko at nagbayad ako ng kaunting halaga para maibahagi ang ebanghelyo, pero makabuluhan at mahalaga ito. Ito ang pinakamakatarungang bagay na dapat gawin, at ang pinakamagkakamit ng pagsang-ayon ng Diyos. Naisip ko sina Pedro, Mateo, at iba pang apostol ng Panginoong Jesus na nagdusa nang husto para ipalaganap ang ebanghelyo. Ang ilan ay namatay pa sa kanilang pagsisikap na maibahagi ito, pero nanatili silang matatag at hindi kailanman umatras. Kung ikukumpara sa kanila, walang-wala ang kaunting pagdurusa ko. Dahil sa biyaya ng Diyos kaya nagkaroon ako ng magandang kapalaran na matanggap ang Kanyang gawain sa mga huling araw, at nagagawa ang tungkulin ko sa pamamagitan ng pagpapalaganap ng ebanghelyo ng kaharian. Hindi ko puwedeng patuloy na isaalang-alang ang sarili kong laman, at matakot sa kaunting paghihirap. Kailangan kong maging handang magdusa. Hindi ako puwedeng panghinaan ng loob sa harap ng anumang paghihirap. Kahit na magdusa ang katawan ko, kailangan ko pa ring ibahagi ang ebanghelyo, maging saksi sa Diyos, at tuparin ang tungkulin ko para bigyan Siya ng kasiyahan.

Isang beses, nagkasakit ako, at nagkasipon nang ilang araw. Sa gabi nilalagnat ako at masakit ang ulo at tiyan. Ni hindi ako makapagsalita. Nakita ng isang kapatid na masama ang lagay ko at sinabi sa akin na, “Hindi ka dapat pumunta sa pagtitipon ngayong gabi.” Pumayag ako noong oras na iyon. Pero pagkatapos, hindi ako mapakali sa isipin na hayaang magtipon nang sila-sila lang ang mga bagong mananampalataya. Iniisip ko na ang masamang pakiramdam ay isang pagsubok sa akin, at kailangan ko pa ring gawin nang maayos ang tungkulin ko. Naalala ko na naglalaro pa rin ako ng soccer kapag may sakit ako o kapag masakit ang binti ko. Kaya bakit hindi ko magawa ang tungkulin ko ngayon? Nang maisip ito, sumakay ako sa aking motorsiklo at pumunta sa pagtitipon. Hindi inaasahang pagdating ko roon ay hindi na gaanong masama ang pakiramdam ko. Tuwang-tuwa ako at gumaling ako sa loob lang ng ilang araw.

Kalaunan, pagkatapos ng mahigit isang buwan na pagsusumikap sa pagpapalaganap ng ebanghelyo, karamihan sa mga taganayon, maliban sa mga nagtatrabaho sa labas ng bayan, ay natanggap na ang ebanghelyo ng Makapangyarihang Diyos sa mga huling araw. Gusto kong mas maraming tao ang makarinig sa tinig ng Diyos, dahil marami pa ring tao ang hindi nakaaalam na nagbalik na ang Panginoong Jesus, na nagpapahayag Siya ng napakaraming katotohanan, at ginagawa ang gawain ng paglilinis at pagliligtas sa sangkatauhan. Kaya nagpasya akong magbahagi ng ebanghelyo sa ibang mga nayon. Nanalangin ako sa puso ko, “Makapangyarihang Diyos, pakiusap gabayan Mo ako para hindi ako mawalan ng pananalig at patuloy na makausad. May tiwala ako na tutulungan Mo akong lutasin ang anumang paghihirap na kahaharapin ko.” Pagkatapos niyon, pumunta ako sa kalapit na nayon para magbahagi ng ebanghelyo. Naglakad ako pababa sa maputik na kalsada sa loob ng 30 minuto para ipangaral ang ebanghelyo sa kanila, pero sinabi ng unang tatlong kabahayan na wala silang oras, at magalang na tinanggihan ako. Nadismaya talaga ako at medyo pinanghinaan ng loob. Gabing-gabi na ako nakauwi nun. Tinawagan ako ni Sister Annie para kumustahin ang pagbabahagi ko ng ebanghelyo, at nakipagbahaginan din siya sa akin sa mga salita ng Diyos, pinalalakas ang loob ko at tinutulungan ako. May nabasa ako sa mga salita ng Makapangyarihang Diyos: “Ang nais Ko ay ang iyong katapatan at pagpapasakop ngayon, ang iyong pag-ibig at patotoo ngayon. Kahit na hindi mo pa alam sa sandaling ito kung ano ang patotoo o kung ano ang pag-ibig, dapat mong ibigay sa Akin ang iyong lahat-lahat, at ibigay sa Akin ang tanging kayamanan na mayroon ka: ang iyong katapatan at pagpapasakop. Dapat mong malaman na ang patotoo ng Aking paggapi kay Satanas ay nasa katapatan at pagpapasakop ng tao, gayundin ang patotoo sa Aking ganap na paglupig sa tao. Ang tungkulin ng iyong pananampalataya sa Akin ay ang magpatotoo sa Akin, maging tapat sa Akin lamang, at maging mapagpasakop hanggang sa huli. Bago Ko simulan ang susunod na hakbang ng Aking gawain, paano ka magpapatotoo sa Akin? Papaano ka magiging tapat at mapagpasakop sa Akin? Itinatalaga mo ba ang iyong buong katapatan sa iyong tungkulin o basta ka na lang susuko? Mas nanaisin mo bang magpasakop sa bawat pagsasaayos Ko (maging ito man ay kamatayan o pagkawasak), o tumakas sa kalagitnaan upang maiwasan ang Aking pagkastigo? Kinakastigo kita upang ikaw ay magpatotoo sa Akin, at maging tapat at mapagpasakop sa Akin. Higit pa rito, ang pagkastigo sa kasalukuyan ay upang ilantad ang susunod na hakbang ng Aking gawain at upang pahintulutang sumulong nang walang hadlang ang gawain. Kaya itinatagubilin Ko sa iyo na maging matalino at huwag tratuhin ang iyong buhay o ang kahalagahan ng iyong pag-iral na parang walang kabuluhang buhangin. Malalaman mo bang tiyak kung ano ang darating na gawain Ko? Alam mo ba kung paano Ako gagawa sa mga darating na araw at kung paano malalantad ang Aking gawain? Dapat mong malaman ang kabuluhan ng iyong karanasan sa Aking gawain, at bukod pa rito, ang kabuluhan ng iyong pananampalataya sa Akin. Marami na Akong nagawa; paano Ako susuko sa kalagitnaan ayon sa iyong palagay? Malawak na ang gawaing nagampanan Ko; paano Ko iyon mawawasak? Sa katunayan, naparito Ako upang wakasan ang kapanahunang ito. Ito ay totoo, ngunit higit pa rito, dapat mong malaman na magsisimula Ako ng isang bagong kapanahunan, upang magsimula ng bagong gawain, at, higit sa lahat, upang palaganapin ang ebanghelyo ng kaharian. Kaya dapat mong malaman na ang gawain ngayon ay para lamang simulan ang isang kapanahunan, at upang ilatag ang pundasyon para sa pagpapalaganap ng ebanghelyo sa panahong darating at sa pagwawakas sa kapanahunan sa hinaharap. Ang Aking gawain ay hindi kasing pangkaraniwan tulad ng iniisip mo, hindi rin ito kasing walang halaga o walang kahulugan gaya ng pinaniniwalaan mo. Samakatuwid, dapat Ko pa ring sabihin sa iyo: Dapat mong ibigay ang iyong buhay sa Aking gawain, at bukod dito, dapat mong italaga ang iyong sarili sa Aking kaluwalhatian. Matagal Ko nang hinahangad na magpatotoo ka sa Akin, at higit Kong hinahangad na palaganapin mo ang Aking ebanghelyo. Dapat mong maunawaan kung ano ang nasa Aking puso” (Ang Salita, Vol. I. Ang Pagpapakita at Gawain ng Diyos. Ano ang Alam Mo sa Pananampalataya?). Ang pagbasa rito sa mga salita ng Diyos ay nagbigay sa akin ng kaunting lakas. Pakiramdam ko ay sinasabi sa akin ng Diyos na dapat akong manalig sa Kanya, at kahit ano pang mga paghihirap ang kahaharapin ko, hindi ako puwedeng maging mahina o negatibo, hindi ako puwedeng panghinaan ng loob o malungkot, dahil ginagabayan tayo ng Diyos. Hangga’t may pagsasaalang-alang ako sa layunin ng Diyos at lumalabas ako para ipalaganap ang Kanyang ebanghelyo ng kaharian, magbubukas Siya ng landas para sa akin. Sa pamamagitan ng mga salita ng Diyos, nakita ko na ang pagbabahagi ng ebanghelyo ay hindi isang madaling landas, bagkus nangangailangan ito ng pagdurusa at pagbabayad ng halaga. Ipinangaral ni Noe ang ebanghelyo sa loob ng 120 taon at kinutya siya, siniraan, at hinamak ng mga tao. Nagdusa siya nang husto, at bagaman wala siyang napagbalik-loob, hindi pa rin siya sumuko o nanghina—patuloy niyang ibinahagi ang ebanghelyo. Nanatiling matatag si Noe sa kanyang debosyon at pagpapasakop sa Diyos. Ginawa niya ang kanyang tungkulin bilang isang nilikha at nagkamit ng pagsang-ayon at mga pagpapala ng Diyos. Nang ipadala ng Diyos ang baha upang wasakin ang mundo, ang walong-miyembrong pamilya ni Noe ay iniligtas ng Diyos at nabuhay sila. Tapos naisip ko ang sarili ko, ibinahagi ko lang ang ebanghelyo sa tatlong pamilya at pinanghinaan na ng loob nang hindi nila ito tinanggap. Wala akong tunay na pananalig sa Diyos. Sa katunayan, pinahintulutan ng Diyos ang sitwasyong ito at ang mga paghihirap na ito na dumating sa akin para gawing perpekto ang pananalig at debosyon ko sa Kanya. Kaya tanggapin man nila o hindi ang ebanghelyo, kailangan ko itong ipangaral. Tungkulin ko iyon.

Binigyan ako ng lakas ng mga salita ng Diyos. Pumunta ako sa ibang nayon kinabukasan para magbahagi ng ebanghelyo. Nagdasal din ako, hinihiling sa Diyos na bigyang-liwanag ang mga potensyal na tatanggap ng ebanghelyo para maunawaan ang Kanyang mga salita. Nung gabing iyon, nakakita ako ng isang taong interesadong marinig ang ebanghelyo, at pagkatapos kong magbahagi at magpatotoo sa kanya tungkol sa pagpapakita at gawain ng Diyos, patuloy akong nakakita ng iba pang mababahaginan ng ebanghelyo, at napagbalik-loob ang anim na tao nung gabing iyon. Nagulat talaga ako dahil ang ilang tumatanggap ng ebanghelyo ay mga Katoliko at may maraming kuru-kuro, pero pagkatapos kong magbahagi ng mga salita ng Diyos sa kanila ay naunawaan nila, at tinanggap nila ang ebanghelyo ng Makapangyarihang Diyos sa mga huling araw. Nagpunta ako sa ibang lugar pagkatapos niyon, at sa tuwing lalabas ako para ibahagi ang ebanghelyo, nananalangin ako, hinihiling sa Diyos na bigyang-liwanag at gabayan ako para malaman ko kung paano mangaral at magpatotoo sa Kanyang mga salita. Habang parami nang parami ang tumatanggap sa ebanghelyo ng Diyos, lumago ang pananalig ko. Bagaman minsan kapag pumupunta ako sa ibang mga nayon para mangaral sa mga estranghero, medyo nahihiya at natatakot ako, ang patnubay ng mga salita ng Diyos ay binibigyan ako ng tiwala at tapang na harapin ito. Alam kong tungkulin ko ito, at kung hindi ko ibabahagi ang ebanghelyo, hindi ako mas makapagsasanay, at hindi ako matututo at makakakamit ng mas marami pang katotohanan. Pagkatapos niyon, sa patuloy na pagsasagawa ng pagbabahagi ng ebanghelyo, hindi na ako kinakabahan at natatakot at naunawaan ko ang katotohanan ng mga pangitain nang mas malinaw. Talagang naging mahinahon at malaya ang pakiramdam ko. Talagang napakarami kong nakamit sa karanasang ito ng pagbabahagi ng ebanghelyo.

Sa pamamagitan ng pagbabahagi ng ebanghelyo, napakarami kong naranasan at naharap sa napakaraming paghihirap. Pero natuto akong sumandig at magtiwala sa Diyos sa mga panahong ito, nalaman ang Kanyang kataas-taasang kapangyarihan at naunawaan din ang kahalagahan ng paggawa sa aking tungkulin.


68. Ang Labis na Pagpapahirap na Dinanas sa Kulungan

Ni Chen Hao, Tsina

Isang umaga noong Nobyembre ng 2004, pumunta ako sa bahay ng isang nakatatandang sister para dumalo sa isang pagtitipon. Kakatok pa lang sana ako sa pinto nang bigla itong bumukas, at sinunggaban ako ng isang pares ng kamay at hinila ako papasok. Habang nakatitig sa akin at nagsasalita nang may malalim at umaangil na tinig, binantaan ako ng isang lalaki, sinasabing, “Huwag kang mangahas magsalita!” Sinunggaban ako ng isa pang lalaki sa leeg at sinipa ako sa binti habang tinatanong kung ano ang ginagawa ko roon at kung ilang tao ang darating. Napagtanto kong mga pulis ang mga lalaking ito at nang medyo nababalisa, sinabi kong, “Nandito lang ako para maghatid ng tubig at mangolekta ng bayarin sa tubig.” Sabi ng isa sa kanila, “Ikaw si Chen Hao, hindi ba?” Natigilan ako—paano nila nalaman ang pangalan ko? Bago pa ako nakakibo, sinimulan na nila akong kapkapan, kinumpiska nila ang isang kuwaderno at mahigit 600 yuan mula sa aking mga bulsa, at pagkatapos ay pinosasan ako. Narinig kong may nagsabing, “Hindi naman pala nasayang ang pagmamanman natin sa lugar na ito sa loob ng isang buwan.” Napagtanto kong matagal-tagal na nilang binabantayan ang bahay. Makalipas ang mga limang minuto, dumating ang tatlong nakasibilyang pulis. Isa sa kanila ang tumingin sa akin nang may gulat at sinabing, “Anong ginagawa mo rito? Anong ginagawa mo at kasama mo ang mga taong ito?” Ang lalaking ito ay nagngangalang Liu at katrabaho ko ang nakababata nitong kapatid na babae noong nanalig ako sa Panginoong Jesus. Talagang malupit at masama si Liu at ipinadakip niya ako sa kanyang mga tauhan. Naisip ko kung paanong nang naaresto ang ibang mga kapatid dati, madalas silang napapasailalim sa lahat ng uri ng matinding pagpapahirap at ang ilan ay binugbog pa nga hanggang sa mamatay, nakaramdam ako ng matinding takot. Hindi ko alam kung pahihirapan o papatayin pa nga ako ng mga pulis, kaya nanalangin ako sa Diyos, hiniling sa Kanyang protektahan ako at bigyan ako ng pananalig at lakas na manindigan sa aking patotoo sa Kanya. Pagkatapos ay naisip ko kung paanong sinabi ng Panginoong Jesus: “At huwag kayong mangatakot sa mga nagsisipatay ng katawan, datapuwat hindi nangakakapatay sa kaluluwa: kundi bagkus ang katakutan ninyo’y Siyang makapupuksa sa kaluluwa at sa katawan sa impiyerno” (Mateo 10:28). Tama iyon, kaya lamang akong patayin ng mga pulis nang pisikal—hindi nila kayang nakawin ang aking kaluluwa. Sa patnubay ng mga salita ng Diyos, medyo nabawasan ang takot ko.

Pagkatapos niyon, dinala nila ako sa lokal na istasyon ng pulisya. Nang tila taos-puso, sinabi ni Liu sa mga pulis na nagdala sa akin, “Huwag niyo siyang masyadong pahirapan. Matapat siyang tao at matagal na kaming magkakilala.” Pagkatapos, nang may pekeng katapatan, sinabi niya sa akin, “Sabihin mo na lang sa amin ang nalalaman mo. Hindi malaking bagay ang kaunting gawaing panrelihiyon. Kung magtatapat ka, puwede kang umuwi na lang. Mahigit isang taon na mula nang huli kang nakauwi, tama ba? Pag-isipan mong mabuti. Pagdating ng oras, sabihin mo lang sa amin ang gusto naming malaman at sinisiguro kong magiging ayos ka.” Nang marinig ko ang sinabi niya, medyo nag-atubili ako, at naisip ko na: “Dahil kilalang-kilala na namin ang isa’t isa at siya ang pinuno ng espesyal na pangkat na nag-iimbestiga, kung magbubunyag lang ako ng ilang hindi gaanong mahalagang impormasyon at makukuha ang tiwala niya, baka pakawalan niya ako.” Habang kinokonsidera ko ito, bigla kong naisip ang mga salita ng Diyos: “Sa lahat ng oras, dapat maging handa ang Aking mga tao laban sa mga tusong pakana ni Satanas … upang maiwasang mahulog sa bitag ni Satanas, kung kailan magiging huling-huli na para magsisi” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 3). Napagtanto ko na muntik na akong mahulog sa tusong pakana ni Satanas. Itong si Officer Liu ay isang taong tuso at mahilig makipagsabwatan—paano ko paniniwalaan ang sinasabi niya? Gusto lang niyang makakuha ng impormasyon mula sa akin tungkol sa iglesia at magawa akong ipagkanulo ang Diyos. Nang matanto ko ito, pinanatili kong sarado ang bibig ko. Pagkatapos ay tinanong ako ng isa pang pulis, “Saan ka nag-eebanghelyo? Kanino ka nakikipagtipon? Sino ang lider niyo? Saan itinatago ng iglesia ang pera nito?” Ngunit kahit gaano niya ako tinanong nang husto, hindi ako umimik.

Bandang alas-3 ng hapon noong araw ring iyon, dinala nila ako sa bahay-detensiyon ng probinsya. Dinala ako ng isang opisyal doon sa isang silid at inutusan akong hubarin ang lahat ng damit ko, itaas ang aking mga braso at pagkatapos ay pinaikot-ikot ako. Nang hindi ako magsimulang umikot agad, mabilis niya akong sinipa at pagkatapos ay inutusan akong mag-squat nang mababa nang tatlong beses. Nakaramdam ako ng sobrang galit at kahihiyan. Pagkatapos niyon, dinala ako sa isang selda ng kulungan na puno ng mahigit tatlumpung preso sa espasyong wala pang 20 metrong kuwadrado. Pagkapasok na pagkapasok ko sa selda, dalawang preso ang pumilipit sa mga braso ko sa likuran ko, hinila nila ang mga ito pataas at tinulak paabante para iparada ako sa palibot ng silid bago ako sinipa para matumba. Tumama ang noo ko sa sahig at nagsimulang dumugo. Nagtawanan lang ang mga preso at sinabi ng isa, “Mukhang hindi naka-preno ang eroplano.” Sabi naman ng isa pa, “Marami kaming ituturo sa iyo. Matututo ka rin pagtagal-tagal.” Naisip ko: “Kararating ko lang at pinahihirapan na nila ako nang ganito. Paano ako makatatagal dito? Kakayanin ko bang tiisin ito?” Sa loob ko, nanalangin ako sa Diyos, nagsusumamo sa Kanya na pangalagaan ang puso ko upang mapanindigan ko ang aking patotoo. Noon mismo, naisip ko ang mga salita ng Diyos, na nagsasabing: “Napakahirap para sa Diyos na isakatuparan ang Kanyang gawain sa lupain ng malaking pulang dragon—ngunit sa pamamagitan ng hirap na ito na ginagawa ng Diyos ang isang yugto ng gawain Niya, na nagpapamalas ng Kanyang karunungan at kamangha-manghang mga gawa, at ginagamit ang pagkakataong ito upang gawing ganap ang grupong ito ng mga tao. Sa pamamagitan ng pagdurusa ng mga tao, sa pamamagitan ng kanilang kakayahan, at sa pamamagitan ng lahat ng satanikong disposisyon ng mga tao ng maruming lupaing ito ginagawa ng Diyos ang Kanyang gawain ng pagdadalisay at paglupig, upang, mula rito, magkamit Siya ng kaluwalhatian, at makamit Niya yaong mga magpapatotoo sa Kanyang mga gawa. Ganyan ang buong kabuluhan ng lahat ng sakripisyong ginawa ng Diyos para sa grupong ito ng mga tao” (Ang Salita, Vol. I. Ang Pagpapakita at Gawain ng Diyos. Simple ba ang Gawain ng Diyos na Tulad ng Inaakala ng Tao?). Sa pagninilay sa mga salita ng Diyos, natanto ko na ginagamit ng Diyos ang kapaligirang ito upang gawing perpekto ang ating pananampalataya. May pahintulot ng Diyos ang pag-aresto at pagpapahirap sa akin ng mga pulis. Umaasa Siyang maninindigan ako sa aking patotoo sa Kanya para mapahiya si Satanas. Tunay na isang karangalan ang magkaroon ng pagkakataong magpatotoo para sa Diyos. Naisip ko kung paanong ipinako sa krus ang Panginoong Jesus para tubusin ang sangkatauhan at kung paanong pagkatapos magkatawang-tao ang Diyos sa mga huling araw para iligtas tayo, sumailalim Siya sa pagtugis at pag-uusig ng naghaharing partido, sa paninirang-puri at pagtanggi ng mundo ng relihiyon at nagdusa Siya ng lahat ng uri ng paghihirap at kahihiyan. Gayunpaman, sa kabila nito, ipinapahayag pa rin ng Diyos ang katotohanan at tinutustusan tayo. Ano ba naman ang katiting na pagdurusang ito kumpara sa pagkakataong sundin ang Diyos, hangarin ang katotohanan, at mailigtas Niya? Nang matanto ko ito, pakiramdam ko ay medyo lumakas ako at naisip ko: “Gaano man nila ako pahirapan, hindi ko dapat ibunyag ang anumang impormasyon tungkol sa iglesia o ipagkanulo ang Diyos.”

Kinaumagahan ng ikaapat na araw, dumating muli ang mga pulis para tanungin ako. Pinagtatanong nila ako tungkol sa iba’t ibang detalyeng may kinalaman sa iglesia at ipinakita sa akin ang ilang litrato ng mga tao at sinabihan akong pangalanan sila, sinasabi na tinukoy na ako ng mga taong ito. Alam kong isa pa ito sa mga tuso nilang pakana—gusto nilang linlangin ako para pagtaksilan ko ang mga kapatid ko—kaya hindi ko na lang sila pinansin. Sa huli, nang makita nilang wala akong sasabihin, pinabalik nila ako at inilagay sa ibang selda. Pagpasok ko, narinig kong sinabi ng pulis sa mga preso sa selda na, “Mananampalataya ang isang ito. Siguraduhin niyo na ‘maaalagaan siya nang mabuti.’” Pagkatapos ay lumapit sa akin ang isang batang preso at sinabing “lilinisin niya ang mga tainga ko” para sa akin. Hinila niya at ng isa pang preso ang mga tainga ko sa magkasalungat na direksyon. Sinimulan ko silang itulak palayo, pero bigla silang bumitaw at bumagsak ako sa sahig. Nang akmang tatayo na sana ako, may humawak sa balikat ko, pinipigilan akong tumayo. Pagkatapos ay lumapit sa akin ang isa pang preso na nagsasabing “babalatan niya ang puno.” Itinaas niya ang dulo ng pantalon ko at gamit ang isang kamay, diniinan niya nang husto ang binti ko habang kinukuskos nang matindi ang balat ng binti ko gamit ang isang bag na lalagyan ng sabong panlaba. Napakabilis nang pagkuskos niya na hindi nagtagal, naging singpula ng dugo ang binti ko at nagsimulang kumirot sa sakit. Ang isa pang preso na nakahawak sa akin ay patuloy akong pinipingot. Mahigit dalawampung minuto nila akong pinahirapan nang ganoon. Binalot ng sakit ang tainga ko at lubhang nagkapasa ang binti ko at dumudugo na ito. Pagkatapos niyon, malakas akong sinipa sa likod ng batang preso, kaya gumiray ako paharap. Pagkatapos ay sinipa niya ako sa tiyan nang napakalakas kung kaya’t umarko ang likod ko sa sakit. Parang mabibiyak ang mga laman-loob ko. Lumapit ang isa pang preso at sinipa ako sa likod, kaya napatagilid ako sa sahig, pagkatapos ay tinakpan nila ako ng kumot at sinimulan akong sipain at suntukin. Dumadaloy ang sakit sa buong katawan ko—may hiwa sa noo ko at tumulo ang dugo mula sa ilong ko. Ikinuskos nila ang sabong panlaba sa buhok ko at pinilit akong hubarin lahat ng damit ko at maligo sa malamig na tubig. Disyembre noon at umuulan ng niyebe sa labas. Ang tubig ng selda ay natunaw mula sa yelo sa mga tore ng tubig at nanunuot sa buto ang lamig nito. Giniginaw ako dahil sa malamig na tubig at nanginginig ang buong katawan ko. Pagkatapos niyon, kumuha ng kalahating baso ng sabong panlabang tinunaw sa tubig ang isang preso at sinabing, “Mukhang nanlalamig ka. Nagtabi kami ng kalahating baso ng ‘beer’ para sa iyo. Sige, uminom ka na.” Nang hindi ko ito ininom, sinabi niya, “Ano? Kulang pa ba sa iyo?” at dinagdagan pa ng malamig na tubig ang baso. Umagos sa gilid ng baso ang bula mula sa sabon. Nang makitang tumatanggi pa rin akong uminom mula sa baso, sinabi niya: “Kung hindi mo ito iinumin, paano ka namin magagawang ‘magpaputok’?” Pagkatapos ay dinaganan ako ng dalawang preso sa isang kama, pinisil ang ilong ko at sapilitang ibinuhos ang tubig na panlaba sa lalamunan ko. Ang ibig pala nilang sabihin sa “magpaputok” ay ang pilitin ang isang tao na inumin ang tubig panlaba at pagkatapos ay bugbugin ito para sumuka. Galit na galit akong nagpumiglas at sumigaw, “Sinusubukan niyo ba akong patayin? Hindi ba nasusunod ang batas dito?” Narinig ako ng isa sa mga nakabantay na pulis at sininghalan: “Ano ba ang ipinagsisigaw mo riyan? Binibigyan ka lang nila ng kaunting paligo—hindi mo iyan ikamamatay! Sumigaw ka ulit at matitikman mo ang panguryenteng batuta bukas!” Napuspos ako ng galit sa mga sinabi niya. Nanginginig ang buong katawan ko dahil sa napakalamig na tubig at lumalabas ang napakaliliit na bukol sa balat ko dahil sa lamig. Nang inaabot na ng nanginginig kong kamay ang mga damit ko para kunin at isuot, sinipa ako pabagsak ng sahig ng isang preso. Habang nakaarko ang likod ko sa sakit, sinubukan kong tumayo, pero agad akong inipit sa dingding ng dalawa pang preso, pagkatapos niyon ay sinugod ako ng labintatlong preso at sinimulan akong bugbugin na parang punching bag. Isang presong nahatulan ng kamatayan ang sumigaw, “Sige, bawat isa sa inyo, suntukin niyo siya nang sampung beses.” Pagkatapos ay tumayo siya sa tabi at nagbilang habang ang bawat preso ay nagpapaulan ng mga suntok. Sa sobrang paghihirap ay nakaarko na ang likod ko, hindi ko na kaya ang sakit ng aking dibdib at tiyan at halos hindi na ako makahinga. Pagkatapos niyon, lumapit ang isa pang preso at dalawang beses akong hinampas nang malakas sa likod ng ulo ko gamit ang kanyang posas. Nahilo ako at nasusuka na, nagsimulang umikot ang silid, nagsimulang magpanting ang mga tainga ko at pagkatapos ay nagsuka ako nang matagal. Mayamaya pa ay nagsusuka na lang ako ng madilaw na tubig. Hinawakan ko ang dibdib ko at hindi na ako nangahas na huminga nang malalim, dahil kahit paghinga ay naging masakit na. Sa huli, nagsimula akong umubo ng dugo at pakiramdam ko ay bibigay na ang katawan ko. Naisip ko: “Bubugbugin ako ng mga presong ito hanggang sa mamatay at hindi alam ng pamilya ko na inaresto ako at hindi rin alam ng mga kapatid ko kung saan ako dinala. Kapag talagang pinatay nila ako at itatapon lang ng pulis ang katawan ko sa kung saan, walang makaaalam kung ano ang nangyari.” Nang matanto ko ito, nakaramdam ako ng matinding takot at panghihina, kaya nanalangin ako sa Diyos: “O Diyos! Hindi ko na ito matatagalan pa. Kung magpapatuloy ito, pahihirapan nila ako hanggang sa mamatay. Nakikiusap akong protektahan Mo po ako, para malampasan ko ang sakit at pagpapahirap na ito.” Noon din, naisip ko ang mga salita ng Diyos na nagsasabing: “Inialay ni Abraham si Isaac—ano na ang naialay ninyo? Inialay ni Job ang lahat-lahat—ano na ang naialay ninyo? Napakarami nang taong nag-alay ng kanilang buhay, nagyuko ng kanilang ulo, nagpadanak ng kanilang dugo upang hanapin ang tunay na daan. Nagawa na ba ninyo ang sakripisyong iyan?” (Ang Salita, Vol. I. Ang Pagpapakita at Gawain ng Diyos. Ang Kabuluhan ng Pagliligtas sa mga Inapo ni Moab). Kaharap ang mga katanungang ito, napuno ako ng kahihiyan. Naisip ko ang mga banal sa buong kapanahunan. Dahil ipinalaganap nila ang ebanghelyo at nagpatotoo sila sa Diyos, ang iba sa kanila ay binato hanggang sa mamatay, ang iba ay pinagputol-putol ang katawan, at ang iba ay kinaladkad pa ng mga kabayo hanggang sa mamatay. Inialay nila ang kanilang mahalagang buhay para manindigan sa kanilang patotoo sa Diyos. Pero pagkatapos akong arestuhin, bugbugin, pahirapan, at pagbantaan ang buhay, naging mahina ako, negatibo at duwag akong kumapit sa buhay dahil sa takot na mamatay. Napakaduwag ko! Naisip ko kung gaano kawalang-konsensya na mabigo akong manindigan sa aking patotoo sa Diyos sa napakahalagang sandaling ito, sa kabila ng labis na pagtatamasa sa pagdidilig at pagtustos ng mga salita ng Diyos. Pakiramdam ko ay labis akong inakusahan at nangako ako na hinding-hindi ako susuko kay Satanas, anuman ang pagpapahirap na iatang sa akin sa hinaharap. Nang makitang hindi na ako gumagalaw sa sahig, doon lang tumigil sa wakas ang mga preso sa pambubugbog sa akin.

Makalipas ang mga isang linggo, dumating si Officer Liu para tanungin akong muli. Nagkukunwaring sinsero, sinabi niya sa akin: “Matagal ko nang kaibigan, tiningnan namin ang mga rekord mo at wala kang anumang kasaysayan ng ilegal na gawain. Tumatanda na ang mga magulang mo at iniiyakan ka na ng anak mo. Lahat sila ay umaasang makakauwi ka para sa pagdiriwang ng Bagong Taon. Pag-isipan mo pa. Kung sasabihin mo sa amin kung ano ang gusto naming malaman tungkol sa iglesia, pakakawalan ka namin kaagad.” Nang hindi ako sumagot, nagbago siya ng pamamaraan at sinabing, “Alam mo, kahit wala kang sabihin sa amin, puwede ka pa rin naming sentensyahan nang tatlo hanggang limang taon. Kailangan mong maunawaan na ganito talaga ang mga bagay-bagay—huwag masyadong matigas ang ulo mo.” Nang patuloy ko siyang hindi pansinin, ipinabalik niya ako sa selda para pag-isipan ang kanyang alok. Pagbalik sa selda, naisip ko kung ilang taon na ang nanay ko at kung paanong hindi mabuti ang kalusugan niya. Kung talagang masesentensyahan ako ng tatlo hanggang limang taon at mamamatay pa sa loob ng kulungan, sino ang mag-aalaga sa nanay ko? Habang mas lalo kong iniisip ito, mas lalong sumasakit ang loob ko. Sa huli, nagsimula akong mag-isip na baka puwede akong magbunyag ng walang kabuluhang bagay para hindi ako makulong. Noon din, naisip ko ang mga salita ng Diyos na nagsasabing: “Tungo sa yaong mga hindi nagpakita sa Akin ni katiting na katapatan sa mga panahon ng kapighatian, hindi na Ako magiging maaawain, sapagkat natatakdaan ang abot ng habag Ko. Higit pa rito, wala Akong gugustuhin sa sinumang minsan na Akong ipinagkanulo, mas lalong hindi Ko gustong nakikipag-ugnayan sa yaong mga nagkakanulo sa mga kapakanan ng mga kaibigan nila. Ito ang disposisyon Ko, hindi alintana kung sino man ang taong iyan” (Ang Salita, Vol. I. Ang Pagpapakita at Gawain ng Diyos. Maghanda ng Sapat na Mabubuting Gawa para sa Iyong Hantungan). Mula sa mga salita ng Diyos, nakita kong hindi pinalalampas ng matuwid na disposisyon ng Diyos ang kahit anong paglabag. Lubos na kinasusuklaman ng Diyos ang mga nagiging Hudas, pinagtataksilan ang iglesia at ipinagkakanulo ang Diyos, at hinding-hindi Niya patatawarin ang gayong mga tao. Malinaw kong naunawaang si Officer Liu ay isang mapanlinlang at tusong tao, at na kung magbubunyag ako ng kahit kaunting impormasyon, makahahanap siya ng paraan para pilitin akong magbunyag ng higit pa. Pero, naniwala pa rin talaga ako sa mga maladiyablong salita niya. Napakatanga ko! Dahil sa pag-aalala sa pamilya ko, naisipan kong ipagkanulo ang Diyos. Nakita kong talagang mahina ang pananampalataya ko sa Diyos. Ang ating kapalaran ay lubos na nasa kamay ng Diyos. Ang Diyos ang may huling salita sa kung pahihirapan ba ako hanggang sa mamatay at sa kung anong mangyayari sa pamilya ko. Dapat kong ipagkatiwala ang lahat sa mga kamay ng Diyos at umasa sa Kanya para malampasan ang pagsubok na ito. Nang maging handa na akong magpasakop, tumigil na sa pambubugbog sa akin ang mga preso sa selda 8. Nang makitang nagbago na ang pakikitungo ng mga bilanggo sa akin, inilipat ako ng mga pulis sa selda 10.

Binugbog ako ng mga preso sa selda 10 gaya ng sa selda 8. Bago pa man ako makakibo, tinakpan nila ako ng kumot at sinimulang sipain at suntukin. Tinawag nila itong “paggawa ng mga dumpling.” Tuwing masama ang loob ng mga preso, ibinubunton nila ito sa akin. Nagdusa ako nang husto at pakiramdam ko ay labis akong sinupil sa kapaligirang iyon. Mahirap malampasan ang bawat araw, kaya nanalangin ako sa Diyos, hinihiling sa Kanya na gabayan ako at bigyan ako ng pananalig. Pagkaraan ng isang linggo, isang preso na hinatulan ng kamatayan ang nagsabi sa akin: “Kwentuhan mo ako tungkol sa pananalig mo sa Panginoon at kantahan mo ako ng mga himno niyo. Kung hindi mo gagawin ang iniuutos ko sa iyo, hahampasin kita sa ulo ng mga posas na ito. Huwag kang mangahas tumigil, ang trabaho mo lang ay magsalita at kumanta ngayon.” Kaya kinanta ko ang anumang pumasok sa isip ko, at nang hindi man lang nag-iisip, nagsimula akong kumanta ng isang himno ng mga salita ng Diyos “Nadama Niyo na Ba ang mga Inaasam ng Diyos para sa Inyo?”: “Sino sa inyo si Job? Sino si Pedro? Bakit paulit-ulit Kong nabanggit si Job? Bakit Ko natukoy si Pedro nang napakaraming beses? Natiyak na ba ninyo kung ano ang mga inaasam Ko para sa inyo? Dapat kayong gumugol ng mas maraming oras sa pagninilay sa gayong mga bagay” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 8). Habang kumakanta ako, nagsimula akong maging emosyonal. Naisip ko kung paanong ipinagpatuloy ni Job ang pagpuri sa pangalan ng Diyos kahit na nawala ang lahat ng kanyang ari-arian at naglabasan ang mga sugat sa buong katawan niya. Naisip ko si Pedro, na gumugol ng kanyang buong buhay sa pagpapatuloy na mahalin ang Diyos at sumailalim sa hindi mabilang na mga pagpipino at paghihirap, at sa huli ay ipinako nang patiwarik sa krus. Lubos niyang minahal ang Diyos at nagpasakop siya sa Kanya hanggang kamatayan. Pareho silang nagbigay ng magandang patotoo sa Diyos at natanggap ang Kanyang parangal. Sabi ng Diyos: “Sino sa inyo si Job? Sino si Pedro?” Mula sa mga salita ng Diyos, naunawaan ko ang Kanyang mga inaasahan. Naisip ko: “Dapat akong maging katulad nina Job at Pedro at magpatotoo sa Diyos.” Nagbigay sa akin ng panibagong motibasyon ang pag-awit ng himnong iyon. Pakiramdam ko ay nasa tabi ko ang Diyos at nadama ko ang panibagong determinasyon na tiisin ang lahat ng pagdurusa at manindigan sa aking patotoo. Pagkatapos niyon, sinabi ko sa preso kung paanong namumuno ang Diyos sa lahat, kung paano Niya pinarurusahan ang mga gumagawa ng masama at ginagantimpalaan ang mga gumagawa ng mabuti, na nagpapatotoo sa matuwid na disposisyon ng Diyos. Sinabi ko rin sa kanya ang kwento ni Lazaro at ng mayamang lalaki. Ipinaalam ko sa kanya na ang mga gumagawa ng masama ay dadanas ng kaparusahan at itatapon sa impiyerno para tumanggap ng kaparusahan pagkatapos mamatay. Pumarito na ang Diyos para ipahayag ang katotohanan at gawin ang gawain ng pagliligtas sa sangkatauhan, at dapat tanggapin ng mga tao ang katotohanan para mapalaya nila ang kanilang sarili sa kasalanan upang madalisay at makapasok sila sa kaharian ng langit. Matapos marinig ang lahat ng iyon, bumuntong-hininga ang preso at sinabing, “Huli na ang lahat ngayon! Kung nakilala ko lang ang isang tulad mo nang mas maaga, hindi na sana ako aabot sa ganito.” Sumang-ayon din ang isa pang kaselda na retiradong guro: “May mga nakilala na akong mga mananampalatayang tulad mo noon. Wala pa akong narinig na may ginagawa silang ilegal.” Pagkatapos ay galit niyang sinabi, “Sa Tsina, walang bagay tulad ng hustisya o paghahari ng batas.” Pagkatapos niyon, tumigil na sa pambubugbog sa akin ang mga preso sa seldang iyon. Alam kong tanda ito ng awa ng Diyos at na naaawa Siya sa akin sa aking kahinaan. Nang makita ang pagkamakapangyarihan-sa-lahat at kataas-taasang kapangyarihan ng Diyos sa lahat, nag-ibayo ang aking pananampalataya.

Noong Disyembre ng 2004, hinatulan ako ng CCP ng “ilegal na pagpapasampalataya na nagdudulot ng kaguluhan sa kaayusan ng lipunan” at sinentensyahan ako ng tatlong taon ng reedukasyon sa pamamagitan ng pagtatrabaho. Galit na galit ako nang marinig kong binabasa ang aking sentensya—bilang isang mananampalataya, tumatahak ako sa tamang landas at hindi ako kailanman gumawa ng anumang ilegal, pero ipinilit ng CCP ang tatlong taong sentensya sa akin. Napakasama talaga nila! Kalaunan, isang sipi ng mga salita ng Diyos ang sumagi sa isip ko: “Sa isang madilim na lipunang tulad nito, kung saan ang mga demonyo ay walang puso at hindi makatao, paanong matitiis ng hari ng mga diyablo, na pumapatay ng mga tao nang walang pakundangan, ang pag-iral ng isang Diyos na kaibig-ibig, mabait, at banal din? Paano nito maaaring papurihan at ipagsaya ang pagdating ng Diyos? Ang mga sunud-sunurang ito! Sinusuklian nila ng poot ang kabaitan, matagal na nilang sinimulang tratuhing kaaway ang Diyos, inaabuso nila ang Diyos, sukdulan ang kanilang kalupitan, wala sila ni bahagyang pagsasaalang-alang para sa Diyos, nandarambong sila at nanloloob, nawalan na silang lubusan ng budhi, wala silang konsensya, at tinutukso nila ang mga walang-muwang upang mawalan ng katwiran. Mga ninuno ng sinauna? Minamahal na mga lider? Tinututulan nilang lahat ang Diyos! Iniwan ng kanilang panghihimasok ang lahat sa silong ng langit sa isang kalagayan ng kadiliman at ganap na kaguluhan! Kalayaang pangrelihiyon? Lehitimong mga karapatan at mga interes ng mga mamamayan? Ang mga iyon ay mga panlalansing lahat para pagtakpan ang kasalanan!” (Ang Salita, Vol. I. Ang Pagpapakita at Gawain ng Diyos. Gawain at Pagpasok 8). Sinasabi ng CCP na itinataguyod nito ang kalayaan sa relihiyon habang palihim nitong sinusupil at inuusig ang mga Kristiyano, binubugbog, labis na pinahihirapan, at ikinukulong ang mga mananampalataya sa Diyos. Naghahangad sila ng kabantugan sa pamamagitan ng panlilinlang at lubusan silang masama! Sa pamamagitan ng personal na pagdanas ng pag-aresto at pag-uusig ng CCP, nakilala ko ang kanilang mala-demonyo at mapanlaban sa Diyos na diwa. Lalo nitong pinatibay ang aking kapasyahan na sundin ang Diyos hanggang sa wakas.

Noong Enero ng 2005, dinala ako sa isang labor camp at itinalaga sa pagawaan ng pag-iimprenta. Kailangan naming magtrabaho nang humigit-kumulang 15 oras bawat araw at kadalasan ay mayroon lamang mga 3–4 na oras na pahinga bawat araw. Bawat buwan ay kailangan naming magtrabaho nang lagpas sa oras sa loob ng 10–15 araw at kung minsan ay kailangan pang magtrabaho sa buong gabi. Sa paglipas ng panahon, tumaas ang aming kota sa pag-imprenta mula 3,000 papuntang mahigit 15,000 piraso. Dahil dito, kailangan kong magdala ng mga plakang pang-imprenta pabalik-balik sa buong araw at madalas na naglalakad ako ng mga 10 kilometro hanggang dose-dosenang kilometro bawat araw. Hawak ko ang mga pintura sa kaliwang kamay ko habang patuloy na nagpapahid gamit ang kanang kamay ko. Nahihilo ako sa amoy ng mga pintura, humahapdi ang mga mata ko, nanlalabo ang paningin ko, at nahihirapan akong huminga. Sa buong araw ko, nararanasan ko ang paulit-ulit at hindi matiis na pananakit sa mga braso, binti, at balikat ko, at pagod na pagod ako na pwede na akong makatulog nang nakatayo. Naalala ko minsan, noong may sipon ako at nilalagnat, nahilo ako nang sobra na muntik na akong matumba. Nang makita ito ng namamahalang superbisor, sinabi niyang sinusubukan ko lang magpakatamad at sinabing: “Mapapabilis ang kilos mo kung hahampasin kita ng aking de-kuryenteng batuta.” Naisip ko ang isang labimpitong taong gulang na batang lalaking kinuryente dahil hindi niya nakayanan ang mahirap na trabaho. Nagtamo siya ng ilang paso sa kanyang mga tainga at umitim ang ilang patse ng balat niya dahil sa iba pang mga paso. Sa huli, hindi na niya ito makayanan at sinubukan niyang magpakamatay sa pamamagitan ng paglunok ng mga pako, pero hindi siya namatay at nasentensyahan siya ng dagdag na isang buwan ng pagtatrabaho. Alam ko na mga demonyo ang mga taong ito, na papatay sa amin nang walang kurap at na hindi nila kami hahayaang magpahinga, kaya kailangan ko lang itiim ang bagang ko at magpatuloy. Dahil sa sobrang dami kong trabaho, nag-iba ang hugis ng mga daliri ko at nagkaroon ako ng mga bukol sa siko na namaga nang kasinglaki ng pula ng itlog. Nagkaroon din ako ng matinding rhinitis at madalas akong nahihilo at kinakapos ang paghinga. Ang kombinasyon ng labis na trabaho at kakulangan ng tulog ay nagdulot ng sobrang pagkahilo, hanggang sa nanginginig na ako kapag naglalakad at para akong matutumba anumang oras. Bukod sa trabaho namin, pinilit din kaming makilahok sa mga sesyon ng brainwashing na ipinanukala ng CCP dalawang beses sa isang buwan. Nakita ko na kasuklam-suklam ang mga maling paniniwala at ereheng ideya ng CCP at ayaw kong makinig. Nagdusa ako nang husto sa labor camp na iyon at nangulila ako sa mga araw ng pagtitipon at pagbabasa ng mga salita ng Diyos kasama ng mga kapatid ko. Gusto ko nang makaalis sa mala-impiyerno at di-makataong sitwasyon na iyon sa lalong madaling panahon. Nanalangin ako sa Diyos at hiniling sa Kanya na bigyan ako ng lakas at tulungan akong malampasan ang sitwasyong iyon. Kalaunan, naisip ko ang isang himno ng mga salita ng Diyos na pinamagatang “Paano Magawang Perpekto”: “Kapag nagdurusa ka, kailangan mong magawang isantabi ang pag-aalala sa laman at huwag magreklamo laban sa Diyos. Kapag itinatago ng Diyos ang Kanyang Sarili mula sa iyo, kailangan mong magkaroon ng pananampalatayang sundan Siya, panatilihin mo ang iyong pagmamahal nang hindi hinahayaang manlamig o maglaho. Anuman ang gawin ng Diyos, kailangan kang magpasakop sa Kanyang plano at maging handang sumpain ang iyong sariling laman sa halip na magreklamo laban sa Kanya. Kapag nahaharap ka sa mga pagsubok, kailangan mong mapalugod ang Diyos, bagama’t ikaw ay tatangis nang labis o nag-aatubili kang mawalay sa ilang bagay na minamahal mo. Ito lamang ang tunay na pagmamahal at pananampalataya” (Ang Salita, Vol. I. Ang Pagpapakita at Gawain ng Diyos. Yaong mga Gagawing Perpekto ay Kailangang Sumailalim sa Pagpipino). Habang kinakanta ko ang himnong iyon, naunawaan ko ang layunin ng Diyos at nakaramdam ako ng matinding lakas ng loob at pagnanais na magpasakop sa mahirap na sitwasyong ito at umasa sa Diyos at sa aking pananampalataya para malampasan ito. Sa mahigit dalawang taon ko sa labor camp, nagkaroon ako ng rhinitis, bronchitis, rheumatoid arthritis, luslos, at mga problema sa tiyan. Minsan, nang magsimulang umatake ang luslos ko at dinala ako ng opisyal ng kampo sa klinika, nakita kong nabali ng doktor ang itinurok na karayom sa puwet ng isang preso at pagkatapos ay gumamit ito ng mga panipit na pumipigil sa pag-agos ng dugo para tanggalin ito. Nasindak ako nang makita ko iyon at hindi na ako nangahas pang bumalik sa klinika na iyon. Noong panahong iyon, sumasakit ang ibabang bahagi ng tiyan ko kapag naglalakad ako kahit kaunti. Kapag pinipilit kong magpatuloy at gumawa ng ilang trabaho, pakiramdam ko ay malalagutan ako ng hininga. Nag-alala ang mga opisyal ng bilangguan na sila ang mananagot kapag namatay ako, kaya dinala nila ako sa ospital ng kampo ng paggawa ng lungsod para sa isang mas masusing medikal na pagsusuri. Matapos kong makumpleto ang medikal na pagsusuri, gulat na sinabi ng doktor: “Anong klase ng pagtatrabaho ang ginagawa mo? Bakit ngayon ka lang nagpasuri sa ospital! Kailangang operahan ang luslos mo. At saka, parehong lumaki nang kaunti ang atay at pantog mo, kaya hindi ka na pupuwede sa manu-manong trabaho. Kung patuloy kang magtatrabaho, mamamatay ka.” Gayunpaman, kumuha lang ng ilang gamot ang mga opisyal para sa akin at inihatid ako pabalik sa kampo ng paggawa. Labis akong nag-alala noong panahong iyon dahil alam kong may isang taon pang natitira sa sentensya ko at hindi ako sigurado kung kakayanin ko pa ito. Pagkatapos niyon, naisip ko: “Sa loob ng dalawang taong pagkakakulong, pinahirapan ako ng mga pulis at muntik na akong mamatay sa pambubugbog ng mga preso, pero sa kabila ng lahat ng dinanas ko, ni minsan ay hindi ko ipinagkanulo ang Diyos. Kaya, paano ako nagkaroon ng ganito kalubhang sakit? Talaga bang kapalaran ko na mamatay sa kampong ito ng paggawa?” Sa gitna ng aking pagdurusa, nanalangin ako sa Diyos: “O Diyos! Ano na ang gagawin ko ngayon? Gabayan Mo po ako.” Ilang sandali ang lumipas at isang sipi ng mga salita ng Diyos ang pumasok sa isip ko: “Dapat mong malaman kung mayroong totoong pananampalataya at totoong katapatan sa loob mo, kung may tala ka ng pagdurusa para sa Diyos, at kung ganap ka nang nagpasakop sa Diyos. Kung wala ka ng mga ito, nananatili sa loob mo ang paghihimagsik, panlilinlang, pagkasakim, at pagrereklamo. Dahil malayo sa pagiging tapat ang puso mo, hindi ka kailanman nakatanggap ng positibong pagkilala mula sa Diyos at hindi kailanman namuhay sa liwanag” (Ang Salita, Vol. I. Ang Pagpapakita at Gawain ng Diyos. Tatlong Paalaala). Habang pinag-iisipan ko ang mga salita ng Diyos, nagnilay ako sa sarili ko. Kapag nahaharap ako sa karamdaman at pasakit, nagiging negatibo ako at mahina at sinusubukan ko pa ngang makipagtalo sa Diyos. Tinalikuran ko ang aking panunumpa at nagrereklamo ako at nagrerebelde. Nasaan ang pagpapasakop ko? Nasaan ang aking patotoo? Naalala ko na noong inuusig at pinahihirapan ako ng CCP at nasasaktan at nanghihina ako, ang mga salita ng Diyos ang gumabay at nagbigay sa akin ng pananalig at lakas. Gumawa rin ang Diyos sa pamamagitan ng mga tao, sitwasyon, at mga bagay para magbukas ng landas para sa akin. Palagi Siyang nasa tabi ko, inaalagaan at pinoprotektahan ako. Napakadakila ng Kanyang pagmamahal sa akin at alam kong kailangan kong itigil na ang maling pag-unawa sa Kanya at pagrereklamo. Anumang pagpapahirap o pagdurusa ang naghihintay, mabuhay man ako o mamatay, kailangan kong umasa sa Diyos para magpatuloy! Pagkaraan ng isang buwan, itinalaga ako ng mga pulis sa ibang trabaho kung saan hindi na ako kailangang masyadong maglakad at malaki ang ibinuti ng kalusugan ko. Pinasalamatan ko ang Diyos para sa Kanyang pagmamahal mula sa kaibuturan ng aking puso.

Habang nasa kampo ng paggawa, madalas akong tahimik na kumakanta ng mga himno sa aking sarili. Ang talagang nagkaroon ng malalim na epekto sa akin ay pinamagatang “Ano na ang Nailaan Ninyo sa Diyos?” Sinasabi rito: “Inialay ni Abraham si Isaac—ano na ang naialay ninyo? Inialay ni Job ang lahat-lahat—ano na ang naialay ninyo? Napakarami nang taong nag-alay ng kanilang buhay, nagyuko ng kanilang ulo, nagpadanak ng kanilang dugo upang hanapin ang tunay na daan. Nagawa na ba ninyo ang sakripisyong iyan? Kung ikukumpara, ni hindi man lang kayo nararapat na magtamasa ng gayon kalaking biyaya. Huwag ninyong gaanong taasan ang tingin ninyo sa inyong sarili. Wala kang dapat ipagmayabang. Ang gayon kadakilang kaligtasan, ang gayon kadakilang biyaya ay buong layang ibinibigay sa inyo. Wala kayong naisakripisyo, subalit buong laya kayong nagtatamasa ng biyaya. Hindi ba kayo nahihiya?” (Ang Salita, Vol. I. Ang Pagpapakita at Gawain ng Diyos. Ang Kabuluhan ng Pagliligtas sa mga Inapo ni Moab). Sa tuwing natatapos kong kantahin ang himnong ito, napupuno ako ng pasasalamat. Hindi maikukumpara ang paghihirap ko sa paghihirap ng mga banal sa buong kapanahunan. Sa pagdanas ng gawain ng Diyos, silang lahat ay nagbigay ng magandang patotoo sa Diyos at nagkamit ng Kanyang pagsang-ayon. Binibigyan ako ngayon ng Diyos ng kaparehong pagkakataon na makapagpatotoo—ito ay pagmamahal Niya sa akin! Ang mga salita ng Diyos ang patuloy na nagpalakas ng loob ko at gumabay sa akin sa matagal at mahirap na pagkabilanggo sa kampo ng paggawa. Hindi ko ito makakaya kung wala ang patnubay ng mga salita ng Diyos sa gayong kakila-kilabot na mga sitwasyon.

Noong Setyembre ng 2007, natapos ko ang aking sentensya at pinalaya ako mula sa kampo ng paggawa. Sa paglabas ko, inutusan nila akong mag-ulat sa lokal na himpilan ng pulisya pagkauwi ko, kung hindi ay mawawalan ng bisa ang aking pagpaparehistro ng tirahan. Binantaan din nila ako, sinabi na kung maaaresto akong muli, mas magiging mabigat ang sentensya ko. Pagkalaya ko, umalis na ako sa bahay, para makapagpatuloy akong manalig sa Diyos at magawa ang tungkulin ko. Sa pamamagitan ng pag-aresto at pag-uusig ng CCP, malinaw kong nakilala ang kanilang diwang mala-demonyo at mapanlaban sa Diyos. Habang mas inuusig nila ako, mas lalo akong nagiging desidido na sundin ang Diyos, tuparin ang responsibilidad ko bilang isang nilikha, at gawin ang aking tungkulin nang maayos para suklian ang pagmamahal ng Diyos. Salamat sa Diyos!


69. Kung Paano Ako Naging Isang Huwad na Lider

Ni Sonia, Timog Korea

Sa pagtatapos ng 2019, inilagay ako sa pamamahala ng paggawa ng video para sa iglesia. Tensyonadong-tensyonado ako dahil nangangailangan ito ng mga kasanayan na hindi ko pa kailanman natutunan. Ang pressure na harapin ang di-pamilyar na gawaing ito ay tila isang malaking pabigat sa aking dibdib. Kapag kinukumusta ko ang gawain, madalas na nagtatalakay ng mga teknikal na isyu ang mga lider ng grupo, at nakaupo lang ako roon na babahagya ang nauunawaan sa pinag-uusapan nila. Kapag may bagay na hindi nila mapagkasunduan, tatanungin nila ang mga pananaw at mungkahi ko at kabadong-kabado ako dahil dito, dahil hindi ko matukoy kung ano ang problema. Minsan ay nagbibigay ako ng ilang suhestyon batay sa kutob ko, pero hindi nagagamit ang mga ito. Nahihiya ako sa tuwing nangyayari ito. Isa akong lider ng iglesia, kaya ano na lang ang iisipin sa akin ng mga kapatid kung hindi ko nakikita ang mga problemang ito o makapagmungkahi ng anumang paraan para ayusin ang mga ito? Pagkatapos makailang beses na mangyari ang ganitong bagay, ayaw ko nang makisali sa mga talakayan ng gawain. Naisip ko, “Hindi ko talaga nauunawaan ang mga ganitong uri ng mga teknikal na problema, at huli na ang lahat para pag-aralan pa ngayon. Sila ang gumagawa ng mga video, kaya hahayaan ko silang magsumikap para talakayin ang parteng iyon ng gawain. Hindi ko sila magagabayan sa larangang ito, pero mas matutulungan ko sila sa pagpasok nila sa buhay. Kung normal ang mga kalagayan nila at kaya nilang asikasuhin ang mga teknikal na aspeto, hindi ba’t tinupad ko pa rin naman ang tungkulin ko? Sa ganitong paraan, hindi ko maipapahiya ang sarili ko sa harap nila.” Dahil sa mga ideyang ito sa isip ko, hinayaan ko silang talakayin ang gawain, pero hindi ako nakisali.

Pagtagal-tagal, nalaman ko na napakabagal ng pag-usad ng produksyon ng video, may lumitaw rin na ilang problema sa prinsipyo, at hindi matiwasay na nagtutulungan ang mga kapatid. Sunud-sunod na iniulat sa akin ng ilang sister ang lider ng grupo na si Sister Sarah, sinasabi na siya ay naghahari-harian at pinipilit ang iba na makinig sa kanya sa ilang talakayan sa gawain, na nangangahulugan na kailangang patuloy na ulitin ang paggawa sa mga video. Naisip ko, “May mahusay na kakayahan si Sarah. Bagama’t medyo mayabang ang disposisyon niya, magaling naman siya. Normal para sa mga taong may kaunting talento na maging mayabang, kailangan ko lang magbahagi sa kanya.” Kaya gumamit ako ng salita ng Diyos at nakipagbahaginan sa kanya kung paano makipagtulungan sa iba at ang mga aral na dapat niyang matutunan. Ipinahayag ni Sarah na handa siyang tanggapin ang mga salita ko at magbago. Gayunpaman, hindi nagtagal pagkatapos niyon, lumapit sa akin si Sister Elsie at sinabi na gumugol siya ng oras at nagsumikap sa paggawa ng isang video, pero sandali lang itong tiningnan ni Sarah at lubusan niya itong tinanggihan, at nawalan na siya ng pagkakataon para makipagnegosasyon. Napakasama ng loob ni Elsie at tinanong niya ako kung paano niya ito malalampasan. Naisip ko, “May mali ba talaga sa video na ginawa ni Elsie, o umaasa lang ba si Sarah sa mapagmataas niyang disposisyon sa pag-aasikaso ng mga bagay?” Gusto kong idetalye sa akin ni Elsie ang tungkol sa sitwasyon, para malaman ko kung ano mismo ang problema, pero naalala ko na hindi ako pamilyar sa parteng iyon ng gawain. Kung sasabihin niya sa akin iyon at hindi ko maiintindihan ang problema, ano na lang ang iisipin niya sa akin? “Hindi bale na,” naisip ko, “hahayaan ko silang talakayin ang mga isyu na ito nang sila-sila lang. Ayos na siguro kung magbabahagi na lang ako kay Elsie tungkol sa kalagayan niya at sasabihin sa kanya na danasin ito bilang pagpupungos. Kung mahaharap niya ang usaping ito nang tama, malulutas niyon ang problema niya sa pakikipagtulungan kay Sarah.” Kaya nagbahagi ako kay Elsie, sinabi sa kanya na tanggapin ang payo ng ibang tao, na huwag magpapigil sa labis na pagpapahalaga sa sarili, na maunang magsagawa ng katotohanan at maagap na makipagtulungan sa iba. Nakasimangot pa rin si Elsie pagkatapos niyang marinig ito, at umalis nang nayayamot. Masamang-masama rin ang loob ko, dahil alam ko na hindi talaga nalutas ang problema niya. Gusto kong makita kung ano ang isyu sa video ni Elsie, pero nag-aalala ako na hindi ko ito maiintindihan at magmumukha akong walang kakayahan. Naisip ko, “Hindi bale na, hahayaan ko na lang silang pag-usapan ang problemang ito nang sila-sila lang.” Pagkatapos, nagbahagi ako kay Sarah para lutasin ang kanyang kalagayan. Tinukoy ko na mapagmataas ang disposisyon niya, at sinabihan ko siya na matiwasay na makipagtulungan sa iba at na dapat silang matuto mula sa kalakasan ng bawa’t isa, at na kahit na may magaganda siyang mungkahi, dapat niya itong talakayin sa iba. Nangako si Sarah na pagtutuunan ng pansin ang pagbabago, pero pagkatapos niyon, napakayabang pa rin niya at laging pakiramdam niya ay mas maganda ang opinyon niya kaysa sa iba. Pakiramdam niya ay may kasanayan at karanasan siya at na ang iba ay mas mababa sa kanya, at gusto niya na siya ang laging may huling salita kapag gumagawa kasama sila. Kapag nagkasundo ang mga kapatid sa isang plano ng paggawa na iba sa kung ano ang gusto niya, tatanggihan niya ito at iuutos na ulitin ito ayon sa kanyang mga hinihingi. Kung pakiramdam ng iba ay hindi angkop ang plano niya at nagbigay sila ng payo, hinding-hindi niya ito tatanggapin, at ituturing niyang walang pakinabang ang payo nila. Hindi siya makausap ng mga kapatid, at madalas na kailangan nilang ulitin ang gawain nila. Palala nang palala ang kalagayan ng bawat isa at nabubuhay sila sa pagiging negatibo. Nang makita ko na si Sarah ay mayabang, mapagmagaling, at may sariling batas, at na malubha niyang naaapektuhan ang pag-usad ng gawain, labis akong hindi mapakali, pero hindi ko maunawaan ang mga teknikal na isyung ito. Noong panahong iyon, medyo may pakiramdam ako na hindi tinanggap ni Sarah ang katotohanan at hindi pa siya nagsisi at nagbago, at siguro ay hindi na siya nababagay pang gawin ang tungkuling ito. Pero pagkatapos ay naisip ko na mas mahusay siya rito kaysa sa iba, at napaisip ako na kung matatanggal siya, may iba bang kayang pumalit sa trabaho? Nag-alangan ako, at gusto ko itong iulat sa mga nakatataas na lider, pero nag-alala ako na kapag nakita nila ang gulo na idinulot ko sa aming gawain, baka pungusan nila ako at tanggalin ako. Pagkatapos makipagtunggali sa sarili ko, nagpasya akong magbahagi muli kay Sarah. Kaya, pinuntahan ko siya at tinukoy ang kanyang mayabang na disposisyon, inilantad na lagi siyang malupit at nagnanais na siya ang may huling salita, at sinabi sa kanya na tinatahak niya ang landas ng isang anticristo. Hindi siya nagsalita pagkatapos itong marinig, pero malinaw na laban ito sa loob niya. Pagkatapos niyon, ginagawa pa rin niya ang mga bagay sa sarili niyang paraan, at madalas na magpakitang-gilas at magmaliit ng iba. Karamihan sa mga kapatid ay nakararamdam ng paghihigpit at ayaw siyang makatrabaho. Dahil sa kanyang panggugulo at panggagambala, naantala ang paggawa ng video, at sa huli, wala na akong magawa kundi iulat ang isyu sa mga nakatataas na lider. Pagkatapos ng kanilang pagsisiyasat, natanggal si Sarah sa kanyang posisyon bilang lider ng grupo, at natanggal ako dahil sa hindi paggawa ng aktuwal na gawain o paglutas ng mga totoong problema.

Pagkatapos kong matanggal, inamin ko lang na mahina ang kakayahan ko, na hindi ko nauunawaan ang larangang iyon ng gawain, at na hindi ako makagawa ng totoong gawain. Wala akong tunay na pagkaunawa sa mga sarili kong problema. Kalaunan, nang mabasa ko ang pagbabahagi ng Diyos tungkol sa pagtukoy ng iba’t ibang pagpapamalas ng mga huwad na lider, sinimulan kong pagnilayan at unawain kung ano ba mismo ang nagawa ko. Sinasabi ng Makapangyarihang Diyos: “Magaling sa paimbabaw na gawain ang mga huwad na lider, ngunit hindi sila kailanman gumagawa ng tunay na gawain. Hindi nila iniinspeksyon, pinapangasiwaan, o ginagabayan ang iba’t ibang propesyonal na gawain, o inaalam ang nangyayari sa iba’t ibang pangkat sa tamang oras, hindi nila iniinspeksyon kung kumusta ang pag-usad ng gawain, kung ano ang mga problema, kung mahuhusay ba ang mga superbisor ng pangkat sa kanilang trabaho, at kung paano inuulat o sinusuri ng mga kapatid ang mga superbisor. Hindi nila sinusuri kung mayroong sinuman na pinipigilan ng mga lider o superbisor ng pangkat, kung isinasagawa ba ang mga tamang mungkahi ng mga tao, kung sinusupil o ibinubukod ba ang sinumang may talento o naghahangad sa katotohanan, kung naaapi ba ang sinumang taos-pusong tao, kung inaatake, pinaghihigantihan, pinapaalis, o pinapatalsik ba ang mga taong naglalantad at nag-uulat ng mga huwad na lider, kung masasamang tao ba ang mga lider o superbisor ng pangkat, at kung mayroon bang sinumang pinahihirapan. Kung hindi ginagawa ng mga huwad na lider ang alinman sa kongkretong gawaing ito, dapat silang tanggalin. Halimbawa, may nag-ulat sa isang huwad na lider na may isang superbisor na madalas pumipigil at sumusupil sa mga tao. May ginawang ilang maling bagay ang superbisor ngunit hindi niya hinahayaan ang mga kapatid na magbigay ng mga mungkahi, at naghahanap pa nga siya ng mga dahilan para ipawalang-sala at ipagtanggol ang kanyang sarili, hindi niya kailanman inaamin ang kanyang mga pagkakamali. Hindi ba’t dapat na tanggalin kaagad ang gayong superbisor? Ito ay mga problema na dapat lutasin agad ng mga lider. Hindi pinapayagan ng ilang huwad na lider na malantad ang mga superbisor na itinalaga nila, anuman ang mga isyung lumitaw sa gawain ng mga ito, at tiyak na hindi nila pinapayagan na maulat ang mga ito sa mga nakatataas—sinasabihan pa nga nila ang mga tao na matutong magpasakop. Kung may maglalantad nga ng mga isyu tungkol sa isang superbisor, sinusubukan ng mga huwad na lider na ito na protektahan ang mga ito o itago ang mga katunayan, sinasabi nila, ‘Problema ito sa buhay pagpasok ng superbisor. Normal lang na magkaroon siya ng mayabang na disposisyon—mayabang ang lahat ng may kaunting kakayahan. Hindi ito malaking isyu, kailangan ko lang makipagbahaginan sa kanya nang kaunti.’ Sa pamamagitan ng pagbabahaginan, ipinapahayag ng superbisor ang kanyang paninindigan, sinasabi niya, ‘Inaamin kong mayabang ako. Inaamin kong may mga pagkakataon na iniisip ko ang sarili kong banidad, pagpapahalaga sa sarili, at katayuan, at hindi ko tinatanggap ang mga mungkahi ng ibang tao. Ngunit hindi mahusay ang ibang tao sa propesyong ito, madalas silang nagbibigay ng mga walang kwentang mungkahi, kaya may dahilan kung bakit hindi ko sila pinakikinggan.’ Hindi sinusubukan ng mga huwad na lider na lubusang unawain ang sitwasyon, hindi nila tinitingnan ang mga resulta ng gawain ng superbisor, lalo na kung ano ang kanyang pagkatao, disposisyon, at hangarin. Ang ginagawa lang nila ay maliitin ang mga bagay-bagay, sinasabi nila, ‘Iniulat ito sa akin kaya binabantayan kita. Binibigyan kita ng isa pang pagkakataon.’ Pagkatapos ng kanilang pag-uusap, sinasabi ng superbisor na handa siyang magsisi, ngunit sa usapin ng kung talagang magsisisi siya pagkatapos, o kung nagsisinungaling lang siya at nanlilinlang, hindi ito binibigyang-pansin ng mga huwad na lider” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 3). “Ginagampanan ng mga huwad na lider ang gawain sa isang matamlay at paimbabaw na paraan: Kinakausap nila ang mga tao, gumagawa sila ng kaunting gawaing sikolohikal, pinapayuhan nila nang kaunti ang mga tao, at iniisip nila na paggawa ito ng totoong gawain. Paimbabaw ito, hindi ba? At anong isyu ang nakatago sa likod ng pagiging paimbabaw na ito? Hindi ba’t kawalan ng muwang ito? Lubhang walang muwang ang mga huwad na lider, at tinitingnan din nila ang mga tao at mga bagay sa isang napakawalang muwang na paraan. Wala nang mas mahirap lutasin kaysa sa mga tiwaling disposisyon ng mga tao—hindi mababago ng isang leopardo ang kanyang mga batik. Hindi talaga makikilatis ng mga huwad na lider ang problemang ito. Samakatwid, pagdating sa mga uri ng superbisor sa iglesia na palaging nagdudulot ng kaguluhan, na palaging pumipigil at nagpapahirap sa mga tao, walang ginagawa ang mga huwad na lider kundi kausapin ang mga ito, at pungusan ang mga ito gamit ang ilang salita, at iyon na iyon. Hindi nila agad-agad na tinatanggal at inililipat ang mga ito. Nagdudulot ng matinding pinsala sa gawain ng iglesia ang pamamaraang ito ng mga huwad na lider, at madalas na humahantong sa pagkaantala, pagtatagal, at pagkasira sa gawain ng iglesia, at napipigilan ito na makapagpatuloy nang normal, maayos, at mahusay dahil sa mga panggugulo ng ilang masamang tao—na pawang isang malubhang bunga ng mga huwad na lider na kumikilos batay sa kanilang mga damdamin, lumalabag sa mga katotohanang prinsipyo, at gumagamit ng mga maling tao. Sa panlabas na anyo, ang mga huwad na lider ay hindi sadyang gumagawa ng maraming kasamaan, o gumagawa ng mga bagay-bagay ayon sa kanilang sariling paraan at nagtatatag ng kanilang mga nagsasariling kaharian, tulad ng ginagawa ng mga anticristo. Ngunit hindi nagagawang agad na lutasin ng mga huwad na lider ang iba’t ibang problema na lumilitaw sa gawain ng iglesia, at kapag nagkakaroon ng mga problema sa mga superbisor ng iba’t ibang pangkat, at kapag hindi kayang pasanin ng mga superbisor na iyon ang kanilang gawain, hindi kaya ng mga huwad na lider na maagap na baguhin ang mga tungkulin ng mga superbisor o tanggalin ang mga ito, na nagdudulot ng malubhang kawalan sa gawain ng iglesia. At ang lahat ng ito ay dulot ng pagpapabaya sa tungkulin ng mga huwad na lider” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 3). Nang mabasa ko ang mga salitang ito ng Diyos, nalungkot akong lalo at nadurog ang puso ko. Pakiramdam ko ay ako ang huwad na lider na inilalarawan ng Diyos. Inihahayag ng Diyos na ang mga huwad na lider ay hindi gumagawa ng aktuwal na gawain, hindi kailanman nagsisiyasat, namamahala, o nangangasiwa sa paggawa, at hindi kailanman sinusubukan na direktang maunawaan ang mga aktwal na problema o kumustahin ang mga partikular na trabaho. Kapag may nag-ulat ng problema tungkol sa isang tagapamahala, hindi nila kailanman ginagawa ang isang puspusang pagsisiyasat o kinikilala ang diwa ng tagapamahala at ang mga epekto ng gawain nito. Ang ginagawa lang nila ay makipagbahaginan sa mga ito at gumawa ng kaunting gawaing pang-ideolohiya at iniisip nila na malulutas niyon ang problema. Nangangahulugan ito na hindi nila maagap na naililipat ang mga tagapamahala na hindi naaangkop, na nagdudulot ng malubhang pinsala sa gawain. Ang inasal ko ay ang inihayag mismo ng Diyos. Bihira akong makisali sa gawain, at hindi ko madalas na kinukumusta kung paano ito umuusad o binibigyan ito ng paggabay. Alam ko nang mabagal ang produksyon ng video, at iniulat na ng mga tao na mayabang si Sarah, na iginigiit niya na ang pamamaraan niya ang masunod at na naapektuhan nito ang gawain, ngunit ang ginawa ko lang ay magbahagi tungkol sa kanyang kalagayan. Hindi ko siniyasat ang mga alitan nila tungkol sa proseso ng paggawa ng video o kung saan nagmumula ang problema, nagbahagi lang ako na dapat nilang malaman ang kanilang mga tiwaling disposisyon at matuto ng mga aral. Inakala ko na ang pagbabahagi at paggawa ng gawaing pang-ideolohiya ay isang paraan ng paglutas ng mga problema at paggawa ng totoong gawain, at hindi ko kinumusta o nilutas ang mga tunay na problema na humahadlang sa pag-usad ng gawain. Hindi ko inilipat o inasikaso ang lider ng grupo na gumagambala at gumugulo sa mga bagay, hinayaan ko lang siyang patuloy na hadlangan ang paggawa ng video. Hindi ba’t ako ang huwad na lider na naihayag sa salita ng Diyos? Noong panahong iyon, higit sa isang tao ang nagsabi sa akin na pinaghihigpitan sila ni Sarah. Lahat ng video ay dapat na sang-ayunan niya, at kapag gumawa ng mga kapasyahan ang iba nang wala siya, tatanggihan niya ang mga ito. Kahit ano pa ang tinatalakay nila, kailangang hintayin ng mga kapatid ang kanyang opinyon, na labis na nag-antala sa gawain. Sa katunayan, hawak na niya ang kapangyarihan sa grupo at siya ang may huling salita. Tuloy-tuloy na nag-uulat ang iba ng mga problema tungkol sa kanya, pero bulag ako at mangmang at madalang na magkaroon ng malalim na pag-unawa sa gawain, kaya mababaw ko lang na tiningnan ang mga problemang ito at hindi natukoy ang mga napakalulubhang isyu ni Sarah. Inisip ko pa rin na may kasanayan siya, pero medyo mayabang lang ang kanyang disposisyon, at sa kaunting pagbabahagi, mapagninilayan niya ang kanyang sarili at magkakaroon siya ng kaunting pagkakilala sa kanyang sarili. Dahil hindi ko malinaw na nakikita ang kalikasan ng kanyang ginagawa, kahit na ano pang pagbabahagi ko, naglilitanya lang ako ng mga salita at doktrina, at hindi talaga nilulutas ang aktwal na problema. Bilang resulta, sa loob ng kalahating taon, maraming tao ang napaghigpitan niya, ang naging negatibo at mahina, ang produksyon ay hindi epektibo, at ang paggawa ng video ay malubhang nahadlangan at nagulo. Noon ko lang malinaw na nakita na napakalaking pinsala ang naidulot sa gawain dahil hindi ako gumawa ng totoong gawain o inilipat ang hindi naaangkop na lider ng grupo sa tamang oras. Ako ay isang totoong huwad na lider. Noong una, akala ko ay nabigo ako sa gawain ko dahil lang mahina ang kakayahan ko at hindi ko nauunawaan ang larangang iyon ng gawain. Nang siniyasat ko ang sarili ko batay sa salita ng Diyos ay saka ko lang nakita na hindi ko man lang sinubukan na unawain ang mga isyu nang direkta o lutasin ang mga aktwal na problema. Hindi lang ito usapin ng mahinang kakayahan, ito ay isang isyu ng hindi paggawa ng aktuwal na gawain.

Patuloy kong pinagnilayan ang aking sarili, “Bakit ako nag-aatubili na mas matuto tungkol sa gawaing ito?” Nang alalahanin ko ang ilang inisip at inasal ko noon, doon ko lang napagtanto na sa kaibuturan ko ay palaging mapanlinlang ang pinanghahawakan kong pananaw. Pakiramdam ko ay hindi ko nauunawaan ang larangang iyon ng gawain, kaya gusto kong iwasan ang mga isyu na kaugnay nito, at ayaw kong siyasatin ito o aralin ito. Natakot ako na kapag tinalakay ko ang mga problemang ito sa mga taong nakauunawa, mailalantad ko kung gaano ako kamangmang. Kaya kahit na responsable ako dapat sa gawaing iyon, gusto ko pa rin na hindi ito bigyang-pansin. Kalaunan, nabasa ko sa salita ng Diyos: “Ang pangunahing katangian ng gawain ng mga huwad na lider ay pagdadaldal tungkol sa doktrina at pag-uulit ng mga salawikain. Matapos ilabas ang kanilang mga utos, naghuhugas na lang sila ng mga kamay tungkol sa bagay na iyon. Hindi sila nagtatanong tungkol sa sumunod na pag-unlad ng gawain; hindi nila itinatanong kung nagkaroon ng anumang mga problema, paglihis, o paghihirap. Itinuturing nilang tapos na ang kanilang trabaho sa sandaling italaga nila ang trabaho. Sa katunayan, bilang isang lider, matapos isaayos ang gawain, dapat mong subaybayan ang pag-usad ng gawain. Kahit hindi ka pamilyar sa larangang iyon ng gawain—kahit wala kang anumang kaalaman tungkol dito—makakahanap ka ng paraan para magawa ang gawain mo. Makakahanap ka ng isang taong tunay na naaarok ito, na nauunawaan ang naturang propesyon, na magsuri at magbigay ng mga mungkahi. Mula sa kanilang mga mungkahi matutukoy mo ang angkop na mga prinsipyo, kaya magagawa mong subaybayan ang gawain. Pamilyar ka man o hindi o nauunawaan mo man o hindi ang propesyong pinag-uusapan, sa pinakamababa ay kailangan mo pangunahan ang gawain, subaybayan ito, at patuloy na mag-usisa at magtanong tungkol sa pag-usad nito. Kailangan mong magkaroon ng pagkaintindi tungkol sa gayong mga bagay; ito ang responsabilidad mo, bahagi ito ng iyong trabaho. Ang hindi pagsubaybay sa gawain, hindi paggawa ng higit pa sa sandaling naitalaga na ito, ang paghuhugas mo ng mga kamay rito—ito ang paraan ng mga huwad na lider sa paggawa ng mga bagay-bagay. Ang hindi pagsusubaybay o pagbibigay ng direksiyon sa gawain, hindi pag-uusisa o paglulutas sa mga isyung lumilitaw, at hindi pag-aarok sa pag-usad o kahusayan ng gawain—mga pagpapamalas din ang mga ito ng mga huwad na lider” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 4). Mula sa salita ng Diyos, naunawaan ko na ang hindi pangungumusta sa partikular na mga gawain sa kadahilanang hindi ko nauunawaan ang mga larangang iyon at ang hindi paglutas sa mga totoong problema na umiiral sa gawain ay isang pagpapamalas ng isang huwad na lider na iresponsable at umiiwas sa kanyang mga obligasyon. Bilang isang lider, dapat man lang ay pamunuan at kumustahin mo ang gawain, magtanong tungkol sa pag-usad nito, at maghanap at lumutas ng mga problema nito. Kahit pa hindi mo nauunawaan nang mabuti ang isang larangan, maaari mong pakiusapan iyong mga nakauunawa na magsiyasat at magbigay ng mga mungkahi, at makipagtulungan ka sa kanila para makabawi sa iyong mga kakulangan. Maaari ka pa ring magtrabaho nang maayos sa ganoong paraan. Pero sinubukan kong iwasan ang anumang bagay na may kinalaman sa teknikal na gawain at hindi ako sumali sa mga partikular na gawain sa batayan na hindi ko nauunawaan ang mga ito. Ginawa ko ito para pagtakpan ang aking mga kamalian at kakulangan at para mapanatili ang aking imahen at katayuan at dahil natatakot ako na mamaliitin ako ng mga kapatid ko kapag hindi ko sila nagabayan. Noong may mga problema sa produksyon, noong may hindi mapagkasunduan ang mga kapatid, noong hindi sila makapagtulungan, at bumagal ang pag-usad ng gawain, sa halip na aktwal na lutasin ang mga bagay, hindi ako direktang nakialam. Hindi ba’t ako mismo ang huwad na lider na inihayag sa salita ng Diyos? Sa katunayan, lahat ng gawain ng iglesia ay kinabibilangan ng mga katotohanang prinsipyo, kaya ang payak na pagpapakadalubhasa sa isang espesyal na kaalaman ay hindi sapat para magawa nang mahusay ang trabaho. Bilang isang lider, kahit pa hindi mo nauunawaan ang isang larangan ng gawain, dapat alam mo ang nauugnay na mga katotohanang prinsipyo para magabayan mo ito at masiyasat ito. May ilang lider na sa umpisa ay hindi nauunawaan ang isang larangan ng gawain, pero nagsisikap silang mag-aral at nagpapakadalubhasa sa nauugnay na mga katotohanang prinsipyo, at pagkatapos ay kaya na nilang aktuwal na gabayan ito at siyasatin ito, at patuloy na umuunlad ang gawain. Tinanong ko ang sarili ko, “Lagi kong sinasabi na hindi ko nauunawaan ang larangang ito ng gawain, pero nagsikap man lang ba ako nang mabuti na aralin ito? Nagsumikap ba ako o nagbayad ng halaga? Kapag hindi ko alam kung paano siyasatin ang mga bagay-bagay, hinahanap ko ba ang mga katotohanang prinsipyo?” Wala akong ginawa sa mga bagay na ito. Naging padaskul-daskol ako sa tungkulin ko, hindi ko sinubukan na umusad, at kapag hindi ko nauunawaan ang mga bagay ay hindi ko sinusubukang matuto mula sa iba, lalong hindi ko hinahanap ang mga katotohanang prinsipyo. Ginamit kong dahilan ang pagiging hindi ko pamilyar sa larangang iyon ng gawain, upang protektahan ang karangalan ko at katayuan, na nangahulugan na maraming totoong problema at suliraning lumitaw habang ginagawa ng iba ang kanilang mga tungkulin ang hindi agad nalutas, at malubha nitong naapektuhan ang mga resulta ng paggawa ng video. Ito ang mga kinahinatnan ng walang pag-unawa kong pagpapaulit-ulit ng mga sawikain at hindi paggawa ng totoong gawain o paglutas ng mga totoong problema.

Pagkatapos, nabasa ko rin sa salita ng Diyos: “Kapag hinihingi ng Diyos na isantabi ng mga tao ang kasikatan, pakinabang, at katayuan, hindi naman sa pinagkakaitan Niya ang mga tao ng karapatang mamili; bagkus, ito ay dahil habang hinahangad ang kasikatan, pakinabang, at katayuan, nagagambala at nagugulo ng mga tao ang gawain ng iglesia at ang pagpasok sa buhay ng mga taong hinirang ng Diyos, at maaari pa ngang makaimpluwensiya sa pagkain at pag-inom ng maraming tao ng mga salita ng Diyos, sa pag-unawa nila sa katotohanan, at sa pagkamit nila ng kaligtasan ng Diyos. Ito ay isang katunayang hindi mapag-aalinlanganan. Kapag hinahangad ng mga tao ang sarili nilang kasikatan, pakinabang, at katayuan, siguradong hindi nila hahangarin ang katotohanan at hindi nila matapat na tutuparin ang kanilang tungkulin. Magsasalita at kikilos lamang sila alang-alang sa kasikatan, pakinabang, at katayuan, at lahat ng gawaing ginagawa nila, nang wala ni katiting na eksepsyon, ay alang-alang sa mga bagay na iyon. Ang umasal at kumilos sa gayong paraan ay walang pagdududang pagtahak sa landas ng mga anticristo; ito ay isang paggambala at panggugulo sa gawain ng Diyos, at lahat ng iba’t ibang kahihinatnan nito ay nakakahadlang sa pagpapalaganap ng ebanghelyo ng kaharian at sa pagsasakatuparan sa kalooban ng Diyos sa loob ng iglesia. Kaya, maaaring sabihin ng isang tao nang may katiyakan na ang landas na tinatahak ng mga naghahangad ng kasikatan, pakinabang, at katayuan ay ang landas ng paglaban sa Diyos. Ito ay sadyang paglaban sa Kanya, pagkontra sa Kanya—ito ay ang makipagtulungan kay Satanas sa paglaban sa Diyos at pagsalungat sa Kanya. Ito ang kalikasan ng paghahangad ng mga tao sa kasikatan, pakinabang, at katayuan. Ang problema sa mga taong naghahangad ng pansarili nilang mga interes ay ang hinahangad nila ang mga mithiin ni Satanas—ang mga ito ay mga mithiin na masasama at hindi makatarungan. Kapag hinahangad ng mga tao ang mga personal na interes gaya ng kasikatan, pakinabang, at katayuan, hindi nila namamalayang nagiging kasangkapan na pala sila ni Satanas, nagiging kasangkapan na sila ni Satanas, at, higit pa rito, nagiging kinatawan sila ni Satanas. Isang negatibong papel ang ginagampanan nila sa iglesia; sa gawain ng iglesia, at sa normal na buhay-iglesia at normal na paghahangad ng mga taong hinirang ng Diyos, ang epekto nila ay mang-abala at maminsala; mayroon silang masama at negatibong epekto” (Ang Salita, Vol. IV. Paglalantad sa mga Anticristo. Ikasiyam na Aytem (Unang Bahagi)). Habang pinag-iisipan kong mabuti ang mga salita ng Diyos, nakita ko na ang tanging ginawa ko sa tungkulin ko ay panatilihin ang aking imahen at katayuan, at na hindi ko talaga pinangalagaan ang gawain ng iglesia, na nagdulot ng pinsala rito. Kumikilos ako bilang alipin ni Satanas, ginagambala at hinahadlangan ang gawain ng iglesia. Dahil natatakot ako na mamaliitin ako ng iba kung hindi ko nauunawaan ang isang larangan sa gawain, hindi ako nakisali sa mga talakayan sa gawain, at hindi rin nangumusta sa mga partikular na trabaho. Nang makita ko na ang lider ng grupo ay may sariling batas at ginagambala ang gawain, at na hindi ko ito malutas, natakot ako na malalaman ng mga nakatataas na lider na hindi ako makagawa ng totoong gawain at tatanggalin ako, kaya hindi ko ito iniulat sa nakatataas o hinanapan ng solusyon, at nanood lamang ako habang nagdurusa ang gawain ng iglesia. Lantaran kong ikinukubli ang mga katunayan, nililinlang iyong mga nasa itaas at ibaba ko, at pinaniniwala ang mga tao na walang problema at normal na umuusad ang gawain na pinangangasiwaan ko, para maprotektahan ko ang posisyon ko bilang namumuno. Habang ginagawa ko ang lahat ng makakaya ko para protektahan ang imahen at katayuan ko, pinaghihigpitan ang aking mga kapatid at walang paraan para makaabante sila sa kanilang gawain. Nabubuhay sila sa pasakit at paghihirap, nagdurusa sa usapin ng kanilang pagpasok sa buhay, at ang gawain ay malubhang nahahadlangan, pero wala akong pakialam sa alinman dito. Hindi ba’t pagpapamalas ito ng isang huwad na pamumuno? Habang pinagninilayan ko ang mga bagay na ito, medyo natakot ako, nakonsensiya at nagsisi. Napoot ako sa sarili ko sa pagiging makasarili at mapanlinlang ko. Masyado nang naging manhid at walang katwiran ang konsensya ko! Ang paggawa ng video ay may mahalagang bahagi sa pagpapalaganap ng ebanghelyo. Ginampanan ko ang isang napakahalagang tungkulin, pero hindi ko isinaalang-alang ang mga layunin ng Diyos, pinanatili ko ang imahen at katayuan ko sa lahat ng bagay, at ginambala at ginulo ko ang gawain ng iglesia. Ang isipin kung ano ang inasal ko sa aking tungkulin at ang pinsalang idinulot ko sa gawain ng iglesia ay kasingsakit ng kutsilyo na nakatarak sa puso ko. Hiyang-hiya ako. Nanalangin ako sa Diyos habang lumuluha sa pagsisisi, “Diyos ko, naging tuso at taksil ako sa aking tungkulin, hindi ako gumawa ng aktuwal na gawain at huli na ang lahat para ayusin ang pinsala na nagawa ko sa gawain ng iglesia. Gusto kong magsisi sa Iyo sa tungkulin ko sa hinaharap, at hinihiling ko na siyasatin Mo ako.”

Kalaunan, nakahanap ako ng ilang landas ng pagsasagawa at pagpasok sa salita ng Diyos. Sabi ng Makapangyarihang Diyos: “Paano kayo magiging ordinaryo at normal na mga tao? Gaya ng sinasabi ng Diyos, paano kayo tatayo sa tamang lugar ng isang nilikha—paano ninyo magagawang hindi subukang maging isang pambihirang tao, o maging kung sinong dakilang tao? Paano ka dapat magsagawa upang maging isang ordinaryo at normal na tao? Paano ito magagawa? … Una, huwag mong bigyan ng titulo ang sarili mo at huwag kang magpagapos dito, na sinasabing, ‘Ako ang lider, ako ang pinuno ng grupo, ako ang tagapangasiwa, walang nakaaalam sa gawaing ito nang higit sa akin, walang nakauunawa sa mga kasanayan nang higit sa akin.’ Huwag kang mahumaling sa titulong ibinigay mo sa sarili. Sa sandaling gawin mo ito, itatali nito ang iyong mga kamay at paa, at maaapektuhan ang iyong sinasabi at ginagawa. Maaapektuhan din ang normal mong pag-iisip at paghusga. Dapat mong palayain ang iyong sarili sa mga limitasyon ng katayuang ito. Ibaba mo muna ang iyong sarili mula sa opisyal na titulo at posisyon na ito at tumayo ka sa lugar ng isang pangkaraniwang tao. Kung gagawin mo ito, magiging medyo normal ang mentalidad mo. Dapat mo ring aminin at sabihin na, ‘Hindi ko alam kung paano ito gawin, at hindi ko rin iyon nauunawaan—kakailanganin kong magsaliksik at mag-aral nang kaunti,’ o ‘Hindi ko pa ito nararanasan, kaya hindi ko alam ang gagawin.’ Kapag kaya mong magsabi ng tunay mong iniisip at magsalita nang tapat, magtataglay ka ng normal na katwiran. Makikilala ng iba ang tunay na ikaw, at sa gayon ay magkakaroon ng normal na pagtingin sa iyo, at hindi mo kakailanganing magpanggap, ni hindi ka magkakaroon ng anumang matinding kagipitan, kung kaya’t magagawa mong makipag-usap nang normal sa mga tao. Ang pamumuhay nang ganito ay malaya at magaan; ang sinumang napapagod mabuhay ay idinulot ito sa kanilang mga sarili. Huwag kang magkunwari o magpanggap. Magtapat ka muna tungkol sa iniisip mo sa iyong puso, tungkol sa tunay mong mga saloobin, upang malaman ng lahat ang mga iyon at maunawaan ang mga iyon. Bilang resulta, ang iyong mga alalahanin at ang mga hadlang at mga hinala sa pagitan mo at ng iba ay mawawala lahat. May iba pang nakahahadlang sa iyo. Palagi mong itinuturing ang sarili mo na pinuno ng grupo, isang lider, isang manggagawa, o isang taong may titulo, katayuan, at posisyon: Kung sasabihin mong mayroon kang hindi nauunawaan, o hindi kayang gawain, hindi ba’t nilalait mo ang iyong sarili? Kapag isinantabi mo ang mga gapos na ito sa iyong puso, kapag tumigil ka na sa pag-iisip na isa kang lider o isang manggagawa, at kapag tumigil ka na sa pag-iisip na mas magaling ka sa ibang tao at naramdaman mo na isa kang pangkaraniwang tao, na katulad ng lahat, at na mayroong ilang aspeto kung saan mas mababa ka sa iba—kapag nagbahagi ka ng katotohanan at mga bagay na may kinalaman sa gawain nang may ganitong saloobin, iba ang epekto, gayundin ang atmospera. Kung sa iyong puso, palagi kang may mga pag-aalinlangan, kung palagi kang namomroblema at nahahadlangan, at kung gusto mong alisin sa iyo ang mga bagay na ito pero hindi mo magawa, dapat ay seryoso kang magdasal sa Diyos, pagnilay-nilayan ang iyong sarili, tingnan ang iyong mga pagkukulang, at pagsumikapan ang katotohanan. Kung maisasagawa mo ang katotohanan, magkakamit ka ng mga resulta” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapahalaga sa mga Salita ng Diyos ang Pundasyon ng Pananalig sa Diyos). Pagkatapos basahin ang mga salita ng Diyos, lumiwanag nang husto ang puso ko. Lagi kong inilalagay ang sarili ko sa posisyon ng isang lider. Nais ko laging magpanggap na alam ko ang lahat para tingalain ako ng iba, at ayaw kong makita ng iba ang totoong ako. Naniwala ako na para maging isang lider, kailangan kong maging angat sa iba at magkaroon ng kakayahang gawin ang anumang bagay, pero nagkamali ako. Ang totoo, hindi ako mas magaling sa iba. Ang mga tiwali kong disposisyon ay katulad ng sa mga kapatid ko, at maraming bagay na hindi ko malinaw na nakikita o nauunawaan. Ang pagiging isang lider ay pagkakataon lamang para makapagsagawa. Dapat kong isantabi ang ranggo ko, maging tapat, maging bukas sa iba tungkol sa totoong ako, at makipagtulungan sa lahat nang may pantay na katayuan sa paggawa natin sa ating mga tungkulin. Kapag may hindi ako naiintindihan, dapat ko itong aminin at hayaan iyong mga nakauunawa na mas makapagbahagi. Sa ganoong paraan, hindi ko lang maagap na malulutas ang mga problema sa gawain, makababawi rin ako sa mga sarili kong kakulangan. Kung may isyu na hindi ko maintindihan o malutas, dapat ko itong iulat agad sa nakatataas para maiwasan ang malulubhang kahihinatnan dahil sa hindi pangangasiwa sa tamang oras.

Ngayon, napili ako na maging lider uli sa iglesia. Sobra akong nagpapasalamat, at alam ko na ibinigay sa akin ng Diyos ang oportunidad na ito para makapagsisi ako. Hindi na ako makababawi sa mga dati kong paglabag, kaya gusto kong gawin ang lahat ng makakaya ko sa hinaharap kapag ginagampanan ko ang tungkulin ko. Nanumpa ako sa sarili ko: “Diyos ko, handa akong gawin ang lahat ng makakaya at dapat kong gawin para maayos na magampanan ang tungkuling ito. Kung aasa ako sa tiwali kong disposisyon at maging iresponsable uli ako sa tungkulin ko, umaasa akong parurusahan Mo ako at itutuwid.” Maraming gawain sa tungkulin ko ngayon na wala akong masyadong alam. Minsan, kapag pumupunta sa akin ang mga kapatid para magtalakay ng gawain, hindi ko masyadong nauunawaan ang ilan dito, at nararamdaman ko pa rin ang kagustuhan na iwasan ito at huwag nang sumali. Pero kapag naiisip ko ang mga aral na natutunan ko mula sa mga dati kong kabiguan, medyo natatakot ako at agad akong nagdarasal sa Diyos. Hinihiling ko sa Kanya na tulungan ako na maging kalmado, na makinig nang mabuti, at makipagtulungan sa mga kapatid ko sa paghahanap ng mga paraan para lutasin ang mga problemang ito. Kapag nagdadala ako ng isang pasanin at aktwal na nakikisali sa mga gawaing ito, hindi ko lang nauunawaan kung ano ang problema, kung minsan ay nakapagbibigay pa ako ng ilang makatwirang mungkahi. Kapag may nasasangkot na mga isyu sa prinsipyo na hindi ko malinaw na nakikita o nalulutas, iniuulat ko ang mga ito sa mga nakatataas na lider at humihingi ng tulong. Sa ganitong paraan ay hindi naaantala ang gawain, at agarang nalulutas ang problema.


70. Bakit Hindi Ko Mapanghawakan ang mga Prinsipyo?

Ni Isabella, France

Noong Agosto 2021, nagsimula akong magsagawa bilang lider ng iglesia. Sa mga pakikipag-ugnayan ko kay Lillian, na namamahala sa gawain ng ebanghelyo, napansin kong madalas niyang pinalalaki ang maliliit na problema ng mga tao, at sinasabi sa lahat ang tungkol sa mga ito. Hindi siya makapagtrabaho nang maayos kasama ang iba at palagi siyang nagsasabi ng mga bagay na salungat sa mga katunayan. Minsan, sa isang pagtitipon, sinabi niya na ang dating lider ng iglesia ay hindi tumuon sa gawain ng ebanghelyo at hindi kailanman nagtanong sa kanya kung kumusta ang kanyang gawain. Pero sa katunayan, palaging sinusubaybayan ng lider na iyon ang kanyang gawain. At saka, iniulat niya sa aming lider na talagang maayos ang takbo ng gawain, kaya nagkaroon ng impresyon na normal na umuusad ang mga bagay-bagay. Pero ang totoo, wala siyang nagawang anumang tunay na gawain. Sa isang pagtitipon, paulit-ulit niyang binibigyang-diin ang mga paghihirap sa kanyang gawain, sinasabing hindi magaling ang mga manggagawa ng ebanghelyo, ngunit nang siyasatin ko ang mga detalye, nalaman kong maraming gawain na hindi niya nagawa, kaya wala siyang basehan para sabihin iyon. Pinuna ko siya sa hindi paggawa ng totoong gawain at pagpapasa ng sisi. Wala siyang sinabi bilang tugon. Akala ko ay pagninilayan niya ang kanyang sarili, ngunit ang nakagugulat, pinadalhan niya ang aking kapareha na si Maya ng isang mensahe na nagsasabing hindi na niya gustong makipag-ugnayan pa sa akin, na pinungusan ko siya nang walang batayan nang makakita ako ng problema at hindi ko naintindihan ang kanyang mga aktwal na paghihirap. Sinabi rin niya na hindi siya pwedeng maging katulad ko, bagkus ay kailangan niyang tratuhin ang mga kapatid nang may pagmamahal at pasensya. Pagkabasa ko nito, natulala lang ako nang saglit. Napakaraming problema sa kanyang tungkulin. Ipinaaalam ko lang ang mga iyon—malayo ito sa pagpupungos sa kanya. Paano niya nasabing pinungusan ko siya nang walang batayan? Hindi iyon ang nangyari. Paano niya nagawang maging napakadaya at mapanlinlang? Nais kong ipaliwanag ang mga bagay-bagay kay Maya, pero nasa kalagitnaan na ako ng aking mensahe sa kanya tapos ay nag-alangan ako. Kung magpapadala ako ng mensahe na nagpapaliwanag o naglalarawan sa mga isyu ni Lillian, baka isipin ni Maya na wala akong kamalayan sa sarili sa harap ng mga problema, at hindi ko tinatrato nang tama ang mga tao. Sa isiping iyon, hindi ko ipinadala ang mensahe. Nabalitaan ko pagkatapos na ginagamit ni Lillian ang pagtatapat niya sa iba bilang dahilan para sabihing walang batayan ko siyang pinungusan nang hindi ko inaalam ang sitwasyon, at naging negatibo siya dahil dito. Talagang sumama ang loob ko nang marinig ko ito. Hindi ko alam kung paano ko makukumusta ang kanyang gawain sa hinaharap, at naramdaman kong napakahirap niyang pakisamahan. Makalipas ang ilang araw, dahil sa mga pangangailangan ng gawain, gusto naming maglipat ng ilang tao mula sa saklaw ng responsibilidad ni Lillian para magsagawa ng gawain ng pagdidilig. Ang nakagugulat, sa sandaling sabihin ko sa kanya iyon, nakasimangot niyang sinabing, “Kung gusto mo silang ilipat, gawin mo na lang. Wala akong pakialam. Sigurado namang hindi magiging maganda ang mga resulta ko ano’t anuman.” Kalaunan ay lantaran niyang sinabi sa akin na nagkaroon siya ng isyu sa sister na namamahala sa gawain ng pagdidilig, at iyon ang dahilan kung bakit hindi siya sang-ayon sa paglilipat. Sinabi rin niya na hindi siya masisisi kung maghihigpit siya sa sister na iyon kung magdudulot ito ng mas maraming problema. Nang marinig ang pagbabanta sa kanyang mga salita, naramdaman kong hindi lang siya mahirap pakisamahan, kundi wala pa siyang pagkatao, at kailangan kong mag-ingat kapag kinukumusta ko ang kanyang gawain, kung hindi ay hahanap siya ng magagamit laban sa akin.

Minsan, inatasan kami ng isang nakatataas na lider na gawin ang gawain ng paglilinis, upang siyasatin at alamin kung may masasamang tao o mga anticristo sa iglesia, at kung may sinumang mabubunyag, ay itiwalag sila sa iglesia. Pumasok sa isip ko si Lillian. Hindi maganda ang pagkatao niya at tumanggi siyang tanggapin ang katotohanan. Nagkikimkim siya ng sama ng loob sa sinumang nagbabanggit ng mga problema sa kanya, at binabaluktot niya ang mga bagay-bagay, ginagawang tama ang mali, at ikinakalat ang kanyang pagkiling kapag nakatalikod ang mga taong ito. Naisip ko na dapat kong siyasatin ang kanyang pangkalahatang pag-uugali. Pero naisip ko kung gaano katutol si Lillian na siyasatin ko ang gawain niya at kung paano niya sinabi noong nakatalikod ako na pinungusan ko siya nang walang batayan. Kung mangongolekta ako ng mga pagsusuri sa kanya sa oras na ito, iisipin ba ng mga kapatid na ginagamit ko ang pagkakataong iyon para makaganti sa kanya? Iisipin ba ng kapareha ko na labis ang pagmamahal ko sa katayuan, at na maghahanap ako ng mga pagkakataon para pagbayarin ang sinumang pumuna sa aking mga problema? Kung gayon, ang lahat ay matatakot at iiwas sa akin, at magiging malaking problema kung susubukan nilang tukuyin ang aking mga isyu at iuulat ako bilang isang huwad na lider. Naisip ko, hindi bale na nga. Pwede ko iyong asikasuhin kapag may ibang tao nang tumukoy sa kanyang mga problema. Kung hindi, kapag ako ang pangunahing magsasalita tungkol dito, baka mali ang maging pagkaunawa rito. Kaya, hindi ko binanggit ang isyu. Hindi nagtagal, binanggit ni Maya na hindi maganda ang pagkatao ni Lillian at gusto niyang siyasatin ang pag-uugali nito. Kapwa ako natuwa at medyo nakonsensya nang sabihin niya iyon. Alam ko na ang tungkol kay Lillian, at dapat ay inimbestigahan ko kaagad ang kanyang pag-uugali, pero hindi ko iyon inasikaso dahil nag-alala ako na iisipin ng mga tao na ginagantihan ko siya. Hindi ko pinoprotektahan ang gawain ng iglesia. Pero buti na lang, may iba nang nagsalita tungkol dito, kaya hindi ko na kailangan pang alalahanin iyon. Pagkatapos makolekta ang mga pagsusuri kay Lillian, nakita namin na karamihan sa mga taong sumulat sa mga ito ay hindi siya lubos na kilala at nagbigay sila ng napakakaunting impormasyon. Iilang tao lang ang nakapansin sa mga problema niya. Alam kong ang tamang gawin sa sitwasyong ito ay ang maghanap ng mga tao na nakasalamuha niya sa mahabang panahon, ngunit nag-alala ako na sasabihin ng iba na pinupuntirya ko siya dahil sa personal na sama ng loob, kaya ayokong magsalita. Sa puntong iyon, sinabi ni Maya na dapat naming bantayan kung ano ang mangyayari, at wala na akong sinabi pa.

Nang maglaon, nalaman ko na ang ibang mga kapatid ay nagbigay ng mga mungkahi kay Lillian at hindi lamang niya hindi tinanggap ang mga ito, kundi gumanti pa siya sa pamamagitan ng mga ganting-paratang na hindi naman totoo. Minsan, nagbigay ang isang tagadilig ng komento kay Lillian na ang ilan sa mga taong pinangaralan ng mga manggagawa ng ebanghelyo ay hindi angkop sa mga prinsipyo at walang pagkatao. Hindi lamang tumanggi si Lillian na tanggapin iyon, kundi nagpahayag pa siya ng kanyang pagkiling at mga hinaing sa harap ng mga manggagawa ng ebanghelyo. Sinabi niyang sumusunod naman silang lahat sa mga prinsipyo sa kanilang tungkulin, ngunit dahil ang mga tagadilig ay hindi malinaw na nagbahagi tungkol sa katotohanan sa mga taong pinaghirapang mapagbalik-loob ng mga manggagawa ng ebanghelyo, ilang bagong mananampalataya ang nailigaw ng mga sabi-sabi at pagkatapos ay umurong. Sa isang pagtitipon, nagbahaginan at naghimay kami ni Maya tungkol sa diwa ng problemang ito, kaugnay ng pag-uugali ni Lillian. Ilang beses pa kaming nagbahagi sa kanya pagkatapos niyon. Akala ko ay magninilay siya sa sarili, ngunit hindi talaga siya natinag, at patuloy niyang ipinakalat ang masasamang palagay niya laban sa mga tagadilig. Sinabi niya na nagiging negatibo siya at hindi niya alam kung paano niya magagawa ang kanyang trabaho. Dahil sa hidwaang kanyang inihasik, ang ilang manggagawa ng ebanghelyo at tagadilig ay nagrereklamo sa isa’t isa, at walang anumang maayos na pagtutulungan. Alam kong hindi nababagay si Lillian na maging superbisor at dapat siyang matanggal kaagad. Nagsisi talaga ako na hindi ako nag-imbestiga kaagad at tinanggal siya sa simula pa lang. Alam kong wala siyang pagkatao, ngunit binigyan ko siya ng maraming pagkakataon para patuloy na gambalain ang gawain ng iglesia. Sumama ang loob ko. Nanalangin ako sa Diyos, hinihiling sa Kanya na patnubayan ako na magnilay sa sarili at makilala ang aking sarili.

Sa aking paghahanap, nakita ko na sinasabi ng mga salita ng Diyos: “Kapag hindi umaako ng responsabilidad ang mga tao sa kanilang mga tungkulin, kapag ginagawa nila ang mga ito nang pabasta-basta, kapag kumikilos sila na parang mga mapagpalugod ng mga tao, at hindi nila pinoprotektahan ang mga interes ng sambahayan ng Diyos, anong disposisyon ito? Ito ay katusuhan, ito ay disposisyon ni Satanas. Ang pinakakapansin-pansing aspekto sa mga pilosopiya ng tao para sa mga makamundong pakikitungo ay ang katusuhan. Iniisip ng mga tao na kung hindi sila tuso, malamang na masasaktan nila ang damdamin ng iba at hindi nila mapoprotektahan ang kanilang mga sarili; iniisip nila na kailangan nilang maging sapat na tuso upang hindi makapanakit o makapagpasama ng loob ninuman, nang sa gayon ay mapananatili nilang ligtas ang kanilang mga sarili, mapangangalagaan nila ang kanilang mga kabuhayan at magkakaroon sila ng matatag na katayuan sa ibang mga tao. Ang mga walang pananampalataya ay namumuhay lahat ayon sa mga pilosopiya ni Satanas. Silang lahat ay mga mapagpalugod ng mga tao at hindi nila pinapasama ang loob ng sinuman. Narito ka na sa sambahayan ng Diyos, nabasa mo na ang salita ng Diyos, at nakinig ka na sa mga sermon ng sambahayan ng Diyos, kaya bakit hindi mo maisagawa ang katotohanan, bakit hindi ka makapagsalita mula sa puso, at maging matapat na tao? Bakit lagi kang mapagpalugod ng mga tao? Pinoprotektahan lang ng mga mapagpalugod ng mga tao ang sarili nilang mga interes, at hindi ang mga interes ng iglesia. Kapag may nakikita silang isang taong gumagawa ng masama at pumipinsala sa mga interes ng iglesia, hindi nila ito pinapansin. Mahilig silang maging mapagpalugod ng mga tao, at ayaw nilang makapagpasama ng loob ng sinuman. Iresponsable ito, at ang ganoong uri ng tao ay masyadong tuso at hindi mapagkakatiwalaan” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Naunawaan ko mula sa paghahayag ng mga salita ng Diyos na iniwasan kong mapasama ang loob ni Lillian sa pagsisikap na mapanatili ang aking imahe at katayuan, at hindi ako nanindigan para sa iglesia nang makita kong ginagambala niya ang gawain nito. Sa halip, sinubukan kong maging mapagpalugod ng mga tao sa pamamagitan ng pagbubulag-bulagan. Iyon ay iresponsable at tusong pag-uugali. Ang mga walang pananampalataya ay namumuhay ayon sa mga satanikong pilosopiya upang protektahan ang kanilang sariling mga interes. Maingat nilang pinagmamasdan ang iba kapag nagsasalita sila at inaalam ang opinyon ng nakararami—tuso at mapanlinlang sila sa ganoong paraan. Sa aking tungkulin, katulad ng sa mga walang pananampalataya ang saloobin ko. Malinaw kong nakita na hindi maganda ang pagkatao ni Lillian at nakagambala na siya sa gawain ng iglesia. Dapat ay natanggal na siya. Pero ayokong isipin ng iba na ginagantihan ko lang siya, kaya iniwasan ko ang isyu sa pamamagitan ng pagsisikap na huwag gumawa ng anumang bagay na maaaring mapaghinalaan, at ipinagpaliban ko ang pagharap kay Lillian. Gusto kong maghintay hanggang sa magkaroon ng pagkakilala sa kanya ang ibang mga kapatid. Dahil nais kong protektahan ang aking reputasyon at katayuan, at kahit alam kong nakagagambala siya sa gawain ng iglesia, mas pinili ko pa ring hayaan na mapinsala ang mga interes ng iglesia kaysa sundin ang mga prinsipyo, ilantad siya, at harapin nang tama ang sitwasyon. Napakatuso, makasarili, at kasuklam-suklam ko talaga. Nang maisip ko ito, nagsisi ako at nakonsensya. Alam ko na hindi ako pwedeng magpatuloy na magbulag-bulagan. Kailangan kong asikasuhin ang isyu ni Lillian nang naaayon sa mga prinsipyo ng iglesia, at itigil na ang pagprotekta sa sarili kong mga interes lamang.

Nagpunta kami ni Maya para kausapin si Lillian pagkatapos nun, inilantad namin kung paano niya binaluktot ang mga bagay-bagay at di-makatwirang ipinakalat ang kanyang mga maling palagay tungkol sa iba, na sumisira sa relasyon sa pagitan ng mga kapatid, at na ginambala nito ang gawain ng iglesia. Sa gulat ko, hindi niya tinanggap ang alinman sa mga ito, bagkus ay inatake niya kami, at galit na sinabing, “Nagbahagi ako ng mga isyu sa inyo, at sa halip na lutasin ninyo ang mga ito ay ginamit ninyo ang mga ito para hanapan ako ng mali. Nakikita kong hindi talaga kayo gumagawa ng anumang totoong gawain.” Nakikita kung gaano siya kamapaniil, na walang-walang kamalayan sa sarili, sinuri namin sa kanya ang kalikasan at mga kahihinatnan ng kanyang mga salita at kilos, gamit ang mga nauugnay na salita ng Diyos. Ngunit ayaw niyang tanggapin ang alinman sa mga ito—patuloy siyang nakipagtalo at pinangatwiranan ang kanyang sarili.

Pagkatapos, nabasa ko ang dalawang sipi ng mga salita ng Diyos na nakatulong sa akin na maunawaan ang diwa ni Lillian. Sabi ng mga salita ng Diyos: “Hindi mananampalataya at masamang tao ang sinumang madalas na nanggugulo sa buhay iglesia at sa buhay pagpasok ng mga hinirang na tao ng Diyos, at dapat silang alisin sa iglesia. Kahit sino pa ang taong iyon o paano man siya kumilos noon, kung madalas niyang ginugulo ang gawain ng iglesia at ang buhay iglesia, kung tumatanggi siyang mapungusan, at palagi niyang ipinagtatanggol ang kanyang sarili gamit ang maling pangangatwiran, dapat siyang alisin sa iglesia. Ang ganitong paraan ay ganap na para sa kapakanan ng pagpapanatili ng normal na pag-usad ng gawain ng iglesia at sa pagprotekta ng interes ng hinirang na mga tao ng Diyos, na lubos na umaayon sa mga katotohanang prinsipyo at sa mga layunin ng Diyos” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 14). “Anuman ang mga pagkakamali o masamang bagay na nagawa nila, hindi papayag ang mga taong iyon na may malulupit na disposisyon na may maglantad o magpungos sa kanila. Kapag may naglantad at sumalungat sa kanila, labis silang magagalit, gaganti, at hindi nila kailanman titigilan ang isyu. Wala silang pasensya at pagtitimpi sa ibang tao, at wala silang pagpaparaya sa iba. Ano ang prinsipyo kung saan nakabatay ang kanilang asal? ‘Gugustuhin ko pang magkanulo kaysa ipagkanulo.’ Sa madaling salita, hindi nila kayang tiisin na masalungat ng kahit sino. Hindi ba’t ito ang lohika ng masasamang tao? Ito mismo ang lohika ng masasamang tao. Walang sinuman ang pwedeng sumalungat sa kanila. Para sa kanila, hindi katanggap-tanggap na galitin sila ng sinuman kahit kaunti, at kinamumuhian nila ang sinumang gumawa nito. Patuloy nilang tutugisin ang taong iyon at hindi titigilan ang isyu—ganito ang masasamang tao” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 14). Nakita ko mula sa mga salita ng Diyos na ang masasamang tao ay may malupit na disposisyon at ayaw talagang tanggapin ang katotohanan. Napopoot sila sa sinumang naglalantad at tumutukoy ng mga problema nila, itinuturing nila ang mga ito na kaaway, at maaari pa nga silang umatake bilang paghihiganti. Ikinumpara ko roon si Lillian. Hindi niya kailanman pinagnilayan o kinilala ang kanyang sarili nang maharap siya sa mga problema, at kinapootan niya ang sinumang nagbigay sa kanya ng mga mungkahi, itinuring niya sila na kaaway niya. Samantala, binaluktot niya ang katotohanan, ginawang tama ang mali, at nagpakalat siya ng masasamang palagay at mga reklamo tungkol sa iba, na nagsanhi ng mga problema sa relasyon ng mga kapatid. Dahil dito ay nagkaroon ng hidwaan, na nakagambala at nakahadlang sa gawain ng ebanghelyo. Maraming beses siyang pinayuhan at tinulungan ng iba, pero ayaw niyang tanggapin ang mga sinabi nila. Mapanlaban siyang tumugon sa kanila at nagparatang ng mga hindi totoo bilang ganti, nang wala ni katiting na pagsisisi. Batay sa kanyang kalikasan, napopoot at tutol siya sa katotohanan. Nabunyag na isa siyang masamang tao, at kung hahayaan namin siyang manatili sa iglesia, magdadala lang iyon ng mas maraming problema sa gawain ng iglesia. Kung kaya, ibinahagi namin ni Maya sa mga kapatid ang aming pagkakilala sa pag-uugali ni Lillian, nang alinsunod sa mga prinsipyo, at tinanggal siya pagkatapos ng isang botohan. Inatasan namin siyang bumukod at magnilay sa kanyang sarili, at paaalisin namin siya kung magkakaroon pa ng anumang karagdagang mga kaguluhan.

Kalaunan, sunud-sunod na sinabi ng ilang kapatid na talagang napipigilan sila kapag katrabaho si Lillian. Palagi niyang pinagagalitan ang mga tao at maraming tao ang natatakot sa kanya. Laging maagang naghahanda ang lahat tuwing darating siya para siyasatin ang kanilang gawain, nag-aalalang mapagagalitan niya dahil sa anumang hindi nila maipaliliwanag nang maayos. Labis akong nabalisa. Napakarami nang nagawang kasamaan ni Lillian, na labis na nakapinsala sa mga kapatid. Isa akong lider ng iglesia, pero nang matuklasan ko ang isang masamang tao, nabigo akong harapin iyon. Kung gayon, ano pa ang silbi ko? Wala akong nagagawang tunay na gawain. Sa loob ng ilang araw ay pinagnilayan ko kung bakit kaya kong harapin nang tama ang ibang masasamang tao at mga anticristo, pero iniwasan at inayawan kong harapin ang usapin tungkol kay Lillian. Nakabasa ako ng ilan sa mga salita ng Diyos: “Anuman ang ginagawa nila, isinasaalang-alang muna ng mga anticristo ang sarili nilang mga interes, at kumikilos lang sila kapag napag-isipan na nilang lahat iyon; hindi sila tunay, sinsero, at lubos na nagpapasakop sa katotohanan nang walang pakikipagkompromiso, kundi ginagawa nila ito nang may pagpili at may kondisyon. Anong kondisyon ito? Ito ay na dapat maingatan ang kanilang katayuan at reputasyon, at hindi sila dapat mawalan ng anuman. Kapag natugunan ang kondisyong ito, saka lang sila magpapasya at pipili kung ano ang gagawin. Ibig sabihin, pinag-iisipang mabuti ng mga anticristo kung paano tatratuhin ang mga katotohanang prinsipyo, ang mga atas ng Diyos, at ang gawain ng sambahayan ng Diyos, o kung paano haharapin ang mga bagay na kaharap nila. Hindi nila isinasaalang-alang kung paano tugunan ang mga layunin ng Diyos, kung paano iingatang huwag mapinsala ang mga interes ng sambahayan ng Diyos, kung paano mapalulugod ang Diyos, o kung paano makikinabang ang mga kapatid; hindi ang mga ito ang isinasaalang-alang nila. Ano ang isinasaalang-alang ng mga anticristo? Kung maaapektuhan ba ang kanilang sariling katayuan at reputasyon, at kung bababa ba ang kanilang katanyagan. Kung ang paggawa ng isang bagay ayon sa mga katotohanang prinsipyo ay kapaki-pakinabang sa gawain ng iglesia at sa mga kapatid, subalit magdurusa naman ang kanilang sariling reputasyon at mapagtatanto ng maraming tao ang kanilang tunay na tayog at malalaman kung anong uri ng kalikasang diwa ang mayroon sila, kung gayon, tiyak na hindi sila kikilos alinsunod sa mga katotohanang prinsipyo. Kung ang paggawa ng tunay na gawain ay magiging sanhi para maging mataas ang tingin sa kanila, tingalain sila at hangaan sila ng mas maraming tao, tulutan silang magkaroon ng mas higit pang katanyagan, o magkaroon ng awtoridad ang kanilang mga salita at mas maraming tao pa ang magpasakop sa kanila, kung gayon ay pipiliin nilang gawin ito sa ganoong paraan; kung hindi naman, hinding-hindi nila pipiliin na isantabi ang sarili nilang mga interes para ikonsidera ang mga interes ng sambahayan ng Diyos o ng mga kapatid. Ganito ang kalikasang diwa ng mga anticristo. Hindi ba ito makasarili at kasuklam-suklam?” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). “Kung sabihin ng isang tao na mahal niya ang katotohanan at hinahanap niya ang katotohanan, subalit sa diwa, ang mithiing hinahangad niya ay gawing tanyag ang sarili, magpakitang-gilas, gawing mataas ang tingin ng mga tao sa kanya, makamit ang kanyang sariling mga interes, at ang pagganap ng kanyang tungkulin ay hindi upang magpasakop o bigyang-kaluguran ang Diyos, at sa halip ay upang magtamo ng kasikatan, pakinabang, at katayuan, kung gayon ay hindi lehitimo ang kanyang paghahangad. At kung ganoon ang kaso, pagdating sa gawain ng iglesia, balakid ba ang kanilang mga kilos, o nakakatulong ba ang mga ito upang maisulong iyon? Malinaw na balakid ang mga ito; hindi napapasulong ng mga ito ang gawain ng iglesia. Ang ilang tao ay nagkukunwaring gumagawa ng gawain ng iglesia subalit naghahangad naman ng sarili nilang kasikatan, pakinabang, at katayuan, nagpapatakbo ng sarili nilang operasyon, bumubuo ng sarili nilang maliit na grupo, ng sarili nilang munting kaharian—ginagawa ba ng ganitong uri ng tao ang kanyang tungkulin? Lahat ng gawaing ginagawa nila, sa esensya, ay nakakagambala, nakakagulo, at nakakapinsala sa gawain ng iglesia. Ano ang kahihinatnan ng paghahangad nila ng kasikatan, pakinabang, at katayuan? Una, naaapektuhan nito kung paano kinakain at iniinom ng mga taong hinirang ng Diyos ang salita ng Diyos nang normal at paano nila nauunawaan ang katotohanan, hinahadlangan nito ang pagpasok nila sa buhay, pinipigilan silang pumasok sa tamang landas ng pananampalataya sa Diyos, at inaakay sila patungo sa maling landas—na nakakapinsala sa mga taong hinirang, at dinadala sila sa kapahamakan. At ano ang ginagawa nito sa gawain ng iglesia sa huli? Ito ay panggugulo, pamiminsala, at pagbuwag. Ito ang kahihinatnang idinudulot ng paghahangad ng mga tao sa kasikatan, pakinabang, at katayuan” (Ang Salita, Vol. IV. Paglalantad sa mga Anticristo. Ikasiyam na Aytem (Unang Bahagi)). Inihahayag ng mga salita ng Diyos na isinasaalang-alang lang ng mga anticristo ang sarili nilang reputasyon at katayuan sa kanilang mga kilos. Kung may magagawa siya na makapagpapaganda sa reputasyon niya, iyon mismo ang gagawin ng isang anticristo. Kung masisira ang kanyang reputasyon o katayuan sa paggawa ng mga bagay-bagay alinsunod sa prinsipyo, isasantabi ng isang anticristo ang mga prinsipyo at iisipin lang kung ano ang magpoprotekta sa personal niyang mga interes, kung ano ang magiging kapaki-pakinabang sa kanya. Partikular siyang makasarili at kasuklam-suklam. At hindi ba’t kumikilos din ako na parang isang anticristo? Matagal ko nang natuklasan na masama ang pagkatao ni Lillian, at na hindi niya hinahangad ang katotohanan. Kinamumuhian niya ang sinumang nagbibigay sa kanya ng mga mungkahi, naghahanap siya ng mali sa kanila at ginagamit iyon para husgahan at atakihin sila, at patuloy niyang hahadlangan ang gawain ng iglesia kung hindi siya agad papalitan. Pero dahil may galit siya sa akin, nag-alala akong iisipin ng mga kapatid na pinaghihigantihan ko lang siya sa pamamagitan ng pag-iimbestiga sa kanya. Baka isipin pa nga nilang isa akong huwad na lider. Pakiramdam ko ay manganganib ang posisyon ko. At dahil sa disposisyon ni Lillian, nag-alala ako na kung tatanggalin ko siya, sisiraan niya ako kapag nakatalikod ako o maghahanap siya ng dahilan para kondenahin o iulat ako. Pakiramdam ko ay mapapahamak lang ako kapag hinarap ko siya, at madaling maaapektuhan niyon ang reputasyon at posisyon ko, kaya naghintay na lang ako para makita kung anong mangyayari at wala akong ginawa. Napakatuso at napakamakasarili ko. Nang makatuklas ako dati ng mga taong dapat paalisin o itiwalag noong panahon ng gawain ng paglilinis, nagawa ko iyong harapin alinsunod sa prinsipyo. Iyon ay dahil hindi ko kilala ang karamihan sa kanila. Higit sa lahat, hindi sila maituturing na banta sa aking reputasyon at katayuan. Kung paaalisin ko sila o ititiwalag sa iglesia, ituturing ako ng mga kapatid na isang lider na nauunawaan ang katotohanan at mayroong pagkakilala, at na gumagawa ng totoong gawain. Pero sa pagharap kay Lillian, na isang problemang may direktang kinalaman sa sarili kong posisyon, nagbulag-bulagan na lang ako, sinusubukang protektahan ang sarili kong mga interes. Dati, napanghawakan ko ang mga prinsipyo dahil hindi nakataya ang mga personal kong interes, sa halip na dahil gusto ko talagang gawin nang mabuti ang gawain ng iglesia. Napagtanto ko mula sa mga salita ng Diyos na ang paggawa para protektahan ang personal na katanyagan at katayuan ay para na ring paraan ng pananabotahe at paggambala sa gawain ng iglesia. Hinahadlangan nito ang normal na pag-usad ng gawain. Dahil gusto kong protektahan ang reputasyon at posisyon ko, nabigo akong agad na harapin ang isang masamang tao. Talagang malubha ang kalikasan ng problemang iyon. Hindi lang iyon maliit na kaso ng pagpapakita ng katiwalian, ang totoo ay pagkakanlong ito ng isang masamang tao, pangungunsinti sa paggambala nito sa gawain ng iglesia. Pagkilos iyon bilang kampon ni Satanas at paggawa rin ng masama. Partikular na nakaaantig ang mga salitang ito ng Diyos: “Dapat mong ibukod o paalisin agad ang masasamang tao sa sandaling matuklasan mo na mayroon silang diwa ng masasamang tao, bago pa sila makagawa ng malubhang kasamaan. Makakabawas ito sa pinsalang idinudulot nila; ito ang matalinong pasya. Kung hihintayin ng mga lider at manggagawa na makagawa pa ng kung anong sakuna ang isang masamang tao bago nila ito pangasiwaan, nagiging pasibo sila. Patutunayan niyon na napakahangal at walang mga prinsipyo sa kanilang mga kilos ang mga lider at manggagawa” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 14). Sumama ang loob ko at labis akong nakonsensya habang pinag-iisipan ang mga salita ng Diyos. Bilang isang lider, ang trabaho ko ay protektahan ang hinirang na mga tao ng Diyos mula sa paniniil at paggambala ng masasamang tao, at protektahan ang normal na buhay ng iglesia para makausad nang tama at maayos ang gawain nito. Pero nang lumitaw ang isang masamang tao sa iglesia, nagpaliban-liban ako at walang ginawa. Hindi ko tinutupad ang mga responsibilidad ng isang lider, na naging sanhi para mapigilan at maatake ng masamang tao ang mga kapatid, at mapinsala ang kanilang pagpasok sa buhay. Nagambala rin ang gawain ng iglesia. Kasuklam-suklam sa Diyos ang nagawa ko!

Kalaunan, paulit-ulit kong pinag-isipan ang mga bagay-bagay. Alam kong kapag ginagambala ng isang masamang tao ang gawain ng iglesia, naaayon sa mga prinsipyo na mabilis na asikasuhin ang usapin. Kaya bakit ba ako natakot na magkakamali ng pagkaunawa sa sitwasyon ang iba at sasabihing pinahihirapan ko siya? At ano ba talaga ang pagpapahirap sa isang tao? Nabasa ko ito sa mga salita ng Diyos: “Ano pa ang ibang mga pagpapamalas na karaniwan kapag gumagawa ang mga anticristo? (Sinusupil at pinapahirapan ng mga anticristo ang mga tao alang-alang sa sarili nilang katayuan.) Napakakaraniwang bagay na sa mga anticristo na magpahirap ng ibang tao, at isa ito sa kanilang kongkretong pagpapamalas. Upang mapanatili ang kanilang katayuan, laging hinihingi ng mga anticristo na sundin at pakinggan sila ng lahat. Kapag nakita nilang may hindi nakikinig sa kanila o kumokontra at lumalaban sa kanila, gagamit sila ng mga pamamaraan ng paghahadlang at pagpapahirap sa taong iyon, para supilin ito. Madalas na sinusupil ng mga anticristo ang mga taong may mga opinyong naiiba sa opinyon nila. Madalas na pinipigilan nila ang mga taong naghahangad sa katotohanan at matapat na ginagampanan ang kanilang tungkulin. Madalas nilang sinusupil ang mga taong medyo disente at matuwid na hindi nambobola o sumisipsip sa kanila. Pinipigilan nila ang mga hindi nila kasundo o hindi nagpapatalo sa kanila. Ang pagtrato ng mga anticristo sa iba ay hindi nakabatay sa mga katotohanang prinsipyo. Hindi nila kayang tratuhin nang patas ang mga tao. Kapag hindi nila nagustuhan ang isang tao, kapag ang isang tao ay tila hindi buong-pusong nagpatalo sa kanila, naghahanap sila ng mga pagkakataon at mga palusot, at nag-iisip pa nga ng iba’t ibang dahilan, upang atakihin at pahirapan ang taong iyon, umaabot pa sa puntong nagkukunwari silang ginagawa nila ang gawain ng iglesia upang supilin siya. Hindi sila tumitigil hanggang sa maging sunud-sunuran at hindi maka-hindi sa kanila ang mga tao; hindi sila tumitigil hangga’t hindi kinikilala ng mga tao ang kanilang katayuan at kapangyarihan, at binabati sila nang may ngiti, nagpapahayag ng pag-endorso at pagtalima sa kanila, at hindi nangangahas na pag-isipan sila nang hindi maganda. Sa anumang sitwasyon, anumang grupo, ang salitang ‘patas’ ay hindi umiiral sa pagtrato ng isang anticristo sa iba, at ang salitang ‘mapagmahal’ ay hindi umiiral sa pagtrato niya sa kanyang mga kapatid na tunay na nananalig sa Diyos. Itinuturing niya ang sinumang banta sa kanyang katayuan bilang pako sa kanyang mata at tinik sa kanyang tagiliran, at hahanap siya ng mga pagkakataon at mga dahilan para pahirapan sila. Kung ang taong iyon ay hindi magpapatalo, pinapahirapan niya ang mga ito, at hindi tumitigil hangga’t hindi nasusupil ang taong iyon. Ang pagsasagawa ng mga anticristo ng ganito ay labis na hindi naaayon sa mga katotohanang prinsipyo, at laban sa katotohanan, kung gayon, dapat ba silang pungusan? Hindi lang iyon—walang mas mababa pa sa paglalantad, pagkikilatis, at pag-uuri sa kanila ang sasapat. Tinatrato ng isang anticristo ang lahat ayon sa kanyang sariling mga kagustuhan, layunin at pakay. Sa ilalim ng kanyang awtoridad, ang sinumang may pagpapahalaga sa katarungan, sinumang kayang magsalita nang patas, sinumang nangangahas na labanan ang kawalang-hustisya, sinumang pinanghahawakan ang mga katotohanang prinsipyo, sinumang tunay na may talento at marunong, sinumang kayang magbigay ng patotoo tungkol sa Diyos—lahat ng gayong tao ay haharapin ang inggit ng anticristo, at sila ay susupilin, ibubukod, at tatapak-tapakan ng anticristo hanggang sa puntong hindi na nila kaya pang bumangon muli. Gayon ang poot sa pagtrato ng anticristo sa mabubuting tao, at sa mga naghahangad ng katotohanan. Masasabing, humigit-kumulang, ang karamihan sa mga taong kinaiinggitan ng anticristo at kanyang sinusupil ay mga positibong personalidad at mabubuting tao. Karamihan sa kanila ay mga taong ililigtas ng Diyos, na magagamit ng Diyos, at gagawing perpekto ng Diyos. Sa paggamit ng gayong mga taktika para supilin at ihiwalay ang mga ililigtas, gagamitin, at gagawing perpekto ng Diyos, hindi ba’t kalaban ng Diyos ang mga anticristo? Hindi ba’t sila ay mga taong lumalaban sa Diyos?” (Ang Salita, Vol. IV. Paglalantad sa mga Anticristo. Ikalabing-isang Aytem). Habang pinagninilayan ang mga salita ng Diyos, napagtanto ko na ang pagpapahirap sa isang tao, at ang pagsunod sa mga prinsipyo ay dalawang magkaibang usapin. Kailangan nating tingnan ang mga natatagong motibo para sa ating kilos, at kailangan din nating tingnan kung ang pagtrato natin sa iba ay may batayan sa mga salita ng Diyos. Kung natukoy natin na ang isang tao ay isang masamang tao o isang anticristo batay sa mga katotohanang prinsipyo, ang pagpapaalis o pagpapatalsik sa kanya ay pag-aalis ng isang salot sa iglesia, na alinsunod sa mga prinsipyo. Hindi ito pagpapahirap. Pero kapag sinusupil at pinahihirapan ng mga anticristo at masasamang tao ang iba, ganap na galing iyon sa malulupit nilang motibo. Naiinggit sila sa mga naghahangad sa katotohanan at nagtataglay ng pagkaunawa sa katarungan. Napopoot sila sa mga may pagkakilala sa kanila at naglalakas-loob na punahin sila. Inaalis nila ang mga sumasalungat para protektahan ang sarili nilang kapangyarihan at katayuan. Sinusunggaban nila ang kaliit-liitang problema ng iba at pinalalaki iyon. Binabaluktot nila ang mga katunayan at sinisiraan ang iba, ibinabato ang lahat ng uri ng paratang laban sa mga ito para mapaalis o mapatalsik ang mga ito. Ang mga motibo at layunin nila ay ganap na laban sa katotohanan at sa Diyos. Kinokondena at isinusumpa sila ng Diyos. Inilalantad at tinatanggal ko si Lillian batay sa pagkakilala ko sa kanya bilang isang masamang tao alinsunod sa mga salita ng Diyos. Hindi iyon dahil sa personal na hinanakit, at hindi ko siya pinahihirapan. Mababaw ang naging pagtingin ko sa mga bagay-bagay at hindi ko naunawaan kung ano ba talaga ang pagpapahirap. Pakiramdam ko, ang pag-aasikaso ng isyu na may kinalaman sa isang taong may hinanakit sa akin ay para na ring pagpapahirap sa kanya. Hindi ko isinaalang-alang kung isa ba siyang masamang tao at kung anong papel ang ginagampanan niya sa iglesia. Bilang resulta ng mali kong pananaw, hindi ako nakakilos. Kahangalan iyon! Talagang nakapagpapalaya para sa akin na maunawaan ang lahat ng ito.

Pagkatapos nun, sadya kong isinagawa ang pagtupad sa tungkulin ko alinsunod sa mga prinsipyo. Lalo na pagdating sa gawain ng paglilinis, kung natutukoy na ang isang tao ay kandidato para alisin o itiwalag, may galit man siya sa akin o wala, hinaharap ko iyon alinsunod sa mga prinsipyo. Nang isagawa ko iyon, lalo pa akong napanatag. Personal kong naranasan na sa paggawa ng isang tungkulin, kailangan nating isantabi ang mga alalahanin tungkol sa reputasyon at katayuan, itaguyod ang mga prinsipyo at protektahan ang gawain ng iglesia, at sa ganitong paraan ay makakaramdam ng kapayapaan at kagalakan.


71. Ang Kawalan ng Kaalaman ay Hindi Dahilan

Ni Susanna, Sweden

Noong Mayo ng 2021, pinili akong maglingkod bilang lider ng iglesia at pangunahing inatasan na mangasiwa sa aming paggawa ng mga video. Medyo nag-alala ako tungkol sa pagganap sa tungkuling ito at naisip kong, “Nagkaroon na ako ng karanasan sa paggawa ng video noon, ngunit ang aking mga kakayahan ay medyo kulang pa sa larangang ito. Magagawa ko ba talagang pamahalaan nang maayos ang gawaing ito? Kung hindi ko ito magampanan nang maayos at mapalitan ako, ano ang iisipin ng mga kapatid ko tungkol sa akin? At isa pa, mas maraming teknikal na kaalaman ang mga taong pangangasiwaan ko kaysa sa akin—kapag hindi ko natukoy ang mga isyu sa kanilang mga tungkulin at hindi ako nakapagbigay ng mga makabuluhang mungkahi, siguradong iisipin nila na ako ay baguhan na hindi isang epektibong tagapangasiwa at hindi karapat-dapat na maging lider.” Medyo pinakaba ako ng ideyang ito, ngunit alam ko na kailangan ko munang tanggapin ang bagong tungkuling ito at magpasakop sa mga pagsasaayos ng iglesia.

Upang malaman ko ang mga dapat malaman sa gawain sa lalong madaling panahon, nakikiupo ako sa anumang mga talakayang mayroon ang aking mga kapatid tungkol sa gawain. Noong una, nakikinig ako sa kanila nang maigi, ngunit paunti-unti kong napagtanto na hindi ko nauunawaan ang karamihan sa mga propesyonal na kasanayang ginagamit at na wala rin akong masabi. Nangamba ako na kapag hiningi ng aking mga kapatid ang aking opinyon at hindi ako nakapagbigay ng anumang makabuluhang mungkahi, baka isipin nila na inaakala kong masyadong mataas ang aking kakayahan at hindi ako kuwalipikadong subaybayan ang kanilang gawain dahil ni hindi ko ito nauunawaan. Bababa ba ang tingin nila sa akin? Upang mapanatili ang aking imahe bilang isang lider, bukod sa pagbabahagi ng aking pagkaunawa sa mga salita ng Diyos, hindi ako nagsasalita sa aming mga talakayan at pagbubuod ng gawain sa panahon ng mga pagtitipon. Ayaw kong lumahok o masyadong pagtuunan ng pansin ang mga talakayang may kinalaman sa propesyonal na aspekto ng paggawa ng video. Huminto na ako sa pagdadala ng kahit na ang pinakamagaan na pasanin at lagi kong iniisip na, “Hindi ko naman nauunawaan ang teknikal na aspekto ng mga bagay-bagay, kaya’t ang pangunahing gagawin ko na lang ay ang lutasin ang anumang problema nila sa buhay pagpasok. Tungkol naman sa mga teknikal na isyu, hahayaan ko na lang sila na magtiwala at magdasal sa Diyos at mag-usap-usap tungkol dito.” Naaalala ko isang beses, isang kapatid ang nagpadala sa grupo ng video na kanyang ginagawa para humingi ng mga mungkahi. Noong panahong iyon, naisip ko na dahil hindi ko nauunawaan ang teknikal na aspekto ng produksyon, hindi ako makakakita ng anumang problema sa video, at saka mawawala ang aking dangal kapag may sinabi akong mali sa harap ng lahat, kaya’t hindi ko pinlanong magbigay ng anumang mungkahi, at hindi ko rin pinanood nang mabuti ang video. Kinalaunan, nakakita ng isyu ang isang lider ng grupo sa video ng kapatid na iyon at tinanong niya ako kung napansin ko ba iyon. Naramdaman kong namula ang mukha ko dahil hindi ko napanood nang maayos ang video. Upang hindi mahuli, naghihintay ako hanggang sa pagtatapos ng bawat talakayan upang magbigay ng pangkalahatang ideya at buod ng mga sinabi ng bawat isa o kung hindi naman ay magbigay lang ng maikli at pabasta-bastang komento gaya ng, “Sumasang-ayon naman ako sa lahat ng nasabi, wala na akong ibang idadagdag.” Wala akong masyadong sinabi sa kabuuan ng pagtitipon at nakaramdam ako ng labis na kahihiyan at kalungkutan—naramdaman ko pa nga na para bang hindi naman ako kailangan doon. Pagkatapos nito, nagsimula akong mas iwasan pa ang mga teknikal na aspekto ng gawain at bihira ko nang kumustahin ang gawain ng lider ng grupo. Sa mga pagtitipon, pinapakiramdaman ko lang ang kasalukuyang kalagayan ng mga tao, pinagmamasdan kung sila ba ay may pasanin sa kanilang tungkulin o iniraraos lang ito. Pagdating naman sa mga isyu at hirap na may kinalaman sa kanilang produksyon ng video, hindi ko na inaalam ang mga detalye kasama nila, iniisip ko na kaya naman itong ayusin ng lider ng grupo at mas mabuti pang hayaan ko na lang ang mga taong may tamang teknikal na kasanayan na lutasin ang mga problema. Ito rin ay makaiiwas sa akin na mailantad bilang walang silbi kung hindi ko kayang lutasin ang mga problema nila. Upang magbigay ng impresyon na kaya ko pa ring gumawa ng aktuwal na gawain, tuwing napapansin ko o naririnig kong may tao na nasa masamang kalagayan o naging negatibo, agad akong naghahanap ng mga salita ng Diyos upang makipagbahaginan sa kanila bilang suporta. Gayunpaman, sa sandaling banggitin nila ang anumang hirap na nararanasan nila sa kanilang gawain, pabasta-basta lang akong sasagot na, “Kapag itinuwid natin ang ating kalagayan at nagtiwala tayo sa Diyos, gagabayan Niya tayong malutas ang mga problemang ito.” Kapag sinasabi ko ito, pansamantalang bumubuti ang kanilang mga kalagayan, ngunit sa sandaling maharap sila sa isa pang problema sa kanilang tungkulin at manatiling hindi nalulutas ang kanilang mga isyu, nagiging negatibo silang muli. Dahil hindi ako nakalutas ng mga aktuwal na isyu at hindi ko nasubaybayan at napangasiwaan ang gawain, maraming problema ang lumitaw sa paggawa ng video, ang aking mga kapatid ay hindi gaanong umuunlad sa kanilang mga teknikal na kasanayan, hindi nila naarok ang mga prinsipyong may kinalaman sa tungkulin, paulit-ulit nilang ginagawa ang parehong mga pagkakamali at, bilang resulta, bumaba ang kalidad ng gawain. Bagaman sinabi sa akin ng aking nakatataas na pinuno ang isyung ito at sinubukan niya akong tulungan, wala akong anumang tunay na pagkakilala sa sarili ko. Hindi nagtagal pagkatapos noon, pinalitan ako dahil hindi ako nakagawa ng aktuwal na gawain sa aking tungkulin.

Napakabigat ng aking pakiramdam matapos akong biglang palitan at patuloy akong nagtaka, “Bakit ako nauwi sa pagiging isang huwad na lider na hindi nakagawa ng aktuwal na gawain kahit na napakaabala ko naman sa aking tungkulin araw-araw? Ano nga ba talaga ang dahilan ng aking pagkabigo?” Noong panahong iyon, nakabasa ako ng maraming katotohanan tungkol sa pagkilala sa mga huwad na lider, at nakita kong halos lahat ng pag-uugali ng mga huwad na lider na hindi nakagagawa ng aktuwal na gawain, na hinihimay ng Diyos, ay mga bagay na nagawa ko rin mismo. Para bang personal akong inilalantad ng Diyos. Ito ay lalong totoo sa mga sumusunod na sipi: “Ang isang katangian ng mga huwad na lider ay ang kanilang kawalan ng kakayahan na ipaliwanag o linawin nang lubusan ang anumang isyu na may kinalaman sa mga katotohanang prinsipyo. Kapag may naghahanap mula sa kanila, ilang walang kabuluhang salita at doktrina lang ang kaya nilang sabihin sa mga ito. Kapag nahaharap sa mga problemang nangangailangan ng solusyon, madalas silang sumasagot ng pahayag na tulad nito, ‘Eksperto kayong lahat sa paggawa ng tungkuling ito. Kung may mga problema kayo, dapat kayo mismo ang lumutas sa mga ito. Huwag ninyo akong tanungin; hindi ako eksperto, at hindi ko nauunawaan ito. Kayo mismo ang umayos nito.’ … Madalas gumagamit ang mga huwad na lider ng mga dahilan at palusot tulad ng ‘Hindi ko nauunawaan, hindi ko ito kailanman natutunan, hindi ako eksperto’ upang iwasan ang mga tao at takasan ang mga tanong. Maaaring mukha silang napakamapagkumbaba; gayumpaman, nilalantad nito ang isang malubhang isyu sa mga huwad na lider—wala silang anumang pag-unawa sa mga problemang may kinalaman sa propesyonal na kaalaman sa ilang gampanin, pakiramdam nila ay wala silang kapangyarihan at mukha silang asiwang-asiwa at nahihiya. Ano ang ginagawa nila kung gayon? Maaari lamang nilang tipunin ang ilang sipi ng mga salita ng Diyos upang ibahagi sa lahat sa mga pagtitipon, tinatalakay ang ilang doktrina upang himukin ang mga tao. Ang mga lider na may kaunting kabutihan ay maaaring magpakita ng malasakit sa mga tao at tanungin sila paminsan-minsan, ‘May mga kinaharap ba kayong suliranin sa inyong buhay kamakailan? May sapat ba kayong damit na masusuot? Mayroon bang sinuman sa inyo ang hindi umaasal nang maayos?’ Kung sasabihin ng lahat na wala silang mga ganoong isyu, sasabihin nila, ‘Kung gayon ay walang problema. Ipagpatuloy ninyo ang inyong gawain; may iba pa akong kailangang asikasuhin,’ at agad na silang umaalis, natatakot sila na may magtanong at hilingin sa kanila na ayusin ito, inilalagay sila sa nakakahiyang sitwasyon. Ganito gumagawa ang mga huwad na lider—hindi nila kayang lutasin ang anumang tunay na problema. Paano nila epektibong maisasagawa ang gawain ng iglesia? Dahil dito, humahadlang kalaunan sa gawain ng iglesia ang mga naipong isyu na hindi nalutas. Pangunahin itong katangian at pagpapamalas ng kung paano gumawa ang mga huwad na lider” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 2). “Siyempre, ang pagiging lider ay hindi nangangahulugan na kailangan nilang maunawaan ang bawat uri ng propesyon, ngunit dapat nilang malinaw na ibahagi ang mga katotohanang prinsipyo na kailangan upang malutas ang mga problema, anuman ang uri ng propesyon na kaugnay ng mga problemang iyon. Hangga’t nauunawaan ng mga tao ang mga katotohanang prinsipyo, maaaring malutas ang mga problema nang naaayon. Ginagamit ng mga huwad na lider ang ‘Hindi ako bihasa rito; hindi ko nauunawaan ang propesyong ito’ bilang dahilan upang iwasan ang pagbabahagi sa mga katotohanang prinsipyo para sa paglutas ng mga problema. Hindi ito paggawa ng totoong gawain. Kung patuloy na ginagamit ng mga huwad na lider ang ‘Hindi ako bihasa rito; hindi ko nauunawaan ang propesyong ito’ bilang dahilan upang iwasan ang paglutas ng mga problema, kung gayon ay hindi sila nababagay para sa gawain ng pamumuno. Ang pinakamagandang bagay na dapat nilang gawin ay ang magbitiw at hayaan ang iba na pumalit sa kanilang posisyon. Ngunit may ganito bang uri ng katwiran ang mga huwad na lider? Magagawa ba nilang magbitiw? Hindi. Iniisip pa nga nila, ‘Bakit sinasabi nilang wala akong ginagawang trabaho? Nagdaraos ako ng mga pagtitipon araw-araw, at dahil napakaabala ko ay hindi na ako nakakakain sa tamang oras, at kulang na ako sa tulog. Sino ang nagsasabing hindi nalulutas ang mga problema? Nagdaraos ako ng mga pagtitipon at nakikipagbahaginan ako sa kanila, at naghahanap ako ng mga sipi ng mga salita ng Diyos para sa kanila.’ … Kita mo, hindi kayang gumawa ng mga huwad na lider ng totoong gawain pero napakarami pa rin nilang dahilan. Talagang wala silang kahihiyan at nakakasuklam sila! Napakahina ng kanilang kakayahan, wala silang nauunawaan na anumang propesyon, at wala silang pagkaarok sa mga katotohanang prinsipyo na may kinalaman sa bawat aytem ng propesyonal na gawain—ano ang silbi ng pagiging lider nila? Sadyang mga hangal sila at walang silbi! Dahil hindi sila nakakagawa ng anumang totoong gawain, bakit naglilingkod pa rin sila bilang mga lider ng iglesia? Sadyang wala silang katwiran. Dahil wala silang kamalayan sa sarili, dapat nilang pakinggan ang mga puna mula sa mga hinirang na tao ng Diyos at suriin kung natutugunan ba nila ang mga pamantayan para sa pagiging lider. Ngunit, hindi kailanman isinasaalang-alang ng mga huwad na lider ang mga bagay na ito. Kahit gaano pa kadami ang naantala sa gawain ng iglesia, at kahit gaano kalaki ang kawalang naidulot sa buhay pagpasok ng mga hinirang na tao ng Diyos sa loob ng maraming taon ng kanilang paglilingkod bilang lider, wala silang pakialam. Ito ang pangit na anyo ng mga tunay na huwad na lider” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 2). Ang mga salita ng Diyos ay tumagos sa aking damdamin. Ang mga pag-uugali at katangian ng mga huwad na lider na inilantad ng Diyos ay lubos na tumutugma sa aking aktuwal na kalagayan. Sinasabi ng Diyos na gagamitin ng mga huwad na lider ang kanilang kawalan ng teknikal na kaalaman bilang palusot upang hindi aktuwal na makilahok sa pangangasiwa at pagsubaybay sa lahat ng aspekto ng gawain, at bilang palusot para hindi malutas ang mga tunay na isyu at paghihirap ng mga kapatid sa kanilang mga tungkulin. Masaya na sila na magsabi lang ng mga salita at doktrina at iwasan o layuan ang pagharap sa mga partikular at aktuwal na isyu. Ganito mismo ako kumilos. Simula nang mapili bilang lider, nag-alala ako na dahil wala akong teknikal na kaalaman sa paggawa ng video, malalantad ang aking mga kakulangan kapag sinubaybayan ko ang gawaing ito. Natakot ako na makita ng mga kapatid ang aking mga kahinaan at mapahiya ako sa harap ng lahat. Upang mapangalagaan ang sarili kong katayuan at reputasyon, ginagamit ko ang aking kawalan ng teknikal na kaalaman bilang palusot para hindi makilahok sa mga pagtalakay sa gawain. Bihira akong magtanong sa aking mga kapatid tungkol sa mga isyu at paghihirap nila, nangangambang hindi ko maayos ang mga problema nila at mapahiya ako sa proseso. Paminsan-minsan, kapag nagtatanong sila sa akin, sinasagot ko lang sila ng ilang salita at doktrina. Hindi ba’t nililinlang ko sila? Sa panlabas, tila abalang-abala ako—abala sa pagtitipon, pakikipagbahaginan at sa tila paglutas ng mga isyu ng mga tao at paggawa ng aktuwal na gawain—ngunit ang totoo, gumagawa lang ako upang mapaganda ang aking reputasyon at bumibigkas lang ako ng mga salita at doktrina. Nagkukunwari ako sa mga tao at, sa totoo lang, sinusubukan kong umiwas na humarap sa mga pinakaaktuwal na isyu ng mga kapatid hangga’t maaari. Kahit na malinaw kong nakikita ang mga kapatid na puno ng mga isyu na nakaiimpluwensiya sa kanilang mga kalagayan at nakaaapekto sa mga resulta ng kanilang tungkulin, wala akong naramdamang pasanin na lutasin ang mga isyu nila. Sa halip, ginamit ko ang aking kawalan ng teknikal na kaalaman bilang palusot upang ipagpaliban at isantabi ang mga isyu, o maging ipaubaya ang responsabilidad sa mga lider ng grupo at hayaan silang harapin ito. Sa pagninilay sa aking pag-uugali, nakita ko na hindi ako gumagawa ng aktuwal na gawain. Kumikilos lang ako nang pabasta-basta, wala sa loob ang ginagawa at nagiging mapanlinlang. Bilang isang lider, hindi ba’t ako iyong tinatawag ng Diyos na “hangal” at “walang kuwenta”? Hawak ko ang titulong lider, ngunit wala ako ni katiting na responsabilidad, kumilos lamang ako upang mapangalagaan ang aking sariling reputasyon at katayuan, hindi ako gumawa ng anumang aktuwal na gawain na dapat kong gawin bilang isang lider at hindi ako tumupad ng anumang responsabilidad na kailangan kong tuparin, lahat ng ito ay lubhang nakaapekto sa paggawa ng video. Ako ay hindi maipagkakailang isang huwad na lider at hindi karapat-dapat sa anumang tiwala. Nang matanto ko ang lahat ng ito, nakaramdam ako ng labis na panghihinayang at nanalangin ako sa Diyos nang nagsisisi, “O Diyos ko, alam kong nakasakit at nagpasuklam sa Iyo ang aking mga kilos. Handa akong magsisi at hinihiling ko lang na gabayan at liwanagan Mo ako nang sa gayon ay malaman ko ang aking sariling katiwalian at pagrerebelde.”

Nang maglaon, nakita ko ang isang sipi ng mga salita ng Diyos na nagsasabing: “Kumpara sa mga normal na tao, mas matindi ang pagmamahal ng mga anticristo sa kanilang reputasyon at katayuan, at isa itong bagay na nasa loob ng kanilang disposisyong diwa; hindi ito isang pansamantalang interes, o lumilipas na epekto ng kanilang paligid—ito ay isang bagay na nasa kanilang buhay, nasa kanilang mga buto, kaya ito ay kanilang diwa. Masasabing sa lahat ng ginagawa ng mga anticristo, ang una nilang isinasaalang-alang ay ang kanilang sariling reputasyon at katayuan, wala nang iba pa. Para sa mga anticristo, ang reputasyon at katayuan ang kanilang buhay, at ang kanilang panghabambuhay na mithiin. Sa lahat ng kanilang ginagawa, ang una nilang isinasaalang-alang ay: ‘Ano ang mangyayari sa aking katayuan? At sa aking reputasyon? Ang paggawa ba nito ay magbibigay sa akin ng magandang reputasyon? Itataas ba nito ang aking katayuan sa isipan ng mga tao?’ Iyon ang unang bagay na kanilang iniisip, na sapat na patunay na mayroon silang disposisyon at diwa ng mga anticristo; kung hindi, hindi nila isasaalang-alang ang mga problemang ito. Maaaring sabihin na para sa mga anticristo, ang reputasyon at katayuan ay hindi kung anong karagdagang hinihingi lamang, at hindi rin isang bagay na kayang-kaya nila kahit wala ang mga ito. Bahagi ang mga iyon ng kalikasan ng mga anticristo, iyon ay nasa kanilang mga buto, sa kanilang dugo, ang mga iyon ay likas sa kanila. Hindi masasabing ang mga anticristo ay walang pakialam kung sila ba ay nagtataglay ng reputasyon at katayuan; hindi ganito ang kanilang pag-uugali. Kung gayon, ano ang kanilang pag-uugali? Ang reputasyon at katayuan ay malapit na nauugnay sa kanilang pang-araw-araw na buhay, sa kanilang pang-araw-araw na kalagayan, sa kung ano ang kanilang hinahangad sa araw-araw. At kaya para sa mga anticristo, ang katayuan at reputasyon ang buhay nila. Paano man sila mabuhay, ano man ang kapaligiran na tinitirhan nila, ano man ang gawain na kanilang ginagawa, ano man ang kanilang hinahangad, ano man ang kanilang mga mithiin, ano man ang direksyon ng kanilang buhay, umiikot ang lahat ng ito sa pagkakaroon ng magandang reputasyon at mataas na katayuan. At hindi nagbabago ang pakay na ito; hinding-hindi nila kayang isantabi ang gayong mga bagay. Ito ang totoong mukha ng mga anticristo, at ang kanilang diwa” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Ibinunyag ng Diyos na labis na pinahahalagahan ng mga anticristo ang reputasyon at katayuan at itinuturing nila ito bilang kanilang buhay. Anuman ang kalagayan nila, o anuman ang kanilang ginagawa, ang kanilang motibo at panimulang punto ay palaging nakasentro sa reputasyon at katayuan. Sa pagninilay sa aking sarili, napagtanto kong wala akong pinagkaiba. Matapos akong mapili bilang lider, hindi ko inisip kung gaano kahalaga ang gawain o kung paano ko maisasaalang-alang ang mga layunin ng Diyos at magagawa ang gawain nang maayos, kundi sa halip ay isinaalang-alang ko ang sarili kong reputasyon at katayuan. Nag-alala ako na baka mapansin ng ibang mga kapatid na hindi ko nauunawaan ang teknikal na bahagi ng gawain at hindi ko magawa nang maayos ang aking gawain. Nag-alala pa nga ako na malantad ako at mapalitan. Sa buong panunungkulan ko bilang lider, palagi akong nagsisikap na mapangalagaan ang aking reputasyon at katayuan, at, upang maitago ang sarili kong mga kakulangan, palagi akong umiiwas at hindi nagtatanong tungkol sa anumang teknikal na gawain. Nag-alala ako na makikita ng mga tao ang aking aktuwal na mga teknikal na kakayahan at isipin nila na hindi ko kayang pangasiwaan ang gawain at hindi ako karapat-dapat na maging lider. Higit pa rito, upang maitago ang katotohanan na hindi ako gumagawa ng aktuwal na gawain at mapangalagaan ang aking katayuan bilang isang lider, nag-abala ako sa pagdaraos ng mga pagtitipon, paggawa ng mga gawaing nagpapatibay sa aking reputasyon, pagsasalita tungkol sa doktrina, pagsigaw ng mga islogan, at pagkilos nang pabasta-basta. Sinubukan kong magpakita ng pagiging abala at pakiramdam ng pasann para ilihis ang aking mga kapatid at linlangin sila para maniwalang gumagawa ako ng aktuwal na gawain. Nakilahok lang ako sa ganitong huwad at mapanlinlang na pag-uugali at, bilang resulta, naantala ang paggawa ng video. Napagtanto ko na ako ay lubhang nagawang tiwali ni Satanas. Ang mga lason ni Satanas tulad ng “Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito” at “Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad” ay naging sarili kong kalikasan. Nabuhay ako ayon sa gayong mga lason at isinaalang-alang ko lang ang aking sariling reputasyon at katayuan habang ginagawa ko ang aking tungkulin sa aking pananampalataya sa Diyos. Wala akong kahit katiting na pakialam sa gawain ng iglesia o sa buhay pagpasok ng aking mga kapatid. Umiiwas pa nga ako sa paggawa ng mga tungkuling alam kong dapat kong gawin—labis akong makasarili, kasuklam-suklam, mapanlinlang, at tuso!

Inisip ko kung paanong, bilang isang lider ng iglesia, kahit pa wala akong teknikal na kaalaman sa paggawa ng video, dapat ay nakipagtulungan pa rin ako sa aking mga kapatid para malutas ang mga aktuwal na isyu na kinakaharap namin sa aming gawain. Iyon ay aking responsabilidad at ang pinakamaliit na dapat kong gawin bilang bahagi ng aking tungkulin. Gayunpaman, hindi ko man lang inisip ang mga layunin ng Diyos at ang inalala ko lang ay ang pangangalaga sa aking reputasyon at katayuan. Palagi kong ginagawang dahilan ang aking kawalan ng kaalaman upang maipasa ko sa iba, maiwasan ko at hindi ko maisakatuparan ang aktuwal na gawain, na humantong sa pagkaantala sa paglutas sa mga isyu ng aking mga kapatid, na pinigilan silang makahanap ng landas ng pagsasagawa at negatibong naapektuhan ang paggawa ng video. Ang lahat ng ito ay aking mga pagsalangsang. Napagtanto ko na ang matuwid na disposisyon ng Diyos ay hindi nalalabag—ang pagpalit sa akin ay ganap na bunga ng aking paghahangad ng reputasyon at katayuan at pagtahak sa landas ng isang anticristo. Kung hindi ako magsisisi at magbabago, tiyak na malalantad at matitiwalag ako.

Nang maglaon, nakita ko ang siping ito ng mga salita ng Diyos: “Sa katunayan, bilang isang lider, kapag natapos mo na ang mga pagsasaayos ng gawain, dapat mong subaybayan ang pag-usad ng gawain. Kahit hindi ka pamilyar sa larangang iyon ng gawain—kahit wala kang anumang kaalaman tungkol dito—makakahanap ka ng paraan para magawa ang gawain mo. Makakahanap ka ng isang taong may kaalaman, na nauunawaan ang gawaing pinag-uusapan, na suriin ang mga bagay-bagay at magbigay ng mga mungkahi. Mula sa kanilang mga mungkahi matutukoy mo ang angkop na mga prinsipyo, kaya magagawa mong subaybayan ang gawain. Pamilyar ka man o hindi o nauunawaan mo man o hindi ang uri ng gawaing pinag-uusapan, sa pinakamababa ay kailangan mo itong pangunahan, subaybayan ito, at patuloy na mag-usisa at magtanong tungkol sa pag-usad nito. Kailangan mong magkaroon ng pagkaintindi tungkol sa gayong mga bagay; ito ang responsabilidad mo, bahagi ito ng iyong trabaho. Ang hindi pagsubaybay sa gawain, hindi paggawa ng higit pa sa sandaling naitalaga na ito—ang paghuhugas mo ng mga kamay rito—ay ang paraan ng mga huwad na lider sa paggawa ng mga bagay-bagay. Ang hindi pagsusubaybay o pagbibigay ng gabay sa gawain, hindi pag-uusisa o paglulutas sa mga isyung lumilitaw, at hindi pag-aarok sa pag-usad o kahusayan ng gawain—mga pagpapamalas din ang mga ito ng mga huwad na lider” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 4). Tinulungan ako ng mga salita ng Diyos na mapagtanto na hindi kailangang nauunawaan at kayang gawin ng isang tao ang lahat upang maging isang lider ng iglesia. Mayroon man o walang teknikal na kaalaman ang mga lider at manggagawa, dapat pa rin silang aktibong lumahok sa gawain, sumubaybay sa pag-usad, mangasiwa, tumukoy ng mga isyu sa isang napapanahong paraan at lumutas ng mga ito. Ito ang dapat nilang saloobin sa kanilang tungkulin at ito ang hinihingi ng Diyos sa mga lider at manggagawa. Naisip ko ang ilang lider at manggagawa sa iglesia na namamahala sa ilang uri ng gawain na nangangailangan ng mga teknikal na kasanayan—sa kabila ng pagkakaroon nila ng ilang kakulangan at kahinaan, nagdadala sila ng pasanin sa kanilang gawain, nagagawa nilang pangasiwaan at subaybayan ang pag-usad ng gawain sa isang napapanahong paraan, pinagtutuunan nila ang paggabay sa mga kapatid na gawin ang kanilang mga tungkulin nang ayon sa prinsipyo, at nakikipagtulungan sila sa mga kapatid upang mabalanse ang kani-kanilang mga kalakasan at kahinaan. Unti-unti, magsisimula silang matuto ng ilang teknikal na kasanayan, pati na rin ng mga katotohanang prinsipyo, at ang mga resultang nakakamit nila sa kanilang tungkulin ay patuloy na bumubuti. Dahil dito, naalala ko ang kuwento ni Noe. Nang itayo ni Noe ang arka, talagang hindi pa siya nakagawa ng arka noon at hindi man lang niya alam kung ano ang maaaring itsura ng isang arka. Gayunpaman, dalisay ang kanyang puso, nagdala siya ng pasanin at isinaisip niya ang mga layunin ng Diyos. Kapag sinabihan siya ng Diyos na gumawa ng isang bagay, kumikilos siya nang ayon sa mga hinihingi ng Diyos. Sa huli, unti-unting nabuo ang arka at matagumpay na naisakatuparan ni Noe ang atas ng Diyos. Samantalang ako, paano ko tinrato ang aking tungkulin? Bilang isang lider ng iglesia, hindi ko isinaalang-alang kung paano maging maalalahanin sa mga layunin ng Diyos, gawing mabuti ang gawain ng iglesia at tuparin ang aking tungkulin, at sa halip ay umupo ako sa puwesto ko bilang lider at naghanap palagi ng mga paraan para magmukha akong mas mahusay at mas may kakayahan kaysa sa iba. Dahil natatakot ako na kung makikilahok ako sa gawaing teknikal ay mabubunyag ang aking mga kakulangan at kahinaan at mamaliitin ako ng aking mga kapatid, palagi kong ginagamit ang kawalan ng kaalaman sa mga teknikal na aspekto ng paggawa ng video bilang isang palusot para huwag makisali—napakayabang kong mapagpaimbabaw! Doon ko lang napagtanto na ang tinatanggap ng isang lider ay hindi isang titulo o katayuan, kundi isang responsabilidad at pasanin. Kailangan kong harapin nang tama ang sarili kong mga kakulangan at kahinaan at tanggalin ang aking pagkahumaling sa titulo at katayuan ng posisyon ng lider. Kailangan kong pangalagaan ang mga layunin ng Diyos, magkaroon ng pasanin para sa gawain ng iglesia, makipagtulungan nang maayos sa aking mga kapatid upang mabalanse ang aming mga kalakasan at kahinaan at gawin nang maayos ang gawain ng iglesia. Hindi ako pamilyar sa ilang teknikal na aspekto ng gawain, ngunit maaari akong lumapit sa mga kapatid na pamilyar doon at kumonsulta at makipagtalakayan sa kanila. Maaari kong hilingin sa kanila na magbigay ng higit pang mga mungkahi at ideya at gawin ang lahat na magtulungan upang makahanap ng mga landas ng pagsasagawa at malutas ang aming mga isyu. Ang paggawa sa ganitong paraan ay magbibigay-daan sa lahat ng aspekto ng gawain na magpatuloy nang normal. Kung hindi pa rin namin malutas ang aming mga isyu pagkatapos kumonsulta at magtalakayan, maaari kaming humingi ng tulong sa nakatataas na pamunuan—titiyakin nito na ang anumang mga problema sa aming gawain ay matutukoy at malulutas sa isang napapanahong paraan at hindi magiging sanhi ng pagkaantala sa gawain ng iglesia. Ito ang dapat at ganap kong kayang gawin. Dapat akong magkaroon ng responsableng saloobin sa gawain ng iglesia at gawin ang lahat ng aking makakaya upang maisakatuparan ang aking kayang gawin. Tanging sa paggawa nito ko matutupad ang aking tungkulin at responsabilidad. Napagtanto ko na sa nakaraan, masyado kong pinahalagahan ang reputasyon at katayuan. Palagi kong ginagamit ang aking kakulangan sa teknikal na kaalaman bilang palusot, aktibong gumagawa upang mapangalagaan ang aking reputasyon at katayuan, at sa huli ay nagdulot ako ng pagkaantala sa paggawa ng video ng iglesia.

Nang maglaon, nakita ko ang siping ito ng mga salita ng Diyos: “Para sa lahat ng gumaganap ng tungkulin, gaano man kalalim o kababaw ang kanilang pagkaunawa sa katotohanan, ang pinakasimpleng paraan para isagawa ang pagpasok sa katotohanang realidad ay ang isipin ang mga interes ng sambahayan ng Diyos sa lahat ng bagay, at bitiwan ang kanilang mga makasariling hangarin, mga personal na layunin, mga motibo, pagmamalaki, at katayuan. Unahin ang mga interes ng sambahayan ng Diyos—ito man lang ay dapat gawin ng isang tao. Kung ni hindi man lang ito magawa ng isang taong gumaganap ng tungkulin, paano masasabi na ginagampanan niya ang kanyang tungkulin? Hindi iyon pagganap ng kanyang tungkulin. Dapat mo munang isipin ang mga interes ng sambahayan ng Diyos, isaalang-alang ang mga layunin ng Diyos, at isaalang-alang ang gawain ng iglesia. Unahin mo muna ang mga bagay na ito; pagkatapos niyan, saka mo lamang maaaring isipin ang katatagan ng iyong katayuan o kung ano ang tingin sa iyo ng iba. Hindi ba ninyo nararamdaman na mas dumadali ito nang kaunti kapag hinahati ninyo ito sa dalawang hakbang at gumagawa kayo ng ilang kompromiso? Kung magsasagawa ka nang ganito sa maikling panahon, madarama mo na hindi naman pala mahirap na bigyang-kasiyahan ang Diyos. Bukod pa riyan, dapat mong magawang tuparin ang iyong mga responsabilidad, gampanan ang iyong mga obligasyon at ang iyong tungkulin, at isantabi ang iyong mga makasariling hangarin, layon, at motibo; dapat kang magpakita ng pagsasaalang-alang sa mga layunin ng Diyos, at unahin ang mga interes ng sambahayan ng Diyos, ang gawain ng iglesia, at ang tungkulin na dapat mong gampanan. Pagkatapos danasin ito sa sandaling panahon, madarama mo na magandang umasal sa ganitong paraan. Ito ay pamumuhay nang prangka at tapat, at hindi pagiging isang hamak at kasuklam-suklam na tao; pamumuhay ito nang makatarungan at marangal sa halip na pagiging kasuklam-suklam, hamak, at walang silbi. Madarama mo na ganito dapat kumilos ang isang tao at ito ang wangis na dapat niyang isabuhay. Unti-unti, mababawasan ang hangarin mong bigyang-kasiyahan ang sarili mong mga interes” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Sa pag-iisip tungkol sa mga salita ng Diyos, napagtanto ko na anuman ang ating tungkulin, dapat nating itama ang ating mga layunin, isantabi ang mga pansarili nating pagnanasa, o hangarin para sa reputasyon at katayuan, at sikaping mapanatili ang gawain ng iglesia. Hindi tayo dapat mag-alala sa kung ano ang iniisip ng iba sa atin, kundi dapat kaya nating tanggapin ang pagsisiyasat ng Diyos at tuparin ang ating mga responsabilidad—sa gayon lamang tayo makapamumuhay nang tuwiran at matapat. Naisip ko kung paanong ang pagkapili sa akin bilang isang lider ay isang pagkakataon lang para makapagsagawa ako at hindi ibig sabihin niyon na ganap akong kuwalipikado para sa posisyon. Kailangan ko pa ring patuloy na hanapin ang katotohanan sa proseso ng paggawa ng aking tungkulin at makipagtulungan sa aking mga kapatid upang magampanan nang maayos ang aking tungkulin. Gayunpaman, ako ay masyadong mapaghimagsik, isinaalang-alang ko lang ang aking katayuan at reputasyon at nabigo akong gumawa ng aktuwal na trabaho, lahat ng ito ay nakapinsala sa gawain ng iglesia at humantong sa pagpalit sa akin. Pagkatapos kong maunawaan ang mga layunin ng Diyos, nagpasya akong kumilos ayon sa mga salita ng Diyos sa aking tungkulin mula noon, tumigil na sa pagsasaalang-alang sa aking reputasyon at katayuan at tuparin ang aking tungkulin upang mapalugod ang Diyos.

Hindi nagtagal, inatasan ako ng iglesia na diligan ang mga baguhan at, makalipas ang ilang buwan, itinaas ang ranggo ko para maging lider ng grupo. Muli, hindi ko maiwasang mag-alala: “Hindi ko pa matagal na nadidiligan ang mga baguhan, kulang ako sa karanasan, at ang aking kakayahang diligan ang mga baguhan ay hindi mas mahusay kaysa sa ibang mga kapatid. Magagawa ko ba talagang maging epektibong lider ng grupo? Kung hindi ko magampanan nang maayos ang aking trabaho at hindi ako makapagmungkahi ng mga aktuwal na landas ng pagsasagawa para sa aking mga kapatid, iisipin kaya nila na hindi ako kuwalipikado para maging lider ng grupo? Iisipin kaya ng aking lider na kulang ako sa kakayahan at kahusayan?” Napagtanto ko na muli akong nagnanais na mapangalagaan ang aking reputasyon at katayuan. Naalala ko ang mga aral na natutunan ko mula sa aking nakaraang pagkabigo at nagmadali akong lumapit sa Diyos sa panalangin. Pagkatapos kong manalangin, nakita ko ang siping ito ng mga salita ng Diyos: “Dapat mong hanapin ang katotohanan upang malutas ang anumang problemang lumilitaw, anuman iyon, at huwag magbalatkayo o magkunwari para sa iba sa anumang paraan. Ang iyong mga kamalian, iyong mga kakulangan, iyong mga kasalanan, iyong mga tiwaling disposisyon—maging ganap na bukas tungkol sa lahat ng ito, at magbahagi tungkol sa lahat ng ito. Huwag mong itago ang mga ito. Ang pagkatutong buksan ang iyong sarili ang unang hakbang tungo sa buhay pagpasok, at ito ang unang sagabal, na siyang pinakamahirap daigin. Kapag nalampasan mo na ito, madali nang pumasok sa katotohanan. Ano ang ipinahihiwatig ng paggawa sa hakbang na ito? Nangangahulugan ito na binubuksan mo ang puso mo at ipinapakita ang lahat ng nasa loob mo, mabuti o masama, positibo o negatibo; inilalantad ang iyong sarili para makita ng iba at ng Diyos; walang itinatago sa Diyos, walang pinagtatakpan, walang ikinukubling anuman, walang panlilinlang at panloloko, at bukas at tapat din maging sa ibang mga tao. Sa ganitong paraan, nabubuhay ka sa liwanag, at hindi ka lamang susuriing mabuti ng Diyos, kundi makikita rin ng ibang mga tao na kumikilos ka nang may prinsipyo at may antas ng kalinawan. Hindi mo kailangang gumamit ng anumang mga pamamaraan para protektahan ang iyong reputasyon, imahe, at katayuan, ni hindi mo kailangang pagtakpan o ikubli ang iyong mga pagkakamali. Hindi mo kailangang makisangkot sa mga walang saysay na pagsisikap na ito. Kung mapapalagpas mo ang mga bagay na ito, labis kang mapapahinga, mamumuhay ka nang hindi napipigilan o walang pasakit, at mamumuhay ka nang lubusan sa liwanag” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Ang pagbabasa ng mga salita ng Diyos ay nakatulong sa akin upang magkaroon ng kaliwanagan at nagbigay sa akin ng landas ng pagsasagawa. Hindi ko dapat itago at ilihim ang aking mga kakulangan at kahinaan alang-alang sa reputasyon at katayuan. Sa halip, dapat akong magkaroon ng tamang saloobin sa aking mga kakulangan, magsagawa na maging isang matapat na tao, magsagawa ng lahat ng nauunawaan ko, at tuparin ang aking tungkulin at responsabilidad. Pagkatapos niyon, aktibo kong sinubaybayan ang pag-usad ng gawain at kapag nakatatagpo ako ng mga isyu na wala akong kaalaman o hindi ko kayang ayusin mag-isa, humihingi ako ng tulong sa aking mga kapatid upang magkakasama naming lutasin ang problema. Tuwing may mga pagtitipon ang mga kapatid para magtalakayan, masigasig akong natututo mula sa kanila at inaaral ko ang mga kapaki-pakinabang na landas ng pagsasagawa na kanilang binanggit. Madalas ko ring sinasangkapan ng katotohanan ng mga pangitain ang aking sarili. Pagkaraan ng ilang panahon ng ganitong pagsasagawa, unti-unti kong naarok ang ilang prinsipyo, at unti-unti, humusay ang pagganap ko sa aking tungkulin at nakaramdam ako ng kapayapaan at kaginhawahan.

Sa aking pagninilay sa karanasang ito na mapalitan, ang mga salita ng Diyos ay nagbigay ng liwanag at patnubay sa akin, at nagbigay sa akin ng kaalaman tungkol sa katotohanan ng aking pagsisikap para sa reputasyon at katayuan, at ang mga epekto ng ganitong mga aksyon. Nakatulong din ang Kanyang mga salita upang maituwid ang aking mga nakalilinlang na pananaw. Lahat ng ito ay pagmamahal at pagliligtas ng Diyos!


72. Ang Landas Patungo sa Kaharian ng Langit

Ni Marcelita, Pilipinas

Pagdating sa pagpasok sa kaharian ng langit, maraming tao ang nag-iisip na, “Dahil may pananampalataya tayo sa Panginoon at napatawad na ang ating mga kasalanan, pagparito ng Panginoon ay dadalhin Niya tayo nang diretso sa Kanyang kaharian.” Tapos ay may mga mga naniniwala na ang mga banal lang ang makakikita sa Panginoon, iniisip nila, “Hindi pa rin natin maiwasang palaging magkasala—hindi pa natin naiwawaksi ang mga gapos ng kasalanan, kaya talaga bang makapapasok tayo sa kaharian ng langit?” Sa tanong na ito, maaaring sabihin ng ilan, “Sa kabila ng ating pagiging makasalanan, ang Panginoong Jesus ang ating walang hanggang handog para sa kasalanan, kaya patatawarin Niya tayo basta’t ipinagtatapat natin ang ating mga kasalanan sa Kanya. Hindi na Niya tayo ituturing na makasalanan kung gayon, at makakapasok tayo sa Kanyang kaharian.” Pero hindi ganito ang palagay ko, dahil sabi sa Bibliya: “Sapagkat kung sasadyain pa nating magpatuloy sa paggawa ng kasalanan pagkatapos nating malaman ang katotohanan, wala nang handog na maiaalay pa para mapatawad ang mga kasalanan natin” (Mga Hebreo 10:26). Pinatutunayan nito na may hangganan ang handog para sa kasalanan. Ang mga nakaaalam ng tunay na daan pero nagkakasala pa rin ay hindi makatatanggap ng pagliligtas ng Diyos. Kaya paano talaga tayo makapapasok sa kaharian ng langit? Hindi ko ito kailanman maintindihan—noong nabasa ko ang mga salita ng Makapangyarihang Diyos, saka ko lang natagpuan ang landas ng pagpapadalisay at pagpasok sa kaharian ng Diyos.

Ipinanganak ako sa isang Kristiyanong pamamahay, at nagsisimba ako kasama ang aking mga magulang mula sa murang edad. Aktibo rin akong nakikilahok sa mga aktibidad sa simbahan. Bilang isang nasa hustong gulang, mas lalo kong masigasig na ginugol ang sarili ko para sa Panginoon. Minsan ay sinasamahan ko ang pastor na magdaos ng mga pulong ng panalangin sa labas ng bayan. Pero sa kabila ng lahat ng aking sigasig, hindi ako nakakukuha ng anumang kasiyahan mula sa mga misa. Palaging tungkol sa pare-parehong bagay ang mga sermon ng pastor. Walang bagong kaliwanagan. At ako naman, madalas na hindi ko nagagawang mamuhay ayon sa mga turo ng Panginoon. Palagi akong nasa siklo ng pagkakasala at pagtatapat. Halimbawa, nang makita ko na binigyan ng nanay ko ang mga kapatid ko ng mga regalo o pera pero bihira akong bigyan ng kahit ano, naging mainggitin ako at nagalit at nagreklamo tungkol sa kanya. Sa aking pagseserbisyo para sa simbahan, sa tuwing bibigyan ako ng pastor ng mga gawain, maiisip ko na marahil ay pinapaboran at sinusuportahan niya ako. Mapupuno ako ng pagmamalaki at mamaliitin pa ang ibang kapwa-manggagawa. Sinasabi sa mga Kasulatan: “Hangarin ninyo ang kapayapaan sa lahat ng tao, at ang kabanalan, na kung wala ay walang sinuman ang makakakita sa Panginoon” (Mga Hebreo 12:14). Pero puno pa rin ako ng inggit, pagkamuhi, at panlalait. Hindi ko kayang makisama nang maayos sa aking pamilya, lalo na ang mahalin ang iba na gaya ng aking sarili at makasundo ang lahat ng tao. Banal ang Panginoon; talaga bang matatanggap ng isang tulad ko ang Kanyang papuri at makapapasok sa Kanyang kaharian? Naguluhan talaga ako, kaya humingi ako ng tulong sa pastor at ibang miyembro ng simbahan. Pero ang sabi lang ng pastor, “Bilang mga mananampalataya, napatawad na ang ating mga kasalanan. May bisa magpakailanman ang handog para sa kasalanan ng Panginoong Jesus. Kaya para sa lahat ng ating kasalanan na nagawa sa nakaraan at sa hinaharap, hangga’t nagdarasal at nagtatapat tayo sa Panginoon, patatawarin Niya tayo nang walang kondisyon. Pagkatapos ay ituturing tayo ng Panginoon bilang walang kasalanan at pahihintulutan tayong pumasok sa Kanyang kaharian. Dapat tayong magkaroon ng pananampalataya sa Panginoon.” Pero hindi nalutas ng pakikinig sa mga salita ng pastor ang aking pagkalito. Pinatatawad ng Panginoon ang ating mga kasalanan, pero bakit sinasabi rin sa Bibliya na, “Sapagkat kung sasadyain pa nating magpatuloy sa paggawa ng kasalanan pagkatapos nating malaman ang katotohanan, wala nang handog na maiaalay pa para mapatawad ang mga kasalanan natin” (Mga Hebreo 10:26)? Pinatutunayan nito na hindi magpakailanmang patatawarin ng Panginoon ang ating mga kasalanan nang walang kondisyon. Wala akong nakamit na anumang kalinawan, at naaliw ko lang ang aking sarili sa pag-iisip na: Ang pag-ibig ng Panginoon ay walang hanggan at walang katapusan, kaya marahil ay tama ang pastor. Hangga’t patuloy akong nagdarasal at umaamin, hindi gagamitin ng Panginoon ang mga kasalanang iyon laban sa akin, at pagparito Niya ay dadalhin Niya ako sa kaharian ng langit. Pagkatapos noon, nagpatuloy lang ako sa pagbabasa ng Bibliya at pagdalo sa mga samba, umaasa na makapapasok ako sa kaharian ng Panginoon pagparito Niya.

Kalaunan ay may nakilala akong dalawang sister online. Madalas kaming mag-chat, na pinapalakas ang loob at inuudyukan ang isa’t isa sa aming pananampalataya at nagbabahagi ng aming mga saloobin. Isang araw, tinanong ako ng isa sa kanila, “Ano ang pinakainaasahan mo bilang isang mananampalataya?” Nang wala ni katiting na alinlangan, sinabi ko, “Ang makapasok sa kaharian ng Diyos, siyempre!” Pagkatapos ay tinanong niya, “Kung gayon alam mo ba kung anong klase ng mga tao ang maaaring makapasok sa kaharian ng Diyos?” Nang sabihin niya iyon, naisip ko sa sarili ko, “Ito mismo ang naguguluhan ako. Sinasabi lahat ng pastor at ng mga miyembro ng simbahan na sa pamamagitan ng pagsampalataya sa Diyos at pagbabautismo sa amin sa Kanyang pangalan, napatawad na ang aming mga kasalanan at maaari kaming pumasok sa kaharian ng langit. Ibig sabihin ba ng tanong niya ay may iba siyang opinyon?” Pagkatapos sinabi niya, “Iniisip ko dati na sa ating pananampalataya, hangga’t tinatanggap natin ang pangalan ng Panginoon, at nagdarasal at umaamin tayo sa Kanyang pangalan, patatawarin ng Panginoon ang ating mga kasalanan. Tapos pagparito Niya, dadalhin Niya tayo sa kaharian ng langit. Pero napagtanto ko kalaunan na kahit na napatawad na ang ating mga kasalanan sa pamamagitan ng pananampalataya sa Panginoon, puwede pa rin tayong magkasala at labanan Siya. Halimbawa, hinihingi ng Panginoon na mahalin natin ang iba na gaya ng ating sarili, magsagawa ng pagtitimpi, at maging asin at ilaw para luwalhatiin Siya, pero palagi tayong nadadawit sa mga argumento tungkol sa hamak na maliliit na bagay. Sinisisi natin ang Panginoon at pinagtataksilan Siya sa harap ng mga sakuna at pagsubok. Gumagawa lang tayo at gumugugol ng ating sarili para makatanggap ng mga pagpapala at makapasok sa Kanyang kaharian. Ito ay pagsubok na makipagtransaksyon sa Panginoon. Ang pamumuhay sa ganitong paraan ay hindi naaayon ni bahagya sa layunin ng Panginoon. Malinaw na isinasaad sa mga Kasulatan: ‘Kayo nga’y magpakabanal, sapagkat Ako’y banal’ (Levitico 11:45). ‘Katotohanan, katotohanang sinasabi Ko sa inyo, Ang bawat nagkakasala ay alipin ng kasalanan. At ang alipin ay hindi nananahan sa bahay magpakailanman: ang anak ang nananahan magpakailanman’ (Juan 8:34–35). Ang Diyos ay banal at matuwid, at ang kaharian ng langit ay nasa ilalim ng Kanyang pamamahala. Isa itong banal na lupain. Hindi pahihintulutan ng Diyos ang marurumi na dungisan ang Kanyang banal na lupain. Iyong mga palaging nagkakasala, lumalaban, at nagrerebelde sa Panginoon ay mga alipin pa rin ng kasalanan, at hinding-hindi makapapasok sa kaharian ng Diyos.” Dahil nakinig ako sa pagbabahagi ng sister, sinabi ko, “Tama ka. Sa ating pananampalataya, malimit tayong nagsisinungaling at nagkakasala at hindi mapalaya ang ating sarili mula sa kasalanan. Naranasan ko na ito nang matindi. Noon pa man ay talagang nalilito na ako rito. Talaga bang makakapasok tayo sa kaharian ng Diyos nang ganito? Hiningi ko ang payo ng aking pastor at ibang miyembro ng simbahan, pero hindi ako kailanman nakakuha ng isang kasiya-siyang sagot. Sa pamamagitan ng pagbabahagi mo, nagkakamit na ako sa wakas ng kaunting pagkaunawa. Ang mga laging nagkakasala at hindi pa nadalisay ay hindi maaaring makapasok sa kaharian ng Diyos. Pero hindi ko pa rin maunawaan, bakit ba patuloy tayong nagkakasala gayong, bilang mga mananampalataya, napatawad na tayo ng Panginoon?”

Bilang sagot sa tanong ko, nagbasa ang sister ng ilang sipi ng mga salita ng Makapangyarihang Diyos: “Kahit na ang tao ay maaaring natubos at napatawad na sa kanyang mga kasalanan, ito ay maaari lamang na ituring na hindi pag-alala ng Diyos sa mga paglabag ng tao at hindi pagtrato sa tao alinsunod sa mga paglabag nito. Subalit, kapag ang tao na namumuhay sa katawang tao, ay hindi pa napapalaya mula sa kasalanan, siya ay maaaring magpatuloy lamang sa pagkakasala, inihahayag nang walang katapusan ang kanyang satanikong disposisyon. Ito ang buhay ng tao, isang walang-katapusang pagpapaulit-ulit ng kasalanan at kapatawaran. Ang karamihan ng tao ay nagkakasala sa araw upang magtapat ng kasalanan sa gabi. Dahil dito, kahit na ang handog para sa kasalanan ay walang hanggan ang bisa sa tao, hindi nito magagawang iligtas ang tao mula sa kasalanan. Tanging kalahati lang ng gawain ng pagliligtas ang nakumpleto, sapagkat ang tao ay mayroon pa ring tiwaling disposisyon. … Hindi madali para sa tao na mabatid ang kanyang mga kasalanan; wala siyang paraan para kilalanin ang kanyang sariling kalikasang nag-ugat na nang malalim, at kailangan niyang umasa sa paghatol ng salita upang makamit ang ganitong resulta. Sa ganitong paraan lamang maaaring unti-unting mabago ang tao mula sa puntong ito” (Ang Salita, Vol. I. Ang Pagpapakita at Gawain ng Diyos. Ang Hiwaga ng Pagkakatawang-tao 4). “Bagama’t pumarito si Jesus kasama ng tao at gumawa ng maraming gawain, kinumpleto lamang Niya ang gawain ng pagtubos sa buong sangkatauhan at nagsilbi bilang handog para sa kasalanan ng tao; hindi Niya inalis ang lahat ng tiwaling disposisyon ng tao. Ang lubos na pagliligtas sa tao mula sa impluwensya ni Satanas ay hindi lamang kinailangan ni Jesus na maging handog dahil sa kasalanan at pasanin ang mga kasalanan ng tao, kundi kinailangan din ng Diyos na gumawa ng mas malaki pang gawain upang ganap na alisin sa tao ang kanyang maka-Satanas na tiwaling disposisyon. Kaya, pagkatapos napatawad ang tao sa kanyang mga kasalanan, nagbalik ang Diyos sa katawang-tao upang akayin ang tao tungo sa bagong kapanahunan, at sinimulan Niya ang gawain ng pagkastigo at paghatol. Ang gawaing ito ay naghatid sa tao sa isang mas mataas na dako. Lahat ng nagpapasakop sa Kanyang kapamahalaan ay magtatamasa ng mas mataas na katotohanan at tatanggap ng mas malalaking pagpapala. Tunay silang mabubuhay sa liwanag, at matatamo nila ang katotohanan, ang daan, at ang buhay” (Ang Salita, Vol. I. Ang Pagpapakita at Gawain ng Diyos. Paunang Salita). Nang mabasa ang salita ng Diyos, nagbahagi siya sa akin pagkatapos, “Noong Kapanahunan ng Biyaya, ginawa lang ng Panginoong Jesus ang gawain ng pagtubos, hindi ang gawain ng pagpapadalisay at pagbabago ng sangkatauhan. Alam nating lahat na sa bandang dulo ng Kapanahunan ng Kautusan ng Lumang Tipan, ang mga tao ay nanganganib na patayin dahil sa hindi pagsunod sa kautusan. Tapos ay personal na naging tao ang Diyos at ipinako sa krus bilang isang handog para sa kasalanan para sa sangkatauhan, tinutubos ang tao sa kanyang mga kasalanan. Basta’t umaamin at nagsisisi ang mga tao sa Panginoon, maaaring mapatawad ang kanilang mga kasalanan, at maaari nilang matamasa ang masaganang biyaya, kapayapaan at kaligayahang ipinagkaloob ng Panginoon. Ang pagpapatawad na ito ng mga kasalanan ay tumutukoy na hindi na tayo papatayin sa ilalim ng kautusan. Hindi ito nangangahulugan na malaya na ang tao sa kasalanan, lalong hindi ito nangangahulugan na ang tao ay hindi na muling magkakasala kailanman. Napatawad ang ating mga kasalanan sa pamamagitan ng ating pananampalataya, pero ang ating makasalanang kalikasan ay malalim pa ring nakaugat sa loob natin. Puno tayo ng mga satanikong disposisyon katulad ng pagmamataas, panlilinlang, at kasamaan. Halimbawa, sinasalungat pa nga natin ang sarili nating konsensya, nagsisinungaling at nanloloko, para protektahan ang ating sariling mga interes. Kapag hindi kumikilos ang mga tao sa paraang gusto natin sa kanila, nagagalit tayo at sinasaway sila. Nakikipagpaligsahan tayo para sa katayuan at naghahanap ng pakinabang, mainggitin tayo at palaaway. Hinahabol din natin ang masasamang makamundong kalakaran at nilalasap ang mga kasiyahan ng laman. At iba pa. Alam natin na ang pagkakasala ay hindi pagsunod sa layunin ng Panginoon at malimit tayong humaharap sa Panginoon para magsisi at magtapat, pero pagkatapos ay patuloy lang tayong nagkakasala. Ang lahat ng ito ay bunga ng ating satanikong kalikasan. Kung hindi natin lulutasin ang ugat ng ating makasalanang kalikasan, ang ating mga kasalanan ay magiging parang masasamang damo na pinutol sa tangkay, tumutubo uli mula sa ugat. Samakatuwid, isinasagawa ng Diyos sa mga huling araw ang gawain ng paghatol, ganap na nilulutas ang ating makasalanang kalikasan, nililinis at binabago ang ating mga tiwaling disposisyon, para hindi na tayo magkasala o lumaban sa Diyos. Ito lang ang paraan para maging karapat-dapat sa kaharian ng langit.”

Matapos makinig sa pagbabahagi ng sister, naunawaan ko na ang pagpapatawad ng mga kasalanan ay nangangahulugan lang na napatawad na ng Panginoong Jesus ang ating mga kasalanan, hindi na hindi tayo makasalanan. Hindi rin ito nangangahulugan na patatawarin ng Panginoon ang ating mga kasalanan nang walang katapusan, tulad ng sinabi ng aking pastor. Napakapraktikal ng pagbabahagi ng sister, at ganap na nakaayon sa Bibliya: “Sapagkat kung sasadyain pa nating magpatuloy sa paggawa ng kasalanan pagkatapos nating malaman ang katotohanan, wala nang handog na maiaalay pa para mapatawad ang mga kasalanan natin” (Mga Hebreo 10:26). Ang sinabi ng pastor ay iniiwan akong naguguluhan dati. Banal ang Panginoon. Dadalhin ba talaga Niya tayo sa Kanyang kaharian kahit na palagi tayong nagkakasala? Hindi ko ito maintindihan, kaya nagtiwala lang ako sa sinabi ng pastor at patuloy kong pinag-aralan ang Bibliya, nagdasal at umamin, at umaasa na pagparito ng Panginoon ay hindi Niya titingnan ang ating mga kasalanan kundi diretso tayong dadalhin sa Kanyang kaharian. Ngayong naaalala ko, isa iyong hindi kapani-paniwalang kuru-kuro. Sinabi ng sister na gagampanan ng Panginoon ang gawain ng paghatol para dalisayin ang tao sa Kanyang pagbabalik, kaya nagmadali akong tanungin siya kung paano mismo gagampanan ng Diyos ang gawaing ito. Matiyaga siyang sumagot, “Naglalaman ang Bibliya ng maraming propesiya tungkol dito. Halimbawa: ‘Mayroon pa Akong maraming bagay na sa inyo ay sasabihin, ngunit ngayon ay hindi ninyo mangatitiis. Gayon ma’y kung Siya, ang Espiritu ng katotohanan ay dumating, ay papatnubayan Niya kayo sa buong katotohanan’ (Juan 16:12–13). ‘Siya na tumatanggap sa Akin, ngunit hindi tinatanggap ang Aking mga salita, ay mayroong isang hahatol sa kanya: ang salitang Aking sinalita, ay siyang sa kanya’y hahatol sa huling araw’ (Juan 12:48). Ipinapakita ng mga bersikulo na ito na ipapahayag ng Diyos ang katotohanan para hatulan at dalisayin ang sangkatauhan sa mga huling araw. Nagbalik na ngayon ang Panginoong Jesus bilang ang nagkatawang-taong Makapangyarihang Diyos ng mga huling araw. Ipinahahayag Niya ang katotohanan at ginagawa ang gawain ng paghatol na nagsisimula sa sambahayan ng Diyos para malutas ang makasalanang kalikasan at mga satanikong disposisyon ng tao, at sa huli ay maligtas ang sangkatauhan mula sa impluwensiya ni Satanas.” Tapos ay ipinakita niya sa akin ang mga video ng pagbasa ng mga salita ng Diyos. Sabi ng Makapangyarihang Diyos: “Ang Cristo ng mga huling araw ay gumagamit ng iba’t ibang katotohanan para maturuan ang tao, para ibunyag ang diwa ng tao, at suriin ang kanyang mga salita at gawa. Ang mga salitang ito ay binubuo ng iba’t ibang katotohanan, gaya ng tungkulin ng tao, paano dapat magpasakop ang tao sa Diyos, paano dapat maging tapat ang tao sa Diyos, paano dapat isabuhay ng tao ang normal na pagkatao, gayundin ang karunungan at disposisyon ng Diyos, at iba pa. Ang mga salitang ito ay nakatuon lahat sa diwa ng tao at sa kanyang tiwaling disposisyon. Partikular na, yaong mga salitang naglalantad kung paano tinatanggihan ng tao ang Diyos ay sinasabi patungkol sa kung paano kinakatawan ng tao si Satanas, at naging puwersa ng kaaway laban sa Diyos. Sa pagsasakatuparan ng Kanyang gawain ng paghatol, hindi lamang basta nililinaw ng Diyos ang likas na pagkatao ng tao sa iilang salita lamang; inilalantad at pinupungusan Niya nang pangmatagalan. Ang lahat ng ganitong mga pamamaraan ng paglalantad at pagpupungos ay hindi maaaring mahalinhan ng mga ordinaryong salita, kundi ng katotohanang hindi man lang taglay ng tao. Ang ganitong klaseng mga pamamaraan lamang ang matatawag na paghatol; sa pamamagitan lamang ng ganitong uri ng paghatol masusupil ang tao at makukumbinsi nang husto tungkol sa Diyos, at bukod pa riyan ay makamtan ang tunay na pagkakilala sa Diyos. Ang idinudulot ng gawain ng paghatol ay ang pagkaunawa ng tao sa tunay na mukha ng Diyos at sa katotohanan tungkol sa kanyang sariling pagkasuwail. Ang gawain ng paghatol ay nagbibigay-daan sa tao na magtamo ng malawak na pagkaunawa sa mga layunin ng Diyos, sa layunin ng gawain ng Diyos, at sa mga hiwagang hindi niya maunawaan. Tinutulutan din nito ang tao na makilala at malaman ang kanyang tiwaling diwa at ang mga ugat ng kanyang katiwalian, gayundin para matuklasan ang kapangitan ng tao. Ang mga epektong ito ay bunga lahat ng gawain ng paghatol, sapagkat ang diwa ng gawaing ito ay ang mismong gawain ng pagbubukas ng katotohanan, ng daan, at ng buhay ng Diyos sa lahat ng may pananampalataya sa Kanya. Ang gawaing ito ay ang gawain ng paghatol na ginagawa ng Diyos” (Ang Salita, Vol. I. Ang Pagpapakita at Gawain ng Diyos. Ginagawa ni Cristo ang Gawain ng Paghatol sa Pamamagitan ng Katotohanan). “Sa pamamagitan ng gawaing ito ng paghatol at pagkastigo, lubusang malalaman ng tao ang marumi at tiwaling diwa sa kanyang sariling kalooban, at magagawa niyang lubos na magbago at maging malinis. Sa ganitong paraan lamang maaaring maging karapat-dapat na bumalik ang tao sa harap ng luklukan ng Diyos. Lahat ng gawaing ginagawa sa araw na ito ay para malinis at mabago ang tao; sa pamamagitan ng paghatol at pagkastigo gamit ang salita, pati na rin ng pagpipino, makakaya ng tao na maiwaksi ang kanyang katiwalian at maaaring madalisay ang tao” (Ang Salita, Vol. I. Ang Pagpapakita at Gawain ng Diyos. Ang Hiwaga ng Pagkakatawang-tao 4).

Nagbahagi sa akin ang sister pagkatapos ng mga video: “Sa mga huling araw, ginagamit ng Makapangyarihang Diyos una sa lahat ang katotohanan para hatulan at ilantad ang satanikong kalikasan ng sangkatauhan at ang iba’t ibang satanikong disposisyon na lumalaban at nagkakasala sa Kanya. Kasabay nito, nililinaw rin Niya ang lahat ng katotohanan na dapat nating isagawa sa ating pananampalataya—halimbawa, kung paano lumikha ng isang normal na relasyon sa Diyos, kung paano isabuhay ang normal na pagkatao, kung paano mahalin at magpasakop sa Diyos, kung paano manampalataya at maglingkod sa Diyos na nakaayon sa Kanyang mga layunin, at marami pa. Sa pamamagitan ng paghatol at pagkastigo ng mga salita ng Diyos, makikita natin kung gaano tayo labis na nagawang tiwali ni Satanas, at kung gaano tayo kapuspos ng mga satanikong disposisyon na tulad ng pagmamataas, panlilinlang, at kasamaan. Hindi natin isinasabuhay ang ni kaunting wangis ng pagkatao, kundi mga sagisag tayo ni Satanas at hindi karapat-dapat na mamuhay sa harap ng Diyos. Maaari din nating malaman ang matuwid na disposisyon ng Diyos na hindi nagpapahintulot ng anumang paglabag, simulang kamuhian at kasuklaman ang ating sarili at magsisi sa Diyos. Sa gayon ay unti-unting mababago ang ating mga tiwaling disposisyon, at magkakaroon tayo ng kaunting takot sa Diyos, at pagpapasakop sa Kanya.” Matapos iyon, nagpatuloy siya sa pagbabahagi ng ilan sa kanyang karanasan. Sinabi niya na sa pananampalataya niya noon sa Panginoon, naisip niya na yamang iginugol niya ang kanyang sarili, maraming isinuko, dumanas ng mga paghihirap at nagbayad ng halaga para sa Panginoon, minahal niya ang Panginoon sa lahat at mas magaling kaysa sa ibang tao. Ginagamit niya ito bilang kapital at minamaliit ang iba, iniisip na siya ang pinaka-akmang maputungan ng korona at magantimpalaan. Matapos matanggap ang gawain ng Makapangyarihang Diyos ng mga huling araw, binasa niya ang mga salita ng Diyos na hinahatulan at inilalantad ang sangkatauhan. Nakita niya ang sumusunod na sipi: “Magiging pinakamainam para sa inyo na maglaan ng higit pang pagsisikap sa katotohanan ng pagkilala sa sarili. Bakit hindi kayo nagugustuhan ng Diyos? Bakit kasuklam-suklam sa Kanya ang inyong disposisyon? Bakit pinupukaw ng inyong pananalita ang Kanyang galit? Sa sandaling magpamalas kayo ng katiting na katapatan, pinupuri ninyo ang inyong sarili, at humihingi kayo ng gantimpala para sa maliit na ambag; hinahamak ninyo ang iba kapag nakapagpakita kayo ng kaunting pagpapasakop, at nawawalan kayo ng galang sa Diyos kapag may simpleng gawain kayong naisasakatuparan. … Lubos na nababatid na naniniwala kayo sa Diyos, magkagayunman ay hindi kayo nakaayon sa Diyos. Lubos na nababatid na hindi kayo karapat-dapat, patuloy pa rin kayong nagyayabang. Hindi ba ninyo nadarama na lumala na nang kaunti ang inyong katwiran kaya wala na kayong kontrol sa sarili?” (Ang Salita, Vol. I. Ang Pagpapakita at Gawain ng Diyos. Yaong mga Hindi Kaayon ni Cristo ay Tiyak na mga Kalaban ng Diyos). Nagdalamhati at nahiya siya matapos itong basahin. Napagtanto niya noon na ang ugali niya ng palaging pagtataas ng sarili at panghahamak ng iba, ang paniniwala niya na karapat-dapat siyang makoronahan, ay ganap na dahil sa kanyang mapagmataas na satanikong kalikasan. Napagtanto niya na ang kanyang paggugol ay hindi para magpasakop sa Diyos, kundi sa halip ay ginawa para makatanggap ng mga pagpapala at makipagtransaksyon sa Diyos. Naunawaan niya ang kanyang mayabang at satanikong disposisyon, at ang karumihan ng kanyang pananampalataya. Nakita niya na puno siya ng mga satanikong disposisyon pero wala pa ring kahihiyan at hindi-makatwirang umasa na mapagpala at makapasok sa kaharian ng langit. Kinamuhian at kinasuklaman niya ang kanyang sarili, at hindi na inisip na mas magaling siya kaysa sa sinuman. Hindi siya nangahas na magmalaki tungkol sa pagmamahal niya sa Diyos o hingin na gantimpalaan at koronahan Niya siya. Sa halip, alam niya na dapat niyang tanggapin nang taimtim ang paghatol at pagkastigo ng mga salita ng Diyos, hangarin na maiwaksi ang kanyang tiwaling disposisyon, at gawin ang kanyang makakaya para matupad ang kanyang tungkulin bilang isang nilikha. Matapos marinig ang pagbabahagi niya, nagkaroon ako ng mas mabuting pagkaunawa sa kung paano ginagampanan ng Diyos ang Kanyang gawain ng paghatol sa mga huling araw. Sa tingin ko ay napakapraktikal at lubhang makatutulong ang patotoo ng kanyang karanasan para sa akin. Naisip ko kung paanong ganung-ganun ako—pinaboran ako ng pastor at pinagkatiwalaan ng mga gawain, kaya inakala kong mas magaling ako sa aking mga kapatid at minaliit ko sila. Sa bahay, noon pa man ay iniisip ko nang sa akin dapat umikot ang buhay ng lahat. Iyon ang sarili kong mapagmataas na disposisyon. Naisip kong maaari din akong madalisay at mabago sa pamamagitan ng paghatol at pagkastigo ng Diyos sa mga huling araw. Nagkuwentuhan kami hanggang sa gabing-gabi na, at nagkamit ako ng maraming espirituwal na panustos at kasiyahan.

Kalaunan, gumawa ako ng malawakang pagbabasa ng mga salita ng Makapangyarihang Diyos at nalaman ko na hindi lang inilalantad ng mga salita ng Diyos ang katotohanan sa likod ng katiwalian ng sangkatauhan at ng mga hiwaga ng gawain ng Diyos, kundi dinedetalye rin ng mga ito kung paano aalisin ang mga tiwaling disposisyon, paano mamumuhay ng makabuluhang buhay, at marami pang ibang aspeto ng katotohanan. Napagtanto ko na ang mga salita ng Makapangyarihang Diyos ang katotohanan at ang tinig ng Diyos. Lubos akong nakasiguro na ang Makapangyarihang Diyos ang nagbalik na Panginoong Jesus at pormal kong tinanggap ang gawain ng Makapangyarihang Diyos ng mga huling araw. Nagbabalik-tanaw ako sa mga taong iyon ng pananampalataya sa Panginoon habang namumuhay sa kasalanan at walang lakas na alisin ang aking sarili mula sa mga kamay nito—gulong-gulo ako kung paano makapapasok sa kaharian ng langit. Ngayo’y natagpuan ko na sa wakas ang landas sa pagpapadalisay at sa kaharian ng langit! Salamat sa Makapangyarihang Diyos!


73. Pagharap sa Isang Maling Ulat

Ni Liu Na, Tsina

Isang araw ay nakatanggap ako ng isang liham-ulat kung saan sinabi ng mga kapatid na ang isang lider ng iglesia na si Sister Chen Mo ay nabigong pasanin ang kanyang tungkulin, hindi kayang lutasin ang mga isyu ng mga tao, hindi gumagawa ng totoong gawain, at isang huwad na lider. Pagkatapos basahin ang liham, nagmadali akong mag-ayos ng isang pagpupulong kasama ang mga kapatid ng iglesia na iyon para mas maunawaan kung ano ang pagtatasa nila kay Chen Mo. Ngunit ang realidad ng sitwasyon ay hindi tugma sa nilalaman ng liham. Ang lahat ng mga kapatid sa iglesia na iyon ay nagsabi na pinapasan ni Chen Mo ang mga responsibilidad sa paggawa sa kanyang tungkulin, aktibong isinasakatuparan ang lahat ng mga proyekto ng iglesia, maagap na nilulutas ang mga isyu ng mga tao, at masasabing gumagawa ng totoong gawain. Naisip ko: “Mali ang inilalarawan ng liham-ulat sa sitwasyon sa iglesiang ito. Ano ang nangyayari dito?”

Kalaunan, nang lalo pa akong magsiyasat sa isyu, nalaman ko na ang liham-ulat ay isinulat ng dalawang miyembro ng iglesia na sina Zhao Hui at Liu Ying. Nagsulat sila ng ulat dahil isang beses ay nakita nilang nahuli sa pagdating ang isang diyakono ng pagdidilig para diligan ang mga baguhan, at nang iulat nila ito kay Chen Mo ay hindi nito sinaway ang diyakono—matapos malaman na nahuli ito sa kadahilanang inasikaso nito ang iba pang mga agarang proyekto noong panahong iyon, ngunit hindi na nahuli pa uli pagkatapos niyon. Hindi isinaalang-alang nina Zhao at Liu ang mga pangyayari at sinamantala lamang ang pagkakataon na husgahan si Chen Mo sa hindi paglutas ng mga isyu, pagprotekta sa ibang miyembro na may ranggo, at pagkabigong gumawa ng totoong gawain. Bukod pa rito, hindi pinalampas nina Zhao at Liu ang bagay na iyon. Madalas nilang husgahan si Chen Mo at ang iba pang diyakono sa tuwing may pagtitipon, sinasabing pinoprotektahan lang ng mga ito ang isa’t isa, na hindi gumagawa ang mga ito ng totoong gawain, at na sila ay mga huwad na lider at manggagawa. Ang pagkagambalang ito ay nakaapekto sa buhay-iglesia at si Chen Mo mismo ay nalugmok sa pagkanegatibo, na lalong humadlang sa gawain ng iglesia. Nang marinig ko ang tungkol sa pag-uugali nina Zhao at Liu, naalala ko kung paanong noong lider ako sa iglesia na iyon ilang taon na ang nakalilipas, nagsanib silang dalawa para atakehin ang mga lider at manggagawa at tinawag pa ngang “hindi makatarungan” ang pagpapatalsik sa isang anticristo. Ang pag-uudyok nila sa mga bagay-bagay ay lubhang nakagagambala sa buhay-iglesia. Noon, nagsisimula pa lang akong lider. Iyon ang unang pagkakataon kong humawak ng gayong sitwasyon at medyo bago pa ako sa pananampalataya, kaya medyo napipigilan ako at hindi ako naglakas-loob na ilantad sila o magpataw ng mga paghihigpit. Ang komosyong dinulot nito ay nagpatuloy nang mahigit kalahating taon. Tumigil lang sila sa panggugulo noong may nakatataas na lider na dumating at nagbahagi, na inilantad ang kalikasan at mga kahihinatnan ng kanilang buktot na pag-uugali. Dahil tumigil sila sa paggambala sa buhay-iglesia at sinabing handa na silang magsisi, pinayagan silang manatili sa iglesia at sumailalim sa pagsusubaybay. Ngunit ang nangyari, muli na naman silang nagdudulot ng gulo at pagkagambala, inaatake at hinuhusgahan ang mga lider at manggagawa. Sina Zhao at Liu ay madalas na humahanap ng pagkakamali at kinokondena ang mga lider at manggagawa, na lumilikha ng kaguluhan sa loob ng iglesia at ayaw pa ring magsisi. Kung titingnan ang palagian nilang pag-uugali, malinaw na mayroon silang kalikasang diwa ng masasamang tao. Nang mapagtanto ito, naisip ko: “Sa pagkakataong ito, kailangan ko silang ilantad at paghigpitan nang husto. Hindi ko sila pwedeng hayaang patuloy na gumawa ng masama at gumambala sa iglesia.” Ngunit pagkatapos ay naisip ko rin: “Mahilig silang maghanap ng pagkakamali sa mga lider, at nag-uumpisa ng gulo. Paano kung mahuli nila akong nagsasabi o gumagawa ng mali?” Naisip ko kung paanong dati, noong ipinoproseso ko ang kaso ng isang anticristo, dalawang beses akong iniulat ng anticristo. Ano ang iisipin sa akin ng mga kapatid kung isusumbong ako nina Zhao at Liu at babaluktutin nila ang mga katunayan ng pangyayari? Maghihinala ba sila na may mali sa akin o na ako ay isang huwad na lider, dahil paulit-ulit akong naging paksa ng mga ulat? Paano kung matanggal ako dahil dito? Habang mas pinag-iisipan ko ito, mas lalo akong natatakot, at hindi ako magkalakas ng loob na komprontahin sila. Nagkataong marami akong ibang ginagawa noong panahong iyon, kaya ipinagpaliban ko nang ipinagpaliban ang pagpoproseso ng liham-ulat.

Makalipas ang sampung araw, sumulat sa akin ang nakatataas na mga lider na nagtatanong tungkol sa pag-usad ko sa liham-ulat. Nang sabihin ko sa kanila na hindi pa rin ako nakikipagbahaginan kina Zhao Hui at Liu Ying, hinimok ako ng mga lider na asikasuhin ang usapin sa lalong madaling panahon. Napagtanto ko na magiging napakairesponsable ko kung hindi ko agad lulutasin ang sitwasyon, kaya nagpasya akong sumulat kina Zhao at Liu para magtakda ng oras ng pakikipagkita sa kanilang dalawa at kumpirmahin ang kanilang masamang pag-uugali. Sa gulat ko, kinabukasan din, nakatanggap ako ng isa pang liham mula sa kanila na iniuulat si Chen Mo sa hindi paggawa ng totoong gawain at hindi paglutas ng mga totoong isyu. Binaluktot ng ilang nilalaman ng liham ang mga katunayan, at ang ilan dito ay kailangang ipagtanong at kumpirmahin. Nang makita ko kung gaano sila kasama at kung paano nila iniulat at idiniin si Chen Mo at na ayaw nilang magpatalo, medyo natakot ako at naisip ko: “Ano ang gagawin ko kung magsabwatan sila para atakehin ako kapag inilantad ko sila nang harapan? Paano kung makakita sila ng mali sa gawain ko at magpasa ng isang liham-ulat na ganap na maling naglalarawan ng mga katunayan?” Habang iniisip ko iyon, mas lalo akong natatakot. Dahil hindi ko na alam ang gagawin, nanalangin ako sa Diyos: “Mahal na Diyos, sa pagharap sa masasamang tao na gumagambala sa buhay-iglesia, alam kong kailangan kong manindigan at ilantad sila para protektahan ang gawain ng iglesia, ngunit nauumid at natatakot ako. Pakiusap, gabayan Mo ako na isagawa ang katotohanan at hindi mapigilan ng masasamang taong ito.” Pagkatapos ay nakita ko ang isang sipi ng mga salita ng Diyos na nagsasabi: “Ang mga anticristo ay nagtataglay ng lubhang malulupit na disposisyon. Kung susubukan mo silang pungusan o ilantad, kamumuhian ka nila at ibabaon nila sa iyo ang mga ngipin nila na para bang sila ay mga makamandag na ahas. Hindi mo sila maiwawaksi o maiaalis kahit anong pilit mo. Kapag nakakatagpo kayo ng mga gayong anticristo, natatakot ba kayo? May ilang tao na natatakot at nagsasabi, ‘Hindi ako nangangahas na pungusan sila. Masyado silang mabangis, para silang mga makamandag na ahas, at kung pupulupot sila sa akin, magiging katapusan ko na.’ Anong uri ng mga tao ang mga ito? Masyadong mababa ang tayog nila, wala silang silbi sa anumang bagay, hindi sila mabubuting sundalo ni Cristo, at hindi nila kayang magpatotoo sa Diyos. Kaya, ano ang dapat ninyong gawin kapag nakatagpo kayo ng mga gayong anticristo? Kung pinagbabantaan ka nila o tinatangka nilang kitilin ang buhay mo, matatakot ka ba? … Palaging natatakot ang mga tao na makakahanap ang mga anticristo ng sandata para gantihan sila. Ngunit hindi ka ba natatakot na masalungat ang Diyos at maranasan ang Kanyang pagtataboy? Kung natatakot ka na makahanap ng paraan ang isang anticristo na makaganti sa iyo, bakit hindi mo kunin ang ebidensya ng masasamang gawa ng anticristong iyon para iulat at ilantad siya? Sa paggawa nito, makakamit mo ang pagsang-ayon at suporta ng hinirang na mga tao ng Diyos, at higit sa lahat, matatandaan ng Diyos ang iyong mabubuting gawa at mga kilos ng katarungan. Kaya, bakit hindi mo gawin ito? Dapat palaging tandaan ng hinirang na mga tao ng Diyos ang atas ng Diyos. Ang pag-aalis ng masasamang tao at mga anticristo ang pinakamahalagang laban sa pakikipagsagupa kay Satanas. Kung maipapanalo ang labang ito, magiging patotoo ito ng isang mananagumpay. Ang pakikipaglaban sa mga Satanas at diyablo ay isang patotoong batay sa karanasan na dapat taglayin ng hinirang na mga tao ng Diyos. Isa itong katotohanang realidad na dapat taglayin ng mga mananagumpay. Pinagkalooban ng Diyos ang mga tao ng napakaraming katotohanan, inakay ka Niya sa loob ng napakahabang panahon, at napakarami niyang itinustos para sa iyo, para patotohanan at pangalagaan mo ang gawain ng iglesia. Pero lumalabas na kapag gumagawa ng masasamang gawa ang masasamang tao at ang mga anticristo at kapag ginugulo nila ang gawain ng iglesia, nagiging duwag ka at umaatras ka, tumatakbo nang nakatakip ang mga kamay sa ulo—wala kang kwenta. Hindi mo madaig si Satanas, hindi ka nakapagpatotoo, at kinasusuklaman ka ng Diyos. Sa kritikal na sandaling ito, kailangan mong manindigan at makipagdigma sa mga Satanas, ilantad ang masasamang gawa ng mga anticristo, kondenahin at isumpa sila, huwag silang bigyan ng lugar na mapagtataguan, at alisin sila palayo sa iglesia. Ito lang ang maituturing na pagkamit ng tagumpay laban sa mga Satanas at pagwawakas sa kapalaran nila. Isa ka sa hinirang na mga tao ng Diyos, isang tagasunod ng Diyos. Hindi ka pwedeng matakot sa mga hamon; dapat kang kumilos ayon sa mga katotohanang prinsipyo. Ito ang ibig sabihin ng pagiging isang mananagumpay. Kung natatakot ka sa mga hamon at nakikipagkompromiso ka dahil natatakot ka sa paghihiganti ng masasamang tao o mga anticristo, kung gayon, hindi ka isang tagasunod ng Diyos, at hindi ka kabilang sa hinirang na mga tao ng Diyos. Wala kang kwenta, mas mababa ka pa kaysa sa mga tagapagserbisyo” (Ang Salita, Vol. IV. Paglalantad sa mga Anticristo. Ikasiyam na Aytem (Ikawalong Bahagi)). Lumatay ang mga salita ng Diyos—hindi ba’t katulad ako mismo ng mga walanghiya na tinutukoy ng Diyos? Dahil may masasamang tao sa iglesia na gumagambala sa buhay-iglesia, trabaho ko bilang isang lider ang manindigan sa paglalantad at paghihigpit sa kanila, para mapangalagaan ang gawain ng iglesia. Ngunit sa mahalagang sandali, naumid ako at umiwas. Dahil alam kong madalas baluktutin nina Zhao at Liu ang mga katunayan, pinupuna ang mga pagkakamali ng mga tao at inatake na ako noon, natakot ako na kung mapasama ko ang loob nila ay gagawa sila uli ng gulo at gagantihan nila ako. Kaya para maprotektahan ang aking sarili, ipinagpaliban ko ang pagtugon sa isyu at pinahintulutan silang magpatuloy sa pagpuna at pag-atake sa mga lider at manggagawa at paggambala sa buhay-iglesia. Nasaan ang aking patotoo? Hindi ba’t pinagtatakpan ko ang masasamang tao at pinipinsala ang mga interes ng iglesia? Kinasusuklaman ng Diyos ang gayong pag-uugali! Nang mapagtanto ito, nasuklam ako sa aking sarili at sa labis-labis kong pagkamakasarili. Hindi ako puwedeng magpatuloy sa pagiging walanghiya, nagpapabaya sa aking tungkulin at umiiwas sa hindi pagkakasundo. Kailangan kong manindigan at pangalagaan ang gawain ng iglesia.

Nang sumunod na araw, ipinatawag ko sina Zhao at Liu. Sa sandaling nakita nila ako, ginisa na nila ako: “Anong trabaho ang ginagawa mo? Ipinoproseso mo ba ang kaso ng isang huwad na lider? O ipinadala ka ba ng mga lider at manggagawa para makipagbahaginan sa amin?” Nang sabihin ko sa kanilang naroon ako para iberipika ang nilalaman ng liham-ulat, nagsimula silang baluktutin ang mga katunayan para atakehin at punahin uli si Chen Mo, sinasabing madalas itong hindi dumadalo sa mga pagtitipon ng grupo, hindi lumulutas ng mga isyu ng mga kapatid, at hindi naaasikaso ang mga baguhan. Nagrereklamo pa rin sila kung paanong ang diyakono ng pagdidilig ay hindi dumating sa oras para sa pagtitipon kasama ang mga baguhan, at sinabi na hindi gumagawa ng totoong gawain si Chen Mo. Siniraan pa nila si Chen Mo sa paratang na kinondena at pinigilan sila nito noong banggitin nila ang ilang pagkukulang nito. Masyado silang nagiging dominante kaya nagsimula uli akong mag-alinlangan: “Wala silang pagkatao at laging nagsisimula ng gulo. Nakipagbahaginan sa kanila ang mga lider at diakono tungkol kay Chen Mo, ngunit hindi pa rin nila ito tinatantanan. Kung ilalantad ko sila nang harapan ngayon, baka magalit sila at sino ang nakaaalam kung ano ang kanilang gagawin?” Nabalisa ako nang husto at nagsisi pa ngang pumunta ako para harapin ang liham-ulat na ito. Naisip ko: “Puwede akong magsulat na lang ng isang liham sa mga nakatataas na lider para ipaalam sa kanila ang sitwasyon at hayaan silang harapin ito. Sa gayong paraan ay hindi ko kailangang komprontahin sina Zhao at Liu at hindi ko na kailangang mabalisa tungkol dito.” Kaya sinagot ko na lang basta ang kanilang mga tanong at nagmadaling umalis. Pagkatapos ay nagsulat ako ng liham sa mga nakatataas na lider tungkol sa beripikasyon ng liham-ulat, at tungkol sa pag-uugali nina Zhao at Liu. Pagkalipas ng dalawang araw, sumulat pabalik ang mga lider na nagsasabing: “Sinabi mo sa amin ang tungkol sa kasalukuyang isyu kina Zhao Hui at Liu Ying, ngunit hindi mo binanggit kung paano mo ito pinaplanong harapin. Ipinasa mo lang ang bagay na ito sa amin. Ano ang iniisip mo sa sitwasyong ito?” Nakonsensya ako pagkatapos basahin iyon. Napatunayan ko nang sina Zhao at Liu ay masasamang tao sa diwa, dahil patuloy nilang hinahanapan ng mali, pinupuna, at inaatake ang iba, ginagambala ang buhay-iglesia at tumatangging magsisi. Kung papayagan silang manatili, mas lulubha ang pagkagambala sa gawain ng iglesia. Ayon sa prinsipyo, dapat silang agarang alisin sa iglesia, ngunit para protektahan ang aking sarili, ipinasa ko ang responsibilidad sa nakatataas na pamunuan. Napakamapanlinlang ko talaga.

Kalaunan, pagkatapos basahin ang sumusunod na dalawang sipi ng mga salita ng Diyos, nagkaroon ako ng mas mabuting pagkaunawa sa kalikasan at mga kahihinatnan ng aking mga asal. Ang mga salita ng Diyos ay nagsasabi: “Madalas tayong nagbabahaginan at naghihimay-himay tungkol sa mga anticristo at masasamang tao, tinatalakay natin kung paano sila makilatis at makilala, lahat ng ito ay para makapagbahaginan nang malinaw tungkol sa katotohanan, at mabigyan ang mga tao ng pagkilatis laban sa masasamang tao at mga anticristo, para mailantad sila ng mga tao. Sa ganitong paraan, hindi na malilihis o magugulo ng mga anticristo ang hinirang na mga tao na tao ng Diyos, at makakalaya na sila mula sa impluwensiya at pagkaalipin ni Satanas. Gayunpaman, may mga pilosopiya pa rin ang ilang tao para sa mga makamundong pakikitungo sa puso nila. Hindi nila sinusubukang kilatisin ang masasamang tao at mga anticristo; sa halip, ginagampanan nila ang papel ng mga mapagpalugod ng mga tao. Hindi sila nakikipaglaban sa mga anticristo, hindi sila nagtatakda ng malinaw na distansiya sa kanila, at pinipili nila ang isang nyutral at maingat na paraan para mapangalagaan ang kanilang sariling mga interes. Hinahayaan nila ang mga diyablong ito—ang masasamang tao at mga anticristong ito—na manatili sa sambahayan ng Diyos, nag-aanyaya ng panganib sa pamamagitan ng pag-aalaga sa mga diyablo. Hinahayaan nila ang mga diyablong ito na walang habas na guluhin ang gawain ng iglesia at ang paggawa ng mga kapatid sa kanilang mga tungkulin. Anong papel ang ginagampanan ng mga gayong tao? Nagiging sanggalang sila para sa mga anticristo at mga kasabwat ng mga anticristo. Bagamat pwedeng hindi mo ginagawa ang mga bagay na katulad sa mga anticristo o ginagawa ang katulad na masasamang gawa, may parte ka sa kanilang masasamang gawa—ikaw ay kinokondena. Kinukunsinti at ikinakanlong mo ang mga anticristo, hinahayaan silang maghasik ng kaguluhan sa paligid mo nang hindi gumagawa ng anumang aksiyon o anumang bagay. Hindi ba’t may parte ka sa kasamaan ng mga anticristo? Ito ang dahilan kung bakit nagiging kasabwat ng mga anticristo ang ilang huwad na lider at ang mga mapagpalugod ng mga tao. Ang sinumang nakakasaksi sa mga anticristo na nanggugulo sa gawain ng iglesia ngunit hindi naglalantad sa mga anticristo o nagtatakda ng malinaw na distansiya mula sa mga ito ay nagiging alipores at kasabwat ng mga ito. Wala silang pagpapasakop at katapatan sa Diyos. Sa mga kritikal na sandali ng labanan sa pagitan ng Diyos at ni Satanas, pumapanig sila kay Satanas, pinoprotektahan nila ang mga anticristo at ipinagkakanulo ang Diyos. Kinasusuklaman ng Diyos ang mga gayong tao” (Ang Salita, Vol. IV. Paglalantad sa mga Anticristo. Ikasiyam na Aytem (Ikawalong Bahagi)). “May mga mapagpalugod ng mga tao sa bawat iglesia. Walang pagkilatis ang mga taong ito sa masasamang tao na nagmamanipula at nagsasabotahe sa mga halalan. Kahit na mayroon silang kaunting pagkilatis, hindi nila ito pinapansin. Ang kanilang saloobin sa mga isyu na lumilitaw sa mga halalan sa iglesia ay ‘Hayaan lang ang mga bagay-bagay kung hindi naman personal na nakakaapekto ang mga ito sa iyo.’ Iniisip nila na hindi mahalaga kung sino ang magiging lider, na wala itong kinalaman sa kanila. Hangga’t masaya silang namumuhay araw-araw, ayos na sila. Ano ang tingin mo sa mga ganitong tao? Sila ba ay mga tao na nagmamahal sa katotohanan? (Hindi.) Anong uri sila ng tao? Mga mapagpalugod sila ng mga tao, at maaari din silang tawaging mga hindi mananampalataya. Ang mga taong ito ay hindi naghahangad sa katotohanan; ang gusto lang nila ay mamuhay nang magaan, nagnanasa ng kaginhawahan sa laman. Masyado silang makasarili at tuso. Marami bang gayong tao sa lipunan? Anumang pampolitikang partido ang nasa kapangyarihan, kahit sino ang nasa posisyon, sila ay gustong-gusto ng mga tao at mahusay nilang napapamahalaan ang kanilang mga ugnayang panlipunan, at namumuhay sila nang komportable; kahit anong kilusang pampolitika ang lumitaw, hindi sila naiipit dito. Anong uri ng mga tao ito? Ang mga ito ang pinakamapanlinlang, pinakatuso na mga tao, kilala bilang ‘mga tusong tao’ at ‘mga matandang ahas.’ Namumuhay sila ayon sa mga pilosopiya ni Satanas, nang wala ni katiting na prinsipyo. Kung sino man ang nasa kapangyarihan, iyon ang kanilang nilalapitan, binobola, ipinagdiriwang nila ang kabutihan nito. Wala silang ibang ginagawa kundi ipagtanggol ang mga nakatataas sa kanila, at hindi nila kailanman sinasalungat ang mga ito. Gaano man kalaki ang kasamaang ginagawa ng mga nakatataas sa kanila, hindi nila ito sinasalungat ni sinusuportahan, kundi itinatago nila ang kanilang mga iniisip sa kanilang kaibuturan. Gustong-gusto sila ng mga tao kahit sino pa ang nasa kapangyarihan. Gusto ni Satanas at ng mga diyablong hari ang ganitong uri ng tao. Bakit gusto ng mga diyablong hari ang ganitong uri ng tao? Dahil hindi nila sinisira ang mga gawain ng mga diyablong hari at hindi sila nagiging banta sa mga ito. Walang prinsipyo ang ganitong uri ng tao, at walang batayan sa kanilang pag-asal, at walang integridad at dignidad; sumusunod lamang sila sa mga kalakaran ng lipunan at yumuyukod sa mga diyablong hari, umaayon sa mga panlasa ng mga ito. Hindi ba’t mayroon ding mga gayong tao sa iglesia? Maaari bang maging mga mananagumpay ang mga gayong tao? Mabubuting sundalo ba sila ni Cristo? Mga saksi ba sila sa Diyos? Kapag nagpapakita ng kanilang ulo ang mga masamang tao at anticristo at ginugulo ang gawain ng iglesia, makakaya bang tumindig ng mga gayong tao at makipaglaban sa kanila, ilantad, kilatisin, at itakwil sila, itigil ang kanilang masasamang gawa at magpatotoo sa Diyos? Tiyak na hindi. Ang mga tusong tao na ito ay hindi iyong mga gagawing perpekto o ililigtas ng Diyos. Hindi sila kailanman nagpapatotoo sa Diyos o hindi nila kailanman itinataguyod ang mga interes ng Kanyang sambahayan. Sa nakikita ng Diyos, ang mga taong ito ay hindi iyong mga sumusunod o nagpapasakop sa Kanya, kundi mga taong bulag gumagawa ng gulo, mga miyembro ng pangkat ni Satanas—sila ang mga ititiwalag Niya kapag natapos na ang Kanyang gawain. Hindi pinahahalagahan ng Diyos ang gayong mga sawing-palad. Wala sila ng katotohanan o buhay; sila ay mga hayop at diyablo; hindi sila karapat-dapat sa kaligtasan ng Diyos at sa pagtatamasa ng pagmamahal Niya. Kaya, madali na isinasantabi at tinitiwalag ng Diyos ang mga gayong tao, at dapat na maagap silang paalisin ng iglesia bilang mga hindi mananampalataya” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 19). Mula sa mga salita ng Diyos, nalaman kong kapag ginagambala ng mga anticristo at masasamang tao ang buhay-iglesia at ang gawain ng iglesia, tinitingnan ng Diyos kung pipiliin ng mga tao na pangalagaan ang mga interes ng iglesia o ang kanilang pansariling interes. Kung pipiliin nilang protektahan ang kanilang sarili at hahayaan ang masasamang tao at mga anticristo na gambalain at guluhin ang gawain ng iglesia, sa mga mata ng Diyos, sila ay madaya, mapanlinlang, makasarili at kasuklam-suklam. Hindi ginagawang perpekto ng Diyos ang gayong mga tao at kinokondena at tinitiwalag pa nga sila. Habang pinagninilayan ko ang mga salita ng Diyos, labis akong nabalisa. Alam na alam ko na sina Zhao Hui at Liu Ying ay walang tigil na ginagambala ang buhay-iglesia at inaatake at pinupuna ang mga lider, kaya hindi na magawa nang maayos ng mga lider ang kanilang mga tungkulin at nahahadlangan ang gawain ng iglesia. Gayunpaman, nabuhay ako sa mga satanikong pilosopiya tulad ng “Ang bawat tao para sa kanyang sarili at bahala na ang iba,” “Ang matitinong tao ay mahusay sa pag-iingat sa sarili, tanging hangad nila ay hindi magkamali” at “Mas kakaunti ang gulo, mas mainam,” at bilang resulta, nabigo akong manindigan para ilantad at paghigpitan sila, kahit na malinaw kong nasaksihan ang kanilang mga maling gawain at paggambala. Nag-alala ako na kung mapasama ko ang loob nila ay pupunahin nila ang mga pagkakamali ko at gaganti sa pamamagitan ng pag-uulat sa akin, kaya patuloy kong iniwasan ang ilantad sila at pinabayaan ang aking tungkulin, na umabot pa nga sa pagpapasa ko ng aking mga tungkulin sa nakatataas na pamunuan. Sa gayong paraan, pakiramdam ko ay maiiwasan kong mapasama ang loob nila at mapoprotektahan ko ang aking sarili—napakamakasarili at napakamapanlinlang ko! Bilang isang lider, pananagutan ko ang agad na manindigan at maglantad ng masasamang tao kapag may paggambala sa buhay-iglesia, upang maprotektahan ang aking mga kapatid, ngunit hindi ko ginagampanan ang aking responsabilidad, lalong hindi ipinapakita ang aking katapatan. Sa pagkatantong ito, sa wakas ay nakita ko na sa pagpayag kong madiktahan ng mga lason ni Satanas ang paraan ng aking pamumuhay, wala ako kahit katiting na wangis ng pagkatao at ganap na nawalan ng katwiran o konsensya. Naisip ko ang sinabi ng Panginoong Jesus: “Ang hindi sumasa Akin ay laban sa Akin; at ang hindi nag-iimpok na kasama Ko ay nagkakalat” (Mateo 12:30). Sa digmaan sa pagitan ng Diyos at ni Satanas, iyong mga hindi kumakampi sa Diyos ay kumakampi kay Satanas—walang nasa gitna. Gayunpaman, sinubukan kong maging tuso sa kung paano ako haharap sa masasamang tao, nagpasyang ipasa ang trabaho sa nakatataas na pamunuan. Sinubukan kong manatili sa gitna, inuuna ang pag-iingat sa sarili kaysa sa prinsipyo. Hindi ba’t ito ay malinaw na kaso ng pagpanig kay Satanas nang ipinagkakanulo ang Diyos? Naisip ko pa ngang ang wais ko sa hindi pakikisangkot sa pagwawasto sa masasamang tao, ngunit naging biktima ako ng sarili kong katusuhan. Maaaring hindi nga ako nakagawa ng masama at gumambala sa iglesia tulad ng masasamang taong iyon, ngunit nabigo akong iwasto agad sila nang malinaw kong nakita ang kanilang kasamaan at paggambala. Kinunsinti ko ang kanilang masasamang gawa at pinagtakpan pa nga sila. Naging bahagi ako sa kanilang masamang gawain! Nasaan ang aking konsensya, ang aking pagkatao? Hindi ako karapat-dapat na tawaging tao! Nang mapagtanto ko ang lahat ng ito, nakaramdam ako ng pagsisisi sa nagawa ko. Nabigo akong gawin ang aking tungkulin at maghanda ng mabubuting gawa. Sa kabaligtaran, nag-iipon ako ng masasamang gawa at kung magpapatuloy ako sa gayong paraan, itatakwil at ititiwalag ako ng Diyos.

Pagkatapos, pinagnilayan ko kung bakit takot na takot ako sa masasamang tao at natagpuan ko ang dalawang sipi ng mga salita ng Diyos na naghahayag ng katotohanan tungkol sa mga anticristo: “Iniisip nila na kapareho ng lipunan ang sambahayan ng Diyos, na makakapanindigan ang sinumang hindi sumusuko at mapanupil, na walang sinumang mangangahas na kumanti sa mga walang awa, mabagsik, at masama, at naniniwala sila na pawang hindi mahusay at walang kakayahan ang mga taong tumatanggap ng pagpupungos. Iniisip nila na walang mangangahas na kumanti sa mga taong may abilidad, na walang mangangahas na maglantad sa mga taong iyon kahit pa magkamali ang mga ito, at singtigas ng bakal ang mga taong ito!” (Ang Salita, Vol. IV. Paglalantad sa mga Anticristo. Ikasiyam na Aytem (Ikawalong Bahagi)). “Sinabi ng Diyos: ‘Kung walang pahintulot ang Diyos, mahirap para kay Satanas na hipuin kahit na ang isang patak ng tubig o butil ng buhangin sa lupa; kung walang pahintulot ang Diyos, ni hindi malaya si Satanas na galawin man lamang ang mga langgam sa lupa, lalo na ang sangkatauhan, na nilikha ng Diyos.’ Hanggang saan mo magagawang paniwalaan ang mga salitang ito? Ibinubunyag ng pakikipaglaban sa mga anticristo at masasamang tao ang laki ng iyong pananalig. Kung mayroon kang tunay na pananampalataya sa Diyos, kung gayon, may tunay kang pananalig. Kung maliit lang ang iyong pananampalataya sa Diyos, at malabo at hungkag ang pananampalatayang iyon, kung gayon, wala kang tunay na pananalig. Kung hindi ka naniniwala na may kakayahan ang Diyos na magkaroon ng kataas-taasang kapangyarihan sa lahat ng ito at na nasa ilalim ng kapamahalaan ng Diyos si Satanas, at natatakot ka pa rin sa mga anticristo at masasamang tao, natitiis mo ang paggawa nila ng kasamaan sa iglesia, ang panggugulo at pagsira nila sa gawain ng iglesia, at kaya mong makipagkompromiso kay Satanas o magmakaawa rito para protektahan ang iyong sarili, nang hindi ka naglalakas-loob na tumindig at labanan siya, at kung ikaw ay naging isang taong lumilisan, mapagpalugod ng mga tao, at isang tagamasid, kung gayon ay wala kang tunay na pananampalataya sa Diyos. Nagiging kuwestiyonable ang pananampalataya mo sa Diyos, dahilan para maging kaawa-awa ang iyong pananampalataya!” (Ang Salita, Vol. IV. Paglalantad sa mga Anticristo. Ikasiyam na Aytem (Ikawalong Bahagi)). Pagkatapos basahin ang mga salita ng Diyos, napagtanto ko na ang Diyos ang may kapangyarihan at may kontrol sa lahat ng bagay. Sa sambahayan ng Diyos, si Cristo at ang katotohanan ang nagtataglay ng awtoridad. Gaano man mag-amok ang mga anticristo at masasamang tao sa iglesia, gumawa ng masasamang gawain at gumambala sa buhay-iglesia, sila ay mga kasangkapan lamang na ginagamit ng Diyos para gawing perpekto ang kakayahang kumilatis ng Kanyang mga taong hinirang. Pagkatapos nilang gampanan ang kanilang bahagi, sila ay isa-isang inilalantad at tinitiwalag ng Diyos. Ngunit hindi ko kinilala ang pamamahala at pagiging matuwid ng Diyos at laging natatakot na mapasama ang loob ng masasamang tao. Naniwala ako na sa pangkalahatang lipunan, kapag mas mapaniil at mahigpit ang isang tao, mas hindi sila kakalabanin at mas magiging matagumpay sila. Akala ko ay gayundin sa sambahayan ng Diyos, at kung mapapasama ko ang loob ng isang masamang tao, tiyak na magkakaroon ng mga negatibong kahihinatnan. Ang sambahayan ng Diyos, para sa akin, ay tulad ng lipunan kung saan, “Mas mabuting magkaayos ang magkakaaway kaysa magtalo” at “Mas mabuting pasamain ang loob ng isang maginoo kaysa sa isang tampalasan.” Sa ilalim ng impluwensiya ng mga ideyang ito, hindi ako nangahas na manguna at patigilin ang paggambala ng masasamang tao sa buhay-iglesia, dahil takot na takot akong gumanti sila, magpakalat ng mga sabi-sabi tungkol sa akin at iulat ako bilang isang huwad na lider. Kung humantong ito sa pagkakatanggal ko at hindi ko magawa ang aking tungkulin, hinding-hindi ako magkakaroon ng mabuting hantungan. Masyado kong minalaki ang kapangyarihan ng masasamang taong ito at lubos na itinanggi ang pagiging matuwid ng Diyos at ang katunayan na naghahari ang Diyos sa lahat ng bagay. Naalala ko ang isang taong kilala ko noon na si Sister Chen Zhengxin. Nang italaga siya para iwasto ang pagsiklab ng kaguluhan sa isa sa mga iglesia, itinaboy siya ng masasamang tao na gumagambala sa iglesia na iyon, inaway siya at hindi siya pinayagang dumalo sa mga pagtitipon. Ngunit hindi nagpakita ng kahit katiting na takot si Zhengxin sa harapan ng masasamang taong iyon—umasa siya sa Diyos para ilantad ang kanilang masasamang gawa at sa huli, ang lahat ng masasamang tao ay itiniwalag mula sa iglesia. Si Zhengxin naman, hindi siya napabagsak ng mga pag-atake ng masasamang tao at nagpatuloy sa paggawa ng kanyang tungkulin sa iglesia. Nagbigay sa akin ng praktikal na pag-unawa ang kuwento niya kung paanong ang katotohanan ang namamayani sa sambahayan ng Diyos, kung paanong Siya ay may kapangyarihan sa lahat ng bagay, at kung paanong kapag gumagawa tayo ng mga bagay na makatarungan, pinupuri, pinoprotektahan, at ginagabayan tayo ng Diyos. Ipinakita rin ng karanasan ko sa liham-ulat na ito kung gaano kaseryoso ang iglesia sa gawain ng pagsusuri at pagbeberipika sa mga naturang liham, at kung paano nito ipinoproseso ang mga ito sa isang patas at matuwid na paraan ayon sa mga katotohanang prinsipyo. Nang baluktutin nina Zhao Hui at Liu Ying ang katotohanan sa kanilang liham-ulat, at pinuntirya ang mga pagkakamali ni Chen Mo, hindi tinanggal ng iglesia si Chen Mo batay lamang sa liham, bagkus ay kinonsulta muna ang mga pagtatasa ng karamihan sa mga kapatid at kumuha ng malinaw na pag-unawa sa sitwasyon ng parehong nagsulat ng ulat at ng taong iniulat. Kung hindi totoo ang ulat, reremedyuhan ng iglesia ang kawalan ng katarungan. Kung totoo, haharapin ito batay sa prinsipyo. Noon, dalawang beses na akong iniulat ng isang anticristo, ngunit nakita sa kasunod na mga pagsisiyasat na mali ang parehong ulat at bilang resulta, hindi ako inalis ng simbahan sa aking tungkulin. Nakita kong ginagawa ng iglesia ang lahat ayon sa mga katotohanang prinsipyo at hindi basta ipoproseso ang kaso ng isang tao pagkatapos marinig ang iisang panig lamang ng kuwento. Hindi nito aagrabyaduhin ang isang mabuting tao at hindi palalampasin ang masasamang tao. Sa pag-iisip nito, pakiramdam ko ay kahibangan ang dati kong mga pananaw—ito’y mga pananaw ng isang hindi mananampalataya. Kasabay nito, napagtanto ko na ang sitwasyong ito ay isang pagsubok para makita kung kaya kong bumaling sa katarungan, labanan ang mga puwersa ng kasamaan at manindigan sa aking pagpapatotoo sa Diyos.

Kalaunan, naalala ko ang isang sipi ng mga salita ng Diyos na nagsasabi: “Sa iglesia, maging matatag kayo sa inyong patotoo sa Akin, panindigan ang katotohanan; ang tama ay tama at ang mali ay mali. Huwag malito sa kung alin ang itim at puti. Makikipagdigma kayo kay Satanas at dapat ninyong lubusang magapi ito upang sa gayon ay hindi na ito kailanman babangon. Dapat ninyong ibigay ang lahat ng mayroon kayo upang pangalagaan ang Aking patotoo. Ito ang magiging layunin ng inyong mga pagkilos—huwag kalimutan ito” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 41). Sa pamamagitan ng mga salita ng Diyos, nalaman ko na mahal ng Diyos iyong matatapat at may katarungan. Ang gayong mga tao ay kayang isagawa ang katotohanan, itaguyod ang mga prinsipyo at protektahan ang mga interes ng iglesia, at hindi sila natatakot na mapasama ang loob ng mga tao. Ang gayong mga tao lamang ang pinupuri ng Diyos. Nang mapagtanto ko ito, nagkaroon ako ng panibagong kahulugan sa pananampalataya at handa na akong manindigan para pangalagaan ang mga interes ng iglesia. Naalala ko kung paanong noon, nang pakiramdam ko ay napipigilan ako ng masasamang tao, hindi ako nangahas na ilantad at paghigpitan sila, at nagdulot ito ng kalahating taon ng kaguluhan sa loob ng iglesia, na lubhang nakaapekto sa buhay-iglesia at sa pagpasok sa buhay ng aking mga kapatid. Iyon ay isang pagsisising buong buhay kong papasanin. Alam ko na sa pagkakataong ito ay kailangan kong isagawa ang katotohanan at tigilan ang pagsisikap kong protektahan ang aking sarili na tulad ng isang duwag. Kailangan kong agad na alisin ang masasamang tao mula sa iglesia at linangin ang pagkilatis ng mga kapatid, nang sa gayon ay hindi na sila muling malihis at magulo ng masasamang tao. Pagkatapos niyon, nakipagkita ako kina Zhao Hui at Liu Ying, at tinukoy ang kanilang palagiang pag-uugali kasama ang mga salita ng Diyos para ilantad at himayin ang kanilang kasamaan. Naging napakapayapa at napakagaan ng pakiramdam ko pagkatapos gawin iyon. Hindi nagtagal pagkatapos niyon, at kasunod ng pagboto ng mga kapatid, ang dalawang masasamang tao ay inalis sa iglesia. Tinapos nito ang isang yugto ng kaguluhan sa iglesia, at sa mga kapatid ay nagtaguyod ito ng higit na pagkakilatis sa masasamang tao. Buong-puso akong nagpapasalamat sa Diyos sa Kanyang pagiging matuwid.

Sa pamamagitan ng karanasang ito, nagkaroon ako ng kaunting kamalayan sa aking makasarili at mapanlinlang na kalikasan at nasaksihan ang kabanalan at pagiging matuwid ng Diyos. Talagang nadama ko kung paano naghahari ang katotohanan at katuwiran sa sambahayan ng Diyos, at kung paanong walang masamang impluwensiya ang maaaring magkaroon ng katayuan sa loob. Napagtanto ko rin na sa pamamagitan lamang ng pagsasagawa ng katotohanan at pangangalaga sa mga interes ng iglesia tayo umaaayon sa mga layuin ng Diyos at nakadarama tayo ng kapayapaan. Salamat sa Diyos!


74. Ang mga Kinahihinatnan ng Bulag na Pagsamba sa Isang Tao

Ni Wang Yin, Tsina

Nung Agosto 2015, nahalal ako bilang isang lider ng iglesia. Nung panahong iyon, ang iglesia ay may ilang liham-ulat na kailangang asikasuhin, pero kasisimula ko pa lang gumawa sa iglesia at hindi pa ako nakapag-asikaso ng mga liham-ulat dati. Hindi ako pamilyar sa mga prinsipyo sa pagharap sa mga liham-ulat at hindi ko alam kung paano asikasuhin ang mga ito, kaya talagang nabalisa ako. Pagkatapos nun, itinalaga ng nakatataas na pamunuan si Wang Jing sa gawain ng mga liham-ulat. Nabalitaan kong nasa pananampalataya na siya nang halos dalawampung taon at nagsilbi na bilang lider at ngayon ay itinalaga siya para mangasiwa sa gawain ng liham-ulat. Naisip ko: “Tiyak na nauunawaan niya ang karamihan sa katotohanan at mayroon nang katotohanang realidad. Magiging malaking tulong siya sa amin.” Pagkatapos niyon, natuklasan kong nagbigay si Wang Jing ng napakalinaw at napakamakatwirang pagsusuri sa mga liham-ulat. Hindi lang niya nagawang lutasin ang mga problemang binanggit sa mga liham-ulat, nagbigay rin siya ng malalim na pagbabahagi sa katotohanan ng pagkakilala gamit ang mga halimbawa sa tunay na buhay at nakahanap ng naaangkop na sipi ng mga salita ng Diyos para tugunan ang mga isyu ng bawat isa sa kanilang mga tungkulin. Ito ay nagbigay sa akin ng napakabuting impresyon kay Wang Jing at sa wari ko ay mayroon siyang katotohanang realidad at dapat akong matuto sa kanya sa abot ng aking makakaya. Pagkatapos nun, sa mga pagtitipon, tinatalakay ni Wang Jing ang ilang mahihirap na liham-ulat, kung paano iyon maling inasikaso ng iba at kung paano niya inayos ang mga isyu gamit ang mga prinsipyo at sa huli ay nilutas ang mga ito. Paglipas ng ilang panahon, sa wari ko ay walang problemang hindi niya kayang lutasin at hindi sinasadyang nagkaroon ako ng bahagyang paghanga sa kanya. Isang beses pa, nakatanggap kami ng isang liham-ulat na naglalaman ng napakakomplikadong isyu, pero natukoy ni Wang Jing ang pinakaugat ng isyu sa kakaunting salita lang at mabilis na nalutas ang problema. Isang kapatid ang humahangang nagsabi sa kanya: “Walang nakaunawa sa amin sa isyu na nasa liham na ito, at kahit na ang superbisor ay hindi ito malutas, pero isang pagbabahagi lang mula sa iyo at wala nang problema. Iba ka talaga.” Natutuwang tumango si Wang Jing, waring nalulugod sa papuri, at nagkomento pa nga sa amin ng ilang puna sa superbisor. Medyo napansin kong parang iniaangat niya ang kanyang sarili at ibinababa naman ang superbisor, pero pinangatwiranan ko na lahat naman ng sinabi niya ay totoo, kaya hindi ko na masyadong inisip pa. Sa halip, naisip ko na kung sa hinaharap ay magagawa kong lumutas ng mga problema ng mga tao tulad ni Wang Jing, siguradong magagawa ko nang maayos ang tungkulin ko. Hindi kailanman tinalakay ni Wang Jing ang mga naging problema o kabiguan niya sa kanyang tungkulin, o kung anong katiwalian o kahinaan ang ipinakita niya at kung paano niya hinanap ang katotohanan para malutas ang mga isyung iyon, kaya, kalaunan, hinangaan siya ng lahat. Nadama ko ring sa pakikipagtipon kasama si Wang Jing, nagawa kong maunawaan pang lalo ang katotohanan. Dahil gusto kong makalutas ng mga isyu gaya ni Wang Jing, nagpunta ako sa lahat ng pagtitipon na dinaluhan niya para masaksihan kung paano niyang sinusuri ang mga liham-ulat, anong mga salita ng Diyos ang iniuugnay niya sa mga kapatid tungkol sa kanilang kalagayan, at kung paano siya nagbabahagi. Isinulat ko ang lahat ng iyon gamit ang bolpen at papel. Pagkatapos niyon, kapag nagdadaos ako ng mga pagtitipon kasama ang mga katrabaho ko, karamihan sa mga ibinabahagi ko ay mga bagay-bagay na natutunan ko kay Wang Jing. Nang makita ko kung paanong matamang nakikinig ang mga katrabaho ko sa pagbabahagi ko at nagsusulat pa nga, pakiramdam ko ay may talento rin akong manggagawa tulad ni Wang Jing, at na tiyak na nalulugod ang iba sa gawain ko at na pupurihin ako ng Diyos.

Pagkatapos niyon, lalo akong umasa nang umasa kay Wang Jing. Kapag nahaharap sa mabibigat na liham-ulat o mga problema sa mga manggagawa ng liham-ulat, hindi na ako tahimik na dumudulog sa Diyos para manalangin sa Kanya at maghanap ng katotohanan. Naisip kong sa sandaling dumating si Wang Jing para magbahagi, lahat ng problema ko ay malulutas. Unti-unti, nawala ang katayuan ng Diyos sa puso ko at lalo namang tumaas ang katayuan ni Wang Jing. Mas umasa ako sa isang tao kaysa sa pag-asa ko sa Diyos. Sa paglipas ng panahon, nagsimula akong mahirapang unawain kahit ang pinakasimpleng mga problema sa gawain ng iglesia. Sa pagtitipon, hindi ko magawang ibahagi ang kaliwanagan ng Banal na Espiritu. Sinasabi ko lang ang mga salita at doktrina at hindi malutas ang problema ng mga tao sa pagpasok sa buhay. Pakiramdam ko ay parang tinalikuran ako ng Diyos, at nagdusa ako nang husto. Pero nung panahong iyon, hindi ako nagnilay sa aking sarili.

Bago ang isang pagtitipon, naharangan ang mga kalsada dahil sa niyebe at walang sasakyang makadaan. Nagsabi si Wang Jing na hindi siya makararating at nagbilin sa akin at sa katuwang kong kapatid na idaos namin ang pagtitipon. Nang marinig ko iyon, pakiramdam ko ay gumuho ang lupa sa ilalim ng mga paa ko. Habang nasa pagtitipon, hindi ko matukoy ang pinagmumulan ng kaguluhan sa iglesia na inilalarawan sa liham-ulat at lubos akong nataranta. Pero hindi ko ginabayan ang iba na manalangin at umasa sa Diyos, na maghanap ng mga katotohanang prinsipyo sa loob ng mga salita ng Diyos; sa halip, ang nais ko lang ay dumating si Wang Jing at lutasin ang importanteng usapin. Nang matapos ang pagtitipon, nakonsensiya ako dahil hindi ito naging produktibo at hindi ko nagampanan ang aking tungkulin. Gayunman, hindi ko pa rin hinanap ang layunin ng Diyos at inasam lang na dumating si Wang Jing at lutasin ang isyu. Isa pang beses, nagsabi si Wang Jing na magdadaos siya ng pagtitipon para sa amin, pero wala siya nang buong umaga at nagsimula akong mataranta, natatakot na hindi na naman siya makararating gaya noong huli. Nag-alala ako na hindi ko magagawang lutasin ang mga isyu ng bawat isa kung hindi siya darating. Pagkatapos ng tanghalian, bigla kong narinig ang pagbukas ng pinto at alam kong dumating na si Wang Jing. Puno ng tuwa dahil dumating na ang tagapagligtas ko, nagmadali akong lumabas para batiin siya, pero habang naglalakad sa patyo, nawalan ako ng balanse at natapilok ako. Namaga ang bukong-bukong ko at sa sobrang sakit ay hindi ako makalakad. Pero naisip ko na dahil dumating na si Wang Jing, kailangan kong sabihan ang lahat na magmadaling pumunta sa pagtitipon para walang sinuman ang mapalampas ang tsansang malutas niya ang kanilang mga isyu. Pagkatapos ay nakarating ako sa bahay ng isang kapatid, tinitiis ang sakit, pero nang kakatok na sana ako sa pinto, nawalan ako ng balanse at bumagsak sa sahig. Pagkatapos hirap na tumayo, nakita kong nababalot ng dugo at baga ng uling ang kanang palad ko. Natakot ako sa sunod-sunod na insidenteng ito at medyo napagtanto ko na hindi normal ang pananabik na naramdaman ko habang naghihintay kay Wang Jing. Dinidisiplina ba ako ng Diyos? Kaya nanalangin ako sa Diyos, naghahanap ng sagot. Pagkatapos niyon, nakita ko ang sumusunod na sipi ng mga salita ng Diyos: “Ang mga taong nananalig sa Diyos ay dapat magpasakop sa Diyos at sumamba sa Kanya. Huwag mong dakilain o tingalain ang sinumang tao; huwag ilagay sa una ang Diyos, ipangalawa ang mga tao na iyong tinitingala, at ipangatlo ang iyong sarili. Walang sinumang dapat magkaroon ng lugar sa iyong puso, at hindi mo dapat isaalang-alang ang mga tao—lalo na ang iyong mga iginagalang—na kapareho ng Diyos, na Kanyang kapantay. Hindi ito katanggap-tanggap para sa Diyos” (Ang Salita, Vol. I. Ang Pagpapakita at Gawain ng Diyos. Ang Sampung Atas Administratibo na Dapat Sundin ng Hinirang na Bayan ng Diyos sa Kapanahunan ng Kaharian). Pinagnilayan ko ang mga salita ng Diyos at naglaro sa isipan ko ang napakaraming eksena ng pakikipag-ugnayan ko kay Wang Jing. Mula nang makilala ko si Wang Jing, nakita kong may talento siya, matatas magsalita, magaling sa pangangaral, at katangi-tangi sa paglutas ng mga isyu. Ang sunod-sunod na liham na hindi ko malaman ang gagawin ay madaling nalutas sa pamamagitan ng pagsusuri at pagbabahagi niya. Hindi ko namamalayang nagsimula na akong sumamba sa kanya, iniisip na sa pakikipagtipon kasama siya at pakikinig sa pagbabahagi niya, mauunawaan ko ang katotohanan at magkakaroon ako ng kabatiran. Kapag hindi ako nakapagtitipon kasama siya, para bang nawawalan ako ng pagkakataon na makamit ang katotohanan. Nagsimula kong paboran ang pagtitipon at pagbabahaginan kasama si Wang Jing kaysa sa pananalangin sa Diyos at paghahangad sa katotohanan. Lubos akong umasa kay Wang Jing at kapag may mga isyung lumilitaw, hindi ako nagdadasal sa Diyos at naghahanap ng katotohanan, bagkus ay naghihintay na lamang na dumating siya para magbahagi at lumutas ng mga iyon. Noong naharangan ang mga kalsada at hindi siya nakarating, pakiramdam ko ay hindi namin magagawa ang gawain nang wala siya. Habang lalo akong nagninilay, lalo akong natatakot. Ang mga mananampalataya sa Diyos ay dapat Siyang dakilain. Dapat tayong sumamba at tumingala sa Kanya. Walang sinumang tao ang dapat na may puwang sa ating puso, ngunit walang akong puwang sa puso ko para sa Diyos. Sa halip, dinakila ko ang taong sinasamba ko at ginawa ko siyang idolo. Kahit na nananalig ako sa Diyos, sumasamba ako sa isang tao at hindi nalalamang nilabag ko ang disposisyon ng Diyos. Ang sitwasyong ito ay paalaala at proteksiyon ng Diyos sa akin. Nagmamadali akong nanalangin sa Diyos at handa nang magsisi.

Pagkatapos niyon, natagpuan ko ang mga salitang ito ng Diyos: “Anuman ang antas ng isang lider o manggagawa, kung sinasamba ninyo siya dahil sa pagkaunawa sa katiting na katotohanan at sa pagkakaroon ng kaunting kaloob, at naniniwala kang taglay niya ang katotohanang realidad at matutulungan ka niya, at kung titingalain mo siya at umaasa sa kanya sa lahat ng bagay, at sa pamamagitan nito, sinusubukan mong matamo ang kaligtasan, kahangalan at kamangmangan ito. Sa huli, ang lahat ng ito ay mauuwi lang sa wala, dahil ang pinagsimulan mo ay likas na mali. Kahit gaano pa karaming katotohanan ang nauunawaan ng isang tao, hindi sila makahahalili kay Cristo, at kahit gaano pa kahusay ang isang tao, hindi ibig sabihin nito na taglay niya ang katotohanan—kaya ang sinumang sumasamba, tumitingala, at sumusunod sa ibang tao ay ititiwalag at kokondenahin lahat sa huli. Ang mga nananalig sa Diyos ay maaari lamang tingalain at sundan ang Diyos. Ang mga lider at manggagawa, anuman ang kanilang ranggo, ay mga karaniwang tao pa rin. Kung itinuturing mo sila bilang mga direktang nakatataas sa iyo, kung sa pakiramdam mo ay nakalalamang sila kaysa sa iyo, na mas magaling sila kaysa sa iyo, at na dapat ka nilang pamunuan, na lagi silang nakatataas sa lahat ng iba pa, mali ka—isa iyong kahibangan. At anong mga kahihinatnan ang idudulot sa iyo ng kahibangang ito? Magiging dahilan ito para sukatin mo ang iyong mga lider laban sa mga hinihingi na hindi naaayon sa realidad, at hindi mo magagawang tratuhin nang tama ang mga problema at pagkukulang na mayroon sila; kasabay nito, nang hindi mo namamalayan, maaakit ka rin nang lubusan sa kanilang pambihirang katangian, mga kaloob, at mga talento, kaya bago mo pa malaman, sinasamba mo na sila, at sila na ang iyong diyos. Ang landas na iyon, mula pa nang nagsisimula na silang maging huwaran mo, pakay ng pagsamba mo, hanggang sa maging isa ka sa kanilang mga tagasunod, ang aakay sa iyo palayo sa Diyos nang hindi mo namamalayan” (Ang Salita, Vol. IV. Paglalantad sa mga Anticristo. Ikaanim na Aytem). “Hinahangaan ng ilang tao ang sinumang nakapangangaral ng malalim na sermon o isang mahusay na mananalumpati, at kinaiinggitan nila ang mga may kahanga-hangang dating kapag nagsesermon. Tama bang magkaroon ng ganitong pananaw? Tama bang hangarin ang gayong layon? (Hindi.) Kung gayon, ano ang tama? Anong uri ng tao ang dapat ninyong hangarin na maging? (Isang taong gumaganap sa kanyang tungkulin nang umiiwas sa atensyon at mapagkumbaba, na umaasal at kumikilos sa praktikal na paraan.) Tama iyan. Dapat kayong umasal at kumilos sa praktikal na paraan, na hindi nalilimutang manalangin sa anumang bagay at hindi nalilimutan ang mga salita ng Diyos sa anumang bagay. Madalas na lumapit sa harap ng Diyos at magkaroon ng tunay na pakikipagbahaginan sa Kanya. Ito ang mga pundasyon ng pananalig sa Diyos!” (Pagbabahagi ng Diyos). Sa pamamagitan ng mga salita ng Diyos, natutunan ko na bilang mananampalataya sa Diyos, dapat palagi tayong lumapit sa Kanya. Sa lahat ng bagay, dapat tayong manalangin sa Diyos, hanapin ang katotohanan, tuparin ang mga tungkulin ayon sa Kanyang mga hinihingi, dakilain Siya at hindi dapat sumamba kailanman sa sinumang tao. Anuman ang kanilang mga talento, galing sa gawain, o abilidad sa paglutas ng mga problema, ang lahat ng ito ay ipinagkaloob ng Diyos. Sa pamamagitan ng kaliwanagan ng Diyos kaya nakapagbibigay ng malalim na pagbabahagi ang mga tao at kung ang kanilang pagbabahagi ay nagbibigay ng isang landas, ito ay dahil umaayon ito sa mga salita ng Diyos at sa katotohanan. Maaari akong maghanap kasama sila sa mga bagay na hindi ko nauunawaan at matuto mula sa kanilang mga kalakasan, pero gaano man sila kagaling sa pagbabahagi, sa huli ay dapat kong tanggapin ang mga ito na galing sa Diyos at huwag sumamba sa mga tao. Pagkatapos niyon, nagsagawa ako ayon sa mga salita ng Diyos at tumigil na sa pagsandig nang lubos kay Wang Jing. Kapag nagkakaproblema ako, nagdarasal ako sa Diyos at naghahanap ng mga nauugnay na katotohanang prinsipyo sa mga salita ng Diyos. Minsan kapag hindi ko maunawaan ang isang bagay, tinatanong ko si Wang Jing, pero sadya kong pinatatahimik ang sarili ko sa harap ng Diyos at tumutuon sa mga aspekto ng katotohanang prinsipyo na ibinabahagi niya sa halip na tahasan lang siyang hangaan. Unti-unti, nagkaroon ako ng mas normal na pagtingin kay Wang Jing at nagawa ko nang lumutas ng ilang isyu sa mga liham-ukat. Kalaunan, nahalal si Wang Jing bilang lider ng isa pang iglesia at hindi na ako natataranta kapag wala siya sa paligid. Sa mga pagtitipon, kapag may lumilitaw na mga isyung mahirap makontrol, nananalangin ako at bumabaling sa Diyos kasama ang iba at naghahanap ng landas ng pagsasagawa sa pamamagitan ng Kanyang mga salita. Kapag hindi ko malutas ang isyu, saka lang ako nagtatanong sa lider o sa sinumang nakauunawa sa katotohanan. Unti-unting nalutas ang mga problema namin at nakaranas ako ng paglago.

Hindi nagtagal, sumulat ang isang nakatataas na lider para sabihin sa akin na umaasa si Wang Jing sa kanyang mga talento sa gawain at hindi hinahangad ang katotohanan. Madalas siyang nagpapakitang-gilas at dinadakila ang sarili para hangaan at sambahin siya ng iba. Hindi niya tinatanggap ang pagpupungos sa kanya at hindi pinagninilayan ang kanyang sarili. Nalantad siya na tumatahak sa landas ng isang anticristo at natanggal dahil sa pagiging isang huwad na lider. Lubos itong nakaapekto sa akin. Noong kasama ko si Wang Jing, ipinakita na niya ang mga pag-uugaling ito: Hindi niya kailanman tinalakay kung anong katiwalian ang inilantad niya sa kanyang tungkulin o kung ano-anong kabiguan ang naranasan niya. Ang tanging bukambibig niya ay ang kanyang mga tagumpay, na para bang wala siyang problemang hindi kayang lutasin. Bilang resulta, tiningala at sinamba siya ng lahat. Kalaunan, nakita ko ang siping ito ng mga salita ng Diyos: “Ang ilang tao ay ginagamit ang kanilang mga katungkulan upang paulit-ulit na magpatotoo tungkol sa kanilang mga sarili, labis na itaas ang kanilang mga sarili, at makipag-agawan sa Diyos para sa mga tao at katungkulan. Gumagamit sila ng sari-saring paraan at hakbang para sambahin sila ng mga tao, palaging sinusubukang makuha ang mga tao at kontrolin sila. Ang mga iba nga ay sinasadya pang ilihis ang mga tao para isiping sila ay Diyos upang maaari silang tratuhing parang Diyos. Hinding-hindi nila sasabihin sa mga tao na sila ay naging tiwali na—na sila rin ay tiwali at mayabang, na huwag silang sambahin, na ga’no man kahusay ang ginagawa nila, ito ay dahil lamang sa pagtataas ng Diyos at ginagawa lamang nila ang dapat nilang gawin. Bakit hindi nila sinasabi ang mga bagay na ito? Dahil lubha silang natatakot na mawala ang kanilang lugar sa puso ng mga tao. Ito ang dahilan kung bakit ang mga taong tulad nila ay hindi kailanman dumakila sa Diyos at hindi kailanman sumaksi tungkol sa Diyos” (Ang Salita, Vol. II. Ukol sa Pagkakilala sa Diyos. Ang Gawain ng Diyos, ang Disposisyon ng Diyos, at ang Diyos Mismo I). Nang makilala siya batay sa mga salita ng Diyos, nagkaroon ako ng kaunting pagkilatis kay Wang Jing. Madalas siyang nagbabahagi kung paano niya hinahanap ang katotohanan kapag humaharap sa mga paghihirap, kung paano niya madaling naaasikaso ang sunod-sunod na mahihirap na liham at kung paano niya tinutulungan ang iba na lutasin ang kanilang mga isyu. Pero bihira siyang magsalita tungkol sa sarili niyang mga paglihis at pagkukulang o magtapat tungkol sa kanyang katiwalian at kahinaan. Hindi niya kailanman tinalakay ang alinmang problema o liham na nagkamali siya ng paghusga o hindi niya naunawaan, at kung paano niyon nabunyag ang kanyang mga kakulangan. Hindi rin siya kailanman nagsalita tungkol sa mga problemang hindi niya kayang maunawaan, kung paano siya tinulungan ng iba at kung anong mga aspekto ng katotohanang prinsipyo ang naunawaan niya dahil dito. Hinayaan lang niyang makita ng mga tao ang perpektong pagkukunwaring ginawa niya. Kapag sinasamba at pinupuri namin siya, hindi siya nagbabahagi sa amin tungkol sa hindi dapat na pagsamba sa mga tao lang, at parang talagang nilalasap at ikinalulugod niya ito. Sa pagtukoy sa kanyang pag-uugali batay sa mga salita ng Diyos, nakita kong umasa lang siya sa talento niya sa kanyang gawain at pangangaral, hindi kailanman dinadakila o pinatotohanan ang Diyos at nagpapakitang-gilas lang para malihis ang iba, na naging dahilan para hindi makita ng mga tao ang kanyang katiwalian at kakulangan kundi sambahin at sundan siya. Umasta siya sa ganoong paraan para makakuha ng puwang sa puso ng mga tao—napakataksil at napakasama! Pero hindi lang sa wala akong pagkakilala sa kanyang pag-uugali, hinangaan ko pa ang kanyang mga talento, pagkadalubhasa, at abilidad na lutasin ang mga isyu. Akala ko ay nauunawaan niya ang katotohanan, na mayroon siyang katotohanang realidad at kaya sinamba ko siya. Napakabulag ko!

Pagkatapos niyon, nakita ko ang mga siping ito ng mga salita ng Diyos. Sabi ng Makapangyarihang Diyos: “May ilang tao na madalas mailigaw ng mga tao na sa tingin ay mukhang espirituwal, marangal, matayog, at dakila. Tungkol naman sa mga taong mahusay bumigkas ng mga salita at doktrina, at ang pananalita at mga kilos ay tila karapat-dapat sa paghanga, yaong mga nalilinlang ng mga ito ay hindi natingnan kailanman ang diwa ng kanilang mga kilos, ang mga prinsipyo sa likod ng kanilang mga gawa, o kung ano ang kanilang mga mithiin. Bukod pa riyan, hindi nila natingnan kailanman kung tunay na nagpapasakop sa Diyos ang mga taong ito, ni hindi nila natukoy kailanman kung tunay na may takot sa Diyos ang mga taong ito o wala at umiiwas sila sa kasamaan o hindi. Hindi nila nahiwatigan kailanman ang pagkataong diwa ng mga taong ito. Sa halip, simula sa unang hakbang ng pagkilala sa kanila, unti-unti na nilang hinangaan at iginalang ang mga taong ito, at sa huli, naging mga idolo nila ang mga taong ito” (Ang Salita, Vol. II. Ukol sa Pagkakilala sa Diyos. Paano Malalaman ang Disposisyon ng Diyos at ang mga Resultang Makakamtan ng Kanyang Gawain). “Nakatutok man ang mga tao sa mabababaw na usapin o malalalim na isyu, o sa mga salita at doktrina o realidad, hindi sila sumusunod doon sa pinaka-nararapat nilang sundin, ni hindi nila alam yaong bagay na pinaka-nararapat nilang malaman. Ito ay dahil sa ni ayaw man lamang ng mga tao sa katotohanan; sa gayon, ayaw nilang gumugol ng panahon at pagsisikap sa paghahanap at pagsasagawa ng mga prinsipyo ng pagsasagawa na matatagpuan sa mga pagbigkas ng Diyos. Sa halip, mas gusto nilang gumamit ng mas madaling paraan, na ibinubuod ang nauunawaan at nalalaman nilang mahusay na pagsasagawa at mabuting pag-uugali; ang buod na ito kung gayon ang nagiging sarili nilang mithiing pagsisikapang matupad, na itinuturing nilang katotohanang isasagawa. Ang tuwirang resulta nito ay na gumagamit ang mga tao ng mabuting pag-uugali bilang kapalit ng pagsasagawa ng katotohanan, na tumutupad din sa hangarin nilang makahingi ng pabor sa Diyos. Binibigyan sila nito ng puhunang magagamit para labanan ang katotohanan, na ginagamit din nila para mangatwiran at makipaglaban sa Diyos. Kasabay nito, walang-takot na isinasantabi rin ng mga tao ang Diyos, at ipinapalit sa lugar Niya ang mga idolong hinahangaan nila” (Ang Salita, Vol. II. Ukol sa Pagkakilala sa Diyos. Paano Malalaman ang Disposisyon ng Diyos at ang mga Resultang Makakamtan ng Kanyang Gawain). Sa pamamagitan ng mga salita ng Diyos, nakita ko na sa maraming taon ng aking pananalig ay palagi akong may mapanlinlang na pananaw: inakala ko na ang mga taong matatalino at may talento na mahusay gumawa at mangaral at kayang lumutas ng mga isyu ay natural na nauunawaan ang katotohanan at may katotohanang realidad. Napagtanto ko na wala akong ideya kung ano ba ang katotohanang realidad. Ipinahahayag ng Diyos ang mga katotohanan at ginagawa ang gawain ng paghatol para linisin sa mga tao ang kanilang mga tiwaling disposisyon at tulutan silang makapasok sa katotohanang realidad at maisabuhay ang tunay na wangis ng tao. Kung ang isang tao ay nagagawa lang na lumutas ng mga problema ng iba at tumukoy ng ibang tao, pero hindi kayang tanggapin ang paghatol ng mga salita ng Diyos, gayundin ang mapungusan, gaano man sila katalentado, o gaano kagaling sa paggawa o pangangaral, wala pa rin silang katotohanang realidad. Hindi kailanman nagsalita si Wang Jing tungkol sa pagkilala sa kanyang sarili, hindi ipinagtapat o sinuri ang kanyang tiwaling disposisyon at hindi tinanggap ang katotohanan o tunay na magpasakop nang mapungusan. Paano siya magkakaroon ng katotohanang realidad? Nagawa niya lang asikasuhin ang mga liham-ulat dahil mayroon na siyang kaunting karanasan sa gawain at kaunting kaalaman sa mga prinsipyo. Pero hindi ibig sabihin nun ay mayroon na siyang katotohanang realidad. Hindi ko nauunawaan ang katotohanan at nabigo akong matukoy siya. Bulag pa nga akong sumamba sa kanya at inidolo siya, sinubukang tularan at gayahin siya. Napakahangal ko. Nasa malaking panganib ako sa ganitong pagsasagawa ng pananampalataya!

Kalaunan, nakakita ako ng isa pang sipi ng mga salita ng Diyos: “Hindi ang pagpapakumbaba ni Cristo ang hinahangaan mo, kundi ang mga huwad na pastol na may bantog na katayuan. Hindi mo minamahal ang pagiging kaibig-ibig o ang karunungan ni Cristo, kundi iyong mahahalay na nakalublob sa karumihan ng mundo. Tinatawanan mo ang pasakit ni Cristo na walang lugar na mapagpapahingahan ng Kanyang ulo, ngunit hinahangaan mo ang mga bangkay na naghahanap ng mga alay at namumuhay sa kabuktutan. Hindi ka handang magdusa sa tabi ni Cristo, ngunit masayang inihahagis ang sarili sa mga bisig ng mga walang habas na anticristo, kahit na tinutustusan ka lamang nila ng laman, mga salita, at kontrol. Kahit ngayon, bumabaling pa rin sa kanila ang puso mo, tungo sa kanilang reputasyon, sa kanilang katayuan, sa kanilang impluwensya. Gayunpaman patuloy kang nagtataglay ng saloobin na nahihirapan kang lunukin ang gawain ni Cristo at hindi mo ito matanggap. Ito ang dahilan kung bakit sinasabi Kong kulang ka sa pananampalataya upang kilalanin si Cristo. Ang dahilan kung bakit ka sumunod sa Kanya hanggang ngayon ay dahil lamang wala kang ibang pagpipilian. Nangingibabaw sa puso mo magpakailanman ang isang serye ng matatayog na imahe; hindi mo makakalimutan ang kanilang bawat salita at gawa, ni ang kanilang maimpluwensiyang mga salita at mga kamay. Sa mga puso ninyo, sila ay kataas-taasan at mga bayani magpakailanman. Ngunit hindi ganito para sa Cristo ng kasalukuyan. Wala Siyang halaga sa puso mo magpakailanman, at hindi karapat-dapat sa katakutan magpakailanman. Sapagkat napakakaraniwan Niya, may lubhang napakaliit na impluwensya, at malayo sa pagiging napakatayog” (Ang Salita, Vol. I. Ang Pagpapakita at Gawain ng Diyos. Isa Ka bang Tunay na Mananampalataya sa Diyos?). Ang mga salita ng paghatol ng Diyos ay lumatay sa akin. Ang Diyos ay mapagpakumbabang nagkatawang-tao at hinding-hindi iniaangat ang Kanyang sarili. Ipinahahayag lang Niya ang mga katotohanan para iligtas ang sangkatauhan. Ang kababaang-loob ng Diyos ay pagpapahayag ng Kanyang karangalan, kadakilaan, at kabanalan. Ito ay lubos na karapat-dapat sa ating paghanga. Pero nang makita kong si Wang Jing ay isang lider, kayang lumutas ng mga problema at magsalita nang may matibay na paniniwala at simbuyo, hinangaan ko siya. Nananalig ako sa Diyos nang hindi Siya sinasamba at hindi ko iginagalang ang kababaang-loob at pagiging kaibig-ibig ni Cristo. Sa halip, sumamba ako sa mga maringal at kahanga-hangang tao, mas mataas ang tingin sa mga may matayog na katauhan, talento, at abilidad na gumawa at mangaral. Itinuring ko pa sila bilang mga idolo ko. Talagang nilabag nito ang disposisyon ng Diyos. Hindi tayo dapat humanga at tumingala sa kahit na sinong tao: Ang Diyos lamang ang katotohanan at dapat na sundan at sambahin. Sinasabi ng mga salita ng Diyos: “Sinasabi Kong ang lahat ng hindi nagpapahalaga sa katotohanan ay mga hindi mananampalataya at mga nagkakanulo sa katotohanan. Ang mga ganoong tao ay hindi kailanman makatatanggap ng pagsang-ayon ni Cristo” (Ang Salita, Vol. I. Ang Pagpapakita at Gawain ng Diyos. Isa Ka bang Tunay na Mananampalataya sa Diyos?). Hindi ko hinangad ang katotohanan at wala ako ni katiting na kaalaman sa Diyos sa kabila ng mga taon ng pananampalataya. Inidolo ko pa nga ang isang tiwaling tao, sinamba at sinundan siya, pero hindi ko sinamba si Cristo o hindi ako tumuon sa paghahangad sa katotohanan. Pagkakanulo ito sa Diyos at kumikilos ako na parang isang hindi mananampalataya, at kung hindi ako magsisisi, itataboy ako ng Diyos at ititiwalag ako!

Kalaunan, nabalitaan kong umasta si Wang Jing na parang si Hudas nang arestuhin siya ng CCP. Isinumbong niya ang ilang kapatid. Nang makalaya siya, hindi pa rin siya nagsisi at kalaunan ay itiniwalag sa iglesia. Nakita kong kahit na si Wang Jing ay gumanap ng maraming tungkulin, may talento, magaling ang abilidad sa pangangaral, at kayang gamitin ang mga salita ng Diyos para lumutas ng mga problema, dahil hindi niya hinahangad na makilala ang kanyang sarili at hindi tinatanggap ang katotohanan, at wala siya ni katiting na katotohanang realidad sa kabila ng mga taon ng pananampalataya, nang maharap sa ganitong sitwasyon, siya ay lubusang nabunyag at tiniwalag. Pagkatapos niyon, may nakita akong isa pang sipi ng mga salita ng Diyos: “Kailangan mong malaman kung anong uri ng mga tao ang Aking nais; yaong mga hindi dalisay ay hindi pinapayagang makapasok sa kaharian, yaong mga hindi dalisay ay hindi pinahihintulutang dungisan ang banal na lupain. Bagama’t maaaring marami kang nagawang gawain, at gumawa ka sa loob ng maraming taon, sa huli kung kalunus-lunos pa rin ang iyong karumihan, hindi katanggap-tanggap sa batas ng Langit na nais mong pumasok sa Aking kaharian! Mula sa pundasyon ng mundo hanggang ngayon, hindi Ako kailanman nakapag-alok ng madaling daan patungo sa Aking kaharian para sa mga sumisipsip sa Akin. Ito ay isang panuntunan sa langit, at walang sinumang makasusuway rito! Kailangan mong hangarin ang buhay. Ngayon, yaong mga gagawing perpekto ay kauri ni Pedro: Sila yaong mga naghahangad ng mga pagbabago sa kanilang sariling disposisyon, at handang magpatotoo sa Diyos at tuparin ang kanilang tungkulin bilang isang nilikha. Ang ganitong mga tao lamang ang gagawing perpekto. Kung umaasa ka lang sa mga gantimpala, at hindi mo hinahangad na baguhin ang iyong sariling buhay disposisyon, lahat ng iyong pagsisikap ay mawawalan ng saysay—at ito ay isang katotohanang hindi mababago!” (Ang Salita, Vol. I. Ang Pagpapakita at Gawain ng Diyos. Ang Tagumpay o Kabiguan ay Depende sa Landas na Tinatahak ng Tao). Sinasabi ng mga salita ng Diyos na nakakamit man ng isang tao ang kaligtasan at nakapapasok sa kaharian ng langit ay hindi batay sa kanilang mga talento, dami ng gawaing kanilang ginagawa o dalas ng kanilang pangangaral, kundi batay sa kung hinahangad nila ang katotohanan, nagagawang tanggapin at magpasakop sa paghatol ng mga salita ng Diyos at magkamit ng pagbabago sa kanilang disposisyon sa buhay. Sa kanyang pananalig, dinakila ni Pedro ang Diyos at hinangad ang katotohanan sa lahat ng bagay. Itinuring niyang nakahihigit ang pagkakamit ng katotohanan at buhay sa lahat, kaya kahit na hindi kasingdami ng kay Pablo ang ginawa niya, matapos maranasan ang paghatol ng Diyos, nagawa niyang maging mapagpasakop hanggang kamatayan at mahalin ang Diyos nang lubusan, at sa huli ay nagbigay ng dakilang patotoo sa Diyos at nagkamit ng Kanyang papuri. Mula sa landas na tinahak ni Pedro, nakakita ako ng landas ng pagsasagawa: hindi ko na hahangaan ang mga taong may talento at hindi na hahangarin na maging katulad nila. Sa halip, nagpasya akong taimtim na hangarin ang katotohanan, isagawa ang mga salita ng Diyos, at gawin ang aking tungkulin bilang isang nilikha. Ito lang ang tamang landas.

Pagkatapos niyon, sa paggawa ng aking tungkulin, tumutuon ako sa pag-asa sa Diyos at paghahanap sa mga katotohanang prinsipyo. Kapag nakakikilala ako ng mga taong may talento na kayang mangaral, sinasadya kong pagsikapang tratuhin sila nang tama. Kapag ang kanilang pagbabahagi ay may kaliwanagan ng Banal na Espiritu, tatanggapin ko ito mula sa Diyos. Kapag ang mga ideya nila ay naaayon sa mga katotohanang prinsipyo, tinatanggap at sinusunod ko ang mga iyon. Kung hindi naman ito naaayon sa mga katotohanang prinsipyo, hindi ako bulag na nakikinig sa kanila, sa halip ay hinahangad ko ang katotohanan kasama nila. Pagkatapos magsagawa nang ganito sa loob ng ilang panahon, mas malaya at maginhawa na ang pakiramdam ko. Sa tungkulin ko, natukoy ko rin ang landas ng pagsasagawa at nakamit ang ilang resulta. Salamat sa Diyos!


75. Ang Kabayaran ng Pagkukunwari at Pagtatago

Ni Lilieth, Honduras

Noong Oktubre ng 2018, tinanggap ko ang gawain ng Makapangyarihang Diyos ng mga huling araw. Pagkalipas ng anim na buwan, nahalal ako bilang isang diyakono ng pagdidilig sa aking iglesia. Marami akong paghihirap noong una kong gampanan ang tungkuling ito, pero pagkatapos ng panalangin at pakikipagbahaginan sa mga kapatid, unti-unti kong nakabisado ang ilang prinsipyo at nagkamit ako ng ilang resulta sa tungkulin ko. Sa mga bakante kong oras, nagsasanay rin akong magsulat ng mga patotoong batay sa karanasan, madalas akong nagninilay sa sarili ko, at kontentong-kontento ako sa araw-araw.

Isang araw noong Enero 2022, sinabi sa akin ng lider ko, “Nakagawa ka ng kaunting pag-usad sa pagpasok sa buhay, kaya gusto naming piliin ka na maging mangangaral. Papayag ka bang gawin ito?” Medyo kinakabahan ako, at sinabi ko, “Gagawin ko ang lahat ng makakaya ko.” Sabi ng lider pagkatapos, “Napakaganda ng mga isinulat mong artikulo ng patotoong batay sa karanasan. Ang mga kapatid lamang na nagbibigay-atensyon sa kanilang pagpasok sa buhay ang pwedeng maglingkod bilang mga mangangaral dahil malulutas talaga nila ang mga problema at paghihirap ng mga kapatid.” Natuwa ako nang marinig ito mula sa lider. Pakiramdam ko ay talagang pinahahalagahan at hinahangaan niya ako, kaya hindi ko pwedeng biguin ang lahat, at gusto kong ipakita sa kanila na kaya kong gawin nang maayos ang trabahong ito. Pagkatapos niyon, itinalaga sa akin ng lider ang gawain ng ilang iglesia at tinuruan ako ng maraming prinsipyo. Mas malaki ang saklaw ng trabaho ko, at marami ring gawain na responsibilidad ko, kaya na-stress ako at medyo nag-alala na hindi ko ito magagawa. Nakita ko na ang ilang kapatid na kapareho ko ng tungkulin ay mga pamilyar sa gawain, pero bago ako sa tungkuling ito at hindi ko alam kung paano ito gagawin. Gusto kong ipahayag ang mga paghihirap ko, pero naisip ko ang mga papuri mula sa lider ko. Nag-alala ako at naisip na, “Kapag nalaman niyang hindi ko naiintindihan kung paano gawin ang gawaing ito, ano ang iisipin niya sa akin? Iisipin ba niya na hindi ko ito kaya, at ang pagpili sa akin ay isang pagkakamali? At saka, ngayon, mangangaral na ako. Kung hindi man lang ako pamilyar sa gawain, paano ko matutulungan at masusuportahan ang mga lider ng iglesia?” Talagang nakai-stress sa akin ang pag-iisip nito, pero masyado akong nahihiya na ibahagi sa lider ang paghihirap ko.

Minsan, nang tinatalakay sa amin ng aming nakatataas na lider ang gawain namin, nakita ko na si Sister Silvia at Brother Ricardo ay napakaaktibo sa pagsagot sa mga tanong ng lider, at alam din kung paano gawin ang bawat aspeto ng gawain. Nang tanungin ako ng lider, “May anumang suliranin ka ba?” Naisip ko, “Pareho ang tungkuling ginagawa naming lahat. Kung sasabihin kong mayroon, ano ang iisipin ng lider sa akin? Iisipin ba niya na wala akong kasanayan?” Kaya nagsinungaling ako at sinabing wala akong anumang problema. Kalaunan, sa tuwing nakikipagkita ang lider sa amin, bihira akong magsalita. Magsalita man ako, lagi ko munang iniisip kung paano sumagot para hindi makita ng iba na maraming bagay ang hindi ko nauunawaan, at para hindi nila ako maliitin. Sa ganitong paraan, patuloy akong nagtatago at nagkukunwari, nakaramdam ako ng matinding pagpipigil, at lalo akong naging pasibo sa tungkulin ko. Ginusto ko pa ngang hindi na dumalo sa mga pagtitipon. Pero kahit na gayon, ayaw kong magtapat sa mga kapatid tungkol sa kalagayan ko. Gusto ko lang ipakita sa iba ang maganda sa akin. Isang araw, nakipagkita ako sa dalawang lider ng iglesia para alamin ang kalagayan ng gawain sa iglesia. Nang makita ko sila, isa sa kanila ay sabik na sinabing, “Nakatutuwa na ikaw ang namamahala sa gawain natin! Nalulugod ako sa pakikipagtipon sa iyo, at hinahangaan kita sa tuwing naririnig ko ang pagbabahagi mo. Sana maging katulad kita sa hinaharap.” Sabi ng isa pang lider, “Masaya kaming ginagawa ang aming tungkulin kasama ka. Laging nagbibigay-liwanag sa amin ang pagbabahagi mo.” Noong oras na iyon, gusto kong sabihin sa kanila na huwag akong masyadong tingalain, na may mga paghihirap din ako sa tungkulin ko, at na nagiging negatibo ako kapag nagigipit. Pero naisip ko, “Kung sasabihin ko sa kanila ang totoo, titingalain pa rin ba nila ako sa hinaharap? Lalapitan pa ba nila ako kung may mga tanong sila?” Nahirapan ang kalooban ko, at sa huli, hindi ko sinabi ang totoo. Sa ibang pagkakataon, nakipagpulong ako sa ilang lider ng iglesia at mga diyakono. Sinabi nila na hindi sila nakagagawa ng ilang trabaho at nahihirapan sila. Inalo ko sila, “Huwag kayong mag-alala, kasisimula pa lang nating lahat sa mga tungkulin natin. Dahan-dahan, matututunan natin ang mga bagay-bagay at magagawang makaunawa.” Sa panlabas, walang mali sa sinabi ko. Pero sa totoo lang, hindi ko rin magawa ang gawain. Nag-alala ako na makikita nila ang tunay kong tayog, kaya hindi ako naglakas-loob na magsalita nang tapat, at binigyan ko lang sila ng kaunting pampatibay-loob na hindi naman nakalutas sa mga problema nila. Dahil patuloy kong itinago ang sarili ko at nagkunwari, talagang masama ang kalagayan ko, hindi ko naramdaman ang patnubay ng Banal na Espiritu at nakaramdam ako ng emosyonal na pagkapagod. Madalas kong iniisip, “Bakit hindi ko magawa ang gawain ng iglesia tulad ng iba?” Alam ko na dapat akong lumapit sa lider ko para malutas ang mga paghihirap ko, pero nag-aalala ako na baka isipin niyang hindi ako angkop kung talakayin ko ang mga ito. Bumalik sa isipan ko noong simula, pinili ako sa tungkuling ito dahil sinabi ng lahat na masidhi akong nagbigay-atensyon sa pagpasok sa buhay. Tiyak na iniisip nila na isa akong taong may mahusay na kakayahan na naghahangad sa katotohanan. Kapag nalaman nilang maraming bagay ang hindi ko nauunawaan at hindi ako makagawa ng gawain ng iglesia, tiyak na iisipin nilang isang pagkakamali ang piliin ako bilang mangangaral. Habang naiisip ito, mas lalo akong natakot magsalita. Lumala nang lumala ang kalagayan ko, at nabuhay ako sa kadiliman at pagdurusa. Nanalangin ako sa Diyos, “Makapangyarihang Diyos, hindi ko po alam kung paano danasin ang kapaligirang ito. Hinihiling ko po sa Iyo na akayin at gabayan ako.”

Minsan sa isang pagtitipon, tinanong kami ng aming nakatataas na lider tungkol sa aming karanasan sa panahong ito. Ang iba ay nagtapat tungkol sa kanilang katiwalian at mga pagkukulang sa kanilang mga tungkulin, at nagkaroon ako ng lakas ng loob na magsalita tungkol sa sarili kong kalagayan. Ginamit ng lider ang kanyang karanasan para tulungan ako, at sinabing, “Bilang mga lider at manggagawa, hindi ninyo kailangang maunawaan ang lahat para magawa nang mabuti ang inyong tungkulin. Mali ang ideyang ito. Tayo ay mga ordinaryong tao lamang, kaya normal na hindi natin nauunawaan at hindi nalalaman ang ilang bagay. Pero kung gusto nating maging marunong sa lahat at hindi natin kayang harapin nang tama ang sarili nating mga pagkukulang, at kung, para mapanatili ang ating katayuan at reputasyon, nagsusuot tayo ng maskara para magkunwari, manlinlang ng iba, at hinding-hindi hahayaang makita ng iba ang ating tunay na tayog, kung gayon ay magiging masakit ang buhay.” Pagkatapos, pinadalhan ako ng lider ng ilang salita ng Diyos: “Paano kayo magiging ordinaryo at normal na mga tao? Gaya ng sinasabi ng Diyos, paano kayo tatayo sa tamang lugar ng isang nilikha—paano ninyo magagawang hindi subukang maging isang pambihirang tao, o maging kung sinong dakilang tao? … Una, huwag mong bigyan ng titulo ang sarili mo at huwag kang magpagapos dito, na sinasabing, ‘Ako ang lider, ako ang pinuno ng grupo, ako ang tagapangasiwa, walang nakaaalam sa gawaing ito nang higit sa akin, walang nakauunawa sa mga kasanayan nang higit sa akin.’ Huwag kang mahumaling sa titulong ibinigay mo sa sarili. Sa sandaling gawin mo ito, itatali nito ang iyong mga kamay at paa, at maaapektuhan ang iyong sinasabi at ginagawa. Maaapektuhan din ang normal mong pag-iisip at paghusga. Dapat mong palayain ang iyong sarili sa mga limitasyon ng katayuang ito. Ibaba mo muna ang iyong sarili mula sa opisyal na titulo at posisyon na ito at tumayo ka sa lugar ng isang pangkaraniwang tao. Kung gagawin mo ito, magiging medyo normal ang mentalidad mo. Dapat mo ring aminin at sabihin na, ‘Hindi ko alam kung paano ito gawin, at hindi ko rin iyon nauunawaan—kakailanganin kong magsaliksik at mag-aral nang kaunti,’ o ‘Hindi ko pa ito nararanasan, kaya hindi ko alam ang gagawin.’ Kapag kaya mong magsabi ng tunay mong iniisip at magsalita nang tapat, magtataglay ka ng normal na katwiran. Makikilala ng iba ang tunay na ikaw, at sa gayon ay magkakaroon ng normal na pagtingin sa iyo, at hindi mo kakailanganing magpanggap, ni hindi ka magkakaroon ng anumang matinding kagipitan, kung kaya’t magagawa mong makipag-usap nang normal sa mga tao. Ang pamumuhay nang ganito ay malaya at magaan; ang sinumang napapagod mabuhay ay idinulot ito sa kanilang mga sarili. Huwag kang magkunwari o magpanggap. Magtapat ka muna tungkol sa iniisip mo sa iyong puso, tungkol sa tunay mong mga saloobin, upang malaman ng lahat ang mga iyon at maunawaan ang mga iyon. Bilang resulta, ang iyong mga alalahanin at ang mga hadlang at mga hinala sa pagitan mo at ng iba ay mawawala lahat. May iba pang nakahahadlang sa iyo. Palagi mong itinuturing ang sarili mo na pinuno ng grupo, isang lider, isang manggagawa, o isang taong may titulo, katayuan, at posisyon: Kung sasabihin mong mayroon kang hindi nauunawaan, o hindi kayang gawain, hindi ba’t nilalait mo ang iyong sarili? Kapag isinantabi mo ang mga gapos na ito sa iyong puso, kapag tumigil ka na sa pag-iisip na isa kang lider o isang manggagawa, at kapag tumigil ka na sa pag-iisip na mas magaling ka sa ibang tao at naramdaman mo na isa kang pangkaraniwang tao, na katulad ng lahat, at na mayroong ilang aspeto kung saan mas mababa ka sa iba—kapag nagbahagi ka ng katotohanan at mga bagay na may kinalaman sa gawain nang may ganitong saloobin, iba ang epekto, gayundin ang atmospera. Kung sa iyong puso, palagi kang may mga pag-aalinlangan, kung palagi kang namomroblema at nahahadlangan, at kung gusto mong alisin sa iyo ang mga bagay na ito pero hindi mo magawa, dapat ay seryoso kang magdasal sa Diyos, pagnilay-nilayan ang iyong sarili, tingnan ang iyong mga pagkukulang, at pagsumikapan ang katotohanan. Kung maisasagawa mo ang katotohanan, magkakamit ka ng mga resulta. Anuman ang gawin mo, huwag kang magsalita at kumilos mula sa isang partikular na posisyon o gamit ang isang partikular na titulo. Isantabi mo muna ang lahat ng ito, at ilagay mo ang sarili mo sa lugar ng isang pangkaraniwang tao” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapahalaga sa mga Salita ng Diyos ang Pundasyon ng Pananalig sa Diyos). “Kung, sa iyong puso, malinaw sa iyo kung anong klaseng tao ka, kung ano ang diwa mo, kung ano ang iyong mga kapintasan at kung anong katiwalian ang inilalantad mo, dapat mo itong hayagang ibahagi sa ibang tao, upang makita nila kung ano ang tunay mong kalagayan, kung ano ang mga saloobin at opinyon mo, upang malaman nila kung ano ang kaalaman mo sa gayong mga bagay. Anuman ang gawin mo, huwag kang magkunwari o magpanggap, huwag mong itago ang sarili mong katiwalian at mga kapintasan sa iba, nang sa gayon walang sinumang makaalam sa mga iyon. Ang ganitong uri ng huwad na pag-uugali ay isang hadlang sa iyong puso, at isa rin itong tiwaling disposisyon at mapipigilan nito ang mga tao na magsisi at magbago. Dapat kang magdasal sa Diyos, at itaas para sa pagninilay at paghihimay ang mga huwad na bagay, tulad ng papuri na ibinibigay sa iyo ng ibang tao, ang karangalang ibinubuhos nila sa iyo, at ang mga koronang ipinagkakaloob nila sa iyo. Dapat mong makita ang pinsalang idinudulot ng mga bagay na ito sa iyo. Sa paggawa niyon ay masusukat mo ang iyong sarili, magkakamit ka ng pagkakilala sa sarili, at hindi mo na makikita ang iyong sarili bilang isang superman, o kung sinong dakilang tao. Sa sandaling magkaroon ka ng gayong kamalayan sa sarili, magiging madali na sa iyong tanggapin ang katotohanan, tanggapin sa iyong puso ang mga salita ng Diyos at kung ano ang hinihingi ng Diyos sa tao, tanggapin ang pagliligtas sa iyo ng Lumikha, matatag na maging isang pangkaraniwang tao, isang tao na matapat at maaasahan, at para magkaroon ng normal na ugnayan sa pagitan mo—na isang nilikha, at ng Diyos—na ang Lumikha. Ito mismo ang hinihingi ng Diyos sa mga tao, at ito rin ay isang bagay na talagang kaya nilang makamit” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapahalaga sa mga Salita ng Diyos ang Pundasyon ng Pananalig sa Diyos). Matapos basahin ang salita ng Diyos, sinimulan kong pagnilayan ang kalagayan ko sa panahong ito. Nang marinig kong sabihin ng lider na napili ako bilang isang mangangaral dahil nagbigay-atensyon ako sa pagpasok sa buhay, nagmalaki ako at naging kampante. Pakiramdam ko, kaya ako napili para sa gayon kahalagang trabaho ay dahil hinangad ko ang katotohanan at may kakayahan akong gumawa. Pero nang aktwal ko nang simulang gawin ang tungkuling ito, nakita ko na hindi ko naiintindihan ang marami sa gawain. Hindi ko nauunawaan ang ilang prinsipyo at nakaramdam ako ng matinding kagipitan, kaya madalas akong negatibo. Pero hindi ako nagtapat tungkol sa tunay kong kalagayan, at nilinlang ko ang lider ko, sinasabing wala akong mga problema, dahil natakot akong iisipin niyang hindi ako kwalipikado. Nang marinig ko ang pagpuri sa akin ng mga lider ng iglesia, at inisip pa ngang isa akong huwaran, bagama’t alam kong dapat akong magtapat tungkol sa katiwalian at mga pagkukulang ko, at ipaalam sa kanila ang tunay kong tayog, nag-alala ako na hindi na nila ako hahangaan pagkatapos malaman ang totoo. Dahil dito kaya nanahimik ako. Kahit na tinanong ako ng mga lider at diyakono ng ilang tanong na malinaw na hindi ko alam kung paano lutasin, hindi ako nagtapat at nakipagtalakayan sa kanila ng mga bagay-bagay. Nagkunwari akong nakauunawa kahit hindi at sumagot ng mga basta-bastang salita. Paulit-ulit akong nagkukunwari at nagbibigay ng maling mga impresyon, lahat ay dahil napako ako sa titulong “mangangaral.” Akala ko bilang isang mangangaral, ang pagkaunawa at kaalaman ko ay dapat nakahihigit kaysa sa iba, na hindi ako dapat magkaroon ng mga pagkukulang, at hindi ako dapat maging negatibo o mahina. Akala ko ito lang ang paraan para tingalain ako at sang-ayunan ng iba. Para mapanatili ang katayuan ko at reputasyon, nagsuot ako ng maskara para takpan ang sarili ko, at nagkunwari akong isang taong walang katiwalian. Kahit na naghihirap ako, negatibo, at nanghihina, para mapanatili ang titulong “mangangaral,” mas gugustuhin ko pang umiyak nang palihim at mag-isa kaysa buksan ang puso ko at humingi ng tulong. Masyadong mahirap at nakapapagod pasanin ang titulong ito para sa akin. Nang piliin ako ng iglesia bilang isang mangangaral, binibigyan ako nito ng pagkakataong magsagawa at pinahihintulutan akong hanapin at unawain ang mas maraming katotohanan sa tungkulin ko. Pero hindi ko sinunod ang tamang landas. Ginamit ko ang pagkakataong ito para maghangad ng katanyagan at katayuan. Hindi ba ito pagsalungat sa layunin ng Diyos? Hindi gusto ng Diyos na hangarin nating maging mga superman o dakilang tao. Nais ng Diyos na tumayo tayo sa lugar ng mga nilikha at maging mga karaniwan, ordinaryong tao, hangarin ang katotohanan sa praktikal na paraan, matapat na harapin ang sarili nating mga pagkukulang, at para sa mga problemang hindi natin nauunawaan, magtapat sa mga kapatid at humingi ng tulong. Ito ang katuturan na dapat nating taglayin. Nakadama ako ng higit na kalayaan pagkatapos maunawaan ang layunin ng Diyos.

Kalaunan, nabasa ko ang ilang patotoong batay sa karanasan na isinulat ng ilang kapatid na sinangguni ang mga salita ng Diyos na partikular sa kalagayan ko. Sabi ng Makapangyarihang Diyos: “Kahit ano pa ang konteksto, anuman ang tungkuling ginagawa niya, susubukan ng isang anticristo na magbigay ng impresyon na hindi siya mahina, na lagi siyang malakas, puno ng pananalig, at hindi kailanman negatibo, nang sa gayon ay hindi kailanman makikita ng mga tao ang kanyang tunay na tayog o totoong saloobin sa Diyos. Sa katunayan, sa kaibuturan ng kanyang puso, naniniwala ba talaga siya na wala siyang hindi kayang gawin? Tunay bang naniniwala siya na wala siyang kahinaan, pagkanegatibo, o mga pagpapakita ng katiwalian? Tiyak na hindi. Magaling siyang magkunwari, mahusay sa pagtatago ng mga bagay-bagay. Gusto niyang ipinapakita sa mga tao ang bahagi ng kanyang pagkatao na malakas at kahanga-hanga; ayaw niyang makita nila ang parte niya na mahina at totoo. Halata naman ang kanyang layon: Simple lang naman, ito ay upang hindi mapahiya, upang maprotektahan ang puwang na mayroon siya sa puso ng mga tao. Iniisip niya na kung sasabihin niya sa iba ang tungkol sa sarili niyang pagkanegatibo at kahinaan, kung ibubunyag niya ang bahagi ng kanyang pagkatao na mapaghimagsik at tiwali, magiging matinding pinsala ito sa kanyang katayuan at reputasyon—mas malaking problema pa ito kaysa sa pakinabang na dulot nito. Kaya mas nanaisin pa niyang mamatay kaysa aminin na may mga oras na siya ay mahina, mapaghimagsik, at negatibo. At kung dumating man ang araw na makita ng lahat ang bahagi ng pagkatao niya na mahina at mapaghimagsik, kapag nakita nila na siya ay tiwali, at hindi talaga nagbago, magpapatuloy siya sa pagkukunwari. Iniisip niya na kung aaminin niyang mayroon siyang tiwaling disposisyon, na isa siyang ordinaryong tao, isang hamak na tao, mawawalan siya ng puwang sa puso ng mga tao, mawawala sa kanya ang pagsamba at pagtangi ng lahat, at kung kaya lubos na mabibigo. Kaya’t anuman ang mangyari, hindi siya magtatapat sa mga tao; anuman ang mangyari, hindi niya ibibigay ang kanyang kapangyarihan at katayuan sa kaninuman; sa halip, pilit siyang makikipagkompitensya sa abot ng kanyang makakaya, at hinding-hindi susuko” (Ang Salita, Vol. IV. Paglalantad sa mga Anticristo. Ikasiyam na Aytem (Ikasampung Bahagi)). Sa isa pang sipi, inihayag ng Diyos ang kalikasan at mga kahihinatnan ng paghahangad ng mga tao sa katayuan. Sabi ng mga salita ng Diyos: “Palagi kang naghahangad ng kadakilaan, karangalan, at katayuan; palagi kang naghahangad ng pagpaparangal. Anong nararamdaman ng Diyos kapag nakikita Niya ito? Kinamumuhian Niya ito, at lalayo Siya sa iyo. Habang lalo kang naghahangad ng mga bagay gaya ng kadakilaan, karangalan, at pagiging mas mataas kaysa iba, kilala, katangi-tangi, at kapansin-pansin, lalo kang kasuklam-suklam para sa Diyos. Kung hindi mo pagninilayan ang iyong sarili at magsisisi, itataboy ka at tatalikdan ka ng Diyos. Iwasan mong maging isang taong kasuklam-suklam para sa Diyos; maging isang taong minamahal ng Diyos. Kaya, paano makakamit ng isang tao ang pagmamahal ng Diyos? Sa pamamagitan ng masunuring pagtanggap sa katotohanan, pagtayo sa posisyon ng isang nilalang, pagkilos ayon sa mga salita ng Diyos nang nakatapak ang mga paa sa lupa, pagganap sa mga tungkulin nang maayos, pagiging isang matapat na tao, at pagsasabuhay ng isang wangis ng tao. Sapat na ito, masisiyahan na ang Diyos. Dapat siguruhin ng mga tao na huwag mag-ambisyon o mag-isip ng mga walang-saysay na pangarap, huwag maghangad ng katanyagan, pakinabang, at katayuan o mamukod-tangi sa karamihan. Bukod pa roon, hindi nila dapat subukang maging isang dakilang tao o superman, na nakalalamang sa mga tao at nagpapasamba sa mga tao. Iyan ang hangarin ng tiwaling sangkatauhan, at ito ang landas ni Satanas; hindi nililigtas ng Diyos ang ganoong mga tao. Kung ang mga tao ay patuloy na naghahangad ng katanyagan, mga pakinabang, at katayuan nang hindi nagsisisi, wala nang lunas para sa kanila, at iisa lang ang kalalabasan nila: ang itiwalag” (Ang Salita, Vol. III. Ang mga Diskurso ni Cristo ng mga Huling Araw. Ang Tamang Pagtupad ng Tungkulin ay Nangangailangan ng Maayos na Pagtutulungan). Pinagnilayan ko ang salita ng Diyos at nakita ko na ang mga anticristo ay mga mapagpaimbabaw, na laging itinatago at pinagtatakpan ang sarili. Hindi sila nagsasabi ng totoo o hinahayaan ang iba na makita ang kanilang kahinaan, at nagkukunwari sila bilang mga taong nakauunawa sa katotohanan at walang mga kapintasan. Ito ay para makuha ang papuri at paghanga ng iba, upang lahat ay sumunod at sumamba sa kanila. Ang kanilang kalikasan ay talagang mapagmataas at mapanlinlang. Pinagnilayan ko ang pag-uugali ko at nakita kong katulad ako ng isang anticristo. Palagi akong nagpapanggap na alam ko ang lahat. Gusto kong tingalain ako ng iba, isipin na may mahusay akong kakayahan, at kayang lumutas ng anumang problema, para magkaroon ako ng puwang sa kanilang mga puso, palibutan nila ako, at sambahin ako. Napakamapagmataas ko at hindi makatwiran. Lahat ng iniisip at ginagawa ko ay lubusang laban sa Diyos. Lalo na nang makita ko ang mga salitang ito mula sa Diyos: “Kung ang mga tao ay patuloy na naghahangad ng katanyagan, mga pakinabang, at katayuan nang hindi nagsisisi, wala nang lunas para sa kanila, at iisa lang ang kalalabasan nila: ang itiwalag,” alam kong babala ito ng Diyos sa akin. Kung magpapatuloy ako sa landas ng paghahangad ng katanyagan at katayuan, tiyak na itataboy ako ng Diyos, at sa huli ay matitiwalag ako. Nanalangin ako sa Diyos para sabihing gusto kong magsisi, na ayaw kong mawalan ng pagkakataong maligtas, at handa akong hangarin ang pagiging dalisay at matapat na tao.

Kinabukasan, sinabi sa akin ng lider ang nilalaman na ibabahagi sa kasunod na pagtitipon, at hiniling na maghanda akong pangunahan ito. Pagkatapos ay tinanong niya ako kung naiintindihan ko. Sa katunayan, hindi ko talaga naunawaan sa oras na iyon, pero natakot akong maramdaman niyang mahina ang kakayahan ko, kaya nagsinungaling ako at sinabing naiintindihan ko. Pero noong sinimulan ko na talagang gawin ito, hindi ko alam kung aling mga salita ng Diyos ang dapat kong hanapin. Labis akong kinakabahan, pinagpapawisan ang mga kamay ko, hindi ko alam ang gagawin, kaya nanalangin ako sa Diyos, “Makapangyarihang Diyos, masyado akong nagawang tiwali ni Satanas. Pinipigilan pa rin ako ng reputasyon at katayuan. Hindi ko kayang maghimagsik laban sa aking laman at maging matapat. Pakiusap akayin Mo po ako sa paghahanap ng paraan ng pagsasagawa.” Sa salita ng Diyos, nabasa ko: “May ilang tao na itinataas ng ranggo at nililinang ng iglesia, tumatanggap ng magandang pagkakataon na magsanay. Mabuting bagay ito. Masasabi na itinaas at biniyayaan sila ng Diyos. Kaya, paano nila dapat gawin ang kanilang tungkulin? Ang unang prinsipyo na dapat nilang sundin ay ang maunawaan ang katotohanan—kapag hindi nila nauunawaan ang katotohanan, dapat nilang hanapin ang katotohanan, at kung hindi pa rin nila nauunawaan matapos ang paghahanap nang mag-isa, maaari silang humanap ng isang taong nakauunawa sa katotohanan para makipagbahaginan at maghanap kasama niya, na magiging dahilan para mas mapabilis at tama sa oras ang paglutas sa problema. Kung tututok ka lang sa paggugol ng mas maraming oras sa pagbabasa ng mga salita ng Diyos nang mag-isa, at sa paggugol ng mas maraming oras sa pagninilay sa mga salitang ito, para makamit ang pagkaunawa sa katotohanan at malutas ang problema, napakabagal nito; ayon nga sa kasabihan, ‘Ang mga mabagal na lunas ay hindi kayang tumugon sa mga agarang pangangailangan.’ Pagdating sa katotohanan, kung nais mong umunlad kaagad, dapat mong matutuhan kung paano magtrabaho nang matiwasay kasama ng iba, at magtanong ng mas maraming katanungan at mas maghanap pa. Saka lamang mabilis na lalago ang iyong buhay, at magagawa mong malutas ang mga problema sa oras, nang walang anumang pagkaantala sa alinman. Dahil katataas pa lang ng ranggo mo at nasa probasyon ka pa rin, at hindi mo tunay na nauunawaan ang katotohanan o taglay ang katotohanang realidad—dahil wala ka pa rin ng tayog na ito—huwag mong isipin na ang pagkakataas ng iyong ranggo ay nangangahulugang taglay mo na ang katotohanang realidad; hindi iyon ganoon. Ito ay dahil lang may nadarama kang pasanin sa gawain at nagtataglay ka ng kakayahan ng isang lider kaya ka napiling itaas ng ranggo at linangin. Kailangan may ganito kang katwiran. Kung, matapos kang itaas ng ranggo at maging lider o manggagawa, nagsimula kang igiit ang iyong katayuan, at maniwala na isa kang taong naghahangad sa katotohanan at na taglay mo ang katotohanang realidad—at kung, kahit ano pa ang mga problemang mayroon ang mga kapatid, nagkukunwari kang nauunawaan mo, at na espirituwal ka—kung gayon ay isa itong kahangalan, at katulad ito ng kapaimbabawan ng mga Pariseo. Dapat magsalita at kumilos ka nang totoo. Kapag hindi mo nauunawaan, maaari ka namang magtanong sa iba o maghanap ng pagbabahagi mula sa Itaas—walang nakakahiya tungkol sa alinman dito. Kahit hindi ka magtanong, malalaman pa rin ng Itaas ang totoo mong tayog, at malalaman na wala sa iyo ang katotohanang realidad. Ang marapat mong gawin ay ang maghanap at makipagbahaginan; ito ang katwiran na dapat makita sa normal na pagkatao, at ang prinsipyo na dapat sundin ng mga lider at manggagawa. Hindi ito isang bagay na dapat ikahiya” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 5). Matapos basahin ang mga salita ng Diyos, naunawaan ko na pinili ako ng iglesia bilang isang mangangaral para bigyan ako ng pagkakataong magsagawa, at para matutunan ko kung paano gawin ang gawain sa aking tungkulin. Hindi ito nangangahulugan na mas mahusay ako kaysa sa iba o na alam ko ang lahat. Kasisimula ko pa lang sa tungkuling ito, kaya normal lang talaga na maraming gawain ang hindi ko pa magawa at hindi ko nauunawaan ang mga prinsipyo. Isa pa, ang kakayahan kong magsulat ng mga patotoong batay sa karanasan ay nangangahulugan lamang na mayroon akong mababaw na karanasan at pagkaunawa sa salita ng Diyos, hindi dahil nauunawaan ko ang katotohanan at nagtataglay ng mga realidad nito. Dapat kong tratuhin nang tama ang sarili kong mga pagkukulang at kapintasan, at kapag hindi ko nauunawaan ang mga bagay-bagay, kailangan kong magtapat at maghangad na makipagbahaginan sa mga kapatid. Walang nakahihiya rito. Nakahihiya na nagkunwari akong nakaiintindi kahit hindi, at humantong ito sa maraming problema na hindi nalutas sa oras, na nakaantala sa gawain ng iglesia. Paulit-ulit din akong nawalan ng pagkakataong hanapin ang katotohanan at namuhay sa pagkanegatibo. Napakahangal ko! Hindi ako pwedeng magpatuloy nang ganito. Kailangan kong itama ang mga layunin ko, magtapat, maghanap at makipagbahaginan sa mga kapatid, at gampanan nang mabuti ang aking tungkulin. Pagkatapos, sumangguni ako sa lider sa mga bagay-bagay na hindi ko nauunawaan, o hindi malinaw sa akin, at matiyaga siyang nagbahagi sa akin. Mas nakapag-isip ako nang malinaw. Naging napakaepektibo ng pagtitipon, at nakadama ako ng ginhawa at kapanatagan.

Ngayon, sa paggawa ng tungkulin ko, marami pa rin akong nakahaharap na problema at suliranin, pero nagagawa kong manalangin at umasa sa Diyos, at madalas akong humihingi ng tulong sa mga kapatid. Sa mga pagpupulong, nagtatapat din ako ng tungkol sa sarili ko sa mga kapatid at hinahayaan silang makita ang katiwalian at mga pagkukulang ko. Sa pagsasagawa nito, napakagaan at napakatiwasay ng pakiramdam ko. Salamat sa Diyos!


76. Isang Gabi ng Malupit na Pagpapahirap

Ni Gao Liang, Tsina

Isang araw noong Abril ng 2006, humayo ako para ipalaganap ang ebanghelyo ng kaharian ng Makapangyarihang Diyos sa isang grupo ng mga Kristiyano, pero hindi nila ito tinanggap. Pagkatapos niyon, bumalik ako para muling ipalaganap ang ebanghelyo sa kanila, pero pinahabol nila ako sa aso. Makalipas ang ilang araw, noong nasa trabaho ako, dalawang pulis na nakasibilyan ang dumating sa pinagtatrabahuhan ko at pinilit nila akong dalhin sila sa tinitirhan ko noon. Napagtanto ko na malamang na isinumbong ako ng mga Kristiyano. Nabalisa at natakot ako—alam ko na kung mahahanap ng mga pulis ang mga aklat ng mga salita ng Diyos na itinatago ko sa aking apartment, tiyak na huhulihin nila ako. Walang tigil akong nagdasal sa Diyos: “O Diyos, kung talagang huhulihin nila ako ngayon, ito ay may pahintulot Mo. Handa akong ipagkatiwala ang sarili ko sa Iyong mga kamay. Pakiusap, protektahan Mo po ako, bigyan Mo po ako ng lakas at pananalig at patnubayan Mo po ako para makapanindigan sa aking patotoo.” Pagkarating sa lugar ko, sinimulan nilang halughugin ang lahat ng aking personal na ari-arian nang hindi man lang nagpapakilala, sa huli ay nahanap nila ang isang kopya ng Ang Salita ay Nagpapakita sa Katawang-tao, isang aklat ng ebanghelyo, at isang CD player. Pagkatapos ay dinala nila ako sa public security bureau ng probinsya.

Tinanong ako ng isang pulis: “Isa ka bang mananampalataya sa Makapangyarihang Diyos? Gaano karaming tao ang napasampalataya mo? Sino ang lider ninyo?” Sumagot ako: “Oo, nananalig ako sa Makapangyarihang Diyos, pero nananampalataya kami at nagbabahagi ng ebanghelyo sa sarili naming kagustuhan. Wala kaming mga lider.” Sobra siyang nagalit sa sinabi ko kaya sinipa niya ako nang malakas sa tiyan, napaatras ako nang ilang hakbang. Alam ko na malamang hindi ko maiiwasan na mapahirapan at masaktan pagkatapos maaresto—palaging inaasahang darating ang ganitong araw para sa atin na nakatira sa Tsina bilang mga mananampalataya at tagasunod ng Diyos. Kailangan kong umasa sa Diyos para malampasan ang pagsubok na ito—hindi ako pwedeng sumuko kay Satanas. Mabagsik akong pinagtatanong ng pulis, sinasabing: “Kailan ka sumapi sa iglesia? Sino ang nagbigay sa iyo ng mga librong iyon? Saan siya nakatira?” Nang hindi ako sumagot, hinila niya ang mga kamay ko sa likod ko at ipinosas ako sa isang bakal na upuan. Sa sandaling iyon, ang hepe ng Public Security Bureau, si Chief Wang, ay pumasok at sumigaw: “Ano ang ginagawa ninyo? Tanggalin niyo ang posas niya, ngayon na!” Pagkatapos, lumapit siya sa akin nang nakangiti, tinapik ako sa balikat at, nagkunwaring taos-pusong sinabing: “Kasama, gusto ko lang kung ano ang pinakamabuti para sa iyo. Alam kong hindi naging madali ang trabaho para sa iyo. Kung sasabihin mo sa amin ang lahat ng nalalaman mo tungkol sa Ang Iglesia ng Makapangyarihang Diyos, makakatanggap ka ng pabuya na ilang libong yuan.” Napagtanto ko na isa itong tusong pakana ni Satanas: Sinisikap akong akitin ng opisyal na magbigay ng impormasyon tungkol sa iglesia, ipagkanulo ang Diyos at pagtaksilan ang aking mga kapatid sa pamamagitan ng pagbibigay ng perang pabuya. Naisip ko: “Kahit na alukin mo ako ng gabundok na ginto, hindi pa rin ako bibigay. Hindi ko kailanman ipagkakanulo ang mga interes ng iglesia.” Nang makitang hindi ako kumbinsido, idinagdag niya: “Kung sasabihin mo lang sa akin ang nalalaman mo, maaari ka pang makakuha ng parte sa kikitain namin sa hinaharap.” Labis akong nasuklam sa kanya at binalewala ko na lang lahat ng sinabi niya. Nang mapagtanto niyang wala akong anumang sasabihin, agad siyang naging mapagbanta. Nakakunot ang noo at may mabagsik na tonong sinabi niya: “Hindi alam ng isang ito kung ano ang mabuti para sa kanya. Gawin niyo ang dapat niyong gawin sa kanya” at saka padabog na lumabas ng silid. Binantaan ako ng isa sa mga pulis, sinasabing: “Kung hindi mo ipagtatapat sa amin ang nalalaman mo, hindi magiging maganda ang kahihinatnan mo.” Pagkasabi niya nito, sinampal niya ako nang malakas sa mukha, sinipa ako sa sahig, pagkatapos ay ipinulupot ang mga braso ko sa likod ko at ipinosas ako sa bakal na upuan. Medyo natakot ako nang maisip ko kung anong pagpapahirap ang maaaring naghihintay para sa akin, kaya tahimik akong nagdasal sa Diyos: “O Diyos, nasa sa Iyo kung mamamatay ako sa kamay ng mga pulis ngayon. Pakiusap, bigyan Mo po ako ng pananalig at lakas—tulungan Mo po akong mapigilan na pagtaksilan ang aking mga kapatid at ipagkanulo Ka.” Pagkatapos kong magdasal, bigla kong naalala ang kwento ni Daniel. Itinapon si Daniel sa yungib ng leon, pero siya ay may pananampalataya, at nanalangin at umasa sa Diyos, kaya’t isinara ng Diyos ang mga panga ng mga leon para pigilan ang mga ito na saktan siya. Alam kong dapat din akong manalig sa Diyos at manindigan sa aking patotoo sa Kanya gaano man ako pahirapan ng mga pulis.

Pagkatapos noon, ininteroga nila akong muli sa mga parehong katanungan, pero hindi pa rin ako sumasagot, kaya kinaladkad nila ako sa isang patyo, naglagay ng lima o anim na aklat ng mga salita ng Diyos sa harap ko, at nagsabit ng plakard sa aking leeg na nagsasabing “miyembro ng isang kulto.” Kinunan nila ako ng larawan bago kinuha ang mga fingerprint ko at dinala sa isang tagong silid ng pagpapahirap. Pagpasok ko pa lang sa silid, kinilabutan na ako—puno ang silid ng lahat ng iba’t ibang uri ng mga kagamitan sa pagpapahirap. May isang mataas na rack na gawa sa hininang na bakal, isang tiger chair at mga kadena sa paa, pati na rin ang mahigit sampung malalaki at maliliit na kahon na puno ng lahat ng uri ng iba pang kagamitan sa pagpapahirap. Nakasabit sa dingding ang mga latigo na yari sa balat, matitigas na pamalo, mga clamp at marami pang mas maliliit na kagamitan sa pagpapahirap na noon ko lang nakita. Siguro ay mayroong higit sa isang daang kagamitan sa pagpapahirap sa silid na iyon. Kaagad kong naramdaman ang pagtayo ng mga balahibo sa batok ko, at nanlambot ang mga binti ko. Naisip ko: “Hindi nila ako dadalhin dito kung hindi sila nagpaplanong pahirapan ako. Sinong nakakaalam kung makakalabas ako rito nang buhay. Siguro kung bibigyan ko na lang sila ng ilang impormasyon na hindi mahalaga, pakakawalan nila ako at hindi ko na kailangang magdusa sa lugar na ito. Kung wala akong sasabihin sa kanila, tiyak na isasailalim nila ako sa matinding pagpapahirap.” Sa sandaling iyon, bigla kong naalala ang kwento ng tatlong kaibigan ni Daniel—itinapon sila sa isang nagniningas na pugon dahil hindi sila yumuyukod sa isang gintong diyos-diyosan, sinasabing mas gugustuhin nilang mamatay kaysa ipagkanulo ang Diyos. Pinrotektahan silang lahat ng Diyos, walang nagdusa kahit katiting na paso. Ipinaalala nito sa akin ang kataas-taasang kapangyarihan ng Diyos; nanumbalik muli ang pananalig ko sa Kanya. Alam ko na ang kapalaran ko, kung mabubuhay man ako o mamamatay, ay lahat nasa kamay ng Diyos. Gaano man nila ako pahirapan, kailangan kong umasa sa Diyos at manindigan sa aking patotoo para sa Kanya. Pagkatapos niyon, dalawang batang pulis ang pumasok at inayos ang bakal na rack ayon sa tangkad ko, ibinitin ang aking mga kamay mula sa bar na nakapahalang para halos dumikit lang sa lupa ang mga paa ko kapag nakatingkayad ako. Isang pulis ang marahas na umangil: “Nagsayang kami ng isang buong araw sa pagsisikap na pagsalitain ka, ngayon ay oras na para pahirapan ka!” Nakasalalay sa mga kamay at braso ko ang bigat ng buong katawan ko. Sobrang hindi komportable ang buong katawan ko. Maya-maya pa ay lalong sumakit ang mga kamay at braso ko na para bang dahan-dahan silang pinupunit. Sobrang sakit nito kaya’t napasigaw ako. Buong araw akong hindi nakakain at nahihilo ako at nasusuka. Talagang hindi ko na ito makakaya. Sa gitna ng aking pagdurusa, bigla kong naalala ang mga salita ng Diyos: “Marahil ay naaalala ninyong lahat ang mga salitang ito: ‘Sapagkat ang aming magaang na kapighatian, na sa isang sandali lamang, ay siyang gumagawa sa amin ng mas higit at walang hanggang bigat ng kaluwalhatian.’ Narinig na ninyong lahat dati ang mga salitang ito, subalit walang sinuman sa inyo ang nakaunawa sa tunay na kahulugan nito. Ngayon, alam na alam ninyo ang tunay na kabuluhan ng mga ito. Ang mga salitang ito ay isasakatuparan ng Diyos sa mga huling araw, at matutupad doon sa mga malupit na pinahirapan ng malaking pulang dragon sa lupain kung saan ito nakahimlay na nakapulupot. Ang malaking pulang dragon ay inuusig ang Diyos at kaaway ng Diyos, kaya nga, sa lupaing ito, yaong mga naniniwala sa Diyos ay isinasailalim sa panghihiya at pang-aapi, at natutupad ang mga salitang ito sa inyo, ang grupong ito ng mga tao, dahil dito” (Ang Salita, Vol. I. Ang Pagpapakita at Gawain ng Diyos. Simple ba ang Gawain ng Diyos na Tulad ng Inaakala ng Tao?). Sa pamamagitan ng mga salita ng Diyos, napagtanto ko na ginagamit Niya ang malaking pulang dragon sa Kanyang serbisyo para gawing perpekto ang Kanyang mga taong hinirang. Pinapahirapan ako para gawing perpekto ang aking pananampalataya—may espesyal na kahulugan ang pagpapahirap na ito—kaya kailangan kong itigil ang pagiging negatibo at mahina. Nanalangin ako sa Diyos, sinasabing: “O Diyos! Gaano man nila ako pahirapan o gaano man ako magdusa, hinding-hindi ko pagtataksilan ang mga kapatid ko o ipagkakanulo Ka!” Pagkatapos niyon, iniwan akong nakabitin doon nang mga dalawang oras.

Mga pasado alas-otso ng gabi, apat na kabataang lalaki na nakasuot ng ski mask ang pumasok sa silid at ang isa sa kanila ay marahas na nagpatutsada: “Tingnan mo nga naman, kumusta tayo riyan? Komportable ka ba?” Habang sinasabi niya ito, kumuha siya ng isang balat na latigo sa dingding at sinimulan akong hagupitin sa mga braso gamit ito. Sa bawat hagupit, parang pilit na pinupunit ang laman mula sa mga buto ko—napakasakit nito. Nilatigo niya ako nang hindi bababa sa limampu o animnapung beses at kapag napapagod siya, ibang lalaki ang pumapalit. Noong oras na iyon, medyo nag-aalala ako na kung lalatiguhin nila ako nang husto na magiging baldado ang mga braso ko, hindi na ako makakapamuhay nang normal, kaya nagdasal ako sa Diyos: “O Diyos, ipinagkakatiwala ko ang lahat sa Iyong mga kamay. Maging baldado man ako o hindi, magpapasakop ako sa Iyong mga pangangasiwa at pagsasaayos.” Nang mapagod sila sa kakahagupit, saka lang nila ako ibinaba mula sa rack. Wala nang lakas ang buong katawan ko at agad akong bumagsak sa sahig. Pero hindi pa sila tapos sa akin—pagkatapos niyon, iginapos nila ako sa tiger chair at ipinagpatuloy ang pag-iinteroga sa akin. Umangil ang isa sa mga pulis: “Huwag kang umasa na makakaalis ka rito nang buhay kung hindi mo sasabihin sa amin ang totoo! Bigyan mo lang kami ng matapat na salaysay tungkol sa nalalaman mo at pakakawalan ka namin. Napopoot sa inyo nang matindi ang CCP—kayong mga mananampalataya ay itinuturing nitong sinumpaang kaaway. Gusto nitong sirain at patayin kayong lahat. Ito ang patakaran ng CCP—maaari nilang kitilin ang buhay ninyong mga mananampalataya sa Makapangyarihang Diyos at hindi sila mapapanagot!” Matatag akong sumagot: “Wala akong alam. Wala akong masasabi sa iyo.” Nang makitang hindi pa rin ako nakikipagtulungan, kinalagan nila ako mula sa tiger chair at pinahiga ako sa sahig. Pagkatapos ay kumuha sila ng tig-iisang itim na pamalo, na may 30 pulgada ang haba at 3–4 pulgada ang lapad at puno ito ng mga bakal na bola, habang nakatayo sa magkabilang gilid ko ay malupit nilang pinaghahampas ang buong katawan ko gamit ang mga pamalong ito. Nanginginig ang katawan ko sa bawat hampas ng mga pamalo na iyon. Namimilipit ako sa sakit, napapasigaw sa sobrang paghihirap. Nahihirapan akong huminga; hindi mailarawan kung gaano katindi ang sakit na iyon. Sa puwitan nila ako pinalo nang husto—nagpatuloy ito nang nagpatuloy, at pakiramdam ko ay inuubos nila ang lahat ng lakas ko. Nagtitiis sa matinding sakit, galit akong humiyaw: “Papatayin niyo ako sa bugbog! Gusto niyo akong patayin! Bakit hindi kayo manghuli ng mga tunay na mamamatay-tao at arsonista? Anong mga batas ang nilabag ko para pagmalupitan ako nang ganito? Tao pa ba kayo?” Lalong nagalit ang isa sa mga pulis nang marinig ito at sinimulan akong bugbugin nang husto, kaya nahati sa dalawa ang pamalo niya, gumulong ang mga bakal na bola sa sahig. Humagalpak ng tawa ang lahat ng pulis. Pagkatapos, nagngangalit ang mga ngiping sinabi sa akin ng isang pulis: “Wala kang nilabag na batas? Hindi tinutulutan ng CCP ang pag-iral ng anumang relihiyosong paniniwala. Ang mga Chinese ay dapat lang maniwala sa Partido Komunista. Kayo ang mga kaaway ng CCP at wawasakin kayo nito, papatayin at lilipulin kayong lahat!” Habang sinasabi niya ito, kumuha sila ng dalawang mahahabang latigo sa isa sa mga kahon at sinabing: “Hindi mo pa rin ba sasabihin sa amin kung ano ang gusto naming marinig? Kung gayon, subukan natin ang iba pang paraan—tingnan mo kung paano mo magugustuhan ito!” Pagkatapos ay inutusan nila akong tumayo at dalawa sa kanila ang nagsimulang hagupitin ako nang malakas na may hindi maampat na kabangisan, na nagdulot ng hindi makayanang sakit. Nang mapagod sila sa paghagupit, dalawa pang pulis ang pumalit sa kanila at nagpatuloy sa paghampas, hindi bababa sa apat na beses silang nagpalitan, ang bawat paghampas ay tumatagal nang hindi bababa sa 30 minuto. Nang matapos ito, bumagsak na lang ako sa sahig at hindi makagalaw, pero hinila nila ako pabalik at ipinagpatuloy ang pag-iinteroga sa akin. Nang hindi ako umimik, nagpatuloy sila sa paglatigo sa akin at pagsipa sa mga paa ko. Pakiramdam ko ay nabali nila ang mga binti ko. Medyo nanghina ako at naisip ko: “Kung wala akong sasabihin sa kanila, patuloy nilang gagamitin ang lahat ng iba’t ibang uri ng pamamaraan ng pagpapahirap para papagdusahin ako. Baka pahirapan pa nila ako hanggang mamatay. Pero kung may sasabihin ako, magiging isang Hudas ako at magiging isang panlilinlang ang panatang ginawa ko sa harap ng Diyos. Sasaktan nito ang Diyos, at ang mas malala pa, magbubunsod ito ng Kanyang matinding poot.” Napapa-urong-sulong ako sa isip ko—may sasabihin ba ako o wala? Sa sandaling iyon, naalala ko ang pagkakapako sa krus ng Panginoong Jesus at naalala ko ang mga salita ng Diyos: “Habang nasa daan patungong Jerusalem, si Jesus ay nagdurusa, na para bang isang kutsilyo ang pinipilipit sa Kanyang puso, subalit wala Siya ni bahagya mang intensyon na hindi tuparin ang Kanyang salita; palaging mayroong isang makapangyarihang puwersang humihimok sa Kanya pasulong sa kung saan Siya ipapako sa krus. Sa huli, Siya ay ipinako sa krus at naging wangis ng makasalanang laman, tinatapos ang gawain ng pagtubos sa sangkatauhan. Nakawala Siya sa mga gapos ng kamatayan at ng Hades. Sa harap Niya, ang mortalidad, impiyerno, at Hades ay nawalan ng kapangyarihan, at nalupig Niya” (Ang Salita, Vol. I. Ang Pagpapakita at Gawain ng Diyos. Paano Maglingkod na Kaayon ng Kalooban ng Diyos). Upang tubusin ang lahat ng sangkatauhan, handa ang Panginoong Jesus na maipako sa krus, mapahiya at mapahirapan, at ialay ang Kanyang sariling buhay. Napakadakila ng pagmamahal ng Diyos sa sangkatauhan! Sa pag-iisip nito, labis na napatibay ang loob ko at tahimik akong nanumpa: “Hindi ako magiging isang Hudas at ipagkakanulo ang Diyos, kahit na nangangahulugan itong pahihirapan ako hanggang kamatayan!” Pagkatapos niyon, patuloy nila akong binantaan, sinasabing: “Kung hindi mo sasabihin sa amin ang gusto naming malaman, bubugbugin ka namin hanggang sa mamatay at ipapadala ka sa krematoryo, kung saan susunugin ka hanggang maging abo. Iyon o ipapadala namin ang katawan mo sa gawaan ng ladrilyo kung saan dudurugin ka nang husto at gagawing mga ladrilyo.” Noong oras na iyon, natatakot ako, pero alam ko na hindi sila ang may awtoridad na makakapagsabi kung makakaligtas man ako sa kanilang mga pambubugbog. Ang lahat ay nasa mga kamay ng Diyos, at handa akong magpasakop sa Kanyang mga pangangasiwa at pagsasaayos. Kapagkuwan, biglang sumagi sa isip ko na nasa akin pa rin ang mga aklat ng iglesia at wala sa mga kapatid ko ang nakakaalam na naaresto ako. Kung mapapasakamay ng mga pulis ang mga aklat na iyon, magiging malaking kawalan ito para sa iglesia. Nagsimula akong mataranta, kaya nagdasal ako sa Diyos: “Diyos ko, hindi mahalaga ang sarili kong buhay, pero bilang tagapag-ingat ng mga aklat ng iglesia, dapat kong siguruhin na mananatiling ligtas ang mga aklat na iyon. Pero hindi ko alam kung makakaalis ba ako rito nang buhay. Inilalagay ko ang lahat ng alalahanin na ito sa Iyong mga kamay at hinihiling na magbukas Ka po ng landas para sa akin.” Pagkatapos kong magdasal, isang himala ang nangyari: Wala na akong nararamdamang sakit mula sa paghagupit. Alam kong tumutulong ang Diyos na maibsan ang pagdurusa ko at lubos akong nagpapasalamat sa Kanya. Nang makita nilang nakahiga na lang ako nang walang kibo at huminto na sa paghiyaw, dali-dali nilang itinigil ang kanilang paghampas. Ang isa sa kanila ay naglagay ng isang daliri sa ilalim ng aking ilong at pagkatapos ay kinakabahang sinabi: “Masama ang lagay niya. Alisin mo siya rito—talagang magkakaproblema tayo kapag namatay siya sa ating pangangalaga.” Alam ko na nagbukas ang Diyos ng isang daan para sa akin at binabantayan ako, kung hindi ay tiyak na namatay ako roon.

Pagkatapos, kinaladkad ako ng dalawang pulis palabas at inihagis ako sa isang parang, iniwan ako roon. Nakahiga ako sa lupa nang hindi gumagalaw. Marahil ay mga alas-dos na ng madaling araw. Noong oras na iyon, isa lang ang nasa isip ko: Kailangan kong ipaalam sa mga kapatid ko na kailangang ilipat ang mga aklat bago sumikat ang araw, para hindi ito mapasakamay ng mga pulis. Sinubukan kong bumangon, pero masyado akong bugbog-sarado. Ibinuhos ko ang huling katiting ng lakas ko, pero hindi talaga ako makatayo. Labis akong nag-alala at nataranta, kaya dali-dali akong nagdasal sa Diyos, humihingi sa Kanya ng lakas. Pagkatapos kong magdasal, naalala ko ang isang sipi ng mga salita ng Diyos: “Huwag matakot, ang Makapangyarihang Diyos ng maraming hukbo ay tiyak na sasaiyo; Siya ay nasa inyong likuran at Siya ang inyong sanggalang” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 26). Binigyan ako ng mga salita ng Diyos ng pananalig. Pagkatapos ng 30 pang minuto, sinubukan kong tumayong muli, at pagkatapos ng mga apat o limang beses na pagtatangka, sa wakas ay nakatayo ako. Hindi pa sumisikat ang araw at madilim pa rin sa mga kalsada. Kinaladkad ko ang sarili ko, tinitiis ang matinding sakit habang paika-ika akong humahakbang patungo sa bahay ni Brother Cheng Yi. Pagkarating doon, sinabi ko kaagad sa kanya ang nangyari at hiniling ko sa kanya na agad bilinan ang mga kapatid na ilipat ang mga aklat ng mga salita ng Diyos. Pagkatapos kong ipaalam sa kanya, paika-ika akong bumalik sa aking apartment. Mga alas-tres ng umaga iyon. Nang buksan ko ang ilaw, nakita kong napakagulo ng lugar. Anong nangyari sa bahay ko? Itinapon lahat sa sahig ang aking mga kubrekama, unan, kutson, at damit. Nahalughog ang buong apartment. Sa pagsusuri ng sarili kong mga sugat, nakita ko na lubha akong nabugbog: Dumikit sa loob ng aking pantalon ang laman ng aking mga binti, at lumuwa ang mga 4 na pulgada ng aking tumbong at tila nagka-necrosis. Nagdurusa ako ng matinding sakit, nahihirapan akong huminga, at pakiramdam ko ay talagang malapit na akong mamatay. Napakalubha ng mga pinsala ko—hindi ako makagalaw at hindi man lang ako makalunok ng tubig. Naisip ko: “Makakaligtas pa kaya ako sa lahat ng pinsalang ito? Kahit makaligtas ako, magiging baldado ba ako? Makakakilos kaya ako nang mag-isa sa hinaharap? Ang asawa at mga anak ko ay nalihis lahat ng kasinungalingan ng CCP at kontra sa pananampalataya ko. Kung magiging baldado ako, hindi nila ako aalagaan….” Habang mas naiisip ko ito, mas lumalala ang pakiramdam ko, kaya nagdasal ako sa Diyos. Habang nagdarasal, naalala ko ang mga salita ng Diyos: “Sa lahat ng bagay na nagaganap sa sansinukob, walang anuman na hindi Ako ang may huling kapasyahan. Mayroon bang anumang wala sa Aking mga kamay?” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 1). Tunay na ang kapalaran ko ay nasa mga kamay ng Diyos. Ang lahat ng ito ay nasa pagpapasya ng Diyos kung mabubuhay man ako o mamamatay at kung magiging baldado man ako o hindi. Alam kong dapat kong ibigay ang sarili ko sa Diyos at hayaan Siyang mamuno sa mga pagsasaayos. Kahit maging baldado man ako, magpapasakop ako. Kahit hindi ako aalagaan ng aking asawa at mga anak, alam kong kasama ko ang Diyos at aalagaan ako ng mga kapatid ko, kaya’t mabubuhay pa rin ako. Nang mapagtanto ko ito, hindi na ako gaanong nahihirapan at nababalisa.

Dumating si Brother Yu Zhijian sa bahay ko 4 a.m. ng umagang iyon. Nang pumasok siya, nakitang nakahiga ako sa kama ko at hindi makagalaw, hinila niya ang kumot ko at nakitang duguan ang pantalon ko, may malalalim na sugat ang mga hita at binti ko at nakasiwang ang laman, at nakadikit sa pantalon ko ang aking tumbong at ilang piraso ng laman. Nang makita niya ito, humagulgol siya at dinalhan ako ng isang palanggana ng mainit na tubig, umiiyak habang papalapit. Matapos gupitin para mabuksan ang aking pantalon at lagyan ng hot compress, dahan-dahan niyang hiniwalay ang pantalon sa aking laman, nang pira-piraso. Ang balat sa ibaba ng aking tuhod ay puno ng mga nakabukas na sugat, na sa sobrang lalim, nalantad na ang buto. Hanggang ngayon, hindi ko pa rin kaya na maalala ang pagsubok na iyon. Nagkaroon ako ng malulubhang pinsala, pero hindi ako naglakas-loob na pumunta sa ospital dahil sa pag-aalala na baka mahanap ako ng mga pulis at arestuhin ako kapag pumasok ako gamit ang aking ID. Malalagay ko rin sa panganib ang mga kapatid ko. Noong panahong iyon, hindi ko talaga maalagaan ang sarili ko, at pumupunta si Zhijian araw-araw para bantayan ako kahit na nanganganib na maaresto. Bago pa siya sa pananampalataya at nag-aalala ako na matatakot at manghihina siya pagkatapos makita kung gaano ako nabugbog. Sinabi ko sa kanya: “Magandang bagay para sa akin na dumaan sa pagsubok na ito—tinulutan ako nitong makita si Satanas sa kung ano talaga ito.” Sa gulat ko, sinabi ni Zhijian: “Huwag kang mag-alala sa akin. Nakita ko na ngayon sa sarili ko na ang CCP ay isang demonyong lumalaban sa Diyos at nagdudulot ng kalupitan sa sangkatauhan. Dapat tayong manindigan sa ating patotoo para sa Diyos.” Sa paglipas ng linggong iyon, nilinis ko ang nakausling bahagi ng aking tumbong araw-araw gamit ang tubig alat at gumamit rin ng katutubong lunas. Sa wakas, mga ikawalong araw pagkatapos maaresto, gumaling ang nakausling laman. Pagkaraan ng dalawang linggo, nakakalakad na akong muli.

Pagkatapos niyon, pumupunta ang pulis para interogahin at guluhin ako tuwing 15 araw. Sa bawat pagkakataon, pinagtatatanong nila ako tungkol sa iglesia at tinatanong ako kung nakikipag-ugnayan pa rin ba ako sa ibang miyembro. Pinagbantaan pa nga nila ako, sinasabing: “Kung hindi ka magtatapat, hinding-hindi namin bibitiwan ang kaso mo!” Naisip ko: “Nakita ko na kayong lahat sa kung ano talaga kayo. Kahit paano niyo ako pilitin o takutin, hinding-hindi ako bibigay sa inyo. Huwag na kayong magtangkang ipagpakanulo sa akin ang Diyos!” Sa maikling dalawang taon sa pagitan ng pag-aresto noong 2006 hanggang 2008, hindi bababa sa 25 beses na dumating ang pulis para interogahin ako. Dahil patuloy nila akong sinusubaybayan, hindi ako nangahas na makipagkita sa mga kapatid dahil sa takot na malagay sila sa gulo, kaya napilitan akong bumalik sa tahanan ng pamilya ko sa probinsya.

Kalaunan, ganap nang gumaling ang aking tumbong at likod, pero patuloy akong nakakaranas ng mga nalalabing epekto mula sa mga pinsalang natamo ng mga binti ko. Madalas pa ring sumasakit at nanghihina ang kanan kong binti at nagiging ika-ika ako kapag maulap o maulan ang panahon. Ang pinakamalubhang nalalabing epekto ay nasa balat ko. Natanggal ang mga langib sa lahat ng sugat at nalantad ang maiitim, nag-ibang-kulay na mga batik, at nababalutan ng mga pangit na pilat ang buong katawan ko, may makakapal na nagkukumpulan na mga bukol na may maliliit na puting pigsa na nakakabaliw sa kati. Kapag naliligo ako o naiinitan nang sobra, ang kating iyon mula sa mga pigsa ay mas malala pa kaysa sa isang bukas na sugat na nilagyan ng asin. Halos hindi ko na maatim ang sobrang pangangati nito—kung minsan ay kailangan kong kuskusin ang mga apektadong bahagi ng mga maliliit na bato mula sa tabing-ilog, o gumamit ng kutsilyo para patuluin ang nana bago ako makaramdam ng ginhawa. Naghihirap ako sa sakit na ito araw at gabi sa loob ng mahigit 15 taon. Sa panahong ito, nagpatingin ako sa ilang tradisyunal na doktor ng Chinese medicine sa mga pribadong klinika, gumagastos ng 10,500 yuan sa mga medikal na bayarin nang hindi man lang gumagaling. Sa pagtitiis ng matinding pisikal na pagdurusa at hindi makontak ang aking mga kapatid at mamuhay ng normal na buhay-iglesia, nakaranas ako ng labis-labis na paghihirap at madalas akong nananalangin sa Diyos nang may luha sa mga mata ko, hinihiling na manatili Siya sa aking tabi at bigyan ako ng pananalig at lakas. Kung wala akong proteksyon at patnubay ng Diyos sa mga madilim na araw na iyon, hinding-hindi ko ito malalampasan.

Labinlimang taon na ang nakalipas mula noong inaresto ako, at habang nagninilay ako, napagtanto ko na bagaman nagdusa ako nang husto, nakita ko rin ang malaking pulang dragon sa kung ano talaga ito at tunay na nakilala ang demonyong diwa nito. Babasahin ko ngayon ang mga salita ng Diyos na nagsasabing: “Ang libu-libong taon ng poot ay naiipon sa puso, nakaukit sa puso ang libu-libong taon ng pagkamakasalanan—paanong hindi ito pupukaw ng pagkasuklam? Ipaghiganti ang Diyos, ganap na lipulin ang Kanyang kaaway, huwag nang hayaan pa itong patuloy na magwala, at huwag na itong hayaang mamuno bilang isang diktador! Ngayon na ang oras: Matagal nang tinipon ng tao ang lahat ng kanyang lakas, nailaan na niya ang lahat ng kanyang pagsisikap at binayaran ang bawat halaga para dito, upang punitin ang kahindik-hindik na mukha ng diyablong ito at tulutan ang mga tao, na nabulag na, at nagtiis na ng bawat uri ng pagdurusa at paghihirap, na bumangon mula sa kanilang pasakit at maghimagsik laban sa masama at matandang diyablong ito” (Ang Salita, Vol. I. Ang Pagpapakita at Gawain ng Diyos. Gawain at Pagpasok 8). Sa pagninilay-nilay sa mga salita ng Diyos, mas malinaw kong nakita kung gaano kalupit at kabangis ang CCP. Sinasabi nila na iginagalang nila ang kalayaan sa relihiyon, pero palihim nilang walang pakundangang inaaresto at inuusig ang mga Kristiyano, naghahangad na tuluyang sugpuin ang gawain ng Diyos sa pagliligtas ng sangkatauhan at gawing isang ateistang bansa ang Tsina. Sila ay isang demonyong grupo na namumuhi sa katotohanan at lumalaban sa Diyos. Talagang nakita ko na ang pangit na mukha ng CCP at lubusan ko na silang kinamumuhian at pinaghihimagsikan. Sa pamamagitan ng karanasang ito, napansin ko rin kung paano ako palaging inaalagaan at pinoprotektahan ng Diyos. Sa tuwing nasasaktan ako o nanghihina, tinuturuan at ginagabayan ako ng mga salita ng Diyos at binibigyan ako ng lakas at pananalig. Naranasan ko ang tunay na pagmamahal ng Diyos para sa sangkatauhan at ang Kanyang pagiging kamangha-mangha at ang Kanyang walang hanggang kapangyarihan. Lubos nitong pinatibay ang pananampalataya ko sa Diyos. Gaano man kahirap ang magiging daan o gaano man magdusa ang katawan ko, susundin ko ang Diyos hanggang sa wakas!


77. Ang Bulag na Pagmamahal ay Isang Kakila-kilabot na Bagay

Ni Xiao Li, Tsina

Noong 1998, tinanggap ko at ng tatlo kong kapatid na babae ang gawain ng Makapangyarihang Diyos sa mga huling araw. Madalas kaming sama-samang nagbabahaginan ng mga salita ng Diyos, umaawit ng mga himno, at nagpupuri sa Diyos, at hinihikayat din namin ang isa’t isa na taimtim na hanapin ang katotohanan at ang kaligtasan. Kalaunan, sinimulan naming lahat na gumawa ng mga tungkulin sa iglesia, at sa tuwing nagkakasalubong kami ay napag-uusapan namin ang tungkol sa kasalukuyan naming mga sitwasyon at kung ano ang natutunan namin sa aming mga tungkulin. Ngunit ang bunso kong kapatid na babae, si Xiao Zhi, kung hindi nagrereklamo tungkol sa mga paghihirap sa kanyang tungkulin, ay kadalasang nagsasabi ng mga problemang patungkol sa ibang tao. Isang beses, sinabi ni Xiao Zhi na marami siyang kinaharap na isyu sa pagsisimula niya bilang isang lider ng grupo ng pagdidilig, ngunit hindi man lamang siya inabutan ng anumang tulong ng lider ng iglesia. Inireklamo rin niyang hindi nauunawan ng mga kapatid ang mga prinsipyo sa kanilang mga tungkulin, na nabigo ang lider sa pagbabahagi at paglutas ng isyung ito, at na ang lider ay walang kakayahang gumawa ng totoong gawain. Subalit kakilala ko ang lider ng kanyang iglesia at ang totoo ay nakagagawa siya ng totoong gawain. Nang makita ko kung paanong hindi nagsisikap ang aking kapatid na matuto mula sa kanyang karanasan at sa halip ay pinupuna lamang ang mga pagkakamali ng kanyang lider, naisip kong kulang lamang siya sa karanasan at hindi pa nakikilala ang kanyang sarili, kaya madalas ko siyang tinutulungan at binabahaginan siya ng mga salita ng Diyos. Sinabi ko sa kanyang tigilan na ang pagtutuon ng pansin sa ibang tao, magsimulang pagtuunan ang sarili niyang pagpasok sa buhay, at subukang matuto mula sa anumang mga paghihirap na nakakaharap niya. Sa paglipas ng panahon, hindi na namin masyadong nakikita ang isa’t isa, dahil pare-pareho kaming abala.

Isang araw noong Agosto ng 2018, nagkataong nakita ko ang isang liham na isinulat ng isang lider kay Sister Xiang Yuxun, na humihiling sa kanyang magbigay ng mas marami pang detalye para sa isang file tungkol sa isang masamang taong patatalsikin. Sa gulat ko, ang masamang tao ay ang aking bunsong kapatid, si Xiao Zhi. Hindi ako makapaniwala noong oras na iyon. Ni minsan ay hindi sumagi sa isip ko na maititiwalag ang aking kapatid. Sinuri kong mabuti ang isinulat ni Yuxun at nabasa ko na noong naging superbisor ng gawain ng pagdidilig si Xiao Zhi, madalas niyang ginamit ang kanyang posisyon para kagalitan at maliitin ang iba. Nang banggitin ng isang sister ang kanyang mga pagkukulang, nabigo si Xiao Zhi na tanggapin ang pagpuna at kinutya at inatake pa ang sister na iyon. Sa huli, nakaramdam ang sister na iyon ng sobrang pagpigil at kalungkutan na ayaw na niyang gawin ang kanyang tungkulin. Nakaramdam din ang ibang mga kapatid ng iba’t ibang antas ng pagpigil mula kay Xiao Zhi, at sila mismo ay nasiraan ng loob. Nang mabasa ko ang impormasyong ito, hindi ako makapaniwalang gagawa ng gayong kasamaan si Xiao Zhi at nakabuo pa ako ng ilang ideya tungkol kay Yuxun, inisip na: “May kung anong pagkiling ka ba laban sa aking kapatid? Maaaring wala siyang mahusay na pagpasok sa buhay, ngunit hindi siya masamang tao. Hindi kaya’t pinalalaki mo lamang ang kasong ito?” Habang pinag-iisipan ko ito, mas lalong sumama ang loob ko. Hindi ako makatulog noong gabing iyon. Naisip ko kung paanong iniwan ng kapatid ko ang kanyang pamilya at ang kanyang trabaho, at kung gaano kahirap para sa kanya ang maglakbay noong mga taong iyon para ipalaganap ang ebanghelyo at gawin ang kanyang tungkulin. Naalala ko nang minsang iniulat siya ng isang masamang tao habang nagpapalaganap siya ng ebanghelyo, at napilitan siyang magtago nang isang gabi sa isang sira-sirang bahay upang maiwasan ang pagkakadakip. Sa mga taon niya ng pagbabahagi ng ebanghelyo, nasampal na siya at nasigawan ng pang-aabuso ng mga taong relihiyoso, natulog sa tambak ng mga dayami at sa kulungan ng baboy, at madalas na hindi nakakakain. Maaaring wala siyang gaanong maipakikita para sa maraming taon niya bilang isang mananampalataya, ngunit nagsumikap siya nang husto. Paano siya maititiwalag ngayon bilang isang masamang tao? Gayunpaman, napagnilayan kong kumikilos ang iglesia alinsunod sa prinsipyo, at ang pagtitiwalag ay laging batay sa paulit-ulit na pag-uugali ng isang tao at sa kanyang kalikasang diwa. Hindi kailanman nag-aakusa nang mali ang iglesia. Isa ba talagang masamang tao si Xiao Zhi? Iniisip ko pa lamang ito ay nalulungkot na ako. Kapag tuluyan siyang itiniwalag, hindi siya maililigtas at ang lahat ng paghihirap na tiniis niya ay mawawalan ng saysay. Mabigat sa pakiramdam sa tuwing naiisip ko ito sa mga sumunod na araw, na para bang may isang batong dumadagan sa aking dibdib.

Pagkalipas lamang ng ilang araw, nakatanggap ako ng liham mula sa isa ko pang kapatid, si Xiao Yue, na nagsasabing may malubhang sakit ang aming bunsong kapatid at nangangailangan ng operasyon. Sa pagbabasa ng liham ay naisip ko: “Kung magagamit ni Xiao Zhi ang karamdamang ito para pagnilayan ang sarili at magsisi sa Diyos, baka maiwasan niyang maitiwalag?” Agad akong sumulat kay Xiao Zhi, gamit ang mga salita ng Diyos para sabihin sa kanya ang matuwid na disposisyon ng Diyos. Sinabi kong kailangan niyang gamitin ang kanyang karamdaman bilang isang pagkakataon para magnilay sa sarili at magsisi, sa halip na maghanap ng mga panlabas na dahilan. Ngunit hindi kasingsimple ang isyu kay Xiao Zhi kaysa sa inaakala ko. Nang bumisita ako sa bahay makalipas ang dalawang buwan, sinabi sa akin ni Xiao Yue ang tungkol sa pag-uugali ng aming nakababatang kapatid. Sobrang mapagmataas ang disposisyon ni Xiao Zhi; matapos maitalaga sa gawain ng pagdidilig, iginiit niyang gawin ang lahat sa kanyang kaparaanan. Nang hindi sumang-ayon sa kanya ang isang sister na nakatambal niya tungkol sa gawain at tumangging tanggapin ang kanyang mga pananaw, naging mapaghinanakit siya at nagsimulang atakihin at ibukod ang sister na iyon. Sinubukan pa nga niyang siraan sa iba ang sister na iyon, nagpakalat siya ng pagkiling laban sa sister kaya nalihis ang iba at hinusgahan nila ang sister kasama niya. Kalaunan, nang nasa hindi mabuting kalagayan ang sister na iyon, hindi lamang nabigo si Xiao Zhi na tulungan ito, nagdulot pa siya ng alitan sa pagitan nito at ng iba, sinasabing hindi magampanan ng sister na iyon ang tungkulin nito dahil nasa masama itong kalagayan at pinipigilan niya ang ibang tulungan ito. Humantong ito sa lalong pagkanegatibo ng sister, hanggang sa hindi na niya magawa ang kanyang tungkulin at matanggal siya. Nang sinabi ng isa pang sister na naramdaman niyang napipigilan siya ni Xiao Zhi, labis na naghinanakit si Xiao Zhi at sinamantala ang bawat pagkakataon para gantihan ang sister na iyon at atakihin siya. Hinuhusgahan at hinahamak din ni Xiao Zhi ang sister sa harap ng ibang mga kapatid. Nang nalungkot at naging negatibo ang sister dahil dito, sinamantala ni Xiao Zhi ang pagkakataong sabihin sa lider at sa iba pa na nawala sa sister na iyon ang gawain ng Banal na Espiritu at na hindi ito nababagay sa kanyang tungkulin, at sinabing gusto niyang matanggal ang sister na iyon. Negatibong naaapektuhan ang mga kapatid ng patuloy na pang-aatake at pagpaparusa ni Xiao Zhi, at ng kung paano niya sila ibinubukod at hinahamak, at bilang resulta ay nabibigo silang umusad sa kanilang gawain. Malubhang nagambala ang gawain ng pagdidilig ng iglesia. Tinukoy ng lider ni Xiao Zhi ang kanyang mga isyu at makailang ulit siyang sinubukang tulungan, subalit bukod sa hindi pagtanggap sa mga pagpuna ay patuloy na nakipagtalo si Xiao Zhi. Hanggang sa sandaling natanggal siya ay hindi siya nagpakita ng pagkakilala sa sarili at nanatiling mapanlaban. Pinuna pa niya ang mga kapintasan ng lider at pinulaan ito nang patalikod. Nang sinubukan ni Xiao Yue na punahin ang kanyang mga isyu, nagreklamo siyang hindi siya nauunawaan ni Xiao Yue at na hindi siya nito ipinagtatanggol. Sinabi pa nga niya: “Walang makapagsasalita nang tapat sa iglesia. Natanggal ako dahil lamang sa lantarang pagsasabi ko ng aking mga iniisip.” Nabigla ako nang marinig ko ito. Hindi ko napagtantong ang aking bunsong kapatid ay abala sa pag-iisip sa katayuan, may malupit na kalikasan, at may kakayahang mang-atake at magparusa sa mga hindi sumasang-ayon sa kanya. Hindi ito ordinaryong katiwalian, problema ito sa kanyang likas na pagkatao! Kalaunan, nang nakipagkita ako sa kanya, agad akong nakipagbahaginan sa kanya at pinayuhan siyang pagnilayan ang kanyang masasamang gawa. Kung hindi siya magsisisi, sabi ko, matitiwalag siya at mawawalan ng pagkakataong mailigtas. Sa gulat ko, sa halip na tanggapin ang aking payo ay pagalit siyang sumagot: “Hindi mo alam kung ano ang nangyari at ayaw ko nang magsalita pa tungkol dito. Kapag may sinabi pa ako, sasabihin ninyong lahat na sinusubukan ko lang magpalusot.” Labis akong nabigla nang makita ang sobra niyang paghihinanakit. Wala akong ideya na napakatigas ng kanyang ulo at na hinding-hindi siya tumatanggap ng katotohanan. Wala na ba siyang pag-asang magbago? Dito ako nanlumo. Naalala ko kung paanong kapag nagkakasama kami, lagi niyang pinipintasan ang ibang tao, nanghuhusga, at hinding-hindi nagninilay sa sarili. Lagi rin niyang pinupuna ang mga pagkakamali ng lider. Naisip ko ang mga salita ng Diyos na nagsasabing: “Yaong mga nagbubulalas ng kanilang makamandag at malisyosong pananalita sa loob ng iglesia, na nagkakalat ng mga tsismis, nagpupukaw ng kawalan ng pagkakaisa, at iginugrupu-grupo ang mga kapatid—dapat ay natiwalag na sila sa iglesia. Subalit dahil ibang panahon na ngayon ng gawain ng Diyos, hinihigpitan ang mga taong ito, sapagkat walang dudang ititiwalag sila. Lahat ng nagawang tiwali ni Satanas ay may mga tiwaling disposisyon. May ilang tao na nagtataglay ng tiwaling disposisyon lamang, samantalang ang iba ay hindi ganito: Hindi lamang sila mayroong mga tiwali at satanikong disposisyon, kundi napakamalisyoso rin ng kanilang likas na pagkatao. Hindi lamang inihahayag ng kanilang mga salita at kilos ang kanilang mga tiwali at satanikong disposisyon; ang mga taong ito, bukod dito, ang totoong mga diyablo at si Satanas. Ang pag-uugali nila ay nakakagambala at nakakagulo sa gawain ng Diyos, nakakagulo ito sa buhay pagpasok ng mga kapatid, at nakakasira sa normal na buhay ng iglesia. Sa malao’t madali, ang mga lobong ito na nakadamit-tupa ay kailangang alisin; dapat gamitan ng walang-awang saloobin, ng saloobin ng pagtanggi, ang dapat gamitin para sa mga alipores na ito ni Satanas. Ito lamang ang pumapanig sa Diyos, at yaong mga hindi nakakagawa nito ay nagtatampisaw sa putikan na kasama ni Satanas” (Ang Salita, Vol. I. Ang Pagpapakita at Gawain ng Diyos. Isang Babala sa mga Hindi Nagsasagawa ng Katotohanan). Sa pamamagitan ng mga salita ng Diyos, natutunan kong ang pag-uugali ng aking bunsong kapatid ay hindi lamang panandaliang paglalantad ng isang tiwaling disposisyon, kundi isang repleksyon ng kanyang napakalupit na kalikasan. Pinarurusahan, nililigalig, at ginagantihan niya ang iba, at ibinubukod at inaatake ang sinumang hindi sumasang-ayon sa kanya o lumalabag sa kanyang mga interes. Binaluktot niya ang mga katunayan upang husgahan at kondenahin ang iba hanggang sa maitulak sila sa isang negatibong kalagayan. Makailang ulit siyang pinungusan at tinulungan ng lider at ng ibang mga tao tungkol sa kanyang pag-uugali, ngunit hindi niya kailanman inaming siya ang nagkamali, na lagi siyang tumututol at nakikipagtalo. Wala siyang pagsisisi o pagninilay sa sarili, at kinasuklaman pa niya at inatake ang lider. Ilang beses namin siyang binahaginan at tinulungan ni Xiao Yue, ngunit hindi niya tinanggap ang sinabi namin at naging mapaghinanakit at mapanlaban siya sa amin, iniisip na pinahihirapan namin siya. Matapos matanggal, nabigo siyang magnilay sa kanyang sarili at binaluktot ang mga katunayan, sinasabing hindi ka makapagsasalita nang tapat sa iglesia at na natanggal lamang siya dahil sinabi niya ang kanyang iniisip. Hindi ba iyon pambabaligtad ng katotohanan at panlilinlang sa iba? Hindi ba’t itinatanggi niya ang pagiging matuwid ng Diyos, at itinatanggi na ang katotohanan ang namamayani sa sambahayan ng Diyos? Dati, lagi kong iniisip na siya ay kapos sa pagpasok sa buhay, at na ang kanyang masasamang pag-uugali ay panandaliang paglalantad ng katiwalian lamang, kaya patuloy ko siyang tinulungan at sinuportahan. Ngunit ngayon ay napagtanto kong hindi ito tungkol sa kakapusan sa pagpasok sa buhay o sa panandaliang paglalantad ng katiwalian. Tutol at napopoot siya sa katotohanan, at ang kanyang diwa ay sa isang masamang tao.

Dati, naisip kong dahil nagsakripisyo ang aking bunsong kapatid, naggugol ng kanyang sarili, nagdusa nang husto sa kanyang tungkulin at nagsikap, kahit na wala siyang nakamit na anumang makabuluhang bagay, bibigyang-pansin siya ng Diyos kahit na hindi siya naghahangad sa katotohanan. Subalit napagtanto ko kalaunan, sa pagbabasa ng mga salita ng Diyos, na baluktot ang pagkaunawang ito. Sinasabi ng mga salita ng Diyos: “Pinagpapasyahan Ko ang hantungan ng bawat tao hindi batay sa gulang, senyoridad, tindi ng pagdurusa, at lalong hindi batay sa kung gaano siya kaawa-awa, kundi batay sa kung taglay niya ang katotohanan. Wala nang ibang pagpipilian kundi ito. Dapat ninyong matanto na parurusahan din ang lahat ng hindi sumusunod sa kalooban ng Diyos. Ito ay isang di-nababagong katotohanan. Samakatuwid, lahat ng pinarurusahan ay pinarurusahan nang gayon para sa katuwiran ng Diyos at bilang ganti sa kanilang maraming masasamang gawa” (Ang Salita, Vol. I. Ang Pagpapakita at Gawain ng Diyos. Maghanda ng Sapat na Mabubuting Gawa para sa Iyong Hantungan). Itinuro sa akin ng mga salita ng Diyos na hindi pinagpapasyahan ng Diyos ang destinasyon ng bawat tao batay sa tagal nila sa pananampalataya, o sa kung gaano sila nagdusa, o nagsakripisyo at naggugol, kundi sa halip sa kung nakamit nila ang pagbabago ng disposisyon at natamo ang katotohanan. Lahat ng tumatanggap sa katotohanan, nagsasagawa ng katotohanan, at sa huli ay nagkakamit ng pagbabago ng disposisyon ay magkakamit ng kaligtasan. Iyon namang masasamang tao, mga hindi mananampalataya at mga anticristo na tutol at napopoot sa katotohanan, gaano man sila magdusa, sa huli ay ititiwalag sila at mabibigong makamit ang kaligtasan dahil gumawa sila ng lahat ng uri ng kasamaan at hindi nagkamit ng kahit katiting na pagbabago. Naisip ko kung paanong maraming taon nang tagasunod ng pananampalataya ang aking bunsong kapatid, subalit, sa kabila ng panlabas na paggawa ng mga sakripisyo, paggugol ng kanyang sarili, at pagdurusa para sa kanyang tungkulin, hindi niya hinanap ang katotohanan sa anumang paraan, hindi niya nagawang kilalanin ang kanyang sarili, at hindi siya nakadama ng anumang pagkakonsiyensiya o pagsisisi sa pagdudulot ng labis na pagkagambala sa gawain ng iglesia. Na humantong ito dito, sa pagtitiwalag, ay isang bagay na maaari lamang niyang isisi sa kanyang sarili. Ito ay ang pagiging matuwid ng Diyos. Noon pa man ay pinaniwalaan kong ang kakayahan niyang magsakripisyo, maggugol ng kanyang sarili, at magdusa sa kanyang tungkulin ay nangangahulugang siya ay isang tunay na mananampalataya, ngunit ngayon ko lamang napagtanto na ginawa niya ang lahat ng iyon para sa katanyagan at katayuan, sa halip na maghangad sa katotohanan at magkamit ng pagbabago ng disposisyon. Kahit gaano katagal pa siyang nanampalataya o nagdusa, hindi talaga niya tinanggap ang katotohanan, hindi tunay na nagsisi at nagbago, at siguradong matitiwalag sa huli. Naisip ko kung paanong tila nagsakripisyo, naggugol ng kanyang sarili, at nagsumikap si Pablo sa kanyang tungkulin, nakapaglakbay sa kalahati ng Europa sa pagpapalaganap ng ebanghelyo, at kung paanong dahil hindi niya inasikaso ang pagbabago ng disposisyon at hindi naghangad na gawin ang kanyang tungkulin bilang isang nilikha—sa halip ay ginugol ang kanyang sarili sa paghahangad ng korona at ng mga pagpapala ng kaharian ng langit—nanatili siyang may kakayahang sabihin ang sumusunod: “Nakipagbaka na ako ng mabuting pakikibaka, natapos ko na ang aking takbo, iningatan ko ang pananampalataya: Buhat ngayon ay natataan sa akin ang putong ng katuwiran” (2 Timoteo 4:7–8). Walang kahihiyang hiningi ni Pablo ang korona mula sa Diyos at walang makikitang sinseridad o pagpapasakop sa Diyos sa mga sakripisyong ginawa niya—lahat ng ito ay transaksyonal, dala ng ambisyon at pagnanasa. Tinahak niya ang landas ng paglaban sa Diyos, na sa huli ay lumabag sa disposisyon ng Diyos at nahulog siya sa walang hanggang kaparusahan. Napagtanto kong walang nagiging bunga ang pananampalataya kung hindi hinahanap at tinatanggap ng tao ang katotohanan at sa halip ay tumutuon sa panlabas na sakripisyo at pagdurusa. Maaari pa nga itong mauwi sa kaparusahan, dahil nanganganib na gumawa ng lahat ng uri ng kasamaan ang tao sa ganitong paraan.

Kalaunan, nabasa ko ang isang sipi ng mga salita ng Diyos na nagbigay sa akin ng landas ng pagsasagawa. Sinasabi ng mga salita ng Diyos: “Sino si Satanas, sino ang mga demonyo, at sino ang mga kaaway ng Diyos kundi ang mga mapanlaban na hindi naniniwala sa Diyos? Hindi ba sila yaong mga taong mapaghimagsik sa Diyos? Hindi ba sila yaong mga umaangkin na may pananampalataya, subalit salat sa katotohanan? Hindi ba sila yaong mga naghahangad na matamo lamang ang mga pagpapala samantalang hindi magawang magpatotoo para sa Diyos? Nakikihalubilo ka pa rin ngayon sa mga demonyong iyon at tinatrato sila nang may konsensiya at pagmamahal, ngunit sa pangyayaring ito, hindi ka ba nag-aabot ng mabubuting layon kay Satanas? Hindi ka ba kakampi ng mga demonyo? Kung umabot na ang mga tao sa puntong ito at hindi pa rin nila mapag-iba ang mabuti sa masama, at patuloy na bulag na maging mapagmahal at maawain nang walang anumang pagnanais na hangarin ang mga layunin ng Diyos o magawang kunin bilang kanila sa anumang paraan ang mga layunin ng Diyos, magiging higit na kahabag-habag ang kanilang mga katapusan. Kaaway ng Diyos ang sinumang hindi naniniwala sa Diyos sa katawang-tao. Kung nakapag-uukol ka ng budhi at pagmamahal sa isang kaaway, hindi ka ba salat sa pagpapahalaga sa katarungan? Kung bumabagay ka sa mga yaong kinamumuhian Ko at hindi Ko sinasang-ayunan, at nag-uukol pa rin ng pagmamahal o pansariling damdamin sa kanila, hindi ka ba mapaghimagsik kung gayon? Hindi mo ba sinasadyang labanan ang Diyos? Nagtataglay ba ng katotohanan ang gayong tao? Kung nag-uukol ng budhi ang mga tao patungkol sa mga kaaway, pagmamahal sa mga demonyo, at habag kay Satanas, hindi ba nila sinasadyang gambalain ang gawain ng Diyos sa gayon?” (Ang Salita, Vol. I. Ang Pagpapakita at Gawain ng Diyos. Papasok sa Pahinga ang Diyos at ang Tao Nang Magkasama). Nakaramdam ako ng matinding pagkakonsiyensiya matapos basahin ang mga salita ng Diyos. Hinihingi ng Diyos na mahalin natin ang Kanyang minamahal at kapootan ang Kanyang kinapopootan. Ang mga hindi tumatanggap at namumuhi pa sa katotohanan ay masasamang tao; kauri sila ng diyablong si Satanas at dapat natin silang kasuklaman. Gumawa ng lahat ng uri ng kasamaan ang bunso kong kapatid, nabigo siyang magsisi, at nalantad bilang isang masamang tao, ngunit hindi ko natukoy ang kanyang tunay na diwa ayon sa mga salita ng Diyos at patuloy na iginiit na siya ang ginawan ng pagkakamali dahil nagdusa siya nang husto sa kanyang tungkulin, nagsakripisyo nang marami, at nagsumikap kahit wala siyang masyadong nakamit. Hindi ba’t nakikipagmabutihan lamang ako kay Satanas at pumapanig dito sa paglaban sa Diyos? Maraming taon na akong mananampalataya, kumain at uminom na ng marami sa mga salita ng Diyos, ngunit hindi ko nagawang tingnan ang mga tao at mga sitwasyon batay sa Kanyang mga salita. Sa halip ay hinayaan kong diktahan ng aking damdamin ang aking mga salita, hindi ko nagawang paghiwalayin ang mabuti sa masama, at hindi nagkaroon ng kahit katiting na pag-unawa sa prinsipyo. Naguluhan ako at nalito, at kinasuklaman at kinapootan ako ng Diyos. Nang napagtanto ko iyon, nagawa kong bitiwan ang ilan sa aking damdamin sa aking bunsong kapatid at tingnan ang pagtitiwalag sa kanya nang may wastong saloobin.

Isang araw, makalipas ang tatlong buwan, nang maulinigan kong sinabi ng nakatambal kong sister na naayos na ang lahat ng impormasyong kinakailangan para sa pagtitiwalag sa aking bunsong kapatid, nakaramdam ako ng kirot ng kalungkutan. “Ngayon ay nawala na ang anumang pag-asa ng kaligtasan para sa kanya,” naisip ko. Habang lalo ko itong iniisip ay mas kinaawaan ko ang aking bunsong kapatid. Kumapit pa ako sa pag-asang baka hindi maging sapat ang impormasyong nakalap para sa pagtitiwalag at maaari pa siyang magpatuloy sa pagtatrabaho sa iglesia. Pero napagtanto kong mali ang saloobin ko. Alam na alam kong isang masamang tao sa diwa ang bunsong kapatid ko at hindi makatatanggap ng pagliligtas ng Diyos, ngunit nakisimpatya at naawa pa rin ako sa kanya, umaasang mapananatili siya sa iglesia. Hindi ba ako nakikisimpatya sa isang diyablo at sumasalungat sa Diyos? Kaya, dali-dali akong nanalangin sa Diyos, humihiling sa Kanyang patnubayan ako na mapagtagumpayan ang mga pagpigil ng aking paglilingkod. Matapos manalangin, naisip ko ang sumusunod na mga sipi ng mga salita ng Diyos: “Ang sangkatauhan ay pawang namumuhay sa kalagayan ng mga damdamin—kaya nga hindi iniiwasan ng Diyos ang isa man sa kanila, at inilalantad ang mga lihim na nakatago sa puso ng buong sangkatauhan. Bakit hirap na hirap ang mga tao na ihiwalay ang kanilang sarili sa kanilang mga damdamin? Higit pa ba ito kaysa sa mga pamantayan ng konsiyensya? Maisasakatuparan ba ng konsiyensiya ang kalooban ng Diyos? Makatutulong ba ang mga damdamin upang malagpasan ng mga tao ang kahirapan? Sa mga mata ng Diyos, ang mga damdamin ay Kanyang kaaway—hindi ba ito malinaw na nakasaad sa mga salita ng Diyos?” (Ang Salita, Vol. I. Ang Pagpapakita at Gawain ng Diyos. Mga Pakahulugan sa mga Hiwaga ng “Mga Salita ng Diyos sa Buong Sansinukob”, Kabanata 28). “Hindi Ko binibigyan ng pagkakataon ang mga tao na magpahayag ng kanilang mga damdamin, sapagkat wala Akong mga damdamin ng laman, at natutuhan Kong kamuhian nang sukdulan ang mga damdamin ng mga tao. Dahil sa mga damdamin sa pagitan ng mga tao kaya Ako naitaboy sa isang tabi, at sa gayon ay naging ‘iba’ Ako sa kanilang paningin; dahil sa mga damdamin sa pagitan ng mga tao kaya Ako nakalimutan; dahil sa mga damdamin ng tao kaya niya sinasamantala ang pagkakataong kunin ang kanyang ‘konsensya’; dahil sa mga damdamin ng tao kaya siya laging tumututol sa Aking pagkastigo; dahil sa mga damdamin ng tao kaya niya Ako tinatawag na hindi patas at hindi makatarungan, at sinasabing hindi Ko iniintindi ang mga damdamin ng tao sa Aking pamamahala sa mga bagay-bagay. May kamag-anak din ba Ako sa ibabaw ng lupa?” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 28). Sa pamamagitan ng paglalahad ng mga salita ng Diyos, natutunan ko na ang ating mga paglilingkod ang pinakamalaking hadlang sa pagsasagawa ng katotohanan. Wala tayong kakayahang tingnan ang mga tao at sitwasyon batay sa mga katotohanang prinsipyo kapag namumuhay tayo ayon sa ating mga paglilingkod. Nang malaman kong ititiwalag sa iglesia ang aking bunsong kapatid, nakisimpatya ako at naawa sa kanya, umasa pa nga akong hindi umabot sa pamantayan para sa pagtitiwalag ang kanyang kaso at na maaari pa siyang manatili sa iglesia. Ang lahat ng ito ay dahil sa labis-labis kong damdamin sa kanya. Dahil namumuhay ako ayon sa mga satanikong lason tulad ng “Ang tao ay hindi patay; paano siya magiging malaya mula sa emosyon?” at “Mas matimbang ang dugo kaysa tubig,” nawalan ako ng kakayahang matukoy ang mabuti sa masama at malaman kung ano ang dapat mahalin at kung ano ang dapat kasuklaman. Nang isinumite ni Yuxun ang impormasyon tungkol sa aking bunsong kapatid, ipinagtanggol ko ang aking kapatid laban sa inakala kong kawalang-katarungan nang hindi muna inunawa ang mga katunayan ng sitwasyon. Inakala kong pinalaki lamang ni Yuxun ang kaso sa kanyang ulat, at idinaing kong hindi niya tinulungan ang aking kapatid. Sa katunayan, makailang ulit na nakipagbahaginan at tumulong ang mga kapatid sa aking bunsong kapatid, ngunit hindi niya tinanggap ang tulong nila at pinintasan pa sila nang patalikod. Tunay ngang binaluktot ko ang sitwasyon at nagsalita para kay Satanas. Bagama’t gumawa ng napakaraming kasamaan ang aking kapatid hindi ko siya kinasuklaman at hiniling pang manatili siya sa iglesia; pinahintulutan kong daigin ako ng aking damdamin. Ang bawat araw na pinahihintulutan ang isang masamang taong tulad niya na manatili sa iglesia ay isa pang araw na may nagagawang kasamaan, nagdudulot ng higit pang pinsala sa mga kapatid at sa gawain ng iglesia. Hindi ba’t kinukunsinti ko ang paggawa ng masama ni Xiao Zhi sa pagnanais kong manatili siya sa iglesia at sa pagpapahintulot sa kanyang patuloy na guluhin ang gawain ng iglesia? Naging bahagi ako sa mga maling gawa ng isang masamang tao! Noon ko naunawaan sa wakas ang pakahulugan, sa mga salita ng Diyos, ng pahayag na: “Ang mga damdamin ay Kanyang kaaway.” Napagtanto ko na kung hindi ko hinanap ang katotohanan at hinayaan kong diktahan ako ng damdamin ko kung paano ako kumilos kapag nahaharap sa mga isyu, manganganib akong gumawa ng masama at lumaban sa Diyos anumang oras.

Kalaunan, nakita ko ang isang sipi ng mga salita ng Diyos na nagsasabing: “Mahalin kung ano ang minamahal ng Diyos, at kamuhian kung ano ang kinamumuhian ng Diyos: Ito ang prinsipyong dapat sundin. Mahal ng Diyos ang mga naghahanap ng katotohanan at nakasusunod sa Kanyang kalooban; ito rin ang mga taong dapat nating mahalin. Ang mga hindi nakasusunod sa kalooban ng Diyos, mga napopoot at naghihimagsik sa Diyos—ito ang mga taong kinasusuklaman ng Diyos, at dapat din natin silang kasuklaman. Ito ang hinihingi ng Diyos sa tao. Kung hindi naniniwala sa Diyos ang iyong mga magulang, kung alam na alam nila na ang pananampalataya sa Diyos ang tamang landas, at na maaari itong humantong sa kaligtasan, subalit ayaw pa rin nila itong tanggapin, walang duda na sila ay mga taong tumututol at namumuhi sa katotohanan, at na sila ang mga taong lumalaban at namumuhi sa Diyos—at natural lang na kinapopootan at kinamumuhian sila ng Diyos. Magagawa mo bang kapootan ang gayong mga magulang? Nilalabanan at nilalapastangan nila ang Diyos—kung magkagayon ay tiyak na mga demonyo at Satanas sila. Magagawa mo ba silang kapootan at sumpain? Mga totoong katanungan ang lahat ng ito. Kung hinahadlangan ka ng iyong mga magulang na manalig sa Diyos, paano mo sila dapat tratuhin? Gaya ng hinihingi ng Diyos, dapat mong mahalin kung ano ang minamahal ng Diyos, at kamuhian kung ano ang kinamumuhian ng Diyos. Noong Kapanahunan ng Biyaya, sinabi ng Panginoong Jesus, ‘Sino ang Aking ina? At sino-sino ang Aking mga kapatid?’ ‘Sapagkat sinumang gumagawa ng kalooban ng Aking Ama na nasa langit, ay siyang Aking kapatid na lalaki at Aking kapatid na babae, at ina.’ Umiiral na ang mga salitang ito noon pang Kapanahunan ng Biyaya, at lalo pang mas malinaw ang mga salita ng Diyos ngayon: ‘Mahalin kung ano ang minamahal ng Diyos, at kamuhian kung ano ang kinamumuhian ng Diyos.’ Diretsahan ang mga salitang ito, ngunit madalas na hindi naaarok ng mga tao ang tunay na kahulugan ng mga ito” (Ang Salita, Vol. III. Ang mga Diskurso ni Cristo ng mga Huling Araw. Sa Pagkilala Lamang sa Sariling mga Maling Pananaw ng Isang Tao Siya Tunay na Makapagbabago). Sa pamamagitan ng mga salita ng Diyos, nadama ko ang Kanyang pagiging matuwid. Tinatrato ng Diyos ang mga tao ayon sa prinsipyo at hinihinging gawin din natin ang gayon. Dapat nating mahalin ang mga naghahanap ng katotohanan, taos-pusong nananalig sa Diyos, at tapat na gumaganap ng kanilang mga tungkulin, gayundin naman, pawang masasamang tao na dapat nating tanggihan at kamuhian ang mga taong patuloy na gumagambala sa iglesia, nagpaparusa at umaatake sa mga kapatid habang napopoot sa katotohanan at napopoot sa Diyos. Kahit sarili pa natin silang mga kamag-anak, dapat natin silang tingnan batay sa mga salita ng Diyos, mahalin ang minamahal ng Diyos at kapootan ang kinapopootan ng Diyos. Ngunit wala akong katotohanan noon. Tiningnan ko ang lahat mula sa perspektibo ng aking mga damdamin. Wala akong prinsipyo at pag-unawa, nagpakita ako ng pagmamahal at pakikisimpatya sa isang masamang tao, isang demonyo na malinaw na nailantad. Ito ay bulag na pagmamahal! Nang mapagtanto ko ito, pinapurihan ko ang pagiging matuwid ng Diyos at nakita ko mismo na ang katotohanan at pagiging matuwid ay naghahari sa sambahayan ng Diyos kung kaya’t walang masamang tao ang maaaring manaig sa loob nito. Ngayon, sa tulong ng mga salita ng Diyos, nagawa kong palayain ang aking sarili mula sa mga gapos ng aking mga damdamin at magkaroon ng kaunting pagkaunawa sa aking sarili. Salamat sa Diyos!


78. Paano Ako Napinsala ng Pagiging Tuso

Ni Samantha, Hapon

Minsan nang ibinubuod namin ang aming gawain, ipinaalam ng isang lider ng iglesia na hindi masyadong maganda ang naging takbo ng aming gawain ng ebanghelyo kamakailan, at sinabihan akong ipaliwanag iyon. Noon ko lang napagtanto na nabawasan ang pagiging produktibo namin. Pagkatapos ng pagpupulong, nagmadali akong siyasatin ang bagay na iyon, at natuklasan ko na nabawasan nang kalahati ang pagiging produktibo namin kumpara noong nakaraang buwan. Lubos akong nabalisa dahil dito: “Kung magpapatuloy kami nang ganito, hindi nakagagawa nang maayos, matatanggal ba ako? Hindi pwede iyon—kailangan kong malaman ang ugat ng problema, at pataasin ulit ang pagiging produktibo namin.” Kaya isa-isa kong kinausap ang mga kapatid, tinatanong sila tungkol sa kahit anong problema o paghihirap sa kanilang tungkulin. Sa mga pagtitipon, partikular akong nagbabahagi tungkol sa mga problemang ito at ipinapabahagi ko sa mga maayos ang kalagayan ang kanilang mga karanasan. Sa sumunod na ilang araw, nagsimulang bumuti nang kaunti ang aming trabaho at sa wakas ay napanatag na ako: “Kung magpapatuloy nang ganito ang mga bagay-bagay, bahagyang magiging mas mabuti ang trabaho namin kaysa noong nakaraang buwan. Kung ipagpapatuloy ko ito, hindi gagawa ng anumang masama o anumang nakagagambala, magagawa kong manatili sa iglesia at hindi matitiwalag.” Pagkatapos niyon, nagsimula nang humupa ang tensyon ko. Noong magkakatapusan na ng buwan, napansin ko na pareho ang mga resulta namin sa naunang buwan. Naisip ko: “Kung maganda ang trabaho namin sa buwang ito, kakailanganin naming mas galingan sa susunod na buwan para magmukhang umuusad ako. Nangangahulugan iyon ng paggugol ng mas higit pang pagsisikap. Kailangan ko ba talaga ang pressure na ito? Maayos naman na ang trabaho namin sa buwang ito—hindi ako matatanggal o matitiwalag.” Ganap akong napanatag nang isipin ko iyon sa ganoong paraan. Sa pagganap sa tungkulin ko, iniraos ko lang ang gawain, naging kampante, at tumigil ako sa masusing pangungumusta sa aming gawain. Kapag binabanggit ng mga kapatid ang mga paghihirap nila, hindi ako nagbabahagi para lutasin ang mga iyon. Minsan kapag natutuklasan kong nilalabag ng ilan sa kanila ang mga prinsipyo sa kanilang tungkulin, wala akong ginagawa tungkol doon. Iniisip ko lang na mga indibidwal na problema ito, at ayos lang iyon basta’t hindi niyon naaapektuhan ang pangkalahatang pagiging epektibo namin. Minsan napapansin ko na tinatamad ang mga kapatid ko sa kanilang tungkulin at wala silang nadaramang pagmamadali. Alam ko na isa iyong problema na dapat lutasin, pero sa sandaling naalala ko na nagkakaroon kami ng maayos na mga resulta, naisip kong normal lang na maging pabaya, at nagbulag-bulagan ako. Noong namumuhay ako sa ganoong kalagayan, nakadama ako ng tunay na espirituwal na kadiliman. Hindi ako nagkakamit ng anumang kaliwanagan o pagtanglaw mula sa mga salita ng Diyos. Ni hindi ko tinutuklas ang anumang mga problema sa aking gawain—inaantok pa nga ako at nakakatulog kapag ibinubuod namin ang gawain. Nagsimula lang akong mataranta nang makita kong patuloy na bumababa ang pagiging produktibo namin—tapos ay nagmadali akong magtanong sa mga kapatid para makita kung saan kami nagkakamali.

Pagkatapos ay nakinig ako sa pagsasalita ng isang sister sa isang pagtitipon: “Kapag napagtatanto ng ilang tao na hindi maganda ang trabaho nila sa kanilang tungkulin, natatakot silang malipat o matanggal. Noon lamang sila magsisimulang magsikap. Pero sa oras na makakuha sila ng kaunting resulta, nagiging sakim sila sa kaginhawahan at binibitawan ang kanilang pasanin. Isa itong tusong paraan ng paggawa ng tungkulin—isa itong mapanlinlang na pag-uugali.” Nakapukaw ito ng ilang damdamin sa akin. Hindi ko mapigilang pagnilayan ang aking sarili: Nang bumaba ang pagiging produktibo namin, inipon ko ang lakas ko sa takot na mailipat o matanggal ako. Gusto kong magkaroon ng mas magagandang resulta. Kapag nagkakaroon ako ng mas magagandang resulta o hindi nagbabago ang mga iyon, nagnanasa ako ng kaginhawahan at iniraraos ko lang ang gawain at nagmamabagal sa aking tungkulin. Akala ko ay sapat nang makakuha ng hindi pabagu-bagong resulta kada buwan at hindi matanggal. Hindi ba’t pagiging tuso at madaya iyon? Napagtanto ko na sa tuwing nahaharap ako sa ganitong uri ng sitwasyon, pareho ang inilalantad ko at ang paraan ng pagkilos ko. Sa puntong iyon ay medyo natakot ako.

Sa aking mga debosyonal, nabasa ko ang mga salita ng Diyos: “Kakaunti ang mga oportunidad sa ngayon para gumanap sa isang tungkulin, kaya dapat mong sunggaban ang mga iyon kung kaya mo. Kapag naharap ka sa isang tungkulin, doon ka mismo dapat magsumikap; doon mo dapat ialay ang sarili mo, gugulin ang sarili mo para sa Diyos, at doon mo kinakailangang magbayad ng halaga. Huwag kang maglihim, magkimkim ng anumang mga pakana, maging maluwag, o magpalusot. Kung ikaw ay nagiging maluwag, tuso, o madaya at taksil, malamang na hindi maging maganda ang trabaho mo. Ipagpalagay na sabihin mong, ‘Walang nakakita na nandaya ako. Ang galing!’ Anong klaseng pag-iisip ito? Akala mo ba nalinlang mo ang mga tao, at pati na ang Diyos? Ngunit sa totoo lang, alam ba ng Diyos kung ano ang nagawa mo o hindi? Alam Niya. Sa katunayan, malalaman ng sinumang nakikipag-ugnayan sa iyo sa maikling panahon ang iyong katiwalian at kasamaan, at bagama’t hindi nila iyon sasabihin nang tahasan, susuriin ka nila sa kanilang puso. Marami nang taong nabunyag at naitiwalag dahil napakaraming iba pa ang nakaunawa sa mga ito. Nang mahalata ng lahat ang diwa ng mga ito, inilantad nila ang tunay na pagkatao ng mga taong iyon at pinatalsik ang mga ito. Kaya, hinahangad man nila ang katotohanan o hindi, dapat gawin nang maayos ng mga tao ang kanilang tungkulin sa abot ng kanilang makakaya; dapat nilang gamitin ang kanilang konsiyensiya sa paggawa ng mga praktikal na bagay. Maaaring mayroon kang mga depekto, ngunit kung kaya mong maging epektibo sa pagganap sa iyong tungkulin, hindi ka ititiwalag. Kung lagi mong iniisip na ayos ka lang, na nakatitiyak kang hindi ka ititiwalag, kung hindi ka pa rin nagninilay o nagsisikap na kilalanin ang iyong sarili, at binabalewala mo ang iyong mga wastong gawain, kung palagi kang pabaya, kapag talagang nawalan na ng pasensya sa iyo ang mga taong hinirang ng Diyos, ilalantad nila ang iyong tunay na pagkatao, at malamang talaga na ititiwalag ka. Iyon ay dahil nahalata ka na ng lahat at nawalan ka na ng dangal at integridad. Kung walang nagtitiwala sa iyo, maaari ka bang pagtiwalaan ng Diyos? Sinisiyasat ng Diyos ang kaibuturan ng puso ng tao: Talagang hindi Niya mapagkakatiwalaan ang gayong tao” (Ang Salita, Vol. III. Ang mga Diskurso ni Cristo ng mga Huling Araw. Ang Pagpasok sa Buhay ay Nagsisimula sa Pagganap ng Tungkulin). Sinasabi ng mga salita ng Diyos na ang saloobing dapat taglayin ng mga tao sa kanilang tungkulin ay ang paglalagay ng kanilang puso roon at pagbabayad ng halaga, pagbibigay ng lahat ng makakaya nila. Kung makakukuha sila ng magagandang resulta sa pagbabayad ng kaunti pang halaga pero nagpipigil sila, kontento nang magkamit lang ng kaunti sa kanilang tungkulin, panloloko iyon sa Diyos, pagiging tuso. Nakikita ko ang sarili kong pag-uugali sa aking tungkulin—kontento na akong magkamit ng kaunti para lang masigurong hindi ako matatanggal. Hindi ako humanap ng mga paraan para lutasin ang mga problema at paghihirap ng mga kapatid. Kapag ibinubuod ang aming gawain, iniraraos ko lang iyon, at nang makita ko ang ilan sa kanila na lumalabag sa mga prinsipyo sa kanilang tungkulin o nagpapakatamad, inisip kong ayos lang iyon basta’t hindi niyon naaapektuhan ang pangkalahatan naming tagumpay. Nagbulag-bulagan ako roon. Malinaw na ang paglalagay ng aking puso sa gawain at pagbabayad ng kaunti pang halaga ay makapagpapabuti sa aming mga resulta, pero ayaw kong mapagod o mamrublema, kaya gumamit ako ng pandaraya. Sa aking tungkulin, nagkikimkim ako ng mababaw na katalinuhan, pagpapakana, at pandaraya sa Diyos. Talagang mapanlinlang iyon! Kapag nag-aatas sa iba, gusto ng lahat na makahanap ng isang taong matapat at maaasahan—iyong tipo ng tao na maaasahan at mabibigyan ng kapanatagan ang isip ng mga tao. Pero kung aatasan mo ang isang tao na nagkikimkim ng mababaw na katalinuhan at nanloloko, hindi lang niya hindi matatapos ang gawain, kundi baka sirain pa niya ito. Ang ganoong uri ng tao ay walang konsensya o katwiran, o kahit mga pangunahing pamantayan ng pagkilos. Kahit kaunti ay hindi siya nararapat sa tiwala o pagkatiwalaan ng kahit na ano. Nalaman kong ganoong-ganoon ako. Tumanggap ako ng tungkulin pero hindi ko ibinigay roon ang lahat ng makakaya ko. Niloko ko ang Diyos at naging tuso ako. Mukhang nagkakaroon ako ng kaunting resulta sa aking tungkulin, at walang napansing anumang problema ang ibang tao, pero nakikita ng Diyos ang lahat. Kung patuloy akong magiging pabasta-basta sa mahabang panahon, mabubunyag ako at matitiwalag ng Diyos sa huli. Naisip ko ang mga salita ng Diyos: “Minsang sinabi ng Panginoong Jesus, ‘Sapagkat sinumang mayroon ay bibigyan, at siya ay magkakaroon ng mas sagana: ngunit sinumang wala, pati ang nasa kanya ay aalisin sa kanya’ (Mateo 13:12). Ano ang ibig sabihin ng mga salitang ito? Ibig sabihin nito ay kung ni hindi ka nagsasagawa o inilalaan ang sarili mo sa iyong sariling tungkulin o trabaho, babawiin ng Diyos ang mga dating sa iyo. Ano ang ibig sabihin ng ‘bawiin’? Ano ang mararamdaman ng mga tao roon? Maaaring nabibigo kang matamo kung ano sana ang itinutulot ng iyong kakayahan at mga kaloob na iyong matamo, at wala kang nararamdaman, at para ka lang isang walang pananampalataya. Ganoon ang pakiramdam na bawiin ng Diyos ang lahat. Kung pabaya ka, at hindi nagbabayad ng halaga, at hindi ka sinsero, babawiin ng Diyos kung anong mayroon ka dati, babawiin Niya ang karapatan mong gampanan ang iyong tungkulin, hindi Niya ipagkakaloob sa iyo ang karapatang ito” (Ang Salita, Vol. III. Ang mga Diskurso ni Cristo ng mga Huling Araw. Ang Isang Matapat na Tao Lamang ang Makapagsasabuhay ng Tunay na Wangis ng Tao). Matuwid ang Diyos. Nagpapakatuso at pabasta-basta ako sa aking tungkulin, hindi ginagawa ang dapat kong gawin ni ang kaya kong gawin, kaya hindi ko na nakikita ang mga malinaw na problema, palagi akong inaantok sa aking tungkulin, at nabawasan ang pagiging produktibo ko. Ito ang paghahayag ng Diyos ng Kanyang disposisyon sa akin. Lumapit ako sa Diyos sa panalangin, handang magsisi sa Kanya, hinihiling sa Kanya na patnubayan akong makilala nang mas mabuti ang aking sarili.

Tapos, sa isang pagtitipon, nabasa ko ang isang sipi ng mga salita ng Diyos na talagang tumatak sa akin. Sabi ng mga salita ng Diyos: “Gusto ng Diyos ang mga taong matapat, at nasusuklam Siya sa mga taong mapanlinlang at madaya. Kung isa kang tusong tao at kumikilos ka nang madaya, hindi ba’t mamumuhi ang Diyos sa iyo? Hahayaan ka lang ba ng sambahayan ng Diyos na makalusot? Sa malao’t madali, papapanagutin ka. Gusto ng Diyos ang mga taong matapat at ayaw naman Niya sa mga taong tuso. Dapat malinaw itong maunawaan ng lahat, at huwag nang maguluhan at gumawa ng mga kahangalan. Ang panandaliang kamangmangan ay maaaring pangatwiranan, pero kung talagang hindi tinatanggap ng isang tao ang katotohanan, masyadong matigas ang ulo niya. Marunong humawak ng responsabilidad ang mga taong matapat. Hindi nila isinasaalang-alang ang sarili nilang mga pakinabang at kawalan; iniingatan lamang nila ang gawain at mga interes ng sambahayan ng Diyos. Mayroon silang mababait at matatapat na puso na gaya ng mga mangkok ng malinaw na tubig kung saan makikita mo ang ilalim sa isang sulyap. Wala rin silang itinatago sa kanilang mga kilos. Ang isang taong mapanlinlang ay laging nandadaya, laging nagpapanggap, pinagtatakpan at ikinukubli ang mga bagay, at binabalot nang husto ang sarili nila. Walang makakilatis sa ganitong uri ng tao. Hindi makilatis ng mga tao ang kanilang mga saloobin, pero kaya ng Diyos na masiyasat ang mga bagay sa kaibuturan ng kanilang puso. Kapag nakikita ng Diyos na hindi sila matapat na tao, na tuso sila, na hindi nila kailanman tinatanggap ang katotohanan, palagi Siyang nililinlang, at hindi kailanman ibinibigay ang puso nila sa Kanya—ayaw ng Diyos sa kanila, at kinasusuklaman at tatalikuran sila ng Diyos. Anong klase ng mga tao ang umuunlad sa gitna ng mga walang pananampalataya, at iyong matatamis ang dila at mabilis mag-isip? Malinaw ba ito sa inyo? Ano ang diwa nila? Masasabi na lahat sila ay napakahirap na makilatis, sobrang mapanlinlang at tuso nilang lahat, sila ang tunay na mga diyablo at Satanas. Maaari bang iligtas ng Diyos ang mga ganitong tao? Wala nang higit pang kinasusuklaman ang Diyos kundi ang mga diyablo—mga taong mapanlinlang at tuso—at hinding-hindi ililigtas ng Diyos ang gayong mga tao. Hinding-hindi kayo dapat maging ganitong uri ng tao. … Ano ang saloobin ng Diyos ukol sa mga taong mapanlinlang at tuso? Itinataboy Niya ang mga ito, isinasantabi Niya ang mga ito at hindi pinapansin, itinuturing Niya sila bilang kauri ng mga hayop. Sa paningin ng Diyos, ang gayong mga tao ay nakabihis lamang ng anyong tao at sa diwa, sila ay mga diyablo at Satanas, sila ay mga naglalakad na bangkay, at hinding-hindi sila ililigtas ng Diyos. Kaya, ano ang kalagayan ng mga taong ito ngayon? May kadiliman sa kanilang puso, wala silang tunay na pananalig, at kahit na anong mangyari sa kanila, hindi sila kailanman nabibigyang-liwanag o natatanglawan. Kapag nahaharap sila sa mga sakuna at kapighatian, nagdarasal sila sa Diyos, pero wala sa kanila ang Diyos, at wala silang tunay na maaasahan sa kanilang puso. Para magtamo ng mga pagpapala, sinusubukan nilang magpanggap nang mabuti, ngunit hindi nila mapigilan ang kanilang sarili, sapagkat wala silang konsensiya at katwiran. Hindi nila kayang maging mabuting tao kahit gustuhin nila; kahit gusto nilang tumigil sa paggawa ng masasamang bagay, hindi nila makokontrol ang sarili nila, hindi ito uubra. Makikilala ba nila ang kanilang sarili matapos silang paalisin at itiwalag? Bagama’t malalaman nilang nararapat sa kanila ito, hindi nila ito aaminin sa sinuman, at kahit mukhang kaya nilang gawin ang kaunting tungkulin, kikilos sila nang madaya, at hindi magbubunga ng anumang malinaw na mga resulta ang kanilang gawain. Kaya ano ang masasabi ninyo: Nagagawa ba ng mga taong ito na tunay na magsisi? Talagang hindi. Ito ay dahil wala silang konsensiya o katwiran at hindi nila minamahal ang katotohanan. Hindi inililigtas ng Diyos ang ganitong uri ng tuso at masamang tao. Anong pag-asa ang mayroon sa paniniwala sa Diyos para sa gayong mga tao? Ang kanilang paniniwala ay wala nang kabuluhan, at malamang na wala silang mapala mula rito. Kung, sa buong pananalig nila sa Diyos, hindi hinahanap ng mga tao ang katotohanan, kahit ilang taon na silang nananampalataya; wala itong magiging epekto; kahit na manampalataya sila hanggang sa pinakahuli, wala silang matatamo” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 8). Kumirot ang puso ko nang mabasa ko ang mga salitang “tuso,” “mapanlinlang,” “napakahirap na makilatis,” “hinding-hindi sila ililigtas ng Diyos,” at “malamang na wala silang mapala mula rito.” Pakiramdam ko ay inilalantad at kinokondena ako ng Diyos. Noon pa man ang palagay ko ay hindi ka dapat maging masyadong matapat, na kailangan mong maging mapagkalkula at magkaroon ng mga lihim na plano. Namuhay ako ayon sa satanikong pilosopiya ng “Huwag kailanman magpalamang,” tinitimbang kung makikinabang ba ako bago ko gawin ang kahit na ano, at umaasang makakuha ng pinakamalaking kapalit sa pinakamaliit na pagsisikap. Naniwala ako na iyon ang nagpapatalino sa isang tao. Patuloy kong isinasagawa ang pilosopiyang iyon sa pamumuhay matapos magkamit ng pananampalataya. Inakala kong hindi ako pwedeng maging masyadong tapat sa aking tungkulin o magbigay ng lahat ng lakas ko roon, na kahangalan iyon. Kung sa huli ay hindi ako pinagpala, hindi ba’t isang napakalaking kawalan iyon? Hindi ko makakayanan ang pagdanas ng kawalan. Mas mabuting gumugol nang kaunti pero makakuha ng malalaking pagpapala—iyon ang matalinong paraan! Kaya nagsisikap lang ako sa aking tungkulin kapag sa tingin ko ay kailangan, at palagi kong tinatantiya kung kailangan ba ng pagsisikap. Masyado akong mapagkalkula. Kapag mataas ang pagiging produktibo ay nagpapakasaya ako sa ilang araw na pahinga. Kahit kapag nakikita kong may mga problema sa gawain, kung hindi nito naaapektuhan ang pagiging epektibo namin at hindi ako matatanggal at matitiwalag, hindi ako nakakaramdam ng pagmamadali, at wala sa loob na palilipasin lang ang mga araw. Kung hindi maganda ang trabaho namin at ako ang magpapasan sa mga kalalabasan, magtatrabaho ako nang husto, hahanapin ang mga dahilan niyon, at lulutasin ang mga problema. Sa sandaling magkaroon kami ng ilang resulta ay huhupa ang tensyon ko at magsisimula akong magpakasasa sa mga kaginhawahan ko at mas magpapahinga. Napakatuso at mapanlinlang ko! Paano iyon naging paggawa ng isang tungkulin o pagiging matapat sa Diyos? Akala ko ay matalas ang isip ko pero nakikita ng Diyos ang lahat. Talagang hindi ililigtas ng Diyos ang mga tao na palaging tuso sa kanilang tungkulin. Gusto ng Diyos ng matatapat na tao—binubuksan ng matatapat na tao ang kanilang mga puso sa Diyos. Taos-puso sila sa kanilang mga tungkulin. Ginagampanan nila ang kanilang mga responsibilidad at ibinibigay ang lahat ng mayroon sila, at hindi sila nag-iiwan ng daan palabas para sa mga sarili nila o isinasaalang-alang kung pagpapalain ba sila. Pagpapalain ng Diyos ang ganoong uri ng tao. Ako ang taong nangasiwa sa gawain ng ebanghelyo, at sa pagiging tuso, pabasta-basta, at walang pakialam sa pag-usad, napigilan ko ang pagkalutas ng mga negatibong kalagayan at mga problema ng iba sa tamang panahon, at naging dahilan kaya nabawasan ang pagiging produktibo ng aming gawain. Hindi lang niyon napinsala ang mga kapatid, kundi nahadlangan din ang gawain ng ebanghelyo ng iglesia. Nakadama ako ng labis na panghihinayang at paninisi sa aking sarili nang maisip ko iyon. Nagdasal ako sa Diyos na handa na akong magsisi, at sumumpa sa harapan Niya na ibubuhos ko ang lahat ng lakas ko sa aking tungkulin mula noon, at ititigil ang pagiging tuso at pabasta-basta.

Tapos ay nakabasa ako ng isang sipi ng mga salita ng Diyos sa aking mga debosyonal na nakatulong sa aking maunawaan ang kahulugan ng paggawa ng tungkulin. Sabi ng mga salita ng Diyos: “Anuman ang tungkuling ginagampanan ng isang tao, ito ang pinakanararapat na bagay na magagawa nila, ang pinakamaganda at pinakamakatarungang bagay sa gitna ng sangkatauhan. Bilang mga nilikha, dapat gampanan ng mga tao ang tungkulin nila, at saka lamang sila makatatanggap ng pagsang-ayon ng Lumikha. Namumuhay ang mga nilalang sa ilalim ng kapangyarihan ng Lumikha, at tinatanggap nila ang lahat ng ibinibigay ng Diyos at lahat ng nagmumula sa Diyos, kaya dapat nilang tuparin ang kanilang mga responsabilidad at obligasyon. Ito ay ganap na natural at may katwiran, at inorden ng Diyos. Mula rito ay makikita na, ang paggampan ng mga tao sa tungkulin ng isang nilikha ay mas makatarungan, maganda, at marangal kaysa sa anumang iba pang bagay na nagawa habang namumuhay sa lupa; wala sa sangkatauhan ang mas makabuluhan o karapat-dapat, at walang nagdudulot ng mas malaking kabuluhan at halaga sa buhay ng isang nilikhang tao, kaysa sa paggampan sa tungkulin ng isang nilikha. Sa lupa, tanging ang grupo ng mga taong tunay at taos-pusong gumaganap ng tungkulin ng isang nilikha ang siyang mga nagpapasakop sa Lumikha. Hindi sumusunod sa mga makamundong kalakaran ang grupong ito; nagpapasakop sila sa pamumuno at pagpatnubay ng Diyos, nakikinig lamang sa mga salita ng Lumikha, tumatanggap sa mga katotohanang ipinapahayag ng Lumikha, at namumuhay ayon sa mga salita ng Lumikha. Ito ang pinakatunay, pinakamatunog na patotoo, at ito ang pinakamagandang patotoo ng pananalig sa Diyos. Ang matupad ng isang nilikha ang tungkulin ng isang nilikha, ang mabigyang-kasiyahan ang Lumikha, ay ang pinakamagandang bagay sa gitna ng sangkatauhan, at isa itong bagay na dapat ipalaganap bilang isang kuwento na pupurihin ng lahat ng tao. Anumang ipinagkakatiwala ng Lumikha sa mga nilikha ay dapat nilang tanggapin nang walang kondisyon; para sa sangkatauhan, ito ay isang usapin ng kapwa kaligayahan at pribilehiyo, at para sa lahat ng tumutupad sa tungkulin ng isang nilikha, wala nang ibang mas maganda o karapat-dapat sa pagpaparangal—ito ay isang positibong bagay. … Ang gayon kaganda at gayon kalaking bagay ay binaluktot at ginawa nang isang transaksiyon ng angkan ng mga anticristo, kung saan nangangalap sila ng mga korona at gantimpala mula sa kamay ng Diyos. Ang gayong transaksyon ay ginagawang napakapangit at napakabuktot ang isang bagay na napakaganda at napakamakatarungan. Hindi ba ito ang ginagawa ng mga anticristo? Kung pagbabatayan ito, hindi ba’t buktot ang mga anticristo? Talagang buktot nga sila! Isa itong pagpapamalas ng kanilang kabuktutan” (Ang Salita, Vol. IV. Paglalantad sa mga Anticristo. Ikasiyam na Aytem (Ikapitong Bahagi)). Nagkaroon ng malaking epekto sa akin ang pagbabasa sa mga naghahayag na salita ng Diyos. Tahimik na ibinibigay ng Diyos ang lahat ng makakaya Niya para iligtas ang tiwaling sangkatauhan, tinutustusan tayo ng kailangan natin at binibigyan tayo ng pagkakataong gumawa ng tungkulin upang sa panahong iyon, magawa nating hangarin ang katotohanan at lutasin ang ating mga tiwaling disposisyon, magpasakop sa Diyos, maging matapat sa Kanya, at makamit ang Kanyang pagliligtas. Ang paggawa ng tungkulin sa iglesia ay ating responsibilidad, ating obligasyon, at pagbibigay iyon ng Diyos sa atin ng pagkakataong magkamit ng katotohanan at maligtas. Ito ang pinakakahanga-hanga, pinakamakatarungan na gawaing maaaring tanggapin ng isang tao. Pero binabaluktot ng mga anticristo ang ganitong uri ng maganda, makatarungan na bagay at ginagawang isang negosyo, isang transaksyonal na bagay. Pinanghahawakan nila ang pag-asa na pagpapalain sila sa kanilang pananampalataya at kanilang tungkulin. Imposibleng magkaroon sila ng sinseridad, o magdusa at magbayad ng halaga. Sila ay mga tipikal na hindi mananampalataya at oportunista. Kung titingnan kung paano ako kumilos sa aking tungkulin, hindi ba’t katulad din nila ako? Hindi ko kinokonsidera ang mga layunin ng Diyos sa aking tungkulin, at palagi akong nagpipigil. Gusto kong makakuha ng maraming kapalit sa pagbibigay ng kaunting-kaunti. Hindi ba’t ginagawa kong isang transaksyonal na bagay ang tungkulin ko? Palagi kong iniisip dati na basta may mga resulta ako sa aking tungkulin, makapanatili sa iglesia, at hindi matanggal o matitiwalag, maliligtas ako. Pero sa wakas ay nakita ko na ang mga iyon ay mga sarili kong kuru-kuro at imahinasyon na hindi nakaayon sa mga salita ng Diyos. Kailanman ay hindi sinabi ng Diyos na ang pagkakamit nang kaunti sa iyong tungkulin, hindi paggawa ng masama, at hindi matanggal o matiwalag ay nangangahulugang maliligtas ka na. Pinagpapasyahan ng Diyos kung maliligtas ang mga tao batay sa kung hinahangad nila ang katotohanan, kung pumapasok sila sa katotohanang realidad sa kanilang tungkulin, at kung nilulutas nila ang kanilang mga tiwaling disposisyon. Walang ibang madaling paraan. Gusto ng Diyos na maging tapat ang mga tao. Kung ang mga tao ay palaging tuso at pabasta-basta sa kanilang tungkulin, kahit na maaaring magkamit sila ng ilang bagay, kinamumuhian naman sila ng Diyos. Sa huli ay mabubunyag sila at matitiwalag ng Diyos. Naisip ko ang isang bagay na sinabi ng Panginoong Jesus: “Sapagkat ikaw ay maligamgam, at hindi mainit ni malamig, isusuka kita sa Aking bibig” (Pahayag 3:16). Hindi ko iniisip ang pag-usad sa aking tungkulin, at iniraraos ko lang ang gawain. Hindi ba’t saloobin iyon ng pagiging hindi mainit ni malamig kundi pagiging maligamgam lang? Hindi ba ako iluluwa ng Diyos? Nakakatakot na malamang hindi nalalabag ang disposisyon ng Diyos. Nagdasal ako, “Diyos ko, gusto kong magsisi. Mula ngayon ay ibubuhos ko ang lahat sa aking gawain. Pakiusap, disiplinahin Mo ako kung iraraos ko lang ang gawain.”

Nakabasa ako ng isa pang sipi ng mga salita ng Diyos kalaunan na nagbigay sa akin ng isang landas ng pagsasagawa. Sabi ng Makapangyarihang Diyos: “Kapag ginagampanan ng mga tao ang kanilang tungkulin, sa katunayan, ginagawa nila ang dapat nilang gawin. Kung ginagawa mo ito sa harap ng Diyos, kung ginagampanan mo ang iyong tungkulin at nagpapasakop ka sa Diyos nang may pag-uugali ng katapatan at may puso, hindi ba’t mas magiging tama ang ugaling ito? Kaya paano mo dapat gamitin ang ugaling ito sa iyong pang-araw-araw na buhay? Dapat mong gawing realidad mo ang ‘pagsamba sa Diyos nang may puso at katapatan.’ Tuwing gusto mong magpakakupad at iraos lamang ang gawain, tuwing gusto mong kumilos sa tusong paraan at maging tamad, at tuwing naaabala ka o mas ginugustong magpakasaya na lamang, dapat mong isaalang-alang: ‘Sa pagkilos nang ganito, ako ba ay nagiging di-mapagkakatiwalaan? Ganito ba ang pagsasapuso ko sa paggawa ng aking tungkulin? Ako ba ay nagiging di-tapat sa paggawa nito? Sa paggawa nito, nabibigo ba akong tuparin ang inaasahan sa akin sa atas na naipagkatiwala ng Diyos sa akin?’ Ganito ka dapat magnilay sa sarili mo. Kung malalaman mo na ikaw ay palaging pabasta-basta sa iyong tungkulin, na ikaw ay hindi tapat, at na nasaktan mo ang Diyos, ano ang dapat mong gawin? Dapat mong sabihing, ‘Nadama ko sa sandaling iyon na may mali rito, pero hindi ko ito itinuring na problema; pinahapyawan ko lang iyon nang walang-ingat. Ngayon ko lang natanto na talagang ako ay naging pabasta-basta, na hindi ko natupad ang aking responsabilidad. Talagang wala akong konsensiya at katwiran!’ Natuklasan mo ang problema at nakilala mo nang kaunti ang iyong sarili—kaya ngayon, dapat mong baguhin nang lubusan ang sarili mo! Ang iyong saloobin sa pagganap sa iyong tungkulin ay mali. Nawalan ka ng ingat doon, gayundin sa dagdag na trabaho, at hindi mo isinapuso iyon. Kung muli kang pabasta-basta na katulad nito, dapat kang manalangin sa Diyos at hayaan Siyang disiplinahin at ituwid ka. Dapat magkaroon ka ng gayong kalooban sa paggawa ng iyong tungkulin. Saka ka lamang tunay na makapagsisisi. Makapagbabago ka lamang nang lubusan kapag malinis ang iyong konsensiya at nagbago na ang iyong saloobin sa pagganap mo sa iyong tungkulin. At habang nagsisisi ka, dapat mo ring pagnilayan nang madalas kung talagang naibigay mo ang iyong buong puso, buong isipan, at buong lakas sa pagganap mo sa iyong tungkulin; pagkatapos, gamit ang mga salita ng Diyos bilang panukat at iniaangkop ang mga ito sa iyong sarili, malalaman mo kung ano pa ang mga problema sa pagganap mo sa iyong tungkulin. Sa patuloy na paglutas ng mga problema sa ganitong paraan, nang ayon sa salita ng Diyos, hindi ba’t ginagawa mong realidad ang pagganap mo sa iyong tungkulin nang buong puso, isip, at lakas? Sa paggampan mo sa iyong tungkulin sa gayong paraan: hindi ba’t nagagampanan mo na ito nang buong puso, isip, at lakas?” (Ang Salita, Vol. III. Ang mga Diskurso ni Cristo ng mga Huling Araw. Sa Madalas na Pagbabasa Lamang ng mga Salita ng Diyos at Pagninilay sa Katotohanan Magkakaroon ng Daan Pasulong). Binigyan ako ng mga salita ng Diyos ng isang malinaw na landas ng pagsasagawa. Kailangan kong gamitin ang aking puso at maging matapat sa aking tungkulin, maging handang magbayad ng halaga, maging maasikaso at responsable, at ibuhos ang lahat ng lakas ko para magawa ko nang mabuti ang aking tungkulin at mapalugod ang Diyos. Isa pa, kapag gusto kong magpabasta-basta at magpakatamad, dapat akong magdasal, maghimagsik laban sa laman, at hingin ang disiplina at pagtutuwid ng Diyos. Sa ganoong paraan, malamang na hindi ko susundin ang laman.

Pagkatapos niyon ay sinunod ko na ang mga salita ng Diyos. Pinag-isipan ko kung paano gagawin nang mabuti ang aking tungkulin at magiging mas produktibo. Alam kong ang lahat ng kapatid sa grupo ay may mga kalakasan at kahinaan, kaya inisip ko kung paano isasaayos ang gawain ng lahat para mabigyang-daang lumago ang mga kalakasan nila, at mabigyan sila ng tunay na gabay at tulong sa mga aspetong kulang sila. Isa pa, dati, pakiramdam ko ay isa akong tagapangasiwa—basta maayos ang pangangasiwa ko sa gawain at maayos ang trabaho ng iba sa kanilang mga tungkulin, ibig sabihin niyon ay maayos ang trabaho ko at pwede akong magpakasaya sa kaunting libreng oras. Ngayon ay nagtakda ako ng mithiin para sa sarili ko na gawin ang aking tungkulin sa abot ng aking makakaya. Naging punung-puno ang iskedyul ko sa araw-araw, mas abala kaysa noon, at minsan ay talagang napapagod ako, pero talagang palagay ang loob ko, panatag ako. At nagulat ako, noong sumunod na buwan ay kapansin-pansin na tumaas ang pagiging produktibo namin. Natuwa ako. Nakikita ko na gusto ng Diyos na maging matapat tayo. Nang baguhin ko ang perspektibo ko at tunay kong ginawa ang tungkulin ko, nagawa kong makita ang Kanyang patnubay at nagkaroon ako ng mga resulta sa aking tungkulin. Salamat sa Diyos!


79. Pag-unawa sa Ibig Sabihin ng Pagiging Isang Mabuting Tao

Ni Vanessa, Myanmar

Magmula noong bata ako, tinuruan ako ng aking mga magulang na maging makatwiran, mabuti sa kapwa, maunawain sa mga paghihirap ng iba, at huwag makipagtalo sa bawat maliit na bagay. Sinabi nilang ito ang katangian ng isang mabuting tao, at na makukuha nito ang respeto at paghanga ng iba. Inisip ko ring magandang paraan iyon para mamuhay, at madalas kong pinaaalalahanan ang aking sarili na maging maaalalahanin at mabait. Hindi ako kailanman nakipag-alitan sa aking pamilya o sa ibang mga taganayon, at sobra kong inalala kung paano makagagawa ng magandang impresyon. Madalas akong purihin ng aking mga kanayon, sinasabi nilang ako ay may mabuting pagkatao at maaalalahanin, at hindi ako nakikipagtalo kahit pa sa mga nakapagpapasama ng aking loob. Talagang napasaya ako ng ganitong uri ng papuri. Naisip kong bilang isang tao, ganito dapat ako kabuti makitungo sa iba, at dapat akong maging maunawain kahit nagkamali ang isang tao. Tiyak kong ito ang pamantayan sa pagiging isang mabuting tao. Patuloy ko ring ginawa ang mga bagay-bagay nang gayon matapos maging isang mananampalataya.

Tapos noong Nobyembre 2021, nahalal ako bilang diyakono ng iglesia at nagsimula akong magpalaganap ng ebanghelyo kasama ang ilan pang kapatid. Isa sa kanila si Kevin na kanayon ko. May kaunti siyang kakayahan—medyo malinaw ang kanyang pagbabahagi kapag nagbabahagi siya ng ebanghelyo, at nagagawa niyang gumamit ng mga halimbawa sa pagpapaliwanag ng mga bagay-bagay, para matulungang makaunawa iyong mga nagsisiyasat sa tunay na daan. Pero natuklasan kong medyo mapagmataas siya, at hindi tumatanggap ng mga mungkahi ng iba. Madalas ding hindi niya sinusunod ang mga prinsipyo ng kanyang tungkulin. Sa halip na dakilain at patotohanan ang Diyos sa kanyang gawain ng ebanghelyo, madalas niyang sabihin kung gaano karaming tao na ang kaniyang napagbalik-loob. Sinasabi rin niya na gusto siyang pinakikinggang mangaral ng lahat ng mga kapatid at talagang iniidolo nila siya. Minsan, may isang taong nagsisiyasat sa tunay na daan ang pumuri sa kanyang mahusay na kakayahan at pangangaral. Napansin kong itinaas ni Kevin ang kanyang sarili at medyo nagpasikat siya, at kapag nagbabahagi siya ng ebanghelyo ay hindi siya tumuon sa pagpapatotoo sa gawain ng Diyos sa mga huling araw o sa paglutas sa mga kuru-kurong panrelihiyon ng mga tao. Ninais ko itong banggitin kay Kevin, pero matapos dagling pag-isipan ay napagpasyahan kong maghintay pa nang kaunti. Ninais kong malaman niya na isa akong mabait at makatwirang tao na hindi namumuna sa bawat maliit na problemang nakikita ko. Naisip kong mas dapat kong palakasin ang loob niya at tulungan siya. Kalaunan, madalas na nagpadala ang lider ng mga prinsipyo kaugnay sa pagbabahagi ng ebanghelyo sa aming grupo at medyo naibahagi ko nang hindi tuwiran ang tungkol sa mga bagay na may kaugnayan sa pag-uugali ni Kevin. Umasa akong mapagtatanto niya ang kaniyang mga isyu sa pamamagitan ng pagbabahaginang iyon. Subalit lumipas ang panahon, at hindi pa rin siya nagbabago. Ninais ko muling banggitin ang kaniyang mga problema, pero naisip kong dahil medyo mapagmataas siya, baka hindi niya tanggapin ang aking payo. Natakot akong isipin niyang hindi ako makatwiran at hindi ako mabait, at magkaroon siya ng masamang impresyon sa akin. Kung magkakaroon kami ng hindi pagkakasunduan at hindi kami maayos na makapagtatrabaho nang magkasama, masisira ang imahe ko bilang isang mabuting tao. Sa pag-iisip nito, pinili ko na lamang na huwag magsalita. Medyo sumama ang loob ko noong panahong iyon, kaya’t nanalangin ako sa Diyos, humihiling sa Kanya ng lakas para isagawa ang katotohanan. Pagkatapos niyon, nagpunta ako, si Kevin, at ang ilan pang mga kapatid sa isang nayon para magbahagi ng ebanghelyo. Napansin kong nagpapasikat pa rin si Kevin sa kanyang pagbabahagi—nagsasalita tungkol sa kung paanong hindi niya iniintindi ang pera, at kung paano siya nagbabayad ng halaga para sa Diyos. Hindi siya nakatuon sa pagbabahagi ng katotohanan. Habang pauwi na kami, tinipon ko ang aking lakas ng loob at sinabi sa kanya, “Hindi ka pumasok sa mga prinsipyo sa iyong pangangaral at pagpapatotoo sa Diyos. Kailangan mong pagtuonan ang pagbabahagi ng katotohanan sa mga potensyal na tatanggap ng ebanghelyo, sa pagdadala sa kanila sa harapan ng Diyos….” Bago ako matapos, tumugon siya ng, “Walang mali sa pagbabahagi ko. Masyado mong pinag-iisipan ang mga bagay-bagay.” Natakot ako na kapag nagsalita pa ako ay masasaktan ko ang pagpapahalaga niya sa kaniyang sarili, at masisira ang mabuti naming ugnayan. Nag-alala rin akong pag-iisipan niya ako nang masama, kaya’t hindi na ako nagsalita pa. Pakiramdam ko ay sapat na iyon—na hayaang siya mismo ang unti-unting makatanto niyon. Napansin ko kalaunan na kahit lagi kaming abala ay hindi kami nakakukuha ng magagandang resulta sa aming gawaing pang-ebanghelyo. Ilang mga kanayon na nagsisiyasat ang ilang beses nang nakarinig ng pagbabahagi ni Kevin ngunit hindi pa rin sila nakauunawa. Dagdag pa riyan, naapektuhan sila ng mga sabi-sabi, nagkaroon ng mga kuru-kuro, at nawalan na ng kagustuhang siyasatin ang gawain ng Diyos. Tapos may mga iba na talagang tumitingala kay Kevin at sa kanyang pagbabahagi lamang gustong makinig, sa halip na sa kahit kanino. Nang nakita ko ito ay nabalisa ako at medyo nakonsensya. Malaki ang kinalaman ng mga isyung ito kay Kevin mismo. Kung mas maaga kong binanggit ang mga problema niya, nakita niya na sana ang mga iyon at nabago, at hindi na sana naantala ang aming gawain ng ebanghelyo. Pero pagkatapos niyon, noong talagang ninais ko na iyong banggitin, nag-alala na naman akong masisira niyon ang aming mabuting ugnayan, at talagang nagtalo ang kalooban ko. Naisip kong pwede kong kausapin ang lider at sabihin sa kaniyang makipagbahaginan kay Kevin, sa gayon ay hindi maaapektuhan ang pagtutulungan namin sa aming tungkulin, at patuloy kaming magkakasundo. Kaya’t kinausap ko ang lider tungkol sa nangyayari kay Kevin. Nakahanap siya ng ilang nauugnay na salita ng Diyos at pinapasok kami roon nang magkasama, at mukhang nagbago nang kaunti si Kevin. Kaya hinayaan ko na lamang iyon.

Minsan, nabanggit ko ang bagay na iyon sa isa pang sister na pumuna sa pagiging maingat ko sa aking mga relasyon sa iba, at nagsabing iyon ay isang tanda ng pagiging mahilig magpalugod ng mga tao. Naisip kong imposibleng isa akong mahilig magpalugod ng mga tao—mapanlinlang ang mga iyon. Kahit kailan ay hindi ako nakagawa ng mapanlinlang, kaya paano ako naging isa sa kanila? Hindi ko tinanggap ang puna niya noong panahong iyon, pero alam ko ring may aral akong matututuhan mula sa sinabi niya. Nagdasal ako sa Diyos, humihiling sa Kanyang patnubayan akong makilala ang aking sarili. Kalaunan ay nabasa ko ang mga salita ng Diyos: “Ang asal at mga pamamaraan ng mga tao sa pakikitungo sa mundo ay kailangang nakabatay sa mga salita ng Diyos; ito ang pinakapangunahing prinsipyo para sa pag-uugali ng tao. Paano maisasagawa ng mga tao ang katotohanan kung hindi nila nauunawaan ang mga prinsipyo ng pag-uugali ng tao? Ang pagsasagawa ng katotohanan ay hindi tungkol sa pagsasabi ng mga walang-saysay na salita o pagsigaw ng mga islogan. Sa halip, tungkol ito sa kung paanong, anuman ang makaharap ng mga tao sa buhay, hangga’t kinabibilangan ito ng mga prinsipyo ng pag-uugali ng tao, ng kanilang mga perspektiba sa mga bagay-bagay, o ang usapin ng pagganap sa kanilang mga tungkulin, kailangan nilang magpasya, at dapat nilang hanapin ang katotohanan, hanapin ang batayan at mga prinsipyo sa mga salita ng Diyos, at pagkatapos ay hanapin ang isang landas sa pagsasagawa. Ang mga nakapagsasagawa sa ganitong paraan ay mga taong hinahangad ang katotohanan. Ang magawang hangarin ang katotohanan sa ganitong paraan gaano man katindi ang mga paghihirap na nararanasan ng isang tao ay ang pagtahak sa landas ni Pedro, sa landas ng paghahanap ng katotohanan. Halimbawa: Anong prinsipyo ang dapat sundin pagdating sa pakikisalamuha sa iba? Marahil ang orihinal mong pananaw ay na ‘Ang pagkakasundo-sundo ay yaman; ang pagtitiis ay karunungan,’ at na dapat mong makasundo ang lahat, iwasang mapahiya ang iba, at wala kang mapasama ng loob, sa gayong paraan ay matatamo ang magandang ugnayan sa iba. Nalilimitahan ng ganitong pananaw, nananahimik ka kapag nasasaksihan mo na gumagawa ang iba ng masasamang bagay o lumalabag sila sa mga prinsipyo. Mas gugustuhin mo nang ang iglesia ang mawalan kaysa mapasama mo ang loob ng sinuman. Hinahangad mong makasundo ang lahat, kahit sino pa sila. Iniisip mo lamang ang mga damdamin ng tao at na hindi ka mapahiya kapag ikaw ay nagsasalita, at lagi kang nagsasabi ng mga salitang magandang pakinggan para pasayahin ang iba. Kahit pa matuklasan mong may mga problema sa isang tao, pinipili mong pagtimpian siya, at pag-usapan na lamang siya kapag siya ay nakatalikod, ngunit kapag kaharap siya ay pinapangalagaan mo ang kapayapaan at pinananatili mo ang inyong ugnayan. Ano ang palagay mo sa gayong asal? Hindi ba’t iyon ay asal ng isang mapagpalugod ng mga tao? Hindi ba’t medyo mapanlinlang ito? Nilalabag nito ang mga prinsipyo ng pag-asal ng tao. Hindi ba’t kababaan ang umasal ka sa ganoong paraan? Ang mga kumikilos nang ganito ay hindi mabubuting tao, hindi ito marangal na paraan ng pag-asal. Kahit gaano ka pa nagdusa, at kahit gaano pa kalaki ang iyong pinagbayaran, kung umaasal ka nang walang prinsipyo, nabigo ka sa aspektong ito, at hindi kikilalanin, tatandaan, o tatanggapin ang iyong pag-asal sa harap ng Diyos” (Ang Salita, Vol. III. Ang mga Diskurso ni Cristo ng mga Huling Araw. Para Magampanan nang Maayos ng Isang Tao ang Kanyang Tungkulin, Dapat Magtaglay man Lang Siya ng Konsensiya at Katwiran). Pinagnilayan ko ang aking sarili batay sa mga salita ng Diyos. Pakiramdam ko ay hindi ako isang taong mahilig magpalugod ng mga tao, pero paano nga ba talaga ako kumilos? Noong panahong iyon, nakita kong madalas magpasikat si Kevin sa kanyang gawain ng ebanghelyo. Dapat ay pinuna ko na noon ang isyung iyon para natulungan siyang makilala ang kanyang sarili at magawa ang kanyang tungkulin nang naaayon sa mga prinsipyo, pero nag-alala akong ang pagiging prangka ay makapipinsala sa aming relasyon. Lagi kong isinasaalang-alang ang damdamin niya at hindi ako naglakas-loob na maging masyadong prangka sa pakikipag-usap sa kanya. Gusto ko pa ngang mas palakasin ang kanyang loob para magkaroon siya ng impresyong ako ay isang mabuting tao, at tumaas ang tingin niya sa akin. Pero sa katunayan, alam kong sa tuwing nakikipagtulungan sa mga kapatid sa isang tungkulin, kung makapapansin tayo ng mga problema, kailangan nating ipaalam ang mga iyon sa isa’t isa, punan ang mga kahinaan ng isa’t isa, at sama-samang itaguyod ang gawain ng iglesia. Sadya akong gumagawa ng mali at hindi nagsasagawa ng katotohanan. Bilang resulta, hindi natukoy ni Kevin ang sarili niyang mga isyu. Patuloy siyang nagpasikat habang nagbabahagi ng ebanghelyo, at hindi binigyang-pansin ang pagbabahagi ng katotohanan. Ibig sabihin niyon ay hindi nalutas ang mga kuru-kurong panrelihiyon ng mga taong nagsisiyasat at may ilang tao, nang nabagabag, ay tumigil sa pagdalo sa mga pagtitipon. Nakita ko ang naging epekto niyon sa aming gawain at medyo nakonsensya ako, pero natatakot akong magkaroon si Kevin ng pagkiling laban sa akin kung magiging prangka ako, at na masisira niyon ang aming relasyon. Kaya, mapanlinlang kong hinikayat ang isang lider ng iglesia na makipagbahaginan sa kanya para hindi ko na mapasama ang kaniyang loob. Nakita ko na sinubukan kong protektahan ang mga relasyon ko sa iba at nagpalakas sa kanila sa aking tungkulin, na talagang hindi ko itinataguyod ang mga interes ng iglesia, at wala akong pagkaunawa sa hustisya, at na wala ako ni katiting na prinsipyo. Hindi talaga ako iyong tao na nagsasagawa ng katotohanan. Hindi ba’t ganoon mismo kumilos ang isang mahilig magpalugod ng mga tao? Pagkatapos niyon, nabasa ko ang isang sipi ng mga salita ng Diyos na naglalantad sa mga anticristo: “Kung titingnan, parang napakabait, edukado, at kagalang-galang ng mga salita ng mga anticristo. Kahit sino pa ang lumabag sa prinsipyo o gumambala at gumulo sa gawain ng iglesia, hindi inilalantad o pinupuna ng mga anticristo ang mga taong ito; nagbubulag-bulagan sila, pinapaniwala ang mga tao na mapagbigay sila sa lahat ng bagay. Anumang mga katiwaliang ipinapakita ng mga tao o kasamaang ginagawa nila, maunawain at matiisin ang anticristo. Hindi sila nagagalit, o nagwawala, hindi sila maiinis at maninisi ng mga tao kapag gumagawa ang mga ito ng mali at napipinsala ang mga interes ng sambahayan ng Diyos. Sinuman ang gumagawa ng masama at nanggugulo sa gawain ng iglesia, hindi nila pinapansin, na para bang wala itong kinalaman sa kanila, at hinding-hindi nila pasasamain ang loob ng mga tao dahil dito. Ano ba ang ipinag-aalala nang husto ng mga anticristo? Kung ilang tao ang nagpapahalaga sa kanila, at kung ilang tao ang nakakakita sa kanila kapag nagdurusa sila, at pumupuri sa kanila dahil dito. Naniniwala ang mga anticristo na ang pagdurusa ay hinding-hindi dapat walang kapalit; anumang paghihirap ang kanilang tinitiis, anumang halaga ang kanilang binabayaran, anumang mabubuting gawa ang kanilang ginagawa, gaano man sila mapagmalasakit, mapagpaubaya, at mapagmahal sa iba, dapat isagawa ang lahat ng ito sa harap ng iba para mas maraming tao ang makakita nito. At ano ang layon nila sa pagkilos nang ganito? Upang makuha ang loob ng mga tao, upang mapasang-ayon ang mas maraming tao sa kanilang mga kilos, sa kanilang asal, at sa kanilang karakter sa puso nila, inaaprubahan sila. May mga anticristo pa nga na nagsisikap magtatag ng isang imahe ng kanilang sarili bilang ‘isang mabuting tao’ sa pamamagitan ng panlabas na mabuting pag-uugaling ito, para mas maraming tao ang lumapit sa kanila para humingi ng tulong” (Ang Salita, Vol. IV. Paglalantad sa mga Anticristo. Ikasiyam na Aytem (Ikasampung Bahagi)). Labis akong nakonsensya matapos basahin ang mga salita ng Diyos, na tila nasa harap ko mismo ang Diyos, inilalantad ang aking satanikong disposisyon. Pinagnilayan ko na lagi kong sinusubukang maging isang maalalahanin at mabait na tao dahil pakiramdam ko na sa gayong paraan ay makakukuha ako ng paggalang at papuri sa iba—magugustuhan ako ng mga taong nakapaligid sa akin. Ganoon din ako kapag tumutupad ng tungkulin kasama ang ibang mga kapatid. Sa panlabas, hindi ko inilantad ang mga isyu ni Kevin dahil sa takot na mapinsala ang pagpapahalaga niya sa kaniyang sarili at ang aming samahan. Pero sa katunayan, ang lahat ng ginawa ko ay para protektahan ang sarili kong reputasyon at katayuan. Nagpakita ako ng kabaitan para magbalatkayo at pagandahin ang imahe ko, para magpalakas nang sa gayon ay isipin ng mga tao na mapagmahal, mapagpasensya, at mapagparaya ako—na mabuti at mabait akong tao. Pero hindi ko naisapuso kung napipinsala ba ang gawain ng iglesia o ang buhay ng mga kapatid. Noon ko lamang nakita kung gaano ako katuso at kamapanlinlang. Mukhang hindi ko kailanman napasama ang loob ng kahit sino, na parang isa akong mabuting tao, pero sa katunayan, ang mga kasuklam-suklam kong motibo ang nasa likod ng lahat ng aking mga kilos. Nakita kong may katulad akong disposisyon sa isang anticristo, na isinasakripisyo ko ang mga interes ng iglesia para itaguyod ang sarili kong reputasyon at katayuan. Malalagay ako sa matinding panganib kung mananatili ako sa landas na ito—mapapalayo ako nang mapapalayo sa Diyos at sa huli ay itataboy Niya ako! Talagang namuhi ako sa aking sarili nang napagtanto ko ito, at medyo sumama rin ang loob ko. Nagdasal ako, “Diyos ko, lagi akong nagbabalatkayo at nagpapanggap na mabuti, nakatuon sa paggawa ng isang positibong imahe. Ayaw kong manatili sa landas na ito. Nais kong magsisi, at maghimagsik laban sa aking tiwaling disposisyon.”

Nakabasa pa ako ng mga salita ng Diyos pagkatapos niyon: “Nakabatay sa kanilang pag-uugali ang pamantayang ginagamit ng mga tao upang hatulan ang ibang mga tao; matuwid yaong ang asal ay mabuti, habang masama yaong ang asal ay karumal-dumal. Ang pamantayan ng Diyos sa paghatol sa mga tao ay batay sa kung nagpapasakop ba o hindi sa Kanya ang kanilang diwa; matuwid na tao ang nagpapasakop sa Diyos, samantalang ang hindi nagpapasakop ay kaaway at isang masamang tao, mabuti man o masama ang pag-uugali ng taong ito at kung tama man o mali ang kanyang pananalita” (Ang Salita, Vol. I. Ang Pagpapakita at Gawain ng Diyos. Papasok sa Pahinga ang Diyos at ang Tao Nang Magkasama). “Maaaring sa lahat ng taon ng pagsampalataya mo sa Diyos, hindi ka pa nakasumpa ng sinuman o nakagawa ng masama kailanman, subalit sa pakikisama mo kay Cristo, hindi mo kayang magsabi ng katotohanan, kumilos nang tapat, o magpasakop sa salita ni Cristo; kung gayon, sinasabi Ko na ikaw ang pinakamasama at mapaminsalang tao sa mundo. Maaaring napakabait mo at tapat ka sa iyong mga kamag-anak, kaibigan, asawa, anak, at magulang, at hindi ka nagsasamantala sa iba kailanman, ngunit kung hindi mo kayang umayon kay Cristo, kung hindi mo magawang makihalubilo sa Kanya nang maayos, kahit gugulin mo pa ang iyong lahat-lahat sa pagtulong sa iyong mga kapitbahay o sa masusing pag-aalaga sa iyong ama, ina, at mga miyembro ng inyong sambahayan, sasabihin Ko na masama ka pa ring tao, at bukod dito ay puno ka ng mga tusong panlilinlang” (Ang Salita, Vol. I. Ang Pagpapakita at Gawain ng Diyos. Yaong mga Hindi Kaayon ni Cristo ay Tiyak na mga Kalaban ng Diyos). Mula sa mga salita ng Diyos ay naunawaan ko na ang pamantayan ng mga tao sa pagsukat sa iba ay nakabatay sa kung gaano kabuti ang kanilang pag-uugali. Iyong may mabubuting asal ay mabubuting tao, habang iyong may masasamang asal ay masasamang tao. Pero ang pamantayan ng Diyos ay nakabatay sa kung sumusunod sila sa Kanyang daan, at sa kanilang diwa at saloobin sa pagpapasakop sa Diyos. Hindi ito nakabatay sa kung gaano kabuti ang kanilang panlabas na pag-uugali. Noon pa man ay itinuturing ko na ang aking sarili na isang mabuting tao, dahil simula noong bata ako ay hindi ako kailanman nakipagtalo o nagsimula ng alitan sa kanino man, kapamilya o hindi. Kahit pa may nagsimulang makipagtalo sa akin, nilulutas ko ito sa pamamagitan ng pagpapalubag sa kaniyang loob. Lagi akong pinupuri ng aking mga kanayon dahil sa pagiging mabuting tao; inakala ko ring sa pagiging ganito ay naabot ko na ang pamantayan ng isang mabuting tao. Ngayon ay naging malinaw sa akin na bagaman mukhang hindi ako gumagawa ng masama, hindi ako naging tapat sa salita o sa gawa. Nakita ko na ang pagtupad ni Kevin sa kanyang tungkulin nang walang prinsipyo, at palaging pagpapasikat, ay nakaapekto sa pagiging epektibo ng aming gawain. Ngunit para protektahan ang aking imahe bilang isang mabuting tao, hindi ko siya inilantad o tinulungan, at hindi ko itinaguyod ang mga interes ng iglesia. Kaya kahit na sa tingin ng iba ay isa akong mabuting tao, sa harapan ng Diyos ay salungat pa rin ako sa Kanya at sa katotohanan, at sa diwa, ay gumagawa ako ng masama. Nakita kong ang panghuhusga kung mabuti o masama ang isang tao batay sa panlabas na pag-uugali ay hindi ang tamang pamantayan. May ilang tao na mukhang gumagawa ng maraming mabubuting bagay, pero matindi nilang nilalabanan at kinokondena ang gawain at mga salita ng Diyos. Masasama silang tao. Naisip ko ang isang sister na nakatrabaho ko. Sa pagkakaalam ko, hindi mahalaga sa kanya ang pagiging magiliw o mabait sa kanyang pananalita, pero may kalaliman ang pagkaunawa niya sa katarungan. Sinasabi niya kung ano ang kinakailangang sabihin kapag nakikita niyang hindi kumikilos ang iba ayon sa katotohanan. Tinutulungan niya ang kanyang mga kapatid na hanapin ang katotohanan at gawin ang kanilang tungkulin ayon sa prinsipyo, na nagbibigay sa kanila ng mga totoong pakinabang. Ang pag-iisip nito ang nagbigay sa akin ng kaunting determinasyon para tumigil sa pagsunod sa mga mali kong perspektibo na subuking magmukhang mabait na tao. Kailangan kong kumilos alinsunod sa katotohanan ng mga salita ng Diyos, at hangarin ang pagiging isang tunay na mabuting tao.

Nabasa ko ang isang sipi ng mga salita ng Diyos na nagbigay sa akin ng isang landas ng pagsasagawa. Sabi ng Makapangyarihang Diyos: “Ang dapat pagsumikapan ng mga tao na makamtan nang husto ay ang gawin nilang batayan ang mga salita ng Diyos, at gawing pamantayan ang katotohanan; saka lamang sila makakapamuhay sa liwanag at makakapagsabuhay sa wangis ng isang normal na tao. Kung nais mong mabuhay sa liwanag, dapat kang kumilos ayon sa katotohanan; dapat kang maging isang matapat na tao na nagsasabi ng matatapat na salita at gumagawa ng matatapat na bagay. Ang mahalaga ay ang magkaroon ng mga katotohanang prinsipyo sa pag-asal ng isang tao; kapag nawala sa mga tao ang mga katotohanang prinsipyo, at nagtuon lamang sila sa magandang pag-uugali, hindi maiiwasang magpasimula ito ng panloloko at pagpapanggap. Kung walang prinsipyo sa pag-asal ng mga tao, gaano man kaganda ang kanilang asal, mga mapagpaimbabaw sila; maaari nilang malihis sandali ang iba, ngunit hinding-hindi sila magiging katiwa-tiwala. Kapag kumilos at umasal ang mga tao ayon sa mga salita ng Diyos, saka lamang sila magkakaroon ng tunay na pundasyon. Kung hindi sila umaasal ayon sa mga salita ng Diyos, at tumutuon lamang sila sa pagpapanggap na kumikilos sila nang maayos, magiging mabubuting tao ba sila dahil dito? Talagang hindi. Ang magagandang doktrina at pag-uugali ay hindi mababago ang mga tiwaling diwa ng tao, at hindi mababago ng mga ito ang kanyang diwa. Tanging ang katotohanan at mga salita ng Diyos ang maaaring magpabago sa mga tiwaling disposisyon, kaisipan, at opinyon ng mga tao, at maaaring maging buhay nila. … Hinihingi ng Diyos na sabihin ng mga tao ang totoo, sabihin ang iniisip nila, at hindi niloloko, inililigaw, pinagtatawanan, tinutudyo, nililibak, tinutuya, hinihigpitan ang iba, o inilalantad ang mga kahinaan nila, o sinasaktan sila. Hindi ba’t mga prinsipyo ng pananalita ang mga ito? Ano ang ibig sabihin ng hindi dapat ilantad ng isang tao ang mga kahinaan ng mga tao? Ang ibig sabihin nito ay huwag dungisan ang ibang mga tao. Huwag kumapit sa kanilang nakaraang mga pagkakamali o pagkukulang para husgahan o kondenahin sila. Ito ang pinakamaliit na bagay na dapat mong gawin. Sa maagap na banda, paano ipinapahayag ang nakakatulong na pananalita? Ito ay pangunahing nanghihikayat, nagtuturo, gumagabay, nagpapayo, umuunawa, at nagpapanatag. Isa pa, sa ilang natatanging pagkakataon, kinakailangan na direktang ibunyag ang mga kamalian ng ibang tao at pungusan sila, upang magtamo sila ng kaalaman sa katotohanan at kagustuhang magsisi. Saka lang makakamtan ang nararapat na epekto. Ang ganitong paraan ng pagsasagawa ay tunay na kapaki-pakinabang sa mga tao. Tunay na tulong ito sa kanila, at mapakikinabangan nila ito, hindi ba?” (Ang Salita, Vol. VI. Ukol sa Paghahangad sa Katotohanan I. Ang Kahulugan ng Paghahangad sa Katotohanan 3). Sa mga salita ng Diyos, nahanap ko ang prinsipyo kung paano ako kikilos. Kailangan nating maging matapat alinsunod sa Kanyang mga salita. Kapag nakita natin ang mga problema ng iba ay dapat nating punahin ang mga iyon at tulungan sila—ito ay kapaki-pakinabang sa kanila. Dapat nating protektahan ang gawain ng iglesia at maging inspirasyon sa iba. Nang naunawaan ko ang landas na ito ay ninais kong agad na isagawa ang katotohanan, na makipag-usap kay Kevin nang puso-sa-puso at banggitin ang kanyang mga isyu. Ito ay para maituwid niya ang kanyang saloobin sa kanyang tungkulin at pahintulutan siyang maunawaan ang kanyang tiwaling disposisyon at mga paglilihis sa kanyang tungkulin—ito ay para matulungan siya. Kaya hinanap ko siya, handang ipaalam ang kanyang mga problema. Sa sandaling iyon, nakaramdam na naman ako ng kaunting pag-aalala, nangangamba kung ano ang iisipin niya sa akin. Dali-dali akong nagdasal sa Diyos, naghihimagsik laban sa mga kinikimkim kong maling motibo. Naisip ko kung paanong kamakailan ay hindi ko isinasagawa ang katotohanan, na nakapinsala sa aming gawain, at talagang nakonsensya ako. Alam kong sinusuri ng Diyos ang aking bawat saloobin at gawa, at na kailangan kong maging isang matapat na tao. Hindi ko na dapat protektahan ang aking imahe at labagin ang katotohanan. Binigyan ako ng pag-iisip na ito ng lakas ng loob para maghimagsik laban sa aking tiwaling disposisyon at kausapin si Kevin tungkol sa kanyang mga isyu. Sa aking pagkabigla, pinakinggan niya ako at nagawa niya itong tanggapin. Sinabi niya, “Hindi ko lubos na naunawaan ang ilang prinsipyo. Sa hinaharap, sabihin mo sana sa akin ang anumang isyung makikita mo. Maaari nating tulungan ang isa’t isa at magkasamang gawin nang mabuti ang ating tungkulin.” Labis akong natuwa nang marinig kong sabihin niya ito, at labis akong nagpasalamat sa Diyos. Nahiya at nagsisi rin ako dahil hindi ko agad isinagawa ang katotohanan. Kung binanggit ko na ito sa kanya noon, mas mabilis sana naming napabuti ang mga resulta ng aming gawain, at mas maaga sana niyang nalaman ang tungkol sa kanyang tiwaling disposisyon. Napagtanto kong ang pagsasagawa ng katotohanan ay kapaki-pakinabang sa iba, sa sarili, at sa tungkulin ng isang tao.

Ngayon, kapag nakikita ko ang mga isyu ng mga kapatid ay aktibo kong ipinaaalam ang mga iyon, dahil alam kong pagsasagawa ito ng katotohanan at nakatutulong sa kanila. Napagtanto ko ring ang pamumuhay ayon sa mga hinihingi ng Diyos at paggawa sa mga bagay-bagay batay sa mga katotohanang prinsipyo ay ang tanging paraan para isagawa ang katotohanan at maging isang mabuting tao.


80. Ang Aking Kuwento ng Pagsalubong sa Panginoon

Ni Su Yang, Tsina

Noong bata pa ako, nagkaroon ako ng isang napakatinding pangingirot sa aking mga binti kaya hindi ako makalakad, kaya dinala ako ng nanay ko sa harap ng Panginoong Jesus. Sa gulat ko, wala pang isang buwan ay himalang gumaling na ang mga binti ko. Para suklian ang pagmamahal ng Panginoon, huminto ako sa pag-aaral noong 1997 at nagsimulang masigasig na gugulin ang sarili ko para sa Panginoon. Hindi nagtagal, kinilala ako ng iglesia bilang isang mahalagang kandidato para sa pagsasanay. Madalas akong isinasama ni Elder Qu upang mangaral sa iba’t ibang iglesia. Noong panahong iyon, madalas sabihin ng mga pastor at nakatatanda na nalalapit na ang araw ng Panginoon, at na dapat maging katulad tayo ng matatalinong dalaga na naghahanda ng langis ng lampara at naghihintay sa pagparito ng Panginoon. Sinabi rin nila, “Nasusulat sa Bibliya, ‘Narito, Siya’y pumaparitong nasasa mga alapaap; at makikita Siya ng bawat mata, at ng nangagsiulos sa Kanya; at ang lahat ng mga angkan sa lupa ay magsisitaghoy dahil sa Kanya’ (Pahayag 1:7). Kapag muling pumarito ang Panginoon sa mga huling araw, paparito Siya sakay ng mga ulap nang may dakilang kaluwalhatian at dadalhin tayo tungo sa himpapawid para salubungin Siya. Papasok tayo sa kaharian ng langit at tatamasahin ang mga walang hanggang pagpapala. Ang mga walang pananampalataya ay tatangis at magngangalit ng mga ngipin habang nasasadlak sila sa mga kalamidad.” Sa pakikinig sa mga kapana-panabik na sermon ng mga nakatatanda at pastor, agad kong nailarawan sa isipan ko na nagtitipon kaming lahat habang bumababa ang Panginoon sa lupa kasama ang mga ulap nang may dakilang kaluwalhatian. Isipin mo kung gaano ako kasabik sa pag-iisip ng gayong nakaaantig na eksena.

Pagkatapos, isang araw sa unang bahagi ng 1999, ipinatawag nina Elder Qu at parish Elder He ang mga manggagawa na magsama-sama at sinabing: “May lumitaw na bagong iglesia na tinatawag na ‘Kidlat ng Silanganan’ at sinasabi nito na nagkatawang tao na ang Panginoon at bumalik na, nagpapahayag ng mga salita, at nagsasagawa ng gawain ng paghatol na nagsisimula sa sambahayan ng Diyos. Pero paano ito magiging posible? Malinaw na sinasabi ng mga kasulatan na bababa ang Panginoon na sakay ng mga ulap, pero sinasabi nila na bumalik na ang Panginoon sa katawang-tao. Hindi ito tumutugma sa Bibliya, kaya hindi kayo dapat makinig sa kanilang mga sermon o magbasa ng kanilang mga libro, lalo na ang patuluyin sila. Ang sinumang magpapatuloy sa kanila ay ititiwalag sa iglesia!” Nang sabihin nila iyon, naisip ko: “Matagal nang mananampalataya ang mga nakatatanda at bihasa sila sa Bibliya, kaya siguradong tama sila. Saka, malinaw na sinasabi sa mga kasulatan na bababa ang Panginoon na sakay ng mga ulap, kaya paanong pumarito na Siya sa katawang-tao? Mababa pa rin ang tayog ko, kaya hindi ako dapat makipag-ugnayan sa mga taong mula sa Kidlat ng Silanganan, kung hindi, baka mailigaw ako.” Pero hindi nagtagal pagkatapos nun, marami sa mga katrabaho ko at kapwa mananampalataya ang lumipat sa Kidlat ng Silanganan. Binigyang-diin ni Elder He na dapat naming putulin ang ugnayan sa mga katrabaho at mananampalatayang ito. Sinabi niya rin sa amin na ipaalam sa lahat ng iglesia na huwag hayaan ang sinuman na lumipat sa Kidlat ng Silanganan. Pagkatapos niyon, pumunta ako sa lahat ng kongregasyon sa ilalim ng aking pangangasiwa at mahigpit na binantayan ang mga iglesia. Paulit-ulit ko ring binibigyang-diin: “Pagparito ng Panginoon, mangyayari ito sa mga ulap, hindi bilang isang katawang tao. Anumang mensahe na bumalik sa katawang tao ang Panginoon ay huwad.” Nang marinig ito, tumango ang lahat ng mananampalataya at sinabi na kung may sinumang dumating para ipalaganap ang ebanghelyo, itataboy nila ito. Para maiwasang marinig ng mga kapatid ang pangangaral ng Kidlat ng Silanganan, walang hinto akong gumawa para isara ang mga iglesia. Pero sa kabila ng aking mga pagsisikap, tuloy-tuloy pa rin na lumilipat ang mga kapwa manggagawa at mananampalataya sa Kidlat ng Silanganan.

Isang araw, habang nasa bahay ako ng isang katrabaho, sinabi niya sa akin na sinisiyasat ng kapwa manggagawa na si Li at iba pang mananampalataya ang Kidlat ng Silanganan. Sumugod kami ng ilan pang katrabaho para pigilan sila. Sinabi ko sa kanila: “Sinasabi ng mga kasulatan na bababa ang Panginoon sakay ng mga ulap at masasaksihan ng lahat ang Kanyang pagbaba. Kaya hindi tayo puwedeng maniwala sa mga taong ito ng Kidlat ng Silanganan kapag sinasabi nilang bumalik na nagkatawang-tao ang Panginoon.” Nagulat ako, hindi pa ako natatapos magsalita, sinabi na ng isa sa kanila: “Napakaliwanag na pagkaunawa ang ipinapangaral nila at naaayon ito sa Bibliya. Bakit hindi kami puwedeng makinig sa kanila? Sino ang nakaaarok sa gawain ng Diyos? Sa tingin ko dapat tayong patuloy na magsiyasat.” Nang marinig ko iyon, nabalisa ako at ipagpapatuloy ko sana ang paghimok sa kanila laban doon, pero bigla na lang sumikip ang lalamunan ko at napaubo ako. Pulang-pula ang mukha ko at umaagos ang luha sa mga mata ko—wala akong mabigkas kahit isang salita. Gulat na napatitig lang ang lahat ng naroon. Nagmadali ang mga katrabaho ko na salinan ako ng isang basong tubig, pero patuloy pa rin akong umuubo kahit nang makainom na ako. Nataranta talaga ako at dasal ako nang dasal sa Panginoon, hinihiling sa Kanya na patigilin ang pag-ubo ko. Nang makita ang kalagayan ko, itinuloy ng isa pang katrabaho ang pagsasalita kapalit ko, pero pagkatapos lang ng ilang komento, dali-dali niyang tinapos ang pagtitipon. Sobrang nakaaasiwang eksena iyon. Pagkatapos ay hindi ko naiwasang magtaka: “Ipinagtatanggol ko ang daan ng Panginoon at pinoprotektahan ang kawan, kaya bakit ako inatake ng ubo sa pinakamahalagang sandali? Bakit hindi pinakinggan ng Panginoon ang mga panalangin ko? Maaari kayang ang mga salita ko ay hindi naaayon sa mga layunin Niya?” Hindi nagtagal pagkatapos niyon, sumama ang pakiramdam ko. Masakit ang ulo ko, nahihilo ako at hindi maayos ang pakiramdam ng tiyan ko. Nakahiga roon nang mahina at maputla sa kama ko, paulit-ulit akong tumawag sa Panginoon. Pero kahit anong pakiusap ko sa Kanya, hindi talaga bumuti ang kalagayan ko. Hindi ko maiwasang isipin na: “Hindi ba sapat ang pagiging tapat ko sa Panginoon? Ginawa ko ang aking makakaya para protektahan ang Kanyang kawan, kaya bakit ako nagkasakit?” Nag-isip ako nang husto para maghanap ng kasagutan, pero hindi ko maunawaan ito.

Noong taglagas ng 1999, naaksidente sa sasakyan si Elder He habang pauwi siya mula sa mahigpit na pagbabantay sa isang iglesia. Hinimatay siya sa aksidente at nagtamo ng malubhang pinsala sa ulo, pagkatapos ay ilang araw siyang nasa kritikal na kondisyon bago tuluyang nag-stabilize. Nagulat ako nang mabalitaan ito: Matagal nang panahong gumagawa si Elder He para sa Panginoon, sa hirap at ginhawa, at nakapaglakbay na ng malayo at nagdusa para protektahan ang kawan at pigilan ang mga mananampalataya sa pagtanggap sa Kidlat ng Silanganan. Bakit kaya nangyayari ang ganitong bagay sa kanya? Ngunit sandali ko lang inisip ito at pagkatapos ay isinantabi na ito. Isang hapon makalipas ang ilang buwan, nabalitaan kong mas maraming mananampalataya ang nagsisiyasat sa Kidlat ng Silanganan, kaya ako at ang dalawang kapatid ay nagmadaling magbisikleta at nagsabi sa kanila ng maraming tsismis at maling paniniwala para takutin at hadlangan sila. Natakot sila dahil dito at sinabi nilang hindi na sila makikinig sa mga sermon ng Kidlat ng Silanganan. Matapos marinig iyon, saka lang medyo gumaan ang pakiramdam ko. Pero pagkatapos nito, nang pauwi na ako sakay ng bisikleta, nawalan ako ng balanse habang dumaraan sa isang dalisdis, nagdilim ang paningin ko at nahulog ako sa bisikleta, tumilapon ako nang dalawang metro ang layo. Nahilo ako kaagad at sumakit ang buong katawan ko. Nabali ang aking collarbone sa pagkakahulog, at naguluhan at nalito ako dahil sa biglaang aksidenteng ito: “Hindi ba’t pinagkalooban tayo ng Panginoong Jesus ng kapayapaan at kagalakan? Bakit nangyari ito sa akin samantalang ipinagtatanggol ko ang daan ng Panginoon at pinoprotektahan ang Kanyang kawan? Hindi kaya ang Kidlat ng Silanganan na nilalabanan ko ay ang talagang pagbabalik ng Panginoon? Pero malinaw na sinasabi ng Bibliya na bababa ang Panginoon sakay ng mga ulap, at nagpapatotoo ang Kidlat ng Silanganan na bumalik Siya sa katawang-tao. Hindi puwedeng ito ang tunay na daan! Sinusubukan ba ako ng Panginoon dahil hindi sapat ang pagiging tapat ko sa Kanya? O nagkasala ba ako sa Kanya?” Naguluhan talaga ako at hindi ko maarok ang layunin ng Panginoon. Pagkatapos niyon, dumilim nang dumilim ang pakiramdam ko at nanghina ako. Kapag nagbabasa ako ng Bibliya, wala akong nakakamit na anumang kabatiran at wala akong masabi sa mga sermon ko. Nadama ko na maging ang mga panalangin ko ay walang buhay at sigla. Nadama ko na para bang hindi ko na kasama ang Panginoon. Marami rin sa mananampalataya namin ang nanlalamig na sa kanilang pananalig. Sa mga kongregasyon, karamihan sa mga tao ay nagkukuwentuhan lang o natutulog, at maraming kapwa manggagawa at mananampalataya ang tuluya nang umalis sa iglesia at bumalik sa sekular na mundo. Ang pinakanakakadismaya para sa akin ay ang lahat ng inggitan at pagtatalo-talo sa pagitan ng aking mga katrabaho. Sa mga pagtitipon, nagtatalo ang mga nakatatanda at katrabaho sa pinakamaliliit na bagay at naghihiwalay nang may sama ng loob sa isa’t isa. Nang makita ang lahat ng ito, hindi ko talaga maunawaan kung paano humantong sa ganito ang iglesia. Nagsimula akong magsawa sa mga kongregasyon at naisipan ko pa ngang bumalik sa sekular na buhay.

Pagkatapos, isang araw noong 2002, tuwang-tuwang sinabi sa akin ng nanay ko: “Dumating na ang pinakahihintay na pagbabalik ng Panginoong Jesus. Nagkatawang tao Siya para ipahayag ang mga salita at isagawa ang gawain ng paghatol.” Nagulat ako nang marinig ito. Hindi ba’t ito ang ipinangangaral ng Kidlat ng Silanganan? Lumipat na ba ang nanay ko sa Kidlat ng Silanganan? Bago pa man siya matapos magsalita, tinanong ko siya: “Sino ang nagsabi sa iyo na nagbalik na ang Panginoong Jesus? Nakalimutan mo na ba na malinaw na sinasabi ng Bibliya na sa pagparito ng Panginoon, bababa Siya nang may kaluwalhatian na sakay ng mga ulap at yayanigin nito ang langit at lupa? Sabi mo nagbalik na ang Panginoon, pero bakit hindi pa natin nakikita ang alinman sa mga palatandaang ito? Sinasabi mo na nagkatawang tao ang Panginoon para gawin ang gawain ng paghatol, pero paano mangyayari iyon? Hindi mo puwedeng paniwalaan na lang ang anumang naririnig mo.” Nang makita kung gaano katigas ang ulo ko, pumasok ang nanay ko sa silid niya at lumabas na may dalang isang napakagandang libro. Sabik niyang sinabi: “Ang Makapangyarihang Diyos ay ang nagbalik na Panginoong Jesus. Ito ang mga bagong salita na ipinahayag Niya. Basahin mo at makikita mo.” Bagong-bago pa ang libro at ang pamagat na Ang Salita ay Nagpapakita sa Katawang-tao ay nakalimbag sa malalaking gintong letra sa pabalat. Naisip ko kaagad ang babala ng pastor: “Hindi mo dapat basahin ang libro nila. Kung babasahin mo ito, malilinlang ka.” Kaya sinabi ko: “Inay, hindi ka dapat naniniwala rito. Hindi mo pa gaanong nabasa ang Bibliya, pero bihasa ako rito at nakadalo na ako sa ilang mga revival na pagtitipon. Talaga bang sa tingin mo ay mas may alam ka kaysa sa akin? Kung maliligaw ka sa pananampalataya mo, hindi ba mawawalan ng kabuluhan ang lahat ng taon mo sa iglesia?” Patuloy kong sinusubukang kumbinsihin ang nanay ko na huwag sumali sa Kidlat ng Silanganan. Pero kahit ano pang sabihin ko, hindi nagpadala ang nanay ko o binago man lang ang isip niya. Taimtim pa niyang sinabi sa akin: “Ang Makapangyarihang Diyos talaga ang Panginoong Jesus na matagal na nating pinananabikan. Siya ang Espiritu ng Diyos na muling nagkatawang tao para magsalita at gumawa. Ang Salita ay Nagpapakita sa Katawang-tao ay ang mismong mga salita na sinabi ng Diyos Mismo sa mga huling araw at ibinubunyag nito ang lahat ng misteryo ng Bibliya. Hindi mo pa nabasa ang mga salita ng Makapangyarihang Diyos, kaya paano mo malalaman na hindi ito ang mga salita ng Panginoon na nagbalik na? Sinasabi ng Bibliya: ‘Ang pananalig ay nanggagaling sa pakikinig’ (Roma 10:17). Isinara mo ang mga mata at tainga mo, kaya paano mo inaasahan na masasalubong ang Panginoon? Pag-isipan mo: Kung talagang nagbalik na ang Panginoon, at hindi mo Siya sinasalubong, hindi mo ba pagsisisihan ang pinalampas mong pagkakataon?” Pagkatapos marinig ang sinabi niya, wala akong maisip na magandang isasagot, kaya’t nakasimangot na lang akong tumugon: “Hindi ko babasahin ang librong ito, Bibliya lang ang babasahin ko. Napakarami na nating natamasang biyaya ng Panginoon—hindi ako puwedeng maging walang utang na loob! Kahit ano pang sabihin mo, hindi ko ipagkakanulo ang Panginoon!” Nang makita niya ang ugali ko, napabuntong-hininga siya sa pagkadismaya at tumayo na lang para maghanda ng hapunan. Hindi nagtagal, narinig ko ang mahinang tunog ng musika mula sa kusina. Maganda ang himig ng awitin, pero nang pinakinggan ko ito nang mabuti, napagtanto ko na hindi ito alinman sa mga himno na natutunan ko noon. Alam kong pinapatugtog ito ni nanay para marinig ko, kaya agad akong umalis. Pagkatapos noon, dinalasan ng nanay ko ang pagpapatugtog ng mga himno sa bahay, at, sa gabi, madalas kong naririnig na umiiyak niya akong ipinagdarasal. Hindi ko mapigilan na isipin: “Isang taong hindi madaling makumbinsi ang nanay ko, siguradong masusi siyang nagsiyasat tungkol sa pagsalubong sa Panginoon. Maaari kayang ang Kidlat ng Silanganan talaga ang pagbabalik ng Panginoong Jesus? Kung hindi, bakit masyadong nababalisa at nag-aalala ang nanay ko sa mga panalangin niya para sa akin?” Pero naisip ko ang sinabi ng mga pastor at nakatatanda at nagpasya akong sumunod sa daan ng Panginoon at huwag magpadala. Pagkatapos niyon, mas lumayo ang loob ko sa nanay ko.

Isang araw, habang nakaupo ako sa sopa sa sala, muling nagpatugtog ang aking nanay ng isang himno sa silid niya. Naakit ako sa mga titik ng himno:

1  Sa pagkakataong ito, naging tao ang Diyos upang gampanan ang gawain na hindi pa Niya natatapos, upang hatulan ang kapanahunang ito at tapusin ito, upang iligtas ang tao mula sa dagat ng pagdurusa, upang lubusang sakupin ang sangkatauhan, at upang baguhin ang mga disposisyon sa buhay ng mga tao. Maraming pagpupuyat ang tiniis ng Diyos upang palayain ang tao mula sa pagdurusa at sa madidilim na puwersa na kasing-itim ng gabi, at alang-alang sa gawain ng sangkatauhan. Bumaba Siya mula sa pinakamataas papunta sa pinakamababang mga lugar upang mabuhay sa impiyernong pang-tao na ito at palipasin ang Kanyang mga araw kasama ang tao. Hindi kailanman inireklamo ng Diyos ang panlilimahid ng mga tao, at hindi Siya kailanman humiling nang labis sa tao; sa halip, tiniis ng Diyos ang pinakamalaking pamamahiya habang isinasagawa ang Kanyang gawain. Upang matamasa ng buong sangkatauhan ang kapahingahan sa lalong madaling panahon, nagtiis ang Diyos ng kahihiyan at nagdusa ng kawalan ng katarungan upang pumunta sa lupa, at personal na pumasok sa pugad ng tigre upang iligtas ang sangkatauhan.

2  Napakaraming beses na Siyang humarap sa mga bituin, napakaraming beses na Siyang umalis nang madaling-araw at bumalik nang takipsilim; nagtiis na Siya ng matinding paghihirap at sumailalim na sa mga pag-atake at pagsira ng mga tao. Dumating ang Diyos sa lupaing ito ng karumihan, tahimik na tinitiiis ang mga pamiminsala at pang-aapi ng tao, subalit hindi Siya lumaban kailanman o gumawa ng anumang labis na kahilingan sa mga tao. Ginampanan Niya ang lahat ng gawaing kinakailangan para sa sangkatauhan: ang pagtuturo, pagbibigay-liwanag at pagpapagalit sa mga tao, ang pagpipino sa kanila gamit ang Kanyang mga salita, pati na rin ang pagpapaalala, pagpapayo, pag-aalo, paghatol at paglalantad sa kanila. Bawat hakbang na Kanyang ginagawa ay alang-alang sa buhay ng mga tao, upang malinis sila. Sa kabila ng pagpawi ng kanilang kinabukasan at kapalaran, ang lahat ng ginagawa ng Diyos ay alang-alang sa sangkatauhan. Bawat hakbang na Kanyang ginagawa ay para sa kanilang kaligtasan, upang magkaroon ang mga tao ng isang magandang hantungan sa lupa.

—Ang Salita, Vol. I. Ang Pagpapakita at Gawain ng Diyos. Gawain at Pagpasok

Labis akong naantig sa mga titik ng himnong ito. Hindi ko maiwasang isipin kung paanong nagkatawang tao ang Panginoong Jesus para tubusin ang sangkatauhan. Tinugis at inusig Siya ng pamahalaang Romano, kinondena at inabandona ng mundo ng relihiyon, kinutya at siniraan ng mundo. Sa kabila ng lahat ng ito, nagpahayag pa rin Siya ng mga katotohanan para tustusan at pakainin ang mga tao, pinagaling sila at pinalayas ang mga demonyo, at sa huli ay ipinako sa krus bilang isang walang hanggang handog para sa kasalanan para sa sangkatauhan, tinutubos ang buong sangkatauhan mula sa kasalanan. Nang maisip ko ang pagmamahal ng Panginoong Jesus sa sangkatauhan at inihambing ito sa mga titik ng himnong ito na tungkol sa kung paano nagdurusa ang Diyos para sa kapakanan ng tao, labis na naantig ang manhid at matigas kong puso at tumulo ang mga luha mula sa mga mata ko. “Ang Makapangyarihang Diyos nga kaya ang nagbalik na Panginoong Jesus? Sino pa ba kundi ang Diyos ang makapagpapahayag ng gayong mga salita? Sino pa ang makapagbabayad ng ganoong halaga para sa tao?” Pagkatapos niyon, narinig ko ang isa pang himno: “Ang walang-muwang, matapos ang lahat, ay naging manhid na; bakit dapat laging pinahihirap ng Diyos ang mga bagay-bagay para sa kanila? Lubos na walang tiyaga ang taong mahina; bakit dapat laging may ganoong di-humuhupang galit ang Diyos tungo sa kanya? Wala ni munti mang sigla ang mahina at walang-kapangyarihang tao; bakit dapat lagi siyang pinagsasabihan ng Diyos dahil sa kanyang paghihimagsik? Sino ang makatatagal sa mga banta ng Diyos sa langit? Ang tao, matapos ang lahat, ay marupok, at dahil sa Kanyang desperadong kalagayan, nabaon na ng Diyos ang Kanyang galit nang malalim sa Kanyang puso, upang maaaring dahan-dahang makapagnilay ang tao sa kanyang sarili” (Ang Salita, Vol. I. Ang Pagpapakita at Gawain ng Diyos. Gawain at Pagpasok 8). Sobra akong naantig ng mga titik. Tungkol ito sa malalim na pagmamalasakit at pag-aaruga ng Diyos sa sangkatauhan, na tulad sa isang ina na patuloy na tumatawag sa kanyang masuwaying anak, kahit matapos saktan nito ang kanyang puso, umaasang lalabas ito sa kalituhang kinasasadlakan nito at babalik sa kanyang tabi. Nadama ko na ang mga salitang ito ay tinig ng Diyos. Hindi ko maiwasang isipin ang lahat ng pagkakataong nakipagtalo ako sa nanay ko noong panahong iyon: Kahit anong pilit niyang kumbinsihin ako, hindi ako nakikinig. Kapag nagpapatugtog siya ng mga pagbasa ng salita ng Diyos at mga himno para sa akin, tumutol pa nga ako at umiwas na makinig nang wala ni katiting na balak na siyasatin ang Kanyang bagong gawain. Kristiyano nga ba ako? Pagkatapos niyon, hindi na ako gaanong mapanlaban kapag nagpapatugtog ang nanay ko ng mga himno.

Isang araw, narinig ko ang himnong ito: “Ang pagbabalik ni Jesus ay isang dakilang kaligtasan para sa mga may kakayahang tanggapin ang katotohanan, ngunit para sa mga hindi nagagawang tanggapin ang katotohanan, ito ay isang tanda ng pagkondena. Dapat ninyong piliin ang sarili ninyong landas, at hindi ninyo dapat lapastanganin ang Banal na Espiritu at tanggihan ang katotohanan. Hindi kayo dapat maging mangmang at mapagmataas na tao, kundi isang nagpapasakop sa patnubay ng Banal na Espiritu at nananabik at naghahanap sa katotohanan; sa ganitong paraan lamang kayo makikinabang” (Ang Salita, Vol. I. Ang Pagpapakita at Gawain ng Diyos. Kapag Namasdan Mo Na ang Espirituwal na Katawan ni Jesus, Napanibago na ng Diyos ang Langit at Lupa). Pagkarinig ko nito, bigla akong nag-alala: “Kung ang Makapangyarihang Diyos ay talagang ang nagbalik na Panginoong Jesus, hindi ba ako makokondena sa hindi pagtanggap sa Kanya? Ang magkasala sa Diyos ay isang seryosong bagay—isa itong kasalanan na hindi mapapatawad sa susunod na buhay o mundo!” Naisip ko rin kung paanong sinabi ng Panginoong Jesus na: “Pinagpala ang mga nangagugutom at nangauuhaw sa katuwiran: sapagka’t sila’y bubusugin” (Mateo 5:6). Itinuro sa atin ng Panginoong Jesus na matatanggap lang natin ang masaganang pagtutustos ng Diyos sa pamamagitan ng paghahanap at pagkauhaw sa katotohanan. Pero kung sisiyasatin ko ang Kidlat ng Silanganan at nalihis ako, hindi ba’t mawawalan ng saysay ang lahat ng taon ng pananalig ko? Nag-uurong-sulong ako at hindi ako makapagdesisyon kung ano ang gagawin, kaya tumawag ako sa Panginoon sa panalangin: “O Panginoon, nagtatalo talaga ang loob ko. Parang tinig Mo ang mga salitang ito pero natatakot ako na kung mali ako, baka maipagkanulo Kita. Panginoon, hindi ako sigurado kung ang Makapangyarihang Diyos ay Ikaw na nagbalik. Kung talagang gawain Mo ito, pakiusap, bigyang-liwanag Mo ako. Kung hindi naman, pakiusap ay tulungan Mo akong manindigan laban dito.”

Pagkalipas ng ilang araw, muling inilabas ng nanay ko ang Ang Salita ay Nagpapakita sa Katawang-tao at sinabi sa akin: “Basahin mo nang maayos ang mga salita ng Makapangyarihang Diyos at malalaman mo na Siya ang nagbalik na Panginoong Jesus. Kung hindi ka magsisiyasat, paano mo malalaman kung Siya ang Panginoon na nagbalik? Katulad ito ng isang magarbong piging: Kung titingnan mo lang ito pero hindi ka kakain ng alinman sa mga pagkain, hindi mo malalaman kung ano ang lasa nito. Naniniwala tayo sa tunay na Diyos, kaya ano ang ikinatatakot mo? Nanay mo ako—sa tingin mo ba ay ipahahamak kita?” Medyo nakakakumbinsi ang mga sinabi ng nanay ko. Naisip ko, “Totoo naman, nakinig lang ako sa mga pastor at nakatatanda, ginaya ang mga salita nila, hindi ako kailanman nagbasa ng mga salita ng Makapangyarihang Diyos o nakinig sa mga sermon ng Kidlat ng Silanganan. Kaya paano ko malalaman kung ang Makapangyarihang Diyos ay ang nagbalik na Panginoong Jesus? Hindi ba’t nakumpirma kong ang Panginoong Jesus ang Manunubos sa pamamagitan ng pagbabasa ng Bibliya?” Sa isiping ito, kinuha ko ang libro at nagsimulang buklatin ito. Nakita ko na sinasabi ng Makapangyarihang Diyos na: “Marahil, matapos marinig ang daan ng katotohanan at marinig ang salita ng buhay, naniniwala ka na isa lamang sa 10,000 ng mga salitang ito ang naaayon sa iyong mga paniniwala at sa Bibliya, sa gayon ay dapat kang patuloy na maghanap sa ika-10,000 ng mga salitang ito. Pinapayuhan pa rin kita na maging mapagpakumbaba, huwag kang masyadong tiwala sa sarili, at huwag mong masyadong itaas ang sarili. Sa munting may takot sa Diyos na pusong taglay mo, magtatamo ka ng higit na liwanag. Kung sinusuri mong mabuti at paulit-ulit na pinagninilayan ang mga salitang ito, mauunawaan mo kung katotohanan ang mga ito o hindi, at kung ang mga ito ay buhay o hindi” (Ang Salita, Vol. I. Ang Pagpapakita at Gawain ng Diyos. Kapag Namasdan Mo Na ang Espirituwal na Katawan ni Jesus, Napanibago na ng Diyos ang Langit at Lupa). Nang mabasa ko ang taimtim na panghihikayat na ito, nagsimula akong makaramdam ng kaba at takot, iniisip ko: “Ito nga kaya ang mga salita ng Diyos? Bakit pa nito sasabihin na ito ang salita ng buhay at ang daan sa katotohanan. Bakit nito hihilingin sa mga tao na magpatuloy sa paghahanap kung kahit ang pinakamaliit na bahagi nito ay naaayon sa kanilang mga paniniwala at sa Bibliya.” Nagpasya akong siyasatin ito. Kung hindi, baka mapalampas ko ang pagkakataong salubungin ang Panginoon, at maging huli na para magsisi. Kaya nagpatuloy akong magbasa at nakita ang siping ito: “Inaasahan Ko na hindi na uulitin ng bawat isang kapatid na naghahangad sa pagpapakita ng Diyos ang trahedya ng kasaysayan. Huwag kayong maging mga Pariseo ng makabagong panahon na muling magpapako sa Diyos sa krus. Dapat ninyong isiping mabuti kung paano malugod na sasalubungin ang pagbabalik ng Diyos, at dapat kayong magkaroon ng malinaw na isipan kung paano maging isang taong nagpapasakop sa katotohanan. Ito ang responsibilidad ng bawat isang naghihintay na bumalik si Jesus sakay ng ulap. Dapat nating kusutin ang ating espirituwal na mga mata para luminaw, at hindi tayo dapat malubog sa mga salita ng labis-labis na pantasya. Dapat nating pag-isipan ang makatotohanang gawain ng Diyos, at tingnan ang praktikal na aspeto ng Diyos. Huwag magpatangay o magpadala sa inyong mga pangangarap nang gising, na laging nananabik sa araw na ang Panginoong Jesus, na nakasakay sa ulap, ay biglang bumaba sa inyo, at dalhin kayong mga hindi nakakilala o nakakita sa Kanya kailanman, at hindi nakakaalam kung paano sumunod sa Kanyang kalooban. Mas mabuti pang pag-isipan ang mas praktikal na mga bagay!” (Ang Salita, Vol. I. Ang Pagpapakita at Gawain ng Diyos. Paunang Salita). Nang mabasa ito, medyo nalito ako. Sa Bibliya, malinaw na nakasaad na babalik ang Panginoon nang may dakilang kaluwalhatian sakay ng mga ulap, kaya bakit sinasabi ng siping ito: “Dapat nating kusutin ang ating espirituwal na mga mata para luminaw, at hindi tayo dapat malubog sa mga salita ng labis-labis na pantasya,” at “Huwag magpatangay o magpadala sa inyong mga pangangarap nang gising, na laging nananabik sa araw na ang Panginoong Jesus, na nakasakay sa ulap, ay biglang bumaba sa inyo”? Talaga bang hindi babalik ang Panginoon sakay ng mga ulap? Ano ba talaga ang nangyayari? Paulit-ulit kong pinag-isipan ang usaping ito pero hindi ko pa rin ito mawari. Tapos naisip ko na madalas na pumupunta sa bahay namin ang mga mananampalataya sa Makapangyarihang Diyos, kaya tatanungin ko na lang sila at titingnan kung ano ang masasabi nila.

Isang araw, pumunta sa bahay namin si Sister Mu Yu mula sa Ang Iglesia ng Makapangyarihang Diyos at sinabi ko sa kanya ang tungkol sa aking pagkalito. Ngumiti siya at sumagot: “Totoo na binanggit sa Bibliya ang pagbabalik ng Panginoon sakay ng mga ulap, pero nilalaman din nito ang iba pang mga propesiya tungkol sa kung paano Siya babalik. ‘Gaya ng kidlat na kumikidlat sa silanganan, at nakikita hanggang sa kanluran; gayon din naman ang pagparito ng Anak ng tao’ (Mateo 24:27). ‘Sapagkat gaya ng kidlat, na pagkislap buhat sa isang panig ng silong ng langit, ay nagliliwanag hanggang sa kabilang panig ng silong ng langit; gayon din naman ang Anak ng tao sa Kanyang kaarawan. Datapuwat kailangan muna Siyang magbata ng maraming bagay at itakwil ng lahing ito’ (Lucas 17:24–25). At, ‘Kayo rin naman ay magsipaghanda: sapagkat sa oras na hindi ninyo iniisip, ang Anak ng tao ay darating’ (Lucas 12:40). ‘Kaya’t kung hindi ka magpupuyat ay paririyan Akong gaya ng magnanakaw, at hindi mo malalaman kung anong panahon paririyan Ako sa iyo’ (Pahayag 3:3). ‘Narito, Ako’y pumaparitong gaya ng magnanakaw’ (Pahayag 16:15). ‘At pagkahating gabi ay may sumigaw, “Narito, ang kasintahang lalaki! Magsilabas kayo upang salubungin Siya”’ (Mateo 25:6). At saka, ‘Narito Ako’y nakatayo sa pintuan at tumutuktok: kung ang sinuman ay duminig sa Aking tinig at magbukas ng pinto, Ako’y papasok sa kanya, at hahapong kasalo niya, at siya’y kasalo Ko’ (Pahayag 3:20). Sa mga talatang ito, bakit palaging binibigyang-diin ng Panginoon ang ‘ang pagparito ng Anak ng tao,’ ‘ang Anak ng tao ay darating,’ at ‘ang Anak ng tao sa Kanyang kaarawan’? Ano ang tinutukoy ng ‘ang Anak ng tao’? Tumutukoy ito sa Espiritu ng Diyos na nagkatawang tao bilang ang Anak ng tao. Hindi talaga matatawag na Anak ng tao ang Espiritu ng Diyos. Isa pa, paulit-ulit na binabanggit ng Panginoon na babalik Siya ‘gaya ng magnanakaw,’ at sinasabing, ‘pagkahating gabi ay may sumigaw.’ Ipinahihiwatig nito na sa pagbabalik ng Panginoong Jesus, gagawin Niya ito nang tahimik, na magkakatawang-tao Siya bilang ang Anak ng tao at bababa nang palihim nang walang sinumang makatutuklas sa nangyari. Katulad lang ito nang nagkatawang-tao ang Espiritu ng Diyos bilang ang Panginoong Jesus para magpakita at gumawa. Mukhang isang normal na tao ang Panginoong Jesus, at naglakbay Siya sa kung saan-saan para mangaral, pero walang nakakilala na Siya ang Diyos na nagkatawang-tao, na Siya ang pagpapamalas ni Cristo. Kaya, ganap tayong makatitiyak na sa pagbabalik ng Panginoon sa mga huling araw, magkakatawang-tao Siya bilang ang Anak ng tao para magpakita at gumawa.” Natigilan talaga ako nang sabihin ito ni Mu Yu. Madalas sabihin ng mga pastor at nakatatanda na “ang Anak ng tao” ay tumutukoy sa Panginoong Jesus, hindi sa pagbabalik ng Panginoon. Naisip ko sa sarili ko: “Bihasa sa Bibliya ang mga pastor at nakatatanda, kaya hindi sila maaaring magkamali. Siguro ay hindi pamilyar si Mu Yu sa Bibliya at nagkamali siya.” Nang mapagtanto ito, dali-dali kong sinabi: “Mu Yu, sinabi sa amin ng mga pastor at nakatatanda na ‘ang Anak ng tao’ ay tumutukoy sa Panginoong Jesus, hindi sa nagbalik na Panginoon na nagkatawang-tao.” Mapagpasensya siyang sumagot: “Kapatid, malinaw na isinasaad ng lahat ng talatang ito na mga propesiya ito hinggil sa pagbabalik ng Panginoong Jesus. Sinumang may kakayahang umunawa ay malilinawan dito. Paanong tumutukoy ito sa Panginoong Jesus? Hindi kaya nagkakamali ng pakahulugan sa mga salita ng Panginoon ang mga pastor at nakatatanda? At saka, tingnan mo ang Ebanghelyo ni Lucas, 17:24–25: ‘Sapagkat gaya ng kidlat, na pagkislap buhat sa isang panig ng silong ng langit, ay nagliliwanag hanggang sa kabilang panig ng silong ng langit; gayon din naman ang Anak ng tao sa Kanyang kaarawan. Datapuwat kailangan muna Siyang magbata ng maraming bagay at itakwil ng lahing ito.’ Sa mga talatang ito, ipinopropesiya ng Panginoon kung ano ang magiging sitwasyon sa Kanyang pagbabalik. Kung babalik ang Panginoon nang may dakilang kaluwalhatian na sakay ng mga ulap, tiyak na matatakot ang lahat at magpapatirapa sa lupa. Sino ang mangangahas na labanan at tanggihan ang Panginoon kung gayon? Paano, kung gayon, matutupad ang propesiyang, ‘Datapuwat kailangan muna Siyang magbata ng maraming bagay at itakwil ng lahing ito’? Kaya ayon sa mga salita ng Panginoon, walang duda na babalik Siya na nagkatawang-tao bilang ang Anak ng tao. Ang pagpapakita at paggawa ng Makapangyarihang Diyos sa mga huling araw ay ganap na tumutupad sa mga propesiya ng Panginoong Jesus.”

Matapos marinig ang pagbabahagi ni Mu Yu, hiyang-hiya talaga ako. Napakapraktikal ng pagbabahagi niya at lubusan akong nakumbinsi. Napagtanto ko sa wakas kung bakit, kapag nagsasalita ang Panginoong Jesus tungkol sa pagbabalik Niya, palagi Niyang binabanggit “ang pagparito ng Anak ng tao,” “ang Anak ng tao ay darating,” at “ang Anak ng tao sa Kanyang kaarawan.” Paulit-ulit Niyang binibigyang-diin ang “ang Anak ng tao” para sabihin sa atin na babalik Siya sa katawang-tao, nagpapakita at gumagawa bilang Anak ng tao. Nagulat ako na bagaman alam na alam ko ang Bibliya at madalas na ipaliwanag ito sa ibang tao, hindi ko napansin kailanman na napakalinaw nitong isinasaad na babalik Siya bilang ang Anak ng tao para magpakita at gumawa. Pikit-mata lamang akong naniwala sa sinabi sa akin ng mga pastor at nakatatanda. Talagang gulong-gulo ang isip ko sa aking pananampalataya, at ang lahat ng taon ng pag-aaral ko ng Bibliya ay nawalan ng kabuluhan. Wala ako ni katiting na pagkaunawa sa mga salita ng Panginoon at bulag pa rin akong nagyayabang at basta-bastang nanghuhusga. Wala akong katwiran! Masaya ako na napatahimik ko ang puso ko at nakinig ako sa pagbabahagi ni Mu Yu. Kung nakinig lang ako sa mga salita ng mga pastor at nakatatanda, nakatitig pa rin sana ako sa mga ulap, naghihintay sa Panginoon na bumaba sa mga ito, at sa huli, tatalikuran ako at ititiwalag ng Diyos! Nagpatuloy si Mu Yu sa pagbabahagi, sinasabing: “Ang pagbabalik ng Diyos sa mga huling araw ay magaganap sa dalawang yugto. Una, Siya ay magkakatawang tao at darating nang palihim, pagkatapos, kalaunan, darating Siya sakay ng mga ulap at hayagang magpapakita. Ang pagpapakita at gawain ng Makapangyarihang Diyos sa katawang tao ay nangyayari na ngayon—ito ang unang yugto ng Kanyang pagbabalik, kung saan dumarating Siya at gumagawa nang palihim. Ginagawa Niya ang Kanyang gawain ng paghatol sa pamamagitan ng paghahayag ng katotohanan, upang Kanyang madalisay at mailigtas ang sangkatauhan, at tulutan ang tao na lubusang makawala sa kasalanan at maging banal. Ang mga tunay na nananalig sa Diyos at nananabik sa Kanyang pagpapakita ay nakikilala ang tinig ng Diyos sa mga salita ng Makapangyarihang Diyos, nakasiiguro na Siya ang nagbalik na Panginoong Jesus, at babaling sa Kanya. Silang lahat ay matatalinong dalaga na nadala sa harap ng trono ng Diyos at ngayon ay natatanggap at nararanasan nila ang paghatol at pagpapadalisay ng mga salita ng Diyos. Kaya hindi posibleng makikita natin ang Panginoon na sakay ng mga ulap sa mga panahong ito. Pagkatapos lang na malikha ng Diyos ang isang grupo ng mga mananagumpay na ang Kanyang lihim na gawain habang nasa katawang tao ay matatapos. Saka pa lang Niya ibabagsak ang mga sakuna sa sangkatauhan, gagantimpalaan ang mabubuti at parurusahan ang masasama, at sa wakas ay bababa sakay ng mga ulap, inihahayag ang Kanyang sarili sa lahat ng bansa at tao. Sa panahon iyon, ang mga dating kumondena at lumaban sa Makapangyarihang Diyos ay mapupuno ng pagsisisi. Hahampasin nila ang kanilang dibdib, magnanangis at magngangalit ng kanilang mga ngipin sa mga sakuna kapag nakita nila na nilalabanan nila ang nagbalik na Panginoong Jesus. Ganap nitong tinutupad ang propesiya sa Pahayag: ‘Narito, Siya’y pumaparitong nasasa mga alapaap; at makikita Siya ng bawat mata, at ng nangagsiulos sa Kanya; at ang lahat ng mga angkan sa lupa ay magsisitaghoy dahil sa Kanya’ (Pahayag 1:7).”

Pagkatapos niyon, binasahan ako ni Mu Yu ng isang sipi ng mga salita ng Makapangyarihang Diyos: “Maraming taong walang pakialam sa sinasabi Ko, ngunit nais Ko pa ring sabihin sa bawat tinatawag na banal na sumusunod kay Jesus na, kapag nakita ng sarili ninyong mga mata si Jesus na bumababa mula sa langit sakay ng puting ulap, ito ang magiging pagpapakita sa publiko ng Araw ng katuwiran. Marahil ay magiging panahon iyon ng matinding katuwaan sa iyo, subalit dapat mong malaman na ang sandali na nasasaksihan mong bumababa si Jesus mula sa langit ay ang sandali rin ng pagbaba mo sa impiyerno para maparusahan. Iyon ang magiging panahon ng pagwawakas ng plano ng pamamahala ng Diyos at ito ay kung kailan ginagantimpalaan ng Diyos ang mabubuti at pinarurusahan ang masasama. Sapagkat magwawakas na ang paghatol ng Diyos bago pa makakita ng mga tanda ang tao, kung kailan mayroon lamang pagpapahayag ng katotohanan. Yaong mga tumatanggap sa katotohanan at hindi naghahanap ng mga tanda, at sa gayon ay napadalisay na, ay nakabalik na sa harap ng luklukan ng Diyos at nakapasok na sa yakap ng Lumikha. Yaon lamang mga nagpupumilit sa paniniwala na ‘Ang Jesus na hindi nakasakay sa puting ulap ay isang huwad na cristo’ ang sasailalim sa walang-hanggang kaparusahan, sapagkat naniniwala lamang sila sa Jesus na nagpapakita ng mga tanda, ngunit hindi kinikilala ang Jesus na nagpapahayag ng matinding paghatol at nagpapalabas ng tunay na daan at buhay. Kaya nga maaari lamang silang harapin ni Jesus kapag hayagan Siyang nagbabalik sakay ng puting ulap. Masyado silang sutil, masyadong tiwala sa kanilang sarili, masyadong mapagmataas. Paano gagantimpalaan ni Jesus ang gayong kababang-uri? Ang pagbabalik ni Jesus ay isang dakilang kaligtasan para sa mga may kakayahang tanggapin ang katotohanan, ngunit para sa mga hindi nagagawang tanggapin ang katotohanan, ito ay isang tanda ng pagkondena. Dapat ninyong piliin ang sarili ninyong landas, at hindi ninyo dapat lapastanganin ang Banal na Espiritu at tanggihan ang katotohanan. Hindi kayo dapat maging mangmang at mapagmataas na tao, kundi isang nagpapasakop sa patnubay ng Banal na Espiritu at nananabik at naghahanap sa katotohanan; sa ganitong paraan lamang kayo makikinabang” (Ang Salita, Vol. I. Ang Pagpapakita at Gawain ng Diyos. Kapag Namasdan Mo Na ang Espirituwal na Katawan ni Jesus, Napanibago na ng Diyos ang Langit at Lupa). Matapos marinig ang mga salita ng Makapangyarihang Diyos, isinantabi ko ang pride ko at sa wakas ay nakita ko na nagkikimkim ako ng maraming kuru-kuro at imahinasyon tungkol sa pagparito ng Panginoon. Hindi nakapagtataka na naghintay ako nang maraming taon na hindi nakikitang bumaba ang Panginoon sakay ng mga ulap. Babalik muna Siya na nagkatawang-tao at nang palihim, ipapahayag ang Kanyang mga salita para iligtas ang sangkatauhan, at lilikha ng isang grupo ng mga mananagumpay bago magsimula ang mga kalamidad. Saka lamang siya paparito sakay ng mga ulap at magpapakita nang hayagan. Pero nalihis ako ng mga pastor, wala sa konteksto ang pag-unawa sa mga sipi at kumakapit sa mga salita ng Bibliya. Muntik ko nang mapalampas ang pagkakataon kong masalubong ang Panginoon, at napakalapit na Niya akong talikuran. Talagang napakamapanganib niyon!

Nagpatuloy si Mu Yu sa pagbabahagi: “Alam naman nating lahat na 2,000 taon ang nakararaan, naghihintay ang lahat ng Israelita sa Mesiyas, pero nang pumarito ang Panginoong Jesus at gumawa, kumapit ang mga Pariseo sa mga salita ng Kasulatan, at napuno ng mga kuru-kuro tungkol sa pagdating ng Mesiyas. Naniwala sila na sa pagparito ng Diyos, tatawagin Siyang Mesiyas. Inakala nilang isisilang Siya sa isang maharlikang pamilya, magkakaroon ng maharlikang katayuan at kapangyarihan, at na palalayain Niya sila mula sa pamumuno ng pamahalaang Romano. Pero nang pumarito ang Panginoong Jesus, hindi Siya tinawag na Mesiyas. Isinilang Siya sa isang pamilya ng mga karaniwang tao, isinilang sa isang sabsaban, at inusig pa nga Siya at tinugis. Kaya itinatwa at kinondena nila Siya at sa huli ay ipinapako Siya sa krus. Sa paggawa ng karumal-dumal na kasalanang ito, natamo nila ang mga sumpa at parusa ng Diyos na humantong sa pagkasupil ng mga Israelita sa loob ng 2,000 taon. Isa itong tunay na napakasakit na leksyon! Ang ugat ng kanilang kabiguan ay karapat-dapat na pagnilayan. Kung wala tayong makukuhang kabatiran dito, malamang na susundan natin ang parehong landas ng paglaban sa Diyos na gaya sa mga Pariseo pagdating sa dakilang bagay ng paghihintay sa pagparito ng Panginoon.” Nang matapos si Mu Yu, ipinakita niya sa akin ang isa pang sipi ng mga salita ng Makapangyarihang Diyos: “Nais ba ninyong malaman ang pinag-ugatan ng paglaban ng mga Pariseo kay Jesus? Nais ba ninyong malaman ang diwa ng mga Pariseo? Puno sila ng mga pantasya tungkol sa Mesiyas. Bukod pa riyan, naniwala lamang sila na darating ang Mesiyas, subalit hindi nila hinahangad ang buhay katotohanan. Kaya nga, kahit ngayon ay hinihintay pa rin nila ang Mesiyas, sapagkat wala silang kaalaman tungkol sa landas ng buhay, at hindi nila alam kung ano ang landas ng katotohanan. Paano ninyo nasasabi na matatamo ng gayon kahangal, katigas ang ulo at kamangmang na mga tao ang pagpapala ng Diyos? Paano nila mamamasdan ang Mesiyas? Kinalaban nila si Jesus dahil hindi nila alam ang direksyon ng gawain ng Banal na Espiritu, dahil hindi nila alam ang landas ng katotohanang binanggit ni Jesus, at, bukod pa riyan, dahil hindi nila naunawaan ang Mesiyas. At dahil hindi pa nila nakita ang Mesiyas kailanman at hindi pa nila nakasama ang Mesiyas kailanman, nagawa nila ang pagkakamali na kumapit lamang sa pangalan ng Mesiyas habang kinakalaban ang diwa ng Mesiyas sa lahat ng posibleng paraan. Ang diwa ng mga Pariseong ito ay mga sutil, mapagmataas, at hindi sumunod sa katotohanan. Ang prinsipyo ng kanilang paniniwala sa Diyos ay: Gaano man kalalim ang pangangaral Mo, gaano man kataas ang Iyong awtoridad, hindi Ikaw si Cristo maliban kung Ikaw ang tinatawag na Mesiyas. Hindi ba katawa-tawa at kakatwa ang paniniwalang ito?” (Ang Salita, Vol. I. Ang Pagpapakita at Gawain ng Diyos. Kapag Namasdan Mo Na ang Espirituwal na Katawan ni Jesus, Napanibago na ng Diyos ang Langit at Lupa). Nagbahagi si Mu Yu, sinasabing: “Inihayag ng Makapangyarihang Diyos ang diwa at ugat ng dahilan ng paglaban ng mga Pariseo sa Panginoong Jesus. Ang mga Pariseo ay likas na matitigas ang ulo at mapagmataas, tutol sila sa katotohanan, at namumuhi rito. Higit pa rito, hindi nila nauunawaan ang gawain ng Diyos at kumakapit sa mga salita ng Kasulatan, hinuhusgahan nila ang pagpapakita at gawain ng Diyos ayon sa kanilang sariling mga kuru-kuro at mga imahinasyon. Kahit nang magpahayag ang Panginoong Jesus ng maraming katotohanan at gumawa ng maraming tanda at himala, hindi nila hinanap o tinanggap man lang ito. Mapagmatigas nilang pinanghawakan ang mga salita ng Kasulatan, at nagsikap na magkamit ng bentahe laban sa Panginoon para kondenahin at labanan Siya, at sa huli ay ipinapako Siya sa krus. Kaya, sa pagsasaalang-alang sa pagparito ng Panginoon sa mga huling araw, dapat tayong matuto mula sa brutal na leksiyon ng kabiguan ng mga Pariseo, bitiwan ang ating mga kuru-kuro at imahinasyon, at siyasatin ang pagpapakita at gawain ng Diyos. Tanging sa paggawa nito tayo makaaasa na masasalubong natin ang Panginoon. Ang mga pastor at nakatatanda ng pangkasalukuyang relihiyosong mundo ay katulad lang ng mga Pariseo. Kapag nababalitaan nilang nagpapatotoo ang mga tao sa pagparito ng Panginoon, hindi nila ito hinahanap o sinisiyasat at matigas silang kumakapit sa talata ng Bibliya tungkol sa pagparito ng Panginoon sakay ng mga ulap. Sinasabi nila na, ‘Sinumang nagpapakilala na Siya ang Panginoong Jesus pero hindi pumaparito sakay ng mga ulap ay isang huwad na cristo,’ walang pakundangang nilalabanan at kinokondena ang Makapangyarihang Diyos, at aktibong pinipigilan ang mga mananampalataya sa pagsisiyasat sa tunay na daan. Kung hindi sila magsisisi kailanman, ilalantad sila ng gawain ng Diyos sa mga huling araw bilang mga huwad na mananampalataya at anticristo, at kapag tapos na ang gawain ng pagliligtas ng Diyos, sila ay mananangis at magngangalit ng kanilang mga ngipin habang nasasadlak sila sa walang kapantay na mga sakuna.”

Natakot at nanginig ako nang marinig ito. Inihambing ko ang pag-uugali ko sa sinabi niya: Kumapit ako sa sa mga salita ng Bibliya pagdating sa pagsalubong sa Panginoon, at naniwala, batay sa sarili kong mga kuru-kuro, na ang Panginoon ay darating sakay ng mga ulap. Nang marinig ko ang mga tao na nagsasabing nagbalik na ang Panginoong Jesus, hindi ko lang ito hindi siniyasat, sumunod pa ako sa mga pastor at nakatatanda sa pikit-matang paglaban at pagkondena rito, nagpapakalat ng lahat ng uri ng tsismis para siraan at pagmukhaing masama ang Makapangyarihang Diyos, na nililihis ang mga mananampalataya at pinipigilan sila sa pagsisiyasat sa tunay na daan. Walang ipinagkaiba ang pag-uugali ko sa mga Pariseo na lumaban sa Panginoong Jesus. Isa akong makabagong-panahong Pariseo, isang balakid na humahadlang sa mga mananampalataya sa pagsisiyasat sa tunay na daan. Kung hindi dahil sa awa ng Diyos o sa pagbabahagi sa akin ni Mu Yu hinggil sa katotohanan, na nagpapahintulot sa akin na marinig ang tinig ng Diyos, ang isang taong sutil at matigas ang ulo na tulad ko, ay tatalikuran, ititiwalag, isusumpa at parurusahan ng Diyos sa huli. Gusto kong malinawan mula sa mga kalituhan ko, kaya tinanong ko kay Mu Yu: “Dahil nagkatawang tao muna ang Panginoon para gawin ang Kanyang gawain nang palihim, paano tayo makasisiguro na ang Makapangyarihang Diyos ay ang nagkatawang-taong Diyos, si Cristo ng mga huling araw?” Binasahan ako ni Mu Yu ng ilan pang sipi ng mga salita ng Makapangyarihang Diyos: “Ang ‘pagkakatawang-tao’ ay ang pagpapakita ng Diyos sa katawang-tao; gumagawa ang Diyos sa gitna ng nilikhang sangkatauhan sa larawan ng katawang-tao. Kaya, upang magkatawang-tao ang Diyos, kailangan muna Siyang magkaroon ng katawang-tao, katawang-taong may normal na pagkatao; ito ang pinakapangunahing kinakailangan. Sa katunayan, ang implikasyon ng pagkakatawang-tao ng Diyos ay na ang Diyos ay buhay at gumagawa sa katawang-tao, na ang Diyos sa Kanyang pinakadiwa ay nagkatawang-tao, naging isang tao” (Ang Salita, Vol. I. Ang Pagpapakita at Gawain ng Diyos. Ang Diwa ng Katawang-taong Tinatahanan ng Diyos). “Tinatawag na Cristo ang Diyos na nagkatawang-tao, at si Cristo ay ang katawang-taong isinuot ng Espiritu ng Diyos. Hindi katulad ng sinumang tao sa laman ang katawang-taong ito. Ang kaibhang ito ay dahil si Cristo ang pagkakatawang-tao ng Espiritu, sa halip na maging makalaman. Siya ay kapwa may normal na pagkatao at ganap na pagka-Diyos. Hindi taglay ng sinumang tao ang pagka-Diyos Niya. Ang normal na pagkatao Niya ang nagpapanatili sa lahat ng normal na gawain Niya sa katawang-tao, habang isinasakatuparan ng pagka-Diyos Niya ang gawain ng Diyos Mismo” (Ang Salita, Vol. I. Ang Pagpapakita at Gawain ng Diyos. Ang Diwa ni Cristo ay ang Pagsunod sa Kalooban ng Ama sa Langit). “Siya na Diyos na nagkatawang-tao ay magtataglay ng diwa ng Diyos, at Siya na Diyos na nagkatawang-tao ay magtataglay ng pagpapahayag ng Diyos. Dahil ang Diyos ay naging tao, dadalhin Niya ang gawaing layon Niyang gawin, at dahil ang Diyos ay naging tao, ipapahayag Niya kung ano Siya, at magagawa Niyang ihatid ang katotohanan sa tao, pagkalooban siya ng buhay, at ituro ang daan para sa kanya. Ang katawang-tao na walang diwa ng Diyos ay tiyak na hindi ang Diyos na nagkatawang-tao; walang duda ito. Kung layon ng tao na magsiyasat kung ito ang katawang-tao ng Diyos, kailangan niyang patunayan ito mula sa disposisyon na Kanyang ipinapahayag at sa mga salitang Kanyang sinasambit. Ibig sabihin, patunayan kung ito nga ang katawang-tao ng Diyos o hindi, at kung ito nga ang tunay na daan o hindi, kailangan itong matukoy batay sa Kanyang diwa. Kaya nga, sa pagtukoy kung ito ang katawan ng Diyos na nagkatawang-tao, ang susi ay nasa Kanyang diwa (Kanyang gawain, Kanyang mga pagbigkas, Kanyang disposisyon, at maraming iba pang aspekto), sa halip na sa panlabas na anyo. Kung ang susuriin lamang ng tao ay ang Kanyang panlabas na anyo, at dahil dito ay hindi napansin ang Kanyang diwa, ipinapakita niyan na ang tao ay mangmang at walang alam” (Ang Salita, Vol. I. Ang Pagpapakita at Gawain ng Diyos. Paunang Salita). Pagkatapos niyang magbasa, nagbahagi si Mu Yu: “Malinaw na sinasabi sa atin ng mga salita ng Makapangyarihang Diyos na ang pagkakatawang-tao ay nangangahulugan na ang Espiritu ng Diyos ay nakadamit ng laman upang maging isang normal na tao, nagpapakita sa mundo para ipahayag ang katotohanan at gumawa. Kung titingnan, mukhang isang normal na tao si Cristo, pero nasa loob Niya ang Espiritu ng Diyos—Siya ang pagsasakatawan ng Espiritu ng Diyos. Kaya hindi lang may normal na pagkatao si Cristo, kundi meron din Siyang ganap na pagka-Diyos, na ang ibig sabihin ay ang likas na disposisyon ng Diyos, kung ano ang mayroon at kung ano ang Diyos, Kanyang awtoridad, pagiging makapangyarihan sa lahat, at karunungan ay natupad lahat sa loob ng Kanyang laman na nagkatawang-tao. Si Cristo ang Diyos Mismo, ang Panginoon ng paglikha. Kaya, kaya ni Cristo na magpahayag ng katotohanan at magbunyag ng mga misteryo sa anumang oras, magpahayag ng disposisyon ng Diyos at kung ano ang mayroon Siya at kung ano Siya, at isagawa ang gawain ng pagtutubos at pagliligtas ng sangkatauhan. Katulad lang ito ng kung paanong ang Panginoong Jesus ay ang pagkakatawang-tao ng Diyos—Siya si Cristo. Kahit na mukha Siyang isang normal na tao sa panlabas at talagang nanirahan kasama ng mga tao sa lupa, nagagawa Niyang ipahayag ang katotohanan at ibunyag ang mga misteryo ng kaharian ng langit sa anumang oras, at binigyan Niya ang sangkatauhan ng daan ng pagsisisi. Pinatawad ng Panginoong Jesus ang mga kasalanan ng tao at ipinahayag ang mapagmahal at maawaing disposisyon ng Diyos. Gumawa rin Siya ng maraming tanda at himala: Pinagaling Niya ang mga maysakit, pinalayas ang mga demonyo, muling binuhay ang mga patay, pinakalma ang hangin at dagat, pinakain ang 5,000 ng limang tinapay at dalawang isda at iba pa. Ang mga salita at gawain ng Panginoong Jesus ay isang ganap na pagpapamalas ng awtoridad at kapangyarihan ng Diyos. Nakumpirma nating lahat na ang Panginoong Jesus ay si Cristo at ang Diyos na nagkatawang-tao, batay sa Kanyang mga salita at gawain. Kaya sa pagkumpirma kung Siya ba ang Diyos na nagkatawang-tao o hindi, hindi natin dapat ibatay ang ating pagsusuri sa Kanyang panlabas na itsura, sa kung anong pamilya Siya ipinanganak, kung Siya ay may katayuan o kapangyarihan, o kung Siya ba ay sinusuportahan o tinatanggihan ng iba, kundi lubusan itong ibatay sa kung kaya ba Niyang ipahayag ang katotohanan at gawin ang gawain ng Diyos. Iyon ang susi. Hangga’t kaya Niyang ipahayag ang katotohanan at gawin ang gawain ng pagliligtas sa sangkatauhan, gaano man Siya mukhang pangkaraniwan sa panlabas, at gaano man Siya kinondena at tanggihan, hindi maikakailang Siya pa rin ang Diyos na nagkatawang-tao, Siya si Cristo. Mula nang magpakita para isagawa ang Kanyang gawain, nagpahayag na ang Makapangyarihang Diyos ng milyun-milyong salita at ibinunyag ang lahat ng misteryo ng plano ng pamamahala ng Diyos. Inihayag Niya ang layon ng plano ng pamamahala ng Diyos, ang katotohanan sa likod ng tatlong yugto ng Kanyang gawain, ang misteryo ng mga pagkakatawang-tao at mga pangalan ng Diyos, ang katotohanan sa likod ng Bibliya, kung paanong dinadalisay at inililigtas ang mga tao ng gawain ng paghatol ng Diyos sa mga huling araw, ang mga kalalabasan at hantungan ng bawat uri ng tao, kung paanong naisasakatuparan ang kaharian ni Cristo sa lupa at marami pang iba. At hindi lamang iyon, hinahatulan at inilalantad din ng Makapangyarihang Diyos ang kalikasan ng mga taong lumalaban sa Diyos at sataniko at iba’t ibang uri ng tiwaling disposisyon nila at ipinapakita sa mga tao ang landas tungo sa pagpapalaya sa kanilang sarili sa kasalanan at tungo sa pagkaligtas, kasama ang marami pang ibang bagay. Ang mga katotohanang ipinahayag ng Makapangyarihang Diyos ay napakasagana—ipinahayag Niya ang lahat ng aspekto ng katotohanan na kailangan natin para lubusang makamit ang kaligtasan, at wala sa mga misteryo o katotohanang ito ang narinig na dati ng tao. Nararanasan ng mga taong hinirang ng Diyos ang paghatol at pagkastigo ng Kanyang mga salita ngayon, at nakapagtamo silang lahat ng ilang totoong pagkaunawa sa kanilang mga tiwaling disposisyon at kaalaman sa matuwid at maharlikang disposisyon ng Diyos. Unti-unti silang napapalaya mula sa mga gapos at hadlang ng kasalanan, at nabago ang kanilang mga disposisyon sa buhay sa iba’t ibang antas. Sa pamamagitan lang ng pagbabasa ng mga salita ng Makapangyarihang Diyos at personal na pagdanas sa Kanyang gawain sa mga huling araw nating lahat malalaman na ang Makapangyarihang Diyos ay ang Diyos na nagkatawang-tao at si Cristo ng mga huling araw.”

Nagbibigay-liwanag ang mga salita ng Makapangyarihang Diyos at ang pagbabahagi ni Mu Yu. Nakita ko na ang susi sa pagtukoy kung ang Makapangyarihang Diyos ay ang Diyos na nagkatawang-tao ay nakadepende kung kaya ba Niyang ipahayag ang mga katotohanan, gawin ang gawain ng pagliligtas, at kung kaya Niyang ipahayag ang disposisyon ng Diyos at kung ano ang mayroon Siya at kung ano Siya. Kitang-kita rito na ang Makapangyarihang Diyos ay talagang ang Diyos na nagkatawang-tao, ang nagbalik na Panginoong Jesus, kung hindi, sino pa ang makapagbubukas ng balumbon at pitong selyo para ibunyag ang lahat ng nakatagong misteryo at katotohanan? Kung hindi ang Diyos, sino ang makapagliligtas sa sangkatauhan mula sa mga gapos at kadena ng kasalanan?

Nagpatuloy si Mu Yu, sinasabing: “Sa kasalukuyang pagpapakita na ito, pangunahing nagpapahayag ang Diyos ng Kanyang mga salita para tukuyin ang mga tunay na nananabik sa Kanyang pagdating at nakakarinig ng Kanyang tinig. Sinabi ng Panginoong Jesus: ‘Dinirinig ng Aking mga tupa ang Aking tinig, at sila’y Aking nakikilala, at sila’y nagsisisunod sa Akin’ (Juan 10:27). Lahat ng tupa ng Diyos ay nananabik sa katotohanan. Kapag may naririnig silang nagsasabing nagbalik na ang Panginoon, hinahanap at sinisiyasat nila ang tunay na daan. Kapag binabasa nila ang mga salita ng Makapangyarihang Diyos, nakikilala nila ang tinig ng Diyos, tinatanggap nila at sinusunod ang Makapangyarihang Diyos at nagkakaroon ng pagkakataong maligtas. Ang mga hindi tupa ng Diyos ay hindi makikilala ang tinig ng Diyos at hinuhusgahan nila at kinokondena pa nga ang gawain ng Diyos sa mga huling araw. Sa huli, makukuha nila ang parusang nararapat sa kanila. Kaya, ginagamit ng Diyos ang Kanyang mga salita para ibunyag ang bawat uri ng tao sa mga huling araw, pinagbubukod-bukod sila ayon sa kanilang uri, pagkatapos nito ay gagantimpalaan Niya ang mabuti at parurusahan ang masama. Ganap nitong ipinamamalas ang matuwid na disposisyon ng Diyos.” Nang marinig ko ito, napayuko ako at tumulo ang mga luha ko. Alam ko na talagang nilabanan ko ang Diyos. Inalala ko kung kailan una kong narinig ang mga tao na ipinangangaral na nagbalik na ang Panginoon, hindi ako naghanap o nagsiyasat, pikit-mata lang akong sumunod sa mga pastor at nakatatanda, nagpapakalat ng kasinungalingan at tinatakot ang mga mananampalataya para pigilan sila sa pagsisiyasat sa tunay na daan. Dahil dito, inatake ako ng ubo hanggang sa hindi na ako makapagsalita, nagkasakit ako, nabali ko pa nga ang collarbone ko at nabangga rin ang sasakyan ni Elder He. Napagtanto ko na hindi aksidente lang ang mga ito. Lahat ito ay parusa at kabayaran sa paglaban sa Diyos! Pero naging masyado akong manhid at hindi ko alam na kailangan ko nang magising. Patuloy kong kinokondena at nilalabanan ang pagpapakita at gawain ng Diyos, inaakala na pinangangalagaan ko ang daan ng Panginoon at pinoprotektahan ang kawan. Napakamanhid ko! Hindi ko kailanman naisip na ang Kidlat ng Silanganan—na patuloy kong sinisiraan, kinondena, at nilalabanan—ay talagang ang Panginoong Jesus na matagal ko nang hinihintay! Labis akong naghihinagpis at nagsisisi. Kinamuhian ko ang sarili ko dahil sa pagiging bulag at hangal ko, sa pananalig sa Diyos nang hindi nakikilala ang Kanyang gawain, at sa pagsunod sa mga nakatatanda sa paglaban at pagkondena sa Diyos at pagpigil sa mga mananampalataya sa pagsisiyasat sa tunay na daan. Base sa ugali ko, talagang karapat-dapat akong parusahan ng Diyos. Pero hindi ako pinakitunguhan ng Diyos ayon sa aking mga paglabag, at binigyan pa rin Niya ako ng pagkakataon na marinig ang Kanyang tinig. Ginamit Niya ang nanay ko na paulit-ulit na nagpapatugtog ng mga himno ng Kanyang mga salita at ang pagbabahagi ni Mu Yu sa akin ng katotohanan para unti-unting tulungan ang manhid at matigas kong puso na magising at magkamit ng kabatiran, nang sa gayon ay tanggapin ko ang Kanyang pagpapakita at gawain. Salamat sa Makapangyarihang Diyos sa Kanyang awa at pagliligtas!

Pagkatapos niyon, sabik kong binasa ang mga salita ng Makapangyarihang Diyos. Sa pamamagitan ng Kanyang mga salita, natutuhan ko ang kahulugan ng Kanyang pangalan sa bawat kapanahunan, ang katotohanan sa likod ng Bibliya, kung paano nagawang tiwali ni Satanas ang sangkatauhan at kung paano inililigtas ng Diyos ang sangkatauhan. Nalaman ko rin na ang ugat ng pagiging makasalanan at paglaban ng tao sa Diyos ay ang ating satanikong kalikasan, at kung paano hangarin na alisin ang katiwalian sa aking sarili, matamo ang kaligtasan, at marami pang iba. Nakita ko na ganap na tinutupad ng mga salita at gawain ng Makapangyarihang Diyos ang sinabi ng Panginoong Jesus: “Mayroon pa Akong maraming bagay na sa inyo ay sasabihin, ngunit ngayon ay hindi ninyo mangatitiis. Gayon ma’y kung Siya, ang Espiritu ng katotohanan ay dumating, ay papatnubayan Niya kayo sa buong katotohanan: sapagkat hindi Siya magsasalita ng mula sa Kanyang sarili; kundi ang anomang bagay na Kanyang marinig, ang mga ito ang Kanyang sasalitain: at Kanyang ipahahayag sa inyo ang mga bagay na magsisidating” (Juan 16:12–13). Nilutas ng mga salita ng Makapangyarihang Diyos ang labis kong kalituhan at mga kuru-kuro at ganap akong nakasiguro na ang mga ito ay personal na pagbigkas ng Diyos. Ang Makapangyarihang Diyos ay ang nagbalik na Panginoong Jesus na matagal ko nang hinihintay. Para akong isang bata na sa wakas ay muling nakasama ang matagal na niyang nawawalang ina. Hindi ko napigilang hawakan nang mahigpit ang aklat ng mga salita ng Diyos at mapaiyak. Namuhi ako sa sarili ko dahil naging sobrang bulag ako na hindi ko nakilala ang Diyos, na walang-patumangga kong nilabanan at kinondena ang Kanyang gawain sa mga huling araw, na naging hadlang ako sa mga mananampalatayang nagsisiyasat sa tunay na daan at naging isang taong lumaban sa Diyos. Nang mapagtanto ko ito, labis akong nagsisi at nagpasyang simulan ang pagpapalaganap ng ebanghelyo sa lalong madaling panahon, para dalhin sa harap ng Diyos ang mga nalihis at nahadlangan ko at makabawi sa aking mga paglabag dati para mapanatag ang puso ng Diyos. Pagkatapos niyon, sumali ako sa mga hanay ng mga nagpapalaganap ng ebanghelyo. Habang nagbabahagi ng ebanghelyo, ipinangaral ko ang mga salita ng Makapangyarihang Diyos, tinulungan ang iba na marinig ang tinig ng Diyos, at madalas kong sabihin sa mga tao kung paanong kumakapit ako noon sa mga salita ng Bibliya at gumagawa ng masasamang gawa bilang paglaban sa Diyos. Sinabi ko sa kanila na matuto mula sa mga aral ng mga kabiguan ko dati. Nang makitang parami nang parami ang mga tumatanggap sa gawain ng Diyos sa mga huling araw, sobrang saya, panatag, at payapa ng pakiramdam ko.

Sa pagbabalik-tanaw sa daang tinahak ko, mula sa paglaban sa Diyos hanggang sa malupig ng Kanyang mga salita, nakita ko ang masigasig na pagsusumikap na ginawa ng Diyos alang-alang sa akin. Kahit gaano ako kamapaghimagsik, hindi ako pinabayaan ng Diyos at pinahintulutan pa nga Niya ako na marinig ang Kanyang tinig at masalubong Siya. Iyon ang dakilang pagmamahal at pagliligtas ng Diyos para sa akin! Salamat sa Makapangyarihang Diyos!


81. Isang Di-Malilimutang Karanasan sa Pagbabahagi ng Ebanghelyo

Ni Kira, Italya

Ang karanasan sa ebanghelyo na pinakatumatak sa akin ay nangyari noong Abril ng 2021, noong nakilala ko online ang isang Katolikong kapatid na nagngangalang Rafael. Nagpatotoo ako sa gawain ng Diyos sa mga huling araw sa kanya, at habang nakikipagbahaginan ay nalaman kong mahusay ang kakayahan niya at mabilis niyang naunawaan ang katotohanan. Nang mabasa ang salita ng Makapangyarihang Diyos, nadama niya na iyon ang tinig ng Diyos kaya naging handa siyang hanapin at siyasatin ang tunay na daan, at aktibong lumahok sa mga pagtitipon. Pero sa gulat ko, isang araw ay isang kapatid ang nagpadala sa akin ng mensahe na nagsasabing nakatagpo ni Rafael ang dati nilang paring Katoliko, at na hindi na siya pumupunta sa mga pagtitipon. Nang marinig ito, naisip ko na malamang na maraming kuru-kuro at maling paniniwala ang naitanim sa isip niya. Agad ko siyang kinontak at nalaman kong nalito siya sa mga pinagsasabi namin, pero hindi niya sinabi kung saan siya nalilito. Noong oras na iyon, hindi ko alam kung paano ako dapat magbahagi sa kanya, nablangko ang isip ko. Hindi ko talaga alam ang gagawin. Paulit-ulit kong tinawag ang Diyos, hinihiling sa Diyos na gabayan si Raphael kung ito ay tupa ng Diyos, at sinabi kong handa akong gawin ang lahat ng aking makakaya sa pakikipagbahaginan dito.

Kalaunan, inanyayahan namin ni Sister Anila si Rafael na makipagbahaginan kasama namin. Hindi siya mapakali nang sumama sa pagtitipon namin, naglilitanya ng napakaraming doktrina ng relihiyon, nagsasalita tungkol sa debosyon niya sa Panginoong Jesus, at kung gaano katatag ang kanyang pananampalataya. Inisip niya na dahil nagkatawang-tao ang Panginoong Jesus bilang lalaki at tinawag Niya ang Diyos sa langit na “Ama,” at dahil nakasanayan na ng mga nasa mundo ng relihiyon na tawagin ang Diyos sa langit na “Diyos Ama,” ang Panginoon ay dapat bumalik sa anyo ng isang lalaki. Hindi katanggap-tanggap ang pagpapakita at paggawa ng Makapangyarihang Diyos sa anyo ng isang babae para sa kanya. Nang marinig ko ang tindi ng kanyang mga salita, hindi ako sigurado kung paano ako dapat magsimulang makipag-usap sa kanya. Nanalangin akong patnubayan ako ng Diyos. Pagkatapos, sinabi ko kay Rafael, “Naniniwala akong matatag talaga ang pananalig mo sa Panginoong Jesus, pero pag-isipan lang natin sandali. Madalas tayong manalangin sa Panginoong Jesus, pero tunay ba natin Siyang kilala? Talaga bang alam natin na ang Panginoong Jesus ay ang pagkakatawang-tao ng Diyos Mismo? Talaga bang alam natin na Siya ang katotohanan, ang daan, at ang buhay? Lakas-loob ba nating masasabi na alam natin ang banal na diwa ng Panginoong Jesus? Lakas-loob ba nating magagarantiya na pagbalik ng Panginoong Jesus, tunay nating magagawang malaman na Siya nga ito? Bakit nga ba tayo nananalig sa Kanya? Dahil ba sa pamilya kung saan Siya isinilang o sa Kanyang itsura?” Walang sinabi si Rafael bilang tugon dito. Pagkatapos ay binasa ko sa kanya ang ilang sipi ng salita ng Makapangyarihang Diyos: “Ang diwa ng paniniwala ng mga tao sa Diyos ay ang paniniwala sa Espiritu ng Diyos, at kahit ang paniniwala nila sa Diyos na nagkatawang-tao ay dahil sa ang katawang-tao na ito ay ang pagsasakatawan ng Espiritu ng Diyos, na nangangahulugang ang gayong paniniwala ay paniniwala pa rin sa Espiritu. May mga pagkakaiba sa pagitan ng Espiritu at ng katawang-tao, ngunit dahil ang katawang-tao na ito ay nagmumula sa Espiritu, at siyang Salita na naging tao, sa gayon ang pinaniniwalaan ng tao ay ang likas na diwa pa rin ng Diyos” (Ang Salita, Vol. I. Ang Pagpapakita at Gawain ng Diyos. Tanging ang mga Nakakikilala sa Diyos at Nakaaalam sa Kanyang Gawain ang Makapagbibigay-lugod sa Diyos). “Ang pagkakatawang-tao ay nangangahulugan na ang Espiritu ng Diyos ay nagiging laman, ibig sabihin, ang Diyos ay nagiging katawang-tao; ang gawaing ginagawa ng katawang-tao ay ang gawain ng Espiritu, na nagiging totoo sa katawang-tao, ipinapahayag ng katawang-tao. Walang sinuman maliban sa laman ng Diyos ang makakatupad sa ministeryo ng nagkatawang-taong laman ng Diyos; ibig sabihin, tanging ang nagkatawang-taong laman ng Diyos, ang normal na pagkataong ito—at wala nang iba—ang maaaring magpahayag ng banal na gawain” (Ang Salita, Vol. I. Ang Pagpapakita at Gawain ng Diyos. Ang Diwa ng Katawang-taong Tinatahanan ng Diyos). Pagkabasa ko sa kanya ng salita ng Diyos, nagbahagi ako, “Alam nating lahat na ang Panginoong Jesus ay isinilang sa pamilya ng isang karpintero. Siya ay mukhang normal, walang pinagkaiba sa isang ordinaryong tao sa panlabas, ngunit Siya ang katawan na isinuot ng Espiritu ng Diyos, at Siya ang Diyos Mismo na nagkatawang-tao. Hindi dahil sa Siya ay Hudyo kung kaya’t nananalig tayo sa Kanya, ni dahil sa ipinanganak Siya ni Maria, at lalong hindi dahil sa Kanyang kasarian o Kanyang itsura. Nananalig tayo sa Kanya dahil taglay Niya ang diwa ng Espiritu ng Diyos, dahil Siya ang katotohanan, ang daan, at ang buhay. Siya lang ang makapagpapahayag ng katotohanan at makapagsasagawa ng banal na gawain. Kaya, bakit din tayo nananalig sa Makapangyarihang Diyos ngayon? Nananalig tayo dahil ang Makapangyarihang Diyos ay ang nagbalik na Panginoong Jesus, Siya ang Espiritu ng Panginoong Jesus na nadadamitang muli ng laman ng isang ordinaryong tao, naninirahan sa piling natin, nagpapahayag ng mga katotohanan, at ginagawa ang gawain ng paghatol at paglilinis sa mga huling araw. Ang Makapangyarihang Diyos at ang Panginoong Jesus ay kapwa galing sa iisang pinagmulan, at parehong may diwa ng Espiritu ng Diyos. Saanmang pamilya isilang itong pagkakatawang-tao ng Diyos, anuman ang itsura Niya, anuman ang kasarian Niya, wala sa mga bagay na ito ang makapagpapabago sa Kanyang diwa. Ang Makapangyarihang Diyos ay nagpahayag ng napakaraming katotohanan at ginagawa ang gawain ng paghatol sa mga huling araw. Sapat na ito para patunayan na ang Makapangyarihang Diyos ay ang pagkakatawang-tao ng Espiritu ng Diyos at na Siya ang nagbalik na Panginoong Jesus.”

Unti-unting naging handa si Rafael na hanapin ang katotohanan. Sinabi niyang sang-ayon siya sa lahat ng sinabi ko, pero hindi pa rin niya maunawaan kung bakit pinili ng Diyos na magkatawang-tao sa anyo ng isang babae sa panahong ito. Nang makitang medyo huminahon na siya, tinanong ko siya, “Ang anyo ba o kasarian na pinili ng Diyos upang gumawa sa katawang-tao ay mga bagay na puwede nating pagpasyahan? Kapag ipinapanganak tayo ng ating ina, hindi natin mapipili ang kanyang itsura, at kahit ano pang itsura niya, kailangan lang natin itong tanggapin. Ito ang katwiran na dapat taglay ng mga anak. Hindi ba?” Tumango si Rafael at sinabing, “Siyempre, wala tayong karapatang mamili.” Nagpatuloy ako, “Gayundin, ang uri ng laman ba na pinili ngayon ng Diyos para magkatawang-tao, bilang isang lalaki o isang babae, ay isang bagay na mapagpapasyahan natin? Kung sasabihin natin na kung paparito ang Diyos bilang isang lalaki ay tatanggapin ko ito, ngunit kung Siya ay paparito bilang isang babae, hindi ko matatanggap, hindi ba’t di-makatwiran iyon? Ang kasarian ng pagkakatawang-tao ng Diyos ay isang bagay na bahala na ang Diyos Mismo at ito ay kapasyahan ng Diyos. Bilang tao, hindi tayo kuwalipikadong magkomento, hindi ba? Ang Diyos ang Panginoon ng sangnilikha. Ang karunungan ng Diyos ay mas mataas kaysa sa langit at ang Kanyang pag-iisip ay mas mataas kaysa sa tao. Tayo ay mga hamak lang na tao; paano natin maaarok ang karunungan ng Diyos sa Kanyang gawain? Tungkol sa itsura at gawain ng Diyos, wala talaga tayong karapatang pumili. Naging tao ang Diyos, at hangga’t nagpapahayag Siya ng mga katotohanan at ginagawa ang gawain ng Diyos, anuman ang Kanyang kasarian, Siya ang Diyos Mismo, at dapat tayong tumanggap at magpasakop. Ito lamang ang pagiging makatwiran, at ito lamang ang pagiging isang matalinong tao.” Taimtim na nakikinig si Rafael at hindi niya ako pinabulaanan.

Pagkatapos ay binasa ko sa kanya ang ilang talata sa Bibliya: “Nang pasimula Siya ang Salita, at ang Salita ay sumasa Diyos, at ang Salita ay Diyos” (Juan 1:1). “At ang lupa ay walang anyo, at walang laman; at kadiliman ang bumabalot sa kalaliman. At ang Espiritu ng Diyos ay kumikilos sa ibabaw ng mga tubig” (Genesis 1:2). “At nilalang ng Diyos ang tao ayon sa Kanyang sariling larawan, ayon sa larawan ng Diyos siya’y nilalang; nilalang Niya sila na lalaki at babae” (Genesis 1:27). “Ingatan ninyong mabuti ang inyong sarili; sapagkat wala kayong nakitang anumang anyo noong araw na nagsalita si Jehova sa inyo sa Horeb sa gitna ng apoy: Baka kayo ay matiwali, at makagawa ng isang larawang inanyuan na kawangis ng alinmang larawan, na kawangis ng lalaki o babae, na kawangis ng anumang hayop na nasa lupa, na kawangis ng anumang ibong may pakpak na lumilipad sa himpapawid, na kawangis ng anumang bagay na umuusad sa lupa, na kawangis ng anumang isda na nasa tubig sa ilalim ng lupa” (Deuteronomio 4:15–18). Nagbahagi ako, “Mula sa mga talatang ito ng Bibliya, makikita natin na ang Diyos ay espiritu sa diwa, na Siya ay walang tiyak na anyo, at na hindi Niya pinahihintulutan ang mga tao na iukit Siya sa anumang imahe upang sambahin. Sa Genesis, nakasulat na sa simula, unang nilikha ng Diyos ang lalaki, at pagkatapos ay ang babae sa Kanyang sariling imahe. Kaya masasabi mo bang ang Diyos ay lalaki o babae? Maaari mong sabihing lalaki, ngunit nilikha rin ng Diyos ang babae ayon sa Kanyang sariling imahe. Maaari mong sabihing babae, ngunit nilikha rin ng Diyos ang lalaki ayon sa Kanyang sariling imahe. Kayo anong nangyayari rito? Ang Diyos ay isang matuwid na Diyos, at nilikha Niya ang lalaki at babae ayon sa Kanyang imahe. Nung una Siyang nagkatawang-tao, iyon ay bilang isang lalaki, at sa mga huling araw ay nagkatawang-tao Siya bilang isang babae, ibig sabihin, patas ang pagturing niya sa dalawang kasarian. Kung ang Diyos ay nagkatawang-tao bilang isang lalaki sa parehong pagkakataon, hindi magiging patas iyon sa kababaihan. Ang pagsasabi na ang Diyos ay lalaki o babae ay paglilimita sa Diyos, na siyang pinakaayaw Niya. Sa tuwing nagkakatawang-tao ang Diyos, ito ay para iligtas ang sangkatauhan, at ang magkatawang-tao ay nangangahulugan ng pag-aanyo na isang tao, lalaki man o babae. Gayunpaman, anuman ang kasarian ng Diyos na nagkatawang-tao, ang diwa Niya ay hindi nagbabago magpakailanman.” Mukhang naintindihan na ito ni Rafael, at tunay siyang sumang-ayon sa sinabi ko. Tapos, pinadalhan ko siya ng ilang sipi ng salita ng Makapangyarihang Diyos: “Bawat yugto ng gawaing ginawa ng Diyos ay may sariling praktikal na kabuluhan. Noon, nang pumarito si Jesus, dumating Siya sa anyong lalaki, at nang dumating ang Diyos sa pagkakataong ito, ang anyo Niya ay babae. Mula rito, makikita mo na ang paglikha ng Diyos sa kapwa lalaki at babae ay magagamit sa Kanyang gawain, at para sa Kanya ay walang pagkakaiba ng kasarian. Kapag dumarating ang Kanyang Espiritu, maaari Siyang magbihis ng anumang katawang-taong gusto Niya, at maaari Siyang katawanin ng katawang-taong iyon; lalaki man o babae, maaari nitong katawanin ang Diyos basta’t ito ang Kanyang nagkatawang-taong laman. Kung nagpakita si Jesus bilang isang babae nang Siya ay dumating, sa madaling salita, kung isang sanggol na babae, at hindi isang lalaki, naipaglihi sa pamamagitan ng Banal na Espiritu, makukumpleto pa rin ang yugtong iyon ng gawain. Kung nagkagayon, kakailanganing kumpletuhin ng isang lalaki ang kasalukuyang yugto ng gawain, ngunit makukumpleto pa rin ang gawain. Ang gawaing ginagawa sa bawat yugto ay mayroong sarili nitong kabuluhan; hindi naulit ang alinmang yugto ng gawain, ni hindi ito magkasalungat” (Ang Salita, Vol. I. Ang Pagpapakita at Gawain ng Diyos. Ginagawang Ganap ng Dalawang Pagkakatawang-tao ang Kabuluhan ng Pagkakatawang-tao). “Kung ang Diyos ay nagkatawang-tao lamang bilang isang lalaki, ituturing Siya ng mga tao bilang isang lalaki, bilang Diyos ng mga kalalakihan, at hindi Siya kailanman paniniwalaan bilang Diyos ng mga kababaihan. Paniniwalaan ng mga kalalakihan na ang kasarian ng Diyos ay katulad ng kanilang kasarian, na ang Diyos ay ang pinuno ng mga kalalakihan—subalit paano naman ang mga kababaihan? Ito ay hindi makatarungan; hindi ba ito pagtratong may pagtatangi? Kung magkagayunman, lahat silang ililigtas ng Diyos ay mga lalaki na kagaya Niya, at wala ni isang babae ang maliligtas. Nang nilalang ng Diyos ang sangkatauhan, nilikha Niya si Adan at nilikha Niya si Eba. Hindi lamang Niya nilikha si Adan, kundi kapwa ginawa ang lalaki at babae sa Kanyang wangis. Ang Diyos ay hindi lamang Diyos ng mga kalalakihan—Siya ay Diyos din ng mga kababaihan” (Ang Salita, Vol. I. Ang Pagpapakita at Gawain ng Diyos. Ang Pangitain ng Gawain ng Diyos 3). “Ang Diyos ay hindi lamang ang Banal na Espiritu, ang Espiritung iyon, ang Espiritung pinatindi nang pitong beses, o ang Espiritung sumasaklaw sa lahat, kundi isang tao rin—isang ordinaryong tao, isang lubhang karaniwang tao. Hindi lamang Siya lalaki, kundi babae rin. Magkapareho sila dahil kapwa Sila isinilang sa mga tao, at magkaiba dahil ipinaglihi ang isa sa pamamagitan ng Banal na Espiritu at ang isa naman ay isinilang sa isang tao, bagama’t nagmula mismo sa Espiritu. Magkatulad Sila dahil pareho Silang Diyos na nagkatawang-tao na nagsasagawa ng gawain ng Diyos Ama, at magkaiba dahil ginagawa ng isa ang gawain ng pagtubos samantalang ang isa naman ay ang gawain ng panlulupig. Parehong kumakatawan sa Diyos Ama, ngunit ang isa ay ang Manunubos, na puno ng kagandahang-loob at awa, at ang isa naman ay ang Diyos ng katuwiran, na puno ng poot at paghatol. Ang isa ay ang Kataas-taasang Pinuno na naglunsad ng gawain ng pagtubos, samantalang ang isa naman ay ang matuwid na Diyos na nagsasakatuparan ng gawain ng panlulupig. Ang isa ay ang Simula, at ang isa naman ay ang Wakas. Ang isa ay walang-kasalanang katawan, samantalang ang isa naman ay katawan na tumatapos sa pagtubos, nagpapatuloy ng gawain, at hindi nagkakasala kailanman. Pareho Silang iisang Espiritu, ngunit nananahan Sila sa magkaibang katawang-tao at isinilang sa magkaibang lugar, at magkahiwalay Sila nang ilang libong taon. Gayunman, lahat ng Kanilang gawain ay nagpupuno sa isa’t isa, hindi kailanman nagkakasalungat, at maaaring banggitin nang sabay. Pareho Silang tao, ngunit ang isa ay isang batang lalaki at ang isa naman ay isang batang babae” (Ang Salita, Vol. I. Ang Pagpapakita at Gawain ng Diyos. Ano ang Pagkaunawa Mo sa Diyos?). Pagkabasa ng salita ng Diyos, nagbahagi si Anila, “Ang gawain ng Diyos ay palaging bago at hindi kailanman luma, at hindi Niya inuulit kailanman ang Kanyang gawain. Ang gawain ng Diyos ay palaging nagpapanibago, nagbabago, at patuloy na nagtataas. Kung gagawa ang Diyos ng paulit-ulit na gawain, malamang na lilimitahan Siya ng mga tao at hindi tayo magkakaroon ng tunay na pagkakilala sa Kanya. Nung unang nagkatawang-tao ang Diyos, Siya ay isang lalaki, kaya ano ang magiging kahihinatnan ng muling pagbabalik ng Panginoon sa katawang-tao bilang lalaki? Lilimitahan ng mga tao ang Diyos bilang lalaki, at iisipin na ang Diyos ay kinikilala at pinapaboran lang ang mga lalaki. Iisipin nila na hindi Niya mahal ang mga babae at tinatanggihan ang mga babae, kaya madidiskrimina ang kababaihan magpakailanman. Tamang pagkaunawa ba iyon? Patas ba ito sa kababaihan? Naaayon ba ito sa layunin ng Diyos? Hindi ba’t ang mga bagay na ito ay mga kuru-kuro at imahinasyon lang ng tao? Ang Diyos ay matuwid, at pantay ang pakikitungo Niya sa mga lalaki at babae. Ang Diyos ay minsang nagkatawang-tao bilang isang lalaki at minsan bilang isang babae. Napakamakabuluhan nito! Ang pagkakatawang-tao ng Diyos bilang babae sa mga huling araw ay binaligtad ang mga kuru-kuro ng lahat, binago ang mapanlinlang na pagkaunawa ng tao sa Diyos, binasag ang mga limitasyon ng tao sa Diyos, at ipinakita sa mga tao na ang Diyos ay hindi lang Diyos ng mga lalaki, kundi ng mga babae rin. Ang Diyos ay ang Diyos ng buong sangkatauhan. Walang sinuman ang puwedeng gumamit ng kanilang mga kuru-kuro para limitahan ang Diyos bilang lalaki o babae.”

Nang matapos na si Anila, nagpatuloy pa ako, “Sa katunayan, anuman ang anyo ng Diyos sa Kanyang pagkakatawang-tao, ang Kanyang diwa ay hindi nagbabago. Ang mga anyong ito ang Espiritu ng Diyos na nagkatawang-tao. Kumakatawan ang mga ito sa Diyos Mismo, at may kakayahang magsagawa ng banal na gawain. Nung Kapanahunan ng Biyaya, naging tao ang Diyos at ipinako sa krus bilang handog para sa kasalanan ng sangkatauhan. Ang Panginoong Jesus ay isang lalaki at nagawang ipako sa krus upang tubusin ang sangkatauhan. Kung ang Diyos ay nagkatawang-tao bilang isang babae nung unang pagkakataong iyon, matatapos pa rin Niya ang gawain ng pagtubos, at maipapahayag ang katotohanan para mabigyan ang sangkatuhan ng daan tungo sa pagsisisi. Kaya, ang kasarian at itsura ng pagkakatawang-tao ng Diyos ay hindi mahalaga, at hindi mahalaga kung Siya ay may anyo ng kadakilaan o wala. Ang mahalaga ay mayroon Siyang diwa ng Diyos, nagpapahayag ng katotohanan, at ginagawa ang gawain ng pagliligtas sa sangkatauhan. Ang mga ito lang ang dapat nating pagtuunan ng pansin habang nagsisiyasat sa tunay na daan.” Pagkatapos ay binasahan ko siya ng isa pang sipi ng salita ng Diyos: “Siya na Diyos na nagkatawang-tao ay magtataglay ng diwa ng Diyos, at Siya na Diyos na nagkatawang-tao ay magtataglay ng pagpapahayag ng Diyos. Dahil ang Diyos ay naging tao, dadalhin Niya ang gawaing layon Niyang gawin, at dahil ang Diyos ay naging tao, ipapahayag Niya kung ano Siya, at magagawa Niyang ihatid ang katotohanan sa tao, pagkalooban siya ng buhay, at ituro ang daan para sa kanya. Ang katawang-tao na walang diwa ng Diyos ay tiyak na hindi ang Diyos na nagkatawang-tao; walang duda ito. Kung layon ng tao na magsiyasat kung ito ang katawang-tao ng Diyos, kailangan niyang patunayan ito mula sa disposisyon na Kanyang ipinapahayag at sa mga salitang Kanyang sinasambit. Ibig sabihin, patunayan kung ito nga ang katawang-tao ng Diyos o hindi, at kung ito nga ang tunay na daan o hindi, kailangan itong matukoy batay sa Kanyang diwa. Kaya nga, sa pagtukoy kung ito ang katawan ng Diyos na nagkatawang-tao, ang susi ay nasa Kanyang diwa (Kanyang gawain, Kanyang mga pagbigkas, Kanyang disposisyon, at maraming iba pang aspekto), sa halip na sa panlabas na anyo. Kung ang susuriin lamang ng tao ay ang Kanyang panlabas na anyo, at dahil dito ay hindi napansin ang Kanyang diwa, ipinapakita niyan na ang tao ay mangmang at walang alam” (Ang Salita, Vol. I. Ang Pagpapakita at Gawain ng Diyos. Paunang Salita). Nagpatuloy ako sa pagbabahagi, “Napakalinaw ng salita ng Diyos. Upang matiyak kung ito ay ang pagkakatawang-tao ng Diyos, ang pangunahing bagay na dapat hanapin ay kung ay naipapahayag Niya ang katotohanan at nakagagawa ng gawain ng Diyos. Kung hindi ka tutuon sa pakikinig sa tinig ng Diyos habang sinisiyasat ang tunay na daan, at sa halip ay manghuhusga batay sa itsura at kasarian ng isang pagkakatawang-tao, hindi ba’t ginagawa mo ang parehong pagkakamali ng mga Pariseo na lumalaban sa Panginoong Jesus? Nakita ng mga Pariseo na ang pamilyang pinagmulan at hitsura Niya ay ganap na hindi tumutugma sa kanilang mga kuru-kuro at mga maling akala tungkol sa Mesiyas, kaya hinusgahan nila at kinondena ang Panginoong Jesus nang hindi man lang hinahanap o sinisiyasat ang Kanyang mga salita o gawain. Sa huli, ipinapako nila si Jesus sa krus, nilalabag ang disposisyon ng Diyos, at kaya sila ay pinarusahan at isinumpa. Kung ang mga tao ay hindi nagbabasa ng salita ng Makapangyarihang Diyos o tumutuon sa pakikinig sa tinig ng Diyos, at nagtatatwa at lumalaban sila sa Makapangyarihang Diyos dahil ang pagkakatawang-tao ng Diyos bilang isang babae ay hindi umaayon sa kanilang mga kuru-kuro, hindi ba ito muling pagpapako sa Diyos sa krus?”

Pagkatapos makipagbahaginan kay Rafael, sinabi niya na patuloy niyang hahanapin ang katotohanan, at nang anyayahan namin siya sa isang pagtitipon kinabukasan ng gabi, agad siyang pumayag. Pero, sa gulat ko, hindi siya dumating kinabukasan ng gabi at hindi sumagot nang tawagan ko siya sa telepono. Labis akong nag-alala. Kaya, tuwing gigising ako sa umaga ay pinapadalhan ko siya ng ilang salita ng Diyos, umaasa na isang araw ay sasagot siya. Pero hindi niya binasa ang mga mensahe ko, at talagang nawawalan na ako ng pag-asa. Kalaunan, sinubukan kong ipakontak siya sa iba pang mga kapatid, pero hindi talaga siya makontak. Muli akong nasadlak sa kawalan ng pag-asa, iniisip na ganoon naman talaga ang dapat mangyari. Noong tuluyan na sana akong susuko sa kanya, nakita ko ang isang artikulo tungkol sa karanasan ng isang kapatid sa pangangaral ng ebanghelyo sa isang Italyano. Nagkataong kilala ko itong kapatid na pinangaralan niya, dahil ito ang kapareha ko ngayon sa pagpapalaganap ng ebanghelyo. May mabuting pagkatao at dalisay na pagkaunawa sa katotohanan ang kapatid na ito, kaya hindi ko kailanman inakala na mayroon itong napakaraming kuru-kuro habang tinatanggap ang ebanghelyo, o na hindi siya makontak ng kapatid na iyon sa loob ng dalawang buwan. Gayunpaman, hindi sumuko ang kapatid. Patuloy siyang naghintay at naghanap ng mga pagkakataon na makapagbahagi rito tungkol sa salita ng Diyos, hanggang isa-isang nalutas ng salita ng Makapangyarihang Diyos ang mga kuru-kuro nito, at tinanggap nito ang gawain ng Diyos sa mga huling araw. Naantig talaga ako sa karanasan ng kapatid na iyon, pero napahiya rin ako rito. Ang dami nang nagawang gawain ng Diyos, nagbayad na Siya ng malaking halaga, at nagsaayos ng maraming tao, pangyayari, at mga bagay para sa lahat na lumalapit sa Kanya. Kung nauunawaan ko ang maaalalahaning pagsasaalang-alang ng Diyos na iligtas ang tao, dapat ay isinasaalang-alang ko ang mga layunin Niya. Pero sa katiting na paghihirap lang, handa na akong umatras at sumuko. Walang-wala talaga akong tiyaga. Nasaan ang katapatan at patotoo ko? Pagkatapos, nabasa ko ang salita ng Diyos: “Sa pagpapalaganap ng ebanghelyo, dapat mo munang tuparin ang mga responsabilidad mo. Dapat mong sundin ang iyong konsensiya at katwiran sa paggawa ng lahat ng kaya at dapat mong gawin. Dapat kang magbigay ng mga solusyon sa mapagmahal na paraan sa anumang kuru-kuro na maaaring mayroon ang taong nagsisiyasat sa tunay na daan o sa anumang mga tanong na sabihin niya. Kung hindi ka talaga makapagbigay ng solusyon, maaari kang maghanap ng ilang nauugnay na sipi ng mga salita ng Diyos na mababasa sa kanya, o nauugnay na mga video patotoong baty sa karanasan, o ilang nauugnay na pelikula ng patotoo sa ebanghelyo na maipapakita sa kanya. Posible talaga na maging epektibo ito; kahit papaano ay matutupad mo ang responsabilidad mo, at hindi ka makakaramdam na inuusig ka ng iyong konsiyensiya. Pero kung ikaw ay pabasta-basta at iniraraos lang ang gawain, malamang na maaantala ang mga bagay-bagay, at hindi magiging madali na mahikayat ang taong iyon. Sa pagpapalaganap ng ebanghelyo sa iba, dapat tuparin ng isang tao ang kanyang responsabilidad. Paano dapat unawain ang salitang ‘responsabilidad’? Paano ito talaga dapat isagawa at gamitin? Dapat mong maunawaan na matapos salubungin ang Panginoon at maranasan ang gawain ng Diyos sa mga huling araw, may obligasyon ka na magpatotoo para sa Kanyang gawain sa mga nauuhaw sa Kanyang pagpapakita. Kaya, paano mo ipapalaganap ang ebanghelyo sa kanila? Online man o sa tunay na buhay, dapat mo itong ipalaganap sa anumang paraan na makakahikayat sa mga tao at na epektibo. Ang pagpapalaganap ng ebanghelyo ay hindi isang bagay na ginagawa mo kapag gusto mo lamang, hindi ito isang bagay na ginagawa mo kapag maganda ang timpla mo at hindi ginagawa kapag masama ang timpla mo. Hindi rin ito isang bagay na ginagawa ayon sa mga kagustuhan mo, kung saan pinipili mo kung sino ang tatratuhin nang espesyal, ipinapalaganap ang ebanghelyo sa mga gusto mo at hindi ito ipinapalaganap sa mga hindi mo gusto. Dapat ipalaganap ang ebanghelyo ayon sa mga hinihingi ng Diyos at sa mga prinsipyo ng Kanyang sambahayan. Dapat mong tuparin ang responsabilidad at tungkulin ng isang nilikha, ginagawa ang lahat ng makakaya mo para mapatotohanan sa mga nagsisiyasat sa tunay na daan ang mga katotohanang nauunawaan mo, ang mga salita ng Diyos, at ang gawain ng Diyos. Ganyan mo matutupad ang responsabilidad at tungkulin ng isang nilikha. Ano ang dapat gawin ng isang tao habang nagpapalaganap siya ng ebanghelyo? Dapat niyang tuparin ang kanyang responsabilidad, gawin ang lahat ng kanyang makakaya, at maging handang magbayad ng lahat ng halaga” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapalaganap sa Ebanghelyo ang Tungkuling Dapat Tuparin ng Lahat ng Mananampalataya). “Kaya, paano ba dapat pakitunguhan ang isang taong nagsisiyasat sa tunay na daan? Hangga’t umaayon siya sa mga prinsipyo ng sambahayan ng Diyos para sa pagpapalaganap ng ebanghelyo, may obligasyon tayong ipangaral ito sa kanya; at kahit pa ang kasalukuyan niyang saloobin ay hindi mabuti at hindi tumatanggap, dapat tayong maging matiyaga. Gaano katagal at hanggang saan tayo dapat magtiyaga? Hanggang sa tanggihan ka niya at hindi ka niya papasukin sa bahay niya, at kahit anong pakikipag-usap ay hindi umuubra, ni ang tawagan siya, o ang ipaimbita siya sa ibang tao, at hindi ka niya pinapansin. Kung magkaganito ay wala nang paraan para ipalaganap pa ang ebanghelyo sa kanya. Natupad mo na ang iyong responsabilidad sa kanya kung magkagayon. Iyon ang ibig sabihin ng pagganap sa iyong tungkulin. Gayunpaman, hangga’t may kaunting pag-asa, dapat isipin mo ang lahat ng paraan at gawin ang lahat ng makakaya mo para basahin ang mga salita ng Diyos at patotohanan ang gawain ng Diyos sa kanya. Halimbawa, sabihin nang dalawa o tatlong taon mo nang nakakaugnayan ang isang tao. Maraming beses mo nang sinubukan na ipalaganap ang ebanghelyo at patotohanan ang Diyos sa kanya, pero wala siyang intensiyong tanggapin ito. Pero medyo maganda ang pagkaunawa niya, at talagang isa siyang potensyal na tatanggap ng ebanghelyo. Ano ang dapat mong gawin? Una sa lahat, hinding-hindi mo siya dapat sukuan, sa halip, panatilihin mo ang normal na pakikipag-ugnayan sa kanya, at patuloy siyang basahan ng mga salita ng Diyos at patotohanan ang gawain ng Diyos. Huwag mo siyang sukuan; maging matiyaga ka hanggang sa huli. Balang araw, magigising siya at mararamdamang panahon na para siyasatin niya ang tunay na daan. Kaya ang pagtitiyaga at pagpupursigi ay isang napakahalagang aspekto sa pagpapalaganap ng ebanghelyo. At bakit dapat gawin ito? Dahil ito ang tungkulin ng isang nilikha. Dahil nakikipag-ugnayan ka sa kanya, may obligasyon at responsabilidad kang ipangaral ang ebanghelyo ng Diyos sa kanya. Maraming proseso mula nang una niyang marinig ang mga salita ng Diyos at ang ebanghelyo hanggang sa oras na magbago na siya, at matagal ito. Ang yugtong ito ay nangangailangan na ikaw ay maging matiyaga at maghintay, hanggang sa araw na iyon na magbago na siya at madala mo siya sa harap ng Diyos, pabalik sa sambahayan ng Diyos. Ito ang obligasyon mo. Ano ba ang isang obligasyon? Ito ay isang responsabilidad na hindi maaaring iwasan, nakatali ang isang tao sa tungkuling ito. Kagaya ito ng pagtrato ng ina sa kanyang anak. Gaano man kapasaway o kapilyo ang bata, o kung may sakit ito at ayaw kumain, ano ang obligasyon ng ina? Dahil alam niyang anak niya ito, binibigyang-layaw niya ito, at minamahal ito, at inaalagaan itong mabuti. Hindi mahalaga kung kinikilala siya ng anak bilang ina nito o hindi, at hindi mahalaga kung paano siya tratuhin nito—nananatili pa rin siya sa tabi nito anuman ang mangyari, pinoprotektahan ito, hindi umaalis kahit saglit, palaging naghihintay na maniwala ito na siya ang ina nito at na magbalik na ito sa kanyang mga bisig. Sa ganitong paraan, palagi siyang nakabantay at nagmamalasakit sa kanyang anak. Ito ang ibig sabihin ng responsabilidad; ito ang ibig sabihin ng nakatali sa tungkulin. Kung ang mga nagpapalaganap ng ebanghelyo ay magsasagawa sa ganitong paraan, nang may kinikimkim na ganitong uri ng mapagmahal na puso para sa mga tao, maitataguyod nila ang mga prinsipyo ng pagpapalaganap ng ebanghelyo, at ganap nilang makakaya na magkamit ng mga resulta” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapalaganap sa Ebanghelyo ang Tungkuling Dapat Tuparin ng Lahat ng Mananampalataya). Pagkabasa sa salita ng Diyos, napahiya ako. Ginawang napakalinaw ng Diyos ang mga responsabilidad na dapat gampanan ng mga manggagawa ng ebanghelyo. Ang sitwasyon ng bawat potensyal na tatanggap ng ebanghelyo ay iba-iba at kailangang tratuhin nang magkakaiba. Hindi ka puwedeng umasa sa sarili mong mga kuru-kuro, imahinasyon, o masamang palagay para iwasan at limitahan sila, lalong hindi ka puwedeng sumuko sa kanila nang padalus-dalos. Kung, alinsunod sa mga prinsipyo, natukoy mong angkop ang isang tao na tumanggap ng ebanghelyo, kailangan mong gawin ang lahat ng makakaya mo at gamitin ang anumang paraan para patotohanan sa kanila ang gawain ng Diyos sa mga huling araw at akayin sila papunta sa harap ng Diyos. Ito ang mga prinsipyong dapat taglayin ng isang tao sa pagpapalaganap ng ebanghelyo. Subalit, makalipas lang ang maikling panahon na hindi ko makontak si Brother Rafael, naubusan na ako ng pasensya at simpatiya. Nahihirapan ako at ayokong patuloy na subukang magbahagi sa kanya. Naramdaman ko na sa hindi niya pagpansin sa amin, hindi pagsagot sa tawag, at hindi pagbasa sa aming mga mensahe, wala na akong magagawa pa. Nakapagbahagi na ako ng dapat kong ibahagi, si Rafael lang ang ayaw tumanggap nito. Hindi ko na kayang magsikap pa, kaya pansamantala ko muna siyang isinantabi. Gayunpaman, hindi pa rin ako mapalagay. Palagi kong iniisip na may tunay na pananalig ang brother na ito, at may mahusay na kakayahan at kapasidad na unawain ang katotohanan, pero nasakop ng mga relihiyosong kuru-kuro dahil sa panggugulo at panlilihis ng isang pari. Kailangan ko siyang tulungan sa kritikal na sandaling ito, hindi ako puwedeng maghintay lang at walang gagawin. Kailangan kong tuparin ang mga responsabilidad ng isang manggagawa ng ebanghelyo. Kaya pinadalhan ko siya ng isang patotoong batay sa karanasan, umaasang matulungan siya. Mabasa man niya ito o hindi, kailangan kong gawin ang lahat ng makakaya ko.

Pagkalipas ng ilang araw, nagpadala siya sa akin ng mensahe na nagsasabing, “Nagdarasal ako sa buong panahong ito. Kahit wala akong sinabing anuman, alam kong hinahanap ng Diyos ang mga puso natin. Tumatawag ang puso ko sa Makapangyarihang Diyos para liwanagan at gabayan ako, kundi ay baka magkamali ako at magkasala sa Diyos.” Labis akong naantig. Pagkatapos, sa kanyang tugon, nakita kong sinabi niyang: “Ang mundong ito ay napakatiwali at napakasama. Napakahirap para sa mga tao na mapalapit sa Diyos. Ang tanging mga sandata laban sa kasamaan ay ang salita ng Makapangyarihang Diyos at ang Bibliya.” Kinilala niya ang salita ng Makapangyarihang Diyos, at pinatunayan nito na nauunawaan niya ang tinig ng Diyos at may pag-asa na maibalik siya. Pero alam kong dumaranas siya ng isang matinding labanan sa loob niya, at nag-alala ako na maaaring itigil niya ang pagbabasa sa mga mensahe ko anumang oras. Balisang-balisa ako, kaya pinakalma ko ang sarili ko at nanalangin sa Diyos. Habang nananalangin, naalala ko ang isang parirala mula sa salita ng Diyos: “Hinding-hindi sila iiwanan ng Diyos nang gayon-gayon lamang, o sa huling posibleng sandali.” Dahil napukaw ako, nagmadali akong basahin ang ilang sipi ng salita ng Diyos: “Ang sumusunod na talata ay nakatala sa Aklat ni Jonas 4:10–11: ‘At sinabi ni Jehova, “Ikaw ay nanghinayang sa kikayon na hindi mo pinagpagalan o pinatubo man; na sumampa sa isang gabi, at nawala sa isang gabi: At hindi baga Ako mahahabag sa Ninive, sa malaking bayang yaon, na mahigit sa isang daan at dalawampung libong katao na hindi marunong makakilala ng kanilang kanang kamay at ng kanilang kaliwang kamay; at marami ring hayop?”’ Ang mga ito ang aktwal na sinabi ng Diyos na si Jehova, naitala mula sa pag-uusap sa pagitan ng Diyos at ni Jonas. Bagaman ang pag-uusap na ito ay maigsi lamang, ito ay puno ng pagkalinga ng Lumikha sa sangkatauhan at ng Kanyang pag-aatubili na bitiwan ang sangkatauhan” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi II). “Bagaman ipinagkatiwala kay Jonas ang pagpapahayag ng salita ng Diyos na si Jehova sa mga taga-Ninive, hindi niya naunawaan ang mga layunin ng Diyos na si Jehova, ni naunawaan ang Kanyang mga pag-aalala at mga inaasahan para sa mga mamamayan ng lungsod. Sa pamamagitan ng mahigpit na pangangaral na ito, nais ng Diyos na sabihin sa kanya na ang sangkatauhan ay produkto ng sariling mga kamay ng Diyos, at ang Diyos ay naglaan ng maingat na paggawa sa bawat isang tao, na nasa balikat ng bawat isang tao ang mga inaasahan ng Diyos, at na tinamasa ng bawat isang tao ang panustos ng buhay ng Diyos; para sa bawat isang tao, binayaran ng Diyos ang halaga ng maingat na paggawa. Ang mahigpit na pangangaral na ito ay nagsabi rin kay Jonas na kinahahabagan ng Diyos ang sangkatauhan, na gawa ng Kanyang sariling mga kamay, tulad din ng panghihinayang ni Jonas sa kikayon. Hinding-hindi sila iiwanan ng Diyos nang gayon-gayon lamang, o sa huling posibleng sandali; lalo na’t napakaraming bata at mga inosenteng hayop sa loob ng lungsod” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi II). Pagkabasa ng salita ng Diyos, naantig ako, kaya sinabi ko kay Rafael, “Brother, matalino kang tao na nakauunawa sa tinig ng Diyos. Nagkatawang-tao ang Diyos sa mga huling araw at nagpahayag ng milyun-milyong salita ng katotohanan para tustusan tayo, iligtas tayo sa gapos ng kasalanan, at dalisayin tayo para sa pagpasok sa Kanyang kaharian. Umaasa akong ganap mong maisasaalang-alang ang bagay na ito tungkol sa ating mga kapalaran at kalalabasan. Ipagdarasal kita. Nawa’y buksan ng Diyos ang puso mo at pahintulutan kang makabalik sa Kanyang sambahayan sa lalong madaling panahon.” Pagkatapos ay pinadalhan ko siya ng mga pagbasa ng tatlong sipi ng salita ng Diyos. Sa tatlong ito, may isang sipi ng salita ng Diyos na nagpanilay sa kanya, at nagpabago sa kanyang isip. Sabi ng mga salita ng Diyos: “Ang pagbabalik ni Jesus ay isang dakilang kaligtasan para sa mga may kakayahang tanggapin ang katotohanan, ngunit para sa mga hindi nagagawang tanggapin ang katotohanan, ito ay isang tanda ng pagkondena. Dapat ninyong piliin ang sarili ninyong landas, at hindi ninyo dapat lapastanganin ang Banal na Espiritu at tanggihan ang katotohanan. Hindi kayo dapat maging mangmang at mapagmataas na tao, kundi isang nagpapasakop sa patnubay ng Banal na Espiritu at nananabik at naghahanap sa katotohanan; sa ganitong paraan lamang kayo makikinabang. Pinapayuhan Ko kayo na tahakin nang maingat ang landas ng paniniwala sa Diyos. Huwag kayong magsalita nang patapos; bukod pa riyan, huwag kayong maging kaswal at walang-ingat sa inyong paniniwala sa Diyos. Dapat ninyong malaman na, kahit paano, yaong mga naniniwala sa Diyos ay dapat magtaglay ng mapagpakumbaba at may takot sa Diyos na puso. Yaong mga nakarinig sa katotohanan subalit minamaliit ito ay mga hangal at mangmang. Yaong mga nakarinig sa katotohanan subalit walang-ingat na nagsasalita nang patapos o kinokondena ito ay puno ng kayabangan. Walang sinumang naniniwala kay Jesus ang kwalipikadong sumpain o kondenahin ang iba. Lahat kayo ay dapat maging makatwiran at maging mga taong tumatanggap sa katotohanan. Marahil, matapos marinig ang daan ng katotohanan at marinig ang salita ng buhay, naniniwala ka na isa lamang sa 10,000 ng mga salitang ito ang naaayon sa iyong mga paniniwala at sa Bibliya, sa gayon ay dapat kang patuloy na maghanap sa ika-10,000 ng mga salitang ito. Pinapayuhan pa rin kita na maging mapagpakumbaba, huwag kang masyadong tiwala sa sarili, at huwag mong masyadong itaas ang sarili. Sa munting may takot sa Diyos na pusong taglay mo, magtatamo ka ng higit na liwanag. Kung sinusuri mong mabuti at paulit-ulit na pinagninilayan ang mga salitang ito, mauunawaan mo kung katotohanan ang mga ito o hindi, at kung ang mga ito ay buhay o hindi. Marahil, dahil iilang pangungusap lamang ang nabasa, pikit-matang kokondenahin ng ilang tao ang mga salitang ito, na sinasabing, ‘Kaunting kaliwanagan lamang ito mula sa Banal na Espiritu,’ o, ‘Huwad na cristo ito na naparito upang ilihis ang mga tao.’ Yaong mga nagsasabi ng gayong mga bagay ay nabubulagan ng kamangmangan! Napakakaunti ng nauunawaan mo tungkol sa gawain at karunungan ng Diyos, at pinapayuhan kita na magsimulang muli sa wala! Huwag ninyong pikit-matang kondenahin ang mga salitang ipinahayag ng Diyos dahil sa paglitaw ng mga huwad na cristo sa mga huling araw, at huwag kayong maging isang taong lumalapastangan sa Banal na Espiritu dahil natatakot kayong malihis. Hindi ba kaawa-awa naman iyon? Kung, matapos ang maraming pagsusuri, naniniwala ka pa rin na ang mga salitang ito ay hindi ang katotohanan, hindi ang daan, at hindi pagpapahayag ng Diyos, sa huli ay parurusahan ka, at mawawalan ka ng mga pagpapala. Kung hindi mo matatanggap ang katotohanang iyon na sinambit nang napakaliwanag at napakalinaw, hindi ba hindi ka akma sa pagliligtas ng Diyos? Hindi ba isa kang taong hindi sapat na pinagpalang makabalik sa harap ng luklukan ng Diyos? Pag-isipan mo ito! Huwag kang padalus-dalos at mapusok, at huwag mong ituring na laro ang paniniwala sa Diyos. Mag-isip ka alang-alang sa iyong patutunguhan, alang-alang sa iyong mga inaasam, alang-alang sa iyong buhay, at huwag mong paglaruan ang sarili mo. Matatanggap mo ba ang mga salitang ito?” (Ang Salita, Vol. I. Ang Pagpapakita at Gawain ng Diyos. Kapag Namasdan Mo Na ang Espirituwal na Katawan ni Jesus, Napanibago na ng Diyos ang Langit at Lupa). Noong araw na iyon, binasa ni Rafael ang siping ito ng salita ng Diyos at pinadalhan ako ng mahabang mensahe tungkol sa nararamdaman at nauunawaan niya sa sipi. Nakikita ko na nagtatalo ang loob niya at nag-aalala siya na matatahak niya ang maling landas, at na natatakot siya na ang pananalig sa Makapangyarihang Diyos ay nangangahulugang pagsunod sa isa pang denominasyon at pagtataksil sa Panginoong Jesus. Nakakita ako ng isang sipi ng salita ng Diyos para ipadala sa kanya, at nagbahagi, “Ang Iglesia ng Makapangyarihang Diyos ay hindi kabilang sa anumang grupo ng relihiyon. Nabuo ito dahil sa pagpapakita at gawain ng nagbalik na Panginoong Jesus, hindi dahil may isang nagtatag ng bagong denominasyon. Ang Makapangyarihang Diyos ay nagpapahayag ng mga katotohanan upang gawin ang gawain ng paghatol, na sinisimulan ang Kapanahunan ng Kaharian at winawakasan ang Kapanahunan ng Biyaya. Maliban sa nagkatawang-taong Diyos Mismo, walang lider, o dakila o sikat na tao sa mundo ang makapagpapahayag ng mga katotohanan, makapamumuno o makapagliligtas ng sangkatauhan. Bagaman ang gawain ng Makapangyarihang Diyos ay iba sa gawain ng Panginoong Jesus o ni Jehova, Sila ay iisang Diyos sa diwa. Si Jehova, si Jesus, at ang Makapangyarihang Diyos ay iba’t ibang pangalan lang na ginamit ng Diyos sa iba’t ibang kapanahunan. Ngunit paano man magbago ang pangalan o gawain ng Diyos, ang diwa Niya ay hindi nagbabago. Ang Diyos ay ang Diyos magpasawalang hanggan. Sabi ng Diyos: ‘Ang gawain na isinagawa ni Jesus ay kumatawan sa pangalan ni Jesus, at kumatawan ito sa Kapanahunan ng Biyaya; para naman sa gawain na isinagawa ni Jehova, ito ay kumatawan kay Jehova, at kumatawan sa Kapanahunan ng Kautusan. Ang Kanilang gawain ay gawain ng isang Espiritu sa dalawang magkaibang kapanahunan. … Kahit na Sila ay tinatawag sa dalawang magkaibang pangalan, ang parehong yugto ng gawain ay isinagawa ng iisang Espiritu, at ang gawain na isinagawa ay tuluy-tuloy. Dahil iba ang pangalan, at ang nilalaman ng gawain ay iba, ang kapanahunan ay iba rin. Nang dumating si Jehova, iyon ang kapanahunan ni Jehova, at nang dumating si Jesus, iyon ang kapanahunan ni Jesus. At kaya, sa bawat pagdating, ang Diyos ay tinatawag sa isang pangalan, kumakatawan ito sa isang kapanahunan, at nagbubukas ng isang bagong daan; at sa bawat bagong daan, Siya ay gumagamit ng bagong pangalan, na nagpapakita na ang Diyos ay laging bago at hindi kailanman luma, at na ang Kanyang gawain ay patuloy na umuunlad pasulong. Ang kasaysayan ay patuloy na sumusulong, at ang gawain ng Diyos ay patuloy na sumusulong. Upang marating ng Kanyang anim na libong taong plano ng pamamahala ang katapusan nito, kailangan nitong patuloy na umunlad pasulong. Kailangan Niyang magsagawa ng bagong gawain sa bawat araw, kailangan Niyang magsagawa ng bagong gawain sa bawat taon; kailangan Niyang magbukas ng mga bagong daan, magbukas ng mga bagong kapanahunan, magsimula ng bago at mas malaking gawain, at kasabay nito, magdala ng mga bagong pangalan at gawain. … Mula sa gawain ni Jehova hanggang sa gawain ni Jesus, at mula sa gawain ni Jesus hanggang sa gawain sa kasalukuyang yugto, ang tatlong yugtong ito ay sumasaklaw sa kabuuang lawak ng pamamahala ng Diyos, at lahat ng ito ay gawain ng isang Espiritu. Mula nang likhain ang mundo, lagi nang pinamamahalaan ng Diyos ang sangkatauhan. Siya ang Simula at ang Wakas, Siya ang Una at ang Huli, at Siya ang Siyang nagpapasimula ng kapanahunan at Siyang naghahatid sa kapanahunan sa katapusan nito. Ang tatlong yugto ng gawain, sa magkakaibang kapanahunan at lugar, ay tiyak na gawain ng isang Espiritu. Ang lahat ng naghihiwalay sa tatlong yugtong ito ay sumasalungat sa Diyos. Ngayon, dapat mong maunawaan na ang lahat ng gawain mula sa unang yugto hanggang sa ngayon ay ang gawain ng isang Diyos, ang gawain ng isang Espiritu. Ito ay hindi mapag-aalinlanganan’ (Ang Salita, Vol. I. Ang Pagpapakita at Gawain ng Diyos. Ang Pangitain ng Gawain ng Diyos 3). Napakalinaw ng salita ng Makapangyarihang Diyos. Ang gawain ng Diyos ng pagliligtas sa sangkatauhan ay nahahati sa tatlong yugto. Ang unang yugto ay ang gawain ng Kapanahunan ng Kautusan, kung saan naglabas si Jehova ng mga batas para akayin ang mga Israelita na mamuhay sa lupa. Ang ikalawang yugto ay ang gawain ng pagtubos sa Kapanahunan ng Biyaya, at ito ang unang pagkakataon na nagkatawang-tao ang Diyos upang gumanap bilang handog para sa kasalanan ng sangkatauhan. Ang ikatlong yugto ng gawain ay ang gawain ng paghatol sa mga huling araw gaya ng ipinropesiya sa aklat ng Pahayag. Ang tatlong yugtong ito ng gawain ay ang kompletong plano ng pamamahala ng Diyos upang iligtas ang sangkatauhan. Iba’t ibang gawain ang ginagawa ng Diyos sa bawat kapanahunan, pero ang gawain ng lahat ng tatlong yugto ay ginagawa ng iisang Diyos. Magbibigay ako ng isang simpleng halimbawa. Ang gawain ng pamamahala ng Diyos ay maihahalintulad sa pagtatayo ng isang bahay. Ang Kapanahunan ng Kautusan ay kumakatawan sa pundasyon ng bahay, dahil kung walang pundasyon, ni hindi maitatayo ang bahay. Ang Kapanahunan ng Biyaya ay kumakatawan sa estruktura ng bahay, dahil kung walang estruktura, hindi mabubuo ang bahay. Ang Kapanahunan ng Kaharian ay parang bubong. Kung wala ang huling hakbang na ito, mananatiling hindi kompleto ang bahay at hindi mapoprotektahan sa hangin o ulan. Kung kaya’t ang bawat isa sa tatlong hakbang na ito ay kailangang-kailangan. Ang pananalig natin sa Makapangyarihang Diyos ay hindi nangangahulugan na ipinagkanulo na natin ang Panginoong Jesus, lalo na na nananalig tayo sa ibang Diyos. Sumasabay lang tayo sa mga yapak ng Kordero. Sa kasalukuyan ay may ilang malalaking relihiyon sa mundo, at ang mga mananampalataya sa Diyos ay nahahati sa mahigit dalawang libong denominasyon. Anuman ang kanilang mga dating denominasyon, parami nang parami ang mga kapatid na may tunay na pananalig at pagkauhaw sa pagpapakita ng Diyos ang natanggap na ang gawain ng Makapangyarihang Diyos sa mga huling araw, at natanggap na ang pagdidilig at pagtustos ng Kanyang salita. Napakalinaw ng katunayang ito. Tinutupad din nito ang propesiya sa Bibliya na, ‘Bilang katiwala ng kaganapan ng panahon maaari Niyang tipunin ang lahat ng bagay kay Cristo, kapwa ang mga nasa kalangitan, at ang mga nasa lupa; pati na ang sa Kanya’ (Efeso 1:10). ‘At ito’y mangyayari sa mga huling araw, na ang bundok ng bahay ni Jehova ay matatatag sa taluktok ng mga bundok, at magiging mataas sa mga burol; at lahat ng bansa ay magsisiparoon doon’ (Isaias 2:2).” Matapos marinig ang sinabi ko, nagpadala si Rafael ng isang prayer emoji at sinabing, “Tama ka, ang Makapangyarihang Diyos ang nag-iisang tunay na Diyos, dapat lahat tayo ay sumailalim sa pangalan ng Makapangyarihang Diyos. Tinatawag ako ng Makapangyarihang Diyos. Kilala Niya ang puso ko, alam Niya ang mga alalahanin ko, at ang mga takot ko.” Pagkatapos ay pinadalhan ko siya ng ilang pelikula ng ebanghelyo at ilang salita ng Diyos. Nanalangin din ako sa Diyos, sinasabing kung sa huli ay pumunta man si Rafael o hindi sa mga pagtitipon, gagawin ko ang lahat ng makakaya ko at matututong maghintay, maghanap, at magpasakop.

Makalipas ang apat na araw, nakatanggap ako ng hindi inaasahang mensahe mula sa kanya na nagtatanong kung puwede siyang magpatuloy sa pagdalo sa mga pagtitipon. Sinabi rin niya na ang salita ng Makapangyarihang Diyos ay napakahalaga sa kanya at hindi siya mabubuhay nang wala ito. Mula sa salita ng Diyos, naunawaan niya ang maraming katotohanan at misteryo ng Bibliya. Nahikayat siya ng salita ng Diyos. Sa sandaling iyon, napaluha ako. Nagpapasalamat talaga ako sa Diyos! Kalaunan, sinabi niya na nabasa niya ang mga salita ng Diyos na ipinadala ko, at na labis siyang nakonsensiya sa mga katanungang binanggit dito. Sinabi niya, “Hindi ako puwedeng maging walang ingat sa aking pananampalataya o tratuhin itong parang isang laro, kaya nagpasya na akong magpatuloy sa pagsisiyasat ng tunay na daan. Napakahalaga sa akin ng pagbabalik ng Panginoon at ayokong mawalan ng pagkakataong salubungin Siya. Ayaw kong magkasala sa Kanya o ipagkanulo Siya sa huli.” Tuwang-tuwa ako! Nakita ko ang awtoridad at kapangyarihan ng salita ng Diyos. Ang salita ng Diyos ang nagpabago kay Rafael at naghikayat sa kanyang magpasya na tanggapin ang gawain ng Makapangyarihang Diyos sa mga huling araw.

Talagang naantig ako ng karanasang ito at napagtanto ko rito na kahit anong uri ng potensyal na tatanggap ng ebanghelyo ang makaharap ko, hangga’t kaya nilang maunawaan ang tinig ng Diyos, dapat kong tuparin ang aking tungkulin at obligasyon sa pag-akay sa kanila papunta sa sambahayan ng Diyos. Sa paggawa lang ng ating tungkulin sa ganitong paraan tayo hindi mag-iiwan ng mga pagkakautang at pagsisisi. Salamat sa Diyos!


82. Ang Tamang Desisyon

Ni Shunyi, Tsina

Ipinanganak ako sa isang liblib na nayon sa bundok, sa isang pamilya ng ilang henerasyon na mga magsasaka. Noong nag-aaral pa ako, madalas akong payuhan ng nanay ko: “Walang maaasahan ang ating pamilya. Kung gusto mong baguhin ang kapalaran mo at maging matagumpay sa buhay, sarili mo lang ang maaasahan mo. Ang tanging pag-asa mo ay maging magaling sa paaralan.” Isinapuso ko ang mga salita niyang ito, tunay na umaasang isang araw ay mamumukod-tangi ako sa lahat at magdadala ng karangalan sa aking mga ninuno. Pero nang makapagtapos, hindi lang ako hindi makahanap ng regular na trabaho, pareho pang nagkasakit nang malubha ang mga magulang ko. Nagastos namin ang lahat ng ipon ng aming pamilya at pagkatapos ay nangutang ng pera sa mga kamag-anak. Hindi ko sila mabayaran sa tamang oras, kaya tinatawag pa akong linta ng sarili kong tiyahin kapag nakatalikod ako. Nagsumikap akong kumita ng pera para hindi nila ako patuloy na maliitin, pero iniwanan akong nalulumbay ng naghihikahos na kalagayan ng aming pamilya pati na ng panghahamak ng aming mga kamag-anak, at madalas akong umiiyak nang palihim. Kung kailan nararamdaman kong lugmok na lugmok ako, ibinahagi sa akin ng isang kaibigan ang ebanghelyo ng Makapangyarihang Diyos sa mga huling araw. Sa pamamagitan ng pagbabasa ng mga salita ng Diyos at pakikipagtipon sa aking mga kapatid, nalaman ko na ang tao ay nilikha ng Diyos, at ang ating mga tadhana ay nasa Kanyang mga kamay. Nalaman ko rin na napakahirap ng buhay dahil nawala sa mga tao ang proteksyon ng Diyos matapos magawang tiwali ni Satanas. Ngayon, sa mga huling araw, ang Diyos ay naging tao at nagpapahayag ng katotohanan para iligtas ang sangkatauhan sa pagtitiwali at pamiminsala ni Satanas. Matapos malaman ang layunin ng Diyos na iligtas ang sangkatauhan, naging aktibong-aktibo ako sa pakikilahok sa mga pagtitipon at madalas akong nagbabasa ng mga salita ng Diyos hangga’t maaari. Hindi nagtagal pagkatapos niyon, sinimulan kong gawin ang aking tungkulin sa iglesia.

Makalipas ang ilang buwan, dahil nakikitang masigasig ako at gusto kong hangarin ang katotohanan, inirekomenda ng aking mga kapatid na magsanay ako para maging lider ng grupo. Nakipagpareha ako kay Brother Li Zheng, at magkasama kaming itinalagang mangasiwa sa ilang grupo ng pagtitipon. May trabaho ako noong panahong iyon, kaya si Li Zheng ang pumupunta sa mga pang-araw na pagtitipon na medyo mas malayo, at ako ang pumupunta sa mga panggabing pagtitipon. Sa ganoong paraan, tugma ang lahat sa iskedyul ko. Sa pagtatapos ng taon, kinulang kami sa manggagawang mag-aasikaso ng mga pangkalahatang gawain, kaya inatasan si Li Zheng na gawin ang trabahong iyon at pansamantala akong inatasang mangasiwa sa mga grupong iyon. Alam kong kailangan kong umasa sa Diyos at gawin ang parte ko, pero kasabay niyon, pakiramdam ko ay mahirap ang kalagayan ko. Kung ibubuhos ko ang lahat ng panahon at lakas ko sa paggawa ng aking tungkulin, hindi ako magkakaroon ng sapat na oras para sa trabaho ko. Itinakdang target ng kompanya ko na makabenta ako ng halagang isang milyong yuan bago matapos ang taon, at kung mahihigitan ko iyon ay makakukuha ako ng mas malaking bonus sa pagtatapos ng taon. Naisip ko: “Kung maaabot ko ang target na ito, hindi ko lang mababayaran ang mga utang ko, kundi makaiipon pa ako ng kaunting pera, at hindi na ako mamaliitin ng mga kaibigan at kamag-anak ko. Dapat siguro kunin ko muna ang pera na ito, pagkatapos ay magtuon sa paggawa ng tungkulin ko.” Gusto ng superbisor ko na mag-overtime ako tuwing gabi para maabot ang target na iyon, kaya nagtatrabaho ako nang karagdagang isang oras o higit pa sa gabi at pagkatapos ay nagpapaalam na liliban para sa mga pagtitipon, pero hindi nagtagal ay itinigil ng superbisor ko ang pagpayag na lumiban ako, at gusto niyang mas mag-overtime pa ako. Dahil doon ay madalas akong nahuhuli sa mga pagtitipon. Pinaalalahanan ako ng aking mga kapatid na kailangan kong pumunta nang mas maaga, at atubili ko lang silang tinanguan. Hindi nagtagal, may nakuha akong malaking order sa halagang mahigit 500,000 yuan at nabayaran ako ng mahigit 7,000 yuan nang buwang iyon, na nagpatindi lang sa pagnanasa ko sa mas marami pang pera. Naisip ko: “Aba, mabilisang pera iyon ah! Kinita ko na ang mahigit sa kalahati ng target ko bago matapos ang taon sa order na iyon. Kung lima sa sampung kliyente ko ang pipirma sa ibang mga order, napakalaking pera ang pwede kong kitain! At kung makakukuha pa ako ng ilan pang malalaking kliyente, baka makabili pa ako ng bahay at sasakyan sa loob ng ilang taon! Pagkatapos ay makauuwi ako nang may lahat ng karangalang iyon at talagang titingalain ako ng mga taganayon.” Kung kaya, basta-basta kong isinabak ang sarili ko sa aking pangarap na kumita ng malaking pera, madalas na nag-oovertime hanggang sa gabing-gabi na. Minsan ay naiisip ko ang aking mga kapatid na naghihintay na pumunta ako sa isang pagtitipon at medyo nakokonsiyensiya ako, pero masyado nang gabi paglabas ko sa trabaho. Umuuwi akong pagod na pagod at deretso nang natutulog, wala nang lakas para magbasa ng mga salita ng Diyos. May ilang umaga na tanghaling-tanghali na ako nagigising, kaya pinapasadahan ko lang nang kaunti ang mga salita ng Diyos, at pagkatapos ay papasok na ako sa trabaho. Hindi ko alam kung ano ang sasabihin sa Diyos kapag nagdarasal ako. Namumuhay sa ganoong klase ng kalagayan, naging lalo akong pabasta-basta sa aking tungkulin. Ilan sa mga baguhan na pinangangasiwaan ko ay nangangailangan ng agarang pagdidilig, pero hiniling ko lang sa ibang mga kapatid ko na pumunta sila sa mga pagtitipon ng mga baguhan para humalili sa akin. Ngunit lahat sila ay may kanya-kanyang tungkulin at minsan ay hindi kayang akuin pati na ang sa akin. Bilang resulta, naapektuhan ang pagiging epektibo ng pagdidilig. Kalaunan, binahaginan ako ng aking mga kapatid na kailangan kong unahin ang tungkulin ko, at pinaalalahanan ako na makahahadlang sa pag-usad sa buhay ng mga baguhan ang pagraraos ko lang sa mga pagtitipon at pagiging iresponsable sa aking tungkulin. Natakot ako nang marinig ko iyon. Kung hindi madidiligan sa oras ang mga bagong mananampalataya, maaari silang mailigaw ng mga tsismis at tumigil, at kung ganoon ay makagagawa ako ng kasamaan. Alam kong hindi ako pwedeng magpatuloy nang ganoon, kaya nanalangin ako sa Diyos at nangakong magsisisi at magbabago.

Pagkatapos niyon, kinumusta ko ang mga grupo ko. Nakita ko na bilang resulta ng hindi ko paggawa ng totoong gawain, hindi nalutas sa oras ang mga problema at paghihirap ng mga baguhan, na iniwan sila sa isang masamang kalagayan. Ang ilan sa kanila ay ni hindi dumadalo nang regular sa mga pagtitipon. Nakonsiyensiya ako nang husto nang makita ko ang lagay ng mga bagay-bagay. Parami nang paraming bagong mananampalataya ang tumatanggap sa gawain ng Diyos sa mga huling araw, na nangangailangan ng agarang pagdidilig at suporta. Upang matulungan silang mas makapagtatag ng pundasyon sa tunay na daan, pakiramdam ko ay dapat na akong magbitiw sa trabaho ko at ilaan nang buong-panahon ang sarili ko sa aking tungkulin, pero binibigyan ako ng ilang magagandang proyekto ng boss ko, at sinabi ng superbisor ko na tutulungan niya akong makahanap ng marami pang kliyente. Nang sabihin ko sa mga kasamahan ko na pinag-iisipan kong magbitiw, sinabi nila: “Lagpas ka na sa kalahati ng target mong benta, kaya siguradong mahihigitan mo pa iyon sa katapusan ng taon. Sayang naman kung susuko ka na ngayon.” Nang marinig kong sabihin nila iyon, pakiramdam ko rin ay sayang iyon at gusto kong magpatuloy hanggang sa pagtatapos ng taon, tapos ay magbibitiw ako. Gayunpaman, kulang pa rin sa manggagawa ang simbahan, kaya magiging lubos na makasarili kung tutuon lang ako sa pagkita ng pera sa sarili kong trabaho, at kung hindi ko ilalagay ang puso ko sa gawain ng iglesia. Isa itong tunay na problema para sa akin. Nagdasal ako sa Diyos, humihiling sa Kanya na bigyang-liwanag at patnubayan ako.

Pagkatapos isang araw, habang nakikinig ako sa isang himno ng mga salita ng Diyos na pinamagatang “Araw-araw na Nabubuhay Ka Ngayon ay Lubhang Mahalaga,” Narinig Ko ito: “Ngayon mismo, bawat araw na pinagdaraanan ninyo ay lubhang mahalaga, at pinakamahalaga sa inyong kahahantungan at kapalaran, kaya’t dapat ninyong itangi ang lahat ng mayroon kayo ngayon, at pahalagahan ang bawat minutong lumilipas. Kailangan ninyong bigyan ng oras ang inyong sarili na matuto nang husto upang hindi mawalan ng saysay ang buhay ninyo” (Ang Salita, Vol. I. Ang Pagpapakita at Gawain ng Diyos. Kanino Ka Matapat?). Nakinig din Ako sa “Ang Panahong Nawala ay Hindi na Kailanman Darating Muli”: “Gising, mga lalaking kapatid! Gising, mga babaeng kapatid! Hindi maaantala ang Aking araw; ang oras ay buhay, at ang samantalahin ang panahon ay nakapagliligtas ng buhay! Hindi na malayo ang oras! Kung hindi kayo makapasa sa pagsusulit sa pagpasok sa kolehiyo, maaari kayong mag-aral at kumuha muli ng pagsusulit kahit ilang ulit ninyo naisin. Gayunman, ang Aking araw ay hindi na maaantala. Tandaan! Tandaan! Hinihimok Ko kayo sa pamamagitan ng mabubuting salitang ito. Nagaganap ang katapusan ng mundo sa harap mismo ng inyong mga mata, at matuling nagsisilapit ang malalaking sakuna. Ano ang mas mahalaga: ang buhay ninyo, o ang inyong pagtulog, ang pagkain, inumin, at kasuotan? Dumating na ang oras para timbangin ninyo ang mga bagay na ito” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 30). Nagkaroon ng impresyon sa akin ang mga himnong ito ng mga salita ng Diyos. Ang gawain ng Diyos sa mga huling araw ay ang pagtatapos ng kapanahunan. Pinagpapasyahan ng Diyos ang kalalabasan ng bawat tao, pinagbubukod-bukod sila ayon sa kanilang uri. Sa huli, ang lahat ay maaaring maligtas at mapanatili, o malugmok sa pagkawasak. Natutukoy iyon sa kung paano natin hinahangad ang katotohanan ngayon. Ito ang napakahalagang sandali na nagpapasya ng ating kalalabasan at ating kapalaran. Sa kasalukuyan, nilulukob tayo ng sunod-sunod na sakuna—ang mga lindol, baha, at tagtuyot ay padalas nang padalas na nangyayari. Hindi natin alam kung kailan tuluyang magtatapos ang gawain ng Diyos. Alam kong kung hindi ko gagamitin ang oras ko para wastong hangarin ang katotohanan, sa halip ay maghahabol ng pera at isang maginhawang buhay tulad ng mga walang pananampalataya, masisira ang pagkakataon kong makamit ang katotohanan at maligtas. Naisip ko ang asawa ni Lot. Pinatnubayan ng mga anghel ang pamilya niya palabas ng siyudad at sinabihan na huwag lumingon sa likuran, pero dahil sa kasakiman sa kanyang ari-arian at mga pag-aari, lumingon siya. Sa paggawa nito, siya ay naging haliging asin, isang tanda ng kahihiyan. Katulad lang ako ng asawa ni Lot. Nagnasa ako ng kayamanan at naghangad ng mga makamundong kasiyahan, humahawak sa araro at lumilingon sa likod. Napakahangal at bulag ko! Naisip ko kung paano ako unti-unting naglalakbay sa mundo noon, maraming utang at walang malalabasan. Dumating sa akin ang pagliligtas ng Diyos at inilabas ako mula sa aking pagdurusa, binibigyan ako ng pagkakataong hangarin ang katotohanan at kaligtasan. Nagpakasaya ako sa pagmamahal ng Diyos pero hindi nagkaroon ng kagustuhang suklian iyon. Pabaya ako sa aking tungkulin, iresponsable roon. Wala akong konsiyensiya. Hindi ako pwedeng magmatigas na manatili sa maling landas. Sa halip, kailangan kong bitiwan ang aking mga personal na interes, hangarin ang katotohanan, at gawin nang maayos ang aking tungkulin.

Pagkatapos niyon, nagsimula akong mapaisip kung bakit hindi ko kailanman nagawang bitiwan ang trabaho at pera—ano ang pinag-ugatan nito? Pagkatapos isang araw, nabasa ko ang ilan sa mga salita ng Diyos: “Inagamit ni Satanas ang kasikatan at pakinabang upang kontrolin ang mga iniisip ng tao, hanggang sa ang tanging maisip ng mga tao ay katanyagan at pakinabang. Nagsusumikap sila para sa katanyagan at pakinabang, nagdaranas ng mga paghihirap para sa katanyagan at pakinabang, nagtitiis ng kahihiyan para sa katanyagan at pakinabang, nagsasakripisyo ng lahat ng mayroon sila para sa katanyagan at pakinabang, at maghuhusga o magpapasya para sa katanyagan at pakinabang. Sa ganitong paraan, iginagapos ni Satanas ang mga tao gamit ang kadenang hindi nakikita, at wala silang lakas ni tapang na iwaksi ang mga ito. Dala nila ang mga kadenang ito nang hindi nila nalalaman at hirap na hirap silang sumulong. Alang-alang sa katanyagan at pakinabang na ito, lumalayo ang sangkatauhan sa Diyos at nagtataksil sa Kanya at lalo silang nagiging masama. Sa ganitong paraan, samakatuwid, sunud-sunod na nawawasak ang mga henerasyon sa gitna ng katanyagan at pakinabang ni Satanas” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). “Pilosopiya ni Satanas ang ‘Pera ang nagpapaikot sa mundo.’ Nangingibabaw ito sa buong sangkatauhan, sa bawat lipunan ng mga tao; maaari ninyong sabihin na ito ay isang kalakaran. Ito ay dahil ikinintal ito sa puso ng bawat isang tao, na sa una ay hindi tinanggap ang kasabihang ito, ngunit pagkatapos ay binigyan ito ng hayagang pagtanggap noong maranasan na nila ang tunay na buhay, at nagsimula nilang maramdaman na totoo nga ang mga salitang ito. Hindi ba ito proseso ni Satanas na ginagawang tiwali ang mga tao? Marahil hindi nauunawaan ng mga tao ang kasabihang ito sa parehas na antas, ngunit ang lahat ay mayroong magkakaibang mga antas ng interpretasyon at pagkilala sa kasabihang ito batay sa mga bagay na nangyari sa kanilang paligid at sa kanilang mga sariling karanasan. Hindi ba’t ganito ang sitwasyon? Gaano man karami ang karanasan ng isang tao sa kasabihang ito, ano ang negatibong epekto na maaaring maidulot nito sa puso ng isang tao? Nabubunyag ang isang bagay sa pamamagitan ng disposisyon ng mga tao sa mundong ito, kasama na ang bawat isa sa inyo. Ano ito? Ito ay pagsamba sa salapi. Mahirap bang alisin ito mula sa puso ng isang tao? Napakahirap nito! Tila sadyang napakalalim ng pagtitiwali ni Satanas sa mga tao! Ginagamit ni Satanas ang salapi upang tuksuhin ang mga tao, at tiwaliin silang sumamba sa salapi at ipagpitagan ang mga materyal na bagay. At paano naipapamalas sa mga tao ang pagsambang ito sa salapi? Inaakala ba ninyo na hindi niyo kayang manatiling buhay sa mundong ito nang walang salapi, na ang kahit isang araw na walang salapi ay imposible? Ang katayuan ng mga tao ay base sa kung gaano karaming salapi ang mayroon sila, gayundin ang paggalang na karapat-dapat sa kanila. Ang mga likod ng mahihirap ay nakayuko sa hiya, habang nagpapakasasa ang mayayaman sa kanilang mataas na katayuan. Nakatayo sila nang tuwid at nagmamalaki, nagsasalita nang malakas at namumuhay nang may pagmamataas. Ano ba ang dinadala ng kasabihan at kalakarang ito sa mga tao? Hindi ba totoo na gagawin ng marami ang anumang sakripisyo para sa salapi? Hindi ba isinasakripisyo ng maraming tao ang kanilang dignidad at integridad sa paghahanap ng mas maraming salapi? Hindi ba marami ang mga taong nawawalan ng pagkakataon na gampanan ang kanilang tungkulin at sundin ang Diyos para lamang sa salapi? Hindi ba ang pagkawala ng pagkakataong matamo ang katotohanan at maligtas ang pinakamalaki sa lahat ng nawala sa mga tao? Hindi ba’t masama si Satanas sa paggamit sa pamamaraang ito at sa kasabihang ito upang gawing tiwali ang tao hanggang sa ganitong antas? Hindi ba ito malisyosong pandaraya?” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi V). Inihayag sa akin ng mga salita ng Diyos ang ugat ng paghahangad sa pera at katanyagan. Mula pa noong bata ako, inisip ko nang ang mga satanikong pilosopiyang tulad ng “Pera ang nagpapaikot sa mundo” at “Mamukod-tangi at magbigay karangalan sa iyong mga ninuno” ay mga salitang dapat sundin sa buhay. Inakala ko na kapag may pera, makapagsasalita ang mga tao nang may kumpiyansa at dignidad, na magkakaroon sila ng tiwala sa sarili, magkakaroon ng mataas na katayuan, at marerespeto. Akala ko ay iyon lang ang paraan para magkaroon ng makabuluhan at marangal na buhay. Lalo na nang balewalain ako ng mga kamag-anak ko, mas nag-overtime ako para kumita nang mas malaki, umaasa na balang araw ay makakalaya ako sa mapaniil nilang tingin. Matapos akong magsimulang manampalataya, alam kong kailangan kong dumalo sa mas maraming pagtitipon at gumawa ng mas maraming tungkulin ko para maunawaan ang katotohanan at umusad sa buhay, pero hindi ko pa rin mabitiwan ang paghahangad ko ng pera at katayuan. Kapag hindi nagkakatugma ang tungkulin at trabaho ko, inuuna ko ang pagkita ng pera, hindi sineseryoso ang tungkulin ko. Nang maganda ang takbo ng trabaho ko at kumikita ako ng mas maraming pera, mas lalo pang tumindi ang pagnanasang iyon. Lubos akong nakatuon sa kung paano makakuha ng mas maraming kliyente at makapagpapirma ng mas maraming order para makatanggap ng mas malaking suweldo, ganap na binabalewala ang gawain ng iglesia. Ibig sabihin niyon ay hindi nadiligan sa oras ang ilang baguhan at muntik nang tumigil, at malubhang naantala ang gawain ng pagdidilig. Noon ko lang napagtanto na ang pamumuhay ayon sa mga satanikong pilosopiyang ito ay ginagawa akong lalong makasarili at sakim—sariling mga interes ko lang ang iniisip ko. Tinatamasa ko ang pagdidilig at pagtustos ng mga salita ng Diyos, pero hindi ko Siya sinusuklian sa pamamagitan ng aking tungkulin. Walang-wala akong katwiran o konsiyensiya! Ginagamit ni Satanas ang pera at katayuan para akitin at gawing tiwali ang mga tao. Hinihila nito ang puso ko palayo nang palayo sa Diyos, hanggang sa puntong iniraraos ko na lang maging ang pagdarasal at pagbabasa ng mga salita ng Diyos. Kung magpapatuloy iyon, hindi ko makakamit ang katotohanan, at mawawala sa akin ang pagkakataong maligtas ng Diyos.

Kalaunan, nakarinig ako ng isa pang himno ng mga salita ng Diyos: “Mawalan ng Pagkakataon at Pagsisisihan Mo Iyon Magpakailanman.” Sinasabi rito: “Dapat ninyong isaisip ang pasanin ng Diyos, ngayon mismo; hindi ninyo dapat hintaying ihayag ng Diyos ang Kanyang matuwid na disposisyon sa buong sangkatauhan bago ninyo isaisip ang pasanin ng Diyos. Hindi ba magiging huli na ang lahat sa oras na iyon? Ngayon ang magandang pagkakataon upang maperpekto ng Diyos. Kung hahayaan mong makalagpas ang pagkakataong ito, pagsisisihan mo iyon habambuhay, gaya noong hindi nagawang pumasok ni Moises sa magandang lupain ng Canaan at pinagsisihan niya ito habambuhay, at namatay nang may taos na pagsisisi. Kapag naihayag na ng Diyos ang Kanyang matuwid na disposisyon sa lahat ng bayan, mapupuspos ka ng pagsisisi. Kahit hindi ka kastiguhin ng Diyos, kakastiguhin mo ang iyong sarili dahil sa sarili mong taos na pagsisisi. Ngayon ang pinakamainam na pagkakataong maperpekto; ngayon ay napakagandang panahon. Kung hindi mo marubdob na hinahangad na maperpekto ng Diyos, kapag nagwakas na ang Kanyang gawain, magiging huli na ang lahat—nalagpasan ka na ng pagkakataon. Gaano man kadakila ang iyong mga hangarin, kung hindi na gumaganap ng gawain ang Diyos, anuman ang gawin mo, hindi ka na kailanman mapeperpekto” (Ang Salita, Vol. I. Ang Pagpapakita at Gawain ng Diyos. Isaisip ang Kalooban ng Diyos para Makamit ang Pagiging Perpekto). Nadarama ko ang mga inaasahan ng Diyos sa atin sa Kanyang mga salita. Umaasa Siya na magagawa nating pahalagahan ang mahalagang panahong ito, hangarin ang katotohanan nang wasto, gawin ang ating tungkulin nang maayos, at tamuhin ang Kanyang pagliligtas. Isa itong minsan lang sa buhay na pagkakataong hangarin na magawang perpekto ng Diyos, at isang napakahalagang panahon na gawin ang ating tungkulin. Sa paggawa ng ating tungkulin, sa pamamagitan ng pagsasagawa ng paghahanap sa katotohanan para lutasin ang iba’t ibang problema, pwede tayong matuto ng mas maraming katotohanan at umusad sa buhay nang mas mabilis. Kung hindi ko sasamantalahin ang pagkakataong ito na magsanay nang mabuti, bagkus ay patuloy na maghahabol sa pera, wala akong mapapala sa huli sa pagtatapos ng gawain ng Diyos, at walang tindi ng pagsisisi ang magkakaroon ng anumang saysay. Sa katunayan, dapat tayong makuntento sa buhay na may pagkain at damit. Kung pababayaan natin ang tungkulin natin para sa malaking pera, sa huli ay makapipinsala iyon sa buhay natin, at mawawala sa atin ang pambihirang pagkakataon na makamit ang katotohanan at magawang perpekto ng Diyos. Lubos na kahangalan iyon!

Kalaunan, nakabasa ako ng isa pang sipi ng mga salita ng Diyos: “Bilang isang normal na tao, na naghahangad na mahalin ang Diyos, ang pagpasok sa kaharian upang maging isa sa mga tao ng Diyos ang inyong tunay na hinaharap, at isang buhay na siyang pinakamahalaga at pinakamakabuluhan; walang sinuman ang higit na pinagpala kaysa sa inyo. Bakit Ko sinasabi ito? Sapagkat yaong mga hindi naniniwala sa Diyos ay nabubuhay para sa laman, at sila ay nabubuhay para kay Satanas, ngunit sa kasalukuyan kayo ay nabubuhay para sa Diyos, at nabubuhay upang sumunod sa kalooban ng Diyos. Kaya sinasabi Ko na ang inyong mga buhay ang pinakamakabuluhan. Ang grupo lamang ng mga taong ito, na pinili ng Diyos, ang magagawang isabuhay ang isang buhay na pinakamakabuluhan: Walang sino pa man sa lupa ang magagawang isabuhay ang isang buhay na may gayong halaga at kahulugan” (Ang Salita, Vol. I. Ang Pagpapakita at Gawain ng Diyos. Alamin ang Pinakabagong Gawain ng Diyos at Sumunod sa Kanyang mga Yapak). Nakapagpapalakas ng loob para sa akin ang pagbabasa sa mga salitang ito mula sa Diyos. Ang paghahangad sa katotohanan at pagkilala sa Diyos ang tanging paraan para magkaroon ng tunay na makabuluhang buhay. Dati, palagi akong namumuhay alinsunod sa mga satanikong pilosopiya, iniisip na kapag mayroong pera at katayuan ay hahangaan ako ng lahat at mabibigyan ng kahulugan ang buhay ko. Pero mali ang lahat ng iyon. Kung walang pananampalataya, kung hindi nakakamit ang katotohanan bilang buhay, hindi kaya ng mga tao na tunay na maunawaan ang kahit na ano. Ni hindi nila alam kung saan sila mismo nanggaling, o na ang Diyos ang namamahala sa mga kapalaran ng sangkatauhan. Nagsusumikap lang sila para sa katayuan at pera, hindi iniisip na bumalik gaano man sila katinding magdusa. Kapag dumating na ang mga sakuna, ang mga taong tulad nito ay nakatakdang mamatay—at sa gayon ay mawawalan ng silbi ang pera nila. Talagang nakalulungkot na mapaglaruan at masaktan ni Satanas sa buong buhay nila. Gayunpaman, iba ang pagkakaroon ng pananampalataya at paghahangad sa katotohanan. Maaaring wala tayong masyadong materyal na kasiyahan, pero sa pamamagitan ng pagkatuto ng mga katotohanan, makikita natin ang mga bagay-bagay nang medyo mas malinaw at hindi na matutukso at maaalipin ng pera. Makakapagkamit tayo ng kapayapaan at kaliwanagan. Napakaraming pag-aari ng pamilya ni Job, pero hindi siya roon nalugod. Nakatuon siya sa pag-unawa sa paghahari ng Diyos sa lahat ng bagay, at sa pagkakaroon ng takot sa Diyos at pag-iwas sa masama. Nang dumating sa kanya ang mga pagsubok, hinding-hindi siya nagreklamo, at nagawa niyang manindigan sa patotoo. Nakamit niya ang pagsang-ayon ng Diyos at sa huli ay nagpakita sa kanya ang Diyos. Nagkaroon ng kabuluhan at halaga ang buhay ni Job. Iniisip iyon nang ganoon, isinulat ko ang liham ko ng pagbibitiw. Dahil nakikitang nakapagpasya na ako, hindi na ako sinubukang pilitin na manatili ng boss ko. Naging madali ang proseso ng aking pagbibitiw. Sa sandaling umalis na ako sa kompanya ay naging panatag at malaya ang pakiramdam ko.

Pagkatapos niyon, isinubsob ko ang sarili ko sa aking tungkulin at nakipagtulungan sa aking mga kapatid sa pagdidilig sa mga baguhan. Hindi nagtagal, masigasig nang pumupunta ang mga bagong mananampalataya sa mga pagtitipon, at bumubuti na ang buhay-iglesia. Nakaramdam ako ng matinding kapayapaan! Salamat sa Diyos!


83. Mga Aral na Natutunan sa Isang Kabiguan

Ni Joanne, Timog Korea

Habang naglilingkod ako bilang lider ng iglesia, pinangasiwaan ni Wang Hua ang gawain ko. Madalas siyang magkuwento kung paano niya pinamamahalaan ang gawain ng iglesia, sinasabi sa akin na hindi lang siya basta namamahala sa gawain sa sarili niyang iglesia, kundi sinusubaybayan rin niya ang gawain ng ilang iba pang iglesia, at na pinupuri siya ng mga nakatataas na lider sa pagiging matalino, mahusay ang kakayahan, at magaling sa gawain. Sinabi niya na ang dahilan kung bakit siya naging matagumpay sa kanyang gawain ay dahil unang-una, nakatuon siya sa kanyang personal na buhay pagpasok. Sinabi rin niya sa akin na sa mga taon ng kanyang pag-aaral, nasiyahan siya sa pagsusulat ng mga sanaysay at isa siyang magaling na manunulat noon—ibig sabihin nito ay bihirang nangangailangan ng pag-edit ang kanyang nakasulat na liham sa mga lider at katrabaho, at kaya niyang sabihin ang mga komplikadong isyu sa malinaw na paraan. Sinabi niya na pinagkalooban siya ng Diyos ng mga kasanayang ito, at ngayon ay ginagamit niya ang mga ito. Medyo nainggit ako nang sabihin niya iyon sa akin, at hinangaan ko ang kanyang mahusay na kakayahan, kahanga-hangang pagganap sa gawain, at paghahanap sa katotohanan.

Pero pagkatapos siyang makatrabaho sa loob ng dalawang buwan, napansin ko na madalas siyang manatili sa bahay sa halip na dumalo sa mga pagtitipon. Tinanong ko siya: “Bakit hindi ka pumupunta sa mga pagtitipon?” Sumagot siya: “Kumakain at umiinom ako ng mga salita ng Diyos at sinasangkapan ko ang sarili ko ng katotohanan sa bahay, para mas mahusay akong makapagbahagi sa iba ng mga salita ng Diyos at malutas ang kanilang mga isyu.” Naisip ko sa sarili ko: “Ngayon na ang panahon para palawakin ang ebanghelyo, at ang gawaing pang-ebanghelyo ang pangunahin mong responsabilidad. Pero sa ganito kaabalang panahon, nakaupo ka lang sa bahay. Hindi ba’t bigo ka sa paggawa ng totoong gawain at sakim na nagsasaya sa benepisyo ng katayuan mo?” Pero pagkatapos ay naisip ko: “May napakahusay siyang kakayahan at matagal na siyang naging lider. Kahit nga ang mga nakatataas na lider ay binabanggit ang kanyang mahusay na kakayahan, karunungan, at abilidad sa gawain. Bagaman medyo nagsasaya siya sa mga benepisyo ng katayuan niya, ano naman ngayon? Lahat tayo ay may katiwalian; normal lang na mailantad ito paminsan-minsan. Dapat kong itigil ang mga walang basehang palagay na ito.” Kaya kinalimutan ko nang ganoon-ganoon lang ang usapin at hindi ko na iyon inisip pa. Sa panahong iyon, kami ng mga katrabaho ko ay nagdaraos ng mga pagtitipon sa bawat grupo para makipagbahaginan at lumutas ng mga problema at paghihirap sa gawain ng ebanghelyo. Habang mas lalo kaming nagbabahagi, mas lalo kaming naliliwanagan, at nakahanap kami ng ilang landas ng pagsasagawa. Sinabi namin kay Wang Hua ang tungkol sa mga resultang nakamit namin sa mga pagtitipon. Pero sa laking gulat namin, mukhang hindi siya napahanga—may pilit na ngiti niyang sinabi: “Hindi kayo talaga dapat magtuon sa pagbabahagi tungkol sa gawain ng ebanghelyo, at paglutas sa maliliit na mga detalyeng ito. Gawain iyan para sa mga nagpapalaganap ng ebanghelyo—napakadali lang niyan. Sa mga pagtitipon, dapat ninyong pagtuunan ang pagbabahagi sa kung paano hanapin ang katotohanan, at kung paano hangarin ang buhay pagpasok. Pagkatapos, likas na darating ang tagumpay sa gawain ng ebanghelyo.” Nang marinig ang sinabi niya, hindi ako nangahas na sundin ang sarili kong opinyon. Nagtatalo ang kalooban ko at hindi alam ang sasabihin—kung hindi ko gagawin ang sinabi niya at maapektuhan ng isang paglihis ang gawain ng ebanghelyo, sasabihin ng mga kapatid na ako ang may kasalanan. Ang paggambala at paghadlang sa gawain ng ebanghelyo ay isang masamang gawa. Ang mapalitan ay isang magaan na parusa; sa mas malubhang kaso, maaari akong maitiwalag. “Kalimutan mo na ito,” naisip ko, “Gagawin ko na lang kung ano ang sinasabi niya!”

Kinabukasan, sa isang pagtitipon, binanggit ng iba ang ilang tunay na problema at paghihirap na nakahaharap nila habang ipinapalaganap ang ebanghelyo. Gayunman, sa pagkakataong ito, hindi ako tumulong na suriin ang mga problema nila at humanap ng mga paraan para malutas ang mga ito ayon sa mga aktuwal na sitwasyon na kanilang kinakaharap. Sa halip, iniwasan ko lang ang mga paghihirap at problemang ito, at tinanong sila kung ano ang natutunan nila tungkol sa kanilang sarili sa pamamagitan ng pagharap sa mga usaping ito. Sinabi ko rin na sa pamamagitan lamang ng pagtuon sa sarili naming buhay pagpasok kami magkakamit ng mga resulta sa aming mga tungkulin. Nang marinig ito, nagkatinginan lang sa isa’t isa ang mga kapatid, walang magawa. Walang sinuman ang nagsalita. Nagpatuloy nang ganoon ang mga pagtitipon sa sumunod na ilang araw. Habang mas nakikipagbahaginan ako sa ganitong paraan, mas lalo akong napapagod. Nakaiinip at nakababagot ang pagbabahagi ko, wala akong gaanong masabi, at walang direksiyon sa pangunguna sa mga pagtitipon. Talagang sumama ang loob ko. Parang ang pagtitipon na tulad nito ay walang kabuluhan—hindi nito nilulutas ang kanilang mga problema. Ganoon din ang nararamdaman ng mga katrabaho ko. Hinanap namin si Wang Hua para makipagbahaginan sa kanya, at tinanong siya kung nagkamali ba kami sa paggawa sa ganoong paraan. Pero iginiit ni Wang Hua na hindi namin kailangang lutasin ang mga tunay na problema—hangga’t nagbabahagi kami sa buhay pagpasok, magiging epektibo ang gawain ng ebanghelyo. Sinabi rin niya na wala kaming karanasan at walang pagkaunawa, nakatuon lamang sa gawain namin, at nabigong hanapin ang katotohanan. Matapos niyang sabihin iyon, nalilito na naman ako kung paano magpatuloy. Naisip ko: “May mahusay siyang kakayahan, pinangangasiwaan ang maraming iba’t ibang proyekto, at tinitingala ng mga nakatataas na lider, kaya dapat na gawin ko lang ang sinasabi niya! Kung tutuusin, mahina ang kakayahan ko, kulang ako sa karanasan at kabatiran, at mas mababa ako sa kanya sa bawat aspekto.” Kaya sa huli, ipinagpatuloy ko ang pagsunod sa utos niya.

Noong panahong iyon, napagbubuti ng ibang mga iglesia ang mga resulta nila sa pagpapalaganap ng ebanghelyo, at ang bilang nila ng mga bagong mananampalataya ay nadaragdagan nang nadaragdagan. Gayunpaman, ang mga resulta ng aming iglesia ay talagang lumalala. Talagang balisa ang pakiramdam ko at hindi ko alam kung paano magpapatuloy. Noong mga oras na iyon, ginaganap ang isang pagtitipon ng mga katrabaho, at nang marinig ng mga lider mula sa ibang iglesia kung bakit hindi nagkaroon ng magagandang kinalalabasan ang iglesia namin sa pagpapalaganap ng ebanghelyo, pinuna nila si Wang Hua dahil sa pagpapasasa sa mga benepisyo ng kanyang posisyon at hindi paggawa ng tunay na gawain. Hindi ito tinatanggap, umiyak siya at tinangkang ipagtanggol ang sarili. Sinabi niya na hindi lang siya ang may kasalanan kung bakit humina ang mga resulta ng gawain ng ebanghelyo—na dapat ding sisihin ang iba pang mga katrabaho. Sinubukan naming makipagbahaginan sa kanya at hayaan siyang pagnilayan ang sarili niya, pero ayaw talaga niyang makinig. Nagpatuloy siya sa pag-iyak at paggawa ng kaguluhan, at tuluyang ginambala ang pagtitipon. Nang makita ko iyon, naisip ko sa sarili ko: “Nakipagbahaginan kami para lutasin ang mga problema ng gawain ng ebanghelyo, pero patuloy mo kaming hinahadlangan at sinasabing kailangan naming pagtuunan ang buhay pagpasok. Kinaligtaan mong lutasin ang mga tunay na paghihirap at problema sa gawain ng ebanghelyo, sinasabing dapat naming ‘pagtuunan ang buhay pagpasok.’ Hindi ba’t iyon ang ginawa mo? Malinaw na nakikita ang mga katunayan sa usapin—sa halip na aminin ang ginawa mo, sinubukan mong ipasa ang responsabilidad. Hindi ba’t nabibigo kang tanggapin ang katotohanan?” Binalak kong ipaalam sa mga nakatataas na lider ang tungkol sa sitwasyon niya at hayaan silang humusga kung siya ay isang tamang tao. Pero sumagi sa isip ko na baka nasa masamang kalagayan lang siya kamakailan. Idagdag pa roon ang mapungusan, tiyak na naging direktang paghamak iyon sa dignidad at katayuan niya. Ito ang dahilan kaya ganoon katindi ang naging reaksyon niya. Kung kakalagpak lang niya sa masamang kalagayan, at iniulat ko ang sitwasyon niya sa mga nakatataas na lider, iisipin ba nilang kulang ako sa katotohanan at pagkakilala, at hindi magawang tratuhin nang patas ang mga tao? At kung malalaman ni Wang Hua, iisipin ba niyang sinasadya kong pahirapan siya? Ibubukod ba niya ako at pahihirapan? Susubukan ba niyang palitan ako dahil dito? Sa tingin ko ay dapat na makipagbahaginan na lang ako sa kanya at tingnan kung ano ang mangyayari pagkatapos. Kapag nakapagbahaginan na kami at nagkaroon ako ng wastong pagkakilala sa kanya, puwede ko pa rin siyang iulat kung kinakailangan.

Sa ikalawang araw ng pagtitipon ng mga katrabaho, narinig kong hinusgahan ni Wang Hua ang isang kapatid sa harap ng isa pang kapatid, na nagdulot ng pagtatalo sa kanilang dalawa. Pinaalalahanan ko siya: “May ilang hindi pagkakaunawaan noon pa ang dalawang kapatid na ito, at ang pagsasalita mo nang ganyan ay magpapalala lang nito. Paano sila patuloy na makakapagtulungan pagkatapos niyan?” Ayaw niyang tanggapin iyon, at nakipagtalo siya sa akin: “Totoo ang lahat ng sinabi ko, direkta akong tao, prangka ako, at sinasabi kung ano ang nasa isip ko.” Sabi ko: “Hindi iyan pagiging prangka. Ang paglalarawan mo sa pag-uugali ng kapatid na iyon ay hindi makatotohanan o obhetibo—nanghuhusga ka. Hindi mo inisip kung paano maaaring makapinsala sa kapatid na iyon ang sinabi mo, o kung ano ang maaaring maging epekto nito sa gawain ng iglesia. Ang tanging kahihinatnan nito ay ang pagkasira ng kanilang ugnayan, at hindi sila makakapagtulungan nang maayos. Iyan ay paghahasik ng hidwaan.” Sa gulat ko, sumagot siya: “Hindi ako tulad ng ilang tao na hindi sinasabi ang iniisip nila, na laging nagsisinungaling, may itinatago sa mga kilos nila at mga mapanlinlang.” Nang marinig ko ang patutsada at pag-atake na kalakip ng kanyang mga salita, alam kong malubha ang kanyang problema, at gusto kong iulat siya sa pamunuan. Pero naisip ko, “Ang ginawa ko lang ngayon ay bigyan siya ng ilang mungkahi at binatikos niya ako kaagad. Kapag nalaman niyang iniulat ko ang mga isyu niya, magagalit ba siya, at maghihiganti? Sinabi na niyang sa tingin niya ay mapanlinlang ako—paano kung kondenahin niya ako sabihin niyang hindi ako nababagay na lider ng iglesia, at palitan ako? Hinahabol pa rin ako ng mga pulis ng CCP, kaya hindi ako makakauwi. Kung mapapalitan ako, pero hindi pa rin ako makababalik sa mga pagtitipon sa bahay, saan pa ako puwedeng pumunta?” Noong gabing iyon, talagang balisa ako. Ang dami kong iniisip, at hindi ako nakatulog magdamag. Sa huli, nagpasya akong huwag siyang isumbong. Pagkatapos, kinaumagahan, nauntog ang ulo ko sa poste ng kama nang napakalakas na nahilo at natuliro ako. Nagkaroon ako ng dalawang malaking bukol na hindi nawala ng ilang araw. Naisip ko sa sarili ko: “Dinidisiplina ba ako ng Diyos?” Pero noong oras na iyon, manhid ako, at hindi ko pinagnilayan ang sarili ko. Sa loob ng dalawang araw na iyon, naglibot ako na parang zombie, at pakiramdam ko ay nawala sa akin ang gawain ng Banal na Espiritu.

Laking gulat ko, pagkatapos mismo ng pagtitipon ng katrabaho, dumating ang ilang kapatid na pinadala ng mga nakatataas na lider upang siyasatin ang sitwasyon ni Wang Hua. Sinabi ko sa kanila lahat ng nalalaman ko. Matindi akong pinungusan ng mga kapatid: “Alam na alam mong may problema, kaya bakit hindi mo isinumbong ang nakita mo? Kahit na hindi mo maunawaan ang diwa ng isyu, iniulat mo man lang sana ang nakita mo, ang nalalaman mo, at ang mga partikular na detalye ng kanyang pag-uugali sa mga nakatataas na lider. Alam mo na dapat mong iulat ang mga problema niya, pero para protektahan ang sarili mo, hindi mo isinagawa ang katotohanan at hindi pinrotektahan ang gawain ng iglesia kahit katiting. Makasarili at kasuklam-suklam ka talaga!” Talagang nakaramdam ako ng pagsisisi at panghihinayang pagkatapos akong mapungusan nang ganoon. Nanalangin ako sa Diyos: “O Diyos! Alam ko na hindi ko pinrotektahan ang gawain ng iglesia, pero hindi ko alam ang pinagmumulan ng problema ko. Pakiusap bigyan Mo ako ng kaliwanagan at gabayan Mo ako na makilala ang sarili ko. Handa akong magsisi.”

Pagkatapos noon, nakita ko ang siping ito ng mga salita ng Diyos: “Sa kanilang gawain, kailangang bigyang-pansin ng mga lider at manggagawa ng iglesia ang dalawang prinsipyo: Ang isa ay ang gawing ganap ang kanilang gawain ayon sa mga prinsipyong nakasaad sa mga pagsasaayos ng gawain, nang hindi kailanman nilalabag ang mga prinsipyong iyon at hindi ibinabatay ang kanilang gawain sa anumang maaari nilang mailarawan sa isip o sa alinman sa mga sarili nilang pag-iisip. Sa lahat ng ginagawa nila, dapat silang magpakita ng malasakit sa gawain ng iglesia, at laging unahin ang kapakanan ng sambahayan ng Diyos. Isang bagay pa—at ito ang pinakamahalaga—iyon ay sa lahat ng bagay, dapat silang magtuon sa pagsunod sa patnubay ng Banal na Espiritu at gawin ang lahat nang mahigpit na sinusunod ang mga salita ng Diyos. Kung nakakaya pa rin nilang salungatin ang patnubay ng Banal na Espiritu, o kung sutil pa rin nilang sinusunod ang sarili nilang mga ideya at ginagawa ang mga bagay-bagay ayon sa sarili nilang imahinasyon, ang mga kilos nila ang bubuo sa pinakamatinding paglaban sa Diyos. Walang patutunguhan ang madalas nilang pagtalikod sa kaliwanagan at patnubay ng Banal na Espiritu. Kung maiwawala nila ang gawain ng Banal na Espiritu, hindi na nila magagawang magtrabaho; at kahit pa magawa nilang makapagtrabaho kahit paano, wala silang matatapos” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Sa pagninilay sa mga salita ng Diyos, napagtanto ko na ang hinihingi ng Diyos sa mga lider at manggagawa sa kanilang gawain ay na gumawa sila ayon mismo sa mga pagsasaayos ng gawain, at gampanan ang kanilang mga tungkulin alinsunod sa mga prinsipyo ng sambahayan ng Diyos. Kung gagawin nila ang gusto nila, na nilalabag ang mga prinsipyo pati na ang patnubay ng Banal na Espiritu, at nagmamatigas na kumakapit sa kanilang sariling mga ideya sa trabaho nila, maituturing ito na matinding paglaban sa Diyos. Noon ko lang napagtanto kung bakit nawala sa akin ang gawain ng Banal na Espiritu at nalubog ako sa kadiliman. Nakita ko na hindi dumadalo sa mga pagtitipon o nagbabahagi tungkol sa gawain ng ebanghelyo si Wang Hua. Dagdag pa, alam ko na paglabag ito sa mga pagsasaayos ng gawain, at alam ko rin na malinaw na hindi gumagana ang pagsunod sa sinasabi niya. Pero dahil naniwala akong may mahusay siyang kakayahan at isang magaling na manggagawa, nakiayon ako sa kanya sa paglabag ng mga pagsasaayos ng gawain, at dahil dito, labis na naapektuhan ang gawain ng ebanghelyo. Nakita ko na ayaw pagnilayan ni Wang Hua ang kanyang sarili kahit ilang beses siyang nagkamali, binabaligtad pa nga niya ang sitwasyon at binabatikos ang iba at hindi talaga tinatanggap ang katotohanan. Pero dahil takot akong mapasama ang loob niya at mapalitan ako, hindi ko iniulat ang problema niya. Nilabag ko ang mga pagsasaayos ng gawain at ang patnubay at pagtanglaw ng Banal na Espiritu, at sutil kong nilabanan ang Diyos. Paanong hindi ako kasusuklaman ng Diyos? Hindi ako nagkamit ng kaliwanagan mula sa mga salita ng Diyos, wala akong masabi sa mga pagbabahagi ko, bigo akong makahanap ng landas sa aking mga tungkulin, at nalubog ako sa lubos na kadiliman. Ito ay pagtatago ng Diyos ng Kanyang mukha sa akin.

Sa pagninilay sa lahat ng ito, nakita ko ang siping ito ng mga salita ng Diyos: “Ang kalituhan ay kapag hindi mo makilatis ang isang usapin; hindi mo alam kung paano humusga o kumilatis nang naaayon sa mga prinsipyo o nang tumpak. Kahit na medyo nakikilatis mo ito, hindi ka sigurado kung tama ba ang iyong pananaw, hindi mo alam kung paano pangasiwaan o lutasin ang usapin, at mahirap para sa iyo na makabuo ng kongklusyon tungkol dito. Sa madaling salita, hindi ka nakakasiguro tungkol dito at hindi ka makapagdesisyon. Kung hindi mo nauunawaan kahit kaunti ang katotohanan at walang ibang makakalutas ng problema, ito ay nagiging isang problemang hindi kayang lutasin. Hindi ba’t ito ay pagharap sa isang mahirap na hamon? Kapag nahaharap sa mga gayong problema, dapat na iulat ito sa Itaas ng mga lider at manggagawa at dapat silang maghanap mula sa Itaas upang mas mabilis na malutas ang mga isyu. Madalas ba kayong maharap sa mga kalituhan? (Oo.) Problema na mismo ang regular na pagharap sa mga kalituhan. Sabihin nating nahaharap ka sa isang isyu at hindi mo alam ang tamang paraan para harapin ito. May isang tao na nagmumungkahi ng solusyon na sa tingin mo ay makatwiran, samantalang may isa pang tao na nagmumungkahi ng ibang solusyon na sa tingin mo ay makatwiran din, at kung hindi mo malinaw na makita kung alin ang mas angkop na solusyon, at iba-iba ang opinyon ng lahat at walang nakakaarok sa ugat o diwa ng problema, siguradong magkakaroon ng pagkakamali sa pagresolba ng isyu. Kaya, upang maresolba ang isang problema, napakahalaga at napakaimportante na matukoy ang ugat at diwa nito. Kung hindi mapagkilatis ang mga lider at manggagawa, kung hindi nila naaarok ang diwa ng problema, at hindi sila makabuo ng tamang kongklusyon, dapat agad nilang iulat ang isyu sa Itaas at humingi ng solusyon; ito ay kinakailangan at hindi labis na reaksyon. Ang mga hindi nalutas na problema ay maaaring magdulot ng malulubhang kahihinatnan at makaaapekto sa gawain ng iglesia—dapat na lubos itong maunawaan” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 7). Sa pamamagitan ng pagbabasa ng mga salita ng Diyos, napagtanto ko na kapag nagkakaproblema tayo sa mga tungkulin natin, tulad ng mga tunggalian sa pagitan ng mga katrabaho na hindi natin alam kung paano lulutasin, o kung may napansin tayong problema sa isang tao pero hindi natin lubos na matiyak ang sitwasyon at hindi natin alam kung paano ito haharapin, dapat tayong mag-ulat kaagad sa mga nakatataas na lider at maghanap ng kalutasan. Ang pag-uulat ng mga isyu ay hindi tungkol sa pagkilala ng mga kamalian sa mga tao, o pagsasabi sa mga tao, at hindi pagpapalaki ng isang maliit na bagay; ang punto ay malutas ang mga isyu na hindi kayang unawain ng mga tao nang sila lang, nang sa gayon ay maiwasan ang mga pagkaantala sa gawain at sa buhay pagpasok ng mga tao. Samantalang ako, gaano man karaming problema ang hinarap ko o gaano man kalubha ang mga ito, mas ginusto kong ipagpaliban ang gawain at sirain ang buhay pagpasok ng mga kapatid kaysa iulat ang mga ito, kung ang paggawa nito ay nagbabanta sa mga interes ko o sa aking mga inaasam sa hinaharap. Nang makita kong sumasalungat si Wang Hua sa mga pagsasaayos ng gawain at nabibigong pangasiwaan ang gawaing pang-ebanghelyo, kahit na hindi ko lubos na nauunawaan ang isyu, naramdaman kong may mali at hindi na tama ang ginagawa niya. Noon pa lang ay dapat iniulat ko na kaagad ang sitwasyon niya sa mga nakatataas na lider. Pero nag-alala ako na kung hindi ako makikiayon sa mga utos niya, ako ang mananagot, kaya sinunod ko ang sinabi niya. Nang manggulo nang wala sa katwiran si Wang Hua matapos mapungusan, hindi ako sigurado kung nasa masamang kalagayan lang siya, o kung isa siyang taong tinatanggihan at kinamumuhian ang katotohanan sa kanyang pinakadiwa. Gayunman, dapat sana ay gumawa ako ng napapanahong ulat, at hinayaan ang mga nakatataas na lider na magpadala ng isang tao para magsiyasat at kumilatis, upang maiwasang maantala ang gawain ng iglesia dahil maling tao ang ginamit. Pero nag-alala ako na kung mali ang pag-uulat ko sa kanya, iisipin ng mga nakatataas na lider na hindi ako mahusay humusga ng iba. Gayundin, natakot ako na susupilin ako ni Wang Hua pagkatapos, kaya palagi kong ipinagpapaliban ang pag-uulat sa isyu sa kanya. Kung isa akong taong responsable, isang taong pinoprotektahan ang gawain ng iglesia, naarok ko man o hindi ang diwa ng isyu at naunawaan ang katotohanan, hindi sana ako napigilan ng kahit ano. Naghanap sana ako ng paraan para protektahan ang mga interes ng iglesia. Pero sa halip, upang maprotektahan ang sarili ko, pasibo akong naghintay, nagdahilan sa sarili sa pagsasabing iuulat ko siya kapag nagkaroon na ako ng tamang pagkakilala. Pero kung maghihintay ako hanggang sa magkaroon ako ng tamang pagkakilala, hindi ba’t huli na ang lahat? Hindi ba’t mas maaapektuhan ang gawaing pang-ebanghelyo kung gayon? Noon ko napagtanto kung gaano kahalaga na hanapin ang katotohanan kapag nahaharap tayo sa mga suliranin at nalilito. Ang tapat na pagprotekta sa gawain ng iglesia ay tunay na mahalaga.

Para protektahan ang sarili ko, palagi kong ipinagpapaliban ang pag-uulat ng mga isyu ni Wang Hua, at nagdulot ito ng maraming malulubhang pinsala sa gawaing pang-ebanghelyo. Lubos akong nagsisi. Kalaunan, nakita ko ang mga salita ng Diyos na naglalantad sa mga anticristo: “Paano naipapamalas ang pagiging makasarili at ubod ng sama ng mga anticristo? Sa anumang bagay na kapaki-pakinabang sa kanilang katayuan o reputasyon, nagsisikap silang gawin o sabihin ang anumang kailangan, at kusang-loob silang nagtitiis ng anumang pagdurusa. Pero pagdating sa may kinalaman sa gawaing isinaayos ng sambahayan ng Diyos, o pagdating sa may kinalaman sa gawain na kapaki-pakinabang sa paglago ng buhay ng mga taong hinirang ng Diyos, lubos nilang binabalewala ito. Kahit kapag ang masasamang tao ay nanggagambala, nanggugulo, at gumagawa ng lahat ng uri ng kasamaan, dahilan kaya lubhang naaapektuhan ang gawain ng iglesia, nananatili silang walang ginagawa at walang pakialam, na para bang walang kinalaman ito sa kanila. At kung may nakatuklas at nag-ulat ng masasamang gawa ng isang masamang tao, sinasabi nilang wala silang nakita at nagmamaang-maangan sila” (Ang Salita, Vol. IV. Paglalantad sa mga Anticristo. Ikaapat na Ekskorsus: Pagbubuod sa Katangian ng mga Anticristo at sa Kanilang Disposisyong Diwa (Unang Bahagi)). “Hindi nauunawaan ng ilang tao ang maraming katotohanan. Hindi nila nauunawaan ang mga prinsipyo sa anumang ginagawa nila, at kapag nakakaharap sila ng mga problema, hindi nila alam ang tamang paraan ng pag-asikaso sa mga iyon. Paano sila dapat magsagawa sa ganitong sitwasyon? Ang pinakamababang pamantayan ay ang kumilos ayon sa konsiyensiya—ito ang panimulang punto. Paano ka dapat kumilos nang ayon sa konsiyensiya? Kumilos ka nang mula sa sinseridad, at maging karapat-dapat sa kabaitan ng Diyos, sa pagbibigay sa iyo ng Diyos ng buhay na ito, at sa pagkakataong ito na ibinigay ng Diyos upang matamo ang kaligtasan. Epekto ba iyon ng iyong konsiyensiya? Sa sandaling matugunan mo na ang pinakamababa sa mga pamantayan na ito, makakamit mo na ang proteksiyon at hindi ka gagawa ng matitinding pagkakamali. Hindi ka na madaling gagawa ng mga bagay upang maghimagsik laban sa Diyos o pabayaan ang iyong mga responsabilidad, ni manganganib na kumilos nang walang-interes. Hindi ka rin masyadong magbabalak ng pakana para sa iyong sariling katayuan, katanyagan, pakinabang, at kinabukasan. Ito ang papel na ginagampanan ng konsiyensiya. Ang konsiyensiya at katwiran ay dapat kapwa maging bahagi ng pagkatao ng isang tao. Ang mga ito ay kapwa ang pinakabatayan at pinakamahalaga. Anong klaseng tao ang isang taong walang konsiyensiya at walang katwiran ng normal na pagkatao? Sa pangkalahatan, siya ay isang taong walang pagkatao, isang taong sukdulan ng sama ang pagkatao. Kung mas bubusisiin ang mga detalye, anong mga pagpapamalas ng kawalan ng pagkatao ang ipinapakita ng taong ito? Subukang suriin kung anong mga katangian ang matatagpuan sa gayong mga tao at anong partikular na mga pagpapamalas ang ipinapakita nila. (Makasarili sila at mababang-uri.) Ang mga taong makasarili at mababang-uri ay basta-basta lang sa kanilang mga pagkilos, at walang malasakit sa mga bagay na wala silang pansariling kinalaman. Hindi nila isinasaalang-alang ang mga kapakanan ng sambahayan ng Diyos, ni hindi sila nagpapakita ng pagsasaalang-alang para sa mga layunin ng Diyos. Wala silang dinadalang pasanin sa pagganap sa kanilang mga tungkulin o sa pagpapatotoo sa Diyos, at hindi sila responsable. … May ilang tao na hindi umaako ng anumang responsabilidad kahit ano pa ang tungkuling ginagampanan nila. Hindi rin nila iniuulat kaagad sa mga nakatataas sa kanila ang mga problemang nadidiskubre nila. Kapag may nakikita silang mga taong nanggagambala at nanggugulo, nagbubulag-bulagan sila. Kapag nakikita nilang gumagawa ng kasamaan ang mga masasamang tao, hindi nila sinusubukang pigilan sila. Hindi nila pinoprotektahan ang mga interes ng sambahayan ng Diyos, o isinasaalang-alang kung ano ang kanilang tungkulin at responsabilidad. Kapag ginagampanan nila ang kanilang tungkulin, hindi gumagawa ng anumang tunay na gawain ang mga taong kagaya nito; sila ay mga mahilig magpalugod ng iba at sakim sa kaginhawahan; nagsasalita at kumikilos sila para lamang sa sarili nilang banidad, reputasyon, katayuan, at mga interes, at handa lamang silang ilaan ang kanilang panahon at pagsisikap sa mga bagay na kapaki-pakinabang sa kanila” (Ang Salita, Vol. III. Ang mga Diskurso ni Cristo ng mga Huling Araw. Sa Pagbibigay ng Isang Tao ng Puso Niya sa Diyos, Makakamit Niya ang Katotohanan). Sa pamamagitan ng pagbabasa ng mga salita ng Diyos, napagtanto ko na sa ating mga tungkulin, madalas tayong mahaharap sa mga isyung hindi natin lubos na mauunawaan at hindi alam kung paano lulutasin, pero ang mga may pagkatao ay pinoprotektahan ang mga interes ng iglesia nang may mabuting konsensiya. Ang mga walang konsensiya at katwiran ay isinasaalang-alang lamang ang kanilang sariling dignidad, katayuan at pansariling interes. Hindi sila nag-uulat ng mga problemang napapansin nila, at sila ay napakamakasarili at kasuklam-suklam. Ganyang-ganyan ako noon. Para sa aking reputasyon, katayuan, mga inaasahan sa hinaharap, at destinasyon, ipinagpaliban ko ang pag-uulat sa panggagambala ni Wang Hua sa gawain ng iglesia. Namumuhay ako sa mga satanikong lason gaya ng “Ang matitinong tao ay mahusay sa pag-iingat sa sarili, tanging hangad nila ay hindi magkamali” at “Kapag alam mong may mali, mas mabuti pang tumahimik na lang.” Natakot ako na kung iuulat ko ang mga isyu ni Wang Hua, susupilin at papalitan ako, kaya nakaisip ako ng mga palusot gaya ng, “Lahat naman ay tiwali,” “Marahil ay nasa masamang kalagayan lang siya,” at “Iuulat ko ang problema kapag naunawaan ko na ito nang mabuti.” Maaaring tamang pakinggan ang mga dahilang ito, pero ang totoo, sinusubukan ko lang protektahan ang sarili ko at iwasan ang responsabilidad. Inalala ko lang ang aking reputasyon, katayuan, mga inaasahan sa hinaharap, at hantungan—hindi ko isinaalang-alang ang gawain ng iglesia, ni hindi ko pinrotektahan ang mga interes nito. Naging makasarili ako, kasuklam-suklam, at walang pagkatao. Wala talaga akong utang na loob!

Kalaunan, pinagnilayan ko kung bakit palagi kong ipinagpapaliban ang pag-uulat sa mga problema ni Wang Hua at napagtanto kong isa sa mga dahilan ay wala akong pagkakilala sa kanya. Sa pamamagitan ng paglalantad ng mga salita ng Diyos, nagkamit ako ng pagkakilala at pagkaunawa sa ugali ni Wang Hua. Sabi ng Diyos: “Ang kaparaanan nila ng pagtataas at pagpapatotoo sa sarili nila ay upang ipangalandakan ang sarili nila at maliitin ang iba. Nagbabalatkayo at nagpapanggap din sila, ikinukubli ang mga kahinaan, mga kakulangan, at mga kapintasan nila sa mga tao upang ang tanging nakikita ng mga ito ay ang kanilang luningning. Hindi man lamang sila nangangahas na sabihin sa ibang tao kapag nakararamdam sila ng pagkanegatibo; salat sila sa tapang na magtapat at makipagbahaginan sa mga ito, at kapag may ginawa silang anumang mali, ginagawa nila ang lahat-lahat upang ikubli at pagtakpan ito. Hindi nila kailanman binabanggit ang pinsalang naidulot nila sa gawain ng iglesia sa takbo ng paggawa ng tungkulin nila. Kapag may nagawa silang maliit na ambag o natamong ilang maliit na tagumpay, gayunman, mabilis sila sa pagpapakitang-gilas nito. Hindi sila makapaghintay na ipaalam sa buong daigdig kung gaano sila may kakayahan, kung gaano kataas ang kakayahan nila, kung gaano sila katangi-tangi, at kung gaano sila mas magaling kaysa sa mga normal na tao. Hindi ba’t isa itong paraan ng pagtataas at pagpapatotoo sa kanilang sarili? Ang pagtataas at pagpapatotoo ba sa sarili ay isang bagay na ginagawa ng isang taong may konsensiya at katwiran? Hindi. Kaya kapag ginagawa ito ng mga tao, anong disposisyon ang karaniwang nabubunyag? Kayabangan. Ito ang isa sa mga pangunahing disposisyon na nabubunyag, na sinusundan ng panlilinlang, na kinasasangkutan ng paggawa ng lahat ng maaari upang gawing mataas ang pagpapahalaga sa kanila ng ibang mga tao. Hindi mabubutasan ang kanilang mga salita at malinaw na naglalaman ng mga motibasyon at pakana, nagpapakitang-gilas sila, gayumpaman ay nais nilang itago ang katunayang ito. Ang kalalabasan ng kung ano ang sinasabi nila ay na pinararamdam sa mga tao na mas mahusay sila kaysa sa iba, na wala silang sinumang kapantay, na ang lahat ng iba ay nakabababa sa kanila. At ang kalalabasang ito ay hindi ba natatamo sa pamamagitan ng mga pakubling paraan? Anong disposisyon ang nasa likod ng gayong mga paraan? At mayroon bang anumang mga sangkap ng kabuktutan? (Mayroon.) Isa itong uri ng buktot na disposisyon. Makikita na ang mga kaparaanang ginagamit nila ay udyok ng isang mapanlinlang na disposisyon—kaya bakit Ko sinasabi na buktot ito? Ano ang koneksyon nito sa kabuktutan? Ano sa palagay ninyo: Kaya ba nilang maging bukas tungkol sa kanilang mga layon na itaas at patotohanan ang kanilang sarili? Hindi nila kaya. Ngunit laging may hangarin sa kaibuturan ng kanilang puso, at ang sinasabi at ginagawa nila ay para makatulong sa hangaring iyon, at ang mga layon at motibo ng sinasabi at ginagawa nila ay lubos nilang inililihim. Halimbawa, gagamit sila ng panlilihis o ilang patagong kahina-hinalang taktika para makamtan ang mga layon na ito. Hindi ba’t likas na tuso ang gayong paglilihim? At hindi ba’t matatawag na buktot ang gayong pagkatuso? (Oo.) Maaari nga itong tawaging buktot, at mas malalim iyon kaysa panlilinlang. Gumagamit sila ng partikular na pamamaraan para makamit ang kanilang mga mithiin. Ang disposisyong ito ay panlilinlang. Gayunman, ang ambisyon at pagnanais sa kaibuturan ng kanilang puso na palaging gustong pasunurin, patingalain, at pasambahin ang mga tao sa kanila ang kadalasang nagtutulak sa kanila para itaas at patotohanan ang kanilang sarili, at ginagawa nila ang mga bagay na ito nang walang prinsipyo at walang kahihiyan. Ano ang disposisyong ito? Umaangat ito sa antas ng kabuktutan” (Ang Salita, Vol. IV. Paglalantad sa mga Anticristo. Ikaapat na Aytem: Itinataas at Pinatototohanan Nila ang Kanilang Sarili). Sa pamamagitan ng mga salita ng Diyos nakita ko kung paanong ang mga anticristo ay may mapagmataas at masamang disposisyon. Upang maisakatuparan ang kanilang layon na mabitag at makontrol ang mga tao, gumagamit sila ng lahat ng uri ng mga pamamaraan para dakilain at patotohanan ang kanilang sarili, hinihikayat ang mga tao na hangaan at sambahin sila nang hindi sinasadya at maramdaman ng mga ito na walang sinumang makakapantay sa kanila. Ang mga salita ng Diyos ay nagbigay-daan sa akin na magkamit ng kaunting pagkakilala sa mga pamamaraan at layunin ni Wang Hua. Kung iisipin ang mga pakikipag-ugnayan ko sa kanya, madalas niyang ipinagmamalaki kung paano niya pinangangasiwaan ang trabaho at ang papuri na natatanggap niya mula sa mga nakatataas na lider. Nagsisilbi ang lahat ng ito na iparamdam sa iba na binibigyan niya ng malaking importansya ang buhay pagpasok at na isa siyang taong hinahanap ang katotohanan. Nagpapakitang-gilas din siya ng kanyang mga kaloob at talento, sinasabing sumusulat siya ng mga liham sa elegante at mahusay na paraan na bihirang nangangailangan ng pag-edit. Ipinaramdam nito sa iba na mas mababa sila kaysa sa kanya sa lahat ng aspeto, na hindi sila kasinggaling niya. Gumamit si Wang Hua ng lahat ng uri ng pamamaraan para magpakitang-gilas at ipagmalaki ang kanyang sarili, pero hindi kailanman inilantad ang kanyang sariling katiwalian. Iginigiit pa nga niya ang paniniwala niya sa isipan ng iba at pinagtatakpan ang sarili, ipinepresentang mabuti ang sarili, para walang makakita sa kanyang mga kahinaan, mga kakulangan o mga tusong layunin niya. Sa katunayan, maraming beses na siyang inilantad at pinungusan ng mga nakatataas na lider dahil sa hindi pagpili o paggamit ng mga tao ayon sa prinsipyo, at pagkilos nang walang ingat sa kanyang tungkulin, pero hindi niya kailanman binanggit iyon. Sinasabi lang niya kung paanong pinupuri siya ng mga nakatataas na lider at tinitingala siya, at ipinapakita lang sa mga tao ang pinakamagagandang aspekto ng kanyang sarili. Madalas siyang nasa bahay lang sa halip na gumawa ng totoong gawain. Sinasabi niyang ito ay para sangkapan ang kanyang sarili ng katotohanan, para mas mahusay na maibahagi ang mga salita ng Diyos at malutas ang mga problema ng mga tao. Pero ang totoo, malinaw na nagpapakasasa lang siya sa mga benepisyo ng kanyang katayuan. Hindi siya lumutas ng anumang aktuwal na mga paghihirap na umiiral sa gawain ng ebanghelyo—sa halip, ikinalat niya ang maling akala na sa pamamagitan ng paglutas ng mga isyu sa gawaing pang-ebanghelyo sa mga pagtitipon, binibigyang-halaga lamang ng mga tao ang gawain at hindi ang buhay pagpasok. Lagi rin niyang binabatikos at minamaliit ang iba, inilalarawan ang totoong gawain ng ibang tao bilang larong pambata. Naghasik siya ng hidwaan, palihim na siniraan ang iba, at winasak ang mga ugnayan sa pagitan ng mga kapatid, gayunman, sinasabi niyang siya ay prangka, nagsasalita nang tuwiran at makatotohanan. Lahat ng salita at kilos ni Wang Hua ay lubos na masama at tuso. Kung hindi dahil sa paglalantad ng Diyos, madaling malihis na hangaan at sambahin siya. Nang matanto ko ang lahat ng ito, sa wakas ay natauhan ako, at nagkamit ng kaunting pagkakilala sa anticristong diwa ni Wang Hua.

Habang nagninilay-nilay ako, napagtanto ko na isa sa mga dahilan kung bakit wala akong pagkakilala sa kanya ay dahil hindi ko matukoy ang pagkakaiba ng isang pansamantalang katiwalian at isang tiwaling kalikasang diwa. Kalaunan, nakakita ako ng ilan sa mga salita ng Diyos: “Lahat ng nagawang tiwali ni Satanas ay may mga tiwaling disposisyon. May ilang tao na nagtataglay ng tiwaling disposisyon lamang, samantalang ang iba ay hindi ganito: Hindi lamang sila mayroong mga tiwali at satanikong disposisyon, kundi napakamalisyoso rin ng kanilang likas na pagkatao. Hindi lamang inihahayag ng kanilang mga salita at kilos ang kanilang mga tiwali at satanikong disposisyon; ang mga taong ito, bukod dito, ang totoong mga diyablo at si Satanas” (Ang Salita, Vol. I. Ang Pagpapakita at Gawain ng Diyos. Isang Babala sa mga Hindi Nagsasagawa ng Katotohanan). “Paano inilalarawan ng Diyos ang mga anticristo? Bilang iyong mga namumuhi sa katotohanan at sumasalungat sa Diyos—mga kaaway sila ng Diyos! Ang pagsalungat sa katotohanan, pagkamuhi sa Diyos, at pagkamuhi sa lahat ng positibong bagay—hindi ito ang panandaliang kahinaan o kahangalan na makikita sa mga ordinaryong tao, ni ang pagpapakita ng mga maling kaisipan at pananaw na lumilitaw sa isang sandali ng baluktot na pagkaarok; hindi ito ang problema. Ang problema ay na sila ay mga anticristo, ang mga kaaway ng Diyos, na namumuhi sa lahat ng positibong bagay at sa buong katotohanan; sila ay mga karakter na namumuhi at sumasalungat sa Diyos. Ano ang tingin ng Diyos sa gayong mga karakter? Hindi sila inililigtas ng Diyos! Kinasusuklaman at kinamumuhian ng mga taong ito ang katotohanan, may kalikasang diwa sila ng mga anticristo. Nauunawaan ba ninyo ito? Ang inilalantad dito ay kabuktutan, pagiging marahas, at pagkamuhi sa katotohanan. Ito ang pinakamalala sa mga satanikong disposisyon sa mga tiwaling disposisyon, na kumakatawan sa mga pinakakaraniwan at pinakamalaking katangian ni Satanas, hindi ang mga tiwaling disposisyon na ipinapakita ng ordinaryong tiwaling sangkatauhan. Ang mga anticristo ay isang puwersang laban sa Diyos. Maaari nilang guluhin at kontrolin ang iglesia, at mayroon silang kapasidad na lansagin at gambalain ang gawain ng pamamahala ng Diyos. Hindi ito isang bagay na kayang gawin ng mga ordinaryong tao na may tiwaling disposisyon; ang mga anticristo lang ang may kakayahang gumawa ng gayong mga kilos. Huwag ninyong maliitin ang bagay na ito” (Ang Salita, Vol. IV. Paglalantad sa mga Anticristo. Ikaanim na Aytem). Tinulungan ako ng mga salita ng Diyos na maunawaan na bagama’t ang lahat ng ginawang tiwali ni Satanas ay may tiwaling disposisyon, may ilang taong may pagkatao, konsensiya at katwiran, at kayang tumanggap ng katotohanan. Kapag may mga pagkukulang o paglihis sa kanilang tungkulin, at sila ay naabisuhan sa mga ito, nailantad, at napungusan, maaaring sa simula ay mapahiya sila at lumaban, at ipagtanggol ang kanilang sarili. Ngunit pagkatapos, nagagawa nilang pagnilayan ang kanilang sarili, at kinasusuklaman nila ang kanilang tiwaling kalikasan at maling pamamaraan. Kapag napagtatanto nila kung paano nila naantala at nahadlangan ang gawain ng iglesia, nakadarama sila ng panghihinayang, kinamumuhian nila ang kanilang sarili, nagsisisi at nagbabago. Gayunpaman, may ilan na hindi lamang may tiwaling disposisyon ni Satanas, kundi mayroon ding mapaminsalang kalikasan, hindi kayang tanggapin ang katotohanan kahit kaunti, at kinamumuhian pa nga ito. Gaano man kalaki ang kanilang ginagawang kasamaan, o gaano man kalaki ang pinsalang idinudulot nila sa gawain ng iglesia, hindi sila naghihirap kahit kaunti at hindi man lang nagninilay sa kanilang sarili. Wala sila ni katiting na pagkakonsensiya. Gaano man sila pinupungusan o inilalantad o hinihimay, hinding-hindi nila inaamin ang kanilang mga pagkakamali, at hindi nila kailanman tinatanggap ang mga malinaw na katunayan habang sila ay ibinubunyag. Kinamumuhian nila ang mapungusan, mahatulan at makastigo. Batay sa kanilang mga saloobin sa katotohanan at sa mga positibong bagay, malinaw na kontra sila sa Diyos—sila ang Kanyang mga mortal na kaaway. Ganito mismo ang naging pag-uugali ni Wang Hua. Hindi siya gumawa ng totoong gawain, mapagmataas siya, at itinaguyod niya ang kanyang sariling mga paniniwala kaya nahadlangan ang gawain ng ebanghelyo. Nang ilantad at pungusan siya ng ibang mga lider, bukod sa hindi niya tinanggap ang sinabi nila, nagreklamo pa siya at sinubukang ipasa ang sisi, na nakagambala sa buong pagtitipon. Nang pinaalalahanan ko siya na nanghuhusga siya sa iba at naghahasik ng hidwaan sa dalawang kapatid, hindi lang niya ito hindi tinanggap, binaliktad niya ang sitwasyon, binabatikos at kinokondena ako. Palagi niyang tinatalakay ang tungkol sa pagtuon sa buhay pagpasok, para isipin ng mga tao na talagang hinahanap niya ang katotohanan. Pero ang totoo, partikular siyang nasusuklam at tumututol sa mga hinihingi ng Diyos, pati na rin sa mga pagsasaayos ng gawain ng sambahayan ng Diyos. Hindi talaga siya nagpasakop nang siya ay inilantad at pinungusan—sumama pa nga ang loob niya at nasuklam. Gaano man karaming pagkakamali ang nagawa niya, o gaano man niya napinsala ang gawain ng iglesia, hindi niya kailanman inamin ito, hindi siya nakaramdam ng pagsisisi o pagkakautang at wala talaga siyang konsensiya. Sariling mga interes lang niya ang kanyang inaalala—kapag may sinabi kang anuman na nagbabanta sa katayuan niya, nagagalit siya at gumagawa ng mga akusasyong walang batayan. Hindi niya talaga tinatanggap ang katotohanan o mga positibong bagay, at itinuturing niyang kaaway ang sinumang nagtatangkang makipagbahaginan o itama siya. Binabatikos niya ang sinumang nagtatangkang maglantad sa kanya. Dahil talagang napopoot siya sa katotohanan, kinamumuhian ang mga nagsasagawa ng katotohanan, at napopoot sa mga naglalantad sa kanya dahil sa pagkaunawa nila sa katarungan, hindi ba’t itinuturing niyang kaaway ang Diyos? Kagaya ito ng sinasabi ng mga salita ng Diyos: “Hindi ito ang panandaliang kahinaan o kahangalan na makikita sa mga ordinaryong tao, ni ang pagpapakita ng mga maling kaisipan at pananaw na lumilitaw sa isang sandali ng baluktot na pagkaarok; hindi ito ang problema. Ang problema ay na sila ay mga anticristo, ang mga kaaway ng Diyos, na namumuhi sa lahat ng positibong bagay at sa buong katotohanan; sila ay mga karakter na namumuhi at sumasalungat sa Diyos” (Ang Salita, Vol. IV. Paglalantad sa mga Anticristo. Ikaanim na Aytem). Matapos mapalitan si Wang Hua, hindi niya ito matanggap, at hindi niya inamin ang masasamang gawain niya ni paano man. Sinabi pa niyang, “Ginagawa ko ang mga bagay sa harap ng Diyos at wala akong pakialam kung ano ang iniisip ng iba.” Mukhang hindi talaga siya nagsisi o nagnilay man lang sa sarili niya. Ang kalikasan niya ay mapaminsala at namumuhi sa katotohanan—hindi ba’t siya ay isang klasikong anticristo? Ang mga taong gaya nito ay sisirain at guguluhin lang ang gawain ng iglesia.

Kalaunan, karamihan sa mga kapatid ay bumotong itiwalag si Wang Hua mula sa iglesia. Matapos siyang palitan, nagbahaginan kami para lutasin ang aktuwal na mga problema sa gawain ng ebanghelyo, at kapansin-pansin ang naging pagbuti ng mga resulta ng gawain. Noong panahong iyon, mas lalo akong nakaramdam ng utang na loob, at kinamuhian ko ang sarili ko sa pagiging makasarili at kasuklam-suklam, na iniingatan lamang ang sarili, hindi pinoprotektahan ang gawain ng iglesia, at kinukunsinti ang masasamang gawa ng isang anticristo na nanggambala at nanggulo sa gawain ng ebanghelyo ng iglesia. Sumumpa ako sa sarili ko na, sa hinaharap, sa tuwing may nakikita akong gumagambala at gumugulo sa gawain ng iglesia, isasagawa ko ang katotohanan at poprotektahan ang gawain ng iglesia. Gaano man kataas ang kanilang katayuan, gaano man karami ang kanilang nagawa, o gaano man nakakakumbinsi ang kanilang pagsasalita ng doktrina, hangga’t ginagambala at ginugulo nila ang gawain ng iglesia, maninindigan ako sa mga katotohanang prinsipyo. Kahit na tawagin ako ng iba na mapagmataas o kondenahin ako bilang isang masamang tao o anticristo, poprotektahan ko ang gawain ng iglesia. Kahit na hindi ko lubos na maunawaan ang sitwasyon, matapat kong iuulat ang nakita ko sa mga nakatataas na lider. Nanalangin ako sa Diyos, at sinabi na kung hindi ko poprotektahan ang gawain ng iglesia kapag natuklasan ko ang isang problema, handa akong maparusahan at madisiplina ng Diyos.

Makalipas ang ilang buwan, ilang tao ang nag-ulat na ang isang lider na nagngangalang Li Na mula sa ibang iglesia ay hindi gumagawa ng totoong gawain, nabigong palitan ang mga huwad na lider at manggagawa, at itinalaga pa nga ang masasamang tao sa mas mataas na ranggo. Ang mga taong ito ay hindi gumagawa ayon sa prinsipyo, at napinsala ang pananalapi ng iglesia bilang resulta. Talagang mahilig si Li Na na magpakitang-gilas at hamakin ang iba at lahat ng kapatid ay humahanga at sumasamba sa kanya. Maraming beses nang nagbahagi sa kanya ang mga katrabaho niya at tinukoy ang problemang ito, pero ayaw niyang tanggapin ang sinasabi nila. Bukod pa roon, hinusgahan din niya ang mga nakatataas na lider, kaya nagkaroon ng pagkiling laban sa kanila ang kanyang mga katrabaho. Nang magpadala ang mga nakatataas na lider ng isang taong tutulong sa pagsasagawa ng gawain, itinakwil niya ito. Hindi na nga siya nakipagtulungan, nanghusga and minaliit niya pa sila—sinabi niyang hindi kayang lutasin ng taong ipinadala ng mga lider ang mga problema, kaya naman hindi natapos ang gawain. Matapos marinig ang lahat ng ito, napagtanto ko na ang taong ito ay tiyak na isang anticristo, kaya nakipag-usap ako sa mga katrabaho ko tungkol sa pagpapalit sa kanya kaagad. Pero nang malaman ko na si Li Na ay nakababatang kapatid ng kapareha ko, nag-alinlangan ako. Kung papalitan ko si Li Na, ano kaya ang iisipin sa akin ng kapareha ko? Sasabihin ba niyang gusto kong hamakin si Li Na? Paulit-ulit ko itong pinag-isipan; lalong nagtatalo ang kalooban ko at hindi ko alam kung ano ang gagawin. Noon ko napagtanto na mali ang kalagayan at mga layunin ko—sinusubukan ko na namang protektahan ang sarili kong mga interes. Naalala ko na dati, dahil masyado kong inalala ang pagprotekta sa aking sarili, hindi ko nailantad sa oras ang anticristo, at lubha kong napinsala ang gawain ng iglesia—isang paglabag na hindi ko kailanman maitutuwid. Hindi ko na puwedeng protektahang muli ang sarili kong mga interes. Kailangan kong isagawa ang katotohanan at protektahan ang gawain ng iglesia. Anuman ang iisipin ng iba sa akin, ang pagsasakatuparan sa mga layunin ng Diyos ang pinakamahalaga. Kaya tinanggal namin ng mga katrabaho ko si Li Na ayon sa prinsipyo. Kalaunan, inihayag ng mga pagsisiyasat na patuloy na dinadakila ni Li Na ang kanyang sarili at nagpapakitang-gilas para ilihis at siluin ang iba, para kontrolin ang iglesia, at para magtatag ng isang nagsasariling kaharian. Siya ay isang anticristo. Karamihan sa mga tao sa iglesia ay bumoto para maitiwalag siya. Naranasan ko kung paanong ang paghihimagsik laban sa aking laman, pagsagawa ng katotohanan at pagkilos ayon sa prinsipyo ay nagdulot sa akin ng kapayapaan, kasiyahan, at kagalakan. Napagtanto ko rin na sa pamamagitan lamang ng pagsasagawa ng katotohanan makapagpapatotoo ang isang tao at maipapahiya si Satanas. Salamat sa Diyos sa Kanyang patnubay!


84. Ang Paghahanap sa Iyong Lugar ang Susi

Ni Zhou Yuqi, Tsina

Gumawa ako ng pangkalahatang gawain sa iglesia. Minsan, sa isang kwentuhan, narinig kong sinabi ng isang lider ng iglesia, “Mahusay ang kakayahan ni Sister Zhen Xin, ganap niyang nauunawaan ang mga bagay-bagay, at praktikal siyang nagbabahagi ng katotohanan. Plano ko siyang linangin para gumawa ng gawain sa pagdidilig.” Nahalal bilang lider si Zhen Xin hindi nagtagal pagkatapos niyon. Nang mabalitaan ko ito, hindi ko mapigilang masiraan ng loob. Dati, pareho kaming gumagawa ng pangkalahatang gawain ni Sister Zhen Xin, pero ngayon, naging lider na siya, samantalang gumagawa pa rin ako ng pangkalahatang gawain. Bakit ba kulang na kulang ako? Talagang nalungkot ako buong umaga, at wala sa aking tungkulin ang isip ko. Kalaunan, inilipat si Sister Zhen Xin sa malayo, at tinanong ng lider kung gusto kong pangasiwaan ang dating trabaho ni Sister Zhen Xin, at kasabay niyon, maging superbisor ng pangkalahatang gawain. Noong panahong iyon, medyo nalungkot ako. Kahit na makukuha ko ang titulo ng superbisor, pangkalahatang gawain pa rin lang iyon. Gaano man kahusay ang paggawa ko roon, walang makaaalam, hindi tulad ng pagiging lider, isang tao na pinagtutuunang linangin ng iglesia at na tinitingala at sinusuportahan ng lahat ng kapatid. Pakiramdam ko ay mas mababa ang pangkalahatang gawain, kaya ayaw ko talaga iyong tanggapin. Naisip ko, “Kung tatanggapin ko ang tungkuling ito, ano ang iisipin sa akin ng aking mga kapatid? Iisipin kaya nilang ilang taon na akong sumasampalataya sa Diyos nang hindi naghahangad ng katotohanan o nagkakaroon ng pag-usad, na dahilan kung bakit noon pa man ay pangkalahatang gawain na ang ginagawa ko? Masyadong nakahihiya iyon!” Pero nang isipin ko ulit, napunta sa akin ang tungkuling ito nang may pahintulot ng Diyos. Kahit na hindi ito nakaayon sa aking mga ninanais, kailangan kong magpasakop at hindi kumilos mula sa personal na kagustuhan, kaya atubili kong sinagot ang aking lider na payag akong tanggapin ang tungkuling ito.

Pagkalipas ng ilang panahon, narinig kong sinabi ng lider, “Mahusay ang kakayahan ni Brother Shang Jin, at sa kaunting pagsisikap sa kanyang pagpasok sa buhay, malilinang siya.” Pagkarinig ko rito, lalong bumigat ang loob ko. Ako ang nangangasiwa sa gawain ni Shang Jin, at kahit siya ay isang taong gustong linangin ng lider, kaya bakit walang sinuman ang nagbabanggit sa pangalan ko? Ako ang nangangasiwa sa gawain niya, pero hindi ako napromote, hindi talaga ako umuusad. Ano ang magiging tingin sa akin ng iba? Ganoon ba talaga ako kapalpak? May kakayahan akong pangasiwaan ang gawain, alamin ang mga problema, at lutasin ang mga problema. Minsan, kapag nagtatalakay ang lider ng mga bagay-bagay, nagagawa kong magpahayag ng ilang opinyon at magbigay ng mga mungkahi. Bakit hindi makita ng lider ang aking mga kalakasan? Magiging masaya sana ako kung babanggitin ng lider ang pangalan ko at sasabihing nararapat ako sa pagtataas ng ranggo, pero kailangan ako para mangasiwa ng pangkalahatang gawain. Mapatutunayan nitong hindi ako ganoon kapalpak, at mas gagaan ang loob ko. Noong mga panahong iyon, kapag naiisip ko iyon, sumasama nang husto ang loob ko. Lubos akong nanamlay, ayaw kong makipag-usap sa aking mga kapatid, at hindi ako nagdala ng pasanin sa aking tungkulin. Kapag nag-uulat sa akin ng mga problema ang iba, hindi ko pinag-iisipan ang mga problema nang kasing-ingat na tulad ng dati.

Minsan, pinadalhan ako ng superbisor ko ng liham, ipinapaasikaso sa akin ang ilang gawain, pero hindi ko binigyang-pansin ang mga nilalaman ng liham, na nakaapekto sa gawain ko. Isang araw, inutusan ako ng lider na maghatid ng isang bagay sa isang pagtitipon ng grupo ni Zhen Xin. Nang marinig ko ito, nag-alangan akong pumunta, dala ng takot sa iisipin sa akin ni Zhen Xin. Pareho ang tungkuling ginagawa namin noon, pero ngayon, napromote na siya, pero gumagawa pa rin ako ng pangkalahatang gawain. Bababa ba ang tingin niya sa akin at iisiping wala akong pakinabang? Pero nag-alala akong makaaapekto sa gawain kung hindi ako pupunta, kaya kinailangan kong piliting harapin iyon. Pagdating ko roon, para hindi ako makilala ni Zhen Xin, tumungo ako at sumubsob sa telepono ko sa loob ng mahigit kalahating oras. Sa panahong ito, kinausap ako ng ilang kapatid, pero hindi ako nangahas na magtaas ng ulo sa takot na makilala ako ni Zhen Xin. Noong sandaling iyon, pakiramdam ko’y wala akong pakinabang. Sa sobrang sama ng loob ko ay naiiyak na ako. Hindi ko mapigilang tumakbo sa ibang kwarto, tumingin sa panggabing langit, at tahimik na umiyak. Maraming taon na akong sumasampalataya sa Diyos, pero pakiramdam ko’y hindi ako pinahahalagahan ng aking lider. Habang ang iba ay nagiging lider, ako naman ay hindi makaalis sa paggawa ng pangkalahatang gawain. Ano ang saysay na mabuhay nang ganito? Nagulat ako nang mamalayan kong ganito ang iniisip ko. Paano ko nagawang magkaroon ng gayong mga saloobin? Noong sandaling iyon, bahagya kong naalala ang mga salita ng Diyos: “Para sa mga anticristo, ang katayuan at reputasyon ang buhay nila. … Maaari mo silang ilagay sa isang sinaunang gubat sa pusod ng kabundukan, at hindi pa rin nila isasantabi ang paghahangad nila sa reputasyon at katayuan.” Inilarawan ng salita ng Diyos ang aking kalagayan, kaya hinanap ko ang siping ito at binasa. Sabi ng Makapangyarihang Diyos: “Para sa mga anticristo, ang katayuan at reputasyon ang buhay nila. Paano man sila mabuhay, ano man ang kapaligiran na tinitirhan nila, ano man ang gawain na kanilang ginagawa, ano man ang kanilang hinahangad, ano man ang kanilang mga mithiin, ano man ang direksyon ng kanilang buhay, umiikot ang lahat ng ito sa pagkakaroon ng magandang reputasyon at mataas na katayuan. At hindi nagbabago ang pakay na ito; hinding-hindi nila kayang isantabi ang gayong mga bagay. Ito ang totoong mukha ng mga anticristo, at ang kanilang diwa. Maaari mo silang ilagay sa isang sinaunang gubat sa pusod ng kabundukan, at hindi pa rin nila isasantabi ang paghahangad nila sa reputasyon at katayuan. Maaari mo silang ilagay sa gitna ng anumang grupo ng mga tao, at ang pawang maiisip nila ay reputasyon at katayuan pa rin. Kahit na naniniwala rin sa Diyos ang mga anticristo, itinuturing nila ang paghahangad sa reputasyon at katayuan bilang katumbas ng pananalig sa Diyos at binibigyan ang mga ito ng pantay na pagpapahalaga. Ibig sabihin, habang tinatahak nila ang landas ng pananalig sa Diyos, hinahangad din nila ang kanilang sariling reputasyon at katayuan. Masasabi na sa puso ng mga anticristo, naniniwala sila na ang paghahangad ng katotohanan sa kanilang pananalig sa Diyos ay ang paghahangad ng reputasyon at katayuan; ang paghahangad sa reputasyon at katayuan ay ang paghahangad din sa katotohanan, at ang magkamit ng reputasyon at katayuan ay ang magkamit ng katotohanan at buhay. Kung nararamdaman nila na wala silang reputasyon, pakinabang o katayuan, na walang humahanga sa kanila, o nagpapahalaga sa kanila, o sumusunod sa kanila, sobrang bigong-bigo sila, naniniwala silang wala nang saysay pang maniwala sa Diyos, wala na itong kabuluhan, at sinasabi nila sa kanilang sarili na, ‘Bigo ba ang gayong pananalig sa diyos? Wala na ba itong pag-asa?’ Madalas na tinitimbang nila ang gayong mga bagay sa kanilang puso, pinag-iisipan nila kung paano sila magkakapuwesto sa sambahayan ng Diyos, kung paano sila maaaring magkaroon ng mataas na reputasyon sa iglesia, nang sa gayon ay makinig ang mga tao kapag nagsasalita sila, at suportahan sila kapag kumikilos sila, at sumunod sa kanila saanman sila magpunta; nang sa gayon ay sila ang may huling salita sa iglesia, at ang may kasikatan, pakinabang, at katayuan—talagang pinagtutuunan nila ang gayong mga bagay sa puso nila. Ang mga ito ang hinahangad ng gayong mga tao” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Mula sa salita ng Diyos, nalaman ko na sa lahat ng kanilang ginagawa, unang isinasaalang-alang ng mga anticristo ang sarili nilang katanyagan at katayuan, hindi nila kailanman isinusuko ang paghahangad sa kasikatan at katayuan, at para sa kanila, kasing importante ng sarili nilang buhay ang katayuan. Pinagnilayan ko ang aking sarili: “Bakit ba kahit kailan ay ayaw kong gumawa ng pangkalahatang gawain? Bakit ba masyado kong iniisip ang pagiging lider?” Napagtanto ko na ang pangunahing dahilan ay na pakiramdam ko, may katayuan ang mga lider. Hindi lang sila hinangaan at sinang-ayunan ng mga kapatid, labis pa silang pinahalagahan ng mga nakatataas na lider, at pinagtuunan ng iglesia ang paglinang sa kanila. Pakiramdam ko ay magandang maging lider, na magawang ipakita ang sarili ko at makakuha ng pagsang-ayon ng lahat, at na maituturing lang akong matagumpay kung magiging lider ako. Pakiramdam ko rin ay paggawa ng panlabas na gawain ang paggawa ng pangkalahatang gawain, na tanging ang mga hindi naghahangad ng katotohanan ang gumawa ng gayong mga tungkulin, at na minaliit sila ng iba. Dahil sa mga maling ideyang ito, nang makita kong ipinopromote ang lahat ng nasa paligid ko maliban sa akin, labis akong nasaktan, at gusto kong banggitin ng lider ang pangalan ko. Pero nang ipinromote ng lider ang iba sa halip na ako, labis akong naging miserable kaya ayaw ko nang makita ang kahit sino, at wala na akong anumang kagustuhang gawin ang aking tungkulin. Ang saklap na araw-araw akong pinahihirapan ng katanyagan at katayuan, hanggang sa puntong pakiramdam ko ay wala nang saysay ang mabuhay. Hindi ba’t ang paghahangad sa katanyagan at katayuan nang ganito ay pagtahak sa parehong landas ng isang anticristo? Nang mapagtanto ko ito, natakot ako, kaya agad akong nagdasal sa Diyos para magsisi, “Diyos ko, masyadong matindi ang pagnanasa ko sa katanyagan at katayuan. Ayaw kong mabuhay sa mapaghimagsik na kalagayang ito. Pakiusap, patnubayan Mo ako sa pagpapalaya sa aking sarili mula sa mga gapos ng kasikatan at katayuan.”

Isang araw, habang binabasa ko ang salita ng Diyos, nagbago nang kaunti ang mga pananaw ko. Sabi ng Makapangyarihang Diyos: “Gusto ba ninyo palaging ibuka ang inyong mga pakpak at lumipad, nais ba ninyong lumipad nang mag-isa, na maging isang agila sa halip na isang munting ibon? Anong disposisyon ito? Ito ba ang prinsipyo ng pag-uugali ng tao? Ang inyong paghahangad sa pag-uugali ng tao ay dapat batay sa mga salita ng Diyos; ang mga salita ng Diyos lamang ang katotohanan. Lubha na kayong nagawang tiwali ni Satanas, at lagi ninyong itinuturing ang tradisyunal na kultura—ang mga salita ni Satanas—bilang katotohanan, bilang pakay ng inyong paghahangad, na ginagawang madali para sa inyo na tumahak sa maling landas, na tumahak sa landas ng paglaban sa Diyos. Ang mga kaisipan at pananaw ng tiwaling sangkatauhan, at ang mga bagay na pinagsusumikapan nila ay salungat sa mga pagnanais ng Diyos, sa katotohanan, at sa mga batas ng kataas-taasang kapangyarihan ng Diyos sa lahat ng bagay, sa Kanyang pangangasiwa sa lahat ng bagay, at sa Kanyang kontrol sa kapalaran ng sangkatauhan. Kaya gaano man kawasto at kamakatwiran ang ganitong klase ng paghahangad ayon sa mga kaisipan at kuru-kuro ng tao, hindi positibong bagay ang mga ito sa pananaw ng Diyos, at hindi naaayon sa Kanyang mga layunin ang mga ito. Dahil nilalabanan mo ang katunayan ng kataas-taasang kapangyarihan ng Diyos sa kapalaran ng sangkatauhan, at dahil nais mong mag-solo, na inilalagay ang iyong kapalaran sa sarili mong mga kamay, lagi kang nauumpog sa pader, na sa lakas ay nagdurugo ang ulo mo, at walang magandang nangyayari sa iyo. Bakit walang nangyayaring maganda sa iyo? Dahil ang mga batas na itinakda ng Diyos ay hindi mababago ng sinumang nilalang. Ang awtoridad at kapangyarihan ng Diyos ay nangingibabaw sa lahat ng iba pa, hindi malalabag ng sinumang nilalang. Masyadong mataas ang tingin ng mga tao sa kanilang mga abilidad. Ano ba ang palaging nagpapanais sa mga tao na maging malaya sa kataas-taasang kapangyarihan ng Diyos, at palaging nagpapanais sa kanilang kontrolin ang sarili nilang kapalaran at planuhin ang sarili nilang kinabukasan, at nagpapanais na kontrolin ang kanilang mga inaasam, direksyon, at mithiin sa buhay? Saan nanggagaling ang simulang ito? (Sa isang tiwaling satanikong disposisyon.) Ano kung gayon ang idinudulot ng tiwaling satanikong disposisyon sa mga tao? (Pagsalungat sa Diyos.) Ano ang dumarating sa mga taong sumasalungat sa Diyos? (Pasakit.) Pasakit? Ito ay pagkawasak! Ang pasakit ay wala pa sa kalahati nito. Ang nakikita mismo ng iyong mga mata ay pasakit, pagiging negatibo, at kahinaan, at paglaban at mga reklamo—ano ang kalalabasan nito? Pagkalipol! Hindi ito maliit na bagay, at hindi ito biro. Hindi ito nakikita ng mga taong walang pusong may-takot-sa-Diyos” (Ang Salita, Vol. III. Ang mga Diskurso ni Cristo ng mga Huling Araw. Malulutas Lamang ang Isang Tiwaling Disposisyon sa Pagtanggap ng Katotohanan). Katulad ako ng inihayag ng salita ng Diyos. Ginusto kong maging isang agila, hindi isang ibon, at inakala kong naging ibon ako dahil sa pangkalahatang gawain, isang taong hindi karapat-dapat linangin at na minamaliit lang. Ang mga lider, para sa akin, ay parang mga agila. May potensyal sila, at pinahahalagahan at tinitingala ng iba. Namumuhay ako ayon sa “Nagsusumikap ang tao na umangat; dumadaloy ang tubig pababa,” “Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito,” “Dapat magsikap ang mga tao na magkaroon ng dignidad,” at iba pang gayong mga satanikong lason. Inisip ko na para magkaroon ng magandang buhay, kailangan ng mga taong umangat nang umangat, at kung mas mataas ang katayuan mo ay mas mabuti, kung hindi ay namumuhay ka ng walang saysay na buhay. Sa ilalim ng kontrol ng mga maling ideyang ito, hindi ko magawa ang aking tungkulin sa isang praktikal na paraan, at palagi kong hinahangad na maging lider para tingalain ako ng mga tao. Nang makita kong napipili bilang mga lider ang mga kapatid na nasa paligid ko, naging miserable ako, hindi ko iyon matanggap, at lumaban ako. Naisip ko, “Hindi naman nalalayo ang galing ko sa kahit kanino. Bakit pwedeng maging lider ang ibang tao, pero hindi ako makaalis sa paggawa ng pangkalahatang gawain?” Nagsimula akong magreklamo laban sa Diyos at inisip kong hindi hinangad ng mga taong gumawa ng pangkalahatang gawain ang katotohanan, kaya namuhay ako sa pagiging negatibo at nagsimulang iraos lang ang bagay-bagay at naging pabaya sa aking tungkulin, na nakaapekto sa aking gawain. Nasaan ang aking katapatan at pagpapasakop sa Diyos? Napakataas ng ambisyon ko! Alam kong ang kakayahan ng bawat tao at ang mga tungkuling kanilang ginagampanan ay pauna nang itinalagang lahat ng Diyos, pati na ang tungkuling kasalukuyan kong ginagampanan, kaya dapat akong tumanggap at magpasakop. Pakiramdam ko palagi na walang nagpapahalaga sa akin sa paggawa sa pangkalahatang gawain, at naging miserable ako, pero dahil iyon sa mga mali kong pananaw sa paghahangad at sa kawalan ko ng kakayahang magpasakop sa kataas-taasang kapangyarihan at paunang pagtatalagang Diyos. Hindi ko nagawang magpasakop sa kataas-taasang kapangyarihan at mga pagsasaayos ng Diyos, negatibo ako, at nagrereklamo. Sa diwa, tumututol, lumalaban, at nagrerebelde ako sa Diyos. Kung magpapatuloy ako nang ganito, mauuwi lang ako sa impiyerno.

Pagkatapos nun, nakabasa ako ng dalawang sipi ng salita ng Diyos: “Kung may pagpapahalaga ka sa pasanin sa gawain ng iglesia, at nais makilahok doon, mabuti ito; ngunit dapat mong pagnilayan kung nauunawaan mo ba ang katotohanan, kung nagagawa mo bang magbahagi sa katotohanan para lutasin ang mga isyu, kung nagagawa mo bang tunay na magpasakop sa gawain ng Diyos, at kung nagagawa mo bang isagawa nang maayos ang gawain ng iglesia ayon sa mga pagsasaayos ng gawain. Kung nakakatugon ka sa mga pamantayang ito, maaari kang tumakbo upang maging lider o manggagawa. Ang ibig Kong sabihin sa pagsasabi nito ay na kahit paano, dapat magkaroon ng kamalayan sa sarili ang mga tao. Tingnan muna kung kaya mong kilatisin ang mga tao, kung kaya mo bang maunawaan ang katotohanan at magawa ang mga bagay-bagay ayon sa prinsipyo. Kung natutugunan mo ang mga hinihinging ito, angkop kang maging lider o manggagawa. Kung wala kang kakayahang suriin ang sarili mo, maaari mong tanungin ang mga tao sa paligid mo na pamilyar sa iyo o malapit sa iyo. Kung sinasabi nilang lahat na hindi sapat ang kakayahan mo para maging isang lider, at na sapat na ang paggawa mo lang nang maayos sa kasalukuyan mong gawain, kung gayon ay dapat mong agad na kilalanin ang iyong sarili. Dahil mahina ang kakayahan mo, huwag gugulin ang lahat ng oras mo sa pagnanais na maging lider—gawin mo lamang ang kaya mo, gawin nang maayos ang iyong tungkulin, nang praktikal, upang magkaroon ka ng kapayapaan ng isipan. Mabuti rin ito. At kung kaya mong maging lider, kung talagang taglay mo ang gayong kakayahan at talento, kung taglay mo ang kakayahan sa gawain, at nakararamdam ka ng pasanin, ikaw tiyak ang uri ng taong may talento na kulang sa sambahayan ng Diyos, at siguradong maitataas ka ng ranggo at malilinang; ngunit may oras ang Diyos sa lahat ng bagay. Ang hiling na ito—ang hiling na maitaas ang ranggo—ay hindi ambisyon, kundi dapat taglay mo ang kakayahan, at pasado ka sa mga pamantayan, para maging lider. Kung mahina ang iyong kakayahan subalit ginugugol mo pa rin ang lahat ng oras mo sa pagnanais na maging lider, o tumanggap ng ilang mahahalagang gawain, o maging responsable sa pangkalahatang gawain, o gumawa ng isang bagay na nagtutulot sa iyo na maitangi ang iyong sarili, sinasabi Ko sa iyo: Ito ay ambisyon. Maaaring magdala ng sakuna ang ambisyon, kaya dapat kang mag-ingat dito. Lahat ng tao ay may pagnanais na umusad at handang magpunyagi tungo sa katotohanan, na hindi naman problema. Ang ilang tao ay may kakayahan, pumapasa sa pamantayan ng pagiging lider, at nagagawang magpunyagi tungo sa katotohanan, at mabuti ito. Ang iba ay walang kakayahan, kaya dapat silang tumuon sa sarili nilang tungkulin, gawin nang maayos ang tungkuling nasa harapan nila mismo at gawin ito ayon sa prinsipyo, at ayon sa mga hinihingi ng sambahayan ng Diyos; para sa kanila, mas mabuti iyon, mas ligtas, mas makatotohanan” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 5). “Ang mga tao ay dapat magkaroon ng tamang pag-unawa at saloobin sa pagtataas ng ranggo at paglilinang; sa mga bagay na ito, dapat nilang hanapin ang katotohanan, at hindi sundin ang sarili nilang kagustuhan, o magkaroon ng mga ambisyon at pagnanais. Kung pakiramdam mo ay mahusay ang kakayahan mo ngunit hindi ka pa naitaas ng ranggo ng sambahayan ng Diyos kahit kailan, ni wala silang anumang planong linangin ka, huwag kang madismaya o magsimulang magreklamo, tumuon ka lamang sa paghahangad sa katotohanan at pagpupunyagi. Kapag nagkaroon ka na ng kaunting tayog at kaya mo nang gumawa ng tunay na gawain, natural na pipiliin kang maging lider ng mga taong hinirang ng Diyos. At kung pakiramdam mo ay mahina ang kakayahan mo, at na wala kang tsansang maitaas ng ranggo o malinang, at na imposibleng makamtan ang iyong mga ambisyon, hindi ba mabuti ito? Poprotektahan ka nito! Dahil mahina ang iyong kakayahan, kung makatagpo ka ng isang grupo ng mga bulag na magulo ang isip na pinipili kang maging kanilang lider, hindi ba’t malalagay ka sa panganib? Hindi mo kayang gumawa ng anumang gawain at bulag ang iyong mga mata at isipan. Lahat ng ginagawa mo ay panggagambala; bawat galaw mo ay paggawa ng masama. Mas mabuti pang gawin mo nang maayos ang gawain ng kasalukuyan mong tungkulin; kahit paano ay hindi mo maipapahiya ang sarili mo, at mas mabuti iyon kaysa maging isang huwad na lider at maging puntirya ng pagpupuna kapag walang nakakarinig. Bilang isang tao, dapat mong sukatin ang iyong sarili, dapat may kaunti kang kamalayan sa sarili; kung magkagayon, maiiwasan mong tumahak sa maling landas at gumawa ng malulubhang pagkakamali” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 5). Matapos basahin ang mga salita ng Diyos, napukaw ako. Noon pa man ay pakiramdam ko nang mas magaling ako sa mga kapatid na nasa paligid ko, at gusto kong maging isang lider, pero nararapat ba talaga akong maging isang lider? Talaga bang may kakayahan ako para maging isang lider? Ang mga lider ay dapat hinahangad ang katotohanan, may kakayahang magtrabaho, at may mabuting pagkatao. Hindi pwedeng maging lider ang kahit sino lang. Kung wala sa iyo ang mga kwalipikasyon para maging isang lider at hindi mo kayang gumawa ng totoong gawain, kahit na maging lider ka, hindi ka magtatagal bilang lider, at ang ilang tao ay nabubunyag na mga huwad na lider. Ang totoo ay nakapagsilbi na ako dati bilang lider ng iglesia, pero dahil mababa ang kakayahan ko at mahina ang abilidad ko sa trabaho, hindi ako nakagawa ng totoong gawain, at hindi ko nalutas ang mga problema at paghihirap ng iba, na nakapinsala sa kanilang pagpasok sa buhay at nakasira sa gawain ng iglesia, kaya sa huli ay natanggal ako. Pagdating sa kakayahan at abilidad sa trabaho, hindi talaga ako kwalipikadong maging lider. Kung ihahambing, magaling ako sa pangkalahatang gawain, kaya kong gumawa ng kaunting totoong gawain sa departamentong iyon, at hindi iyon masyadong nakaka-stress. Isinasaayos ng iglesia ang gawain batay sa kakayahan at kalakasan ng bawat tao. Pinahihintulutan nito ang mga taong gampanan nang normal ang kanilang tungkulin at kapaki-pakinabang ito sa gawain ng iglesia. Pero hindi ko alam ang sarili kong kwalipikasyon. Malinaw na wala akong kakayahan at mga kwalipikasyon para maging isang lider, pero pakiramdam ko pa rin ay may talento ako at nakatataas sa iba. At gusto ko palaging mapromote. Nang makita kong ipinopromote ng lider ang iba maliban sa akin, nagreklamo ako na hindi ako binibigyang-pansin ng lider, iniraos ko lang ang tungkulin ko, at mapanlaban at negatibo ako sa Diyos. Napakayabang ko, at wala talaga akong anumang katwiran! Nang mapagtanto ko ito, labis akong nakonsensya, at nagawa kong harapin nang tama ang aking kasalukuyang tungkulin, at handa na akong tumayo sa sarili kong lugar at gawin ang aking tungkulin sa isang praktikal na paraan.

Kalaunan, napakinggan ko ang isang himno ng salita ng Diyos “Isa Lamang Akong Napakaliit na Nilikha”:

1  Diyos ko! May katayuan man ako o wala, nauunawaan ko na ngayon ang aking sarili. Kung mataas ang katayuan ko iyon ay dahil sa Iyong pagtataas, at kung ito ay mababa iyon ay dahil sa Iyong pagtatalaga. Lahat ay nasa Iyong mga kamay. Wala akong anumang mga pagpipilian, ni anumang mga reklamo. Itinalaga Mo na maisilang ako sa bansang ito at sa piling ng mga taong ito, at ang dapat ko lamang gawin ay maging ganap na mapagpasakop sa ilalim ng Iyong kapamahalaan dahil lahat ay nakapaloob sa Iyong naitalaga.

2  Hindi ko iniisip ang katayuan; matapos ang lahat, isa lamang akong nilikha. Kung ilalagay Mo ako sa walang-hanggang kalaliman, sa lawa ng apoy at asupre, isa lamang akong nilikha. Kung kakasangkapanin Mo ako, isa lamang akong nilikha. Kung gagawin Mo akong perpekto, isa pa rin akong nilikha. Kung hindi Mo ako gagawing perpekto, mamahalin pa rin Kita dahil isa lamang akong nilikha.

3  Isa lamang akong napakaliit na nilikha ng Panginoon ng paglikha, isa lamang sa lahat ng taong nilikha. Ikaw ang lumikha sa akin, at muli Mo ako ngayong inilagay sa Iyong mga kamay upang gawin sa akin ang gusto Mo. Handa akong maging Iyong kasangkapan at Iyong panghambing dahil lahat ay kung ano ang Iyong naitalaga. Walang sinuman na maaaring baguhin ito. Lahat ng bagay at lahat ng pangyayari ay nasa Iyong mga kamay.

—Ang Salita, Vol. I. Ang Pagpapakita at Gawain ng Diyos. Bakit Ayaw Mong Maging Panghambing?

Habang pinagninilayan ko ang mga liriko, sumaya ang aking puso. Ang aking katayuan, mataas man o mababa, ay pauna nang itinalaga ng Diyos, at may katayuan man ako o wala, isa akong nilikha. Isa akong nilikha kung mataas ang katayuan ko, at isa pa rin akong nilikha kung mababa ang katayuan ko. Hindi kailanman magbabago ang aking diwa. Isinaayos ng iglesia na gumawa ako ng pangkalahatang gawain, kaya dapat akong tumayo sa lugar ko, gamitin nang lubos ang aking mga kalakasan, at gawin ang aking makakaya para magawa nang maayos ang gawain. Ito ang aking obligasyon bilang isang nilikha. Sa isiping ito, pakiramdam ko ay napalaya ako, at tahimik akong nagdasal sa Diyos, “Diyos ko! Ayaw ko nang maging negatibo at kontrahin Ka dahil lang sa antas ng tungkulin ko. Anuman ang aking katayuan, gusto ko lang na taimtim na tuparin ang tungkulin ng isang nilikha para mapalugod Ka.” Pagkatapos nun, hindi ko na nilalabanan ang mga sitwasyong isinasaayos ng Diyos. Pinag-isipan ko kung paano gagawin nang mabuti ang kasalukuyan kong tungkulin, at ginampanan ang aking gawain sa isang praktikal na paraan. Sa pagsasagawa nang ganito, naging panatag na panatag ako.

Kalaunan, nagnilay ako at napagtanto kong may isa pang dahilan kung bakit ayaw ko ng pangkalahatang gawain, iyon ay dahil mayroon akong katawa-tawa at wala sa katwirang pananaw sa pangkalahatang gawain. Akala ko, hindi naghangad sa katotohanan ang mga taong gumawa ng pangkalahatang gawain, na mas mababa sila at walang pag-asang maligtas, at na ang mga tao lang na itinaas ang ranggo sa mahahalagang tungkulin ang naghangad ng katotohanan, at may pag-asang maligtas. Nakabasa ako ng dalawang sipi ng salita ng Diyos na tumatalakay sa maling pananaw na ito. Sabi ng Makapangyarihang Diyos: “Sa sambahayan ng Diyos, palaging nababanggit ang pagtanggap sa atas ng Diyos at pagganap nang maayos sa tungkulin ng isang tao. Paano nabubuo ang tungkulin? Sa malawak na pananalita, nabubuo ito bilang bunga ng gawaing pamamahala ng Diyos na naghahatid ng kaligtasan sa sangkatauhan; sa partikular na pananalita, habang nahahayag sa sangkatauhan ang gawain ng pamamahala ng Diyos, lumilitaw ang sari-saring gawain na nangangailangan na magtulungan ang mga tao at tapusin ito. Dahil dito, umusbong ang mga responsabilidad at mga misyon na dapat tuparin ng mga tao, at ang mga responsabilidad at mga misyon na ito ang mga tungkuling iginagawad ng Diyos sa sangkatauhan. Sa sambahayan ng Diyos, ang iba’t ibang gawain na nangangailangan ng pagtutulungan ng mga tao ay ang mga tungkuling dapat nilang gampanan. Kaya’t may mga pagkakaiba ba sa pagitan ng mga tungkulin kung ang pag-uusapan ay kung alin ang higit na mabuti at higit na masama, mataas at mababa, malaki at maliit? Hindi umiiral ang ganoong mga pagkakaiba; hangga’t ang isang bagay ay may kinalaman sa gawain ng pamamahala ng Diyos, isang pangangailangan sa gawain ng Kanyang sambahayan, at kinakailangan sa pagpapalaganap ng ebanghelyo ng Diyos, ito ay tungkulin ng isang tao. Ito ang pinagmulan at kahulugan ng tungkulin. … Kahit ano pa ang iyong tungkulin, ito ay isang misyon na ibinigay sa iyo ng Diyos. Minsan ay maaaring hinihingi sa iyo na bantayan o pangalagaan mo ang isang mahalagang bagay. Maaaring ito ay isang medyo maliit na bagay na masasabi lamang na iyong responsabilidad, subalit isa itong gawain na ibinigay sa iyo ng Diyos, tinanggap mo ito mula sa Kanya. Tinanggap mo ito mula sa mga kamay ng Diyos, at ito ang iyong tungkulin” (Ang Salita, Vol. III. Ang mga Diskurso ni Cristo ng mga Huling Araw. Ano ang Sapat na Pagtupad ng Tungkulin?). “Hindi totoo na ang mga tao ay nagiging taong nagtataglay ng mga katotohanang realidad sa sandaling simulan nilang gawin ang kanilang tungkulin. Ang pagsasagawa ng tungkulin ay isang pamamaraan at isang daanan lamang. Sa pagsasagawa ng kanilang mga tungkulin, ginagamit ng mga tao ang paghahangad sa katotohanan para maranasan ang gawain ng Diyos, unti-unting maunawaan at matanggap ang katotohanan, at pagkatapos ay maisagawa ang katotohanan. Pagkatapos ay nararating nila ang isang kalagayan kung saan iwinawaksi nila ang kanilang tiwaling disposisyon, tinatanggal ang mga gapos at pagkontrol ng tiwaling disposisyon ni Satanas, at sa gayon ay nagiging isang tao sila na may katotohanang realidad at isang taong may normal na pagkatao. Kapag mayroon kang normal na pagkatao, saka lamang magpapasigla sa mga tao at magpapalugod sa Diyos ang pagganap mo sa iyong tungkulin at ang iyong mga pagkilos. At kapag sinasang-ayunan ng Diyos ang mga tao para sa pagganap nila sa kanilang tungkulin, saka lamang sila magiging katanggap-tanggap na nilikha” (Ang Salita, Vol. III. Ang mga Diskurso ni Cristo ng mga Huling Araw. Para Matamo ang Katotohanan, Dapat Matuto ang Isang Tao mula sa mga Tao, Pangyayari, at Bagay sa Malapit). Binaliktad ng salita ng Diyos ang nakalilinlang na pananaw ko sa aking tungkulin. Natutuhan kong ang mga tungkulin ay nagmumula sa gawain ng pamamahala ng Diyos para magligtas ng mga tao, at walang pagkakaiba sa pagitan ng mataas at mababa o malaki at maliit. Anuman ang tungkulin, obligasyon at responsabilidad natin iyon, at dapat nating gawin ang ating makakaya para matamo ito. Kung gusto nating umusad nang maayos ang gawain ng iglesia, kinakailangan nito ang pagtutulungan natin sa paggawa ng bawat tungkulin. Bawat tungkulin ay kailangang-kailangan. Noon, hindi ko nauunawaan ang katotohanan. Sinunod ko ang mga kuru-kuro ko, iniisip na ang mga pangkalahatang gawain ay mababa at na wala akong pag-asang matanggap ang pagliligtas. Iyon at lubos na maling pagkaunawa sa Diyos. Sa totoo lang, kung maliligtas ang isang tao ay walang kinalaman sa katayuan o tungkulin nito. Hindi totoo na magtataglay ka ng katotohanan at maliligtas ka sa pagiging isang lider. Kahit na maraming taon ka nang lider, kung hindi mo hinahangad ang katotohanan, hindi ka sasang-ayunan ng Diyos. Naisip ko ang mga anticristo at huwad na lider na nabunyag. Nilinang sila ng iglesia para sa mahahalagang tungkulin, pero hindi nila hinangad ang katotohanan sa kanilang mga tungkulin. Naghangad sila ng katanyagan at katayuan, gumawa ng personal na proyekto, at naging mapanlaban sa Diyos, at sa huli, itiniwalag sila. Matuwid ang Diyos, at tinutukoy Niya ang kalalabasan ng mga tao hindi batay sa kung may importante silang papel o mataas na katayuan. Ang pinakamahalaga ay kung nagbabago ang kanilang disposisyon sa buhay at kung nagkakamit sila ng katotohanan. Kung maraming taon ka nang sumasampalataya sa Diyos pero hindi mo hinahangad ang katotohanan, at hindi nagbabago ang iyong disposisyon sa buhay, anumang tungkulin ang gampanan mo, mabubunyag at matitiwalag ka sa huli. Matuwid ang Diyos, at hindi Niya tinatrato ang mga tao nang may pagkiling. Naaalala ko rito ang mga salita ng Diyos: “Ang Tagumpay o Kabiguan ay Depende sa Landas na Tinatahak ng Tao” (Ang Salita, Vol. I. Ang Pagpapakita at Gawain ng Diyos. Ang Tagumpay o Kabiguan ay Depende sa Landas na Tinatahak ng Tao). Ang iyong tagumpay sa pananampalataya sa Diyos ay nakasalalay sa landas na iyong tinatahak. Ang paghahangad sa katotohanan at paggawa sa tungkulin ng isang nilikha sa isang praktikal na paraan ang pinakamahalaga.

Medyo mas malinaw pang ipinakita sa akin ng karanasan ko sa panahong ito ang kalikasan ng paghahangad sa katanyagan at katayuan. Ang paghahangad sa kasikatan at katayuan ay hindi ang tamang landas, paglaban ito sa Diyos. Wala nang mas mahalaga pa kaysa sa paghahangad sa katotohanan. Bukod pa riyan, binigyan din ako nito ng kaunting pagkakilala sa sarili at ng tamang pagtingin sa aking sarili, at ang aking ambisyon na maghangad na maging lider ay hindi na ganoon katindi. Kapag nababalitaan ko ang tungkol sa mga partikular na kapatid na napipili bilang mga lider, kahit na minsan ay naaapektuhan pa rin nun ang mga emosyon ko, sa pamamagitan ng panalangin at paghihimagsik laban sa aking sarili, hindi na ako masyadong napipigilan, at kaya ko nang makipagtulungan nang normal sa aking mga kapatid sa aking tungkulin. Salamat sa Diyos!


85. Matatalinong Birhen Lamang ang Maaaring Sumalubong sa Panginoon

Ni Mingzhi, Tsina

Nagsalita ang Panginoong Jesus tungkol sa dalawang klase ng tao noong ipinropesiya Niya ang pagbabalik Niya: ang matatalinong birhen at ang mga hangal na birhen. Matatalinong birhen ang lahat ng nakikinig sa tinig ng Panginoon at pagkatapos ay tumatanggap at nagpapasakop. Ang lahat ng hindi nakikinig sa tinig Niya, o nakakarinig nito pero hindi nananampalataya, o itinatatwa at kinokondena pa Siya, ay mga hangal na birhen. Ang matatalinong birhen ay matalino dahil hinahanap nila ang tinig ng Panginoon kapag narinig nila ang patotoo tungkol sa pagbabalik Niya, at narinig nila ang tinig Niya, kanilang nakikilala at sinasalubong Siya. Pero hindi nakikinig sa tinig ng Panginoon ang mga hangal na birhen. Nagtitiwala lang sila sa sinabi sa kanila ng mga pastor, mga elder at mga pari, at naniniwala sila sa kanilang mga sariling kuru-kuro. Maaaring marinig nila ang tinig ng Panginoon, pero hindi sila nangangahas na tanggapin ito, kaya’t napapalampas nila ang pagkakataon na masalubong ang Panginoon. Dito nagkakamali ang mga hangal na birhen. Katulad lang din ako dati ng isang hangal na birhen. Pikit-mata akong naniwala sa sinabi ng mga pari at obispo tungkol sa pagpapakita ng mga huwad na cristo at panlilihis sa mga tao sa mga huling araw, at inakala kong mas makabubuti sa akin na hindi makinig sa mga patotoo na nagsasabing bumalik na ang Panginoong Jesus at nagpapahayag Siya ng katotohanan para gawin ang gawain ng paghatol sa mga huling araw. Kaya, halos naiwala ko ang pagliligtas ng Panginoon sa mga huling araw.

Sinundan ko ang pamilya ko sa Katolikong pananalig noong bata pa ako, at palagi kong naririnig ang pari na sinasabi sa Misa na, “Malapit na ang oras ng pagdating ng Panginoon. Huwag kayong makinig sa mga sermon ng iba. Sinasabi ng Bibliya: ‘Kung magkagayon, kung may magsabi sa inyong sinumang tao, Narito ang Cristo, o, Nariyan; huwag ninyong paniwalaan. Sapagkat may magsisilitaw na mga huwad na cristo, at mga huwad na propeta, at mangagpapakita ng mga dakilang tanda at mga kababalaghan; ano pa’t ililigaw, kung maaari, pati na’ng mga hirang’ (Mateo 24:23–24). Magpapakita ang mga huwad na cristo sa mga huling araw. Maliit ang tayog ninyo at wala kayong pagkilatis, kaya madali kayong mailigaw. Magiging pagkakanulo sa Panginoon ang pananampalataya sa maling daan! Dapat tayong manatili sa daan ng Panginoon at maghintay na pumarito Siya at dalhin tayo sa kaharian Niya. Hindi tayo puwedeng makinig, magbasa, o mag-usisa sa ibang mga pagtuturo, nang walang eksepsyon, lalo na sa mga nagsasabing bumalik na ang Panginoon.” Inakala ko na may punto ang pari. Hindi pa ako hinog sa buhay at wala akong pagkilatis, at kung mailigaw ako ng isang huwad na cristo mawawalan ng saysay lahat ng maraming taon ng pananalig ko. Sumumpa ako sa sarili ko na magiging maingat ako, at na hindi ako makikinig sa sinumang nangangaral ng ibang mga pagtuturo.

Isang araw noong Abril 2012, isang taga-parokyang nagngangalang Mu Zheng ang nagsabing, “Bumalik na ang Panginoong Jesus. Siya ang Makapangyarihang Diyos na nagkatawang-tao. Gumagawa Siya ng bagong gawain, ang gawain ng paghatol simula sa sambahayan ng Diyos, gaya ng ipinropesiya sa Bibliya.” Nagulat ako nang marinig ko ito, at puno ako ng pagdududa, kaya nagtanong ako, “Paano mo malalaman na bumalik na ang Panginoon at gumagawa ng bagong gawain? Paano ka nakakasiguro?” Ang sagot ni Mu Zheng ay, “Sinabi ng Panginoong Jesus: ‘Dinirinig ng Aking mga tupa ang Aking tinig, at sila’y Aking nakikilala, at sila’y nagsisisunod sa Akin’ (Juan 10:27), ‘Datapuwat pagkahating gabi ay may sumigaw, “Narito, ang kasintahang lalaki! Magsilabas kayo upang salubungin Siya”’ (Mateo 25:6), at, ‘Narito Ako’y nakatayo sa pintuan at tumutuktok: kung ang sinuman ay duminig sa Aking tinig at magbukas ng pinto, Ako’y papasok sa kanya, at hahapong kasalo niya, at siya’y kasalo Ko’ (Pahayag 3:20). Sinabi sa atin ng Panginoong Jesus na babalik Siya at kakatok Siya sa ating mga pintuan gamit ang mga salita Niya. Makikilala ng Kanyang mga tupa ang tinig Niya mula sa mga binibigkas Niyang salita. Sasalubungin nila ang pagbabalik ng Panginoon at dadalo sila sa piging sa kasal ng Kordero. Matatalino silang birhen. Isipin mo na lang noong nagpakita ang Panginoong Jesus at gawin ang Kanyang gawain. Ang mga taong gaya nina Pedro, Juan at Felipe ay nakinig sa tinig Niya at alam nilang Siya ang hinihintay na Mesiyas. Kaagad silang sumunod sa Panginoong Jesus at nakamit nila ang pagliligtas Niya. Marami na akong nabasang mga salita ng Makapangyarihang Diyos at napatunayan kong ang mga iyon ang katotohanan. Nagtataglay ng awtoridad ang mga iyon at ang mga iyon ay tinig ng Panginoon. Ganoon ko nasigurong ang Makapangyarihang Diyos ay ang Panginoong Jesus na nagbalik. Kung, sa halip na makinig sa tinig ng Panginoon, ay pikit-mata tayong tumutuon sa pagiging mapagbantay laban sa mga huwad na cristo, ihihiwalay ang ating mga sarili dahil sa takot na malihis, at kung hindi natin ito uusisain kapag narinig natin ang patotoo tungkol sa pagbabalik ng Panginoon, kung gayon ay may posibilidad na itaboy natin ang Panginoon at mapalampas natin ang pagliligtas Niya sa mga huling araw.”

Nagbibigay-liwanag sa akin ang pagbabahagi ni Mu Zheng. Naaayon sa Bibliya at sa mga salita ng Panginoon ang pakikinig sa tinig ng Panginoon para salubungin Siya. Kung hindi ko ito sinuri o hindi ako nakinig sa tinig ng Panginoon kapag may nagsabing bumalik na ang Panginoong Jesus, paano ko Siya sasalubungin? Kailanman ay hindi ko pa narinig ang sinuman na nagbahagi nang ganoon sa mga salita ng Panginoon, at para sa akin ay nagbibigay-liwanag iyon. Gusto ko pang mas matuto, pero naalala ko na paulit-ulit kaming binalaan ng pari tungkol sa mga huwad na cristo na nanglilihis sa mga tao sa mga huling araw, at nagsasabi sa amin na sa anumang sitwasyon ay huwag kaming magtiwala sa mga pagtuturong mula sa ibang mga simbahan. Naging alerto ako kaagad, pinaalalahanan ang sarili ko laban sa kaswal na pakikinig sa ibang mga pagtuturo at na pawang mawawalan ng kabuluhan ang maraming taon ng pananalig ko kung nakuha ko ang maling pananampalataya. Kaya, binalewala ko ang sinabi ni Mu Zheng. Sinabi niya sa akin nang ilang beses pa na dapat kong basahin ang mga salita ng Makapangyarihang Diyos para malaman ko kung tinig ng Diyos ang mga iyon, pero nag-alangan ako, at palagi akong naghahanap ng paraan para tumanggi.

Ilang buwan pagkatapos, isang araw ay bumalik ang asawa ko galing sa bayan nila nang may dalang kopya ng Ang Salita ay Nagpapakita sa Katawang-tao. Sinabi niya na ito ang “sinasabi ng Espiritu sa mga iglesia” (Pahayag 2:7) at na ang Makapangyarihang Diyos ay ang Panginoong Jesus na bumalik. Iminungkahi niyang basahin ko ito. Natakot ako na baka nalihis na siya, kaya sinabi ko sa kanya na kailangan niyang maging mas maingat sa kung anong pangangaral ang pinakikinggan niya, pero determinado siyang manampalataya sa Makapangyarihang Diyos. Natakot ako na naipagkanulo na niya ang Panginoon, at ang kaya ko lang ay may pagluhang pag-aayuno at pananalangin para sa kanya. Pagkalipas ng ilang araw, lumapit din sa akin ang biyenan kong babae para ipangaral sa akin ang pagbabalik ng Panginoon. Sinabi niya sa akin, “Sabi ng Panginoon: ‘Ako’y madaling pumaparito’ (Pahayag 22:7). Kung pagpapasyahan nating huwad ang lahat ng balita tungkol sa pagbabalik ng Panginoon dahil natatakot tayong mailigaw ng mga huwad na cristo, at palagi tayong tatangging makinig, magbasa, o mag-imbestiga rito, hindi ba’t itinatatwa at kinokondena natin ang pagbabalik ng Panginoon? Hindi ba’t gaya iyon ng hindi na pagkain dahil sa takot na mabulunan? Kung tatanggihan natin ang tunay na Cristo, magiging masyado nang huli para sa mga pagsisisi. Sa paghingi sa atin na magbantay laban sa mga huwad na cristo, sinasabi sa atin ng Panginoon na darating si Cristo sa mga huling araw, at na lilitaw din ang mga huwad na cristo at magpapanggap bilang Siya para iligaw ang mga tao—nangangahulugan ito na kailangan nating matutuhang kilatisin ang tunay na Cristo mula sa mga huwad. Kung hindi natin kayang gawin iyon, at basta na lang natin tatanggihan at aayawang pakinggan ang anumang balita tungkol sa pagparito ng Panginoon, magkagayon, may posibilidad na mapalampas natin ang ating pagkakataon para masalubong ang Panginoon, at aabandonahin Niya tayo.” Naantig ako sa sinabi ng biyenan ko, at naisip ko, “Tama iyon. Araw at gabi akong naghihintay para salubungin ang Panginoon. Paano ko maririnig ang tinig ng Diyos at masasalubong ang Panginoon kung palagi kong tinatanggihang pakinggan, basahin, o imbestigahan ang mga balita tungkol sa pagbabalik Niya? Tila hindi solusyon sa problemang ito ang palagiang pagbabantay. Paano kung natanggihan ko ang Panginoon? Magiging napakahangal niyon!” Pagkaalis ng biyenan ko, nakita kong taimtim na binabasa ng asawa ko ang Ang Salita ay Nagpapakita sa Katawang-tao. Hindi ko maiwasang maisip kung gaano naging mapanglaw ang iglesia sa nakalipas na ilang taon, at kung paanong naging negatibo, mahina, at walang pakialam ang lahat ng mga taga-parokya sa kanilang pananampalataya sa Diyos. Ang tagal nang panahon mula noong nakita ko ang asawa ko na puno ng pananalig. Ang mga salita bang iyon ay puwedeng maging kasing-makapangyarihan at kasing-maawtoridad na gaya ng sinasabi nila? Maaari kayang tinig ng Diyos ang mga iyon? Naisip ko rin kung paanong nakapagbibigay-liwanag ang pakikinig kay Mu Zheng. Paano kung talagang bumalik na nga ang Panginoon? Nagpasya ako na dapat kong imbestigahan pa ito para siguruhing hindi ko mapalampas ang aking pagkakataong masalubong ang pagbabalik ng Panginoon. Kaya nanalangin ako sa Diyos na pagkalooban Niya ako ng pagkilatis para marinig ko ang tinig Niya.

Pagkatapos ng hapunan nang gabing iyon, binasa naming mag-asawa ang siping ito ng mga salita ng Makapangyarihang Diyos: “Ang ‘paniniwala sa Diyos’ ay nangangahulugan ng paniniwala na mayroong Diyos; ito ang pinakasimpleng konsepto patungkol sa paniniwala sa Diyos. Bukod pa riyan, ang paniniwala na mayroong Diyos ay hindi kapareho ng tunay na paniniwala sa Diyos; sa halip, ito ay isang uri ng simpleng pananampalataya na may matitinding kahulugang pangrelihiyon. Ang ibig sabihin ng tunay na pananampalataya sa Diyos ay ang mga sumusunod: Batay sa paniniwala na ang Diyos ang may kapangyarihan sa lahat ng bagay, dinaranas ng isang tao ang Kanyang mga salita at Kanyang gawain, inaalis ang tiwaling disposisyon ng isang tao, tinutugunan ang mga layunin ng Diyos, at nakikilala ang Diyos. Ganitong uri lamang ng paglalakbay sa buhay ang matatawag na ‘pananampalataya sa Diyos’” (Ang Salita, Vol. I. Ang Pagpapakita at Gawain ng Diyos. Paunang Salita). Kahanga-hanga ang mga salita ng Makapangyarihang Diyos. Nakita ko na ang pananalig ay hindi lamang pagbibigkas ng kasulatan araw-araw, at pagdalo sa mga pagtitipon at Misa nang regular. Kailangan din nating tumuon sa pagsasagawa ng mga salita ng Diyos, alisin ang ating mga sariling tiwaling disposisyon, at magkaroon ng tunay na kaalaman sa Panginoon. Tanging ang ganoong klase lamang ng pananalig ang naaayon sa layunin ng Diyos. Habang mas lalo kong pinag-isipan ang tungkol dito, mas lalo kong nadama na talagang kahanga-hanga ang mga salita ng Makapangyarihang Diyos, na katotohanan ang mga iyon, at hindi isang bagay na kayang bigkasin ng tao. Tila ba malamang na mga salita iyon ng Diyos. Nang maisip ko ito, naging mas kampante ako.

Ilang araw pagkatapos niyon, dumating si Mu Zheng sa tindahan namin para kitain ako, at sinabi ko sa kanya kung ano ang pinag-iisipan ko sa nakalipas na ilang araw. Sinabi niya, “Ganyan din ang nararamdaman ko dati. Natakot akong mailigaw ng isang huwad na cristo, kaya pikit-mata akong naniwala sa pari at ayaw kong makinig sa sinumang nangangaral ng pagbabalik ng Panginoon. Pero hindi ko kailanman naisip kung naaayon ba ang mga salita ng pari sa mga salita ng Panginoon. Sinabi sa atin ng Panginoon na paparito ang mga huwad na cristo para iligaw ang mga tao sa mga huling araw, dahil gusto ng Panginoon na matutuhan natin kung paano sila kilatisin. Pero binaluktot ng pari ang mga salita ng Panginoong Jesus, at sinabihan kaming huwag mag-imbestiga, magbasa, o makinig sa anumang balita tungkol sa pagbabalik ng Panginoon. Hindi ba’t paghadlang ito sa ating pagsalubong sa pagbabalik Niya? Kung tunay na nag-aalala ang pari na mailigaw tayo, bakit hindi niya tayo tinuruan kung paano kilatisin ang tunay na Cristo mula sa mga huwad? Kung kaya nating gawin iyon, hindi tayo malilihis.” May saysay para sa akin ang paliwanag ni Mu Zheng. Kung pasibo at maingat tayo, gaya ng gusto ng pari, ganap na sasalungatin niyon ang mga salita ng Panginoon. Patagong paraan lang ito ng paglalayo sa atin sa pagsalubong sa pagbabalik ng Panginoon. Alam kong hindi ko na puwedeng basta sundin lang ang pari. Kailangan kong maging isang matalinong birhen at hanapin ang tinig ng Panginoon at salubungin Siya. Sabik kong hiniling kay Mu Zheng na ipaliwanag niya sa akin kung paano kilatisin ang tunay na Cristo mula sa mga huwad. Sinabi niya, “Ang totoo, sinabi na sa atin ng Panginoong Jesus ang mga prinsipyo sa pagkilatis sa mga iyon sa Mateo 24:24 Sinabi Niya na magpapakita ng mga dakilang tanda at kababalaghan ang mga huwad na cristo at ang mga huwad na propeta. Iyon ang pangunahing pagpapamalas ng pagliligaw sa mga tao ng isang huwad na cristo ng mga huling araw.” Pagkatapos ay nagbasa para sa akin si Mu Zheng ng isang sipi ng mga salita ng Makapangyarihang Diyos: “Kung, sa panahon ngayon, may lumitaw na isang tao na kayang magpakita ng mga tanda at kababalaghan, magpalayas ng mga demonyo, magpagaling ng mga maysakit, at magsagawa ng maraming himala, at kung sinasabi ng taong ito na siya si Jesus na naparito, isang huwad ito na gawa ng masasamang espiritung gumagaya kay Jesus. Tandaan ito! Hindi inuulit ng Diyos ang parehong gawain. Nakumpleto na ang yugto ng gawain ni Jesus, at hindi na muling isasagawa ng Diyos ang yugtong iyon ng gawain. Ang gawain ng Diyos ay hindi maipagkakasundo sa mga haka-haka ng tao; halimbawa, ipinropesiya sa Lumang Tipan ang pagparito ng isang Mesiyas, at ang resulta ng propesiyang ito ay ang pagparito ni Jesus. Dahil nangyari na ito, magiging mali na muling may pumaritong isa pang Mesiyas. Pumarito nang minsan si Jesus, at magiging mali kung paparitong muli si Jesus sa pagkakataong ito. Mayroong isang pangalan para sa bawat kapanahunan, at bawat pangalan ay may paglalarawan ng kapanahunang ito. Sa mga haka-haka ng tao, kailangang laging magpakita ang Diyos ng mga tanda at kababalaghan, kailangang laging magpagaling ng mga maysakit at magpalayas ng mga demonyo, at kailangang laging maging katulad lamang ni Jesus. Subalit sa pagkakataong ito, hindi ganoon ang Diyos. Kung, sa mga huling araw, nagpakita pa rin ang Diyos ng mga tanda at mga kababalaghan, at nagtaboy pa rin ng mga demonyo at nagpagaling ng mga maysakit—kung gagawin Niya ang ginawa mismo ni Jesus—uulitin ng Diyos ang parehong gawain, at mawawalan ng kabuluhan o halaga ang gawain ni Jesus. Sa gayon, isinasagawa ng Diyos ang isang yugto ng gawain sa bawat kapanahunan. Kapag natapos na ang bawat yugto ng Kanyang gawain, agad itong ginagaya ng masasamang espiritu, at matapos simulang sundan ni Satanas ang mga yapak ng Diyos, nag-iiba ng pamamaraan ang Diyos. Kapag natapos na ng Diyos ang isang yugto ng Kanyang gawain, ginagaya ito ng masasamang espiritu. Kailangang maging malinaw sa iyo ang tungkol dito” (Ang Salita, Vol. I. Ang Pagpapakita at Gawain ng Diyos. Pag-alam sa Gawain ng Diyos Ngayon). Pagkatapos basahin ang mga salita ng Makapangyarihang Diyos, sinabi ni Mu Zheng, “Ang Diyos ay bago magpakailanman. Hindi Niya dalawang beses na ginagawa ang parehong gawain. Tuwing dumarating Siya para gawin ang Kanyang gawain, sinisimulan Niya ang isang bagong kapanahunan at tinatapos ang luma, nagdadala ng isang mas bago at mas mataas na yugto ng Kanyang gawain. Noong ginawa ng Panginoong Jesus ang Kanyang gawain, hindi Niya inulit ang gawain ng Kapanahunan ng Kautusan. Itinayo Niya sa ibabaw niyon ang Kanyang bagong gawain—ang gawain ng pagtutubos sa sangkatauhan. Sinimulan Niya ang Kapanahunan ng Biyaya at tinapos ang Kapanahunan ng Kautusan. Kung bumalik ang Panginoon sa mga huling araw para ulitin ang gawain ng pagtubos, pagpapagaling sa may-sakit, pagtataboy sa mga demonyo, at pagpapakita ng mga tanda at kababalaghan, kung gayon, hindi makakausad ang gawain ng Diyos. Dumating na ang Makapangyarihang Diyos sa mga huling araw; sinimulan Niya ang Kapanahunan ng Kaharian at tinapos ang Kapanahunan ng Biyaya. Ginagawa Niya ang gawain ng paghatol simula sa sambahayan ng Diyos, sa ibabaw ng pundasyon ng gawain ng pagtubos. Ipinapahayag Niya ang katotohanan para hatulan at linisin ang mga tao, para mapalaya nila ang sarili nila mula sa mga tali at limitasyon ng kasalanan, madalisay at makamit ang kaligtasan. Pero ang mga huwad na cristo ay masasamang espiritu at mga diyablo sa kanilang diwa. Anumang mga tanda at mga kababalaghan ang ipinapakita nila, o gaano man nila tawaging Diyos ang mga sarili nila, hindi nila kayang ipahayag ang katotohanan o bigkasin ang mga salita ng Diyos, at siguradong hindi nila kayang magsimula ng isang bagong kapanahunan at magtapos ng luma. Ginagaya lang ng mga huwad na cristo ang mga lumang salita at ang gawain ng Panginoon, o nagpapakita sila ng ilang simpleng tanda at kababalaghan at naglilitanya ng ilang paimbabaw na maling paniniwala at mga maling pananampalataya para iligaw ang mga naguguluhan at walang pagkilatis na mga tao. Pero hindi kailanman kayang gayahin ng mga huwad na cristo ang mga himala ng Panginoong Jesus, gaya ng pagpapakain sa limang libong katao gamit ang limang tinapay at dalawang isda, pagsaway sa hangin at dagat, at pagbuhay muli kay Lazaro.” Mas gumaan ang puso ko pagkatapos kong marinig ang pagbabahagi ni Mu Zheng. Naisip ko, “Hindi ko pa kailanman narinig ang gayong kalinaw na paliwanag tungkol sa kung paano kilatisin ang tunay na Cristo mula sa mga huwad. Katotohanan ang mga salita ng Makapangyarihang Diyos at binibigyan ng mga ito ang mga tao ng landas na susundan. Nakikita ko na ngayon na kaya lang gayahin ng mga huwad na cristo ang gawaing ginawa ng Panginoon noon at magpakita ng ilang tanda at kababalaghan para iligaw ang mga tao. Ang Diyos lang ang makapagsisimula ng isang bagong kapanahunan at makapagtatapos ng luma, at makapagpapahayag ng katotohanan para tustusan tayo.”

Pagkatapos, nagbasa si Mu Zheng ng ilan pang sipi ng mga salita ng Makapangyarihang Diyos: “Ang Diyos na nagkatawang-tao ay tinatawag na Cristo, at kaya ang Cristo na kayang magbigay ng katotohanan sa tao ay tinatawag na Diyos. Walang pagmamalabis rito, sapagkat taglay Niya ang diwa ng Diyos, at taglay Niya ang disposisyon ng Diyos, at karunungan sa Kanyang gawain, na hindi kayang abutin ng tao. Ang mga tumatawag sa sarili nila na cristo, subalit hindi naman kayang gawin ang gawain ng Diyos, ay mga manlilinlang. Hindi lamang pagpapakita ng Diyos sa lupa si Cristo, kundi partikular din na katawang-taong tinaglay ng Diyos habang ginagawa at tinatapos Niya ang Kanyang gawain sa tao. Hindi maaaring palitan ang katawang-taong ito ng kahit na sinumang tao, kundi ng isang katawang-tao na kakayaning pasanin ang gawain ng Diyos sa lupa, at maipapahayag ang disposisyon ng Diyos, at kakatawan nang mahusay sa Diyos, at makapagbibigay ng buhay sa tao. Sa malao’t madali, babagsak lahat ng nagpapanggap na Cristo, sapagkat bagama’t inaangkin nilang sila si cristo, hindi nila taglay ang diwa ni Cristo. Kaya naman sinasabi Ko na hindi kayang tukuyin ng tao ang pagiging-tunay ni Cristo, kundi sinasagot at pinagpapasyahan ito ng Diyos Mismo” (Ang Salita, Vol. I. Ang Pagpapakita at Gawain ng Diyos. Tanging si Cristo ng mga Huling Araw ang Makapagbibigay sa Tao ng Daan ng Buhay na Walang Hanggan). “Siya na Diyos na nagkatawang-tao ay magtataglay ng diwa ng Diyos, at Siya na Diyos na nagkatawang-tao ay magtataglay ng pagpapahayag ng Diyos. Dahil ang Diyos ay naging tao, dadalhin Niya ang gawaing layon Niyang gawin, at dahil ang Diyos ay naging tao, ipapahayag Niya kung ano Siya, at magagawa Niyang ihatid ang katotohanan sa tao, pagkalooban siya ng buhay, at ituro ang daan para sa kanya. Ang katawang-tao na walang diwa ng Diyos ay tiyak na hindi ang Diyos na nagkatawang-tao; walang duda ito. Kung layon ng tao na magsiyasat kung ito ang katawang-tao ng Diyos, kailangan niyang patunayan ito mula sa disposisyon na Kanyang ipinapahayag at sa mga salitang Kanyang sinasambit. Ibig sabihin, patunayan kung ito nga ang katawang-tao ng Diyos o hindi, at kung ito nga ang tunay na daan o hindi, kailangan itong matukoy batay sa Kanyang diwa. Kaya nga, sa pagtukoy kung ito ang katawan ng Diyos na nagkatawang-tao, ang susi ay nasa Kanyang diwa (Kanyang gawain, Kanyang mga pagbigkas, Kanyang disposisyon, at maraming iba pang aspekto), sa halip na sa panlabas na anyo. Kung ang susuriin lamang ng tao ay ang Kanyang panlabas na anyo, at dahil dito ay hindi napansin ang Kanyang diwa, ipinapakita niyan na ang tao ay mangmang at walang alam” (Ang Salita, Vol. I. Ang Pagpapakita at Gawain ng Diyos. Paunang Salita). Pagkatapos basahin sa akin ang mga salita ng Makapangyarihang Diyos, sinabi ni Mu Zheng, “Si Cristo ay ang Diyos na nagbihis ng katawang-tao, bilang Anak ng tao, na pumaparito para magpakita at gumawa sa gitna ng tao. Sa panlabas, mukha lang Siyang isang regular na tao, pero banal ang diwa Niya. Kaya, kaya Niyang ipahayag ang katotohanan at ipahayag ang disposisyon ng Diyos, at gawin ang gawain ng pagtubos at pagliligtas sa sangkatauhan. Walang taong makagagawa niyon. Ang susi para makilatis ang tunay na Cristo ay ang makita kung kaya ba Niyang ipahayag ang katotohanan at gawin ang gawain ng pagliligtas. Ito ang pinakapangunahin, pinakakritikal na prinsipyo. Noong nagpakita ang Panginoong Jesus at ginawa ang Kanyang gawain, mukha lang Siyang isang regular na tao. Pero ibinunyag Niya ang mga hiwaga ng kaharian ng langit at ipinagkaloob sa sangkatauhan ang daan ng pagsisisi. Tinuruan Niya ang mga tao na mahalin ang Panginoon nang buo nilang puso, kaluluwa, at isip. Tinuruan Niya silang mahalin ang iba gaya ng sarili nila, at patawarin ang mga tao nang pitumpung ulit ng pitong beses. Ipinahayag Niya ang mapagmahal, maawaing disposisyon ng Diyos, at sa huli, ipinako Siya sa krus bilang isang walang hanggang handog para sa kasalanan, magkagayon ay tinatapos ang gawain ng pagtubos para sa sangkatauhan. Makatitiyak tayo mula sa gawain at mga salita ng Panginoong Jesus, at sa disposisyong ipinahayag Niya, na Siya ang Cristo. Siya ang mismong Diyos na nagkatawang-tao. Ngayon, dumating na ang Makapangyarihang Diyos sa mga huling araw, at ginagawa Niya ang gawain ng paghatol simula sa sambahayan ng Diyos. Ipinapahayag Niya ang lahat ng katotohanan na kayang maglinis at magligtas sa sangkatauhan. Ibinunyag ng Makapangyarihang Diyos ang mga hiwaga ng plano ng pamamahala ng Diyos para iligtas ang sangkatauhan, kung paano ginawang tiwali ni Satanas ang mga tao, kung paano tayo inililigtas ng Diyos nang paunti-unti, ang hiwaga ng mga pagkakatawang-tao ng Diyos, ang kahalagahan ng gawain ng paghatol ng Diyos sa mga huling araw, kung paano Niya tinutukoy ang hantungan at kalalabasan para sa iba’t ibang klase ng tao, kung paano naisasakatuparan ang kaharian ni Cristo sa lupa, at iba pa. Hindi lamang inilalantad ng Makapangyarihang Diyos ang mga misteryo ng Bibliya, kundi isinisiwalat at hinahatulan din nito ang pinagmulan ng ating pagkakasala at paglaban sa Diyos—gaya ng satanikong kalikasan ng sangkatauhan at ang iba’t ibang satanikong disposisyon. Ibinubunyag Niya ang matuwid, banal na disposisyon ng Diyos na hindi nagpapahintulot sa anumang pagkakasala, at ipinapakita sa atin ang paraan ng pagwawaksi ng kasalanan at pagpapadalisay. Sinasabi Niya sa atin kung paano tayo dapat manalig, kung paano magsisi at makapasok sa kaharian ng Diyos, kung paano tayo dapat magpasakop sa Diyos at mahalin ang Diyos, kung ano ang pagsunod sa kalooban Niya at iba pa. Nakagawa na ng isang grupo ng mga mananagumpay ang gawain ng Makapangyarihang Diyos sa mga huling araw, at padami nang padami ang mga taong hinirang ng Diyos na nagbibigay ng mga patotoo ng pananagumpay laban kay Satanas. Lumaganap na sa maraming bansa ang ebanghelyo ng kaharian ng Makapangyarihang Diyos, mula sa Silangan hanggang Kanluran, ganap na isinasakatuparan ang propesiya ng Panginoon: ‘Sapagkat gaya ng kidlat na kumikidlat sa silanganan, at nakikita hanggang sa kanluran; gayon din naman ang pagparito ng Anak ng tao’ (Mateo 24:27). Ang mga katotohanang ipinapahayag ng Makapangyarihang Diyos, ang gawain ng paghatol na ginagawa Niya, at ang bunga ng gawain Niya ay pawang nagpapatunay na Siya ay ang nagbalik na Panginoong Jesus. Siya ay ang Cristo ng mga huling araw. Walang makakapagtatwa nito. Gaya lang ito ng sinasabi ng Makapangyarihang Diyos: ‘Hinahayaan Niyang ang gawain Niya ang magpatunay ng Kanyang pagkakakilanlan, at hinahayaang yaong ibinubunyag Niya na magpatunay sa Kanyang diwa. Hindi walang batayan ang diwa Niya; hindi kinamkam ng Kanyang kamay ang pagkakakilanlan Niya; matutukoy ito sa pamamagitan ng Kanyang gawain at Kanyang diwa’ (Ang Salita, Vol. I. Ang Pagpapakita at Gawain ng Diyos. Ang Diwa ni Cristo ay ang Pagsunod sa Kalooban ng Ama sa Langit). Walang banal na diwa ang mga huwad na cristo at hindi nila kayang ipahayag ang katotohanan. Gaano man nila igiit na Diyos sila, na sila si Cristo, pawang huwad sila at nakatadhana silang manglihis ng mga tao. Ang pagsunod sa kanila ay gaya ng pagtitiwala sa isang grupo ng mga mandaraya, at hahantong lamang ito sa kapahamakan. Gaano man sila magpanggap bilang Cristo, sandali lang nilang malilinlang ang mga tao. Tiyak na mailalantad sila ng mga katunayan at kalaunan ay mapapahamak sa pagkatalo. Si Cristo lang ang makapagpapahayag ng katotohanan at makagagawa ng gawain ng pagliligtas sa sangkatauhan. Kaya ang susi sa pagkilatis sa tunay na Cristo ay ang makita kung kaya ba Niyang ipahayag ang katotohanan at ang tinig ng Diyos at kung kaya ba Niyang gawin ang gawain ng paglilinis at pagliligtas sa tao. Mahalaga iyon.”

Ganap akong nabigyang-liwanag ng pagbabahagi ni Mu Zheng. Ang susi sa pagkilatis sa tunay na Cristo ay ang makita kung kaya ba Niyang ipahayag ang katotohanan. Kung gayon, Siya si Cristo, ang bumalik na Panginoon. Para sa sinumang walang kakayahang ipahayag ang katotohanan, gaano man nila sabihing sila ang Cristo, peke pa rin sila, isang huwad na cristo at isang manlilihis. Nalaman kong parehong simple at praktikal ang pamamaraang ito ng pagkilatis. Talagang kahanga-hanga! Napakalinaw ng mga salita ng Makapangyarihang Diyos kung paano makilala ang tunay na Cristo mula sa mga huwad na cristo. Talagang katotohanan ang mga iyon! Naisip ko kung gaano ako kahangal at kamangmang dati, na pikit-matang naniwala ako sa sinabi ng pari. Dahil sa takot na mailigaw ng huwad na cristo, hindi ko inusisa ang gawain ng Makapangyarihang Diyos sa mga huling araw. Hindi ko pa sinubukang makinig sa tinig ng Panginoon, at bilang resulta halos napalampas ko ang pagkakataon kong masalubong ang Panginoon. Kung hindi dahil sa awa at pagpaparaya ng Panginoon, at sa pagkatok Niya sa pintuan ko sa pamamagitan ng mga minamahal ko at ng aking kapatid na paulit-ulit na nagbahagi sa akin ng ebanghelyo, maghihintay sana ako sa relihiyon sa buong buhay ko nang hindi naririnig ang tinig ng Diyos ni sinasalubong ang pagbabalik ng Panginoon. Talagang nagpapasalamat ako sa pagliligtas ng Makapangyarihang Diyos!


86. Huwag Hayaan ang Pagkagiliw na Palabuin ang Iyong Isipan

Ni Xin Jing, Tsina

Noong Hunyo 2015, pumunta ako sa isang iglesia para maglingkod bilang isang diyakono ng ebanghelyo. Noong panahong iyon, si Li Jie ang namamahala sa pagdidilig sa mga baguhan, at dahil sa mga pangangailangan ng aming mga tungkulin, madalas kaming gumawa nang magkasama. Maliban sa halos magkasing-edad kami, magkapareho ang aming pamumuhay at personalidad. Higit sa lahat, ang mga asawa namin ay parehong sumalungat sa aming pananampalataya dahil sa panunupil ng CCP sa mga mananampalataya. Magkatulad ang naging mga karanasan namin at maraming lenggwahe ang pareho naming nalalaman, kaya nagkakasundo talaga kami. Noong panahong iyon, kararating ko lang sa iglesiang iyon at hindi ako pamilyar sa iba pang mga kapatid, at nahaharap din ako sa maraming hamon sa paggawa ng aking tungkulin. Napakasigla ni Li Jie sa pakikipagbahaginan at pagtulong sa akin, at madalas ko siyang tinutulungan sa anumang mga problema sa buhay niya. Unti-unti, sinimulan naming ibahagi ang aming mga pinakanatatagong saloobin at damdamin sa isa’t isa at nakabuo kami ng isang tunay na ugnayan.

Kalaunan, nahalal ako bilang lider ng iglesia at hindi na kami nagkaugnayan na kasindalas ng dati. Paglipas ng ilang buwan, kinausap ako ng ilang kapatid tungkol kay Li Jie. Sinabi nila na talagang mayabang siya, at kapag may mga problema ang iba, hindi lang siya nabigo na matiyaga silang tulungan, kundi pinagalitan at hinamak pa niya sila. Dahil dito, pakiramdam ng lahat na napipigilan sila ni Li Jie. Tinukoy ito ng superbisor sa kanya, pero ayaw niyang tanggapin iyon at pabalang na sumagot. Nakagagambala siya nang husto na hindi na maka-usad ang mga pagtitipon. Kapag nagbabahagi sa kanya ang mga kapatid, nananatili siyang matigas ang ulo at ibinabaling ang sisi sa iba. Hindi malinaw ang kanyang pagbabahagi sa katotohanan at hindi siya naiintindihan ng mga baguhan, at kung minsan ay nagsasalita siya ng negatibo. Sa dalawang buwang iyon ay hindi niya nadiligan nang maayos ang mga baguhan. Nang marinig ko ang sitwasyong ito, napagtanto ko na hindi na naaangkop si Li Jie sa gawaing pagdidilig. Iminungkahi ng mga katrabaho ko na tanggalin siya, sinasabi na maaantala ang gawain ng iglesia kung mananatili siya. Sumama ang loob ko nang marinig ko ito, dahil malaki ang naitulong niya sa akin at mabuti kaming magkaibigan. Naisip ko, ano kaya ang iisipin niya sa akin kung pumayag ako sa pagpapaalis sa kanya? Sasabihin ba niya na wala akong puso? Bukod dito, matindi ang paggalang niya sa kanyang sarili at labis siyang masasaktan kapag natanggal siya. Sa pag-iisip sa lahat ng ito, hindi ko kinayang tanggalin siya. Kaya nagdahilan ako na bagama’t hindi naging maayos ang pagganap ni Li Jie sa kanyang tungkulin kamakailan, hindi lang naman niya kasalanan iyon. Maraming kuru-kuro sa relihiyon at mabagal matuto ang mga baguhang diniligan niya, kaya kauna-unawa lang na hindi maganda ang mga resulta niya. Dagdag pa, nagsumikap siya at gumugol nang maraming oras. Matatagalan bago kami makahanap ng angkop na kapalit kung tatanggalin namin siya, kaya mas mabuting panatilihin muna siya sa ngayon. Nag-alinlangan ang mga katrabaho ko nang marinig nila ang sinabi ko, pero ang lahat ay mabigat ang loob na pumayag na hayaan siyang pansamantalang gawin ang tungkulin niya habang naghahanap ng papalit sa kanya sa lalong madaling panahon. Nakahinga ako nang maluwag, pero medyo hindi pa rin ako mapanatag, iniisip na bagama’t hindi pa siya tinatanggal sa ngayon, kailangan pa rin siyang tanggalin kapag nakahanap na ng naaangkop na kapalit niya. Siguro kung magbibigay ako ng dagdag na tulong, huhusay ang pagganap niya at hindi na siya kailangang tanggalin. Kaya, noong gabing iyon, dumiretso ako sa bahay ni Li Jie pagkatapos ng pagtitipon ko sa gabi, at kinausap ko siya tungkol sa mga dahilan kung bakit hindi epektibo ang pagganap niya, at nagbanggit ng ilang problema sa tungkulin niya. Pero wala siyang kamalayan sa sarili at palaging nakikipagtalo. Medyo sumama ang loob ko nang makita kong ganoon ang inaasal niya. Nagbahagi pa ako sa kanya ng maraming beses pagkatapos niyon para tulungan siyang mapaganda ang mga resulta ng kanyang tungkulin, pero hindi kailanman umayos ang pagganap niya na labis kong ikinabahala. Pagkaraan ng ilang panahon, ilang beses akong kinontak ng isang nakatataas na lider na nangungumusta sa usapin ng pagtatanggal kay Li Jie. Nagdahilan lang ako sa kanya at sinabing wala pa akong nahahanap na naaangkop na kapalit. Nang maglaon, pribadong nakipag-ugnayan si Li Jie—na malamang ay nangyari habang nagmamasid ang pulisya—sa isang sister na pinayuhan siyang huwag nang makipag-ugnayan dahil sa mga isyu sa seguridad, na naging dahilan para wala akong magawa kundi patigilin siya sa pagganap sa kanyang tungkulin.

Kalaunan ay inilagay ako ng iglesia sa pamamahala ng gawaing pang-ebanghelyo, at naisip ko agad si Li Jie na nakaupo sa bahay, miserable at walang tungkuling ginagawa. Gustong-gusto niya noon ang pangangaral ng ebanghelyo, kaya mukhang isang magandang pagkakataon iyon. Binanggit ko ang ideyang ito sa isang pulong ng kapwa-manggagawa. Sinabi ko, “Sa loob ng mahabang panahon ay nangaral ng ebanghelyo si Li Jie; kalakasan niya ito. Alam niyang marami siyang nagawang pagkakamali at labis niyang pinagsisisihan ang mga iyon. Bigyan natin siya ng pagkakataong ipangaral ang ebanghelyo.” Nang marinig ito, sumang-ayon ang ilang kapwa-manggagawa. Sa gulat ko, hindi nagtagal ay sinabi sa akin ng mga kapatid na si Li Jie ay may pagkiling laban sa diyakono ng ebanghelyo at sa mga pagtitipon ay pinagkakalat niya na minaliit siya ng diyakono dati. Ipinagpatuloy niya ang pagkakalat nito. Humantong ito sa pagkakaroon ng mga kapatid ng pagkiling laban sa diyakono ng ebanghelyo at pagtatakwil dito. Sinasalungat din ni Li Jie ang diyakono at nakikipagtalo rito kapag ginagawa niya ang kanyang gawain, at ang ilan sa mga sister ay pumanig kay Li Jie. Nangahulugan ito na hindi magawa ng diyakono ng ebanghelyo ang kanyang trabaho, na lubhang nakagambala sa gawain ng ebanghelyo. Nagulat ako nang marinig iyon. Matagal nang humingi ng tawad ang diyakono kay Li Jie tungkol sa nangyari noon. Dagdag pa rito, nakipagbahaginan ako sa kanya, sinasabi sa kanya na kilalanin ang kanyang sarili at matuto mula sa karanasan sa halip na maging kritikal dito. Pero hinding-hindi ko inasahan na may sama pa rin siya ng loob. Ang kanyang pag-uugali ay talagang nakakagambala na sa loob ng iglesia. Kung hindi siya magsisisi at magpapatuloy ang mga bagay nang ganito, kailangan niyang ihiwalay at pagnilayan ang sarili. Habang mas iniisip ko ito, lalo akong nag-aalala sa kanya. Kalaunan, ilang beses akong nagbahagi sa kanya. Sinasabi niya ang mga tamang bagay sa harap ko, pero gaya pa rin sa dati ang mga kinikilos niya sa mga pagtitipon. Binahaginan at tinulungan din siya ng iba pang diyakono, pero wala siyang kamalayan sa sarili at ayaw niyang magbago.

Hindi nagtagal, nalaman ng nakatataas na lider ang tungkol sa inaasal ni Li Jie. Sinabi nito na si Li Jie ay gumagambala sa gawain ng iglesia, ayaw magsisi matapos ng paulit-ulit na pagbabahagi, at isang masamang impluwensya. Ayon sa mga prinsipyo, kailangan siyang tanggalin sa kanyang tungkulin, at pagkatapos ay alisin sa iglesia kung hindi pa rin siya magsisisi. Nadismaya ako nang marinig ko ito. Inisip ko kung paano nilisan ni Li Jie ang kanyang tahanan, isinuko ang trabaho at nagdusa nang husto. Talang nakakapanghinayang kung mapapaalis siya. Ang dami niyang naitulong sa akin nang magkaroon ako ng mga problema dati, at ako ang taong pinakamalapit sa kanya sa iglesia. Kung hindi ako titindig ngayon at magsasalita para sa kanya, at malaman niya ang tungkol dito, sasabihin ba niyang labis akong walang puso. Paano ko siya haharaping muli kung talagang maalis siya? Tiyak na magagalit siya sa akin, at talagang masasaktan. Sa pag-iisip tungkol dito, sinabi ko sa aking mga kapwa-manggagawa: “May ilang problema nga Si Li Jie, ngunit ginagawa niya ang kanyang mga tungkulin sa iglesia sa lahat ng oras at epektibo sa pangangaral ng ebanghelyo, kaya marahil ay masyadong malupit ang pagwawasto sa kanya sa ganitong paraan. Dapat ba natin siyang bigyan ng isa pang pagkakataon at mas tulungan pa siya, at siguro ay makakaunawa siya at magbabago?” Pagkatapos ay seryosong sinabi sa akin ng isang kapwa-manggagawa, “Sister, kumikilos ka nang walang mga prinsipyo at nadadala ng iyong mga damdamin. Si Li Jie ay epektibo naman sa pangangaral ng ebanghelyo dati, at siya ay nagsumikap at nagdusa nang husto, pero hindi niya tinatanggap ang katotohanan. Kinamumuhian niya ang katotohanan, at hindi siya gumaganap ng positibong papel sa iglesia. Nagulo na niya nang husto ang gawain ng iglesia. Hindi mo siya maaaring laging protektahan batay sa iyong nararamdaman. Tignan mo ang sarili mo; hindi ba’t ganito nga ang nangyayari?” Nang sabihin niya ito, natanto ko na hindi ko talaga nasusunod ang mga prinsipyo kay Li Jie, pero hindi pa rin ako makapagdesisyon. Gusto ko pa rin siyang bigyan ng isa pang pagkakataon. Noong pauwi na ako, bigla akong nahilo, parang umiikot ang paligid, at natakot akong idilat ang mga mata ko. Ni hindi ako makalakad. Natanto ko na malamang na pagdidisiplina iyon ng Diyos sa akin. Tahimik akong nanalangin sa Diyos. Sa sandaling iyon, malinaw na pumasok sa isip ko ang ilan sa mga salita ng Diyos. Sabi ng Diyos: “Kapag nagkakasala ang mga tao sa Diyos, maaaring ito ay hindi lamang dahil sa isang pangyayari, o isang bagay na kanilang sinabi, nguni’t sa halip ito ay sanhi ng isang saloobin na kanilang pinanghahawakan at isang kalagayan na kinaroroonan nila. Ito ay isang bagay na sobrang nakakatakot” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VII). Nagkaroon ng kaunting takot sa puso ko nang maisip ko ang mga salitang ito mula sa Diyos. Alam kong maaaring may nagawa ako na pagkakasala sa Diyos. Nagsimula akong magnilay sa sarili at napagtanto na patuloy lang akong nagmamatigas na pumapanig kay Li Jie. Alam kong wala siyang magandang ginampanang papel sa iglesia pero kinunsinti ko ang kanyang panggagambala. Nang iminungkahi ng nakatataas na lider at ng aking mga kapwa-manggagawa na ipatigil ang kanyang tungkulin, ipinagtanggol ko siya nang paulit-ulit at walang ginawa para protektahan ang gawain ng iglesia. Karapat-dapat talaga akong disiplinahin. Sa pag-iisip dito, dali-dali akong nanalangin sa Diyos, sinasabing handa akong pagnilayan ang aking sarili sa bagay na ito. Pagkatapos magdasal, habang hirap na hirap gumalaw, pasuray-suray akong umuwi.

Nabasa ko ang isang sipi ng mga salita ng Diyos pagkauwi ko. Sabi ng Diyos: “Lubhang sentimental ang ilang tao. Araw-araw, sa lahat ng kanilang sinasabi, at sa lahat ng paraan ng asal nila sa iba, namumuhay sila ayon sa kanilang mga damdamin. Nakararamdam sila ng pagmamahal para sa taong ito at sa taong iyon, at ginugugol nila ang kanilang mga araw sa magiliw na pakikisalamuha. Sa lahat ng kanilang kinakaharap, nabubuhay sila sa mundo ng mga damdamin. … Masasabi na ang mga damdamin ang nakamamatay na kapintasan ng taong ito. Pinipigilan siya ng kanyang mga emosyon sa lahat ng bagay, wala siyang kakayahang magsagawa ng katotohanan o kumilos ayon sa prinsipyo, at madalas na siya ay malamang na magrebelde laban sa Diyos. Ang mga damdamin ang pinakamatindi niyang kahinaan, ang kanyang nakamamatay na kapintasan, at ganap na kaya siyang sirain at ipahamak ng kanyang mga damdamin. Ang mga taong sobrang sentimental ay walang kakayahang isagawa ang katotohanan o magpasakop sa Diyos. Sila ay abala sa laman at sila ay hangal at magulo ang pag-iisip. Kalikasan ng gayong klase ng tao ang maging labis na sentimental, at namumuhay siya ayon sa kanyang mga damdamin” (Ang Salita, Vol. III. Ang mga Diskurso ni Cristo ng mga Huling Araw. Paano Malalaman ang Kalikasan ng Tao). Naantig talaga ako nang mabasa ko ito at walang tigil na tumulo ang mga luha ko. Noon ko lang napagtanto na pinamumunuan talaga ako ng mga mga damdamin sa bagay na ito. Nang masangkot sa kaso ni Li Jie, nagsalita ako batay sa aking mga damdamin, palaging inaalala ang kanyang damdamin at kinakampihan siya dahil lang sa tinulungan niya ako at nagkaroon kami ng magandang relasyon. Hindi ko maharap ang mga bagay-bagay nang patas at makatarungan ayon sa mga prinsipyo. Sa totoo lang, alam ko na hindi maayos ang paggawa niya sa kanyang tungkulin, na siya ay nakakagambala, na ang pagpapahintulot sa kanya na magpatuloy ay higit na makakahadlang kaysa makakatulong, at na dapat ay pinalitan siya kaagad. Pero dahil sa aming magandang relasyon, nagsalita ako batay sa mga mga damdamin ko, naghanap ng lahat ng uri ng dahilan at palusot para kumbinsihin ang aking mga kapwa-manggagawa na huwag siyang palitan. Ginusto ko pa nga siyang tulungang mapaghusay ang pagganap niya sa tungkulin para makapanatili siya sa kanyang tungkulin. Kung hindi dahil sa magandang relasyon namin, hindi ko sana gagawin ang lahat ng makakaya ko para ipagtanggol siya. Kung sa ibang kapatid ito nangyari ay hinarap ko sana ang bagay na ito ayon sa mga prinsipyo. Sa wakas ay nakita ko na ang mga mga damdamin ang kahinaan ko, na sinusunod ko ang aking mga damdamin sa aking salita at gawa, pinoprotektahan si Li Jie sa lahat ng pagkakataon nang walang pagsasaalang-alang sa mga katotohanang prinsipyo. Talagang hindi ko isinaalang-alang ang gawain o mga interes ng iglesia. Masyado akong makasarili at kasuklam-suklam!

Nabasa ko ang ilan pang sipi ng mga salita ng Diyos na nagbigay sa akin ng mas higit na kabatiran sa kung ano ang pagkilos ayon sa mga mga damdamin. Sinasabi ng Makapangyarihang Diyos: “Anong mga isyu ang may kaugnayan sa mga damdamin? Una ay kung paano mo sinusuri ang iyong sariling mga kapamilya, at kung paano mo hinaharap ang mga bagay na ginagawa nila. Natural na kasama rito sa ‘ang mga bagay na ginagawa nila’ kapag kanilang ginagambala at ginugulo ang gawain ng iglesia, kapag hinuhusgahan nila ang mga tao kapag nakatalikod ang mga ito, kapag lumalahok sila sa ilang pagsasagawa ng mga hindi mananampalataya, at iba pa. Kaya mo bang harapin ang mga bagay na ito nang patas? Kapag kailangan mong magsulat ng isang pagsusuri sa iyong mga kapamilya, magagawa mo ba ito nang obhetibo at patas, nang isinasantabi ang iyong sariling mga damdamin? May kinalaman ito sa kung paano mo hinaharap ang iyong mga kapamilya. Dagdag pa rito, nagkikimkim ka ba ng mga damdamin sa mga taong kasundo mo o sa mga dati nang tumulong sa iyo? Kaya mo bang tingnan ang kanilang mga kilos at asal sa isang obhetibo, patas, at tumpak na paraan? Kung ginagambala at ginugulo nila ang gawain ng iglesia, magagawa mo bang agad na iulat o ilantad sila pagkatapos mo itong malaman? Gayundin, nagtataglay ka ba ng mga damdamin sa mga taong medyo malapit sa iyo o sa mga may interes na pareho sa iyo? Mayroon ka bang patas at obhetibong pagsusuri, depinisyon, at paraan ng pagharap sa kanilang mga kilos at pag-uugali? Ipagpalagay na ang mga taong ito, na may sentimental na koneksyon sa iyo, ay pinangasiwaan ng iglesia ayon sa mga prinsipyo, at hindi naaayon sa iyong sariling mga kuru-kuro ang kinalabasan nito—paano mo ito haharapin? Magagawa mo bang sumunod? Palihim mo bang ipagpapatuloy ang masangkot sa kanila, at malilihis at mauudyukan pa nga nila na magpalusot para sa kanila, pangatwiranan sila, at ipagtanggol sila? Tutulungan mo ba ang mga tumulong sa iyo at ilalagay mo ba ang sarili mo sa panganib para sa kanila, habang binabalewala ang mga katotohanang prinsipyo at ang mga interes ng sambahayan ng Diyos? Hindi ba’t may kinalaman ang iba’t ibang isyung iyon sa mga damdamin? Sinasabi ng ilang tao, ‘Hindi ba’t ang mga damdamin ay may kaugnayan lang sa mga kamag-anak at kapamilya? Hindi ba’t ang saklaw lang ng mga damdamin ay ang iyong mga magulang, kapatid, at iba pang kapamilya?’ Hindi, kasama sa mga damdamin ang malawak na saklaw ng mga tao. Kalimutan na ang tungkol sa patas na pagsusuri sa kanilang sariling mga kapamilya—ang ilang tao ay hindi man lang masuri nang patas ang kanilang malalapit na kaibigan at kabarkada, at binabaluktot pa nila ang mga katunayan kapag nagsasalita sila tungkol sa mga taong ito. Halimbawa, kung ang kanilang kaibigan ay hindi inaasikaso ang kanyang tamang trabaho at palaging gumagawa ng mga baluktot at buktot na gawain sa kanyang tungkulin, ilalarawan nila ito bilang masyadong mapaglaro, at sasabihing hindi pa sapat ang gulang at hindi pa matatag ang pagkatao nito. Hindi ba’t may mga damdamin sa loob ng mga salitang ito? Ito ay pagsasalita ng mga salitang puno ng mga damdamin. Kung ang isang tao na walang koneksyon sa kanila ay hindi inaasikaso ang kanilang tamang trabaho at nakikibahagi sa mga baluktot at buktot na gawain, magsasalita sila ng mas malulupit na salita tungkol sa mga ito, at maaaring kondenahin pa nila ang mga ito. Hindi ba’t pagpapamalas ito ng pagsasalita at pagkilos batay sa mga damdamin? Patas ba ang mga taong namumuhay batay sa kanilang mga damdamin? Matuwid ba sila? (Hindi.) Ano ang mali sa mga taong nagsasalita ayon sa kanilang mga damdamin? Bakit hindi nila matrato nang patas ang ibang tao? Bakit hindi nila kayang magsalita batay sa mga katotohanang prinsipyo? Buktot ang mga taong nagsasalita nang mapanlinlang at hindi kailanman ibinabatay ang kanilang mga salita sa mga katunayan. Ang hindi pagiging patas kapag nagsasalita ang isang tao, palaging nagsasalita ayon sa sariling mga damdamin at para sa sariling kapakanan, at hindi ayon sa mga katotohanang prinsipyo, hindi iniisip ang gawain ng sambahayan ng Diyos, at pinoprotektahan lang ang sariling mga damdamin, kasikatan, pakinabang, at katayuan—ito ang katangian ng mga anticristo. Ganito magsalita ang mga anticristo; buktot, nakakagulo, at nakagagambala ang lahat ng sinasabi nila. Ang mga taong namumuhay sa mga kagustuhan at interes ng laman ay namumuhay sa kanilang mga damdamin. Ang mga taong namumuhay sa kanilang mga damdamin ay iyong mga hindi talaga tumatanggap o nagsasagawa man lang sa katotohanan” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 2). “Hindi Ko binibigyan ng pagkakataon ang mga tao na magpahayag ng kanilang mga damdamin, sapagkat wala Akong mga damdamin ng laman, at natutuhan Kong kamuhian nang sukdulan ang mga damdamin ng mga tao. Dahil sa mga damdamin sa pagitan ng mga tao kaya Ako naitaboy sa isang tabi, at sa gayon ay naging ‘iba’ Ako sa kanilang paningin; dahil sa mga damdamin sa pagitan ng mga tao kaya Ako nakalimutan; dahil sa mga damdamin ng tao kaya niya sinasamantala ang pagkakataong kunin ang kanyang ‘konsensya’; dahil sa mga damdamin ng tao kaya siya laging tumututol sa Aking pagkastigo; dahil sa mga damdamin ng tao kaya niya Ako tinatawag na hindi patas at hindi makatarungan, at sinasabing hindi Ko iniintindi ang mga damdamin ng tao sa Aking pamamahala sa mga bagay-bagay. May kamag-anak din ba Ako sa ibabaw ng lupa? Sino, katulad Ko, ang nakapagtrabaho na araw at gabi, na hindi iniisip ang pagkain o pagtulog, para sa kapakanan ng buong plano ng Aking pamamahala? Paanong maikukumpara ang tao sa Diyos? Paanong magiging kaayon ng Diyos ang tao?” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 28). Ang pagbasa sa salita ng Diyos ay nagbigay sa akin ng dagdag na kalinawan sa kahulugan ng pagkilos batay sa mga mga damdamin, at nakita ko na kinamumuhian ng Diyos ang mga mga damdamin ng tao. Ang pagkilos ayon sa mga mga damdamin ay maaari tayong akayin tungo sa paglabag sa mga katotohanang prinsipyo, paggawa ng masama, at paglaban sa Diyos. Bilang isang lider ng iglesia, hindi ko isinasagawa ang katotohanan o tinatrato ang mga tao nang patas at alinsunod sa mga prinsipyo. Sa halip, pinangangalagaan ko ang isang personal na relasyon batay sa aking mga mga damdamin, hindi pinapalitan ang isang tao na dapat palitan, ginagamit ang gawain ng iglesia upang magbigay ng mga pabor at pinoprotektahan ang aking sariling imahen na nakakapinsala sa mga interes ng iglesia. Pininsala nito ang buhay ng mga kapatid at walang ibang idinulot kundi ang pagkagambala sa gawain ng iglesia. Hindi ako tumatanaw ng utang na loob—nagtataksil ako. Hindi ba’t isang halimbawa iyon ng panghihiya at paglaban sa Diyos? Napuno ako ng pagsisisi nang matanto ang mga bagay na ito, at dali-dali akong nagdasal sa Diyos at nagsisi. Sa isang pagtitipon kalaunan, nagtapat ako at nagbahagi kung paano ako kumilos batay sa mga mga damdamin sa usapin ni Li Jie. Dagdag pa, batay sa ugali niya, tinanggal ko siya sa kanyang tungkulin at hiniling na pagnilayan ang kanyang sarili.

Mga anim na buwan o mahigit pa ang lumipas, at hindi man lang nagnilay-nilay at nagkaroon ng kamalayan si Li Jie sa kanyang masamang asal, ipinipilit pa rin niya na mali ang naging pagtrato sa kanya, at na hindi naging patas ang mga lider at diyakono. Inakusahan niya ang mga ito sa kanilang likuran na nagsumikap sila para parusahan siya. Nagbahagi sa kanya ang isang sister na nakapareha ko tungkol sa katotohanan at sinuri ang kanyang inasal, pero nanatili siyang palaban at puno ng palusot. Tumigil pa nga si Li Jie sa pakikipag-usap sa sister, at deretsahan na tinalikuran ito bilang protesta. Nagpapakalat siya ng pagkanegatibo sa iba, nagsasalita sa kung gaano siya nagdusa nang walang kapalit na anumang mga pagpapala samantalang napagpala ang mga hindi nararapat. Ang ilan sa mga nakaugnayan niya ay naligaw, pumanig sa kanya, at ipinagtanggol siya. Dahil sa lahat ng mga bagay-bagay na ito, naisip ko ang isang sipi ng mga salita ng Diyos: “Yaong mga nagbubulalas ng kanilang makamandag at malisyosong pananalita sa loob ng iglesia, na nagkakalat ng mga tsismis, nagpupukaw ng kawalan ng pagkakaisa, at iginugrupu-grupo ang mga kapatid—dapat ay natiwalag na sila sa iglesia. Subalit dahil ibang panahon na ngayon ng gawain ng Diyos, hinihigpitan ang mga taong ito, sapagkat walang dudang ititiwalag sila. Lahat ng nagawang tiwali ni Satanas ay may mga tiwaling disposisyon. May ilang tao na nagtataglay ng tiwaling disposisyon lamang, samantalang ang iba ay hindi ganito: Hindi lamang sila mayroong mga tiwali at satanikong disposisyon, kundi napakamalisyoso rin ng kanilang likas na pagkatao. Hindi lamang inihahayag ng kanilang mga salita at kilos ang kanilang mga tiwali at satanikong disposisyon; ang mga taong ito, bukod dito, ang totoong mga diyablo at si Satanas. Ang pag-uugali nila ay nakakagambala at nakakagulo sa gawain ng Diyos, nakakagulo ito sa buhay pagpasok ng mga kapatid, at nakakasira sa normal na buhay ng iglesia. Sa malao’t madali, ang mga lobong ito na nakadamit-tupa ay kailangang alisin; dapat gamitan ng walang-awang saloobin, ng saloobin ng pagtanggi, ang dapat gamitin para sa mga alipores na ito ni Satanas. Ito lamang ang pumapanig sa Diyos, at yaong mga hindi nakakagawa nito ay nagtatampisaw sa putikan na kasama ni Satanas” (Ang Salita, Vol. I. Ang Pagpapakita at Gawain ng Diyos. Isang Babala sa mga Hindi Nagsasagawa ng Katotohanan). Sa pagbabasa ng mga salita ng Diyos, mas nakikilala ko na si Li Jie. Hinding-hindi niya tinanggap ang katotohanan, madalas na nagpapakalat ng pagkanegatibo sa loob ng iglesia, nanggagambala sa buhay-iglesia, at hindi gumaganap ng positibong papel. Isa siyang masamang tao at naglikha ng hindi magandang kapaligiran sa iglesia. Matapos mapungusan at maalis sa kanyang tungkulin, nanatili siyang palaban, sinubukang hanapan ng mali ang mga lider at manggagawa, at hinusgahan at tinuligsa sila. Ang gayong uri ng taong namumuhi sa katotohanan, mapaghiganti, agresibo, at masama ay hindi kailanman maliligtas, kahit manatili pa sila sa iglesia. Gagawa lang sila ng kasamaan at guguluhin ang gawain ng iglesia, tulad ng isang soro sa ubasan, nagnanakaw ng mga ubas at niyuyurakan ang ubasan. Sa pamamagitan lamang ng pag-aalis sa masasamang tao makapagpapatuloy nang hindi nagagambala ang gawain ng iglesia, at normal na makakausad ang buhay-iglesia ng mga kapatid. Ang Diyos ay matuwid at banal. Iyong mga iniligtas ng Diyos ay may mabuting pagkatao lahat at nagmamahal sa katotohanan; hindi inililigtas ng Diyos ang masasamang tao. Ang kalikasan ng masasamang tao ay tutol sa katotohanan at napopoot sa katotohanan, at hindi tunay na magsisisi kahit gaano pa karaming pagkakataon ang ibigay sa kanila. Habang iyong mga nagmamahal sa katotohanan ay maaaring magpahayag ng mga tiwaling disposisyon, magsanhi ng ilang paggambala at maging medyo mapanghusga, makakapagnilay sila sa kanilang sarili pagkatapos, magsisisi at magbabago. Binigyan ng iglesia ng maraming pagkakataon si Li Jie noon, pero hindi siya nagsisi kailanman. Lalo lang niyang pinatindi ang kanyang mga pagtuligsa sa mga lider at diyakono at ang paggambala niya sa buhay-iglesia. Kalikasang diwa na niya ang pagiging masamang tao. Kailangan na siyang paalisin batay sa mga prinsipyo ng iglesia. Bilang isang lider ng iglesia, alam ko na kailangan kong magbahagi sa mga kapatid para ilantad ang kanyang masamang gawa at pumirma ng mga dokumento para sa pagpapaalis sa kanya. Gayunman, nang isipin ko ito ay nag-atubili pa rin ako. Nag-alala ako na baka katapusan na niya ito kung talagang maalis siya sa iglesia. Nagdasal ako sa Diyos sa sandaling naisip ko ang mga bagay na ito at hiniling sa Kanya na gabayan akong malagpasan ang mga paghahadlang ng aking mga damdamin.

Sa aking paghahanap, nabasa ko ang isang sipi ng mga salita ng Diyos: “Sino si Satanas, sino ang mga demonyo, at sino ang mga kaaway ng Diyos kundi ang mga mapanlaban na hindi naniniwala sa Diyos? Hindi ba sila yaong mga taong mapaghimagsik sa Diyos? Hindi ba sila yaong mga umaangkin na may pananampalataya, subalit salat sa katotohanan? Hindi ba sila yaong mga naghahangad na matamo lamang ang mga pagpapala samantalang hindi magawang magpatotoo para sa Diyos? Nakikihalubilo ka pa rin ngayon sa mga demonyong iyon at tinatrato sila nang may konsensiya at pagmamahal, ngunit sa pangyayaring ito, hindi ka ba nag-aabot ng mabubuting layon kay Satanas? Hindi ka ba kakampi ng mga demonyo? Kung umabot na ang mga tao sa puntong ito at hindi pa rin nila mapag-iba ang mabuti sa masama, at patuloy na bulag na maging mapagmahal at maawain nang walang anumang pagnanais na hangarin ang mga layunin ng Diyos o magawang kunin bilang kanila sa anumang paraan ang mga layunin ng Diyos, magiging higit na kahabag-habag ang kanilang mga katapusan. Kaaway ng Diyos ang sinumang hindi naniniwala sa Diyos sa katawang-tao. Kung nakapag-uukol ka ng budhi at pagmamahal sa isang kaaway, hindi ka ba salat sa pagpapahalaga sa katarungan? Kung bumabagay ka sa mga yaong kinamumuhian Ko at hindi Ko sinasang-ayunan, at nag-uukol pa rin ng pagmamahal o pansariling damdamin sa kanila, hindi ka ba mapaghimagsik kung gayon? Hindi mo ba sinasadyang labanan ang Diyos? Nagtataglay ba ng katotohanan ang gayong tao? Kung nag-uukol ng budhi ang mga tao patungkol sa mga kaaway, pagmamahal sa mga demonyo, at habag kay Satanas, hindi ba nila sinasadyang gambalain ang gawain ng Diyos sa gayon?” (Ang Salita, Vol. I. Ang Pagpapakita at Gawain ng Diyos. Papasok sa Pahinga ang Diyos at ang Tao Nang Magkasama). Nakonsensya ako nang husto nang mabasa ko ang mga salita ng Diyos. Alam na alam ko na mapaggawa ng gulo si Li Jie, na ginagambala niya ang gawain ng iglesia at hindi kailanman magsisisi, at na siya ay isang masamang tao na talagang tutol sa katotohanan at ang kanyang kalikasan ay namumuhi sa katotohanan, pero pinagtanggol at pinrotektahan ko pa rin siya, palaging nagnanais na panatilihin siya sa loob ng iglesia. Nangangahulugan ito na hinahayaan kong gambalain ng isang masamang tao ang gawain ng iglesia, pumapanig kay Satanas, at nagiging kalaban ng Diyos. Nabubuhay ako sa satanikong pilosopiya na “Ang tao ay hindi patay; paano siya magiging malaya mula sa emosyon?” Noon pa man ay inakala ko na pangunahin ang mga personal na relasyon, at na kapag ginawa itong priyoridad ng isang tao, saka lang ito magpapakita na may mabuting pagkatao ang isang tao at isang mabuting tao. Kung hindi ko ito ginawa, magmumukha akong walang puso at tatanggihan ako ng iba. Pero katawa-tawa iyon. Ang mga makamundong pilosopiyang iyon para sa mga makamundong pakikitungo ay mukhang tama, at naaakma ang mga iyon sa mga kuru-kuro ng tao, pero sumasalungat ang mga ito sa katotohanan at mga prinsipyo. Ang pagiging mapagmahal at pagkakaroon ng malapit na damdamin sa lahat ay kahangalan at pagkaligaw ng landas, at ganap itong walang prinsipyo. Hinihingi ng Diyos na tratuhin natin ang iba nang may mga katotohanang prinsipyo, na maging mapagmahal sa mga kapatid, at magkaroon ng konsensya sa Diyos. Hinihingi Niya na tanggihan natin ang masasamang tao, mga hindi mananampalataya, mga demonyo, at mga Satanas. Hindi ba’t kahangalan at wala sa tamang landas ang maging malapit ang damdamin sa mga gayong uri ng mga tao? Ang gayong uri ng pagiging malapit ay walang pagkakilala at prinsipyo—nag-uugat ito sa kahangalan. Hindi lang tayo nililigaw nito, kundi maaari din tayong akayin nitong sundan ang isang masamang tao at pinsalain ang gawain ng iglesia. Hindi tayo maaaring magpadala lang sa ating mga damdamin. Kailangan nating magkaroon ng pagkakilala sa kung kanino tayo magpapakita ng pagmamahal at kung sino ang dapat nating tanggihan. Dapat ay maging maprinsipyo tayo sa ating mga emosyonal na ugnayan. Nakita ko na nabubuhay ako ayon sa mga satanikong pilosopiya, at na napakahangal nito at walang dignidad. Alam na alam kong hindi tatanggapin ni Li Jie ang katotohanan, na isa siyang masamang taong namumuhi sa katotohanan na gumugulo sa gawain ng iglesia, at na kailangan siyang paalisin. Pero napaghaharian ako ng mga damdamin. Pinagtanggol ko siya nang paulit-ulit. Masakit ito at nakakapagod para sa akin, nang walang pahinga, pero higit sa lahat ay hindi ko isinasagawa ang mga katotohanang alam na alam ko. Binabalewala ko ang aking konsensya, kumikilos laban sa mga prinsipyo, at pinagbibigyan ang paggambala ng isang masamang tao sa gawain ng iglesia. Lumalaban ako at nagtataksil sa Diyos! Nagtatamasa ako ng biyaya at pagliligtas ng Diyos, pero nagtataksil ako sa Kanya, nagpoprotekta kay Satanas at nagtatanggol sa isang masamang tao. Tunay na wala akong konsensya at pagkatao! Sa wakas ay naging malinaw sa akin na ang mapagharian ng mga damdamin ay ang ipagkanulo ang Diyos at ang katotohanan. Tapos ay naisip ko kung paanong sa loob ng maraming taon, gumagawa na ang Diyos ng napakaraming gawain sa akin at nagbayad na ng napakalaking halaga. Wala pa akong naibigay sa Kanyang anumang kapalit, at sa halip ay pumapanig ako kay Satanas laban sa Kanya. Napuno ako ng pagsisisi at pagkakonsensya nang maisip ko ito sa ganoong paraan.

Nabasa ko ang isang sipi ng mga salita ng Diyos sa aking mga debosyonal pagkatapos niyon: “Anong prinsipyo ang dapat pagbatayan ng pagtrato ng mga tao sa iba ayon sa hinihingi ng mga salita ng Diyos? Mahalin kung ano ang minamahal ng Diyos, at kamuhian kung ano ang kinamumuhian ng Diyos: Ito ang prinsipyong dapat sundin. Mahal ng Diyos ang mga naghahanap ng katotohanan at nakasusunod sa Kanyang kalooban; ito rin ang mga taong dapat nating mahalin. Ang mga hindi nakasusunod sa kalooban ng Diyos, mga napopoot at naghihimagsik sa Diyos—ito ang mga taong kinasusuklaman ng Diyos, at dapat din natin silang kasuklaman. Ito ang hinihingi ng Diyos sa tao. … Noong Kapanahunan ng Biyaya, sinabi ng Panginoong Jesus, ‘Sino ang Aking ina? At sino-sino ang Aking mga kapatid?’ ‘Sapagkat sinumang gumagawa ng kalooban ng Aking Ama na nasa langit, ay siyang Aking kapatid na lalaki at Aking kapatid na babae, at ina.’ Umiiral na ang mga salitang ito noon pang Kapanahunan ng Biyaya, at lalo pang mas malinaw ang mga salita ng Diyos ngayon: ‘Mahalin kung ano ang minamahal ng Diyos, at kamuhian kung ano ang kinamumuhian ng Diyos.’ Diretsahan ang mga salitang ito, ngunit madalas na hindi naaarok ng mga tao ang tunay na kahulugan ng mga ito” (Ang Salita, Vol. III. Ang mga Diskurso ni Cristo ng mga Huling Araw. Sa Pagkilala Lamang sa Sariling mga Maling Pananaw ng Isang Tao Siya Tunay na Makapagbabago). Nakatulong ang salita ng Diyos na linawin sa akin ang prinsipyong ito ng pagsasagawa, “Mahalin kung ano ang minamahal ng Diyos, at kamuhian kung ano ang kinamumuhian ng Diyos.” Yaon lamang mga tunay na nananalig sa Diyos, naghahangad ng katotohanan, at tapat sa kanilang tungkulin ang mga kapatid, at sa kanila tayo dapat magpakita ng pagmamahal. Iyong mga ayaw man lang tumanggap ng katotohanan at palaging gumagambala sa gawain ng iglesia, ay likas na namumuhi sa katotohanan at namumuhi sa Diyos, at lahat sila ay masasamang tao, mga hindi mananampalataya, mga demonyo, at mga Satanas. Dapat silang kapootan at tanggihan. Ang pagtrato lamang sa mga tao sa ganitong paraan ang may prinsipyo at naaayon sa layunin ng Diyos. Nang maglaon, sa mga pagtitipon, nagbahagi ako sa mga kapatid kung ano ang masamang tao at kung paano kilalanin ang masamang tao, at inilantad ko ang lahat ng masasamang asal ni Li Jie. Nagbahagi rin ako sa mga nauugnay na prinsipyo sa pagpapaalis at pagtitiwalag sa isang tao mula sa iglesia, at sa sandaling naunawaan ng mga kapatid ang katotohanan, inilantad din nila ang masasamang gawa ni Li Jie. Sa huli ay pinaalis siya sa iglesia.

Kung hindi dahil sa inilantad ng Diyos at sa paghatol at paghahayag ng Kanyang mga salita, patuloy sana akong namuhay ayon sa mga pilosopiya ni Satanas. Bulag sana akong magiging mapagmahal at maawain sa iba, hindi mapag-iiba ang mabuti sa masama, o ang tama sa mali, at pumapanig kay Satanas at lumalaban sa Diyos nang hindi ito namamalayan. Ang mga salita ng Diyos ang nagbigay sa akin ng kakayahan na malinaw na makita ang panganib at mga kahihinatnan ng pagsandig sa mga personal kong damdamin sa mga ikinikilos ko, at tinulungan akong maiwasan na mapigilan ng mga damdamin at na tratuhin ang mga tao ayon sa mga katotohanang prinsipyo. Labis akong nagpapasalamat sa Diyos sa kaibuturan ng aking puso para sa Kanyang pagmamahal at pagliligtas.


87. Ang Isang Kapareha ay Hindi Isang Karibal

Ni Claire, Myanmar

Hindi nagtagal pagkatapos kong tanggapin ang gawain ng Diyos sa mga huling araw, sinimulan kong isagawa ang pagdidilig sa mga baguhan. Dahil ako ay masigasig, maagap, at nagtatamo ng mga resulta sa aking tungkulin, napili ako na maging lider ng grupo. Kalaunan, naging diyakono ako ng ebanghelyo. Sabi ng mga kapatid ko, kahit na bata pa ako, maaasahan talaga ako, nagdadala ako ng pasanin sa tungkulin ko, at responsable ako. Lubos itong nagbigay ng kasiyahan sa aking banidad. Noong Oktubre 2020, naging lider ako ng iglesia. Lalo nitong ipinaramdam sa akin na ako ay isang tao na may kakayahan, na naghahanap sa katotohanan.

Makalipas ang ilang panahon, isang nakatataas na lider ang nagsaayos na makatrabaho ko si Sister Olivia. Habang sinasabi ko sa kanya ang sitwasyon ng iglesia, sinabi ng lider ang ilang problemang mayroon sa iglesia. Matapos itong marinig, sinabi ni Olivia, “Kailangan nating mahanap ang ugat ng problema at agad itong lutasin. Kung hindi, mahahadlangan nito ang gawain ng iglesia.” Nahiya ako nang marinig kong sabihin niya ito, dahil nag-alala ako na mamaliitin ako ni Olivia dahil may mga problemang ito sa aking gawain. Sa sumunod na ilang araw, nalaman ni Olivia kung paano ginawa ng mga kapatid ang kanilang mga tungkulin sa iglesia. Pagkatapos, sinabi niya sa akin sa harap ng ilang katrabaho at ng aking mga kapatid, “Ang diyakono ng ebanghelyo at ilang lider ng grupong nakilala ko nitong nakaraang dalawang araw ay hindi nagdadala ng pasanin. Kapag may mga kuru-kuro at paghihirap ang mga baguhan, hindi alam ng mga lider ng grupo kung paano lutasin ang mga ito at hindi nila aktibong sinisiyasat ang mga ito, sa halip ay nalulugmok sila sa mga paghihirap. Hindi nila madidiligan nang maayos ang mga baguhan nang ganito.” Medyo nakaramdam ako ng pagtutol nang marinig ko ang sinabi niya dahil may ilang lider ng grupo na pinagtuunan kong linangin. Ang marinig siyang magsalita nang ganito tungkol sa kanila ay para bang pinagmumukha na wala ni isa sa kanila ang mahusay na gumagawa. Pakiramdam ko, para bang masyado siyang maraming hinihingi. Naisip ko, “Kararating mo lang at hindi mo nauunawaan ang mga detalye tungkol sa sitwasyon, pero nagsimula ka nang pumuna ng mga pagkakamali. Gusto mo bang ipakita na nagdadala ka ng pasanin at nakahahanap ng mga problema? Sinusubukan mo lang bang magmukhang magaling dahil bago ka rito? Kung patuloy mong uungkatin ang mga problema sa gawain ko, hindi ba’t sisirain mo ang maganda kong imahe sa mga mata ng aking mga kapatid?” Pinigilan ko ang galit ko at sinabing, “Tama ka sa mga problemang ito. Gayunpaman, ang mga lider ng grupo at ang diyakono ng ebanghelyo ay lahat nahaharap sa mga aktuwal na paghihirap, kaya kung minsan, ang gawain ng pagsubaybay ay hindi nagagawa nang maayos, at kailangan natin itong unawain.” Matapos marinig ito, sabi niya, “Ang mga paghihirap na ito ay puwedeng malutas sa pamamagitan ng pagbabahaginan tungkol sa katotohanan. Kung kaya nilang tanggapin ang katotohanan at maunawaan ang layunin ng Diyos, magdadala sila ng pasanin at magiging responsable sa kanilang tungkulin. Ang susi ay kung nagbabahaginan ba tayo tungkol sa katotohanan para lutasin ang mga problemang ito.” Lalo lang akong nagalit, iniisip na, “Sinasabi mo bang hindi ko kayang lutasin ang mga problemang ito sa pamamagitan ng pagbabahagi sa katotohanan?” Ganap na nagbago ang pagtingin ko kay Olivia. Hindi ko na siya itinuring na aking kapareha o isang taong makatutulong sa akin, kundi sa halip ay kalaban ko. Naisip ko, “Kung magpapatuloy ito, hindi magtatagal ay pangungunahan niya na ang gawain. Ako ang lider, at nandito lang siya para makipagtulungan sa akin. Mas magaling siya sa akin sa lahat ng bagay, at palagi akong ipinahihiya. Paano ako magkakaroon ng anumang dignidad nito? At ano na lang ang iisipin ng mga kapatid ko sa akin?” Pagkatapos niyon, ayoko nang gumawa kasama siya, at ayoko na siyang kausapin.

Minsan, sa isang pagpupulong ng magkakatrabaho, nabasa namin ang salita ng Diyos na nagbubunyag na ang mga huwad na lider ay hindi nagsasagawa ng tunay na gawain. Nagnilay-nilay si Olivia at ibinahagi ang kanyang pagkaunawa tungkol sa kanyang sarili, sinasabing matagal-tagal na rin siyang nasa iglesia, pero dahil hindi siya gumawa ng anumang tunay na gawain, hindi nalutas sa oras ang mga paghihirap ng mga baguhan. Sinabi niya na dahil dito ay palagi silang nabubuhay nang nahihirapan, at hindi nila alam kung paano isasagawa ang katotohanan, na nakaaantala sa kanilang paglago sa buhay. Kahit na tinatalakay ni Olivia ang pagkakilala niya sa sarili, sa pandinig ko, parang inilalantad niya ako sa hindi paggawa ng anumang tunay na gawain. Sinimulan kong hulaan kung anong ibig niyang sabihin, “Tinatalakay mo ang mga problemang ito para sadyang ipaalam sa lahat ang tungkol sa mga problema sa gawain ko, hindi ba? Maganda ang tingin sa akin ng mga kapatid dati, pero ngayong inilantad mo ako nang ganito, hindi ba’t parang sadya mong sinisira ang imahe ko? Ano nang iisipin nila ngayon sa akin?” Nung panahong iyon, lubhang lumalaban ako at gustong umalis, pero naramdaman kong hindi makatwiran na gawin ito, kaya pinilit ko ang sarili ko na manatili hanggang sa huli. Nung gabing iyon, pinuntahan ako ni Olivia para talakayin kung sinong nagdadala ng pasanin ang puwede naming linangin para maging lider ng grupo sa pagdidilig. Matapos niya itong itanong sa akin, sobra akong nakaramdam ng paglaban at naisip ko, “May mga natitira pa bang karapat-dapat na kandidato? Tinanggihan mo na ang lahat ng magagaling. Hayagan mong tinatalakay ang mga problema sa aming iglesia hindi lamang dito, kundi pati sa harap ng mga kapatid mula sa ibang mga iglesia. Ngayon alam na ng ibang mga iglesia na hindi ako gumagawa ng totoong gawain. Bakit hindi mo muna isaalang-alang ang damdamin ko bago ka magsalita? Sa tingin ko, sinasadya mong targetin ako!” Mataray kong sinabi, “Simula nang dumating ka, wala nang iba pang nagdala ng pasanin!” Mahina niya akong sinagot, “Kung gayon, ibig mo bang sabihin, hindi ako dapat nandito?” Napagtanto kong masyado akong naging mapusok, at hindi ko dapat sinabi iyon, kaya agad akong sumagot na “Hindi.” Pareho kaming natahimik sa loob ng ilang saglit bago namin ipinagpatuloy ang pagtalakay sa gawain. Maya-maya, nung naalala ko kung anong sinabi ko sa kapatid ko, medyo nakonsensiya ako. Ang katunayang nakatuklas si Olivia ng mga problema sa aming gawain ay nagpapakita na kaya niyang magdala ng pasanin. Paano ko siya nagawang pagsalitaan nang ganoon? Gusto kong humingi ng tawad sa kanya pagkatapos ng talakayan, pero noong sandaling naging abala na ako sa gawain, nakalimutan ko ito.

Kalaunan, nang makita kong kinokonsulta ng nakatataas na lider si Olivia sa lahat ng uri ng usapin, labis akong nabalisa: “Isa rin akong lider. Ano na lang ang iisipin ng mga kapatid sa akin? Sasabihin ba nila na isa akong walang kuwentang lider, at hindi ako kailangan?” Pakiramdam ko, inaagawan ako ni Olivia ng atensyon, at naiinggit ako sa kanya. Naisip ko, “Kung hindi siya dumating dito, sa akin tatalakayin ng lider ang gawain.” Naisip ko rin ang katunayang pinangungunahan na ni Olivia ngayon ang lahat ng gawain, at mas matagal na siyang nananalig sa Diyos at mas marami siyang nauunawaang katotohanan kaysa sa akin. Pinuna rin niya ang mga problema sa gawain ko sa harap ng aking mga kapatid, kaya hindi ko alam kung ano nang tingin sa akin ng mga kapatid ngayon. Kapag naiisip ko ang mga ito, nababagabag ako. Nag-aalala ako na aagawin ni Olivia ang posisyon ko. Habang lalo ko itong iniisip, mas lalo akong hindi nasisiyahan, at gusto kong maghiganti sa kanya: “Wala kang pakialam sa damdamin ko, kaya simula ngayon, hindi ko gagawing madali ang mga bagay-bagay para sa iyo.” Naalala ko minsan, tinatalakay namin ang gawain, at matapos ipahayag ni Olivia ang kanyang opinyon, hiningi niya ang payo ko. Hindi ko siya pinansin at naghanap ako ng mali sa kanyang mga pagsasaayos ng gawain, sinasabing hindi ito uubra at hindi iyon uubra para sadya siyang pahirapan. Minsan, tinatalakay namin ang isang trabaho na pangunahing responsabilidad ni Olivia. Nung panahong iyon, malinaw kong nauunawaan kung paano lutasin ang problema, pero ayaw kong magbigay ng anumang mungkahi. Naisip ko pa nga, “Mas maganda kung mabibigo ang mga pagsasaayos mo. Sa ganoong paraan, malalaman ng lahat na hindi mo kayang pamahalaan ang mga bagay, at makikita ng lider na mali na palaging makipag-usap sa iyo kaysa sa akin.” Pagkatapos niyon, gumawa siya ng ilang mungkahi, na tinanggihan ko lahat. Nung nakita kong hindi niya alam kung paano ito lutasin at gusto niyang bigyan ko siya ng ilang payo, lihim akong natuwa, “Ni hindi mo nga maisaayos nang tama ang gawaing tulad nito, pero ang lakas ng loob mong punahin ang gawain ko.” Nakita ng lider na hindi tama ang pag-uugali ko at pinaalalahanan ako na kailangan kong makipagtulungan nang maayos kay Olivia, kundi, maaantala ang gawain ng iglesia. Matapos marinig ang sinabi ng lider ko, sa kaibuturan ko ay medyo nakonsensiya ako. Noong hindi kami makausad sa gawain namin, hindi ako nagdala ng pasanin para lutasin ito. Sa halip, pinanood ko lang iyon at pinagtawanan. Hindi ko talaga pinangangalagaan ang gawain ng iglesia. Matapos mapagtanto ito, inayos ko ang pag-iisip ko at nakilahok sa mga talakayan. Pero dahil sa nakaraang pagkaantala, sobrang huli nang naisakatuparan ang mga pagsasaayos ng gawain.

Isang gabi, pinuntahan ako ng lider para punahin ang aking mga problema. Sabi niya, “Ang pagnanais mo ng katanyagan at katayuan ay masyadong matindi. Nakikipagkumpitensya ka kay Olivia para sa kasikatan. Kapag tinatalakay ang gawain, hindi mo tinatanggap ang anumang mga pananaw na kanyang iminumungkahi. Pinabubulaanan mo ang lahat ng iyon. Pakiramdam ni Olivia ay napipigilan siya dahil sa iyo, at hindi niya alam kung paano makikipagtulungan sa iyo. Kailangan mong medyo pagnilayan ang sarili mo.” Matapos marinig ang sinabi ng lider, nakaramdam ako ng sobrang lungkot at pagkaagrabyado: “Bakit isinusumbong ni Olivia ang problema ko nang hindi ko alam? Kung talagang gusto niya akong tulungan, puwede niya namang sabihin sa akin nang personal. Ngayon, alam na ng lider ang tungkol sa mga problema ko at baka tanggalin niya ako.” Sa sandaling maisip ko ito, ipinagtapat ko sa lider ang tungkol sa kalagayan ko. Nag-alok pa nga ako na umako ng responsabilidad at magbitiw, para hindi na patuloy na maantala ang gawain ng iglesia. Habang nagsasalita ako tungkol sa pagbibitiw, halos madurog ang puso ko. Pakiramdam ko, mawawala na sa akin ang tungkulin ko. Nagbahagi sa akin ang lider at sinabi, “Kapag may mga problema tayo, hindi natin maiiwasan ang mga ito. Kailangan nating hanapin ang katotohanan at pagnilayan ang ating sarili. Ang katunayang nakahahanap si Olivia ng mga problema sa gawain ay nagpapakita na kaya niyang magdala ng pasanin. Hindi ba’t kapaki-pakinabang ito sa gawain ng iglesia? Bakit hindi mo ito matrato nang tama? Palagi kang naiinggit sa kanya at natatakot na malalagpasan ka niya. Ipinapakita nito na masyadong matindi ang pagnanais mo ng katayuan.” Matapos ang pagbabahagi ng aking lider, napagtanto ko na ang pagnanais ko ng katanyagan at katayuan ay talagang masyadong matindi. Kailangan kong hanapin ang katotohanan para malutas ang kalagayan ko. Hindi na ako puwedeng maging negatibo at lumalaban.

Pagkatapos nun, nakabasa ako ng isang sipi ng mga salita ng Diyos, at nagkaroon ng kaunting pagkaunawa sa tiwaling disposisyon na ipinakita ko. Sinasabi ng mga salita ng Diyos: “Iniisip ng mga anticristo na sinumang naglalantad sa kanila ay pinahihirapan lang sila, kaya nakikipagkompetensiya at nakikipaglaban sila sa sinumang naglalantad sa kanila. Dahil sa ganitong kalikasan ng mga anticristo, hindi sila kailanman magiging mabait sa sinumang nagpupungos sa kanila, ni hindi sila magpaparaya o magtitiis sa sinumang gumagawa nito, lalo nang hindi nila pasasalamatan o pupurihin ang sinumang gumagawa nito. Bagkus, kung pinupungusan sila ng sinuman at nawawalan sila ng dignidad at napapahiya sila, magtatanim sila ng galit sa taong ito sa puso nila, at nanaisin nilang maghanap ng pagkakataong paghigantihan siya. Napakalaki ng galit nila sa iba! Ito ang iniisip nila, at hayagan nilang sasabihin sa harap ng iba, ‘Ngayon ay napungusan mo na ako, kaya, ngayon ay nakataga na sa bato ang away natin. Humayo ka kung saan mo gusto, at hahayo ako kung saan ko gusto, pero isinusumpa kong maghihiganti ako! Kung ipagtatapat mo sa akin ang kasalanan mo, magyuyuko ka ng ulo sa akin, o luluhod ka at magmamakaawa sa akin, patatawarin kita, kung hindi ay hinding-hindi ko ito palalagpasin!’ Anuman ang sabihin o gawin ng mga anticristo, hindi nila itinuturing na ang mapagmalasakit na pagpupungos sa kanila ng sinuman o ang taos-pusong tulong ng sinuman bilang pagsapit ng pagmamahal at pagliligtas ng Diyos. Sa halip, ang tingin nila rito ay isang tanda ng pagkapahiya, at bilang sandali kung kailan sila lubusang ipinahiya. Ipinapakita nito na hindi talaga tinatanggap ng mga anticristo ang katotohanan, ang disposisyon nila ay pagiging tutol at pagkamuhi sa katotohanan” (Ang Salita, Vol. IV. Paglalantad sa mga Anticristo. Ikasiyam na Aytem (Ikawalong Bahagi)). Ibinunyag ng Diyos na kapag ang mga anticristo ay pinupungos, hindi lang nila ito hindi tinatanggap, kundi nagsisimula pa silang kamuhian ang taong nagpungos sa kanila at gusto nilang gumanti. Nakita ko na hindi tinatanggap ng mga anticristo ang katotohanan, tutol sila sa katotohanan, at kinamumuhian nila ang katotohanan. Dati-rati, kapag nakikita ko ang salitang “paghihiganti,” naiisip ko na masama ang pamamaraang ito. Hindi ako naniniwalang nagpapakita ako ng kasamaan at na kaya kong gawin ang mga ganitong bagay. Mga anticristo at masasamang tao lang ang maghihiganti sa iba. Binalikan ko ang sarili kong pag-uugali, hindi ba’t kapareho lang ito ng sa mga anticristo? Noong pinuna ni Olivia ang mga problema sa aking gawain sa harap ng aking mga katrabaho at mga kapatid, pakiramdam ko, nasira ang imahe ko, kaya nagkaroon ako ng pagkiling at paglaban sa kanya. Sa isang pagpupulong, napagtanto ni Olivia na hindi siya gumawa ng tunay na gawain batay sa mga salita ng Diyos, at pakiramdam ko, sinasadya niyang ibunyag ang mga problema sa gawain ko sa pamamagitan ng pagtalakay sa pagkakilala niya sa kanyang sarili, kaya ang pagkiling ko laban sa kanya ay lalo lang nadagdagan. Inatake ko pa nga siya, sinasabing wala nang sinuman na nagdala ng pasanin simula nung dumating siya. Nang makita ko na palaging tinatalakay ng lider ang gawain sa kanya, pakiramdam ko ay inagawan ako ng atensyon. Para makaganti sa kanya, hindi ako nagpapahayag ng mga mungkahi kapag tinatalakay namin ang gawain, at nung ipinahayag ni Olivia ang kanyang mga iniisip at mungkahi, naghanap ako ng mga mali at tinanggihan siya, dahilan para maging imposibleng makausad ang gawain. Itinuring ko ang aking kapatid bilang isang karibal. Para mapanatili ang aking reputasyon at katayuan, kaya ko pa nga siyang atakihin at gantihan. Hindi ba’t ang disposisyong aking inihayag ay kapareho ng disposisyon ng isang anticristo? Higit pa roon, naisip ko iyong katunayan na pinupuna niya ang mga aktuwal na problema sa gawain ko. Kung hinanap ko ang katotohanan para pagnilayan ang sarili ko at binaligtad ang mga paglihis, agad sanang nalutas ang mga problemang ito. Naging kapaki-pakinabang sana iyon sa gawain namin. Pero hindi ko lang ito hindi tinanggap, ginusto ko pang maghiganti laban sa kapatid ko. Hindi talaga ako karapat-dapat na tawaging isang mananampalataya ng Diyos!

Kalaunan, nakabasa ako ng dalawa pang sipi ng salita ng Diyos na nagpaunawa sa akin ng diwa at mga kahihinatnan ng ganitong pag-uugali. Sinasabi ng mga salita ng Diyos: “Ang isa sa mga pangunahing katangian ng likas na pagkatao ng mga anticristo ay ang kasamaan. Ano ang kahulugan ng ‘kasamaan’? Nangangahulugan ito na mayroon silang partikular na kasuklam-suklam na saloobin tungkol sa katotohanan—hindi lamang nabibigong magpasakop doon, at hindi lamang tumatangging tanggapin iyon, kundi kinokondena pa ang mga nagpupungos sa kanila. Iyon ang masamang disposisyon ng mga anticristo. Iniisip ng mga anticristo na sinumang tumatanggap sa ay madaling apihin, at na ang mga taong palaging pumupungos sa iba ay ang mga taong palaging nagnanais na manudyo at mang-api sa mga tao. Kaya, lalabanan ng isang anticristo ang sinumang pumupungos sa kanya, at pahihirapan niya ang taong iyon. At sinumang bumabanggit sa mga kakulangan o katiwalian ng isang anticristo, o nagbabahagi sa kanya tungkol sa katotohanan at mga layunin ng Diyos, o naghihikayat sa kanyang kilalanin ang kanyang sarili, iniisip niya na pinahihirapan siya ng taong iyon at nakayayamot ang tingin sa kanya. Kinamumuhian niya ang taong iyon sa kaibuturan ng kanyang puso, at paghihigantihan at pahihirapan niya ito. … Anong uri ng mga tao ang nagtataglay ng gayon kalupit na disposisyon? Masasamang tao. Sa katunayan, masasamang tao ang mga anticristo. Kaya, ang masasamang tao at mga anticristo lamang ang nagtataglay ng gayon kalupit na disposisyon. Kapag naharap ang isang malupit na tao sa anumang uri ng pagpapayo, akusasyon, turo, o tulong na may mabuting layunin, ang saloobin nila ay hindi ang magpasalamat o tanggapin ito nang mapagpakumbaba, kundi, ang magalit nang husto dahil sa kahihiyan, at makaramdam ng matinding pagkamapanlaban, pagkamuhi, at maghiganti pa nga” (Ang Salita, Vol. IV. Paglalantad sa mga Anticristo. Ikasiyam na Aytem (Ikawalong Bahagi)). “Itinuturing ng mga anticristo na mas mahalaga ang sarili nilang katayuan at reputasyon kaysa sa anupamang bagay. Ang mga taong ito ay hindi lamang mapanlinlang, tuso, at buktot, kundi lubos ding malulupit. Ano ang ginagawa nila kapag napag-alaman nilang nasa panganib ang kanilang katayuan, o kapag nawawala ang puwang nila sa puso ng mga tao, kapag nawala ang pagtangkilik at pagmamahal ng mga taong ito, kapag hindi na sila iginagalang at hindi na mataas ang tingin sa kanila ng mga tao, at nahulog na sila sa kahiya-hiyang kalagayan? Bigla na lang silang nagbabago. Sa sandaling mawala sa kanila ang kanilang katayuan, ayaw na nilang gampanan ang anumang tungkulin, nagiging pabasta-basta na lang sila sa lahat ng kanilang ginagawa, at wala silang interes na gumawa ng kahit ano. Subalit hindi ito ang pinakamalalang pagpapamalas. Ano ang pinakamalalang pagpapamalas? Sa sandaling mawalan ng katayuan ang mga taong ito, at hindi na mataas ang tingin sa kanila ng sinuman, at wala na silang nalilihis, lumalabas ang poot, inggit, at paghihiganti. Bukod sa wala silang may-takot-sa-Diyos na puso, wala rin silang ni katiting na pagpapasakop. Bukod pa rito, sa kanilang mga puso, malamang na kapootan nila ang sambahayan ng Diyos, ang iglesia, at ang mga lider at manggagawa; pinakaaasam-asam nilang magkaproblema at mahinto ang gawain ng iglesia; gusto nilang pagtawanan ang iglesia, at ang mga kapatid. Kinapopootan din nila ang sinumang naghahangad ng katotohanan at natatakot sa Diyos. Binabatikos at kinukutya nila ang sinumang tapat sa kanyang tungkulin at handang magsakripisyo. Ito ang disposisyon ng mga anticristo—at hindi ba’t malupit ito? Malinaw na masasamang tao sila; ang mga anticristo sa diwa nila ay masasamang tao” (Ang Salita, Vol. IV. Paglalantad sa mga Anticristo. Ikasiyam na Aytem (Ikalawang Bahagi)). Ang makakita ng mga salita tulad ng “malupit” at “masasamang tao” ay nakatatakot at nakababahala. Hindi ko inasahang ang mga salitang ito ay magiging angkop sa akin. Nasira ang imahe ko dahil pinuna ni Olivia ang mga problema sa aking gawain. Inatake at ginantihan ko siya, sinasadyang ipahiya siya kapag tinatalakay ang gawain, at naghahanap ng mga mali sa kanyang mga pagsasaayos ng gawain. Ni hindi ako nagpaliwanag noong alam ko kung paano lutasin ang isang problemang mayroon siya sa kanyang gawain dahil gusto ko siyang ipahiya at pagtawanan. Nung inilantad at pinungusan ako ng lider, hindi ko lang hindi pinagnilayan ang sarili ko, kundi kinamuhian ko pa siya dahil sa pagsusumbong ng mga problema ko. Negatibo ako at lumalaban, ibinaling ko ang galit ko sa aking tungkulin, at gusto ko pa ngang magbitiw at tumigil na sa paggawa ng tungkulin ko. Ang ipinakita ko ay tulad ng sa isang anticristo, isang masamang disposisyon! Ang mga pinaniniwalaan ko ay “Hindi ako aatake maliban na lang kung inatake ako” at “Kung hindi ka mabait sa akin, gagawan kita ng masama.” Kapag may sinumang nakakaapekto sa mga interes at imahe ko, kinamumuhian, inaatake, at ginagantihan ko sila. Naalala ko iyong isang beses bago ako nanalig sa Diyos, nung nagkaroon ako ng sigalot sa isang kaibigan, at nagsalita siya ng masama tungkol sa akin sa ibang tao. Sobrang nagalit ako, at naisip ko, “Kung hindi ka mabait sa akin, gagawan kita ng masama.” Palihim kong sinabi sa taong pinagsabihan niya, “Paano ka naging sobrang estupido? Bakit mo nagagawang maging napakabait sa kanya? Ni hindi mo alam na nagsasabi siya ng masasamang bagay tungkol sa iyo sa likod mo!” Akala ko mahina ako kung hindi ako gaganti matapos maapi. Ang pamumuhay ayon sa mga pilosopiyang ito ay ginawa akong sakim at masama, binaluktot ang aking pag-iisip, at ginawa akong walang kakayahang makakilala ng mabuti at masama. Nang mapagtanto ito, pakiramdam ko ay napakasama ko. Kapag hindi ko iwinasto ang kasamaan ko, makakagawa lang ako ng mas maraming kasamaan, at pagkatapos ay itataboy at ititiwalag ako ng Diyos! Tahimik akong nagdasal sa Diyos, “Diyos ko, sa pamamagitan ng paghatol at paghahayag ng Iyong salita ay nakikita kong hindi maganda ang pagkatao ko at napakasama ko. Gusto kong magsisi at isagawa ang katotohanan para mabago ang sarili ko. Pakiusap, gabayan Mo ako.”

Kalaunan, nabasa ko sa salita ng Diyos: “Kapag may sinumang gumugugol ng kaunting oras para pangasiwaan o obserbahan ka, o umuunawa sa iyo nang malalim, sumusubok na kausapin ka nang masinsinan at tuklasin kung ano ang naging kalagayan mo sa panahong ito, at kapag medyo mabagsik pa kung minsan ang kanilang pag-uugali, at pinupungusan, dinidisiplina, at pinagsasabihan ka nila nang kaunti, lahat ng ito ay dahil tapat at responsable sila sa gawain ng sambahayan ng Diyos. Hindi ka dapat magkaroon ng anumang negatibong saloobin o emosyon tungkol dito. Ano ang ibig sabihin kung kaya mo itong tanggapin kapag pinapangasiwaan, inoobserbahan, at sinusubukan kang unawain ng iba? Na sa puso mo, tinatanggap mo ang pagsusuri ng Diyos. Kung hindi mo tinatanggap ang pangangasiwa, pag-oobserba, at pagtatangka ng mga tao na unawain ka—kung ayaw mong tanggapin ang lahat ng ito—magagawa mo bang tanggapin ang pagsusuri ng Diyos? Ang pagsusuri ng Diyos ay mas detalyado, malalim, at tumpak kaysa kapag sinusubukan ng mga tao na unawain ka; ang mga hinihingi ng Diyos ay mas partikular, mahirap, at malalim. Kung hindi mo matanggap ang pangangasiwa ng mga hinirang na tao ng Diyos, walang kabuluhang mga salita lamang ba ang sinasabi mo na kaya mong tanggapin ang pagsusuri ng Diyos? Para magawa mong tanggapin ang pagsusuri at pagsisiyasat ng Diyos, dapat mo munang tanggapin ang pangangasiwa ng sambahayan ng Diyos, ng mga lider at manggagawa, o ng mga kapatid” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 7). “Anumang problema ang mayroon ka o anumang katiwalian ang ipinapakita mo, palagi mo dapat pagnilayan at kilalanin ang sarili mo sa liwanag ng mga salita ng Diyos o hilingin mo sa mga kapatid na ituro ang mga ito sa iyo. Ang pinakaimportante ay dapat mong tanggapin ang pagsisiyasat ng Diyos, lumapit ka sa Diyos, at hilingin sa Kanya na liwanagan at tanglawan ka. Anumang pamamaraan ang gamitin mo, ang mas maagang pagtuklas ng mga problema at pagkatapos ay paglutas sa mga ito ay ang epektong nakakamit sa pamamagitan ng pagninilay sa sarili, at ito ang pinakamagandang bagay na magagawa mo. Huwag mo nang hintaying ibunyag ka ng Diyos at itiwalag ka bago ka magsisi, dahil magiging masyado nang huli para manghinayang!” (Ang Salita, Vol. IV. Paglalantad sa mga Anticristo. Ikapitong Aytem: Sila ay Buktot, Traydor, at Mapanlinlang (Unang Bahagi)). Noon lang matapos kong basahin ang mga salita ng Diyos saka ko napagtanto na ang pangangasiwa at paggabay na ibinibigay sa akin ng aking mga kapatid ay dahil lang seryoso at responsable sila sa kanilang gawain. Dapat ko itong tanggapin mula sa Diyos at matutong tumanggap at sumunod. Tanging ito lang ang pagtanggap sa pagsisiyasat ng Diyos at pagkakaroon ng isang pusong may takot sa Diyos. Nung natuklasan ng kapatid ko ang mga problema ko at sinabi niya ang mga ito sa akin, ito ay para sana tulungan at saklolohan ako. Masyadong mababaw ang karanasan ko sa buhay. Nagkaproblema ang mga baguhan sa kanilang mga tungkulin, pero hindi ko kayang magbahagi tungkol sa katotohanan para lutasin ang mga ito, at maraming beses ay nagsaayos lang ako ng gawain para matapos na iyon at hinayaan ko na lang iyon, nang walang pangungumusta o pagtulong kalaunan. Hindi nagtamo ng anumang resulta ang gawain. Hindi ko naunawaan ang mga prinsipyo ng pagsasaayos ng mga tauhan at mahirap iwasan ang pagiging hindi angkop ng ibang mga tao. Nauunawaan ni Olivia ang ilang katotohanan at malinaw na nakikita ang ilang bagay, kaya kung nagtulungan kami sa gawain ng iglesia, hindi lang sana ito nakatulong sa gawain, kundi natuto pa sana ako sa kanya at bumuti. Noon ko lang naunawaan kung bakit hinihingi ng Diyos sa atin na makipagtulungan sa ating mga tungkulin, sa halip na gawin ang mga ito nang mag-isa. Ito ay dahil may mga tiwaling disposisyon at maraming kamalian ang mga tao. Kailangan nating pangasiwaan ang isa’t isa, gabayan ang isa’t isa, at tulungan ang isa’t isa. Ito lang ang paraan para maiwasan ang mga pagkakamali. Sa pag-iisip nito, labis akong nakonsensiya. Hindi na ako puwedeng mamuhay para sa katanyagan at katayuan. Kailangan kong matutuhang pakawalan ang aking sarili, tanggapin ang pangangasiwa at patnubay ng iba, makipagtulungan sa aking kapatid, hanapin ang katotohanan at lutasin ang mga problema sa gawain nang magkasama, at gawin nang maayos ang aking tungkulin.

Pagkatapos noon, ipinadala ako sa ibang iglesia para gawin ang tungkulin ko. Nang mahiwalay kay Olivia, naramdaman kong napakarami kong pagsisisi. Kaya, tahimik akong nagdasal sa Diyos, sinasabing mula ngayon, gusto ko nang gawin nang tama ang tungkulin ko at pagtuunan ang pag-ayos sa mga tiwali kong disposisyon. Minsan, hiniling ko kay Sister Esther, na siyang namamahala sa pagdidilig, na ipaliwanag kung ano na ang nangyayari sa mga pagtitipon ng mga baguhan. Binigyan ako ni Esther ng ilang payo, “Palagi kang pumupunta sa ibang pagtitipon, at bihirang pumunta sa mga pagtitipon ng mga baguhan, kaya nagmumukha tuloy na para bang wala ang lider. Wala sa mga kapatid ang nakakakilala sa iyo. Hindi madali para sa iyo na kumustahin ang kanilang gawain, o lutasin ang kanilang mga kalagayan at paghihirap.” Natigilan ako nang marinig kong sabihin niya iyon, at naramdaman kong umiinit ang mukha ko. Sa isip-isip ko, “Paano mo ako natawag na isang liban na lider? Ang ibig mo bang sabihin ay hindi ako gumagawa ng aktuwal na gawain at na wala akong kuwenta? Napakalupit mo! Hindi naman sa hindi ako gumagawa, kinukumusta ko ang ibang gawain. Dahil ikaw ang namamahala sa grupong ito, ikaw ang dapat maging responsable para dito. Hindi naman kailangang ako ang gumawa ng lahat. Kapag narinig ng mga nakatataas na lider ang sinabi mo, hindi ba’t iisipin nilang hindi ako gumagawa ng aktuwal na gawain? Hindi ito puwede. Kailangan kong maghanap ng ilang paglihis sa iyong gawain para pag-usapan.” Nang maisip ko iyon, napagtanto ko na mali ang kalagayan ko. Pinupuna ng kapatid ko ang mga problema sa aking gawain, at sa halip na tanggapin ito at magnilay, inisip kong masyado siyang malupit, at gusto kong maghanap ng mga problema sa kanyang gawain para pabulaanan siya. Tumatanggi akong tanggapin ang katotohanan at sinusubukan na namang maghiganti. Agad akong tahimik na nagdasal sa Diyos, “Diyos ko, may sinabi si Esther sa akin na isyu at lumalaban ako sa puso ko, na sumasalungat sa Iyong layunin. Gusto kong tumanggap, sumunod at pagnilayan ang aking sarili.” Matapos kong magdasal, nagnilay-nilay ako at napagtanto ko na mayroon nga talaga akong problema. Masyado akong nakaasa kay Esther. Pakiramdam ko, dahil siya ang namamahala sa pagdidilig ng mga baguhan, puwede akong magrelaks, kaya hindi ako sumubaybay. Bilang isang lider ng iglesia, bihira kong nalalaman ang mga tunay na kalagayan at paghihirap ng mga baguhan. Hindi ko tinutupad ang aking mga responsabilidad. Ito talaga ay isang pagpapamalas ng hindi paggawa ng aktuwal na gawain. Pagkatapos niyon, sinabi ko kay Esther, “Hindi ko napagtanto noon na mayroong ganitong problema, pero gusto kong baguhin ito.” Kalaunan, totoong nakipag-ugnayan ako sa mga baguhan at dumalo sa kanilang mga pagtitipon at nagbahagi para lutasin ang kanilang mga kalagayan. Sa pagsasagawa ng aking tungkulin sa ganitong paraan, lubos na gumaan ang loob ko.

Sa pamamagitan ng karanasang ito, napagtanto ko na sa pagsasagawa ayon sa salita ng Diyos at pagkatutong tanggapin ang pangangasiwa, patnubay, at pagpupungos, ng aking mga kapatid, talagang makakamit ko ang ilang pagbabago. Salamat sa Diyos!


88. Bakit Ako Natatakot na Mahigitan?

Ni Rena, Pilipinas

Noong Hunyo 2019, tinanggap ko ang bagong gawain ng Diyos, at makalipas ang ilang panahon, sinimulan kong magdilig ng mga baguhan. Labis na nagpasalamat sa akin ang ilang baguhan matapos ko silang matulungan, kaya labis ang pagmamalaki ko sa sarili ko, at naramdaman kong angkop na angkop ako sa gawain ng pagdidilig. Kalaunan, tinanggap ko ang isa pang baguhan, at sa simula ay masipag ko siyang diniligan at sinuportahan. Natuklasan ko na nauunawaan niya nang mabuti ang mga bagay-bagay, mabilis na umuusad, at na talagang maganda ang pag-unawang batay sa karanasan na ibinabahagi niya sa mga pagtitipon. Pakiramdam ko’y mabilis niya akong mahihigitan, at na kapag nangyari iyon, hihilingin ng lider na siya na ang magdilig sa lahat ng kapatid, at hindi na ako kakailanganin pa. Nang maisip ko ito, ayaw ko na siyang diligan nang maayos, kaya ilang panlabas na usapin lang ang tinatalakay ko sa kanya. Minsan, tinanong ako ng lider tungkol sa kanya, sinasabing, “Kailangan natin ngayon ng marami pang tagadilig, sa tingin mo ba ay angkop siya para sa paglilinang?” Ayaw ko siyang malinang, dahil napakahusay ng kakayahan niya, at natatakot ako na magiging lider siya ng iglesia sa hinaharap at magkakaroon ng mas mataas na posisyon kaysa sa akin. Kaya sinabi ko sa lider, “Wala akong pagkakilala hinggil dito. Siguro ay dapat mo pa itong siyasatin.” Nang mabalitaan ko na pumunta ang lider para makipag-usap sa kanya, labis akong nainggit at natakot. Madalas kong naiisip, “Baka malilinang at maitataas ang ranggo niya, at mapapalitan pa nga ako.” Noong panahong iyon, pinaghati-hati ang iglesia, kaya nasa magkaibang iglesia kami. Pagkalipas ng ilang buwan, nalaman ko na naging lider na siya ng iglesia. Bagamat binati ko siya at sinabing masaya ako para sa kanya, sa loob-loob ko, naiinggit ako sa kanya. Naisip ko: “Paano siya naging lider nang napakabilis, habang tagadilig pa rin ako?” Lubhang sumama ang loob ko at nagsimula akong magsikap na magdilig ng mga baguhan, dahil gusto kong patunayan sa lider ko na angkop din akong maging lider ng iglesia.

Kalaunan, nahalal din ako bilang lider ng iglesia, pero naiinggit pa rin ako kapag nakikita ko na mas mahusay ang iba kaysa sa akin. Minsan, tinalakay ko sa ibang mga lider at diyakono kung paano susuportahan at tutulungan ang mga baguhan, at nagbahagi ang diyakono ng ebanghelyo ng kanyang mga saloobin tungkol sa usapin. Nagandahan ang nakatataas na lider sa mga mungkahi niya, gayundin ang mga lider ng grupo, kaya sinubukan naming suportahan at diligan ang mga baguhan ayon sa kanyang mga mungkahi. Napakaepektibo nito at talagang naging handa ang mga baguhan na pumunta sa mga pagtitipon at kumuha ng mga tungkulin. Medyo nainggit ako dahil dito, at naisip ko, “Mas magaling sa akin ang diyakono ng ebanghelyo. Kailangan kong pagbutihan at mas matuto pa.” Kalaunan, tinanong ko siya kung gaano katagal na niyang ginagawa ang kanyang tungkulin, at gulat na gulat ako nang sabihin niya sa akin na anim na buwan pa lamang. Talagang nahiya ako—dalawang taon na simula nang tanggapin ko ang gawain ng Makapangyarihang Diyos, at ako ang pinakamatagal nang mananampalataya sa lahat ng nasa grupo, pero para pa rin akong isang baguhan na walang mga ideya. Pagkatapos niyon, lagi ko nang inihahambing ang sarili ko sa kanya. Nang makita ko na mahusay siya sa kanyang gawain, na palagi siyang may magagandang pamamaraan at landas para sa pagsasakatuparan ng iba’t ibang klase ng gawain ng iglesia at nakakukuha siya ng mga resulta, lalo pa akong nainggit sa kanya. Naisip ko, “Kung patuloy siyang makakukuha ng ganoon kagagandang resulta sa kanyang gawain, at palaging makaiisip ng magagandang ideya sa mga talakayan ng gawain, makikita ng nakatataas na lider na magaling siya at may mahusay na kakayahan, at sasanayin siya nito na maging lider ng iglesia. Hindi ba’t mangangahulugan iyon na papalitan niya ako?” Minsan, hindi siya pumunta sa isang pagtitipon dahil abala siya sa ibang gawain, at pagkatapos ay tinanong niya ako kung ano ang natutuhan namin sa pagtitipon. Ayaw ko talagang sabihin sa kanya, kaya sinabi ko na lang na nakalimutan ko na. Kalaunan, napansin ko na madalas na nakikipagbahaginan sa kanya ang nakatataas na lider, pero sa akin ay bibihira lang, at nagalit talaga ako dahil dito. Naisip ko, “Kung hindi mo ako kakausapin, hindi ko gagawin ang tungkulin ko!” Noong panahong iyon, gusto kong magpalit ng tungkulin kung saan pwede akong tingalain ng iba. Naisip ko na kung epektibo kong maipangangaral ang ebanghelyo, baka tumaas ang tingin ng mga kapatid sa akin, kaya sinimulan kong mangaral ng ebanghelyo at isinantabi ang gawain ng pagdidilig ng mga baguhan. Pinadalhan ako ng nakatataas na lider ng isang paalala na kailangan kong maunawaan at lutasin agad ang mga paghihirap ng mga baguhan, at sumagot ako, “Sige, kakausapin ko sila mamaya.” Pero ang pangangaral lang ng ebanghelyo ang inalala ko, at hindi talaga ako nakipag-ugnayan sa mga baguhan. Hindi nalutas sa oras ang mga problema ng mga baguhan, at tumigil na sila sa normal na pagdalo sa mga pagtitipon. Hindi nagtagal, pinadalhan ako ng mensahe ng nakatataas na lider para tanungin kung bakit hindi nagtitipon ang mga baguhan at kung nahaharap ba ako sa ilang suliranin, at sinabi ko sa kanya ang sitwasyon ko. Nagbahagi siya sa akin, “Ikaw ang lider ng iglesia, at responsable ka sa lahat ng gawain ng iglesia, lalo na sa pagdidilig ng mga baguhan. Napakahalaga ng gawaing ito. Hindi ka pwedeng gumawa nang wala sa loob at iraos lang ito.” Napaiyak ako matapos marinig iyon. Pakiramdam ko ay labis akong naagrabyado na hindi talaga niya napansin ang mga pagsisikap ko na mangaral ng ebanghelyo.

Kalaunan, sinimulan kong pagnilayan ang saloobing taglay ko sa aking tungkulin. Buong panahong iyon, nag-aalala ako na magiging mas mahusay ang mga baguhan kaysa sa akin, at ayaw kong mahigitan nila ako. Para mapanatili ang aking katayuan, hindi ko diniligan nang maayos ang mga baguhan—lalo na iyong mga may mahusay na kakayahan. Hindi ko rin sila hinikayat na gawin ang kanilang mga tungkulin. Hindi ko talaga tinutupad ang aking mga responsibilidad. Naisip ko ang mga salita ng Diyos: “Ang ilang tao ay palaging natatakot na ang iba ay mas mahusay o mas mataas kaysa sa kanila, na ang iba ay kikilalanin habang sila ay hindi napapansin, at dahil dito ay inaatake at ibinubukod nila ang iba. Hindi ba ito isang kaso ng pagkainggit sa mga taong may talento? Hindi ba’t makasarili at kasuklam-suklam ito? Anong klaseng disposisyon ito? Ito ay pagiging malisyoso! Iyong mga iniisip lamang ang sarili nilang mga interes, binibigyang-kasiyahan lamang ang sarili nilang mga hangarin, nang hindi iniisip ang iba o isinasaalang-alang ang mga interes ng sambahayan ng Diyos, ay may masamang disposisyon, at walang pagmamahal ang Diyos sa kanila” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). “Ngayon, ginagampanan ninyong lahat ang inyong mga tungkulin nang full-time. Hindi kayo napipigilan o natatalian ng pamilya, pag-aasawa, o kayamanan. Nakaahon na kayo mula sa mga bagay na iyon. Subalit, ang mga kuru-kuro, imahinasyon, kaalaman, at mga pansariling intensyon at hangarin na laging laman ng inyong isipan ay nananatiling ganoon pa rin. Kaya, pagdating sa anumang may kinalaman sa reputasyon, katayuan, o pagkakataong mamukod-tangi—halimbawa, kapag naririnig ninyo na ang sambahayan ng Diyos ay nagpaplanong maglinang ng sari-saring uri ng mga taong may talento—lumulukso sa pag-asam ang puso ng bawat isa sa inyo, gusto palagi ng bawat isa sa inyo na maging tanyag at makakuha ng pansin. Lahat kayo ay nais na makipaglaban para sa katayuan at reputasyon. Ikinahihiya ninyo ito, pero hindi magiging maganda ang pakiramdam ninyo kung hindi ninyo ito gagawin. Nakararamdam kayo ng inggit, pagkamuhi, at nagrereklamo sa tuwing may nakikita kayong taong namumukod-tangi, at iniisip ninyo na hindi ito patas: ‘Bakit hindi ako makapamukod-tangi? Bakit palagi na lang ibang tao ang napapansin? Bakit hindi ako kahit kailan?’ At pagkatapos ninyong makaramdam ng sama ng loob, sinusubukan ninyo itong pigilin, ngunit hindi ninyo magawa. Nagdarasal kayo sa Diyos at gumaganda ang pakiramdam sandali, ngunit kapag naharap kayong muli sa ganitong sitwasyon, hindi pa rin ninyo ito madaig. Hindi ba ito nagpapakita ng isang tayog na kulang pa sa gulang? Kapag naiipit sa gayong mga kalagayan ang mga tao, hindi ba’t nahulog na sila sa patibong ni Satanas? Ito ang mga kadena ng tiwaling kalikasan ni Satanas na gumagapos sa mga tao” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Tumpak na inihayag ng salita ng Diyos ang kalagayan ko. Namumuhi ako kapag mas mahusay sa akin ang iba o nahihigitan nila ako. Kapag nakatatagpo ako ng mga baguhan na nakauunawa nang mabuti sa mga bagay-bagay at may mahusay na kakayahan, natatakot ako na mahihigitan at mapapalitan nila ako, kaya ayaw ko silang diligan nang maayos, o linangin sila ng lider. Lalo na nang makatrabaho ko ang diyakono ng ebanghelyo, at makita ko na epektibo ang pangangaral niya, na palaging magaganda ang mungkahi niya, at palagi siyang pinupuntahan ng nakatataas na lider para talakayin ang gawain, nainggit ako sa kanya, palihim na inihambing ang sarili ko sa kanya, at ninais na pahalagahan ako ng nakatataas na lider sa pamamagitan ng pangangaral ng ebanghelyo. Inisip ko lang ang sarili kong katayuan at ang positibong opinyon ng iba. Hindi ko talaga tinutupad ang aking mga responsibilidad bilang lider. Labis akong nahiya. Dapat ay diniligan ko nang maayos ang mga baguhang ito para mabilis silang makapaglatag ng pundasyon sa tunay na daan, pero hindi ko man lang isinaalang-alang ang mga layunin ng Diyos. Inisip ko lang ang aking sariling reputasyon at katayuan, at hindi ko masipag na diniligan at sinuportahan ang mga baguhan, na naging dahilan sa hindi na nila pagdalo nang normal sa mga pagtitipon. Gumagawa ako ng masama! Nagsimula akong magnilay kung anong mithiin ang hinahangad ko sa aking tungkulin. Ginagawa ko ba ang tungkulin ko para bigyang-lugod ang Diyos o para sa aking mga sariling interes? Kung iniisip ko ang gawain ng iglesia at sinusubukang bigyang-lugod ang Diyos, ginusto ko sanang magsanay ng mas maraming tao para gumanap ng mga tungkulin. Pero hindi ko ginawa iyon. Sa halip, kinainggitan at pinigilan ko ang mga taong may talento, umaasang hindi sila mapapansin ng lider. Napagtanto ko na ginagawa ko ang tungkulin ko alang-alang lamang sa sarili kong posisyon at mga interes. Napakamakasarili ko!

Kalaunan, matapos malaman ng isang sister ang kalagayan ko, pinadalhan niya ako ng isang sipi ng salita ng Diyos: “Ang ilang tao ay naniniwala sa Diyos ngunit hindi hinahangad ang katotohanan. Lagi silang namumuhay ayon sa laman, ninanasa ang mga kasiyahan ng laman, laging pinagpapakasasa ang kanilang mga makasariling paghahangad. Ilang taon man silang manalig sa Diyos, hindi sila kailanman makapapasok sa katotohanang realidad. Ito ang tanda ng pagdadala ng kahihiyan sa Diyos. Sinasabi mo, ‘Wala naman akong anumang ginagawa para labanan ang Diyos. Paano ako nakapagdala ng kahihiyan sa Kanya?’ Lahat ng ideya at iniisip mo ay buktot. Ang mga layunin, mithiin at motibong nasa likod ng iyong mga ginagawa, at ang mga kahihinatnan ng iyong mga pagkilos ay palaging binibigyang-kasiyahan si Satanas, ginagawa kang katatawanan nito, at hinahayaan itong may panghawakan sa iyo. Wala kang pinatotohanan na dapat ginawa ng isang Kristiyano. Nabibilang ka kay Satanas. Nagdadala ka ng kahihiyan sa pangalan ng Diyos sa lahat ng bagay at hindi ka nagtataglay ng tunay na patotoo. Maaalala ba ng Diyos ang mga nagawa mo? Sa huli, anong konklusyon ang mabubuo ng Diyos tungkol sa lahat ng iyong ikinilos, inasal at mga tungkulin na iyong ginampanan? Wala bang kinalabasan iyan, isang uri ng pahayag? Sa Bibliya, sinasabi ng Panginoong Jesus, ‘Marami ang mangagsasabi sa Akin sa araw na yaon, “Panginoon, Panginoon, hindi baga nagsipanghula kami sa Iyong pangalan, at sa pangalan Mo ay nangagpalayas kami ng mga demonyo, at sa pangalan Mo ay nagsigawa kami ng maraming gawang kamangha-mangha?” At kung magkagayon ay ipahahayag Ko sa kanila, “Kailanman ay hindi Ko kayo nangakilala: magsilayo kayo sa Akin, kayong manggagawa ng katampalasanan”’ (Mateo 7:22–23). Bakit ito sinabi ng Panginoong Jesus? Bakit nagiging masasamang tao ang napakarami sa mga nangaral, nagpalayas ng mga demonyo, at nagsagawa ng maraming himala sa pangalan ng Panginoon? Ito ay dahil hindi nila tinanggap ang mga katotohanang ipinahayag ng Panginoong Jesus, hindi nila sinunod ang Kanyang mga utos, at hindi minahal ang katotohanan sa kanilang puso. Ginusto lang nilang ipagpalit ang gawaing ginawa nila, ang mga paghihirap na tiniis nila, at ang mga sakripisyong ginawa nila para sa Panginoon para sa mga pagpapala ng kaharian ng langit. Sa ganito, sinusubukan nilang makipagtawaran sa Diyos, at sinusubukan nilang gamitin at linlangin ang Diyos, kaya kinasawaan, kinamuhian, at kinondena sila ng Panginoong Jesus bilang masasamang tao. Ngayon, tinatanggap ng mga tao ang paghatol at pagkastigo ng mga salita ng Diyos, pero naghahangad pa rin ng reputasyon at katayuan ang ilan, at lagi nilang ninanais na mamukod-tangi, laging gustong maging mga lider at manggagawa at magtamo ng reputasyon at katayuan. Bagama’t sinasabi nilang lahat na nananalig at sumusunod sila sa Diyos, at tumatalikod at gumugugol sila para sa Diyos, ginagawa nila ang kanilang mga tungkulin para magtamo ng katanyagan, pakinabang, at katayuan, at lagi silang may mga sarili nilang pakana. Hindi sila mapagpasakop o tapat sa Diyos, kaya nilang magwala at gumawa ng kasamaan nang hindi pinagninilayan ang kanilang sarili ni kaunti, kaya nga naging masasamang tao sila. Kinasusuklaman ng Diyos ang masasamang taong ito, at hindi sila inililigtas ng Diyos” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Labis akong naantig sa pagbabasa ng siping ito ng salita ng Diyos. Ang masasamang tao na tinutukoy ng Diyos ay hindi mga walang pananampalataya. Sila ay mga taong nananalig sa Diyos, na sumusunod sa Diyos, gumugugol ng kanilang mga sarili para sa Diyos, na nangangaral ng ebanghelyo at gumagawa sa iba’t ibang lugar, at nagdaranas ng ilang paghihirap, pero ginagawa nila ang mga tungkulin nila alang-alang sa kanilang sariling katanyagan at katayuan, para tingalain ng iba, o para magkamit ng mga gantimpala at ng korona. Wala silang kakayahang maging tapat sa Diyos, at hindi nila kayang isagawa ang katotohanan at magpasakop sa Kanya, kaya sinabi ng Panginoong Jesus: “Magsilayo kayo sa Akin, kayong manggagawa ng katampalasanan” (Mateo 7:23). Naisip ko kung paanong sumampalataya ako sa Diyos sa loob ng dalawang taon, binitiwan ang pag-aaral ko para gawin ang aking tungkulin sa iglesia, at nagdusa at nagbayad ng halaga, pero ang layunin ko ay hindi kailanman para bigyang-lugod ang Diyos. Gusto ko lang maging pinakamahusay sa iglesia, at pataasin ang tingin sa akin ng mga kapatid at ng lider. Iyon ang dahilan kung bakit nagsikap ako nang husto na makilala ako. Ang lahat ng ginawa ko ay para tuparin ang sarili kong mga hangarin, at nabubuhay ako sa isang tiwaling satanikong disposisyon. Walang mabubuting gawa sa mga ginawa ko—masasamang gawa ang mga iyon. Ginagampanan ko ang tungkulin ko nang may maling layunin at motibasyon, na magbubunga lang ng pagkasuklam at galit ng Diyos. Kung magpapatuloy ako nang ganoon, itataboy lang ako ng Diyos. Nang matanto ko ito, natakot ako. Gusto kong magsisi, at hindi na mainggit sa mga kapatid ko, kaya nanalangin ako sa Diyos para hilingin ang patnubay Niya.

Isang araw, nakaipon ako ng lakas ng loob na magtapat sa lider tungkol sa katiwalian ko. Sa halip na pagalitan ako, ibinahagi niya sa akin ang sarili niyang karanasan para tulungan ako. Pinadalhan din niya ako ng isang sipi ng mga salita ng Diyos: “Bilang isang lider ng iglesia, hindi mo lamang kailangang pag-aralan na gamitin ang katotohanan upang lumutas ng mga problema, kailangan mo ring matutunang tumuklas at luminang ng mga taong may talento, na talagang hindi ninyo dapat kainggitan o pigilan. Ang pagsasagawa sa ganitong paraan ay kapaki-pakinabang sa gawain ng iglesia. Kung makakapaglinang ka ng ilang naghahangad ng katotohanan upang makipagtulungan sa iyo at gawin nang maayos ang lahat ng gawain, at sa huli, lahat kayo ay may patotoong batay sa karanasan, kuwalipikado kang lider o manggagawa. Kung nagagawa mong asikasuhin ang lahat nang ayon sa mga prinsipyo, kung gayon ay iniaalay mo ang iyong katapatan. … Kung talagang kaya mong isaalang-alang ang mga layunin ng Diyos, magagawa mong tratuhin nang patas ang ibang mga tao. Kung nagrerekomenda ka ng isang mabuting tao at hinahayaan mo siyang sumailalim sa pagsasanay at gumampan ng tungkulin, at sa gayon ay nagdaragdag ka ng taong may talento sa sambahayan ng Diyos, hindi ba’t padadaliin niyon ang iyong gawain? Kung gayon, hindi ba’t magpapakita ka ng katapatan sa iyong tungkulin? Isa iyong mabuting gawa sa harap ng Diyos; ito ang pinakamababang antas ng konsensiya at katwiran na dapat taglayin ng mga naglilingkod bilang lider. Yaong mga may kakayahang isagawa ang katotohanan ay makakayang tanggapin ang pagsisiyasat ng Diyos sa mga bagay na kanilang ginagawa. Kapag tinatanggap mo ang pagsisiyasat ng Diyos, maitutuwid ang puso mo. Kung gumagawa ka lamang ng mga bagay para makita ng iba, at lagi mong nais na makuha ang papuri at paghanga ng iba, at hindi mo tinatanggap ang pagsisiyasat ng Diyos, nasa puso mo pa ba ang Diyos? Ang gayong mga tao ay walang may takot sa Diyos na puso. Huwag kang laging gumawa ng mga bagay para sa sarili mong kapakanan at huwag mong palagiang isaalang-alang ang iyong mga sariling interes; huwag mong isaalang-alang ang mga interes ng tao, at huwag isipin ang iyong sariling pagpapahalaga sa sarili, reputasyon, at katayuan. Kailangan mo munang isaalang-alang ang mga interes ng sambahayan ng Diyos, at unahin ang mga iyon. Dapat mong isaalang-alang ang mga layunin ng Diyos at magsimula sa pagkonsidera kung mayroon ba o walang karumihan sa paggampan mo sa iyong tungkulin, kung ikaw ba ay naging tapat, kung natupad ang iyong mga pananagutan, at kung naibigay mo ang lahat mo, gayundin kung buong-puso mo bang iniisip o hindi ang iyong tungkulin at ang gawain ng iglesia. Kailangan mong isaalang-alang ang mga bagay na ito. Kung madalas mong isipin ang mga ito at intindihin ang mga ito, magiging mas madali para sa iyo na gampanan nang maayos ang iyong tungkulin. Kung mahina ang iyong kakayahan, kung mababaw ang iyong karanasan, o kung hindi ka bihasa sa iyong mga propesyunal na gawain, kung gayon ay maaaring may ilang pagkakamali o kakulangan sa iyong gawain, at maaaring hindi ka makakuha ng magagandang resulta—ngunit nagawa mo ang lahat ng iyong makakaya. Hindi mo binibigyang-kasiyahan ang iyong mga makasariling paghahangad o kagustuhan. Sa halip, binibigyan mo ng palagiang pagsasaalang-alang ang gawain ng iglesia at ang mga interes ng sambahayan ng Diyos. Bagama’t maaaring hindi ka makapagkamit ng magagandang resulta sa iyong tungkulin, naituwid naman ang puso mo; kung, dagdag pa rito, kaya mong hanapin ang katotohanan upang malutas ang mga problema sa iyong tungkulin, maaabot mo ang pamantayan sa pagganap mo sa iyong tungkulin, at, kasabay nito, magagawa mong pumasok sa katotohanang realidad. Ito ang ibig sabihin ng pagkakaroon ng patotoo” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Malinaw na malinaw na inilalahad ng salita ng Diyos ang mga prinsipyo ng pagsasagawa. Bilang lider ng iglesia, dapat unahin ng isang tao ang gawain ng iglesia. Kapag mayroon siyang tamang saloobin, mas madali para sa kanya na gawin nang maayos ang tungkulin niya. Naunawaan ko rin na ang pagkakaroon ng pananampalataya sa Diyos ay nangangahulugan na pagsasaalang-alang sa layunin ng Diyos sa lahat ng bagay, pagtanggap sa pagsisiyasat ng Diyos, at hindi pagsasaalang-alang sa iniisip ng ibang tao. Kung nais kong mabigyang-lugod ang Diyos at maging mahusay na lider, kailangan kong isuko ang aking katayuan, reputasyon at mga interes. Kailangan kong maghanap ng mga baguhang may talento na nararapat linangin, at tulungan silang gawin ang kanilang mga tungkulin at maghanda ng mabubuting gawa. Iyon lang ang tanging paraan para matupad ko ang tungkulin ko. Ang Diyos ay patas sa lahat. Hindi Niya tinitingnan ang ating kakayahan o ang ating katayuan, tinitingnan Niya kung kaya ba nating hangarin at isagawa ang katotohanan. Kung gagawin ko ang tungkulin ko ayon sa mga hinihingi ng Diyos at sa mga katotohanang prinsipyo, at palaging isasaalang-alang kung paano gawin ang aking gawain sa paraan na mapakikinabangan ng gawain ng iglesia, kahit pa medyo mahina ang kakayahan ko, bibigyang-liwanag at gagabayan pa rin ako ng Diyos para magampanan ko nang maayos ang aking tungkulin. Matapos kong maunawaan ang layunin ng Diyos, nanalangin ako sa Diyos para magsisi at sabihin na handa akong maghimagsik laban sa laman, isagawa ang katotohanan, at tuparin ang tungkulin ko para bigyang-lugod Siya.

Pagkatapos niyon, parami nang parami ang mga baguhang tumatanggap sa gawain ng Diyos sa mga huling araw, at hiniling sa akin ng lider na magsanay ng mas maraming manggagawa ng pagdidilig. Nagsimula na naman akong mag-alala na mapapalitan ako ng mga baguhan na nilinang ko, at na hindi na ako pahahalagahan ng lider. Tapos ay napagtanto ko na hindi ko dapat laging iniisip ang aking dangal at katayuan, at na kailangan kong isaalang-alang ang gawain ng iglesia. Nanalangin ako sa Diyos at naalala ko ang ilan sa mga salita Niya: “Bilang isang lider ng iglesia, hindi mo lamang kailangang pag-aralan na gamitin ang katotohanan upang lumutas ng mga problema, kailangan mo ring matutunang tumuklas at luminang ng mga taong may talento, na talagang hindi ninyo dapat kainggitan o pigilan. Ang pagsasagawa sa ganitong paraan ay kapaki-pakinabang sa gawain ng iglesia. Kung makakapaglinang ka ng ilang naghahangad ng katotohanan upang makipagtulungan sa iyo at gawin nang maayos ang lahat ng gawain, at sa huli, lahat kayo ay may patotoong batay sa karanasan, kuwalipikado kang lider o manggagawa. Kung nagagawa mong asikasuhin ang lahat nang ayon sa mga prinsipyo, kung gayon ay iniaalay mo ang iyong katapatan” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Bilang isang lider ng iglesia, responsibilidad kong sanayin ang mga baguhan na gampanan ang kanilang mga tungkulin, at responsibilidad at obligasyon ng bawat mananampalataya na gumawa ng tungkulin. Kailangan kong maglinang ng mas maraming baguhan na maging mga tagadilig. Parami nang parami ang mga baguhang tumatanggap sa Makapangyarihang Diyos, at kung wala akong lilinangin para magdilig sa kanila, hindi agad madidiligan ang mga baguhan, magdudusa ang kanilang pagpasok sa buhay, at maaapektuhan din ang gawain ng iglesia. Kaya pumili ako ng apat na baguhang nakauunawa nang mabuti sa mga bagay-bagay, sinanay sila na maging mga lider ng grupo, at hinayaan silang magsalitan sa pangangasiwa ng mga pagtitipon. Madalas ko rin silang pinaaalalahanan at tinutulungan sa pagdidilig ng ibang mga baguhan. Sa ganitong pagtutulungan, maliban sa mabilis na nadiligan ang mga baguhan, nagkaroon din ako ng mas maraming oras para tumuon sa pangkalahatang gawain ng iglesia, at unti-unting bumuti ang pagiging epektibo ng aming gawain. Masayang-masaya akong makita ang mga baguhan na unti-unting umuusad at nagsisimulang gumanap sa kanilang mga tungkulin. Napalagay ako, at nagkamit ako ng kaunti pang pagkaunawa sa mga salita ng Diyos. Katulad ito ng sinasabi ng mga salita ng Diyos: “Kung nagrerekomenda ka ng isang mabuting tao at hinahayaan mo siyang sumailalim sa pagsasanay at gumampan ng tungkulin, at sa gayon ay nagdaragdag ka ng taong may talento sa sambahayan ng Diyos, hindi ba’t padadaliin niyon ang iyong gawain? Kung gayon, hindi ba’t magpapakita ka ng katapatan sa iyong tungkulin? Isa iyong mabuting gawa sa harap ng Diyos; ito ang pinakamababang antas ng konsensiya at katwiran na dapat taglayin ng mga naglilingkod bilang lider” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Ang mga salita ng Diyos ang ganap na dahilan kaya ako nagkamit ng pagkaunawang ito, at nagkaroon ng kaunting pagsasagawa at pagpasok sa aking tungkulin. Salamat sa Diyos!


89. Ang mga Pagninilay ng Isang “Mabuting Lider”

Ni Rubylen, Pilipinas

Simula pa noong bata ako, tinuruan na ako ng mga magulang ko na maging palakaibigan sa mga tao, at maging isang taong madamayin at madaling lapitan. Kapag ang mga tao sa paligid ko ay may mga problema o pagkukulang, hindi ko sila dapat direktahang ilantad, kailangan kong isipin ang kanilang pagpapahalaga sa sarili. Dahil sa edukasyong ito, hindi ako kailanman nasangkot sa anumang alitan o di-pagkakaunawaan sa kahit sino, at inisip ng mga tao sa paligid ko na isa akong mabuting tao at gusto nila akong makasama. Akala ko rin na isa itong mabuting paraan ng pagkilos. Pagkatapos kong magsimulang manalig sa Diyos, sa ganitong paraan pa rin ako nakipag-ugnayan sa aking mga kapatid. Lalo na noong naging isa akong lider ng iglesia, naniwala ako na dapat akong maging palakaibigan sa mga kapatid at hindi basta-bastang magbintang ng mga kamalian sa iba. Sa gayong paraan, hindi ko masisira ang magandang ugnayan na mayroon ako sa kanila, at gugustuhin ng mga kapatid na makihalubilo sa akin, at pupurihin nila ako bilang isang mabait at mabuting lider.

Kalaunan, nalaman kong ang isang lider ng grupo, si Sister Joan, ay hindi nagdadala ng pasanin sa kanyang tungkulin at hindi siya gumagawa ng anumang aktuwal na gawain. Ilang beses ko siyang pinaalalahanan, “Bilang isang lider ng grupo, dapat mong alalahanin at maunawaan ang mga kalagayan ng iyong mga kapatid at kumustahin ang kanilang gawain.” Pero hindi pa rin niya ginawa ang sinabi ko, kaya kinailangan ko na naman siyang paalalahanan at tanungin kung bakit gayon. Sinabi niyang iisang oras lang ang bakante niya, pero ginagamit niya ito para mag-Facebook at manood ng mga pelikula, kaya hindi niya nakumusta ang alinman sa gawain. Matapos marinig ito, galit na galit ako, at naisip ko, “Napakatamad mo, at hindi ka talaga nagdadala ng pasanin. Ang ilang mga kapatid ay hindi dumadalo sa mga pagtitipon, at hindi ka nag-iisip ng mga pamamaraan para suportahan sila.” Ginusto ko siyang pungusan dahil sa pagraraos lang niya ng kanyang tungkulin at sa pagiging iresponsable niya, pero naisip ko na baka lumayo siya sa akin at sabihin niya na hindi ako isang mabuti at madaling lapitan na lider. Ayokong sirain ang maganda naming samahan, kaya sa halip na pungusan siya, sinubukan kong palakasin ang loob niya. Sabi ko, “Puwede mong gamitin ang bakanteng oras na ito para subukang unawain ang mga kalagayan ng iyong mga kapatid, at pagkatapos, magagawa mo na nang maayos ang tungkulin mo.” Matapos masabihan nito, naging maayos siya sa loob nang ilang araw, pero hindi nagtagal ay bumalik din siya sa dati niyang gawi. Dahil iniraraos lang niya ang kanyang tungkulin, dumami nang dumami ang mga baguhan na huminto na sa regular na pagdalo sa mga pagtitipon, at ang ilan pa ngang baguhan ay hindi na talaga nagpupunta. Galit na galit talaga ako. Napakairesponsable niya! Gusto ko na talaga siyang pungusan, pero nag-alala rin ako na lalayo siya sa akin, kaya wala akong anumang sinabi, at kinailangan ko mismong diligan at suportahan ang mga baguhang iyon. Matapos ko silang kausapin, nalaman ko na hindi sila pumupunta sa mga pagtitipon dahil nagkaroon sila ng maraming problema na hindi nalutas, pero ang sabi sa akin ni Joan dati, hindi lang sila sumasagot sa mga mensahe. Matapos makita ang pabayang saloobin ni Joan sa kanyang tungkulin, gusto ko na talaga siyang pungusan at ipaalam sa kanya na ang kanyang pagiging iresponsable sa kanyang tungkulin ay nagdulot sa gayong katitinding kahihinatnan. Pero gusto ko ring maging isang mabuting lider na mabait at madaling lapitan, kaya nagbago ang isip ko, at muli ay nagsabi lang ng ilang mga bagay na magpapalakas sa loob niya. Bilang resulta, hindi pa rin siya nagbago. Sa isang pagtitipon, nagreklamo si Joan, “Matagal na ako sa grupong ito. Bakit hindi pa ako nabigyan ng promosyon?” Matapos marinig ito, naisip ko, “Napakatamad mo, iniraraos mo lang ang tungkulin mo, at iresponsable ka. Paano ka naman mabibigyan ng promosyon?” Kahit na galit ako sa kanya, inalo ko siya, at sinabing, “Sa kahit anong tungkulin na ginagampanan natin, ginagawa natin ito dahil sa kataas-taasang kapangyarihan at mga pagsasaayos ng Diyos. Kahit na magkakaiba ang ating mga tungkulin, nagdidilig tayong lahat sa mga baguhan.” Akala ko ay maipararamdam nito sa kanya na nauunawaan ko siya at nagmamalasakit ako sa kanya, at na isa akong mabuting lider. At gayon nga, kapag nahaharap ako sa mga problema ng mga kapatid, hinding-hindi ko sila inilalantad o pinupungusan. Sa halip, nagsasabi ako ng ilang magagandang bagay para palubagin at palakasin ang loob nila. Akala ko sa paggawa nito ay mapananatili sa puso ng bawat isa ang maganda at madaling lapitan kong imahen.

Noong isa pang beses, hindi matiwasay na nagtutulungan ang diyakono ng ebanghelyo na si Edna at ang lider ng grupo na si Anne. Galit na sinabi sa akin ni Edna, “Masyadong tamad si Anne! Nang magtanong ako sa kanya tungkol sa mga kalagayan at mga problema ng mga kapatid na nasa grupo niya, matagal bago siya sumagot. Dahil dito ay hindi ko agad naunawaan ang sitwasyon. Hindi niya ginagawa nang maayos ang tungkulin niya!” Alam kong medyo may mapagmataas na disposisyon si Edna, at nagsasalita siya sa tono na para bang nag-uutos o nag-oobliga, na para sa iba ay mahirap tanggapin. Si Anne ay medyo mataas ang pagpapahalaga sa sarili at malamang na hindi niya matiis ang tono ni Edna, kaya ayaw niyang sumagot dito. Gusto kong punahin ito kay Edna, pero ayoko ring masaktan siya o na maramdaman niya na hindi ko siya nauunawaan, kaya sinabi ko sa kanya sa magiliw na paraan, “Baka abala si Anne at hindi niya nakita ang mensahe mo.” Pagkatapos niyon, pinuntahan ko si Anne, at hindi natutuwang sinabi ni Anne, “Masyadong mapagmataas si Edna! Lagi siyang nag-oobliga sa akin, kaya ayokong sumagot sa mga mensahe niya.” Nang makita kong hindi siya tumatanggap ng payo mula sa iba, gusto ko siyang paalalahanan tungkol dito, pero nag-alala ako na baka hindi niya ito tanggapin, at na masisira nito ang pagkakasundo namin, kaya sabi ko, “Baka mali ang pagkaunawa mo kay Edna. Gusto lang niyang gawin mo nang maayos ang tungkulin mo.” Sa gayon nga, tanging mga salitang pampalubag-loob at pangaral ang sinabi ko sa kanila, at hindi ko pinuna ang kanilang mga problema. Hindi nila nauunawaan ang kanilang sarili. Wala pa ring paraan para makapangumusta si Edna sa gawain ni Anne, at naniniwala si Anne na ginawan siya nang masama hanggang sa pakiramdam niya ay hindi na niya kayang gampanan ang kanyang tungkulin. Alam kong hindi ko natupad ang mga resposibilidad ko bilang isang lider, kaya hindi nila nabatid ang kanilang mga sariling problema. Ako ang nagdulot na mangyari ito. Nanalangin ako sa Diyos, hinihiling sa Kanya na bigyan ako ng kaliwanagan para makilala ko ang sarili ko.

Isang araw, nabasa ko sa mga salita ng Diyos: “Ang pagsasagawa ng katotohanan ay hindi tungkol sa pagsasabi ng mga walang-saysay na salita o pagsigaw ng mga islogan. Sa halip, tungkol ito sa kung paanong, anuman ang makaharap ng mga tao sa buhay, hangga’t kinabibilangan ito ng mga prinsipyo ng pag-uugali ng tao, ng kanilang mga perspektiba sa mga bagay-bagay, o ang usapin ng pagganap sa kanilang mga tungkulin, kailangan nilang magpasya, at dapat nilang hanapin ang katotohanan, hanapin ang batayan at mga prinsipyo sa mga salita ng Diyos, at pagkatapos ay hanapin ang isang landas sa pagsasagawa. Ang mga nakapagsasagawa sa ganitong paraan ay mga taong hinahangad ang katotohanan. Ang magawang hangarin ang katotohanan sa ganitong paraan gaano man katindi ang mga paghihirap na nararanasan ng isang tao ay ang pagtahak sa landas ni Pedro, sa landas ng paghahanap ng katotohanan. Halimbawa: Anong prinsipyo ang dapat sundin pagdating sa pakikisalamuha sa iba? Marahil ang orihinal mong pananaw ay na ‘Ang pagkakasundo-sundo ay yaman; ang pagtitiis ay karunungan,’ at na dapat mong makasundo ang lahat, iwasang mapahiya ang iba, at wala kang mapasama ng loob, sa gayong paraan ay matatamo ang magandang ugnayan sa iba. Nalilimitahan ng ganitong pananaw, nananahimik ka kapag nasasaksihan mo na gumagawa ang iba ng masasamang bagay o lumalabag sila sa mga prinsipyo. Mas gugustuhin mo nang ang iglesia ang mawalan kaysa mapasama mo ang loob ng sinuman. Hinahangad mong makasundo ang lahat, kahit sino pa sila. Iniisip mo lamang ang mga damdamin ng tao at na hindi ka mapahiya kapag ikaw ay nagsasalita, at lagi kang nagsasabi ng mga salitang magandang pakinggan para pasayahin ang iba. Kahit pa matuklasan mong may mga problema sa isang tao, pinipili mong pagtimpian siya, at pag-usapan na lamang siya kapag siya ay nakatalikod, ngunit kapag kaharap siya ay pinapangalagaan mo ang kapayapaan at pinananatili mo ang inyong ugnayan. Ano ang palagay mo sa gayong asal? Hindi ba’t iyon ay asal ng isang mapagpalugod ng mga tao? Hindi ba’t medyo mapanlinlang ito? Nilalabag nito ang mga prinsipyo ng pag-asal ng tao. Hindi ba’t kababaan ang umasal ka sa ganoong paraan? Ang mga kumikilos nang ganito ay hindi mabubuting tao, hindi ito marangal na paraan ng pag-asal. Kahit gaano ka pa nagdusa, at kahit gaano pa kalaki ang iyong pinagbayaran, kung umaasal ka nang walang prinsipyo, nabigo ka sa aspektong ito, at hindi kikilalanin, tatandaan, o tatanggapin ang iyong pag-asal sa harap ng Diyos” (Ang Salita, Vol. III. Ang mga Diskurso ni Cristo ng mga Huling Araw. Para Magampanan nang Maayos ng Isang Tao ang Kanyang Tungkulin, Dapat Magtaglay man Lang Siya ng Konsensiya at Katwiran). Matapos pagnilayan ang mga salita ng Diyos, naunawaan ko, na ang pagsasagawa ng katotohanan ay nangangahulugan ng pagkilos ayon sa mga katotohanang prinsipyo anuman ang mangyari, at ang hindi pagkatakot na mapasama ang loob ng mga tao. Ngunit, noong nakipag-ugnayan ako sa aking mga kapatid, gusto kong laging mag-iwan sa kanila ng isang positibong impresyon at mapanatili ang pagkakasundo naming lahat. Nagsumikap ako na maging isang lider na madamayin at madaling lapitan para makuha ang kanilang papuri, pero hindi ako tumuon sa pagsasagawa ng katotohanan. Noong nakita ko si Joan na dinidiligan ang mga baguhan nang walang dinadalang pasanin at nagpapakatamad, gusto ko siyang pungusan dahil sa pagiging iresponsable niya, pero para mapanatili ang magandang ugnayan sa kanya at maipaisip sa kanya na isa akong mabuti at madaling lapitan na lider, hindi ko inilantad ang kanyang problema. Bilang resulta, dahil sa kanyang pagkairesponsable, hindi nalutas ang mga problema ng ilang mga baguhan at hindi na sila pumupunta sa mga pagtitipon. Kina Edna at Anne, nakita ko na hindi sila matiwasay na nagtutulungan at hindi nila kilala ang kanilang sarili—dapat sana ay pinuna ko ang kanilang mga problema at tinulungan silang maunawaan ang kanilang mga sarili. Naging kapaki-pakinabang sana ang gayon sa gawain at nakatulong sana sa kanilang pagpasok sa buhay, ngunit sinubukan ko lang na idaan sila sa mabuting usapan at binigyan sila ng mga salita na pampalubag-loob at pangaral. Bilang resulta, dalawa silang hindi magampanan nang maayos ang kanilang mga tungkulin. Para mapanatili ang imahen ko bilang isang mabuting lider na mabait at madaling lapitan, hindi ko naprotektahan ang mga interes ng iglesia. Mas ginusto kong magdusa ang gawain ng iglesia para lang mapanatili ang mga ugnayan ko sa mga tao. Labis akong makasarili at kasuklam-suklam. Isa akong tagapagpalugod ng tao at isang taong mapanlinlang. Ang pagkilos at pag-uugali ko ay ganap na nakabatay sa tiwali kong disposisyon. Hindi ko isinasagawa ang katotohanan. Kahit na pinupuri ako ng iba, hindi ako kailanman pupurihin ng Diyos. Hindi ko inilantad o pinuna ang mga problema ng aking mga kapatid, at hindi ako nagbahagi tungkol sa katotohanan para malutas ang mga ito. Nangangahulugan ito na hindi nila napagtanto ang kanilang mga sariling tiwaling disposisyon o naisagawa nang maayos ang kanilang mga tungkulin, na nakaapekto sa gawain ng iglesia. Hindi ko tinutulungan ang mga kapatid na makilala ang kanilang sarili o umusad sa kanilang pagpasok sa buhay. Sa halip, pinrotektahan ko ang imahen na mayroon ang mga tao sa akin bilang isang mabuting lider, nang sa gayon ay purihin at tingalain nila ako, na kasuklam-suklam sa Diyos. Nang mapagtanto ko ito, nalungkot ako nang sobra, kaya nanalangin ako sa Diyos, hinihiling sa Kanya na gabayan ako sa paglutas ng aking mga tiwaling disposisyon.

Kalaunan, matapos malaman ang aking kalagayan, pinadalhan ako ng isang sister ng isang sipi ng mga salita ng Diyos: “Ang diwa sa likod ng magandang pag-uugali tulad ng pagiging madaling lapitan at magiliw ay mailalarawan sa isang salita: pagpapanggap. Ang gayong magandang pag-uugali ay hindi nagmumula sa mga salita ng Diyos, ni resulta ng pagsasagawa ng katotohanan o pagkilos ayon sa prinsipyo. Ano ang nagbubunga nito? Nagmumula ito sa mga motibo at pakana ng mga tao, mula sa kanilang pagpapanggap, pagkukunwari, panlilinlang. Kapag kumakapit ang mga tao sa magagandang pag-uugaling ito, ang layon ay makuha ang mga bagay na gusto nila; kung hindi, hinding-hindi nila iaagrabyado ang sarili nila sa ganitong paraan, at hinding-hindi sila mamumuhay nang salungat sa sarili nilang mga pagnanasa. Ano ang ibig sabihin ng mamuhay nang salungat sa sarili nilang mga pagnanasa? Ito ay na ang tunay nilang kalikasan ay hindi katulad ng inaakala ng mga tao na maganda ang ugali, matapat, malumanay, mabait, at mabuti. Hindi sila nabubuhay ayon sa konsensiya at katinuan; sa halip, nabubuhay sila upang makamtan ang isang partikular na layon o pangangailangan. Ano ang tunay na kalikasan ng isang tao? Ito ay pagiging lito at mangmang. Kung wala ang mga batas at kautusang ipinagkaloob ng Diyos, wala sanang ideya ang mga tao kung ano ang kasalanan. Hindi ba’t ganito dati ang sangkatauhan? Nang magpalabas ang Diyos ng mga batas at kautusan, saka lamang nagkaroon ang mga tao ng kaunting pagkaunawa sa kasalanan. Ngunit wala pa rin silang konsepto ng tama at mali, o ng mga positibo at negatibong bagay. At, kung ganito ang sitwasyon, paano nila mababatid ang mga tamang prinsipyo sa pagsasalita at pagkilos? Kaya ba nilang malaman kung aling mga paraan ng pagkilos, aling magagandang pag-uugali, ang dapat makita sa normal na pagkatao? Kaya ba nilang malaman kung ano ang nagbubunga ng tunay na magandang pag-uugali, anong uri ng paraan ang dapat nilang sundin para maisabuhay ang wangis ng isang tao? Hindi nila kaya. Dahil sa satanikong kalikasan ng mga tao, dahil sa kanilang likas na gawi, kaya lamang nilang magpanggap at magkunwari na namumuhay sila nang disente, at may dignidad—na siyang nagpasimula ng mga panlilinlang na tulad ng pagiging may pinag-aralan at matino, malumanay at pino, magalang, ipinagpipitagan ang matatanda at inaalagaan ang mga bata, at pagiging magiliw at madaling lapitan; sa gayon ay lumitaw ang mga panlalansi at paraang ito ng panlilinlang. At nang lumitaw ang mga ito, piniling kumapit ng mga tao sa isa o ilan sa mga panlilinlang na ito. Ang ilan ay piniling maging magiliw at madaling lapitan, ang ilan ay piniling maging may pinag-aralan at matino, malumanay at pino, ang ilan ay piniling maging magalang, na ipagpitagan ang matatanda at alagaan ang mga bata, ang ilan ay piniling maging lahat ng bagay na ito. Subalit iisa ang tawag Ko sa mga taong may gayong magagandang pag-uugali. Anong katawagan iyon? ‘Makikinis na bato.’ Ano ang makikinis na bato? Iyon ang makikinis na bato sa mga ilog na nakiskis at napakintab ng umaagos na tubig sa loob ng maraming taon kaya wala nang anumang matatalim na gilid. At kahit maaaring hindi masakit tapakan ang mga iyon, maaaring madulas doon ang mga tao kung hindi sila mag-iingat. Sa anyo at hugis, napakagaganda ng mga batong ito, ngunit kapag naiuwi na ninyo ang mga ito, medyo walang silbi ang mga ito. Hindi ninyo maaatim na itapon ang mga ito, ngunit wala rin namang dahilan para itago ang mga ito—at ganyan ang ‘makinis na bato.’ Para sa Akin, ang mga taong may ganitong mukhang magagandang pag-uugali ay nakalulunos. Nagkukunwari silang mabuti sa panlabas, ngunit hindi talaga nila tinatanggap ang katotohanan, nagsasabi sila ng mga bagay na masarap pakinggan, ngunit hindi sila gumagawa ng anumang tunay. Sila ay walang iba kundi makikinis na bato” (Ang Salita, Vol. VI. Ukol sa Paghahangad sa Katotohanan I. Ang Kahulugan ng Paghahangad sa Katotohanan 3). Dati, pakiramdam ko lagi na iyong mga tao na madaling lapitan at magiliw ay mabubuting tao, hinding-hindi nag-aakala na ang mga sataniko, tiwaling disposisyon at mga personal na mithiin at intensyon ay nasa likod ng ganitong uri ng “mabuting” pag-uugali. Nagsumikap ako na maging isang taong madaling lapitan at magiliw simula noong bata pa ako, at lahat ng nasa paligid ko ay pinuri ako sa pagiging madamayin, pero sa totoo lang, ang lahat ng ginawa ko ay para tingalain at purihin ako ng iba. Ginamit ko ang tila mabubuting pag-uugali ng pagiging madaling lapitan at magiliw para bulagin at linlangin ang aking mga kapatid. Kinikilala ng Diyos ang mga taong may ganitong uri ng “mabubuting” pag-uugali bilang “makikinis na bato.” Magandang tingnan ang mga batong ito sa panlabas, at hindi masakit tapakan ang mga ito, pero napakadaling madulas at matumba dahil sa mga ito. Magandang tingnan ang mga ito, pero wala itong praktikal na gamit. Gayon ako. Mukha akong magiliw at madaling lapitan, at hinding-hindi ako makapananakit sa kahit sino, pero wala rin akong maibibigay na totoong tulong sa aking mga kapatid. Sa halip, puno ng panlilinlang at panlalansi ang puso ko. Nakakasundo ko ang lahat at wala akong sinumang napasasama ang loob. Isa lang akong “makinis na bato,” isang tagapagpalugod ng tao na laging nakikipagkompromiso, at isang tusong ipokrito. Tulad lang ito ng ibinubunyag ng salita ng Diyos: “Ang mga taong walang kinikilingan sa mga usapin ang mga pinakatusong tao sa lahat. Wala silang sinasalungat, mahusay at matatas sila, sa lahat ng sitwasyon ay magaling silang magkunwari na nakikiayon sila, at walang nakakakita sa kanilang mga pagkakamali. Para silang mga buhay na Satanas!” (Ang Salita, Vol. III. Ang mga Diskurso ni Cristo ng mga Huling Araw. Sa Pagsasagawa Lamang ng Katotohanan Maiwawaksi ng Isang Tao ang mga Gapos ng Isang Tiwaling Disposisyon). Akala ko dati na sa pagiging magiliw at madaling lapitan ay magugustuhan ako ng ibang mga tao, at na sasang-ayunan din ako ng Diyos. Ngayon, alam ko nang ang mga kilos ko ay hindi talaga naaayon sa mga katotohanang prinsipyo at sa salita ng Diyos. Ang mga ito ay paghahayag ng aking mapanlinlang na disposisyon. Ang mga taong kumikilos nang ganito ay walang dignidad o karakter, at kinamumuhian sila ng Diyos. Alam ko na kapag hindi ako nagsisi at nagbago, isang araw ay ibubunyag at ititiwalag ako ng Diyos. Hindi ko na gustong maging gayong klase ng tao. Kaya nanalangin ako sa Diyos at nagsisi. Hiniling ko sa Kanya na tulungan akong baguhin ang aking disposisyon, bigyan ako ng lakas para isagawa ang katotohanan, at maging tapat sa Kanya at sa aking mga kapatid.

Isang araw, pinadalhan ako ng isang sister ng mga salitang ito ng Diyos:

Ano ang pamantayang ginagamit para husgahan kung mabuti o masama ang mga ikinikilos at inaasal ng isang tao? Ito ay kung taglay ba niya o hindi, sa kanyang mga iniisip, ibinubunyag, at ikinikilos, ang patotoo tungkol sa pagsasagawa ng katotohanan at pagsasabuhay ng katotohanang realidad. Kung wala ka ng realidad na ito o hindi mo ito isinasabuhay, walang duda, isa kang masamang tao.

—Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon

Ang mga responsabilidad ng mga lider at manggagawa:

1. Akayin ang mga tao na kumain at uminom ng mga salita ng Diyos at unawain ang mga ito, at pumasok sa realidad ng mga salita ng Diyos.

2. Maging pamilyar sa mga kalagayan ng bawat uri ng tao, at lutasin ang sari-saring mga suliranin na may kaugnayan sa pagpasok sa buhay na nasasagupa nila sa kanilang mga tunay na buhay.

3. Ibahagi ang mga katotohanang prinsipyo na dapat maunawaan upang magampanan nang maayos ang bawat tungkulin.

4. Alamin palagi ang sitwasyon ng mga superbisor ng iba’t ibang gawain at ng mga tauhan na responsable sa iba’t ibang mahalagang trabaho, at agad na baguhin ang kanilang mga tungkulin o tanggalin sila kung kinakailangan, upang maiwasan o mabawasan ang mga kawalan na dulot ng paggamit sa mga taong hindi angkop, at matiyak ang kahusayan at maayos na pag-usad ng gawain.

5. Manatiling mayroong napapanahong kaalaman at pagkaunawa tungkol sa katayuan at pag-usad ng bawat aytem ng gawain, at magkaroon ng kakayahan na maagap lutasin ang mga problema, ituwid ang mga paglihis, at remedyuhan ang mga kapintasan sa gawain nang sa gayon ay maayos itong makausad.

…………

—Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 1

Matapos basahin ang mga salita ng Diyos, naunawaan kong ang Kanyang pamantayan sa pagsusuri sa ating pagkatao ay hindi sa kung gaano karaming “mabubuting” pag-uugali ang ipinakikita nating ginagawa natin o kung gaano karaming tao ang humahanga sa atin. Sa halip, ito ay sa kung kaya nating magpasakop sa Diyos at kung sa mga iniisip at ginagawa natin ay tinataglay natin ang patotoo sa pagsasagawa ng katotohanan. Tanging ang mga gayong uri ng tao ang mayroong mabuting pagkatao. Nakita ko si Joan na iniraraos lang ang kanyang tungkulin at nagpapakairesponsable, pati na sina Edna at Anne na namumuhay sa kanilang mga tiwaling disposisyon at pagkayamot sa isa’t isa. Ang kanilang mga ginagawa ay lubha nang nakasama sa gawain ng iglesia. Bilang isang lider ng iglesia, dapat sana ay nakipagbahaginan ako para tulungan sila, ilantad, at himayin ang kalikasan ng kanilang ginawa, pero sa halip, nagsabi lang ako ng magagandang bagay sa kanila at sinubukan kong maging isang tagapamayapa. Kahit na nakikita ko nang nagdurusa ang gawain ng iglesia, sinusubukan ko pa ring panatilihin lang ang maganda kong imahen. Hindi lang sa wala akong patotoo ng pagsasagawa ng katotohanan, nabigo rin akong tuparin ang aking mga responsibilidad bilang isang lider ng iglesia at kahit kaunti ay hindi nakatulong sa pagpasok sa buhay ng aking mga kapatid. Dati, naniniwala ako na kung kaya kong mabuhay nang matiwasay kasama ang aking mga kapatid at mapaisip sa kanila na ako ay magiliw at madaling lapitan, isa na akong mabuting lider. Sa realidad, ito ay isang maling pagkaunawa, at hindi ito naaayon sa mga hinihingi ng Diyos. Iyon ay dahil sa ang mabuting lider ay isang tao na kayang magsagawa ng katotohanan para protektahan ang mga interes ng iglesia, kayang magbahagi ng katotohanan para lutasin ang mga problema at paghihirap ng kanilang mga kapatid, at akayin sila na pumasok sa realidad ng salita ng Diyos. Subalit hindi ko inilalantad o pinupuna ang mga problema ng aking mga kapatid, o tinutulungan silang maunawaan ang katotohanan at magawa nang maayos ang kanilang mga tungkulin. Sa halip, nanlinlang ako para protektahan ang sarili kong imahen at labis na pagpapahalaga sa sarili, binigyan ko sila ng mga salitang pampalubag-loob at pangaral, at hindi nilutas ang anumang aktwal na problema. Sa paggawa niyon, niloloko at nililinlang ko lang ang aking mga kapatid. Napagtanto ko noon na para tunay na maging isang mabuting lider, ang bawat kong salita at gawa ay dapat na abot sa pamantayan ng salita ng Diyos, at na kung hindi ko isasagawa ang katotohanan, tatahakin ko ang daan ng paglaban sa Diyos. Ito ay dahil sa gusto ng Diyos ang mga taong kayang kumilos ayon sa Kanyang mga salita at hinihingi at hindi mga lider na sumusunod sa mga tradisyonal na kultural na katangian, naghahangad ng papuri sa iba, at hindi nagsasagawa ng katotohanan. Sa kaisipang iyon, napagtanto ko na kailangan kong baguhin ang paraan ko ng pakikihalubilo sa mga tao. Hindi ko maaaring patuloy na sundin ang mga pilosopiya para sa mga makamundong pakikitungo habang nakikihalubilo sa aking mga kapatid o sa pagganap sa aking tungkulin. Sa halip, kailangan kong tulungang lutasin ang mga problema at mga paghihirap ng aking mga kapatid nang ayon sa salita ng Diyos, para magampanan nilang lahat ang kanilang mga tungkulin ayon sa mga katotohanang prinsipyo. Iyon ang responsibilidad ko. Sa salita ng Diyos, nakahanap ako ng isang landas ng pagsasagawa. Kaya nanalangin ako sa Diyos, at hiniling sa Kanya na gabayan ako sa pagsasagawa ng katotohanan para malutas ang aking katiwalian.

Kalaunan, may nabasa ako sa salita ng Diyos: “Ang dapat pagsumikapan ng mga tao na makamtan nang husto ay ang gawin nilang batayan ang mga salita ng Diyos, at gawing pamantayan ang katotohanan; saka lamang sila makakapamuhay sa liwanag at makakapagsabuhay sa wangis ng isang normal na tao. Kung nais mong mabuhay sa liwanag, dapat kang kumilos ayon sa katotohanan; dapat kang maging isang matapat na tao na nagsasabi ng matatapat na salita at gumagawa ng matatapat na bagay. Ang mahalaga ay ang magkaroon ng mga katotohanang prinsipyo sa pag-asal ng isang tao; kapag nawala sa mga tao ang mga katotohanang prinsipyo, at nagtuon lamang sila sa magandang pag-uugali, hindi maiiwasang magpasimula ito ng panloloko at pagpapanggap. Kung walang prinsipyo sa pag-asal ng mga tao, gaano man kaganda ang kanilang asal, mga mapagpaimbabaw sila; maaari nilang malihis sandali ang iba, ngunit hinding-hindi sila magiging katiwa-tiwala. Kapag kumilos at umasal ang mga tao ayon sa mga salita ng Diyos, saka lamang sila magkakaroon ng tunay na pundasyon. Kung hindi sila umaasal ayon sa mga salita ng Diyos, at tumutuon lamang sila sa pagpapanggap na kumikilos sila nang maayos, magiging mabubuting tao ba sila dahil dito? Talagang hindi. Ang magagandang doktrina at pag-uugali ay hindi mababago ang mga tiwaling diwa ng tao, at hindi mababago ng mga ito ang kanyang diwa. Tanging ang katotohanan at mga salita ng Diyos ang maaaring magpabago sa mga tiwaling disposisyon, kaisipan, at opinyon ng mga tao, at maaaring maging buhay nila. … sa ilang natatanging pagkakataon, kinakailangan na direktang ibunyag ang mga kamalian ng ibang tao at pungusan sila, upang magtamo sila ng kaalaman sa katotohanan at kagustuhang magsisi. Saka lang makakamtan ang nararapat na epekto. Ang ganitong paraan ng pagsasagawa ay tunay na kapaki-pakinabang sa mga tao. Tunay na tulong ito sa kanila, at mapakikinabangan nila ito, hindi ba?” (Ang Salita, Vol. VI. Ukol sa Paghahangad sa Katotohanan I. Ang Kahulugan ng Paghahangad sa Katotohanan 3). Itinuro ng mga salita ng Diyos ang landas para baguhin ko ang aking disposisyon. Kailangan kong kumilos at umasta ayon sa mga salita ng Diyos, at gamitin ang katotohanan bilang aking pamantayan. Kailangan kong itigil ang pagbabalatkayo sa tila mabubuting pag-uugali, at kailangan kong isagawa ang katotohanan at maging isang tapat na tao. Kapag nakakikita ako ng mga nangyayari na laban sa mga katotohanang prinsipyo, o kapag nakakikita ako ng mga kapatid na gumaganap sa kanilang mga tungkulin batay sa mga tiwaling disposisyon, kailangan kong maging tapat sa kanila, at tratuhin sila ayon sa mga prinsipyo. Kapag mayroong kailangang tulungan sa pamamagitan ng pagbabahagi, dapat akong magbahagi at tumulong sa kanila; kapag mayroong kailangang punahin sa isang tao, dapat ko itong punahin; kapag may taong kailangang pungusan, dapat ko silang pungusan. Tanging sa pamamagitan ng paggawa ng mga gayong bagay mapagtatanto ng mga kapatid na mayroong mga paglihis sa kung paano nila ginagawa ang kanilang mga tungkulin at mababago ang mga bagay-bagay sa tamang oras. Iyon lang ang nag-iisang paraan para tunay silang matulungan. Kailangan kong buuin ang aking kaugnayan sa kanila sa pundasyon ng salita ng Diyos; gayon dapat ang isang normal na ugnayan sa pagitan ng mga tao. Matapos kong maunawaan ang landas ng pagsasagawa ng katotohanan, sinabi ko sa sarili ko, “Huwag kang matakot na magsalita tungkol sa mga pagkakamali ng iba, at huwag magagandang bagay lang ang sinasabi mo sa kanila sa lahat ng oras. Kinamumuhian ng Diyos iyong mga nagbabalatkayo at nanlilinlang ng iba. Ang aking mga salita at gawa ay umaayon dapat sa mga salita ng Diyos at dapat kong gawin ang mga bagay ayon sa mga katotohanang prinsipyo.” Kalaunan, nang makita kong nagpapakatamad na naman si Joan, kahit na nag-aalala pa rin ako na mawawalan ako ng magandang imahen sa kanyang puso kung direkta ko itong pupunahin sa kanya, binalikan ko sa isip ang mga sipi ng salita ng Diyos na nabasa ko dati at napagtanto ko na sinusunod ko pa rin ang ideya ng pagiging magiliw at madaling lapitan sa kung paano ako kumilos at umasal. Nagdasal ako sa Diyos, hinihiling sa Kanya na gabayan ako sa pagsasagawa ng katotohanan. Pagkatapos niyon, pinuntahan ko si Joan at sinabi ko sa kanya, “Dahil iniraraos mo lang ang iyong tungkulin at iresponsable ka, maraming baguhan ang hindi pumupunta sa mga pagtitipon. Ang ganitong paggawa sa iyong tungkulin ay talagang umaantala sa pagpasok sa buhay ng mga baguhan at sa gawain ng iglesia.” Matapos punahin ang kanyang problema, nagbahagi rin ako ng sarili kong mga karanasan. Akala ko ay magagalit siya at hindi ako papansinin, pero nagulat ako sa nangyari. Hindi lang sa hindi siya galit, pinagnilayan din niya ang kanyang sarili at sinabi, “Pagkukulang ko ito, at kailangan ko itong baguhin.” Pagkatapos niyon, nagsimula nang masikap na gumanap sa kanyang tungkulin si Joan, at ang mga baguhan na kanyang dinidiligan ay mas regular nang dumadalo sa mga pagtitipon. Hindi nasira ang ugnayan namin, dahil binigyan ko siya ng payo at tinulungan siya, mas bumuti pa nga ito. Kalaunan, nang makita ko siyang naghahayag uli ng tila katiwalian, direkta ko lang itong sinabi sa kanya, at nagawa niyang tanggapin ang aking payo at kilalanin ang kanyang sarili. Ngayon, malaki na ang ipinagbago ng kanyang saloobin sa kanyang tungkulin, at napili siya bilang isang lider ng iglesia. Pinuna ko rin ang mga problema nina Edna at Anne. Nagkaroon ng kabatiran si Edna sa kanyang kayabangan at pagkamakasarili, at sinabi niyang kailangan niyang baguhin ang paraan niya ng pakikipag-usap sa iba. Napagtanto rin ni Anne ang kanyang sariling tiwaling disposisyon, at sinabi niyang handa siyang magbago. Lubos akong napasaya nito. Salamat sa Diyos! Tanging salita lang ng Diyos ang makapagpapabago sa tao!

Ang mga karanasang ito ay nagpakita sa akin na ang isang tunay na mabuting tao ay hindi, ayon sa paniniwala ng mga tao, iyong may tila mabubuting pag-uugali. Ito ay isang taong kumikilos at umaasta ayon sa salita ng Diyos, nagsasagawa ng katotohanan, at isang tapat na tao. Ito ang uri ng tao na mahal ng Diyos. Napagtanto ko rin na kapag nakakita ako ng mga problema sa mga kapatid, kailangan kong agad na magbahagi at tumulong sa kanila, at ilantad at pungusan sila kung kinakailangan. Ito ang nag-iisang paraan para matulungan ang mga tao na mapagtanto ang sarili nilang katiwalian at mga pagkukulang, nang sa gayon ay maaari na silang maghanap ng katotohanan para lutasin ang kanilang katiwalian at gawin ang kanilang mga tungkulin ayon sa mga prinsipyo—ito ang pinakamabuting paraan para sa akin upang tumulong sa aking mga kapatid. Ngayon, hindi na ako natatakot na punahin ang kanilang mga problema. Anuman ang maging tingin nila sa akin, magsasagawa ako ng pagiging isang tapat na tao, itataguyod ang mga prinsipyo, at pangangalagaan ang gawain ng iglesia. Salamat sa Diyos!


90. Nanghihingi ng Pera ang mga Pulis

Ni Gao Hui, Tsina

Isang araw noong Hulyo ng 2009, sumugod sa bahay ko ang isang kapatid para sabihin na naaresto ang lider ng iglesia namin at sinamsam ng mga pulis ang isang bahagi ng mga resibo mula sa pera ng iglesia. Nang marinig ko ito, sobrang nabalisa ako, iniisip na: “Hawak ng pamilya ko ang bahagi ng pera ng iglesia. Nakalista sa mga resibo ang pangalan ko at ang pangalan ng asawa ko. Kung mapasakamay ng mga pulis ang mga iyon, siguradong maaaresto kami at masasamsam ang pera.” Kaya dali-dali naming inilipat sa ibang lugar ang pera ng iglesia.

Makalipas ang ilang araw, pinangunahan ng hepe ng pampublikong seguridad ng barangay ang higit sa dalawampung pulis para lusubin ang aming bahay. Itinaas ng isa sa mga pulis ang isang resibo at nagtanong: “Ikaw ba ang nagsulat nito? Ibigay mo na ngayon ang 250,000 yuan na itinatago mo para sa iglesia!” Medyo nataranta ako, kaya agad akong nagdasal sa Diyos sa puso ko, “Mahal na Diyos, pakiusap, bigyan Mo ako ng pananampalataya at lakas. Hindi ako magiging Hudas at hindi Kita ipagkakanulo.” Pagkatapos magdasal, naisip ko ang mga salita ng Diyos: “Sa lahat ng bagay na nagaganap sa sansinukob, walang anuman na hindi Ako ang may huling kapasyahan. Mayroon bang anumang wala sa Aking mga kamay?” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 1). Naisip ko sa sarili ko: “Ang lahat ng bagay ay nasa mga kamay ng Diyos, dapat akong umasa sa Diyos para harapin ang pagsubok na ito.” Pagkatapos ay mariin kaming tinanong ng pulis: “Sinong nagbigay sa iyo ng pondo para hawakan? Ibigay mo sa amin ang pera ngayon!” Masamang-masama ang loob ko na iniisip: “Ang pera ay mga handog para sa Diyos ng Kanyang mga hinirang na mga tao. Anong karapatan ninyo sa mga ito? Bakit ko ibibigay ang mga ito sa inyo?” Nakita ng isang pulis na hindi kami nagsasalita, tapos ay hinawakan niya sa ulo ang asawa ko at iniumpog sa pader habang tinatanong ulit kung nasaan ang pera. Nagalit at nabahala ako. May ilang problema sa kalusugan ang asawa ko na may kaugnayan sa pagkakaaksidente niya dati, kaya hindi talaga niya kaya ang ganoong klase ng pang-aabuso. Sinabi ng hepe ng pampublikong seguridad sa pulis: “Hindi mabuti ang lagay ng isang ito, at puwedeng madaling mahimatay.” Ayaw na makapatay ng tao, sa wakas ay tumigil ang pulis. Tapos ay dinala nila ako sa isa pang silid, ipinosas ako sa isang scooter at malupit akong tinanong: “Saan mo inilagay ang 250,000? Kung sasabihin mo sa amin, hindi ka namin aarestuhin at walang magiging pinsala sa reputasyon mo. Pero kung hindi mo sasabihin sa amin, malilintikan ka!” Nang hindi ako sumagot, higit sa sampung pulis ang nagkukumahog na nagsimulang halughugin ang aming bahay. Pinuntahan nila ang loob at labas ng aming bahay, lahat ng aparador at ilalim ng mga kama, at tinanggal pa ang takip sa likod ng TV at washing machine para tingnan ang loob ng mga ito. Ang ilang pulis ay gumapang sa sahig, tinutuktok ang floor tiles, habang ang iba ay naghiwa-hiwalay at kinatok ang lahat ng dingding. Kapag sa tingin nila ang isang bahagi ay hungkag ang tunog, bubuksan nila ito para suriin. Maya-maya lang, may narinig akong sabik na sumigaw: “Nakita na namin, nakita na namin!” Tumakbo ang isang pulis na may isang bag na puno ng pera sa kanyang mga braso at pagkatapos ay nagsimula silang magbilang. Sa kabuuan, 121,500 ang natagpuan nila. Sinabi ko sa mga pulis: “Ipon ng pamilya ko iyan.” Pero hindi ako pinansin ng mga pulis. Dahil hindi pa nila natagpuan ang lahat ng 250,000, nagpatuloy sila sa paghahalughog. Hinalughog nila ang bawat maliliit na sulok. Sinira nila ang bahay ng aso at binasag ang aming marmol na lamesa. Kahit ang tsimenea sa aming bubong ay nawasak. Hinila nila ang sahig sa ilang silid at hinukay ang lahat ng lupa sa ilalim ng mga puno sa patyo para lang mahanap ang pera. Walang magawang pinanood ko silang halughugin ang buong bahay namin. Galit na galit ako. Walang kasuklam-suklam na kilos ang napakababa para sa CCP sa hangarin nilang kamkamin ang pera ng iglesia. Isang grupo ng demonyo! Galit ako, pero kasabay niyon, nag-aalala ako. Pagkatapos ng aksidente niya, hindi na nagawa ng asawa ko ang paggawa ng mabibigat na manu-manong trabaho kaya ako ang naging pangunahing kumikita sa pamilya namin. Sa mga taong iyon, naging matipid kami hangga’t maaari at lubos na nagsumikap para ipunin ang perang iyon. Ano nang gagawin namin ngayong kinuha na itong lahat ng mga pulis? Matanda na ang anak namin at naghahanda nang magpakasal. Ngayon, ni wala kaming kapera-pera para ayusin ang kasal niya. Hindi ko talaga alam kung paano haharapin ang kabiguang ito. Ang nagawa ko na lang ay magdasal sa Diyos at hingin ang Kanyang patnubay. Matapos magdasal, naisip ko noong tinukso ni Satanas si Job. Sa isang magdamag, ang lahat ng alaga niyang hayop na pumuno sa mga kabundukan ay kinuha. Ang kayamanang kanyang naipon sa loob ng maraming taon ay nawala sa isang iglap at lahat ng kanyang sampung anak ay namatay. Ang buo niyang katawan ay pinigsa rin pero hindi siya nagreklamo kahit kailan, at sinabi pa ngang: “Si Jehova ang nagbigay, at si Jehova ang nag-alis; purihin ang pangalan ni Jehova” (Job 1:21). Dumaan si Job sa napakatinding pagsubok, at tumayo siyang saksi at ipinahiya si Satanas. Ang marahas na paghalughog ng mga pulis sa aming bahay at pagsamsam ng aming pera ay panunukso at pag-atake ni Satanas. Kailangan kong tularan ang halimbawa ni Job, umasa sa Diyos, at gamitin ang aking pananalig para malampasan ang mga sitwasyong ito. Kahit anong mangyari, hindi ko puwedeng ibigay ang pera ng iglesia at kailangan kong manindigan sa aking patotoo para sa Diyos.

Hinalughog ng mga pulis ang bahay ko hanggang alas dos o alas tres ng madaling araw ng sumunod na umaga. Gumugol sila ng mahigit pitong oras sa paghahalughog, pero wala nang nakita pang kahit anong pera. Ang asawa ko ay nawalan ng malay, at dinala ako sa armed police reception center para sa interogasyon. Mayroon nang apat o limang nakasibilyang pulis na naghihintay sa silid na pinagdalhan sa akin. Mabagsik sila, mukhang masasama, at tinitigan nila ako nang may malalaswang ngiti. Natakot ako at hindi makontrol ang panginginig ng mga kamay ko. Dali-dali akong nagdasal sa Diyos at hiniling na bigyan Niya ako ng pananampalataya. Matapos magdasal, naisip ko kung paanong pinagbintangan si Daniel at itinapon sa kulungan ng mga leon, pero, salamat sa proteksyon ng Diyos, hindi siya kinain ng mga leon. Lahat ay nasa mga kamay ng Diyos. Maaaring malupit at masama si Satanas, pero itinatakda ng Diyos ang mga hangganan nito. Kung walang pahintulot ng Diyos, hindi nila ako masasaktan. Kailangan kong sumandig sa Diyos at manindigan sa aking patotoo. Tapos isang political commissar mula sa Public Security Bureau ang dumating, may hawak na isang pirasong papel. Pinapirmahan niya iyon sa akin nang hindi man lang sinasabi sa akin kung anong nakasulat doon. Ayokong pumirma, kaya kumuha siya ng isang plastic na pamalo na isang talampakan ang haba at sinimulan akong hampasin sa aking mga kamay at bibig. Pagkatapos lang ng ilang hampas, ang mga kamay at bibig ko ay parehong namaga. Tapos sinabi niya sa dalawa sa mga pulis na nakabantay sa akin: “Huwag ninyo siyang patutulugin. Sa loob ng dalawang araw, manlulupaypay iyan at pagkatapos sasabihin niya sa atin ang lahat.” Tapos humarap siya sa akin at nagbanta: “Kung hindi mo sasabihin sa amin kung nasaan ang pera, gigibain ko ang bahay mo!” Labis akong nag-alala rito. Ang tahanang ito na pinaghirapan naming itayo ay sinira ng mga pulis sa loob lang ng ilang oras. Malupit ang mga pulis na ito at kayang gawin ang lahat—kapag hindi ko sinabi sa kanila kung nasaan ang pera ng iglesia, talaga bang gigibain nila ang bahay ko? Pahihirapan ba nila ako hanggang mamatay? Habang mas nag-iisip ako, mas natatakot ako. Tuloy-tuloy akong nagdasal sa Diyos, at pagkatapos ay sumagi sa isip ko ang mga salita ng Panginoong Jesus: “At huwag kayong mangatakot sa mga nagsisipatay ng katawan, datapuwat hindi nangakakapatay sa kaluluwa: kundi bagkus ang katakutan ninyo’y Siyang makapupuksa sa kaluluwa at sa katawan sa impiyerno” (Mateo 10:28). Binigyan ako ng pananampalataya at tapang ng mga salita ng Diyos. Ang buhay ko ay nasa mga kamay ng Diyos. Gaano man kalupit ang mga pulis, kaya lang nilang mapinsala ang aking katawan, at wala silang magagawa sa akin nang walang pahintulot ng Diyos. Kung pinahintulutan ng Diyos ang mga pulis na kitilin ang buhay ko at sirain ang bahay ko, handa akong magpasakop. Matapos mapagtanto ito, hindi na ako masyadong natakot. Tapos hinila ako ng mga pulis papunta sa isang upuan at ipinosas ako rito. Sa sandaling mapapikit ako, malakas nila akong sinisipa sa mga binti. Sa magdamag na iyon ay hindi ako nakatulog.

Noong umaga ng sumunod na araw, ilang pulis ang nagsalitan sa pagtatanong sa akin tungkol sa kinalalagyan ng pera ng iglesia. Mukhang naiinis nang tinanong ako ng commissar na iyon: “Anong nangyari sa perang tinatago mo? Malinaw na sinasabi sa resibo na 250,000 ito, bakit kaunti lang dito ang natagpuan? Nasaan ang natitirang pera?” Yumuko ako at walang anumang sinabi. Patuloy niya akong pinipilit: “Ginastos mo ba ang natitirang pera? Sabihin mo sa akin ngayon!” Naisip ko sa sarili ko: “Hindi namin kailanman lulustayin ang pera ng iglesia. Ito ang mga handog sa Diyos ng mga hinirang Niyang tao. Ang mga taong lumulustay sa mga handog sa Diyos ay mga demonyo at isusumpa at paparusahan sa impiyerno!” Tapos ay sinubukan akong hikayatin ng commissar sa mas malumanay na boses para ibigay ko ang kinalalagyan ng pera. Sinabi niya: “Sabihin mo na lang sa amin. Sa sandaling sabihin mo sa amin, puwede mo nang makasama ulit ang pamilya mo.” Tapos sinabi niya: “Nag-serbisyong militar ako malapit sa tinitirhan mo, para na rin tayong magkababayan. Sabihin mo na lang sa amin ngayon at wala ka nang magiging mga problema.” Naisip ko sa sarili ko na ang mga pulis na ito ay may lahat ng klase ng tusong pakana. Hindi ako maaaring mahulog sa mga panlilinlang nila. Tapos tinanong ako ng isa pang pulis: “Hindi ba’t tinatago mo ang 250,000? May 121,500 na lang na natitira, kaya ilang taon ang plano mong gugulin para ibalik sa amin ang natitirang pera? Basta’t magsulat ka ng isang liham ng garantiya, pauuwiin ka na namin ngayon. Anong masasabi mo?” Napuno ako ng galit at pagkamuhi nang marinig ito. Ang mga pulis na ito ay ninakaw ang lahat ng pera namin at gusto pa rin nila ng IOU? Kalokohan iyon!

Bandang ala-una ng umaga, paulit-ulit akong tinanong muli ng pulis tungkol sa kinalalagyan ng pera ng iglesia, na sinasabing: “Alam mo ba kung saan nanggaling ang perang iyon? Pinaghirapang pera iyon ng mga tao, at dapat iyong maibalik sa mga tao.” Masuka-suka ako habang tinitingnan ang pangit niyang mukha. Ang perang iyon ay malinaw na kinita sa pagsusumikap ng hinirang na mga tao ng Diyos na nakatanggap ng biyaya ng Diyos at pagkatapos ay inihandog iyon sa Kanya. Maliwanag na ang mga ito ay mga handog sa Diyos. Malinaw na walang kinalaman ang perang iyon sa “pinaghirapang pera ng mga tao.” Hindi ba’t isa lang itong lantarang kasinungalingan? Ang palabas na ito ng mga pulis ng CCP ay hinayaan akong makita nang mas malinaw ang kanilang masamang mukha. Pinandirihan at kinamuhian ko sila. Mas lalong ayaw ko silang pansinin no’n. Nang hindi pa rin ako nagsasalita, dalawang pulis ang nagsalitan sa pagsampal sa mukha ko na hindi ko na mabilang kung ilang beses. Sinampal nila ako hanggang sa napagod sila at pagkatapos ay pinaghahampas nila ako ng isang plastic folder. Hilong-hilo ako, nanlabo ang paningin ko at may matinding sakit sa mga pisngi ko. Tapos ay kinuryente nila ang posas ko gamit ang isang pamalong de-kuryente. Dumaloy sa buong katawan ko ang kuryente at bawat ugat ko ay parang namanhid. Pakiramdam ko’y mas mabuti pang mamatay ako. Pero hindi pa rin sila tumigil. Sinipa nila ang mga lulod ko gamit ang pang nakasapatos ng balat at inapak-apakan ang paa ko gamit ang takong nila, sobrang sakit niyon. Pagkatapos ng mga pambubugbog at pagpapahirap, lubos akong napagod at nararamdaman kong umiikot ang ulo ko na parang nasa bingit ako ng kamatayan. Walang tigil akong nagdasal sa Diyos, nagsusumamong bigyan Niya ako ng paninindigan na tiisin ang pagdurusa at manindigan sa aking patotoo. Matapos magdasal, isang himno ng mga salita ng Diyos “Paano Magawang Perpekto” ang pumasok sa isip ko: “Kapag nagdurusa ka, kailangan mong magawang isantabi ang pag-aalala sa laman at huwag magreklamo laban sa Diyos. Kapag itinatago ng Diyos ang Kanyang Sarili mula sa iyo, kailangan mong magkaroon ng pananampalatayang sundan Siya, panatilihin mo ang iyong pagmamahal nang hindi hinahayaang manlamig o maglaho. Anuman ang gawin ng Diyos, kailangan kang magpasakop sa Kanyang plano at maging handang sumpain ang iyong sariling laman sa halip na magreklamo laban sa Kanya. Kapag nahaharap ka sa mga pagsubok, kailangan mong mapalugod ang Diyos, bagama’t ikaw ay tatangis nang labis o nag-aatubili kang mawalay sa ilang bagay na minamahal mo. Ito lamang ang tunay na pagmamahal at pananampalataya” (Ang Salita, Vol. I. Ang Pagpapakita at Gawain ng Diyos. Yaong mga Gagawing Perpekto ay Kailangang Sumailalim sa Pagpipino). Totoo ito. Ang aking laman ay medyo nagdusa nga noong ako ay pinahirapan, pero ginamit ng Diyos ang pagdurusang ito para gawing perpekto ang aking pananalig. Paano man ako pahirapan at pagmalupitan ng mga pulis, kailangan kong sumandig sa Diyos at magpatotoo para sa Kanya. Tapos ay inutusan ako ng isang pulis na tumayo, pero nakaposas sa mga armrest ng upuan ang mga kamay ko, kaya hindi ako makatayo. Ang nagawa ko lang ay bumaluktot sa baywang habang nakabitin ang 60-librang upuan sa aking mga pulsuhan. Tapos marahas na inalog ng pulis ang upuan, dahilan para malalim na bumaon sa pulsuhan ko ang posas. Napakasakit nito. Nakatatakot siyang ngumiti sa akin at sinabing: “Kasalanan mo ito, hindi mo kami puwedeng sisihin.” Pumikit ako at sinubukang labanan ang sakit. Kinamuhian ko ang grupong iyon ng mga demonyo nang marinig ang baliw nilang halakhak!

Sa sandaling iyon, buong araw at gabi na akong nakaposas sa upuang iyon. Sobrang sakit ng ulo ko, nahihilo ako at sumasakit at namamaga ang likod ko. Malapit na akong bumigay at hindi ko alam kung hanggang kailan ko pa kakayanin. Tumawag ako sa Diyos sa aking puso: “Mahal na Diyos! Hindi ko alam kung hanggang kailan ko pa kakayanin. Bigyan Mo po ako ng pananampalataya at lakas para manindigan sa aking patotoo, gaano man katindi ang paghihirap.” Pagkatapos magdasal, isang sipi ng mga salita ng Diyos ang pumasok sa isip ko: “Ang Aking gawain sa grupo ng mga tao ng mga huling araw ay isang proyektong hindi pa kailanman nangyari, at sa gayon, upang mapuno ng Aking kaluwalhatian ang kosmos, lahat ng tao ay dapat magdusa ng huling paghihirap para sa Akin. Nauunawaan mo ba ang Aking mga layunin? Ito ang huling hinihingi Ko sa tao, na ibig sabihin, umaasa Ako na lahat ng tao ay makapagpatotoo nang malakas at matunog sa Akin sa harap ng malaking pulang dragon, na maialay nila ang kanilang sarili sa Akin sa huling pagkakataon, at matupad ang Aking mga kinakailangan sa huling pagkakataon. Talaga bang magagawa ninyo ito?” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 34). Nararamdaman ko ang pag-asa at pagpapalakas ng loob ng Diyos sa pamamagitan ng Kanyang mga salita. Sa gitna ng paghihirap na ito ako dapat magpatotoo sa harap ni Satanas. Dapat kong tiisin ang sakit at pagdurusa, manindigan sa aking patotoo at ipahiya si Satanas! Sa gabay ng mga salita ng Diyos, naramdaman kong parang palagi kong kasama ang Diyos at bahagyang nabawasan ang sakit. Makalipas ang isang gabi ng pagpapahirap at pambubugbog, ang buong katawan ko ay bugbog-sarado at puro pasa. Natakpan ng mga pasa ang mukha ko at ang mga paa ko ay namaga. Napakahina ng aking kondisyon. Ang pulis na nagtrabaho sa sumunod na relyebo ay hindi na natiis ang nakita niya, at sinabing: “Sumobra ang mga lalaking ito. Hirap na ngang maghanap-buhay ang mga magsasaka, at ngayon napakaraming pera nila ang ninakaw.”

Sa ikatlong araw, dumating ang commissar para tanungin ako ulit tungkol sa aking pananalig, pati na sa kinalalagyan ng 250,000 yuan. Sabi ko: “Nakuha na ang 250,000 yuan. Pera ng pamilya ko ang kinuha ninyo.” Dali-daling lumingon ang commissar at sinabi sa taong gumagawa ng nakasulat na rekord: “Huwag mong isulat iyon.” Tanong ko: “Bakit hindi?” Nagalit siya at tumayo sa kanyang upuan, hinampas ang lamesa at sumigaw: “Sinong nagtatanong dito? Anong pangalan ng taong kumuha ng pera? Saan sila pumunta?” Nang wala pa rin akong sinabing kahit ano, nananakot niyang sinabing: “Kung hindi mo sasabihin sa akin ngayon, sisiguraduhin kong hindi kailanman makakukuha ng trabaho ang mga anak mo. Ang iyong pamilya ay hindi kailanman makaliligtas dito!” Sobrang nag-alala ako nang marinig ko ito. Bata pa ang mga anak ko—kapag pinagkaitan talaga sila ng CCP ng trabaho, paano nila mabubuhay ang sarili nila sa hinaharap? Matapos magdasal, naisip ko ang mga salita ng Diyos: “Ang kapalaran ng tao ay nasa kontrol ng mga kamay ng Diyos. Ikaw ay walang kakayahang kontrolin ang iyong sarili: Kahit na parating nagmamadali at nag-aabala ang tao para sa kanyang sarili, nananatili siyang walang kakayahan na kontrolin ang kanyang sarili. Kung kaya mong malaman ang iyong mga sariling hinaharap, kung makokontrol mo ang iyong sariling kapalaran, isa ka pa rin bang nilikha?” (Ang Salita, Vol. I. Ang Pagpapakita at Gawain ng Diyos. Pagpapanumbalik ng Normal na Buhay ng Tao at Pagdadala sa Kanya sa Isang Kamangha-manghang Hantungan). Matapos pagnilayan ang mga salita ng Diyos, mas napanatag ako. Ang kinabukasan ng mga anak ko ay nasa mga kamay ng Diyos. Ang malaking pulang dragon ay walang karapatang magdesisyon sa bagay na ito. Dapat akong sumandig sa Diyos para manindigan sa aking patotoo! Tungkol naman sa kinabukasan at kapalaran ng pamilya ko, matagal nang naitalaga ng Diyos ang lahat ng iyon. Handa akong magpasakop sa mga pangangasiwa at pagsasaayos ng Diyos.

Kinabukasan dinala nila ang anak ko kasama ang hepe ng pampublikong seguridad. Nang makita ng anak kong puno ng pasa at namamaga ang mukha ko, napaiyak siya at sinabing: “Mama, huwag kang mag-alala. Hindi na mangyayari ang kasal ngayon at hahanap ako ng paraan para makahiram ng pera para mailabas kita rito.” Nang marinig kong sabihin niya ito, nanginig ako at sobrang sumama ang loob ko. Pagkatapos niyon, inutusan ng commissar ang hepe ng pampublikong seguridad, sinasabing: “Kailangan mo ring tumulong na malutas ang isyu sa pera na ito.” Tapos, kakaiba niyang idinagdag: “May mga kamag-anak ba sila? Tingnan mo kung makahihiram sila ng pera mula sa mga kamag-anak.” Tumango at yumuko ang hepe ng pampublikong seguridad, sinasabing: “Pagbalik ko, kakausapin ko ang mga kapatid niya at sasabihan ang kanyang asawa na maghanap ng paraan.” Nang makita kung gaano sila kasakim, galit akong sumagot: “Hindi ako nakikipag-ugnayan sa mga kapatid ko. Huwag kayong makipag-ugnayan sa kanila.” Isa pang pulis ang sumigaw: “Hindi ba’t 250,000 ang nakalagay sa resibo? 120,000 lang ang nakita namin, kaya kahit anong mangyari, ibibigay mo ang natitirang balanse.” Napakasama ng sitwasyon ko at wala na akong ibang mapagpipilian, kaya sinabi kong: “Kung gayon, ibenta ninyo na lang ang bahay ko.” Nangungutyang tiningnan ako ng hepe ng pampublikong seguridad at sinabing: “Hindi ganoon kataas ang halaga ng bahay mo. Iniisip mo ba talagang kaya mong maibigay ang natitirang balanse sa pagbebenta nito?” Nang marinig ito ng pulis, pinilit niya ulit ang anak ko na manghiram ng pera. Wala nang nagawa ang anak ko kundi ang sumang-ayon. Umiiyak siyang umalis. Galit na galit ako noon—napakababa at kasuklam-suklam ng malaking pulang dragon. Palagi nilang inihahayag na sinusuportahan nila ang kalayaan sa relihiyon, pero sa totoo, pinipigilan, inaaresto at pinagmamalupitan nila ang mga mananampalataya. Ginagamit nila ang anumang paraang kinakailangan para nakawin ang pera namin, nakawin ang mga handog sa Diyos, iniiwang hikahos ang mga tao. Malinaw kong nakita na ang malaking pulang dragon ay isa lang demonyong lumalaban sa Diyos at pinagmamalupitan ang sangkatauhan. Pinalakas ng lahat ng ito ang pagpapasya kong sundin ang Diyos. Hindi ko napigilang kantahin sa isip ko ang isang himno: “Sa mga pagsubok at kapighatian, nagising ako sa wakas. Nakita ko na kasuklam-suklam, malupit at masama si Satanas. Nag-apoy sa galit ang puso ko. Isinusumpa ko ang buhay ko na maghimagsik laban sa malaking pulang dragon at magpatotoo sa Diyos” (Sundan ang Kordero at Kumanta ng mga Bagong Awitin, Nanunumpa Ako ng Katapatan Hanggang Kamatayan para Sundin ang Diyos). Paano man ako pagmalupitan ni Satanas, maninindigan ako sa aking patotoo at ipapahiya si Satanas.

Sa loob ng sumunod na ilang araw, gumamit sila ng ibang anyo ng pagpapahirap. Ipinosas nila ako sa isang upuan at hindi pinatulog o pinakain habang paulit-ulit akong tinatanong tungkol sa kinalalagyan ng pera. Kabadong-kabado ako at balisa buong araw, araw-araw. Sa ikawalong araw, nang hindi pa rin ako napagsalita ng commissar, dinala niya ulit ang anak ko at sinabi sa anak ko na hindi nila ako pakakawalan hanggang malikom niya ang 130,000. Nag-aalalang nangunot ang noo, sinabi ng anak ko sa kanya na hindi niya kayang makalikom ng ganoong halaga. Galit akong nagsalita: “Simpleng pamilya lang kami ng mga magsasaka at ang asawa ko ay maraming taon nang may sakit, saan kami hahanap ng ganyan kalaking pera?” Pero hindi niya ako pinansin at, pinanlilisikan ng mga mata ang anak ko na sinabing: “Bumalik ka at maghanap ng paraan para makuha ang pera.”

Sa ikasampung araw, napagtanto nilang wala silang makukuhang anumang mahalaga mula sa akin, kaya pinauwi na nila ako. Habang paalis na ako, binalaan din nila ako na dapat kong ibigay sa kanila ang natitira sa 250,000 sa lalong madaling panahon. Sinabi rin nilang: “Tungkol sa taong nagpatabi sa iyo ng pera, kapag hinanap mo siya para sa amin, ibabalik namin ang pera mo.” Naisip ko sa sarili ko: “Alam nilang pera iyon ng pamilya ko, na hindi iyon pera ng iglesia, at gusto nilang gamitin ito para subukan akong pilitin na pagtaksilan ang mga kapatid ko. Hindi ko hahayaang mangyari iyon!” Kalaunan ko na lang nalaman na nagbigay ng mahigit sa 80,000 yuan ang anak ko para mapalaya ako.

Hindi naman kami mayaman sa simula pa lang, kaya nang kinuha ng mga pulis ang ipon namin, lalong humirap ang buhay namin. May dinaramdam akong panginginig ng mga kamay, at matapos mapahirapan ng mga pulis, lalong lumala iyon. Ni hindi ako makapaghanda ng pagkain, lalo na ang lumabas at magtrabaho, at lalong hindi maaasahan ang asawa ko. Nang walang pinagkakakitaan, halos wala kaming sapat na pera para bumili ng mga gulay, noodles, at pang-araw-araw na pangangailangan. Isang beses, gusto kong bumili ng toilet paper, pero wala akong kapera-pera. Nilimas kami ng CCP at ngayon ni wala kaming sapat na pera para makaraos. Paano kami mabubuhay nang ganito? Sa tuwing naiisip ko ito, sobrang nalulungkot ako. Bukod pa roon, maya’t-maya kaming tinatawagan ng mga pulis para ipatawag kami. Sobrang kinakabahan at nalulungkot ako sa tuwing naririnig kong tumunog ang telepono. Ang mas malala pa, iniwasan kami ng mga kamag-anak at kaibigan na para kaming mga salot dahil ayaw nilang madamay. At ang mga tao sa barangay ay palagi kaming hinuhusgahan. Sobrang nagdalamhati ako at nalungkot. Higit iyon sa kaya kong tiisin, at lumabas na lang akong mag-isa sa bukid at umiyak. Habang umiiyak ay nagdarasal ako sa Diyos, sinasabing: “Mahal na Diyos! Labis akong nanghihina sa sitwasyong ito at hindi ko alam kung paano ko ito malalampasan. Ipinagdarasal kong gabayan Mo ako at bigyan ako ng pananampalataya at lakas.” Matapos magdasal, naisip ko ang isang sipi ng mga salita ng Diyos: “Ang landas kung saan ginagabayan tayo ng Diyos ay hindi diretso, bagkus ay isang paliku-likong daan na puno ng mga lubak; sinasabi ng Diyos, bukod dito, na habang mas mabato ang landas, mas maibubunyag nito ang ating mga pusong mapagmahal. Gayunman ay wala ni isa man sa atin ang makapagbubukas ng gayong landas. Sa Aking karanasan, lumakad na Ako sa maraming mabato, mapanganib na mga landas at dumanas na Ako ng matinding pagdurusa; may mga sandali na lubos Akong namimighati hanggang sa punto na gusto Kong maghumiyaw, ngunit nilakaran Ko na ang landas na ito hanggang sa ngayon. Naniniwala Ako na ito ang landas na pinangungunahan ng Diyos, kaya tinitiis Ko ang pagpapahirap ng lahat ng pagdurusa at nagpapatuloy na sumulong. Sapagkat ito ang naitalaga na ng Diyos, kaya sinong makatatakas dito? Hindi Ko hinihingi na makatanggap ng anumang mga pagpapala; ang hinihingi Ko lang ay makaya Kong lumakad sa landas na dapat Kong lakaran ayon sa mga layunin ng Diyos. Hindi Ko hinahangad na gayahin ang iba, na lumakad sa landas na kanilang nilalakaran; ang hinahangad Ko lang ay nawa matupad Ko ang Aking debosyon na lumakad sa itinalaga sa Aking landas hanggang sa katapusan” (Ang Salita, Vol. I. Ang Pagpapakita at Gawain ng Diyos. Ang Landas … 6). Habang pinag-iisipan ko ang mga salita ng Diyos, umagos ang luha sa mukha ko. Napagtanto kong ang paniniwala at pagsunod sa Diyos sa isang bansa kung saan ang CCP ay nasa kapangyarihan ay tiyak na may kasamang lahat ng uri ng paghihirap at pang-aapi. Maaaring nawala ang ipon ng pamilya ko at ang paghihirap namin ay umabot sa yugtong ito dahil naaresto ako at inusig ng CCP. Pero ito ay pinahintulutan ng Diyos. Dapat akong magpasakop at manindigan sa aking patotoo para sa Diyos para ipahiya si Satanas sa sitwasyong ito.

Sa mga sumunod na araw, binigyan namin ng asawa ko ang isa’t isa ng maraming pampalakas ng loob, madalas na kumakanta ng mga himno nang magkasama. At kalaunan, nagsimula kaming tulungan ng mga kapatid sa iglesia. Binigyan kami ng pera ng ilan sa kanila, ang iba ay binibigyan kami ng mga bagay na kailangan namin. Ang iba naman ay nagbabahagi tungkol sa katotohanan kasama namin, na binibigyan kami ng tulong at suporta. Ang pagmamahal ng Diyos at ang Kanyang mga salita ang gumabay sa amin sa napakadilim na mga araw na iyon.


91. Pagsisisi ng isang Rebelde

Ni Gu Wenqing, Tsina

Naging Kristiyano ako noong 1990. May isang lider ng iglesia na nagsasabi dati, “Ang Bibliya ang pundasyon ng ating pananalig, at bilang mga mananampalataya, kailangan nating sundin ang Bibliya.” Talagang nag-ugat sa puso ko ang mga salitang iyon, at naisip ko sa sarili ko, “Kailangan kong basahin nang maraming beses ang Bibliya, at basta’t nauunawaan ko ito, magkakaroon ako ng landas sa aking pananalig.” Kaya paulit-ulit kong binasa ang mga Kasulatan at madalas akong pumunta sa aking mga espirituwal na elder para sa payo. Naalala kong ibinigay sa akin ng isa sa mga elder na iyon ang mga salitang ito na nagpapalakas ng loob: “Sa iyong marubdob na damdamin para sa Bibliya, tiyak na may mahalagang gamit para sa iyo ang Panginoon balang araw.” Talagang nakapukaw sa akin na marinig ang mga salitang ito. Idinulot din nitong lalo ko pang sambahin ang Bibliya. Buhat noon, nagsimula akong gumising nang alas-kuwatro tuwing umaga para basahin ang mga Kasulatan, at mayroon akong iba’t ibang bersikulo ng Bibliya na nakapaskil sa buong bahay ko. Sa tuwing may oras na libre ako, nagbabasa ako o nagsasaulo ng mga sipi sa Bibliya. Kapag natulog ako sa gabi, maglalagay pa nga ako ng Bibliya sa may unan ko, iniisip na kung bumalik ang Panginoon sa gabi, masasalubong ko Siya na may Bibliya sa aking mga bisig. Sa madaling salita, hindi ko talaga kayang mahiwalay sa aking Bibliya. Matapos ang ilang taon, isa na ako sa mga pangunahing kamanggagawa ng mga Karismatiko sa aming siyudad, responsable sa mahigit tatlong daang lugar ng pagtitipon. Dahil mahal na mahal ko ang Bibliya, palagi kong sinasabi sa mga kapatid: “Sinabi ng Panginoong Jesus: ‘Hindi sa tinapay lamang mabubuhay ang tao, kundi sa bawat salitang lumalabas sa bibig ng Diyos’ (Mateo 4:4). Ang lahat ng salita ng Diyos ay nasa Bibliya, kaya ang pagbabasa ng Bibliya ay kasing-halaga ng araw-araw nating pagkain. Ang Bibliya ang pundasyon ng ating pananalig, kaya kailangan natin itong sundin anuman ang mangyari. Ito ang ibig sabihin ng maging isang tunay na mananampalataya.”

Noong 1997, maraming iglesia sa Hilagang-silangang Tsina ang may mga miyembrong sunud-sunod na tumatanggap sa gawain ng Makapangyarihang Diyos sa mga huling araw. Nagmadali ang isa sa mga nakatataas na lider para magpatawag ng pagpupulong ng mga kamanggagawa kung saan ipinakita niya sa amin ang isang kumpol ng propaganda na sumisira at kumukondena sa Kidlat ng Silanganan at sinabi sa amin, “May isang iglesia ngayon na tinatawag na Kidlat ng Silanganan. Sinasabi nila na bumalik na sa katawang-tao ang Panginoong Jesus bilang ang Makapangyarihang Diyos at na bumigkas Siya ng mga bagong salita at binuksan ang kasulatang nakabalumbon. Sinasabi nilang lipas na ang Bibliya ngayon, at na ang pagbabasa sa mga salita ng Makapangyarihang Diyos ang tanging paraan para magkamit ng panustos. Paano ito mangyayari? Sa loob ng libu-libong taon, lahat ng mananampalataya sa Panginoon ay nagbabasa ng Bibliya. Ang lahat ng salita ng Diyos ay nasa Bibliya, at walang nasa labas ng Bibliya ang salita ng Diyos. Ano’t ano man, dapat lagi tayong manatiling totoo sa Bibliya. Ang paglayo sa Bibliya ay isang pagkakanulo sa Panginoon, at pagparito Niya, hindi ka Niya ililigtas.” Lubos akong sang-ayon sa kanya, at naisip ko, “Tama. Ang lahat sa pananalig namin ay nakabatay sa Bibliya. Ni hindi iyon binabasa ng mga tao sa Kidlat ng Silanganan, kaya hindi ba’t lumilihis sila mula sa daan ng Panginoon? Kailangan kong akayin ang mga kapatid na itaguyod ang Bibliya at huwag lumihis dito kailanman.” Nagpatawag ang nakatataas na lider na ito ng tatlong araw ng mga pagpupulong gaya nito, nagsasalita tungkol sa kung paano magbabantay at sasalungat laban sa Kidlat ng Silanganan. Matapos ang mga pagpupulong na iyon, naramdaman kong parang lalong mas lumaki ang responsabilidad ko. Para protektahan ang iglesia, nagsikap ako nang husto kasama ang ibang mga kamanggagawa para harangan iyon at labanan ang Kidlat ng Silanganan. Sa bawat pagtitipon, pinag-uusapan namin kung paano ito babantayan at lalabanan. Hinikayat ko pa nga ang mga kapatid na mag-ayuno at manalangin, at hilingin sa Diyos na pigilin ang Kidlat ng Silanganan sa pagnanakaw ng tupa ng aming iglesia.

Isang araw, sinabi sa akin ng isang kapatid na isang kamanggagawa ang naniniwala na ngayon sa Kidlat ng Silanganan, at ang mga pinakamasigasig na miyembro ng kanyang lugar ng pagtitipon ay sumama na rito. Labis akong nabahala pagkarinig nito kaya nagmadali akong pumunta sa bahay niya nang hindi kumakain at nakita kong nabawasan ng 19 ang pagtitipon ng nasa 40 katao. Ang pinaka-kapansin-pansin, ang 19 na iyon ang mga pinakamasugid na miyembro sa lugar na iyon ng pagtitipon. Ang makitang ang mabubuting tupang iyon ay nanakaw ng Kidlat ng Silanganan ay talagang nakakasama ng loob para sa akin. Inisip ko sa sarili ko, “Nakakatakot talaga ang Kidlat ng Silanganan para manakaw nila ang mabubuting tupang iyon pagkaraan lang nang ilang araw na gawain.” Kaya nagmadali akong bisitahin ang mga kapatid na iyon para pigilin sila, at sinabi ko, “Ipinapahayag ng mga tagasunod ng Kidlat ng Silanganan na bumalik na ang Panginoon at bumigkas ng mga bagong salita, pero isang pagtatangka lang ito para ilihis ang mga tao. Nasa Bibliya ang lahat ng salita ng Diyos, at anumang iba pa ay paglayo sa daan ng Panginoon. Hindi maitataas ang mga taong ito sa kaharian pagdating ng Panginoon. Kung gayon hindi ba’t nawalan ng kabuluhan ang lahat ng mga taon na iyon ng pananalig sa Panginoon? Dapat kayong magsisi agad sa Panginoon.” Inakala ko na makikinig sila sa akin, pero nakakagulat, na isa sa mga sisters ang nagsabi, “Sister Gu, hindi nakabatay sa katunayan ang ipinapahayag mo na ang lahat ng salita ng Diyos ay nasa Bibliya. Sinasabi sa Juan 21:25, ‘At mayroon ding iba’t ibang bagay na ginawa si Jesus, na kung susulating isa-isa, ay sa palagay ko kahit sa sanlibutan ay hindi magkakasya ang mga aklat na susulatin.’ Ipinapakita sa atin ng bersikulong ito na ang mga bagay na sinabi ng Panginoong Jesus at ang gawain na Kanyang ginawa ay hindi lubos na naitala sa Bibliya. Gayundin, ipinopropesiya ng Pahayag na pagbalik ng Panginoon, bubuksan Niya ang kasulatang nakabalumbon at sisirain ang pitong tatak, at magsasalita sa mga iglesia. Malinaw, ang mga bagong salita ng Diyos sa mga huling araw ay hindi maaaring naisulat sa Bibliya sa simula pa, kaya hindi makatwiran ang ipinapahayag mo na ang lahat ng salita ng Diyos ay nasa Bibliya.” Hindi ko talaga alam kung paano pabulaanan ito. Naisip ko, “Tama. Talagang malinaw ang bersikulong iyon sa Bibliya, kaya bakit hindi ko kailanman naisip iyon dati?” Pagkatapos sinabi ay sinabi ng sister, “Ang Makapangyarihang Diyos ay ang nagbalik na Panginoong Jesus. Ipinahayag Niya ang lahat ng katotohanan na naghahatol, naglilinis, at lubos na nagliligtas sa sangkatauhan. Ang mga katotohanang ito ang mga salita ng Banal na Espiritu sa mga iglesia. Ito ang pagbubukas ng kasulatang nakabalumbon na ipinropesiya sa Pahayag. Hindi pagkakanulo sa Panginoon ang pananampalataya sa Makapangyarihang Diyos, kundi iyon ay pagdinig sa tinig ng Diyos at pagsunod sa mga yapak ng Kordero. Gaya ng sinasabi sa Pahayag. ‘At ang mga ito’y ang nagsisisunod sa Kordero saan man Siya pumaroon’ (Pahayag 14:4). Dapat mo ring basahin ang mga salita ng Makapangyarihang Diyos. Ang mapagkumbabang paghahanap ang tanging paraan para marinig ang tinig ng Diyos at masalubong ang pagbabalik ng Panginoon!” Hindi ko gustong marinig ang dapat niyang sabihin, at kaya dumampot lang ako ng Bibliya, iwinagayway iyon, at sinabing, “Nauunawaan ko ang Bibliya—hindi ko kailangang maghanap! Ang anumang nasa labas ng Bibliya ay erehiya, at hindi ka maliligtas!” Isang linggo akong nagpunta araw-araw, sinusubukang baguhin ang isipan nila. Pero kahit anong sabihin ko, determinado silang lahat na sundin ang Makapangyarihang Diyos. Hindi ko nabawi ang kahit isa sa 19. Gaano ko man pinag-isipan nang husto ang usapin, nanatili akong nalilito at tinanong ko ang sarili ko, “Kapag nabasa na nila ang aklat ng Kidlat ng Silanganan, bakit hindi na mababago ang mga isipan nila, anuman ang mangyari? Kagaya ba talaga iyon ng sinabi sa amin ng nakatataas na lider na mayroong kung anong uri ng droga sa aklat nila? Pero mukhang ganap na normal naman sila, hindi talaga nalilito, at masiglang-masigla silang lahat at puno ng pananalig. Nagpapakita ng maliwanag na pang-unawa ang pagbabahaginan nila at hindi mapabubulaanan.” Litung-lito ako. Gusto kong makita nang eksakto kung ano ang nasusulat sa aklat na iyon ng Kidlat ng Silanganan. Pero naisip kong ang paglihis sa Bibliya ay pagkakanulo sa Panginoon, at hindi ako maliligtas, kaya hindi ako nangahas na muli itong pag-isipan. Kalaunan, pinatalsik ko sa iglesia ang 19 na katao na iyon at hinimok ang lahat na huwag nang makipag-ugnayan sa mga iyon. Partikular kong hinimok ang mga kamanggagawa na bantayang mabuti ang kanilang mga kawan, at na itiwalag agad ang sinumang tumanggap sa Kidlat ng Silanganan.

Ginawa ko ang lahat ng makakaya ko para bantayan ang iglesia, pero parami nang parami ang mga kapatid na patuloy na sumasali sa Kidlat ng Silanganan. Halos araw-araw may isang sumasali—hindi ko iyon basta mapigil. Labis na akong nilamon nito. Nagtatrabaho ako nang talagang mahahabang oras bawat araw sa pagtatangka na udyukan silang manumbalik, pero wala akong nakumbinsi kahit isa. Ang talagang ikinagulat ko ay na hindi nagtagal, kahit si Brother Wang Mingyi, na nakasama ko sa gawain, ay sumali sa Kidlat ng Silanganan. Hindi talaga ito inaasahan. Nagsimulang kagaya ko si Mingyi, palaging nagsasalita kung paano bantayan at labanan ang Kidlat ng Silanganan. Hindi ko kailanman inakala na mauuwi siya sa pagsali sa kanila. Pumunta ako sa bahay niya para tanungin siya. Sinabi ko, “Alam na alam mo na ang Kidlat ng Silanganan ay paglayo sa Bibliya. Paano mo nagawang maniwala rito?” Ang sagot niya ay, “Sister Gu, nakinig din ako dati sa lider, at hindi ko talaga hinanap o siniyasat ang turo ng Kidlat ng Silanganan. Bulag ko pa nga itong nilabanan at kinondena. Pero matapos basahin ang mga salita ng Makapangyarihang Diyos, nakita ko na nagpapakita ang mga ito ng napakaraming misteryo ng Bibliya, at nagbibigay sa atin ng landas para malinis sa kasalanan. Ang mga salita ng Makapangyarihang Diyos ang katotohanan, at ang tinig ng Diyos. Siya ang Panginoong Jesus na nagbalik. Dapat basahin mo rin ang mga salita Niya! …” Sa puntong iyon, basta ko na lang pinutol ang pagsasalita niya, sinasabing, “Tama na! Nailihis ka na—huwag mong subukang gawin iyon sa akin. Wala akong pakialam sa sinasabi mo sa akin. Hinding-hindi ko babasahin ang aklat na iyon ng Kidlat ng Silanganan!” Pabagsak kong isinara ang pinto at galit na umalis. Kalaunan narinig kong sinabi ng kamanggagawang si Liu na mahigit 100 na miyembro ang nakuha ng Kidlat ng Silanganan sa isa pang iglesia, at maraming ibang kamanggagawa ang nagsasabi na sa mga lugar nila, araw-araw na ninanakaw ng Kidlat ng Silanganan ang mabubuting tupa, at hindi nila mabawi ang sinuman sa kanila. Nagdulot ng matinding pagkabigla sa akin ang marinig ang mga bagay na ito. Inisip ko, “Paanong naging napakalakas ng Kidlat ng Silanganan? Maaari nga kayang nagbalik na ang Panginoon? Bakit tatanggapin ito ng napakaraming tao, at magkakaroon ng gayong pananalig dito kung hindi man?”

Noong Setyembre ng 1997, si Brother Li Zhi, isa sa mga pangunahing kamanggagawa sa aming iglesia, ay sumali sa Kidlat ng Silanganan kasama ang kanyang asawa. Nang marinig ko ang balita, kinuha ko ang Bibliya ko at tinipon ang apat na iba pang kamanggagawa para puntahan sila. Pagdating namin doon, sinigawan ko lang sila nang hindi sila hinahayaang magsabi ng isang salita, “Wala man lang ba kayong konsensiya? Labis kayong biniyayaan ng Panginoong Jesus—nakalimutan ninyo na ba iyon? Paano ninyo nagawang manampalataya sa Makapangyarihang Diyos? Anong ibinigay nila sa inyo? Magkano ang ibinayad nila sa inyo?” Kagulat-gulat na ngumiti si Li Zhi at sinabing, “Ibinigay nila sa amin ang katotohanan at buhay, hindi pera.” Mas lalo pa akong nagalit dahil dito, at sumagot ako, “Paano nila kayo mabibigyan ng buhay? Ang anumang nasa labas ng Bibliya ay pagkakanulo sa Panginoon. Anong katotohanan at buhay?” Hindi inaasahan, tinanong niya ako bilang tugon, “Masasabi mo bang nagmumula sa Diyos ang katotohanan at buhay, o mula sa Bibliya? Ano ang sinabi ng Panginoong Jesus nang pagalitan Niya ang mga Pariseo? ‘Saliksikin ninyo ang mga kasulatan, sapagkat iniisip ninyo na sa mga yaon ay mayroon kayong buhay na walang hanggan; at ang mga ito’y siyang nangagpapatotoo tungkol sa Akin. At ayaw ninyong magsilapit sa Akin, upang kayo’y magkaroon ng buhay’ (Juan 5:39–40). Napakalinaw ng Kanyang mga salita. Nagpapatotoo sa Diyos ang Bibliya, pero hindi ito naglalaman ng buhay na walang hanggan. Isang pagkakamali ang paghahanap ng buhay na walang hanggan sa Bibliya. Si Cristo lang ang katotohanan, ang daan, at ang buhay, at tanging sa pagsunod kay Cristo at pagpapasakop sa Kanyang gawain at mga salita na makakamit natin ang katotohanan at buhay na walang hanggan.” Totoong hindi ko alam kung paano sasagot nang marinig ko ang pagbabahagi ng kapatid. Medyo napahiya ako. Naisip ko sa sarili ko, “Palagi mo akong pinakikinggang mangaral noon, kaya bakit mo ipinapaliwanag ang mga bagay-bagay sa akin ngayon, na pinabubulaanan ako? Matapos ang lahat ng taon ko ng pagbabasa ng Bibliya, paanong mas marami ka ng alam tungkol sa pananalig sa Panginoon kaysa sa akin?” Sumagot na lang ako ng isang bagay na talagang wala sa katwiran, sinasabing, “Wala akong pakialam sa sinasabi mo. Mapupunta sa impiyerno ang sinumang hindi nagbabasa ng Bibliya.” Pagkatapos sinubukan ng apat na iba pang kamanggagawa na kumbinsihin sila gamit ang gantimpala at kaparusahan, pero ano pa man ang sabihin namin, nanatiling matatag sa pananampalataya nila sa Makapangyarihang Diyos si Li Zhi at ang asawa niya. Pagkauwi ko sa bahay, naisip ko sa sarili ko, “Mas marami akong alam noon tungkol sa Bibliya kaysa sa ibang mga taong iyon na sumali sa Kidlat ng Silanganan. Dati, makikinig sila sa mga sermon ko, pero ilang araw lang pagkatapos tanggapin ang Kidlat ng Silanganan, nagawa nila akong patahimikin gamit lang ang ilang salita. Anong nangyayari? Maaari kayang ang Kidlat ng Silanganan talaga ang tunay na daan?” Pero mabilis kong iwinaksi ang kaisipang iyon, sinasabi sa sarili ko, “Hindi maaari iyon! Ang anumang labas sa Bibliya ay pagkakanulo sa Panginoon. Mananatili ako sa Bibliya at hihintaying bumalik ang Panginoon at dalhin ako sa langit.”

Sa nakikita kong parami nang parami ang mga taong tumatanggap sa Kidlat ng Silanganan, hindi na nga ako nagbibigay ng mga sermon sa mga pagtitipon. Gumagamit na lang ako sa halip ng isang kumpol ng materyales na salungat sa Kidlat ng Silanganan at nagsalita tungkol sa mga iyon sa mga pagpupulong ng mga kamanggagawa at sa mga pagtitipon tuwing Linggo. Pinagbantaan ko rin ang lahat para hindi sila mangahas na siyasatin ang Kidlat ng Silanganan, at nakipagtulungan pa nga ako sa mga lider at kamanggagawa ng ibang iglesia para sama-sama itong labanan. Kapag may narinig akong tungkol sa isang tao na sumusubok na pagbalik-loobin sa Kidlat ng Silanganan ang isang miyembro ng iglesia, magmamadali ako at itataboy ko ito. Minsan natatakot akong magiging masyadong mabagal ang pagsakay sa bisikleta ko, kaya nagta-taxi ako hanggang sa buong bayan para lang itaboy ang mga miyembro ng Kidlat ng Silanganan. Inakala kong pinangangalagaan ko ang daan ng Panginoon at pinoprotektahan ang kawan, at handa pa nga akong ialay ang buhay ko para dito. Pero ang hindi ko maunawaan ay kung bakit habang mas nilalabanan ko ito, mas marami ang nagiging insidente sa iglesia. Noong Agosto 1999, habang nagsasagawa kami ng isang maramihang binyagan, ilang tao ang inaresto at dinala sa himpilan ng pulisya. Pagkatapos noong Agosto 2000, inaresto ako kasama ang tatlong mahalagang kamanggagawa habang nagsasagawa ng mga bautismo. Hinalughog din ang bahay ko at kinuha ng mga pulis ang lahat ng handog sa iglesia. Habang nasa kustodiya, hindi ko mapigilang pag-isipan ang lahat ng nangyari sa iglesia noong nagdaang ilang taon na iyon. Ang mga elder na palaging dating nag-iimbita sa akin na magbahagi ng mga sermon at mangaral ng ebanghelyo, sina Sister Jiang Ru at Brother Wu Yong, ay sinusubukang protektahan ang kanilang kawan, kaya inihiwalay nila ang iglesia nila para labanan ang Kidlat ng Silanganan. Sobrang matatapat silang Kristiyano, pero nakakagulat, na pareho silang nagkaroon ng kanser at naging napakasakit ng kanilang kamatayan. Minsan noong 1998 sa isang malaking pagpupulong na may higit sa 200 mahahalagang kamanggagawa ng iglesia, isang kamanggagawa ang biglang sinaniban ng isang demonyo, at walang makapagpalayas dito, kahit gaano man siya ipinanalangin ng lahat. Sunud-sunod na mga insidente ang laman ng isipan ko, at hindi ko talaga maintindihan kung bakit ganoon kagulo ang iglesia. Inisip ko kung paanong sa loob ng mga taon ko ng pagsunod sa Panginoon, isinuko ko ang trabaho ko at ang pamilya ko, para magsikap mamg husto para sa Panginoon. Nanatili akong may kontrol sa lahat ng uri ng gawain sa iglesia at nagsikap na pangalagaan ang daan ng Panginoon at protektahan ang kawan. Bakit hindi ako pinoprotektahan o pinagpapala ng Panginoon? Bakit habang mas nilabanan ko ang Kidlat ng Silanganan, mas nagdusa ako at naiwan sa isang pamalagiang kalagayan ng pagkabalisa? Maaari kayang isang kamalian ang labanan ang Kidlat ng Silanganan? Talaga kayang nagbalik na ang Panginoon? Sa loob ng pitong araw ko sa kustodiya, halos hindi ako nakatulog. Napakamiserable ko. Nanalangin ako sa Panginoon, sinasabing, “Panginoon, napakaraming nangyari sa iglesia. Ano ang tunay na dahilan sa likod ng lahat ng ito? Ano ang eksaktong ginagawa kong mali? …” Nang pinalaya ako mula sa kustodiya, nakita ko na mas lalong nagiging mapanglaw ang iglesia—nakakadurog iyon ng puso. Nanalangin akong muli sa Panginoon: “Panginoon! Bakit nasa ganitong kalagayan ang iglesia? Itinayo ang iglesia dahil sa Iyong napakahalagang dugo, kaya bakit Mo ito pinababayaan? O Panginoon! Talagang nagdurusa ako. Nagkakawatak-watak ang kawan, at habang lalo kong nilalabanan ang Kidlat ng Silanganan, lalong nagkakagulo sa iglesia. Hindi ko alam kung paano masasagip ang lahat ng ito at muling bubuhayin ang iglesia. Panginoon, magbukas Ka po ng landas para sa akin!” Pero gaano man ako nanalangin, nanatiling magulo ang iglesia. Nagkahiwa-hiwalay na ang mga kamanggagawa at nagtatago dahil sa takot na maaresto. Magulo ang iglesia at paunti nang paunti ang mga dumadalo. Hindi ko alam kung ano ang ipangangaral at pinangambahan ko ang mga sermon tuwing Miyerkules at Linggo. Nakakatulog ang mga kapatid habang nagsasalita ako, at wala akong anumang magawa tungkol dito. Hindi ko alam kung ano ang ipananalangin ko at humihina na ang pananalig ko. Bigla kong napagtanto na wala na ang dati kong paninindigan, na pananatilihin ko ang pananalig at pagmamahal ko para sa Panginoon kahit na wala nang ibang gagawa. Dahan-dahan akong nalulubog sa kasamaan. Nagsimula akong manood ng TV at mga pelikula, at natuto pa nga akong maglaro ng mahjong at poker. Namumuhay ako sa kasalanan at hindi ko mapalaya ang sarili ko. Madalas kong makita ang sarili ko na nakaupo sa pintuan, hawak ang aking Bibliya, labis na miserable at nalilito. Totoong wala akong ideya kung paano magpapatuloy. Sa panahong iyon, madalas akong nakaluhod, umiiyak sa Panginoon, nagmamakaawa sa Kanya, sinasabing, “Panginoong Jesus, nasaan Ka? Pakiramdam ko mamamatay na ako. Panginoon, nagmamakaawa ako sa Iyo, iligtas Mo po ako, at iligtas Mo po ang iglesia! …”

Noong 2002, kung kailan pinakamahina ako, tinawagan ako ni Brother Zhou Zheng mula sa Katimugang Tsina at hiniling sa akin na bisitahin siya para sa ilang debosyonal na pag-aaral. Taos-puso akong nagpasalamat sa Diyos nang marinig ko ito at sabik akong samantalahin ang pagkakataong ito para mabawi ang lakas ko. Pagdating ko roon, nakita ko na lalong mas mabuti ang lagay ng mga kapatid doon kumpara noong huli akong nandoon dalawang taon na ang nakararaan. Mas malakas ang pananalig nila. Nang makita nila ako, nakakaaliw sila at nakakapagpalakas ng loob, at parang pamilya lang ang pakiramdam ko. Talagang naantig ako. Noong sumunod na araw, tinanong ako ni Zhou Zheng kung kumusta na ang mga bagay-bagay sa pangkalahatan para sa akin, na nakatumbok sa mismong problema. Sinabi ko sa kanya kung ano ang nangyayari sa iglesia, nang walang inililihim na anuman. Nang matapos akong magsalita, ibinahagi niya ang pagbabahaginang ito: “Hindi lang ang iglesia nimyo ang nawawalan ng sigla ngayon. Nangyayari ito sa lahat ng iglesia sa iba’t ibang lugar. Nanlalamig ang pananalig at pagmamahal ng mga mananampalataya, at hindi sila dinidisiplina para sa mga kasalanan nila. Wala nang maipangaral ang mga kamanggagawa at abala sa labanan dahil sa inggit at awayan. Nagkakawatak-watak ang mga iglesia—matagal na panahon nang walang presensya ng Panginoon sa kanila.” Sinabi rin niya sa akin ang tungkol sa kung bakit nagiging napakapanglaw ng mga iglesia. Binasa niya sa akin ang Kabanata 8, Bersikulo 11, mula sa Aklat ni Amos. Sinabi ng Diyos na si Jehova: “Ang mga araw ay dumarating … na Ako’y magpapasapit ng taggutom sa lupain, hindi taggutom sa tinapay, o kauhawan man sa tubig, kundi sa pagkarinig ng mga salita ni Jehova.” Pagkatapos sinabi niya, “Makikita natin sa bersikulong ito na isang dahilan para sa kapanglawan na ito sa mga iglesia ay na hindi isinasagawa ng mga tao ang mga salita ng Diyos. Gaya ito noong huling bahagi ng Kapanahunan ng Kautusan, noong pinagtitibay lang ng mga punong saserdote, eskriba, at Pariseo ang mga tradisyon ng tao, hindi ang kautusan ni Jehova. Gumagawa sila ng mga mababang-uri ng sakripisyo, at lantarang nagbebenta ng mga hayop at nakikipagkalakal ng pera sa templo, ginagawa itong pugad ng mga magnanakaw, kaya nasuklam ang Diyos at inabandona ito. Nang sandaling wala na roon ang gawain ng Diyos, ginawa ng mga tao ang anumang ginusto nila at hindi sila dinisiplina para sa kanilang mga kasalanan. Naging tigang ang templo. Ang pangunahing dahilan nito ay na hindi sinusunod ng mga lider ng relihiyon ang mga kautusan ni Jehova at lumihis sila sa daan ng Panginoon. Isa pang dahilan sa kapanglawan na ito sa mga iglesia ay na gumagawa ng isang bagong yugto ng gawain ang Diyos, kaya lumipat ang gawain ng Banal na Espiritu. Gumagawa at inaakay ng Panginoong Jesus ang mga tao sa labas ng templo, pinasisimulan ang Kapanahunan ng Biyaya, at ang mga tao na sumunod sa Kanya ay makakapagkamit ng pagdidilig at pagtustos. Basta’t nanalangin at nangumpisal sila sa Panginoon, pinatawad na ang mga kasalanan nila at matatamasa nila ang lahat ng biyaya, kapayapaan, at kagalakan na ipinagkaloob ng Panginoon. Subalit ang mga punong saserdote, eskriba at Pariseo na tumangging tanggapin ang Kanyang gawain, nilalabanan at kinukondena Siya, at ang mga nagpumilit na sumama sa kanila, ay likas na inabandona at itiniwalag ng gawain ng Diyos, nahulog sa kadiliman at pagkawasak.” Naramdaman ko na talagang natanglawan ako ng pagbabahaginan ng kapatid, pero nalito rin ako, nag-iisip na, “Nabasa ko na ang lahat ng iyan nang hindi mabilang na beses sa Bibliya, kaya bakit hindi ko nakamit kailanman ang pagtanglaw na ito mula sa aking mga pagbabasa? Paano nila ito naunawaan? Makabubuting makinig ako sa kanila.” Pagkatapos ay sinabi ni Zhou Zheng, “Gaya ng dahilan ng unti-unting pagkasira ng templo sa Kapanahunan ng Kautusan, nasa ganitong mapanglaw na kalagayan ang mga iglesia sa kasalukuyan dahil gumagawa ang Diyos ng isang bagong yugto ng gawain.” Nang marinig kong sinabi niya ito, lumukso ang puso ko at naisip ko na baka kasali sila sa Kidlat ng Silanganan. Sinabi ng lahat na talagang napakabigat ng itinuro nila—paano kung nailihis din ako? Nagsimula akong kabahan nang husto at nagtalo ang kalooban ko: Dapat ko ba silang pakinggan, o hindi? Nauwi ako sa desisyong manatili at magpatuloy na makinig dahil gusto ko talagang lutasin ang problema sa iglesia. Sa loob ng lahat ng taon na iyon, wala sa mga pastor o elder, mula sa Tsina o sa ibang bansa, ang talagang nakatulong, kahit gaano man nila ipinaliwanag ang Bibliya, nag-ayuno, o nanalangin, wala sa mga solusyong naisip nila ang umubra. Patuloy lang na lumala ang iglesia. Pero ang mga kapatid na iyon ay puno ng pananalig at pagmamahal, at nakatatanglaw ang kanilang pagbabahaginan. Walang sinuman ang magiging ganoon kaganda ang lagay maliban kung nasa kanila ang gawain at patnubay ng Banal na Espiritu. Kung makahahanap ako ng paraan para muling buhayin ang iglesia sa pamamagitan ng pagbabahaginan nila, kung gayon may pag-asa pa para sa amin. Gusto kong sunggaban ang pagkakataong ito, at kahit pa kasali sila sa Kidlat ng Silanganan, hindi ko kailangang matakot, dahil alam ko ang Bibliya at hindi ako maililihis. Kaya nagsimula akong makinig habang sinasaliksik ang Bibliya para beripikahin ang sinabi nila, para makita kung umaayon ba ito sa Bibliya.

Pagkatapos nagbasa si Zhou Zheng mula sa Amos 4:7–8: “At Akin namang pinigil ang ulan sa inyo, nang tatlong buwan na lamang at pag-aani na; at Aking pinaulan sa isang bayan, at hindi Ko pinaulan sa kabilang bayan: isang bahagi ay inulanan, at ang bahagi na hindi inulanan ay natuyo. Sa gayo’y dalawa o tatlong bayan ay nagsigala sa isang bayan upang magsiinom ng tubig, at hindi nangapawi ang uhaw: gayon ma’y hindi kayo nanganumbalik sa Akin, sabi ni Jehova.” Ipinaliwanag niya ito, sinasabing, “Binabanggit ng bersikulong ito ang isang bayan na may ulan habang ang isa ay may tagtuyot. Ang ‘ulan’ na ito ay tumutukoy sa gawain ng Banal na Espiritu. Kinukuha ng Diyos ang gawain ng Banal na Espiritu mula sa lahat ng lugar at inililipat ito sa mga taong iyon na tumatanggap sa bago Niyang gawain. Ang mga nakasasabay sa mga yapak ng Diyos ay may pagdidilig at pagtutustos ng mga kasalukuyang salita ng Banal na Espiritu at nagkakamit ng Kanyang gawain. Pero ang mga hindi tumatanggap sa bagong gawain ng Diyos ay likas na inaabandona at itinitiwalag sa proseso ng gawain ng Diyos, at nabubuhay sa kadiliman.” Sa puntong ito ng kanyang pagbabahagi nagsimula itong magkaroon ng katuturan sa akin, at naisip ko sa sarili ko, “Kaya ang sanhi kung bakit tigang ang iglesia ay dahil gumagawa ang Diyos ng bagong gawain, kaya lumipat ang gawain ng Banal na Espiritu. Kaya pala hindi ko naramdaman ang presensya ng Diyos sa lahat ng taon na ito, at nakaramdam ako ng labis na espirituwal na kadiliman, na para bang nahulog ako sa isang hukay na walang katapusan na walang katiting na pag-asa at nabubuhay ako sa lubos na pagdurusa.” Sa kaisipan na makahabol sa mga yapak ng Diyos at matamasang muli ang gawain at patnubay ng Banal na Espiritu, sabik kong tinanong si Zhou Zheng, “Paano makakasabay ang isang tao sa mga yapak ng Kordero at magkakamit ng gawain ng Banal na Espiritu?” Sinabi niya sa akin, “Pitong beses itong ipinropesiya sa Pahayag, ‘Ang may pakinig, ay makinig sa sinasabi ng Espiritu sa mga iglesia’ (Pahayag Mga Kabanata 2, 3). Sinasabi sa atin ng propesiyang ito na magsasalita ang Diyos sa mga iglesia sa mga huling araw, at ang lahat ng nakakakilala sa tinig ng Diyos ay makakasabay sa mga yapak ng Diyos at dadalo sa handaan ng kasal ng Kordero.” Pagkatapos naglabas siya ng isang aklat at nagpatuloy, “Nilalaman ng aklat na ito ang mga salita ng Banal na Espiritu sa mga iglesia. Basahin mo ito at mauunawaan mo ang lahat.” Kinuha ko iyon at nakita ko ang Ang Salita ay Nagpapakita sa Katawang-tao. Hindi ba’t aklat iyon ng Kidlat ng Silanganan? Saglit akong natigilan at naisip ko, “Kinokompronta ko sila sa loob nang limang taon, pero hindi ko pa sila kailanman nakakaharap hanggang ngayon.” Naisip ko ang lahat ng kapatid na iyon na hindi makukumbinsi kung sakali man sa sandaling nakapakinig sila sa Kidlat ng Silanganan. Kabadong-kabado ako na pakiramdam ko nasa lalamunan ko ang puso ko. Nanalangin ako, “Panginoon, pakiusap, pakiusap protektahan Mo ako. Hindi ako maaaring lumihis sa Bibliya, hindi ako maaaring lumihis sa Iyong daan anuman ang mangyari.” Kaya nagtanong ako, “Paanong nilalaman ng aklat na ito ang mga salita ng Diyos? Nasa Bibliya ang lahat ng salita ng Diyos, at wala nang ibang salita ang Diyos. Erehiya ang paglayo sa Bibliya—pagkakanulo iyon sa Panginoon.” Hindi ko na kayang maupo pa roon, at galit akong tumayo at tumangging makinig ng isa pang salita. Nang makita kung gaano ako lumalaban at na tumigil ako sa pakikinig, lumuhod silang lahat at luhaang nanalangin para sa akin, hinihiling sa Diyos na bigyang-liwanag ako at ipaalam sa akin ang gawain ng Diyos. Nakatayo ako sa gilid, at talagang naantig akong marinig ang taos-puso nilang mga panalangin. Naisip ko sa sarili ko, “Kung wala ang gawain ng Banal na Espiritu, sino ang magiging ganito kamapagmahal?” Sa puntong ito, nagsimula akong dahan-dahang kumalma at binitawan ang ilan sa aking paglaban.

Pagkatapos nilang manalangin, ibinahagi ni Zhou Zheng sa akin ang ilan sa kanyang karanasan. Sinabi niya, “Naiintindihan ko ang nararamdaman mo. Kagaya mo rin ako noong una—nilabanan ko rin ang gawain ng Diyos sa mga huling araw. Sumali ako sa mga pastor at elder sa pag-iimbento ng mga tsismis tungkol sa Ang Iglesia ng Makapangyarihang Diyos, at nagsulat ako ng mga materyal laban dito. Tinakot ko pa nga ang mga kapatid para pigilin sila sa pananampalataya sa Makapangyarihang Diyos. Napakarami kong ginawa para labanan at lapastanganin ang Diyos, iniisip na pinangangalagaan ko ang daan ng Panginoon at nagiging tapat. Nananampalataya ako sa Diyos pero hindi ko Siya kilala, at mapagmatigas ako at mapagmataas. Kung hindi dahil sa pagpaparusa at pagdidisiplina sa akin ng Diyos, sa Kanyang may awtoridad at mga nakapupukaw ng kaluluwang salita, hindi ako kailanman nagpasakop.” Sinabi rin niya na inisip niya noon pa man na lahat ng salita ng Diyos ay nasa Bibliya, at wala nang ibang salita ang Diyos, kaya erehiya ang paglayo sa Bibliya. Pagkatapos ay binasa niya ang ilan sa mga salita ng Makapangyarihang Diyos at naunawaan na hindi ito makatwiran, at na hindi ito naaayon sa mga katunayan. Noong una, talagang nalito ako at inisip ko kung paanong hindi ito batay sa katunayan. Pagkatapos sinabi niya, “Alam na alam mo ang Bibliya, kaya dapat alam mo na pinagsama-sama ito ng mga tao maraming taon pagkatapos gumawa ang Panginoon, kaya nangangahulugan iyon na hindi maiiwasan na tinanggal o pinutol ang ilang nilalaman. Ang ilan sa mga salita ng mga propeta na mula sa Diyos ay hindi naitala sa Lumang Tipan sa kabuuan nito, ngunit inilagay sa Apokripos, gaya ng mga propesiya ni Ezra.” Sinabi rin niya, “Sa Kapanahunan ng Biyaya hindi dokumentadong lahat sa mga Kasulatan ang gawain at mga salita ng Panginoong Jesus. Opisyal Siyang gumagawa sa loob ng tatlo at kalahating taon, at sinong nakakaalam kung gaano karami ang sinabi Niya, gaano karaming sermon ang binigkas Niya noong panahong iyon. Kung pagsasama-samahin natin ang lahat ng salita ng Panginoong Jesus mula sa Apat na Ebanghelyo, mga ilang oras lang iyon ng pagsasalita para sa Kanya. Kumpara sa kung gaano karami ang maaaring sinabi Niya sa loob ng tatlo at kalahating taon na iyon, nakikita nating napakalimitado nito. Sinasabi rin sa Juan, ‘At mayroon ding iba’t ibang bagay na ginawa si Jesus, na kung susulating isa-isa, ay sa palagay ko kahit sa sanlibutan ay hindi magkakasya ang mga aklat na susulatin’ (Juan 21:25). Maaari kayang totoo na walang salita ng Diyos sa labas ng Bibliya? Tumpak ba iyon? Ipinropesiya ito nang maraming beses sa Pahayag, ‘Ang may pakinig, ay makinig sa sinasabi ng Espiritu sa mga iglesia’ (Pahayag Mga Kabanata 2, 3). Pinatutunayan nito na marami pang sasabihin ang Panginoon sa mga iglesia sa mga huling araw. Paano maisusulat sa Bibliya nang mas maaga ang mga salitang iyon para sa mga huling araw? Ipinopropesiya rin ng Pahayag na bubuksan ng Kordero ang kasulatang nakabalumbon, na tinatakan sa simula, at tanging ang Kordero ang makasisira sa mga tatak. Maaari bang ang nilalaman ng kasulatang nakabalumbon na iyon ay dokumentado na sa Bibliya? Siguradong hindi. Kaya makatwiran ba ang pahayag ng mga pastor na ‘ang lahat ng salita ng Diyos ay nasa Bibliya’? Hindi ba’t iyon ay pagtanggi at pagkondena sa sariling mga salita ng Diyos?” Lubos akong nakumbinsi sa puntong iyon. Naisip ko sa sarili ko, “Totoo ito, malinaw na ipinropesiya sa Pahayag na bubuksan ng Kordero ang kasulatang nakabalumbon, sisirain ang pitong tatak sa mga huling araw. Kaya paanong nakatala na sa Bibliya ang partikular na nilalamang iyon? Sa pamimilit na walang mga salita ang Diyos sa labas ng Bibliya, nagkamali ako.” Sinabi sa akin ni Zhou Zheng, “Ang Bibliya ay isa lang makasaysayang tala ng gawain ng Diyos, at ang Luma at Bagong Tipan ay parehong pinagsama-sama at in-edit ng mga tao matapos tapusin ng Diyos ang isang yugto ng gawain. Hindi gumagawa ang Diyos alinsunod sa Bibliya, at hindi Siya nililimitahan nito. Gumagawa ang Diyos alinsunod sa Kanyang sariling plano ng pamamahala at sa mga pangangailangan ng sangkatauhan. Nang pumarito ang Panginoong Jesus upang gumawa, hindi Siya gumawa alinsunod sa Lumang Tipan, kundi hinigitan Niya ang Kasulatan nang panahong iyon, nangangaral tungkol sa paraan ng pagsisisi, nagpapagaling ng may sakit at nagpapalayas ng mga demonyo, sinasabi sa mga tao na patawarin ang iba nang pitumpung ulit na pito, hindi ipinangingilin ang Araw ng Sabbath, at iba pa. Sa huli, ipinako Siya sa krus, na tumatapos sa gawain ng pagtubos. Pero wala sa mga ito ang makikita sa Lumang Tipan. Ang ilan sa mga ito ay tila sumasalungat pa nga sa mga kautusan ng Lumang Tipan. Kung susundin natin ang sinasabi ng mga pastor, na ‘anumang labas sa Kasulatan ay erehiya,’ hindi ba’t pagkondena rin iyon sa gawain ng Panginoong Jesus? Ang Diyos ang Lumikha, at sinasaklawan ng Kanyang kasaganaan ang lahat. Kaya maaari kayang totoo na magagawa lang Niya ang limitadong gawaing nakatala sa Bibliya? Totoo bang hindi makagagawa ang Diyos ng bagong gawain o makapagbibigkas ng mga bagong salita na labas sa Bibliya? Hindi ba’t paglilimita at paglapastangan iyon sa Diyos? Ginamit ng mga Pariseo ang Lumang Tipan para kondenahin ang gawain ng Panginoong Jesus, sinasabing lumabas ito sa mga Kasulatan, na ito ay erehiya. Itinanggi nila at kinondena ang mga katotohanang ipinahayag Niya, at sa huli ay palihim na nagsabwatan na ipapako Siya sa krus, at isinumpa at pinarusahan sila ng Diyos. Ngayon pumarito ang Makapangyarihang Diyos at ipinahayag ang lahat ng katotohanang naglilinis at nagliligtas sa sangkatauhan. Ito ang mga salita ng Banal na Espiritu sa mga iglesia, at ito ang Diyos na nagbibigay sa atin ng daan ng buhay na walang hanggan sa mga huling araw. Kung hindi tayo makikinig, magbabasa, o maghahanap, at basta na lang bulag na kakapit sa Bibliya, nilalabanan at kinokondena ang gawain at mga salita ng Diyos sa mga huling araw, hindi ba’t iyon ay paggawa ng parehong pagkakamali gaya ng mga Pariseo? Magdudulot iyon para abandonahin at itiwalag tayo ng gawain ng Diyos!” Nakaramdam ako ng takot nang marinig ko ang pagbabahaging ito mula sa kanya, at sumagi sa isip ko ang isang bagay na sinabi ng Panginoong Jesus: “At sinumang magsalita nang laban sa Anak ng tao ay patatawarin: ngunit ang magsalita ng kalapastanganan sa Banal na Espiritu ay hindi patatawarin” (Lucas 12:10). Sa pag-iisip ko sa sarili ko sa ganitong konteksto, naisip ko, “Kung talagang nagmula sa Diyos ang mga salita ng Makapangyarihang Diyos, kung gayon ay mga salita iyon ng Banal na Espiritu, at kung tatawagin kong erehiya ang gawain at mga salita Niya, hindi ba’t paglapastangan iyon sa Banal na Espiritu? Mangangahulugan ito na hindi ako mapapatawad sa buhay na ito o sa mundong darating! Hindi maaaring patuloy ko itong tutulan at kondenahin. Kailangan kong magsumikap na hanapin at siyasatin ito.”

Pagkatapos nagbasa para sa akin si Zhou Zheng ng ilang sipi ng mga salita ng Makapangyarihang Diyos: “Maraming tao ang naniniwala na ang pag-unawa at kakayahang magbigay-kahulugan sa Bibliya ay tulad ng pagkasumpong sa tunay na daan—ngunit sa katunayan, ganoon ba talaga kasimple ang mga bagay-bagay? Walang sinumang nakakaalam sa realidad ng Bibliya: na ito’y wala nang iba kundi isang talaan ng kasaysayan ng gawain ng Diyos, at isang patotoo sa nakaraang dalawang yugto ng gawain ng Diyos, at na hindi ito nagbibigay sa iyo ng pagkaunawa sa mga pakay ng gawain ng Diyos. Alam ng lahat na nakabasa na sa Bibliya na idinodokumento nito ang dalawang yugto ng gawain ng Diyos noong Kapanahunan ng Kautusan at Kapanahunan ng Biyaya. Isinasalaysay sa Lumang Tipan ang kasaysayan ng Israel at ang gawain ni Jehova mula sa panahon ng paglikha hanggang sa katapusan ng Kapanahunan ng Kautusan. Nakatala sa Bagong Tipan ang gawain ni Jesus sa lupa, na nasa Apat na Ebanghelyo, pati na rin ang gawain ni Pablo—hindi ba mga talaan ng kasaysayan ang mga ito? Ang pagbanggit ngayon sa mga bagay na lumipas na ang dahilan kaya kasaysayan ang mga ito, at hindi mahalaga kung gaano katotoo o tunay ang mga ito, ang mga ito ay kasaysayan pa rin—at ang kasaysayan ay hindi magpapatungkol sa kasalukuyan, sapagkat ang Diyos ay hindi lumilingon sa kasaysayan! Kaya kung iyo lamang nauunawaan ang Bibliya, at walang nauunawaan sa gawain na nilalayong isakatuparan ngayon ng Diyos, at kung naniniwala ka sa Diyos ngunit hindi mo hinahanap ang gawain ng Banal na Espiritu, kung gayon ay hindi mo nauunawaan kung ano ang ibig sabihin ng hanapin ang Diyos. Kung binabasa mo ang Bibliya upang pag-aralan ang kasaysayan ng Israel, upang saliksikin ang kasaysayan ng paglikha ng Diyos sa buong kalangitan at kalupaan, kung gayon ay hindi ka naniniwala sa Diyos. Ngunit ngayon, dahil naniniwala ka sa Diyos, at hinahangad mo ang buhay, dahil hinahangad mo ang pagkakilala sa Diyos, at hindi hinahangad ang mga walang-buhay na salita at doktrina, o ang pagkaunawa ng kasaysayan, dapat mong hanapin ang mga layunin ng Diyos ngayon, at dapat mong hanapin ang direksyon ng gawain ng Banal na Espiritu. Kung ikaw ay isang arkeologo maaari mong mabasa ang Bibliya—ngunit ikaw ay hindi, ikaw ang isa sa mga naniniwala sa Diyos, at pinakamainam na hanapin mo ang mga layunin ng Diyos sa ngayon” (Ang Salita, Vol. I. Ang Pagpapakita at Gawain ng Diyos. Tungkol sa Bibliya 4). “Noong panahon ni Jesus, pinamunuan Niya ang mga Hudyo at ang lahat ng sumunod sa Kanya ayon sa gawain ng Banal na Espiritu sa Kanya noong panahong iyon. Hindi Niya ginamit ang Bibliya bilang basehan ng Kanyang ginawa, kundi nagsalita Siya ayon sa Kanyang gawain; hindi Niya binigyang-pansin kung ano ang sinabi ng Bibliya, o kaya ay naghanap sa Bibliya ng landas upang pamunuan ang Kanyang mga tagasunod. Mula noong nagsimula Siyang gumawa, ipinalaganap Niya ang daan ng pagsisisi—ni isang salita tungkol dito ay hinding-hindi nabanggit sa mga propesiya sa Lumang Tipan. Hindi lamang Siya hindi kumilos ayon sa Bibliya, kundi Siya ay namuno rin sa isang bagong daan, at gumawa ng bagong gawain. Kahit kailanman ay hindi Siya sumangguni sa Bibliya kapag Siya ay nangangaral. Noong Kapanahunan ng Kautusan, walang sinuman ang nakagawa ng Kanyang mga himala ng pagpapagaling sa maysakit at pagpapalayas ng mga demonyo. Gayundin, ang Kanyang gawain, ang Kanyang mga turo at ang awtoridad at kapangyarihan ng Kanyang mga salita ay lampas sa sinumang tao noong Kapanahunan ng Kautusan. Basta lamang ginawa ni Jesus ang Kanyang mas bagong gawain, at kahit na maraming tao ang kumondena sa Kanya gamit ang Bibliya—at ginamit pa nga ang Lumang Tipan upang ipapako Siya sa krus—nahigitan ng Kanyang gawain ang Lumang Tipan; kung hindi, bakit ipinako Siya ng mga tao sa krus? Hindi ba ito dahil sa walang binanggit ang Lumang Tipan sa Kanyang turo, at sa Kanyang kakayahan na magpagaling ng maysakit at magpalayas ng mga demonyo? Ang Kanyang gawain ay ginawa upang umakay sa bagong daan, hindi ito para sadyang maghamon ng away laban sa Bibliya, o kaya ay sadyang iwaksi ang Lumang Tipan. Pumarito lamang upang gampanan ang Kanyang ministeryo, upang dalhin ang bagong gawain sa mga naghahangad at naghahanap sa Kanya. … Sa mga tao, lumitaw na parang ang Kanyang gawain ay walang batayan, at marami rito ang salungat sa mga talaan sa Lumang Tipan. Hindi ba’t ito ang pagiging nakalilinlang ng tao? Ang mga regulasyon ba ay kailangang iangkop sa gawain ng Diyos? At ang Diyos ba ay dapat na gumawa ayon sa mga propesiya ng mga propeta? Kung tutuusin, alin ang mas dakila: ang Diyos o ang Bibliya? Bakit kailangang gumawa ang Diyos nang naaayon sa Bibliya? Maaari kaya na walang karapatan ang Diyos na higitan ang Bibliya? Hindi ba maaaring humiwalay ang Diyos sa Bibliya at gumawa ng ibang gawain? Bakit hindi ipinangilin ni Jesus at ng Kanyang mga disipulo ang araw ng Sabbath? Kung magsasagawa Siya nang isinasaalang-alang ang araw ng Sabbath at nang ayon sa mga utos ng Lumang Tipan, bakit hindi nangilin si Jesus sa Sabbath nang dumating Siya, at sa halip ay naghugas ng mga paa, nagtaklob ng ulo, naghati-hati ng tinapay, at uminom ng alak? Hindi ba wala itong lahat sa mga utos ng Lumang Tipan? Kung iginalang ni Jesus ang Lumang Tipan, bakit Niya hindi isinagawa ang mga regulasyong ito? Dapat mong malaman kung alin ang nauna, ang Diyos o ang Bibliya! Bilang Panginoon ng Sabbath, hindi ba Siya maaaring maging Panginoon din ng Bibliya?” (Ang Salita, Vol. I. Ang Pagpapakita at Gawain ng Diyos. Tungkol sa Bibliya 1). Nang marinig ko ang mga salitang ito, naramdaman kong talagang may awtoridad ang mga iyon. Sa lahat ng taon ko ng pananalig, marami na akong narinig na sermon mula sa parehong dayuhan at Tsinong pastor, at nakabasa na ako ng ilang aklat tungkol sa espirituwalidad, pero kailanman ay wala pa akong nakitang sinuman na nagbunyag ng panloob na kuwento ng Bibliya nang napakalinaw at lubusan. Talagang nakapagbibigay ito ng kaliwanagan sa akin. Naisip ko sa sarili ko, “Tunay ito, ang Bibliya ay isa lang makasaysayang tala ng gawain ng Diyos, at dumating ito matapos gawin ng Diyos ang gawaing iyon. Pero nililimitahan ko ang Diyos sa saklaw ng Bibliya, iniisip na hindi Siya dapat gumawa ng anumang gawain o bumigkas ng mga bagong salita sa labas niyon. Naging napakahangal ko! Nakikita ko na ngayon na talagang nagmula sa Diyos ang mga salita ng Makapangyarihang Diyos, ang mga iyon ay ang Banal na Espiritu na nagsasalita at kailangan kong gumawa ng ilang paghahanap, kung hindi ay mapapalagpas ko ang pagkakataon kong masalubong ang Panginoon, at masyado nang huling darating ang aking pagsisisi.” Kaya kagyat akong nanalangin, hinihiling sa Panginoon na patnubayan ako.

Pero may ilang pagkalito pa rin ako. Malinaw na ipinropesiya ng Panginoong Jesus na babalik Siya sakay ng isang ulap at hayagang magpapakita sa lahat ng tao, pero hindi ko pa rin nakitang nangyari iyon. Sinasabi nila na nagbalik na Siya at Siya ay nasa katawang-tao, bumibigkas ng mga bagong salita. Kaya may anumang propesiya ba sa Bibliya tungkol sa ikalawang pagparito ng Panginoon sa katawang tao? Tinanong ko si Zhou Zheng tungkol dito. Sinabi niya sa akin, “May ilang propesiya sa Bibliya tungkol sa pagparito ng Panginoon sakay ng isang ulap at hayagang magpapakita sa lahat, pero may ilan ding propesiya tungkol sa pagparito Niya nang palihim, at sa katawang-tao. Sinabi ng Panginoong Jesus: ‘Narito, Ako’y pumaparitong gaya ng magnanakaw’ (Pahayag 16:15). ‘Kung paano ang mga araw ni Noe, gayon din naman ang pagparito ng Anak ng tao’ (Mateo 24:37). ‘Kaya nga kayo’y magsihanda naman; sapagkat paririto ang Anak ng tao sa oras na hindi ninyo iniisip’ (Mateo 24:44). ‘Sapagkat gaya ng kidlat, na pagkislap buhat sa isang panig ng silong ng langit, ay nagliliwanag hanggang sa kabilang panig ng silong ng langit; gayon din naman ang Anak ng tao sa Kanyang kaarawan. Datapuwat kailangan muna Siyang magbata ng maraming bagay at itakwil ng lahing ito’ (Lucas 17:24–25). Binabanggit ng lahat ng bersikulong ito ang pagparito ng Anak ng tao, at ang Anak ng tao ay nangangahulugang isinilang ng tao, ng laman at dugo, na may normal na katauhan. Kung dumating Siya sa espirituwal na anyo sakay ng isang ulap, na nagpapakita sa lahat ng tao, matatakot ang lahat kapag nakita nila Siya at magmamadaling magpatirapa. Sinong mangangahas na lumaban o tumanggi sa Kanya? Labis ba Siyang maghihirap, at tatanggihan ng henerasyong ito pagbalik Niya? Siguradong hindi. Kaya ipinropesiya ng Panginoong Jesus na babalik Siya sa dalawang magkaibang paraan. Una, palihim Siyang paparito sa katawang-tao bilang ang Anak ng tao para ipahayag ang mga katotohanan at gawin ang gawain ng paghatol simula sa sambahayan ng Diyos, gumagawa ng isang grupo ng mga mananagumpay bago ang mga sakuna. Pagkatapos ng mga sakuna, paparito ang Panginoon sakay ng isang ulap at hayagang magpapakita sa lahat. Kung hihintayin lang natin na makita ang Panginoong Jesus sakay ng isang ulap nang hindi tinatanggap ang gawain at mga salita ng Diyos kapag palihim Siyang pumarito sa katawang-tao, maaaring madali tayong tatanggihan ng Panginoon!” Ang pagbabahagi Niya ay isang malaking pagkamulat para sa akin. Napagtanto ko sa wakas na ang Anak ng tao ay tumutukoy sa Diyos sa katawang-tao. Marami na akong nasabi sa iba tungkol sa mga bersikulong iyon ng Bibliya sa loob ng maraming taon, sinasabing ang Panginoon ay paparito na parang isang magnanakaw, sinasabi sa kanila na maging mapagbantay at manalangin, habang naghihintay sa Panginoon, pero hindi ko nakita na ipinropesiya ng mga iyon ang palihim na pagparito ng Panginoon.

Tinanong ko si Zhou Zheng ng isa pang tanong matapos iyon. Sinabi ko, “Ipinako sa krus ang Panginoong Jesus bilang isang handog para sa kasalanan ng sangkatauhan, at inako Niya ang ating mga kasalanan. Bilang mga mananampalataya sa Panginoon, pinatawad na ang mga kasalanan natin, kaya dapat na dalhin tayo ng diretso sa kaharian ng langit pagparito Niya. Bakit kailangan ng Diyos na gumawa ng isa pang yugto ng gawain para sa kaligtasan?” Bilang sagot, tinanong niya ako, “Sinasabi mong makakarating sa kaharian ang mga mananampalataya dahil pinatawad na ang mga kasalanan nila, pero may anumang batayan ba para dito sa mga salita ng Panginoon? Pinatawad Niya lang tayo sa mga kasalanan natin, pero hindi Niya kailanman sinabi na makakapasok tayo sa kaharian dahil pinatawad na ang mga kasalanan natin. Isa lang itong haka-haka at imahinasyon ng tao. Ang pagpapatawad sa mga kasalanan natin ay nangangahulugan lang na hindi na Niya tayo nakikita bilang mga makasalanan, pero hindi ito nangangahulugan na malaya na tayo sa kasalanan. Lalong hindi ito nangangahulugan na dalisay tayo, o na hindi na tayo nagkakasala o lumalaban sa Diyos. Tungkol naman sa kung sino ang makakapasok sa kaharian, malinaw na sinabi ng Panginoong Jesus: ‘Hindi ang bawat nagsasabi sa Akin, Panginoon, Panginoon, ay papasok sa kaharian ng langit; kundi ang gumaganap ng kalooban ng Aking Ama na nasa langit. Marami ang mangagsasabi sa Akin sa araw na yaon, “Panginoon, Panginoon, hindi baga nagsipanghula kami sa Iyong pangalan, at sa pangalan Mo ay nangagpalayas kami ng mga demonyo, at sa pangalan Mo ay nagsigawa kami ng maraming gawang kamangha-mangha?” At kung magkagayon ay ipahahayag Ko sa kanila, “Kailanman ay hindi Ko kayo nangakilala: magsilayo kayo sa Akin, kayong manggagawa ng katampalasanan”’ (Mateo 7:21–23). Hindi ba’t ang mga taong nagpropesiya at nagpalayas ng mga demonyo sa ngalan ng Panginoon ay pinatawad din sa mga kasalanan nila? Kaya bakit sasabihin ng Panginoon na hindi Niya sila kailanman kilala, at kokondenahin sila bilang mga gumagawa ng masama? Ipinapakita ng mga salitang ito na ang lahat ng namumuhay sa kasalanan, kahit pa gumagawa sila at ginugugol ang sarili nila sa ngalan ng Panginoon, ay kokondenahin sa huli at na hindi sila karapat-dapat sa kaharian ng Diyos.” Pagkatapos binasa ni Zhou Zheng ang ilan sa salita ng Makapangyarihang Diyos para sagutin ang tanong ko: “Ang isang makasalanang tulad mo, na katutubos pa lang, at hindi pa nabago, o nagawang perpekto ng Diyos, makakaayon ka ba sa layunin ng Diyos? Para sa iyo, na ang dating ikaw pa rin, totoo na ikaw ay iniligtas ni Jesus, at na ikaw ay hindi itinuturing na isang makasalanan dahil sa pagliligtas ng Diyos, ngunit hindi ito nagpapatunay na ikaw ay hindi makasalanan, at hindi marumi. Paano ka magiging banal kung hindi ka pa nababago? Sa iyong kalooban, puno ka ng karumihan, sakim ka at masama, ngunit ninanais mo pa ring bumaba na kasama ni Jesus—hindi ka ganoon kasuwerte! Nalaktawan mo ang isang hakbang sa iyong pananalig sa Diyos: Natubos ka pa lang, ngunit hindi pa nabago. Para makaayon ka sa mga layunin ng Diyos, kailangang ang Diyos Mismo ang gumawa ng gawain ng pagbabago at paglilinis sa iyo; kung ikaw ay tinubos lamang, wala kang kakayahang magtamo ng kabanalan. Dahil dito hindi ka magiging karapat-dapat na makibahagi sa magagandang biyaya ng Diyos, dahil nalaktawan mo ang isang hakbang sa gawain ng Diyos na pamamahala sa tao, na isang mahalagang hakbang sa pagbabago at pagperpekto. Kaya ikaw, na isang makasalanang katutubos pa lang, ay walang kakayahang direktang manahin ang pamana ng Diyos” (Ang Salita, Vol. I. Ang Pagpapakita at Gawain ng Diyos. Tungkol sa mga Pangalan at sa Pagkakakilanlan). “Bagama’t pumarito si Jesus kasama ng tao at gumawa ng maraming gawain, kinumpleto lamang Niya ang gawain ng pagtubos sa buong sangkatauhan at nagsilbi bilang handog para sa kasalanan ng tao; hindi Niya inalis ang lahat ng tiwaling disposisyon ng tao. Ang lubos na pagliligtas sa tao mula sa impluwensya ni Satanas ay hindi lamang kinailangan ni Jesus na maging handog dahil sa kasalanan at pasanin ang mga kasalanan ng tao, kundi kinailangan din ng Diyos na gumawa ng mas malaki pang gawain upang ganap na alisin sa tao ang kanyang maka-Satanas na tiwaling disposisyon. Kaya, pagkatapos napatawad ang tao sa kanyang mga kasalanan, nagbalik ang Diyos sa katawang-tao upang akayin ang tao tungo sa bagong kapanahunan, at sinimulan Niya ang gawain ng pagkastigo at paghatol. Ang gawaing ito ay naghatid sa tao sa isang mas mataas na dako. Lahat ng nagpapasakop sa Kanyang kapamahalaan ay magtatamasa ng mas mataas na katotohanan at tatanggap ng mas malalaking pagpapala. Tunay silang mabubuhay sa liwanag, at matatamo nila ang katotohanan, ang daan, at ang buhay” (Ang Salita, Vol. I. Ang Pagpapakita at Gawain ng Diyos. Paunang Salita). “Bago tinubos ang tao, marami sa mga lason ni Satanas ang naitanim na sa kalooban niya at, pagkatapos ng libu-libong taon ng pagtiwali ni Satanas sa kanya, nasa kanyang kalooban ang matatag na kalikasang lumalaban sa Diyos. Samakatuwid, kapag natubos na ang tao, ito ay walang iba kundi isang kaso ng pagtubos kung saan ang tao ay binili sa mataas na halaga, ngunit ang may lason na kalikasan sa kanyang kalooban ay hindi pa naaalis. Ang tao na lubhang nadungisan ay kailangang sumailalim sa isang pagbabago bago maging karapat-dapat na maglingkod sa Diyos. Sa pamamagitan ng gawaing ito ng paghatol at pagkastigo, lubusang malalaman ng tao ang marumi at tiwaling diwa sa kanyang sariling kalooban, at magagawa niyang lubos na magbago at maging malinis. Sa ganitong paraan lamang maaaring maging karapat-dapat na bumalik ang tao sa harap ng luklukan ng Diyos. Lahat ng gawaing ginagawa sa araw na ito ay para malinis at mabago ang tao; sa pamamagitan ng paghatol at pagkastigo gamit ang salita, pati na rin ng pagpipino, makakaya ng tao na maiwaksi ang kanyang katiwalian at maaaring madalisay ang tao. Sa halip na ituring ang yugtong ito ng gawain bilang pagliligtas, mas akmang sabihin na ito ay ang gawain ng pagdadalisay. Ang totoo, ang yugtong ito ay panlulupig at ang pangalawang yugto rin ng gawain ng pagliligtas” (Ang Salita, Vol. I. Ang Pagpapakita at Gawain ng Diyos. Ang Hiwaga ng Pagkakatawang-tao 4). Pagkatapos ibinahagi niya, “Bilang mga matagal nang mananampalataya, malinaw sa atin ang isang bagay. Matapos magkamit ng pananalig, kapag nagkakasala tayo, maaari tayong patawarin sa pamamagitan ng pangungumpisal at pagsisisi sa Panginoon. Pero ang hindi natin maitatanggi ay hindi natin maiwasang patuloy na magsinungaling at magkasala sa lahat ng oras. Nabubuhay tayo sa isang siklo ng pagkakasala sa araw, pangungumpisal sa gabi, at hindi natin matakasan ang mga gapos na ito ng kasalanan. Dahil ang gawain ng pagtubos lang ang ginawa ng Panginoong Jesus, ngunit hindi ang gawain ng paghatol at pagdadalisay sa mga huling araw, pinatawad na ang mga kasalanan natin, pero taglay pa rin natin ang isang makasalanang kalikasan. Hindi pa nalulutas ang satanikong kalikasan natin at mga disposisyon, at ang mga bagay na iyon ay mas nakatanim kaysa sa mga kasalanan mismo. Ang mga iyon ang ugat ng ating mga kasalanan at paglaban sa Diyos.” Nagbigay din si Zhou Zheng ng ilang halimbawa, sinasabing, “Tayo ay mapagmataas, tuso, at masama, at namumuhay tayo ayon sa mga satanikong disposisyong ito, kaya palagi tayong nagsisinungaling at nandaraya, at nagpapasikat. Nag-aaway tayo dahil sa pangalan at pakinabang, at naiinggit at namumuhi tayo. Kapag humaharap tayo sa sakuna o may mga problema tayo sa tahanan, hindi natin nauunawaan at sinisisi natin ang Diyos, minsan pa nga ay itinatanggi at ipinagkakanulo natin Siya. Lalo na kung hindi umaayon sa ating mga kuru-kuro ang gawain ng Diyos, nilalabanan at kinokondena natin ang Diyos nang sadya. Ngayon nagbalik na sa katawang-tao ang Panginoong Jesus at nagpahayag ng mga katotohanan, ginagawa ang gawain ng paghatol sa mga huling araw, maraming matatagal nang mananampalataya ang naglilimita sa Kanya ayon sa sarili nilang mga haka-haka at imahinasyon, sinasabing hindi Siya bibigkas ng mga bagong salita na labas sa Bibliya o paparito para gumawa sa katawang-tao. Wala silang interes sa paghahanap o pagpapasakop sa gawain ng Diyos, at lubos silang walang may-takot-sa-Diyos na puso. Sa halip, nilalabanan at kinokondena lang nila ito, sutil at mapagmataas na sinasalungat ang Diyos. Banal ang Diyos, kaya paano Niya hahayaan ang mga lumalaban sa Kanya, na kay Satanas, na makapasok sa kaharian Niya? Samakatwid, batay sa mga kailangan ng sangkatauhan, gumagawa ang Diyos ng isang yugto ng gawain para alisin sa atin ang kasalanan sa pundasyon ng gawain ng pagtubos ng Panginoong Jesus, nagpapahayag ng mga katotohanan para hatulan at linisin ang mga tiwali nating disposisyon. Sa Kapanahunan ng Kaharian, ipinahahayag ng Makapangyarihang Diyos ang lahat ng katotohanan na lumilinis at nagliligtas sa tao, at ibinunyag Niya ang lahat ng misteryo ng Kanyang plano ng pamamahala, gaya ng mga layon ng Kanyang anim-na-libong-taong plano ng pamamahala, ang panloob na kuwento ng Kanyang tatlong yugto ng gawain, ang mga misteryo sa likod ng mga pagkakatawang-tao, ang katotohanan tungkol sa Bibliya, at mga destinasyon ng mga tao sa hinaharap. Inilantad rin Niya ang katotohanan ng katiwalian ng sangkatauhan at ang ugat ng ating pagiging makasalanan at paglaban sa Diyos, ipinapakita sa atin ang paraan para baguhin ang ating mga disposisyon at tunay na magsisi. Tinutupad nito ang propesiya ng Panginoong Jesus: ‘Mayroon pa Akong maraming bagay na sa inyo ay sasabihin, ngunit ngayon ay hindi ninyo mangatitiis. Gayon ma’y kung Siya, ang Espiritu ng katotohanan ay dumating, ay papatnubayan Niya kayo sa buong katotohanan’ (Juan 16:12–13). Ipinahayag ng Makapangyarihang Diyos ang mga katotohanang ito para lutasin ang makasalanan nating kalikasan. Ang lahat ng kayang tumanggap ng paghatol ng mga salita Niya at malilinis ay poprotektahan ng Diyos sa mga sakuna at papasok sa Kanyang kaharian.”

Naunawaan ko ito nang mas mabuti pagkatapos ng pagbabahagi ni Zhou Zheng. Sa Kapanahunan ng Biyaya, ang gawain ng pagtubos lang ang ginawa ng Panginoong Jesus, tinutubos ang sangkatauhan sa kasalanan. Ang Kapanahunan ng Kaharian ng mga huling araw ay nang nagpapahayag ang Makapangyarihang Diyos ng mga katotohanan para sa gawain Niya ng paghatol, at ito ang lulutas sa likas na pagiging makasalanan natin, lubos na nagliligtas sa atin sa kasalanan at nililinis tayo. Naisip ko kung paanong gapos pa rin ako ng kasalanan, kahit matapos ang lahat ng taon na iyon bilang isang mananampalataya. Lalo na nitong mga nakaraang taon, naging mas masama ako, kapantay ng isang walang pananampalataya. Nanonood ako ng TV at mga pelikula, at natuto akong maglaro ng mahjong. Nakulong ako sa pamumuhay sa kasalanan at hindi ko mapalaya ang sarili ko. Nakita ko na hindi talaga ako karapat-dapat na makapasok sa kaharian ng Diyos. Talagang masakit ang mga araw na iyon ng pamumuhay sa kasalanan, at hindi ko alam kung paano iyon tatakasan. Sa wakas nakita kong kailangan kong tanggapin ang gawain ng paghatol ng Diyos sa mga huling araw para makalaya mula sa mga gapos ng kasalanan, malinis, at maligtas. Malinaw na ibinubunyag ng mga salita ng Makapangyarihang Diyos ang ugat ng pagkakasala at ipinapakita sa atin ang panloob na kuwento ng gawain ng Diyos, ibinubunyag ang landas para malinis at makapasok sa kaharian. Ang Diyos lang ang makapagpapaliwanag sa gawain Niya nang napakalinaw, at ang Diyos lang ang makapagliligtas sa sangkatauhan mula sa mga gapos ng kasalanan. Mas nakasiguro ako na ang mga salita ng Makapangyarihang Diyos ang katotohanan, at ang tinig ng Diyos.

Sa sumunod na ilang araw, gutom kong nilamon ang mga salita ng Diyos araw-araw, at mabilis kong natiyak na ang Makapangyarihang Diyos ay ang nagbalik na Panginoong Jesus. Ang magawang salubungin ang Panginoon sa Kanyang pagbabalik ay talagang nakasabik sa akin, pero kasabay noon, napuno ako ng pagsisisi. Hindi ko talaga kailanman inakala na ang Makapangyarihang Diyos na tinututulan at kinokondena ko sa lahat ng taon na iyon ay ang Panginoong Jesus talaga na inaasam ko, at ang Ang Salita ay Nagpapakita sa Katawang-tao na kinokondena ko ay ang mga salita ng Diyos. Kinamuhian ko ang sarili ko dahil sa pagiging hangal at bulag, at para sa pag-abot nang napakatagal para makita ang liwanag. Niyakap ko ang Ang Salita ay Nagpapakita sa Katawang-tao at humikbi. Nananampalataya ako sa Panginoon pero hindi ko Siya kilala, naging mapagmataas at mapaghimagsik ako, nililimitahan Siya dahil sa sarili kong mga haka-haka at imahinasyon, at hindi ako naniwala na babalik ang Diyos para gumawa sa katawang-tao. Pero ang mas malala, gumamit ako ng mga mapanglapastangang materyal para ilihis ang mga kapatid, para pigilin sila sa pagsisiyasat sa gawain ng Diyos sa mga huling araw. Batay sa lahat ng bagay na ginawa ko, talagang nararapat lang sa akin ang sumpa ng Diyos. Pero kinaawaan ako ng Diyos at ipinahintulot Niya na marinig ko ang tinig Niya at makamit ang pagliligtas Niya sa mga huling araw. Talagang napakalaki ng pagmamahal Niya!

Matapos iyon, nagsimula akong magkaroon ng mga regular na pagtitipon kasama ang mga kapatid. Umawit ng mga himno ang lahat at sama-samang nagpuri sa Diyos, at nagbabahagi tungkol sa mga salita ng Diyos. Ang ganoong uri ng buhay-iglesia ang nagpahintulot sa akin na matuklasang muli ang galak na dinadala ng gawain ng Banal na Espiritu, at magtamasa ng kapayapaan na kasama ng presensya ng Panginoon. Naaalala ko nang nagbasa ako minsan ng isang sipi ng mga salita ng Diyos na talagang nakaantig sa akin: “Sa pagkakataong ito, pumaparito ang Diyos upang gumawa ng gawain hindi sa espirituwal na katawan, kundi sa isang napakakaraniwang katawan. Bukod dito, hindi lamang ito ang katawan ng ikalawang pagkakatawang-tao ng Diyos, ito rin ang katawan kung saan bumabalik ang Diyos sa katawang-tao. Isa itong napakapangkaraniwang katawang-tao. Wala kang makikitang anumang nagpapabukod-tangi sa Kanya sa iba, ngunit maaari kang magkamit mula sa Kanya ng mga katotohanang hindi pa narinig dati. Itong hamak na katawang-taong ito ang kumakatawan sa lahat ng mga salita ng katotohanan mula sa Diyos, nangangasiwa sa gawain ng Diyos sa mga huling araw, at nagpapahayag ng kabuuan ng disposisyon ng Diyos upang maintindihan ng tao. Hindi mo ba lubhang ninanais na makita ang Diyos na nasa langit? Hindi mo ba lubhang ninanais na maunawaan ang Diyos na nasa langit? Hindi mo ba lubhang ninanais na makita ang hantungan ng sangkatauhan? Sasabihin Niya sa iyo ang lahat ng mga lihim na ito—mga lihim na wala pang taong nakapagsabi sa iyo, at sasabihin din Niya sa iyo ang mga katotohanang hindi mo nauunawaan. Siya ang pintuan mo patungo sa kaharian, at gabay mo patungo sa bagong kapanahunan. Nagtataglay ng maraming hiwagang di-maarok ang gayon na karaniwang katawang-tao. Maaaring hindi mo maintindihan ang Kanyang mga gawa, ngunit ang buong layunin ng gawaing ginagawa Niya ay sapat na upang hayaan kang makitang hindi Siya isang simpleng katawang-tao na gaya ng inaakala ng mga tao. Sapagkat kinakatawan Niya ang mga layunin ng Diyos at ang pangangalagang ipinakita ng Diyos para sa sangkatauhan sa mga huling araw. Bagaman hindi mo naririnig ang mga salita Niya na tila yumayanig sa kalangitan at lupa, bagaman hindi mo nakikita ang mga mata Niya na tulad ng lumalagablab na apoy, at bagaman hindi mo natatanggap ang disiplina ng Kanyang pamalong bakal, gayunman, maririnig mo mula sa Kanyang mga salita na mapagpoot ang Diyos, at mababatid na nagpapakita ang Diyos ng awa para sa sangkatauhan; makikita mo ang matuwid na disposisyon ng Diyos at ang karunungan Niya, at bukod dito, matatanto ang malasakit ng Diyos sa buong sangkatauhan. Ang gawain ng Diyos sa mga huling araw ay ang pahintulutan ang tao na makita ang Diyos na nasa langit na namumuhay kasama ng mga tao sa lupa, at bigyang-kakayahan ang tao na kumilala, magpasakop, matakot, at magmahal sa Diyos. Ito ang dahilan kung bakit bumalik Siya sa katawang-tao sa pangalawang pagkakataon. Kahit na ang nakikita ng tao ngayon ay isang Diyos na katulad ng tao, isang Diyos na mayroong ilong at dalawang mata, at isang hindi kapansin-pansing Diyos, sa huli, ipakikita sa inyo ng Diyos na kung hindi umiral ang taong ito, sasailalim ang langit at lupa sa napakatinding pagbabago; kung hindi umiral ang taong ito, magdidilim ang kalangitan, masasadlak sa kaguluhan ang lupa, at mamumuhay ang buong sangkatauhan sa gitna ng taggutom at mga salot. Ipakikita Niya sa inyo na kung hindi pumarito ang Diyos na nagkatawang-tao upang iligtas kayo sa mga huling araw, matagal na sanang winasak ng Diyos ang buong sangkatauhan sa impiyerno; kung hindi umiral ang katawang-taong ito, magiging mga pangunahing makasalanan kayo magpakailanman, at magiging mga bangkay kayo habang panahon. Dapat ninyong malaman na kung hindi umiral ang katawang-taong ito, haharap ang buong sangkatauhan sa hindi maiiwasang kapahamakan at makikitang imposibleng makatakas sa mas matinding kaparusahang ipapataw ng Diyos sa sangkatauhan sa mga huling araw. Kung hindi isinilang ang karaniwang katawang-taong ito, lahat sana kayo’y nasa kalagayan kung saan nagsusumamo kayo para sa buhay nang walang kakayahang mamuhay at manalangin para sa kamatayan nang hindi namamatay; kung hindi umiral ang katawang-taong ito, hindi ninyo makakamit ang katotohanan at makakapunta sa harap ng trono ng Diyos ngayon, kundi sa halip, parurusahan kayo ng Diyos dahil sa mabibigat ninyong kasalanan. Alam ba ninyong kung hindi dahil sa pagbabalik sa katawang-tao ng Diyos, walang magkakaroon ng pagkakataon sa kaligtasan; at kung hindi dahil sa pagparito ng katawang-taong ito, matagal na sanang tinapos ng Diyos ang lumang kapanahunan? Dahil dito, magagawa pa rin ba ninyong tanggihan ang ikalawang pagkakatawang-tao ng Diyos? Yamang napakaraming pakinabang ang matatamo ninyo sa karaniwang taong ito, bakit hindi ninyo Siya malugod na tatanggapin?” (Ang Salita, Vol. I. Ang Pagpapakita at Gawain ng Diyos. Alam Mo Ba? Gumawa ang Diyos ng Dakilang Bagay sa Gitna ng mga Tao). Naaalala ko ang bahaging ito: “Kung hindi isinilang ang karaniwang katawang-taong ito, lahat sana kayo’y nasa kalagayan kung saan nagsusumamo kayo para sa buhay nang walang kakayahang mamuhay at manalangin para sa kamatayan nang hindi namamatay; kung hindi umiral ang katawang-taong ito, hindi ninyo makakamit ang katotohanan at makakapunta sa harap ng trono ng Diyos ngayon, kundi sa halip, parurusahan kayo ng Diyos dahil sa mabibigat ninyong kasalanan.” Inisip ko ang mga araw na iyon noong wala pa sa akin ang Panginoon. Parang tigang ang iglesia at nanghihina ang pananampalataya ng mga kapatid. Hindi alam ng mga kamanggagawa kung ano ang mga sermon na ibibigay, at may inggit at awayan. Ang lahat ay namumuhay sa kasalanan at hindi mapalaya ang kanilang sarili, namumuhay silang lahat na parang patay na buhay. Ang mga salita ng Makapangyarihang Diyos ang muling bumuhay sa akin at muling nagdala ng kagalakan ng pagkakaroon ng Diyos sa aking tabi. Nagkamit din ako ng kaunting batayang pang-unawa sa gawain ng Diyos. Kung hindi dahil sa pagkakatawang-tao at pagsasalita ng Diyos, na inihahayag ang mga misteryo ng Bibliya at ng Kanyang mga pagkakatawang-tao, siguradong matigas pa rin akong nakakapit sa aking mga kuru-kuro at imahinasyon. Sinong nakaaalam kung gaano karaming kasamaan ang maaaring nagawa ko laban sa Diyos. Naging napakahalaga sa atin ng pagkakatawang-tao ng Diyos!

Sa pag-iisip ko sa limang taon na iyon, napakaraming mga kapatid ang nakisama sa pagbabahaginan at humimok sa akin na maghanap, pero nagbingi-bingihan ako. Hindi lang ako tumutol na hanapin o siyasatin iyon, kundi nilabanan ko iyon at kinondena. Inilihis ko pa ang iba at hinadlangan sila, kaya nawalan sila ng pagkakataon na salubungin ang Panginoon. Maituturing ba ako bilang isang mananampalataya? Hindi ba’t sinasalungat ko ang Panginoon gaya ng mga Pariseo, muli Siyang ipinapako sa krus? Labis akong nagtamasa ng biyaya ng Panginoon sa mga taon ko bilang isang mananampalataya, pero nang bumalik ang Panginoon, hindi ko Siya nakilala. Parang baliw ko pa Siyang nilabanan nang limang buong taon. Sa loob ng limang taon, gumawa ako ng mga bagay na walang kapatawaran. Masyado akong mapaghimagsik. Habang iniisip ang lahat ng kasalanan ko, at habang nakikita ang awa at pagpaparaya ng Diyos, pakiramdam ko wala akong mapagtataguan, at na hindi ko mahaharap ang Diyos. Mahigpit kong hinawakan ang isang aklat ng mga salita ng Diyos, lumuhod, at lumuluhang nanalangin. Sinabi ko, “Makapangyarihang Diyos! Hindi Mo ako sinaktan kailanman, kahit naging labis akong mapaghimagsik at suwail. Binigyan Mo ako ng pagkakataong magsisi. Hindi ko talaga alam kung papaano ko masusuklian ang Iyong awa. Makapangyarihang Diyos! Wala akong ibang hinihiling maliban sa gamitin ang natitira kong buhay para suklian ang Iyong pagmamahal, na gawin ang lahat ng aking makakaya para dalhin ang mga taong iyon na inilayo ko sa Iyo, na hindi pa nakalalapit sa harap Mo, pabalik sa Iyong sambahayan, para magkaroon Ka ng kaunting ginhawa.” Pagkatapos nito, aktibo akong nangaral ng ebanghelyo, at sa loob ng isang buwan, higit sa 30 na mga kapatid ang tumanggap sa gawain ng Diyos sa mga huling araw.

Tuwing naiisip ko ang lahat ng panahong iyon na nilabanan ko ang Diyos, nakakaramdam ako ng matinding sakit, parang kutsilyo sa puso ko, lalo na kapag binabasa ko ang mga salitang ito: “Mayroong mga nagbabasa ng Bibliya sa mga malalaking iglesia at nagsasalaysay nito nang buong araw, ngunit wala ni isa sa kanila ang nakauunawa sa layon ng gawain ng Diyos. Wala ni isa sa kanila ang nakakilala sa Diyos, lalong wala ni isa sa kanila ang nakaayon sa mga layunin ng Diyos. Lahat sila ay walang halaga, masasamang tao, bawat isa ay nagpapakataas upang pangaralan ang Diyos. Sadya nilang sinasalungat ang Diyos kahit na dala-dala nila ang Kanyang bandila. Sinasabi nilang sila ay nananampalataya sa Diyos, subalit kumakain pa rin sila ng laman at umiinom ng dugo ng tao. Ang lahat ng ganitong tao ay mga diyablong lumalamon sa kaluluwa ng tao, mga pinunong demonyo na sadyang gumugulo sa mga sumusubok na tumapak sa tamang landas, at mga balakid na nakasasagabal sa mga naghahanap sa Diyos. Sila’y tila may ‘maayos na pangangatawan,’ ngunit paano malalaman ng kanilang mga tagasunod na sila ay walang iba kundi mga anticristo na umaakay sa mga tao na manindigan laban sa Diyos? Paano malalaman ng kanilang mga tagasunod na sila ay mga nabubuhay na diyablo na nakatuon sa paglamon ng mga kaluluwa ng tao?” (Ang Salita, Vol. I. Ang Pagpapakita at Gawain ng Diyos. Lahat ng Taong Hindi Nakakakilala sa Diyos ay mga Taong Sumasalungat sa Diyos). Perpekto akong inilalarawan ng mga salita ng Diyos. Inaakay ko ang mga kapatid na sumunod sa mga literal na salita ng Bibliya, na sumunod sa mga haka-haka, at hindi lumapit sa harap ng Diyos. Dinakila ko ang Bibliya habang nilalabanan ang gawain ng Diyos sa mga huling araw. Dahil inilihis ko, hindi makatwirang kumapit ang mga kapatid sa literal na teksto na mga salita ng Bibliya at hindi nangahas na tanggapin ang gawain ng Diyos sa mga huling araw. Ito ay pinsalang ginawa sa kanila, sakunang ako ang gumawa. Kumapit ang mga Pariseo sa kanilang mga Kasulatan at ipinapako sa krus ang Panginoon, nakagawa ng isang karumal-dumal na kasalanan. Kumakapit ako sa Bibliya, kinukondena ang gawain ng Makapangyarihang Diyos sa mga huling araw, na talagang nagpapakong muli sa Diyos. Ginagampanan ko ang papel ng isang makabagong-panahong Pariseo. Kahit mamatay ako ng isandaang kamatayan, hindi ko kailanman mababayaran ang aking mga kasalanan. Ang tanging gusto ko ngayon ay gawin ang aking makakaya para hanapin ang katotohanan, tuparin ang aking tungkulin, at ibahagi ang ebanghelyo para makabayad sa utang ko sa Diyos.


92. Paglago sa Gitna ng mga Kabiguan at Dagok

Ni Sheila, Pilipinas

Tinanggap ko ang gawain ng Makapangyarihang Diyos sa mga huling araw noong Disyembre 2020. Nahalal ako bilang lider ng iglesia pagkaraan ng ilang buwan. Maraming gawaing dapat tapusin at mga isyu na dapat lutasin ang iglesia. Masigasig kong ibinuhos ang sarili ko sa gawaing ito. Pagkaraan ng ilang panahon, medyo mas naging pamilyar ako sa gawain ng iglesia, pero marami pa rin akong nararanasang problema. Maraming baguhan ang hindi regular na dumadalo sa mga pagtitipon. Ang ilan ay naaapektuhan ng mga tsismis online, ang ilan ay hindi malinaw na naunawaan ang mga katotohanan ng mga pangitain at may mga hindi nalutas na kuru-kurong panrelihiyon, at ang ilan ay hindi makadalo nang regular sa mga pagtitipon dahil abalang-abala sila sa trabaho. Nahaharap sa mga isyung ito, nagsumikap akong magbahagi sa kanila tungkol sa mga layunin ng Diyos at matulungan sila sa paglutas ng kanilang mga paghihirap, pero hindi pa rin nalutas ang mga problema nila. Nalungkot talaga ako. Panay ang tanong ko sa sarili ko kung bakit lahat ng pinaghirapan ko ay hindi pa rin nagbunga. Bakit hindi pinagpapala ng Diyos ang iglesia namin? Napakaraming isyu ng mga kapatid at sunud-sunod na nabigo ang mga pagbabahaginan ko sa kanila. Siguro hindi ako nababagay sa pamumuno? Hindi ko maiwasang sisihin ang sarili ko: Ako ang dahilan ng lahat ng ito. Kung tinanggap ko ang responsabilidad at nagbitiw, may ibang makapagsisilbing lider at magiging mas matagumpay ang gawain. Nagsimula akong maging negatibo at pasibo sa aking tungkulin, naghihintay na lang na matanggal. Naisip ko pa nga na isinasaayos ng Diyos ang mga paghihirap na ito para ilantad ako, para mabigo ako, at malamang na iniwan na Niya ako. Natakot ako sa isiping iyon. Pinabayaan ba talaga ako ng Diyos? Nananalangin at naghahanap ako, pero hindi ko pa rin naunawaan ang layunin ng Diyos. Patuloy na sumasagi sa isipan ko paminsan-minsan na pinabayaan na ako ng Diyos. Nakaramdam ako ng pagiging negatibo, pagod, at panghihina sa lahat ng oras. Natakot talaga ako, at pakiramdam ko ay wala na sa akin ang gawain ng Banal na Espiritu.

Kulang ng ilang lider ng grupo ang iglesia noong panahong iyon, kaya nagrekomenda sa akin ang superbisor ng ilang baguhan. Direkta ko lang silang itinalaga nang hindi masyadong sinusuri ang mga bagay-bagay. Noong una, sinabi nilang lahat na gusto nilang tumanggap ng tungkulin, pero nang opisyal na silang nagsimula, sinabi ng isa na kailangan niyang maghanapbuhay at abala siya, kaya hindi niya kaya ang trabaho, at ang isa pa ay nahuhuli sa mga pagtitipon dahil sa mga usaping pampamilya, kaya hindi rin nakagagawa ng trabaho. Sa huli ay napagpasyahan ko na sa ngayon, hindi sila angkop na linangin bilang mga lider ng grupo at ang magagawa ko lang ay ang pumili ng iba para sa mga gawain. Nagsumikap akong lutasin ang mga paghihirap na ito na nararanasan ko sa gawain, pero sa ilang panahon ay hindi ako nakakukuha ng anumang resulta. Sa sandaling iyon, hindi ko talaga kayang tiisin ang lahat ng kabiguang ito. Nakaramdam ako ng pagkanegatibo, at natakot pa nga akong harapin ang pagsapit ng bawat bagong araw. Ayoko nang gumawa ng gawain ng iglesia dahil nagtrabaho ako nang husto, pero walang anumang natamo. Akala ko ay nahaharap ako sa sitwasyong ito dahil gusto ng Diyos na ilantad ako bilang walang kakayahan, pero ayokong hayaan ang sarili ko na masadlak sa ganoong uri ng kalagayan. Ayokong malantad at matiwalag dahil hindi ako nakakukuha ng mga resulta sa aking tungkulin.

Minsan sa aking mga debosyonal, nakita ko ang isa sa mga aytem sa “65. Ang mga Prinsipyo sa Pag-ako ng Responsabilidad at Pagbibitiw sa Puwesto” sa 170 Mga Prinsipyo ng Pagsasagawa ng Katotohanan: “Sinumang huwad na lider o manggagawa na hindi tumatanggap sa katotohanan, hindi kayang gumawa ng aktuwal na gawain, at sa ilang panahon ay nagkulang sa gawain ng Banal na Espiritu, ay dapat managot at magbitiw sa puwesto.” Lalo akong naging negatibo nang mabasa ito. Anon ang dapat kong gawin? Hindi ko nalutas ang alinman sa mga problema ng iglesia, kaya isa akong huwad na lider. Dapat bang panagutan ko ito at magbitiw para hayaang mamuno ang isang taong may kakayahan? Tatlong buwan na akong gumagawa ng gawain ng iglesia, pero hindi ko pa rin nalulutas ang mga problemang umiiral sa loob ng iglesia. Higit pa rito, sa ganitong kapaligiran, hindi ko pa rin nauunawaan ang layunin ng Diyos at wala pa rin akong anumang pag-usad. Mali pa nga ang pagkaunawa ko sa Diyos. Nag-alala akong baka isipin ng iba na napakanegatibo ko, at natakot ako na baka pagsabihan nila ako sa pag-iisip na magbitiw.

Minsan sa isang pagtitipon nabasa ko ang mga salitang ito ng Diyos: “Isa kang ordinaryong tao. Dapat kang dumaan sa maraming pagkabigo, maraming panahon ng pagkalito, maraming pagkakamali sa paghusga, at maraming pagkalihis. Lubusang mabubunyag nito ang iyong tiwaling disposisyon, ang iyong mga kahinaan at kakulangan, ang iyong kamangmangan at kahangalan, tinutulutan kang masuring muli at makilala ang iyong sarili, at magkaroon ka ng kaalaman tungkol sa pagkamakapangyarihan-sa-lahat, lubos na karunungan, at disposisyon ng Diyos. Magkakamit ka ng mga positibong bagay mula sa Kanya, at mauunawaan mo ang katotohanan at makakapasok ka sa realidad. Marami kang mararanasan na hindi aayon sa gusto mo, kung saan mararamdaman mo na wala kang magawa. Pagdating sa mga ito, dapat kang maghanap at maghintay; dapat mong makamit mula sa Diyos ang kasagutan sa bawat bagay, at maunawaan mula sa Kanyang mga salita ang pangunahing diwa ng bawat bagay at ang diwa ng bawat uri ng tao. Ganito umasal ang isang ordinaryo at normal na tao” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapahalaga sa mga Salita ng Diyos ang Pundasyon ng Pananalig sa Diyos). Napakatalino ng Diyos. Nagkaroon ako ng bagong pagkaunawa sa kung paano gumagawa ang Diyos. Nalaman ko na ang lahat ay kailangang dumaan sa ilang kabiguan at dagok sa kanilang tungkulin, at ang layunin ng Diyos ay hanapin ko ang katotohanan sa gitna ng lahat ng ito upang malutas ang aking tiwaling disposiyon. Naharap ako sa ilang paghihirap sa aking tungkulin at nakaranas ng ilang kabiguan, pero hindi ko hinanap ang katotohanan o ang layunin ng Diyos. Palagi ko lang naiisip na magbitiw dahil pakiramdam ko ay hindi ako nagkaroon ng anumang resulta sa aking tungkulin o nagawa ang dapat gawin ng isang lider. Ni hindi man lang ako naglakas-loob na sabihin sa iba ang tungkol sa tunay kong sitwasyon. Naging mangmang talaga ako. Hindi ko naunawaan ang layunin ng Diyos o kung bakit hinahayaan ng Diyos na mangyari sa akin ang ganoong bagay. Nakita ko mula sa mga salita ng Diyos na isa lang akong ordinaryong tao, kaya normal para sa akin na magkaroon ng ilang paghihirap at kabiguan sa aking tungkulin. Nasa loob nun ang layunin ng Diyos. Kaya, nagtapat ako sa mga kapatid tungkol sa kalagayan ko kamakailan at humingi ng tulong sa kanila. Sinabi ko rin sa kanila na naiisip kong managot at magbitiw. Hindi nila ako hinamak, bagkus ay tinulungan at pinalakas nila ang loob ko, nagbabahagi sa akin ng mga salita ng Diyos. Naantig talaga ako.

Binasahan nila ako ng ilang salita ng Makapangyarihang Diyos. Sabi ng Diyos: “Habang nararanasan ang gawain ng Diyos, kahit ilang beses ka pang nabigo, nabuwal, napungusan, o naibunyag, hindi masasamang bagay ang mga ito. Paano ka man napungusan, o mga lider, manggagawa, o kapatid mo man ang gumawa niyon, mabubuting bagay ang lahat ng iyon. Dapat mong tandaan ito: Gaano ka man nagdurusa, ang totoo ay nakikinabang ka. Sinumang may karanasan ay mapatutunayan ito. Ano’t anupaman, ang mapungusan o maibunyag ay laging isang mabuting bagay. Hindi ito pagkokondena. Ito ay pagliligtas ng Diyos at ang pinakamagandang pagkakataon para makilala mo ang iyong sarili. Maaari nitong baguhin ang karanasan mo sa buhay. Kung wala ito, hindi ka magkakaroon ng pagkakataon, ng kundisyon, ni ng konteksto para maunawaan mo ang katotohanan ng iyong katiwalian. Kung talagang nauunawaan mo ang katotohanan, at nagagawa mong ungkatin ang mga tiwaling bagay na nakatago sa kaibuturan ng puso mo, kung malinaw mong matutukoy ang mga ito, mabuti ito, nalutas nito ang isang malaking problema sa buhay pagpasok, at malaking pakinabang sa mga pagbabago sa disposisyon. Ang tunay na makilala ang iyong sarili ang pinakamagandang pagkakataon para mabago mo ang iyong mga pag-uugali at maging isa kang bagong tao; ito ang pinakamagandang oportunidad para magkaroon ka ng bagong buhay. Kapag tunay mong nakilala ang iyong sarili, makikita mo na kapag ang katotohanan ay naging buhay ng isang tao, mahalagang bagay iyon talaga, at mauuhaw ka sa katotohanan, isasagawa mo ang katotohanan, at papasok sa realidad. Napakagandang bagay niyan! Kung maaari mong samantalahin ang pagkakataong iyan at taimtim kang magninilay-nilay sa iyong sarili at magtatamo ng tunay na kaalaman tungkol sa iyong sarili tuwing ikaw ay mabibigo o madadapa, sa kabila ng pagiging negatibo at kahinaan, magagawa mong tumayong muli. Kapag nakaraan ka na sa pintuang ito, makakaya mo nang gumawa ng malaking hakbang at pumasok sa katotohanang realidad” (Ang Salita, Vol. III. Ang mga Diskurso ni Cristo ng mga Huling Araw. Para Matamo ang Katotohanan, Dapat Matuto ang Isang Tao mula sa mga Tao, Pangyayari, at Bagay sa Malapit). “Ang pagliligtas ng Diyos sa sangkatauhan ay pagliligtas sa mga nagmamahal sa katotohanan, pagliligtas sa bahagi nila na may kalooban at kapasyahan, at sa bahagi nila na nananabik sa katotohanan at katarungan sa kanilang puso. Ang kapasyahan ng isang tao ay ang bahagi nila sa kanilang puso na nananabik sa katarungan, kabutihan, at katotohanan, at nagtataglay ng konsensiya. Inililigtas ng Diyos ang bahaging ito ng mga tao, at sa pamamagitan nito, binabago Niya ang kanilang tiwaling disposisyon, upang maunawaan at makamit nila ang katotohanan, upang malinis ang kanilang katiwalian, at mabago ang kanilang disposisyon sa buhay. Kung wala sa loob mo ang mga bagay na ito, hindi ka maliligtas. … Bakit sinasabing si Pedro ay isang bunga? Sapagkat may mahahalagang bagay na nasa kanya, mga bagay na sulit gawing perpekto. Hinanap niya ang katotohanan sa lahat ng bagay, may paninindigan, at matatag ang kalooban; siya ay may katwiran, nakahandang dumanas ng paghihirap, at minahal ang katotohanan sa kanyang puso; hindi niya kinalimutan ang nakalipas, at natuto siya ng mga aral mula sa lahat ng bagay. Lahat ng ito ay magagandang katangian. Kung wala ka ng ganitong magagandang katangian, problema iyan. Hindi magiging madali para sa iyo na matamo ang katotohanan at maligtas. Kung hindi mo alam kung paano makaranas o wala kang karanasan, hindi mo malulutas ang mga paghihirap ng ibang mga tao. Dahil hindi mo kayang isagawa at danasin ang mga salita ng Diyos, wala kang ideya kung ano ang gagawin kapag may nangyayari sa iyo, nagagalit ka at napapaluha kapag nahaharap ka sa mga problema, nagiging negatibo ka at tumatakbo kapag dumaranas ka ng kaunting dagok, at hindi mo kayang tumugon sa tamang paraan. Dahil dito, imposible para sa iyo na magkamit ng buhay pagpasok” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Matapos basahin ito, isang kapatid ang nagbahagi sa akin: “Kahit ano pang uri ng mga dagok at kabiguan ang kinahaharap natin, dapat tayong manalangin at hanapin ang layunin ng Diyos, hindi sukuan ang katotohanan at ang ating tungkulin. Ang sukuan ang aming tungkulin ay hindi ang daan para malutas ang problema. Sa pamamagitan lang ng mga paghihirap at mga dagok na nararanasan natin sa ating mga tungkulin nabubunyag ang ating katiwalian at mga pagkukulang, at tunay nating nakikilala ang ating mga sarili. Kung wala ang mga karanasang iyon, imposibleng makita natin ang ating katiwalian at kakulangan. Kung gayon, paano tayo magbabago? Kaya, hindi masamang bagay ang makaranas ng pagkabigo o mga balakid. Iyon ang oras na dapat tayong maghanap ng katotohanan at matuto ng aral—hindi tayo puwedeng magkamali ng pagkaunawa sa Diyos. Kung basta lang tayong magbibitiw, isusuko na lang ang ating tungkulin kapag nahihirapan tayo, paano natin daranasin ang gawain ng Diyos at hahangarin ang kaligtasan? Ano ang magiging patotoo natin? Hindi labis ang hinihingi ng Diyos sa atin. Kung may paninindigan tayo kapag nahaharap tayo sa mga problema at paghihirap, at taimtim tayong nananalangin at naghahanap ng katotohanan, gagabayan at tutulungan tayo ng Diyos.” Ang mabasa ang mga salita ng Diyos at marinig pagkatapos ang pagbabahagi ng kapatid ay talagang nagbigay-liwanag sa akin. Napagtanto ko na ang pagdanas ng mga pagkabigo at mga dagok ay pagmamahal ng Diyos, at isa itong magandang pagkakataon para sa akin na hanapin ang katotohanan at matuto ng aral. Naisip ko kung paanong naranasan ni Pedro ang maraming pagsubok, pagpipino, dagok, at kabiguan sa buong buhay niya. Minsan dumaranas siya ng kahinaan ng katawan, pero hindi siya kailanman nawalan ng pananampalataya sa Diyos. Patuloy niyang hinahangad ang katotohanan, hinahanap ang layunin ng Diyos, at pinupunan ang kulang sa kanya. Sa huli, naunawaan niya ang katotohanan at nakilala ang Diyos, at nagtamo siya ng pagpapasakop at pagmamahal sa Diyos. Dapat akong maging malakas at determinado tulad ni Pedro, nananalangin sa Diyos at hinahanap ang Kanyang layunin kapag nahaharap ako sa mga dagok at kabiguan, pinagninilayan kung ano ang kakulangan ko sa halip na hindi inuunawa at sinisisi ang Diyos.

Minsan sa aking mga debosyonal, nabasa ko ang isang sipi ng mga salita ng Diyos na nakatulong sa akin na mas maunawaan ang layunin ng Diyos. Sabi ng Makapangyarihang Diyos: “Dapat matutuhan ng mga tao na pakinggan ang mga salita ng Diyos at unawain ang Kanyang puso. Hindi sila dapat magkamali ng pagkaunawa sa Diyos. Sa katunayan, sa maraming pagkakataon, ang pag-aalala ng mga tao ay nagmumula sa kanilang pansariling mga interes. Sa pangkalahatan, natatakot sila na baka wala silang kahinatnan. Palagi nilang iniisip, ‘Paano kung ibunyag, itiwalag, at tanggihan ako ng Diyos?’ Ito ang maling interpretasyon mo sa Diyos; ang mga ito ay isang panig na pala-palagay mo lamang. Kailangan mong alamin kung ano ang layunin ng Diyos. Kapag ibinubunyag Niya ang mga tao, hindi ito para itiwalag sila. Ibinubunyag ang mga tao para ibunyag ang kanilang mga pagkukulang, pagkakamali, at kalikasang diwa, para makilala nila ang kanilang sarili, at maging kaya nila ang tunay na pagsisisi; sa kadahilanang ito, ang pagbubunyag sa mga tao ay para tulungan ang buhay nilang lumago. Kung walang dalisay na pagkaunawa, malamang na magkamali ng pag-unawa ang mga tao sa Diyos at maging negatibo at mahina. Maaari pa nga silang magpatangay sa kawalan ng pag-asa. Sa katunayan, ang maibunyag ng Diyos ay hindi naman nangangahulugan na ititiwalag ka. Ito ay para tulungan kang malaman ang sarili mong katiwalian, at pagsisihin ka. Kadalasan, dahil suwail ang mga tao, at hindi naghahanap ng kasagutan sa katotohanan kapag nagbubunyag sila ng kanilang katiwalian, kailangang magdisiplina ng Diyos. At dahil dito, minsan, ibinubunyag Niya ang mga tao, ibinubunyag ang kanilang kapangitan at pagiging kaawa-awa, tinutulutan silang makilala ang kanilang sarili, na nakakatulong para lumago ang kanilang buhay. Ang pagbubunyag sa mga tao ay may dalawang magkaibang implikasyon: Para sa masasamang tao, ang maibunyag ay nangangahulugan na itiniwalag na sila. Para sa mga nagagawang tanggapin ang katotohanan, ito ay isang paalala at isang babala; pinagninilay sila tungkol sa kanilang sarili, para makita ang kanilang tunay na kalagayan, at para huminto na ang kanilang pagiging suwail at walang ingat, sapagkat magiging mapanganib ang magpatuloy nang ganito. Ang pagbubunyag sa mga tao sa ganitong paraan ay para paalalahanan sila na baka, sa pagsasagawa nila ng kanilang tungkulin, sila ay maguluhan at hindi mag-ingat, hindi maging seryoso sa mga bagay, makuntento sa kaunting resulta, at mag-isip na nagampanan nila ang kanilang tungkulin ayon sa katanggap-tanggap na pamantayan samantalang, ang totoo, kapag sinukat ayon sa hinihingi ng Diyos, nagkulang silang masyado, subalit kampante pa rin sila, at naniniwalang ayos lang sila. Sa gayong mga sitwasyon, didisiplinahin, babalaan, at paaalalahanan ng Diyos ang mga tao. Kung minsan, ibinubunyag ng Diyos ang kanilang kapangitan—na malinaw na para magsilbing isang paalala. Sa gayong mga pagkakataon dapat mong pagnilayan ang iyong sarili: Hindi sapat ang gampanan mo nang ganito ang iyong tungkulin, may paghihimagsik sa iyong kalooban, napakaraming negatibong elemento, lahat ng ginagawa mo ay basta-basta lang, at kung hindi ka pa rin magsisisi, makatarungan na, dapat kang maparusahan. Paminsan-minsan, kapag dinidisiplina ka ng Diyos, o kaya ay ibinubunyag ka, hindi ito nangangahulugang ititiwalag ka. Dapat harapin ang bagay na ito nang tama. Kahit itiwalag ka pa, dapat mo itong tanggapin at magpasakop ka rito, at magmadaling magnilay-nilay at magsisi” (Ang Salita, Vol. III. Ang mga Diskurso ni Cristo ng mga Huling Araw. Sa Pagsasagawa Lamang ng Katotohanan at Pagpapasakop sa Diyos Maaaring Matamo ng Isang Tao ang Pagbabago sa Disposisyon). Ipinakita sa akin ng mga salita ng Diyos na ang pakay Niya sa paglalantad sa mga tao ay hindi para itiwalag sila, sa halip ito ay para makilala nila ang kanilang katiwalian at mga pagkukulang, para magawa nilang hangarin ang katotohanan upang malutas ang kanilang mga problema at mas mabilis na umusad sa buhay. Hindi ko maiwasang pagnilayan ang sarili ko. Kapag nahaharap ako sa anumang uri ng paghihirap o isyu, hindi ko masugid na isinaalang-alang o hinanap ang layunin ng Diyos. Hindi ko rin pinagnilayan ang sarili para malaman ang sarili kong mga isyu. Inisip ko lang na ginagamit ng Diyos ang mga sitwasyong ito para ilantad at itiwalag ako, na hindi ako angkop na lider at dapat kong tanggapin ang responsabilidad at magbitiw. Mali ang pagkaunawa ko sa Diyos. Tapos napagtanto ko na kaya napakaraming isyu at problema sa aking gawain ang hindi pa rin nalulutas ay dahil hindi ko isinasapuso ang aking tungkulin. Palagi kong nararamdaman na marami akong dapat tapusin, at wala akong anumang mga direksyon o layon noong nagtatrabaho na ako. Ginagawa ko lang anuman ang maisipan ko nang hindi naghahanap ng anumang mga resulta. Ang ilang baguhan ay nailigaw ng mga tsismis at hindi ko hinanap kung aling aspekto ng katotohanan ang dapat kong ibahagi upang malutas ang kanilang mga kuru-kuro para makilatis nila ang mga tsismis na iyon at makapanindigan sila sa tunay na daan. Sa paglinang ng mga tao, hindi ko hinanap ang mga kaukulang prinsipyo o malinaw na inunawa ang kanilang tunay na mga sitwasyon, kundi pikit-mata ko lang itong ginawa. Dahil dito, wala rin akong natupad na kahit ano sa aspetong iyon. Sa pagdidilig ng mga baguhan, hindi ko muna inisip kung anong mga aspekto ng katotohanan ang maaari kong ibahagi para malutas ang kanilang mga isyu, kaya wala rin akong nakuhang anumang tunay na resulta roon. Bagaman sa tingin ay mukhang nagsusumikap ako, hindi ako naging alisto at hindi ko ibinuod ang mga isyu sa gawain sa tamang oras, na nangangahulugang walang anumang natupad. Bukod pa rito, hindi lang ako nabigong pagnilayan at maunawaan ang aking sarili, kundi nabigo rin akong hanapin ang mga katotohanang dapat kong pasukin. Sa kabaligtaran, inakala kong sinasadya ng Diyos na ilantad ako, pinagmumukha akong masama. Lagi akong nagmamaktol, at ayokong dumanas ng mga kabiguan at dagok, kundi gusto ko lang na laging madali, na hindi komplikado ang lahat ng bagay. Hindi ko naunawaan at sinisi ko ang Diyos sa kakaunting paghihirap. Paano ko mararanasan ang gawain ng Diyos at magagawa nang maayos ang aking tungkulin? Masyado akong di-makatwiran. Hindi dapat ganoon kumilos ang isang nilikha. Nang mapagtanto ko ito, labis akong nagsisi, at nanalangin ako sa Diyos: “Diyos ko, isinaayos Mo ang sitwasyong ito para sanayin ako, para tulutan akong lumago sa buhay, pero hindi ko naunawaan ang layunin Mo—mali ang naging pagkaunawa ko sa Iyo. Napakamapaghimagsik ko. Pakiusap bigyang-liwanag at gabayan Mo po ako at tulungan akong maunawaan ang sarili kong tiwaling disposisyon.”

Pagkatapos nun, nabasa ko ang isang sipi ng mga salita ng Makapangyarihang Diyos na nakatulong sa akin na maunawaan ang aking sarili. Sabi ng Diyos: “Kinalulugdan Ko ang mga hindi mapaghinala sa iba, at gusto Ko ang mga tumatanggap kaagad ng katotohanan; nagpapakita Ako ng labis na pagkalinga sa dalawang uri ng mga taong ito, dahil matatapat silang mga tao sa Aking paningin. Kung mapanlinlang ka, magiging malihim at mapaghinala ka sa lahat ng tao at bagay, kaya ang pananampalataya mo sa Akin ay maitatayo sa isang pundasyon ng paghihinala. Hindi Ko kailanman maaaring kilalanin ang ganitong pananampalataya. Sa kakulangan ng tunay na pananampalataya, mas lalo kang salat sa tunay na pagmamahal. At kung malamang na pagdudahan mo ang Diyos at sinasadya mong gumawa ng haka-haka tungkol sa Kanya, kung gayon walang kaduda-dudang ikaw ang pinakamapanlinlang sa lahat ng tao. Nag-iisip-isip ka kung maaaring maging katulad ng tao ang Diyos: makasalanang di-mapapatawad, mababaw ang pagkatao, salat sa pagiging makatarungan at katwiran, walang pagkaunawa sa katarungan, mahilig sa mapanirang mga kaparaanan, taksil at tuso, nalulugod sa kasamaan at kadiliman, at iba pa. Hindi ba’t ang dahilan kaya may ganitong kaisipan ang mga tao ay sapagkat wala sila ni bahagyang kaalaman sa Diyos? Kasalanan talaga ang ganitong uri ng pananampalataya! Mayroon pa ngang ibang naniniwala na ang mga nagbibigay-lugod sa Akin ay ang mga nambobola at sumisipsip, at hindi tatanggapin sa tahanan ng Diyos at mawawalan ng lugar doon ang mga walang kasanayan sa ganoong mga bagay. Ito lamang ba ang tanging kaalamang nakuha ninyo pagkatapos ng maraming taon? Ito ba ang nakamit ninyo? At hindi tumitigil sa mga maling pagkaunawang ito ang kaalaman ninyo sa Akin; mas malala pa ay ang kalapastanganan ninyo sa Espiritu ng Diyos at pinagmumukha ninyong masama sa Langit. Ito ang dahilan kaya sinasabi Kong magdudulot lamang ng lalong paglayo ninyo sa Akin at higit pang pagsalungat sa Akin ang pananampalatayang tulad ng sa inyo” (Ang Salita, Vol. I. Ang Pagpapakita at Gawain ng Diyos. Paano Mababatid ang Diyos na Nasa Lupa). Nang maharap sa paghahayag ng mga salita ng Diyos, talagang nahiya ako sa sarili ko. Naghinala ako sa Diyos at hindi ko Siya naunawaan nang makaranas ako ng mga kabiguan at dagok, iniisip na Siya ay malamig at walang-puso, gaya ng mga tao. Akala ko na kapag gusto ng Diyos na gamitin ang isang tao, pahihintulutan Niya ito na tamasahin ang Kanyang biyaya, pero kung hindi, ititwalag Niya ito, ihahagis sa tabi at hindi papansinin. Nanghula at naghinala ako sa Diyos batay sa ganitong mga uri ng kaisipan. Napakamapanlinlang ko! Hindi pa ako matagal na mananampalataya, limitado ang mga katotohanang nauunawaan ko, at marami akong kapintasan, pero nilinang pa rin ako ng iglesia bilang isang lider, na nagbibigay sa akin ng pagkakataong magsagawa para matutunan ko ang katotohanan sa lalong madaling panahon at makapasok sa katotohanang realidad. Nang hindi ako sapat na alisto sa aking tungkulin, na humantong sa kakulangan ng mga nagawa, hindi pa rin ako tinanggal ng iglesia. Tinulungan pa rin ako ng iba at pinalakas ang loob ko. Binahaginan nila ako ng mga salita ng Diyos, ginagabayan akong maunawaan ang layunin ng Diyos at makilala ang aking katiwalian at mga pagkukulang. Pero nag-iingat ako laban sa Diyos, naghihinala sa Kanya. Pagpapakita ba iyon ng tunay na pananalig sa Diyos? Lubos akong ginawang tiwali ni Satanas, palaging sumusunod sa mga maladiyablong salita ni Satanas, tulad ng “Wag kang magtiwala kahit kanino dahil kahit anino mo ay iiwan ka sa dilim” at “Huwag kailanman layuning pinsalain ang iba, ngunit palaging mag-ingat laban sa pinsalang maaari nilang gawin sa iyo.” Nag-iingat ako laban sa lahat, maging sa Diyos. Ipinakita nito sa akin na ang mapanlinlang kong disposisyon ay tunay na napakalubha, at doon ganap na nagmula ang lahat ng aking mga hinala at maling pagkaunawa sa Diyos. Kapag nahaharap sa mga paghihirap, hinuhulaan at hindi ko nauunawaan ang Diyos, pero binibigyang-liwanag at ginagabayan pa rin ako ng Diyos na maunawaan ang katotohanan, ipinapakita sa akin ang sarili kong mga problema. Naramdaman ko ang pagmamahal ng Diyos at kung gaano katotoo ang pagliligtas Niya para sa akin. Nanalangin ako sa Diyos, handang magsisi at itigil ang pamumuhay ayon sa aking mapanlinlang na disposisyon, pagdududa at maling pagkaunawa sa Diyos.

Kalaunan, nabasa ko ang siping ito ng mga salita ng Diyos: “Bagama’t maaaring maluwag sa loob mong tinutupad ang iyong tungkulin sa ngayon, at maaaring tinatalikuran mo ang mga bagay-bagay at iginugugol mo ang iyong sarili nang maluwag sa iyong loob, kung mayroon ka pa ring mga maling pagkaunawa, haka-haka, pag-aalinlangan, o reklamo tungkol sa Diyos, o kahit pa nga paghihimagsik at paglaban sa Kanya, o kung gumagamit ka ng iba’t ibang pamamaraan at estratehiya para salungatin Siya at tanggihan ang Kanyang kataas-taasang kapangyarihan sa iyo—kung hindi mo lulutasin ang mga bagay na ito—magiging halos imposible para sa katotohanan na maging panginoon mo, at magiging nakakapagod ang buhay mo. Madalas na nakikibaka at pinapahirapan ang mga tao sa mga negatibong kalagayang ito, na para bang lumubog sila sa isang putikan, at lagi silang abala sa ideya ng tama at mali. Paano nila matutuklasan at mauunawaan ang katotohanan? Upang mahanap ang katotohanan, dapat munang magpasakop ang isang tao. Pagkatapos, pagkaraan ng maikling panahon ng karanasan, magagawa niyang magkaroon ng kaunting kaliwanagan, sa puntong ito madali nang maunawaan ang katotohanan. Kung laging sinusubukan ng isang tao na alamin kung ano ang tama at mali at naiipit siya sa kung ano ang totoo at di-totoo, wala siyang paraan upang matuklasan o maunawaan ang katotohanan. At ano ang kalalabasan nito kung hindi kailanman mauunawaan ng isang tao ang katotohanan? Umuusbong ang mga kuru-kuro at maling pagkaunawa tungkol sa Diyos mula sa hindi pagkaunawa sa katotohanan; kapag may mga maling pagkaunawa sa Diyos ang isang tao, malamang ay magrereklamo siya tungkol sa Diyos. Kapag lumabas ang mga reklamong ito, nagiging pagsalungat ang mga ito; ang pagsalungat sa Diyos ay paglaban sa Kanya, at isa itong mabigat na pagsalangsang. Kung maraming nagawang pagsalangsang ang isang tao, nakagawa siya ng patung-patong na kasamaan, at dapat siyang parusahan. Ito ang uri ng bagay na resulta ng magpakailanmang kawalang-kakayahang maunawaan ang katotohanan” (Ang Salita, Vol. III. Ang mga Diskurso ni Cristo ng mga Huling Araw. Sa Paghahanap Lamang sa Katotohanan Malulutas ng Tao ang Kanyang mga Kuru-kuro at Maling Pagkaunawa sa Diyos). Nagkaroon ako ng pangmatagalang takot pagkabasa ko nito. Kung nagpatuloy ako sa pamumuhay sa isang negatibong kalagayan, hindi naghahanap ng katotohanan, hindi nagtatapat sa mga kapatid, patuloy sana akong mamumuhay ayon sa aking mapanlinlang na disposisyon, hindi nauunawaan ang Diyos. Pagkatapos ay baka basta ko na lang sisihin ang Diyos at labanan Siya, na magiging isang paglabag. Baka nga gumawa pa ako ng masama at lumaban sa Diyos. Napakamapanganib nito! Sa panahong hindi ko nauunawaan at hinuhulaan ko ang Diyos, talagang kontrolado ako ng aking negatibong kalagayan. Palagi akong nag-aalala na malantad at matiwalag. Wala akong nararamdamang kalayaan—sobrang nakapapagod. Sa tungkulin ko, nagsisikap lang ako para makompleto ang mga gawain. Sa sandaling lumilitaw ang isang bagong problema, hindi ko maiwasang magkamali ng pagkaunawa sa Diyos at gustuhing magbitiw. Ang mga salita ng Diyos ang gumabay sa akin na magtapat sa iba at hanapin ang katotohanan at malaman ang tungkol sa aking tiwaling disposisyon. Kung hindi, patuloy ko sanang hindi naunawaan ang Diyos at nagpasya sanang isuko ang aking tungkulin. Nakatatakot sana ang kahihinatnan nun.

Nabasa ko ang isa pang sipi ng mga salita ng Diyos kalaunan na nagbigay sa akin ng landas ng pagsasagawa kapag nakahaharap ako ng mga problema sa gawain ng iglesia. Sabi ng Diyos: “Tungkol sa mga problemang lumilitaw sa iglesia, huwag kayong mapuno ng pangamba. Kapag itinatayo ang iglesia, imposibleng maiwasan ang mga pagkakamali, nguni’t huwag kayong mataranta kapag nahaharap kayo sa mga problema; sa halip, maging kalmado at palagay ang loob. Hindi ba sinabi Ko na sa inyo? Madalas kang lumapit sa Aking harapan at manalangin, at malinaw Kong ipakikita sa iyo ang Aking mga hangarin” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 41). Natutunan ko mula sa mga salita ng Diyos na ang pagdanas ng iba’t ibang paghihirap sa pagkompleto ng gawain ng iglesia ay hindi maiiwasan. Ito ay ganap na normal at pinahihintulutan ito ng Diyos na mangyari. Kapag nahihirapan tayo, basta’t taimtim tayong nananalangin at sumasandal sa Diyos, gagabayan Niya tayo pasulong. Ang ilang bagong mananampalataya na katatanggap pa lang sa gawain ng Diyos sa mga huling araw ay hindi pa lubusang nauunawaan ang mga katotohanan ng mga pangitain at maaari pa ring mailigaw ng mga tsismis. Kailangan kong sumandig pang lalo sa Diyos at gamitin ang Kanyang mga salita para ilantad ang mga panlilinlang ni Satanas at tulungan ang mga bagong mananampalataya na maglagay ng pundasyon sa tunay na daan. Matapos maunawaan ang layunin ng Diyos, at bumalik sa gawain ng iglesia, ibinuod ko ang mga pagkakamali at isyu na umiral sa nakaraan naming gawain. Bilang tugon sa mga isyung kinahaharap ng mga bagong mananampalataya, sinangkapan ko ang aking sarili ng mga nauugnay na katotohanan, at pagkatapos ay tumulong akong lutasin ang mga ito sa pamamagitan ng pagbabahaginan. Pagdating naman sa paglinang ng mga tao, una ay hinanap ko ang mga kaukulang prinsipyo at buong pusong nanalangin. Sa mga pagtitipon ay tumuon ako sa pagmamasid kung sino ang angkop sa mga prinsipyo sa paglilinang. Ang pagpili ng mga tao sa ganitong paraan ay medyo mas tumpak.

Paminsan-minsan ay nakasasagupa pa rin ako ng mga paghihirap at kabiguan sa aking tungkulin, pero tinitingnan ko na ang mga isyung ito mula sa ibang perspektiba ngayon. Tinatanong ko ang aking sarili: Anong aral ang nais ng Diyos na matutunan ko mula sa sitwasyong ito? Sinasadya kong manalangin, mag basa ng mga salita ng Diyos, at maghanap ng landas ng pagsasagawa. Natutunan ko rin kung paano humingi ng tulong sa ibang mga kapatid. Kapag tinutukoy ng iba ang mga problema sa gawain ko, nakikita ko ang sarili kong mga pagkakamali at pagkukulang. Hindi na ako naniniwala na sinusubukan ng Diyos na magmukha akong masama. Sa halip, pakiramdam ko ay isa itong mabuting pagkakataon na magnilay sa sarili ko, at lumago sa buhay. Minsan sinabi sa akin ng isang kapatid, “Napansin kong naging mas matiyaga ka kapag nagdidilig ng mga bagong mananampalataya, at kapag nakahaharap ka ng mga isyu, mas mahusay ka na sa paghahanap ng layunin ng Diyos kaysa dati.” Sobrang naantig ako sa narinig ko. Kahit kaunting pagbabago lang ito sa bahagi ko, naranasan ko talaga na tunay ang pagmamahal at pagliligtas ng Diyos sa sangkatauhan. Palagi akong ginagabayan ng Diyos at mas nagkaroon ako ng determinasyon na tuparin ang aking tungkulin at palugurin Siya.


93. Bakit ba Masyadong Mataas ang Tingin Ko sa Sarili Ko?

Ni Frank, Timog Korea

Ako ang kasalukuyang responsable sa gawaing video ng iglesia. Nang nagsisimula, pagkatapos ng ilang panahon ng pagsasanay, naunawaan ko ang ilan sa mga prinsipyo at nagawa ang ilang pag-unlad sa aking mga kasanayan. Di-nagtagal, madalas akong makatuklas ng mga isyu sa aming gawain, at malimit na tinatanggap ng iba ang aking mga mungkahi sa mga talakayan sa gawain. Pagkaraan ng ilang panahon, medyo yumabang ako. Palaki nang palaki ang tiwala ko sa sarili ko, pakiramdam ko’y mayroon akong ilang kakayahan, medyo tunay na pagkaunawa sa mga prinsipyo, at komprehensibong pananaw sa mga isyu. Bagama’t hindi ako lider ng iglesia at hindi ako nangangasiwa sa anumang malalaking gawain, naisip ko na hindi masama na magawang mamahala sa mga proyekto ng aming grupo.

Napansin ko na ang partner kong si Brother Justin ay matagal nang naging pasibo sa kanyang tungkulin. Palaging ako ang nangunguna sa aming mga talakayan ng gawain at pag-aaral ng grupo, at mababa ang tingin ko sa kanya dahil sa hindi niya pagdadala ng pasanin. Habang tinatalakay ang gawain, madalas kong binabalewala ang mga mungkahi ni Justin at tinatanggihan ang kanyang mga pananaw. Naisip ko, “Kasama kitang nagtatrabaho, ngunit nauuwi pa rin tayo kadalasan sa aking mga ideya, kaya minabuti kong ako na lang ang gumawa ng mga bagay-bagay.” Pagkaraan ng ilang panahon, ganap kong kinuha ang mga responsabilidad ni Justin. Sa aming mga talakayan ng gawain, kapag hindi tinatanggap ng iba ang mga mungkahi ko, paulit-ulit kong binibigyang-diin na tama ang pananaw ko, at minsan ay magpapakita ako ng mga panuntunan o doktrina bilang patunay para makinig sila sa akin. Pagkatapos nun, medyo hindi ako mapapalagay, pakiramdam ko’y lagi kong pinipilit ang iba na makinig sa akin. Hindi ba’t pagpapakita yan ng kayabangan? Minsan ay sinusubukan kong tanggapin ang mga mungkahi ng iba, pero sa huli ay napatutunayan pa rin na tama ang iniisip ko, kaya lalo akong naging mapagtiwala sa sarili. Kahit na kung minsan ay napagtanto kong nagpapakita ako ng kayabangan, hindi ko ito dinidibdib, iniisip na, “Maaaring medyo may kayabangan ako, ngunit tama rin ako! Ang intensyon ko lamang ay magawa nang maayos ang ating mga gawain, kaya ang kaunting kayabangan ay hindi naman malaking bagay, hindi ba?” Nung panahong iyon, hindi ako kumportable sa anumang ginagawa ng iba. Pakiramdam ko’y hindi sila gaanong bihasa at hindi nila isinasaalang-alang ang buong sitwasyon. Kung ang mga ideya nila ay hindi tulad sa akin, hindi ako nagdadalawang-isip na tanggihan sila at tahimik ko silang minamaliit. Minsan, nagdaan na sa ilang beses na pag-e-edit ang isang video na ginawa ng isang sister at hindi pa rin ito naging maganda. Sa halip na tanungin ko siya tungkol sa anumang kahirapan na maaaring niyang maranasan, pagagalitan ko na lamang siya, “Binibigyan mo ba talaga ito ng pansin? Hindi mo ba kayang tingnan man lamang kung ano ang nagawa na ng iba at matuto mula sa kanila?” Minsan, kapag nagbabahagi ng ideya ang mga kapatid para sa paggawa ng video, agaran ko itong tatanggihan bago ko pa man maintindihan ang kanilang pinag-uusapan. Dahil dito, takot ang lahat ng kapatid na makipagtrabaho sa akin at hindi man lang maglakas-loob na ipadala ang mga natapos nilang video para mapanood ko. Isang beses naman, ang isang sister ay nangalap ng mga materyales at nag-organisa ng sesyon para sa pag-aaral ng grupo. Pinasadahan ko ito ng tingin, at hindi ko tinalakay ang mga ito kaninuman, lubos kong siniraan ang mga materyales na nahanap niya, sinasabing walang halaga ang mga ito para pag-aralan. Sa katotohanan, bagama’t ang mga materyales sa pag-aaral na kanyang nakita ay hindi perpekto, may mga maitutulong pa rin naman ang mga ito sa pagbuo ng kasanayan. Sa kalaunan, sinabi ng isang sister na ang pagsasagawa ko ng mga bagay nang hindi nakikipagtalakayan sa iba ay pagpapakita ng kayabangan. Nung panahong iyon, hindi ko talaga kilala ang sarili ko, iniisip ko na nabigo lang akong humingi ng opinyon, at sapat na ang pagbibigay ng higit na pansin sa hinaharap. Naisip ko pa nga, “Ako ang nag-aasikaso at lumulutas sa karamihan ng mga problema sa gawain namin. Nasa akin ang huling pasya sa karamihan ng mga bagay-bagay, malaki man o maliit, kaya kung wala ang pangangasiwa ko, magiging magulo ang gawain ng grupo namin. Kahit teknikal na ipinares ako sa iba, mas katulad ko talaga ang superbisor ng grupo.” Dahil sa ganitong pag-iisip, pakiramdam ko’y naiiba ako sa kanila, na ako ang may kontrol. Mas lalo akong naging mayabang. Isang beses, ako at dalawa pang mga kapatid ay nagtakdang makipagkita sa isa pang grupo para talakayin ang gawain, ngunit sa huling sandali ay may nangyaring di-inaasahan at hindi na ako makadadalo, kaya hinayaan ko silang umalis nang wala ako. Nakakagulat nga, nataranta sila pagkarinig na hindi ako makakapunta, sinasabing hindi nila kayang gampanan ang responsabilidad na iyon nang sila lamang, kaya maghihintay na lang sila kapag may oras na ako.

Pagkatapos, sinabi sa akin ng isang sister, “Ikaw ang may huling pasya sa lahat ng bagay para sa grupo ngayon, malaki man o maliit. Kapag nagkakaproblema ang sinuman, hindi nila hinahanap ang katotohanan, umaasa lang sila sayo. Pakiramdam nila’y hindi nila kaya kung wala ka. Hindi mo ba naiisip na dapat kang magnilay-nilay sa iyong sarili? Hindi maaaring magpatuloy ang mga bagay nang ganito!” Matagal-tagal din akong hindi mapakali matapos marinig ang sinabi niya na, iniisip ko, “Nararamdaman ng aking mga kapatid na hindi nila magagawa kung wala ako; lahat ay kailangang dumaan sa akin. Hindi ba’t pagkokontrol yan sa grupo? Iyan ay anticristong pag-uugali! Ngunit, ang aking intensyon para sa lahat ng nagawa ko ay para lang magawa nang maayos ang gawain. Paano naging ganito? Paano ko ito lubos na mauunawaan?” Dahil nalilito at may pagkanegatibo, ibinahagi ko ang aking kalagayan sa Diyos, humihingi ng Kanyang kaliwanagan at patnubay. Pagkatapos, may mga nagpadala sa akin ng sipi ng mga salita ng Diyos na naglalantad sa mga disposisyon ng mga anticristo na talagang tumutugma sa kalagayan ko. Sabi ng Diyos: “Ang pinakakaraniwang palatandaan ng kontrol ng anticristo ay na sa saklaw ng awtoridad niya, siya lang ang may huling pasya. Kung wala siya, walang sinumang nangangahas na magdesisyon o lumutas ng isang usapin. Kung wala siya, ang iba ay nagiging parang mga batang naliligaw, mangmang kung paano magdasal, maghanap, o kumonsulta sa isa’t isa, umaasal na parang mga papet o mga patay na tao. … Ang estratehiya ng anticristo ay ang palaging lumitaw na bago at kakaiba at magsabi ng mga grandiyosong pahayag. Kahit gaano pa katama ang mga pahayag ng ibang tao, tatanggihan niya ang mga iyon. Kahit na tumutugma ang mga suhestiyon ng ibang tao sa sarili niyang mga ideya, kung hindi siya ang unang nagmungkahi sa mga iyon, hindi niya kailanman kikilalanin o gagamitin ang mga iyon. Sa halip, gagawin niya ang lahat ng makakaya niya para maliitin ang mga iyon, pagkatapos ay kokontrahin at kokondenahin ang mga iyon, tuloy-tuloy na pupunahin ang mga iyon hanggang sa maramdaman ng taong nagbibigay ng mga suhestiyon na mali ang mga ideya niya at aminin ang sarili niyang pagkakamali. Saka lang ito titigilan ng anticristo sa wakas. Nasisiyahan ang mga anticristo na itinataguyod ang kanilang sarili habang minamaliit ang iba, naglalayong idulot na sambahin sila ng iba at ilagay sila sa sentro. Ang sarili lang nila ang hinahayaan nilang mangibabaw, habang ang iba ay puwede lang manatili sa likuran. Ang anumang sabihin o gawin nila ay tama, at ang anumang sabihin o gawin ng iba ay mali. Madalas silang nagsusulong ng mga bagong pananaw para kontrahin ang mga pananaw at kilos ng iba, hinahanapan ng mali ang mga suhestiyon ng iba at ginagambala at tinatanggihan ang mga mungkahi ng iba. Sa ganitong paraan, dapat na makinig sa kanila ang ibang tao at kumilos ayon sa mga plano nila. Ginagamit nila ang mga paraan at estratehiyang ito para tuloy-tuloy kang tanggihan, atakihin, at iparamdam sa iyo na parang wala kang kakayahan, sa gayon ay ginagawa kang lalong mas mapagpasakop sa kanila, mas humahanga sa kanila at mas mataas ang tingin sa kanila. Sa ganoong paraan, lubusan ka nilang nakokontrol. Ito ang proseso kung paano sinusupil at kinokontrol ng mga anticristo ang mga tao” (Ang Salita, Vol. IV. Paglalantad sa mga Anticristo. Ikalimang Aytem: Nililihis, Inaakit, Tinatakot, at Kinokontrol Nila ang mga Tao). Matapos basahin ito, inihambing ko ang sarili ko sa sinabi ng Diyos. Responsable ako sa gawain ng grupo sa buong panahong iyon, pero hindi pa rin magawa ng iba ang kanilang mga tungkulin ayon sa mga prinsipyo, sa halip ay tinatanong ako tungkol sa lahat ng kanilang ginawa. Kung wala ako, hindi sila nangangahas na gumawa ng anumang pinal na desisyon o makipag-usap sa ibang mga grupo. Lahat sila ay napipigilan dahil sa akin. Hindi ko ba sila ipinapahamak? Ano ang nagawa at nasabi ko na humantong sa ganitong kinalabasan? Tinatalakay man namin ang gawain o pinag-uusapan ang mga ideya, kung merong sinumang may ibang pananaw sa akin, naghahanap ako ng maraming dahilan para tanggihan sila, hindi kailanman nakikibahagi sa mga katotohanang prinsipyo. Hindi ko dinakila o pinatotohanan ang Diyos, ginawa kong makinig lang ang lahat sa akin. Kapag sa palagay ko ay tama ang isang bagay, nagiging agresibo at dominante ako. Mapanghamak ako tuwing makakakita ako ng mga kakulangan sa mga kasanayan ng iba, at parehong lantaran at patago akong nanlalait. Gusto kong pilitin ang lahat na makinig sa akin, at kung hindi nila gagawin iyon, bibigyang-diin ko na bihasa ako at nauunawaan ko ang mga prinsipyo. Pagkaraan ng ilang panahon ng palaging pagtanggi at panghahamak sa iba at pagtataas sa aking sarili, pakiramdam ng lahat ng kapatid ay wala silang pakinabang, at wala silang perspektiba na kasingkompleto nang sa akin, kaya pinupuntahan nila ako para tanungin tungkol sa lahat ng bagay. Kung talagang iisipin ito, kadalasan ang mga plano na kanilang iminungkahi ay maayos naman. Kahit na ang mga ito ay hindi ganap na perpekto, magagawa ko pa rin sanang tumulong para mapabuti ang mga ito. Pero sa halip, ipinilit kong bigyang-diin na tama ako at tanggihan ang mga ideya ng iba, iniisip na ginagawa ko ito para sa kapakanan ng gawain namin. Napakayabang ko at kulang ako ng kamalayan sa sarili!

Kalaunan, binasa ko ang isa pang sipi ng salita ng Diyos: “Kapag naging mayabang ang kalikasan at diwa ng mga tao, maaari silang madalas na maghimagsik at lumaban sa Diyos, hindi makinig sa Kanyang mga salita, bumuo ng mga kuru-kuro tungkol sa Kanya, gumawa ng mga bagay na nagtataksil sa Kanya, at mga bagay na dumadakila at nagpapatotoo sa kanilang sarili. Sinasabi mo na hindi ka mayabang, ngunit ipagpalagay na binigyan ka ng isang iglesia at tinulutan kang pamunuan ito; ipagpalagay nang hindi kita pinungusan, at na wala ni isa sa pamilya ng Diyos ang pumuna o tumulong sa iyo: Matapos mo itong pamunuan sandali, aakayin mo ang mga tao sa iyong paanan at pasusunurin sa iyo, kahit hanggang sa puntong hinahangaan at iginagalang ka. At bakit mo gagawin iyon? Matutukoy ito sa iyong kalikasan; ito ay walang iba kundi isang likas na paghahayag. Hindi mo kailangang matutunan ito mula sa iba, ni hindi nila kailangang ituro ito sa iyo. Hindi mo kailangan ang iba na turuan ka o pilitin kang gawin ito; likas na nangyayari ang ganitong klaseng sitwasyon. Ang lahat ng ginagawa mo ay tungkol sa paghikayat sa mga tao na dakilain ka, purihin ka, sambahin ka, sumunod sa iyo, at makinig sa iyo sa lahat ng bagay. Ang pagpahintulot sa iyo na maging isang lider ay likas na nagdudulot sa sitwasyong ito, at hindi ito mababago. At paano nangyayari ang sitwasyong ito? Natutukoy ito sa mapagmataas na kalikasan ng tao. Ang pagpapamalas ng kayabangan ay paghihimagsik at paglaban sa Diyos. Kapag ang mga tao ay mapagmataas, palalo, at mapagmagaling, malamang magtayo sila ng kani-kanyang mga nagsasariling kaharian at gawin ang mga bagay-bagay sa anumang paraang gusto nila. Inaakay rin nila ang iba na magpakontrol sa kanila at magpasakop sa kanila. Para magkaroon ang mga tao ng kakayahang gawin ang gayong mga mapagmataas na bagay, pinatutunayan lang niyon na ang diwa ng kanilang mapagmataas na kalikasan ay katulad ng kay Satanas; katulad ito ng sa arkanghel. Kapag umabot ang kanilang kayabangan at kapalaluan sa isang partikular na antas, wala nang puwang sa puso nila para sa Diyos, at isinasantabi ang Diyos. Pagkatapos ninanais nilang maging Diyos, pinasusunod ang mga tao sa kanila, at sila ay nagiging arkanghel. Kung taglay mo ang gayong satanikong mapagmataas na kalikasan, hindi magkakaroon ng puwang ang Diyos sa iyong puso. Kahit naniniwala ka pa sa Diyos, hindi ka na kikilalanin pa ng Diyos, ituturing ka Niya bilang isang masamang tao, at ititiwalag ka” (Ang Salita, Vol. III. Ang mga Diskurso ni Cristo ng mga Huling Araw. Mayabang na Kalikasan ang Nasa Ugat ng Paglaban ng Tao sa Diyos). Natutunan ko mula sa salita ng Diyos na ang aking mayabang na kalikasan ay pumipigil sa akin na makipag-ugnayan sa mga kapatid. Napagtanto ko na itong mayabang, labis na mapagpahalaga sa sarili na kalikasan ay natural na dumating, kaya hindi ko kailangang gumawa o matuto ng anumang partikular na bagay, at maaari pa ring makuhang makinig ang lahat sa akin. Kapag iniisip ko ang tungkol sa panahong ginagampanan ko ang aking tungkulin kasama ang iba pang mga kapatid, nagmumungkahi man kami para sa mga video o nag-oorganisa ng gawain, palagi kong iniisip na ako ang may pinakamahusay na mga ideya. Nang mapansin ko na si Justin ay pasibo sa kanyang tungkulin, hindi ko siya tinulungan sa pamamagitan ng pagbabahagi ng katotohanan. Sa halip, minaliit ko siya sa puso ko dahil sa kanyang mahinang kakayahan at kawalan ng pasanin, at inako na lang ng buo ang pamamahala sa lahat, ginagawa ang lahat nang mag-isa, na para bang ako lang ang makagagawa ng mga bagay-bagay, hindi ang sinuman. Nang makita ko ang mga aspekto kung saan kulang ang kasanayan ng iba, hinamak ko sila dahil sa kawalan nila ng kakayahan at pagkaunawa, na para bang ang pagkaunawa ko ang pinakatumpak, at ako ang pinaka-maalam sa mga prinsipyo. Lagi kong minamaliit ang iba at inilalagay ang aking sarili sa pedestal, inilalahad ang aking mga saloobin at opinyon sa kanila na para bang ang mga ito lamang ang katotohanan. Pagkaraan ng ilang panahon, naramdaman ng iba na wala silang magagawa nang sila-sila lang, hanggang sa punto na lumalapit sila sa akin para sa lahat, umaasa nang buung-buo sa akin. Kung wala ako roon, hindi sila naglalakas-loob na sumulong. Nabasa ko sa mga salita ng Diyos: “Kapag umabot ang kanilang kayabangan at kapalaluan sa isang partikular na antas, wala nang puwang sa puso nila para sa Diyos, at isinasantabi ang Diyos. Pagkatapos ninanais nilang maging Diyos, pinasusunod ang mga tao sa kanila, at sila ay nagiging arkanghel” (Ang Salita, Vol. III. Ang mga Diskurso ni Cristo ng mga Huling Araw. Mayabang na Kalikasan ang Nasa Ugat ng Paglaban ng Tao sa Diyos). Nang naharap sa paghahayag ng mga salita ng Diyos, naramdaman ko ang hiya at pagkakonsiyensiya. Napagtanto ko na may malubhang-malubha akong problema. Inilagay ko ang sarili ko sa isang pedestal, laging iniisip na meron akong mga kaloob at kakayahan, na hindi ako regular na tao. Naisip ko na mayroon akong likas na katangiang mamahala, na maging lider, at ang iba ay kulang ng kakayahan, at dapat silang makinig sa iba. Natakot at nasuklam din ako sa mga saloobin at ideya kong ito. Wala talaga akong kahihiyan! Magkakasama kaming nagtatrabaho para gawin ang aming mga tungkulin, lahat ay tumatanggap sa pamumuno ng Diyos at nagpapasakop sa mga katotohanang prinsipyo, pero hinihimok ko ang lahat na tanggapin ang pamumuno ko at magpasakop sa akin. Hindi ba ako ang nasa mali dito? Sa sobrang kayabangan ko ay nawalan ako ng lahat ng katwiran. Sa “Ang Sampung Atas Administratibo na Dapat Sundin ng Hinirang na Bayan ng Diyos sa Kapanahunan ng Kaharian,” Sabi ng Diyos: “Hindi dapat ipagmalaki ng tao ang kanyang sarili, ni itaas ang kanyang sarili. Dapat niyang sambahin at dakilain ang Diyos” (Ang Salita, Vol. I. Ang Pagpapakita at Gawain ng Diyos). Sa puso ko, palagi kong nararamdaman na mas mahusay ako kaysa sa mga kagrupo ko, palagi kong inilalagay ang sarili sa itaas ng ibang mga kapatid. Nakatayo ako sa maling puwesto—inilalagay ko ang sarili ko sa isang pedestal. Totoong naalarma at natakot ako sa ganitong pag-iisip. Nagdasal ako kaagad: “Diyos ko, masyado akong mayabang at mapagtiwala sa sarili. Nilabag ko ang disposisyon Mo nang hindi ko namamalayan. Gusto ko pong magsisi, kunin ang puwestong nararapat sa akin, at gawin nang maayos ang tungkulin ko.” Dumating ang superbisor ko kalaunan para magbahagi sa akin. Sinabi niyang nabanggit ng ilang kapatid na talagang napipigilan sila sa pakikipagtrabaho sa akin. Sinabi nila na mapanghamak ako at nangmamaliit ng iba, at palaging tinatanggihan ang mga ideya ng iba, ang ilan pa nga sa kanila ay nagsasabing, “Nakakita na ako ng mayayabang na mga tao noon, pero hindi ganito kayabang.” Tumagos sa puso ko ang mga salitang ito. Hinding-hindi ko inakala na ganoong klase ng tao ang tingin sa akin ng mga kapatid, na masyado ko silang napigilan at nasaktan. Mga ilang araw pagkatapos nun, pakiramdam ko’y may nakatarak na patalim sa puso ko. Lalo na sa panahon ng talakayan ng aming gawain, kung kailan wala ni isa man ang nangahas na magsalita, at talagang nanahimik ang paligid, pakiramdam ko ay lalo pa akong nasaway. Alam kong lahat ito ay dahil sa mga pagpipigil ko sa kanila. Nasasaktan at nahihirapan, lumapit ako sa Diyos sa panalangin, humihiling sa Kanya na gabayan at akayin ako sa tunay na pagpasok at pagninilay-nilay sa sarili.

Nabasa ko ang isang sipi ng mga salita ng Diyos sa aking mga debosyonal na nagbigay sa akin ng higit na pagkaunawa sa aking sarili. Sabi ng mga salita ng Diyos: “Ang ilang lider ay hindi gumagawa kailanman nang ayon sa mga prinsipyo, mga batas sila sa kanilang sarili, pabasta-basta sila at pabigla-bigla. Maaaring tukuyin ito ng mga kapatid, at sasabihin nilang, ‘Bihira kang kumonsulta bago ka kumilos. Hindi namin nalalaman ang iyong mga husga at desisyon hanggang sa magawa mo na ang mga iyon. Bakit hindi mo kinokonsulta ang mga ito sa iba? Bakit hindi mo sinasabi sa amin nang maaga kapag gumagawa ka ng desisyon? Kahit pa tama ang ginagawa mo at mas may kakayahan ka kaysa sa amin, dapat mo pa ring ipaalam muna iyon sa amin. Kahit papaano man lang, may karapatan kaming malaman kung ano ang nangyayari. Sa palagiang pagkilos na tila ikaw ang batas—tumatahak ka sa landas ng isang anticristo!’ At ano ang maririnig mong isasagot ng lider doon? ‘Sa bahay ko, ako ang amo. Sa lahat ng bagay, malaki man o maliit, ako ang nagdedesisyon. Ganoon ang nakasanayan ko. Kapag may isyu ang sinuman sa mga kamag-anak ko, nilalapitan nila ako at ako ang pinagdedesisyon nila kung ano ang gagawin. Alam nilang lahat na magaling ako sa paglutas ng mga problema. Kaya nga ako ang namamahala sa mga usapin sa pamilya ko. Nang sumapi ako sa iglesia, inakala kong hindi ko na kailangang alalahanin pa ang mga bagay-bagay, ngunit nahirang akong lider. Hindi ko ito mapipigilan—ipinanganak ako na ganito ang kapalaran. Ibinigay sa akin ng Diyos ang kasanayang ito. Ipinanganak ako para magdesisyon at manguna sa mga pagpapasya para sa ibang tao.’ Ang ipinahihiwatig dito ay na itinadhana siyang maging opisyal, at na ang ibang tao ay ipinanganak bilang mga alipin at munting kawal. Iniisip niya na siya dapat ang magpasya, at na dapat makinig sa kanya ang ibang tao. Kahit kapag nakikita ng mga kapatid ang problema sa lider na ito at tinutukoy ito sa kanya, hindi niya tatanggapin iyon, hindi rin niya tatanggapin ang mapungusan. Lalaban at tututol siya hanggang sa ipagsigawan ng mga kapatid na tanggalin na siya. Sa buong panahong ito, iisipin ng lider, ‘Sa kakayahang katulad ng sa akin, itinadhana akong mamahala saanman ako magpunta. Sa mga kakayahang katulad ng sa inyo, palagi kayong magiging mga alipin at utusan. Itinadhana kayong utus-utusan ng ibang tao.’ Anong klaseng disposisyon ang inilalantad niya sa madalas na pagsasabi ng gayong mga bagay? Malinaw na ito ay isang tiwaling disposisyon, ito ay kayabangan, labis na pagtingin sa sarili, at sukdulang egotismo, subalit walang kahihiyan niyang ipinagyayabang at ipinangangalandakan ito na animo ay isa itong kalakasan at kapaki-pakinabang na katangian. Kapag naglalantad ng tiwaling disposisyon ang isang tao, dapat niyang pagnilayan ang kanyang sarili, alamin ang kanyang tiwaling disposisyon, dapat siyang magsisi, at maghimagsik laban dito, dapat niyang hangarin ang katotohanan hanggang sa makakilos siya ayon sa mga prinsipyo. Subalit, hindi gayon nagsasagawa ang lider na ito. Sa halip, hindi siya nagpapawasto, iginigiit niya ang sarili niyang mga pananaw at pamamaraan. Mula sa mga pag-uugaling ito, makikita mo na hindi niya talaga tinatanggap ang katotohanan at na hinding-hindi siya isang tao na naghahangad nito. Hindi siya nakikinig sa sinumang naglalantad at nagpupungos sa kanya, at sa halip ay punong-puno siya ng mga pangangatwiran para sa sarili: ‘Hmph—ganito lang talaga ako! Ang tawag dito ay galing at talento—mayroon ba nito ang sinuman sa inyo? Itinadhana akong mamahala. Saanman ako magpunta, isa akong lider. Sanay ako na ako ang nagpapasya at nagdedesisyon sa lahat ng bagay nang hindi kinokonsulta ang ibang tao. Ganoon lang talaga ako, ito ang personal na karisma ko.’ Hindi ba’t sadyang kawalanghiyaan ito? Hindi niya inaamin na mayroon siyang tiwaling disposisyon, at malinaw na hindi niya kinikilala ang mga salita ng Diyos na humahatol at naglalantad sa tao. Bagkus, itinuturing niyang katotohanan ang kanyang mga maling pananampalataya at maling paniniwala, at sinisikap niyang hikayatin ang iba na tanggapin at hangaan ang mga ito. Sa kaibuturan niya, naniniwala siya na dapat siya ang mamuno sa sambahayan ng Diyos, hindi ang katotohanan, na siya ang dapat masunod doon. Hindi ba’t lubos na kawalanghiyaan ito?” (Ang Salita, Vol. VI. Ukol sa Paghahangad sa Katotohanan I. Ang Kahulugan ng Paghahangad sa Katotohanan 1). Napahiya ako sa harap ng paghahayag na ito mula sa salita ng Diyos. Hindi ba’t ganito ang eksaktong ikinilos ko? May ilan akong kasanayan at mukhang may kaunting katalinuhan at kakayahan, kaya inakala kong ako dapat ang may huling pasya. Sa paningin ko, walang magagawang maayos ang ibang mga kapatid, at hindi ko man lang sineseryoso kapag may nagturo ng aking mga problema. Akala ko’y mayabang lang ako dahil may kakayahan ako at tama ang mga mungkahi ko. Hindi ko talaga kilala ang sarili ko. Sa katunayan, maraming beses na hindi ko nakikita nang tumpak ang isyu o isinaalang-alang ang buong sitwasyon, kagaya nang pagbalewala ko sa mga materyales sa pagtuturo na kinalap ng isa kong kapatid bilang walang silbi, habang natagpuan ng iba na merong kabuluhan ang sanggunian, at nagbibigay ng ilang magandang mungkahi. At bagama’t tama ang ideya ko sa ilang bagay, hindi ko pa rin dapat pinilit ang iba na tanggapin ito dahil lang sa kayabangan ko. Dapat ay nagbahagi ako tungkol sa mga prinsipyo at sa personal kong pagkaunawa at mga pananaw. Pagkatapos, kung maramdaman ng lahat na angkop ang sinabi ko, natural nilang tatanggapin ito. Sa halip, mayabang ako at mapagtiwala sa sarili, hindi nakikita ang mga kalakasan ng iba, at hindi nagninilay-nilay sa sarili. Madalas kong kinakalkula sa isip ko kung aling mga bagay ang napagdesisyunan ko nang tama, at kung aling mga isyu ang natuklasan at nalutas ko sa gawain namin. Habang mas lalo kong kinakalkula itong mga tagumpay, lalo kong nararamdaman na mas mahusay ako kaysa sa iba. Lalong tumindi ang kayabangan ko at lalo ko pang minaliit ang ibang tao. Naisip ko pa nga na nababagay ako sa papel ng isang superbisor, kaya masyadong mataas ang tingin ko sa sarili, at gusto kong ako ang may huling pasya sa lahat. Masyado akong mayabang at di-makatwiran at hindi ko binago ang aking satanikong disposisyon kahit kaunti. Sa pangkaraniwa’y hindi ko man lang magawang makisama sa iba. Ano ba ang dapat kong ipagmalaki? Ang ganyang pakiramdam ng pagkalugod sa aking sarili ay talagang kalunus-lunos! Sa pagbabalik-tanaw sa lahat ng ito, nakita ko kung gaano ako naging agresibo at dominante at napuno ako ng pagsisisi.

May isa pang sipi ng mga salita ng Diyos na nabasa ko kalaunan: “Masasabi ba ninyo na mahirap tuparin nang sapat ang tungkulin ng isang tao? Sa totoo lang, hindi; kailangan lamang magawa ng mga tao na magpakumbaba, magtaglay ng kaunting katinuan, at tumanggap ng angkop na posisyon. Gaano ka man kaedukado, anumang mga gantimpala ang natamo mo, o anuman ang nakamtan mo, at gaano man kataas ang iyong katayuan at ranggo, dapat mong talikdan ang lahat ng bagay na ito, dapat kang bumaba sa mataas na kinalalagyan mo—lahat ng ito ay walang halaga. Sa sambahayan ng Diyos, gaano man kalaki ang mga karangalang ito, hindi maaaring maging mas mataas ang mga ito kaysa sa katotohanan, sapagkat ang mga paimbabaw na bagay na ito ay hindi ang katotohanan, at hindi makakapalit sa lugar nito. Dapat maging malinaw sa iyo ang isyung ito. Kung sinasabi mong, ‘Napakatalino ko, napakatalas ng isip ko, mabilis akong kumilos, mabilis akong matuto, at napakagaling ng memorya ko, kaya karapat-dapat akong gumawa ng huling desisyon,’ kung palagi mong gagamiting kapital ang mga bagay na ito, at ituturing na mahalaga ang mga ito, at positibo, problema ito. Kung puno ng mga bagay na ito ang puso mo, kung nag-ugat na ang mga ito sa puso mo, mahihirapan kang tanggapin ang katotohanan—at nakakatakot isipin ang mga kahihinatnan niyan. Sa gayon, dapat mo munang iwanan at tanggihan ang mga bagay na iyon na minamahal mo, na tila maganda, na mahalaga sa iyo. Ang mga bagay na iyon ay hindi ang katotohanan; bagkus, maaaring makahadlang ang mga ito sa pagpasok mo sa katotohanan. Ang pinakamahalaga ngayon ay na kailangan mong hanapin ang katotohanan sa pagganap sa iyong tungkulin, at magsagawa ayon sa katotohanan, upang ang pagsasagawa mo ng iyong tungkulin ay maging katanggap-tanggap, sapagkat ang katanggap-tanggap na pagsasagawa ng tungkulin ay ang unang hakbang lamang patungo sa landas ng buhay pagpasok. Ano ang ibig sabihin dito ng ‘unang hakbang’? Ang ibig sabihin nito ay magsimula ng isang paglalakbay. Sa lahat ng bagay, may isang bagay na magagamit para masimulan ang paglalakbay, isang bagay na pinakapangunahin, pinakamahalaga, at ang pagkakamit ng katanggap-tanggap na pagsasagawa ng tungkulin ay isang landas ng buhay pagpasok. Kung ang iyong pagsasagawa ng tungkulin ay tila naaangkop lamang sa kung paano iyon ginagawa, ngunit hindi nakaayon sa mga katotohanang prinsipyo, kung gayon hindi mo maayos na ginagampanan ang iyong tungkulin. Kung gayon, paano ito dapat gawin ng isang tao? Kailangang sikaping matamo at hanapin ng isang tao ang mga katotohanang prinsipyo; ang masangkapan ng mga katotohanang prinsipyo ang mahalaga. Kung pagagandahin mo lamang ang iyong pag-uugali at pipigilan mo ang init ng iyong ulo, ngunit hindi ka nasasangkapan ng mga katotohanang prinsipyo, walang silbi iyan. Maaaring mayroon kang isang kaloob o espesyalidad. Magandang bagay iyan—ngunit magagamit mo lang ito nang wasto kung gagamitin mo ito sa pagsasagawa ng iyong tungkulin. Ang maayos na pagsasagawa ng iyong tungkulin ay hindi nangangailangan ng pagpapabuti ng iyong pagkatao o personalidad, ni nangangailangan na isantabi mo ang iyong kaloob o talento. Hindi iyan ang kailangan. Ang mahalaga ay na nauunawaan mo ang katotohanan at natututo kang magpasakop sa Diyos. Hindi maiiwasan na magbubunyag ka ng tiwaling disposisyon habang ginagampanan mo ang iyong tungkulin. Ano ang dapat mong gawin sa gayong mga pagkakataon? Kailangan mong hanapin ang katotohanan para malutas ang problema at makakilos ka ayon sa mga katotohanang prinsipyo. Gawin mo ito, at hindi magiging problema para sa iyo ang gampanan nang maayos ang iyong tungkulin. Saanmang mundo ang iyong kaloob o kadalubhasaan, o saan ka man puwedeng mayroong anumang bokasyonal na karunungan, ang paggamit sa mga bagay na ito sa pagganap ng iyong tungkulin ay ang pinakanararapat—ito ang tanging paraan para magampanan mo nang maayos ang iyong tungkulin. Ang isang estratehiya ay umasa sa konsensiya at katwiran para gampanan ang iyong tungkulin, ang isa pa ay na dapat mong hanapin ang katotohanan para lutasin ang iyong tiwaling disposisyon. Nagkakamit ang isang tao ng buhay pagpasok sa pamamagitan ng pagganap ng kanyang tungkulin sa ganitong paraan, at nakakaya niyang tuparin ang kanyang tungkulin nang sapat” (Ang Salita, Vol. III. Ang mga Diskurso ni Cristo ng mga Huling Araw. Ano ang Sapat na Pagtupad ng Tungkulin?). Sa pagninilay sa mga salita ng Diyos, natutunan ko na hindi sinusukat ng Diyos kung ang isang tao ba ay ginagawa ang kanyang tungkulin nang pasok sa pamantayan sa pamamagitan ng kung ano ang nakikitang nagawa na, o kung nagawa ba ito nang tama, kundi sa halip ay sinusukat ito nang naaayon sa kung anong landas ang kanyang tinatahak sa kanyang tungkulin, at kung hinahanap at isinasagawa ba niya ang katotohanan. Natutuhan ko rin na para malutas ang isang mayabang na disposisyon at gawin nang pasok sa pamantayan ang aking tungkulin, kailangan ko munang isantabi ang mga kaloob at kalakasan na ipinagmamalaki ko, at lumapit sa Diyos para hanapin ang katotohanan. Kung patuloy lang akong aasa sa aking kakayahan at mga kaloob sa paggawa ng mga bagay, nang hindi hinahanap ang katotohanan o sinusunod ang mga prinsipyo, hindi sasang-ayon ang Diyos gaano man karami ang aking nagawa. Noon, minaliit ko ang iba dahil sa kawalan ng mga kasanayan at kakayahan. Kapag nakikita kong gumagawa sila ng kaunting pagkakamali o gumagawa ng isang bagay nang hindi perpekto, napupuno ako ng pangmamata at panghahamak sa kanila, kapwa sa hayagan at sa isipan. Pero kapag isinasauli ang mga video na ginawa ko para sa maraming rebisyon at nagbibigay sa akin ang iba ng mga mungkahi, walang nangmamaliit sa akin, ngunit sa halip ay matiyaga nilang sinabi sa akin kung ano ang kailangang pagbutihin. At saka, halos hindi ko tinatanggap ang mga mungkahi ng mga ipinares sa akin, at bagamat walang mahuhusay na kaloob o kakayahan ang ilang kapatid, hinahanap nila ang mga prinsipyo sa kanilang tungkulin, mapagpakumbaba silang nakikinig sa mga mungkahi ng iba, at kaya nilang makipagtulungan nang maayos. Sa paghahambing ng aking pag-uugali sa kanila, nakaramdam ako ng sobrang kahihiyan. Nakita ko kung paanong wala akong pagpasok sa katotohanan. Sa tungkulin ko pagkatapos nun, kapag may alitan sa pagitan ko at ng iba, isinasagawa ko ang pagsasantabi sa sarili ko, sinusubukan, sa halip, na hanapin ang mga katotohanang prinsipyo, itinuturing na isa itong pagkakataon para isagawa ang katotohanan.

Sa ibang pagkakataon, tinatalakay ko ang isang isyu kasama ang dalawang sister, at magkaiba ang mga ideya namin. Sa isip ko ay ako ang may pinakamagandang ideya at iniisip ko ang tungkol sa sasabihin ko para patunayan na tama ako, kung paano ko sila makukumbinsi. Bigla kong napagtanto na nagpapakita na naman ako ng mayabang na disposisyon, ninanais na gamitin ang sarili kong opinyon para kontrahin ang mga ideya ng iba. Agad akong nagdasal, humihiling sa Diyos na gabayan ako sa pagsasantabi ng aking sarili at pakikinig sa mga mungkahi ng iba. Naisip ko ang salita ng Diyos: “Sa iglesia, posibleng dumapo ang kaliwanagan at paggabay ng Banal na Espiritu sa sinumang nakauunawa sa katotohanan at ang may kakayahang makaarok. Dapat mong sunggaban ang kaliwanagan at pagtanglaw ng Banal na Espiritu, mahigpit itong sundin at malapit na makipagtulungan dito. Sa paggawa nito, tatahak ka sa pinakatamang landas; ito ang landas na ginagabayan ng Banal na Espiritu. Bigyan mo ng espesyal na pansin kung paano gumagawa at gumagabay ang Banal na Espiritu sa mga ginagawaan Niya. Dapat kang makipagbahaginan nang madalas sa iba, nang nagmumungkahi at nagpapahayag ng sarili mong mga pananaw—ito ay iyong tungkulin at iyong kalayaan. Ngunit sa huli, kapag kailangang magdesisyon, kung ikaw lamang ang gumagawa ng huling pasya, at pinasusunod mo ang lahat sa iyong sinasabi at pinaaayon sila sa iyong kagustuhan, nilalabag mo ang mga prinsipyo. Dapat kang gumawa ng tamang pagpapasya batay sa iniisip ng karamihan, at saka ka magpasya. Kung ang mga mungkahi ng karamihan ay hindi umaayon sa mga katotohanang prinsipyo, dapat mong panghawakan ang katotohanan. Ito lamang ang umaayon sa mga katotohanang prinsipyo” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Nakita ko mula sa mga salita ng Diyos na ang pagbibigay ng mga ideya at paggawa ng mga video ay tungkulin ko, pero ang pagpapasya kung aling plano ang pinakamainam ay hindi nakasalalay sa sinumang tao. Kailangang pag-usapan at pagpasyahan iyan ng mga kapatid nang magkakasama, at pagkatapos ay sundin ang pinakamainam na mungkahi. Talagang nakaramdam ako ng kapayapaan sa sandaling isagawa ko ang mga pagkatantong iyon. Nang magawa ang video na iyon, kahit na sa bandang huli ay sinang-ayunan at ginamit ng iba ang bersyon ko, hindi ko minaliit ang dalawang kapatid dahil doon. Naramdaman kong sa pamamagitan ng prosesong ito, sa wakas ay naisagawa ko ang katotohanan nang hindi nabubuhay sa aking mayabang na disposisyon. Naranasan ko ang katunayan na ang Diyos ay hindi lamang tumitingin sa tama o mali; ang mas mahalaga ay kung anong disposisyon namumuhay ang tao. Kung ang isang tao ay tama ngunit nagpapakita ng mayabang na disposisyon, kinamumuhian iyan ng Diyos.

Pagkatapos, nang subukan kong seryosong isaalang-alang ang mga ideya ng ibang tao, napagtanto ko na ang mga mungkahi ng aking mga kapatid sa katunayan ay maraming aspeto na maaaring magamit; tiningnan lang nila ang mga bagay-bagay mula sa ibang perspektibo kaysa akin. Dati, lagi kong iniisip na hindi tinitingnan ng ibang tao ang buong sitwasyon, dahil tinitingnan ko lang ang mga bagay-bagay mula sa sarili kong pananaw at halos hindi talaga nakikinig sa mga ideya ng iba. Tapos, napagtanto ko na ang lahat ay may mga kalakasan, at may mga matututunan ako sa kanila. Hindi ko gustong manatiling naniniwala sa aking sarili nang may kayabangan. Sa halip, handa akong gumawa nang maayos kasama ng aking mga kapatid, hanapin ang katotohanan, mas madalas pang makinig sa kanilang mga mungkahi, at makipagtulungang magampanan nang maayos ang aming tungkulin.


94. Ang Pagsandig sa Diyos ang Pinakadakilang Karunungan

Ni Ma Hong, Tsina

Noong taglagas ng 2011, nakilala ko ang kanayon kong si Fang Min, na may mabuting pagkatao at napakabait. Mahigit dalawampung taon na siyang sumasampalataya sa Panginoon, palaging dumadalo sa mga pagtitipon at nagbabasa ng Bibliya. Isa siyang tunay na mananampalataya, kaya’t gusto kong ibahagi sa kanya ang ebanghelyo ng Makapangyarihang Diyos sa mga huling araw. Nung panahong iyon, sandali pa lang akong sumasampalataya sa Diyos, at kakaunti ang nauunawaan kong katotohanan, kaya hiniling ko sa isang kapatid na si Song Jiayin, na patotohanan kay Fang Min ang gawain ng Diyos sa mga huling araw. Sa pagbabahagi tungkol sa gawain ng Diyos sa mga huling araw, at sa pagbabasa ng Kanyang mga salita, noon din ay nagpasya si Fang Min na higit pang magsiyasat. Napakasaya ko noong panahong iyon. Pero nang bisitahin ko si Fang Min makalipas ang ilang araw, sinabi niyang ayaw na niyang ipagpatuloy ang pagsisiyasat. Sabi niya, “Nabasa ko ang mga salita ng Makapangyarihang Diyos at nadama kong mabuti ang mga ito, kaya tinawagan ko ang aking ina at sinabi sa kanya ang mabuting balita ng pagbabalik ng Panginoon. Sinabi ng aking ina na ang pinaniniwalaan mo ay ang Kidlat ng Silanganan at hindi ko ito dapat paniwalaan. Palaging sinasabi ng aming mga mangangaral na ang lahat ng salita at gawain ng Diyos ay nasa Bibliya, at walang salita at gawain ng Diyos ang nasa labas ng Bibliya. Sinasabi nila na lihis sa Bibliya ang pangangaral ng Kidlat ng Silanganan, at na imposibleng ito ang pagbabalik ng Panginoon.” Nakita kong nalihis at naabala si Fang Min ng kanyang ina at ng mga tagapangaral ng kanyang simbahan, kaya balisa kong sinabing, “Kung naniniwala ang mga tao sa relihiyon na ang mga salita at gawain ng Diyos ay nasa Bibliya, at hindi nangyayari ang mga ito sa labas ng Bibliya, hindi ba ito paglilimita sa Diyos sa kung ano ang nasa Banal na Kasulatan? Maaari nga kaya talagang hindi kayang gumawa ng Diyos ng bagong gawain sa labas ng Bibliya, at hindi kayang bumigkas ng anumang bagong salita? Ang Diyos ang Lumikha, ang pinanggagalingan ng buhay. Siya ay labis na makapangyarihan sa lahat, matalino, at sagana. Maaari bang katawanin ng Bibliya lang ang kabuuan ng Diyos? Paanong ang mga salita at gawain ng Diyos ay iyon lang na mga nakatala sa Bibliya? Ang gawain ng Diyos ay palaging bago at hindi kailanman luma. Bawat yugto ng Kanyang gawain ay nakabatay sa nauna, at gumagawa Siya ng mas bago at mas mataas na gawain sa bawat yugto. Halimbawa, sa Kapanahunan ng Kautusan sa Lumang Tipan, naglabas ang Diyos ng mga kautusan para pangunahan ang buhay ng mga tao sa lupa. Gayunpaman, nung Kapanahunan ng Biyaya sa Bagong Tipan, hindi inulit ng Diyos ang gawain sa Kapanahunan ng Kautusan. Sa halip, batay sa Kanyang gawain sa Kapanahunan ng Kautusan, ginawa Niya ang gawain ng pagpapako sa krus para tubusin ang buong sangkatauhan. Nakatala ba ang bagong gawaing ito sa Lumang Tipan? Hindi. Iyong mga nanatili sa Lumang Tipan ay hindi tinanggap ang bagong gawain ng Panginoong Jesus, at lahat sila ay inabandona at tiniwalag ng Diyos. Ganoon din sa yugtong ito ng gawain sa mga huling araw. Batay sa Kanyang plano para sa gawain ng pagliligtas, ginagawa ng Diyos ang gawain ng paghatol alinsunod sa mga pangangailangan ng mga tao, upang ganap na lutasin ang problema ng kasalanan ng mga tao, para linisin ang mga tao. Tanging sa pagsunod sa mga yapak ng Kordero at pagtanggap sa bagong gawain ng Diyos natin makakamit ang pagliligtas ng Diyos at mapapasok ang Kanyang kaharian. Hindi nabasa ng iyong ina ang mga bagong salita ng Diyos—hindi niya ito nauunawaan, kaya nasabi niya iyon. Maaaring magsiyasat ka muna. Huwag kang magdesisyon nang hindi ito pinag-iisipan. Kung mapapalampas mo ang pagbabalik ng Panginoon, hindi ka na magkakaroon ng pagkakataong mailigtas ng Diyos.” Pero kahit anong sabihin ko, ayaw niyang makinig. Gusto kong hilingin sa isa pang kapatid na magbahagi kay Fang Min, pero ayaw pumayag ni Fang Min. Sinabi niya ring babalik na siya sa kanyang bayan sa loob ng ilang araw, at nakabili na ng tiket sa tren. Alalang alala ako—siya ay nabahala at nagsimula nang mag-alinlangan. Kung babalik siya sa kanyang bayan, hindi ba’t lalo pa siyang guguluhin ng kanyang pastor at mga mangangaral? Gayunpaman, nakapagpasya na si Fang Min, at alam kong hindi siya makikinig sa sasabihin ko nung panahong iyon, kaya kailangan ko nang umalis.

Pag-uwi ko, nang maisip ko kung gaano kaliit ang pag-asa na mangaral kay Fang Min ngayong papunta na siya sa kanyang bayan, maliit ang aking pananalig, at nadama kong napakahirap mangaral ng ebanghelyo. Habang lalo ko itong iniisip, lalo akong nahihirapan. Nang nag-uumpisa na akong makaramdam ng pagkanegatibo, naalala ko ang mga salita ng Diyos: “Sa Kapanahunan ng Biyaya, nagkaroon si Jesus ng habag at biyaya para sa mga tao. Kung ang isa sa sandaang tupa ay naligaw, iiwan Niya ang siyamnapu’t siyam upang hanapin ang isa. Ang pangungusap na ito ay hindi naglalarawan ng isang uri ng mekanikal na kilos, o ng isang regulasyon; sa halip, ipinakikita nito ang agarang layunin ng Diyos na maghatid ng kaligtasan sa mga tao, pati na rin ng Kanyang malalim na pagmamahal para sa kanila. Hindi ito isang paraan ng paggawa ng mga bagay-bagay; ito ay isang uri ng disposisyon, isang uri ng pag-iisip” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Nakaaantig talaga ang mga salita ng Diyos. Kung mawala ang kahit isa sa isandaang tupa, iiwan ng Diyos ang siyamnapu’t siyam para lang mahanap ang isang nawawalang tupa. Nakita kong ang pagnanais ng Diyos na iligtas ang mga tao ay maalab at wagas. Ayaw ng Diyos na mawala ang sinumang tunay na nananalig sa Kanya, napakalaki ng pagmamahal Niya para sa mga tao. Habang pinagninilayan ko ang mga salita ng Diyos, nahihiya ako. Para iligtas ang tiwaling sangkatauhan, pumarito sa lupa ang Diyos sa katawang-tao, at nagbayad ng malaking halaga, lahat para sa pag-asang ang mga tapat na mananampalataya ng Diyos ay lalapit sa Kanya at tatanggapin ang Kanyang pagliligtas. Ngunit nang maharap ako sa paghihirap sa pangangaral ng ebanghelyo, naging negatibo ako at umatras. Masyado kong binalewala ang layunin ng Diyos. Kahit na nalihis at nagulo si Fang Min, at may ilang relihiyosong kuru-kuro, isa siyang tunay na mananampalataya ng Diyos. Kailangan kong gawin ang aking makakaya para magbahagi sa kanya tungkol sa katotohanan, para mawala ang kanyang mga kuru-kuro, at maiharap siya sa Kanya. Ito ay tungkulin ko. Naalala ko ang isa pang sipi ng mga salita ng Diyos: “Ang puso’t espiritu ng tao ay nasa kamay ng Diyos, lahat ng tungkol sa buhay niya ay namamasdan ng mga mata ng Diyos. Naniniwala ka man dito o hindi, anuman at lahat ng bagay, buhay man o patay, ay lilipat, magbabago, mapapanibago, at maglalaho alinsunod sa mga iniisip ng Diyos. Ganito pinamumunuan ng Diyos ang lahat ng bagay” (Ang Salita, Vol. I. Ang Pagpapakita at Gawain ng Diyos. Diyos ang Pinagmulan ng Buhay ng Tao). Binigyan ako ng pananalig at lakas ng mga salita ng Diyos. Ang lahat ng bagay ay nasa mga kamay ng Diyos, kabilang ang mga kaisipan at ideya ng mga tao. Sa mga mata ng tao, naabala na ngayon si Fang Min, babalik na siya sa kanyang bayan, at ang pag-asang maipangaral sa kanya ang ebanghelyo ay napakaliit. Gayunpaman, pero may kataas-taasang kapangyarihan ang Diyos sa lahat ng bagay. Kung isa siyang tupa ng Diyos, mauunawaan niya ang tinig ng Diyos. Ang magagawa ko lang ay ang subukan ang aking makakaya para makipagtulungan, at hanggang sa matapos ang usaping ito, hindi ako maaaring basta-bastang sumuko. Nang mapagtanto ko ito, nagdasal ako sa Diyos, “Diyos ko! Naabala si Fang Min, at ngayon ay hindi naglalakas-loob na siyasatin ang tunay na daan. Ipinagkakatiwala ko siya sa mga kamay Mo. Kung siya ay Iyong tupa, nais kong gawin ang aking makakaya para maipangaral sa kanya ang ebanghelyo.” Pagkatapos niyon, nalaman kong inakala ni Fang Min na 9:10 ng gabi ang kanyang tren, pero ito pala ay 9:10 ng umaga, kaya hindi siya nakaalis. Nakita kong nasa mga kamay ng Diyos ang lahat ng puso at espiritu ng mga tao, at ang Diyos ang nangangasiwa at nagsasaayos ng lahat ng bagay. Paulit-ulit kong pinasalamatan ang Diyos sa puso ko, at lalo akong nagkaroon ng pananalig sa pangangaral ng ebanghelyo kay Fang Min.

Pagkatapos niyon, pinuntahan ko si Fang Min, at nung makita kong kumakapit pa rin siya sa kanyang mga kuru-kuro, binasahan ko siya ng isang sipi ng mga salita ng Makapangyarihang Diyos: “Yamang hinahanap natin ang mga yapak ng Diyos, dapat nating hanapin ang mga layunin ng Diyos, ang mga salita ng Diyos, ang mga pagpapahayag ng Diyos—sapagkat kung saanman naroon ang mga bagong salita na binibigkas ng Diyos, naroon ang tinig ng Diyos, at kung saanman naroon ang mga yapak ng Diyos, naroon ang mga gawa ng Diyos. Kung saanman naroon ang pagpapahayag ng Diyos, doon nagpapakita ang Diyos, at kung saanman nagpapakita ang Diyos, doon umiiral ang katotohanan, ang daan, at ang buhay. Sa paghahanap sa mga yapak ng Diyos, nabalewala na ninyo ang mga salitang ‘Ang Diyos ang katotohanan, ang daan, at ang buhay.’ At kaya, maraming tao, kahit pa tumatanggap sila ng katotohanan, ang hindi naniniwala na nakita na nila ang mga yapak ng Diyos, at lalo nang hindi nila kinikilala ang pagpapakita ng Diyos. Napakatinding pagkakamali! Ang pagpapakita ng Diyos ay hindi maipagkakasundo sa mga kuru-kuro ng tao, at lalong hindi maaaring magpakita ang Diyos ayon sa utos ng tao. Ang Diyos ay gumagawa ng Kanyang sariling mga pagpapasya at Kanyang sariling mga plano kapag ginagawa Niya ang Kanyang gawain; bukod dito, Siya ay may sariling mga layunin, at sarili Niyang mga pamamaraan. Anupaman ang gawaing ginagawa Niya, hindi Niya kailangang talakayin ito sa tao o hingin ang payo nito, lalo na ang ipaalam sa bawat isang tao ang tungkol sa Kanyang gawain. Ito ang disposisyon ng Diyos, at dapat, higit pa, na kilalanin ng lahat. Kung nais ninyong masaksihan ang pagpapakita ng Diyos, sundan ang mga yapak ng Diyos, kung gayon nararapat muna ninyong iwan ang inyong sariling mga kuru-kuro. Hindi mo dapat utusan ang Diyos na gawin ito o iyan, lalong hindi mo Siya dapat ikulong sa sarili mong mga hangganan at limitahan Siya sa sarili mong mga kuru-kuro. Sa halip, dapat ay inoobliga ninyo sa inyong mga sarili kung paano ninyo dapat hanapin ang mga yapak ng Diyos, kung paano ninyo dapat tanggapin ang pagpapakita ng Diyos, at kung paano kayo dapat magpasailalim sa bagong gawain ng Diyos: Ito ang dapat na gawin ng tao” (Ang Salita, Vol. I. Ang Pagpapakita at Gawain ng Diyos. Apendise 1: Ang Pagpapakita ng Diyos ay Naghatid ng Isang Bagong Kapanahunan). Matapos basahin ang mga salita ng Diyos, nagbahagi ako sa kanya, “Kung gusto nating makasalubong sa pagbabalik ng Panginoon, dapat nating matutunang bitiwan ang sarili nating mga kuru-kuro. Alam mong higit pa sa mga iniisip ng tao ang mga iniisip ng Diyos. Hindi gumagawa ang Diyos ayon sa mga kuru-kuro at guni-guni ng tao. ‘Ang lahat ng salita at gawain ng Diyos ay nasa Bibliya, at wala sa mga ito ang nangyayari sa labas ng Bibliya,’—may anumang batayan ba ito sa salita ng Diyos? Wala. Hindi ito kailanman sinabi ng Panginoong Jesus, ni hindi ito pinatotohanan ng Banal na Espiritu. Kaya hindi ba’t nakabatay ito sa mga kuru-kuro at guni-guni ng tao? Nang pumarito ang Panginoong Jesus para gumawa, hindi tiningnan ng mga Pariseo kung gaano karaming katotohanan ang ipinahayag ng Panginoong Jesus. Sa halip, kumapit sila sa Lumang Tipan, iniisip na wala sa Bibliya ang mga salita at gawain ng Panginoong Jesus. Ginamit nila itong dahilan para kondenahin ang Panginoong Jesus, sa huli, ginagawa ang karumal-dumal na kasalanan ng pagpapapako sa Kanya sa krus. Kailangan nating matuto ng aral mula sa kabiguan ng mga Pariseo! Ang mga salita at gawin ng Diyos ay hindi kailanman napipigilan ng sinuman o anuman, lalo na ng Bibliya. Palaging nagsasabi ng mas maraming salita at gumagawa ng higit pang bagong gawain ang Diyos alinsunod sa Kanyang plano ng pamamahala at sa mga pangangailangan ng sangkatauhan. Kaya para matukoy kung ang Makapangyarihang Diyos ay ang nagbalik na Panginoong Jesus, hindi natin puwedeng tingnan kung labas ba sa Bibliya ang mga salita at gawain ng Makapangyarihang Diyos. Dapat nating tingnan kung ang mga salita ng Makapangyarihang Diyos ay ang katotohanan at kung magagawa ng Makapagyarihang Diyos ang gawain ng pagliligtas sa sangkatauhan, sapagkat ang Diyos lamang ang katotohanan, ang daan, at ang buhay, at ang Diyos lang ang makapagliligtas sa sangkatauhan. Nabasa mo na ang mga salita ng Makapangyarihang Diyos, at kinikilala mo ang awtoridad at kapangyarihan ng Kanyang salita. Bukod dito, inihahayag ng Kanyang mga salita ang anim na libong taong plano ng pamamahala ng Diyos, ang mga misteryo ng Bibliya, kung sino ang makapapasok sa kaharian ng langit, at ang hinaharap na destinasyon ng sangkatauhan. Walang taong nakaaalam ng mga misteryong ito ng katotohanan, ang Diyos lang ang makapaghahayag sa mga ito….” Pero bago ko pa matapos ang aking pagbabahagi, sumingit si Fang Min at hindi na ako pinagsalita pa. Akala ko ay dahil iyon sa hindi malinaw ang aking pagbabahagi, kaya gusto kong magbahagi pa si Jiayin kay Fang Min pagkatapos niyon, ngunit ayaw nang pumayag ni Fang Min. Sobra akong nag-aalala. Sandali pa lang akong sumasampalataya sa Diyos, at kaunti lang ang nauunawaan kong katotohanan, at hindi malinaw ang naging pagbabahagi ko sa marami sa mga iyon. Pakiramdam ko ay hindi ko malulutas ang mga problema niya. Sa harap ng mga paghihirap na ito, gusto kong umatras. Naisip ko, “Kung hindi talaga magagawa ito, titigil na ako. Napakahirap nito!” Habang lalo ko itong iniisip, mas nagiging negatibo ang pakiramdam ko, at nung pauwi ako, wala akong kahit na anong motibasyon.

Sa isang pagtitipon, nalaman ng mga kapatid ang aking kalagayan, at binasahan nila ako ng isang sipi ng salita ng Diyos: “Ano ang tinutukoy ng salitang ‘pananampalataya’? Ang pananampalataya ay ang tunay na paniniwala at tapat na pusong dapat taglayin ng mga tao kapag hindi nila nakikita o nahahawakan ang isang bagay, kapag ang gawain ng Diyos ay hindi naaayon sa mga kuru-kuro ng tao, kapag hindi ito kayang abutin ng tao. Ito ang pananampalatayang binabanggit Ko. Kailangang manampalataya ang mga tao sa mga panahon ng paghihirap at pagpipino, at ang pananampalataya ay isang bagay na sinusundan ng pagpipino; hindi mapaghihiwalay ang pagpipino at pananampalataya. Paano man gumawa ang Diyos, at anuman ang iyong sitwasyon, nagagawa mong hangarin ang buhay at hanapin ang katotohanan, at hangaring malaman ang tungkol sa gawain ng Diyos, at magkaroon ng pag-unawa sa Kanyang mga kilos, at nagagawa mong kumilos alinsunod sa katotohanan. Ang paggawa nito ang kahulugan ng pagkakaroon ng tunay na pananampalataya, at ang paggawa nito ay nagpapakita na hindi ka nawalan ng pananampalataya sa Diyos. Magkakaroon ka lamang ng tunay na pananampalataya sa Diyos kung nagagawa mong piliting hangarin ang katotohanan sa panahon ng pagpipino, kung nagagawa mong tunay na mahalin ang Diyos at hindi ka nagkakaroon ng mga pagdududa tungkol sa Kanya, kung isinasagawa mo pa rin ang katotohanan anuman ang gawin Niya upang mapalugod Siya, at kung nagagawa mong hangarin nang taos-puso ang Kanyang mga layunin at isaalang-alang ang Kanyang mga layunin” (Ang Salita, Vol. I. Ang Pagpapakita at Gawain ng Diyos. Yaong mga Gagawing Perpekto ay Kailangang Sumailalim sa Pagpipino). Matapos basahin ang mga salita ng Diyos, nagbahagi ang isang kapatid, “Kung tayo ay pasibo at umaatras kapag nahihirapang ipangaral ang ebanghelyo, ito ay pangunahing dahil hindi natin nauunawaan ang layunin ng Diyos. Sa totoo lang, hinahayaan ng Diyos na dumating sa atin ang mga paghihirap na ito para maperpekto ang ating pananampalataya at matuto tayong umasa sa Diyos, at kasabay nito, sa pamamagitan ng mga paghihirap na ito, masasangkapan natin ang sarili natin ng katotohanan at matututo tayong magpatotoo sa gawain ng Diyos.” Sa pamamagitan ng kanyang pagbabahagi tungkol sa salita ng Diyos, napagtanto kong may mabubuting layunin ang Diyos sa mga paghihirap na hinaharap natin sa pangangaral ng ebanghelyo. Gusto ng Diyos na gamitin ito para gawing perpekto ang ating pananampalataya at tulungan tayong makaunawa ng higit pang katotohanan. Pero nung nahirapan ako, sa halip na isiping umasa sa Diyos at hanapin ang katotohanan para malutas ang mga kuru-kuro ni Fang Min at dalhin siya sa harap ng Diyos, nalugmok ako sa paghihirap, ninanais na umatras at sumuko. Hindi ko gustong lalo pang magsikap o magbayad ng higit pang halaga, at hindi ko isinaalang-alang man lang ang layunin ng Diyos. Nang ihayag sa akin ang mga katotohanan, nakita ko sa wakas na wala akong anumang pananampalataya sa Diyos, at ang aking tayog ay hamak na mababa. Naalala ko ang mga salita ng Diyos: “Habang mas nakikipagtulungan ang mga tao, at habang mas hinahangad nilang maabot ang mga pamantayan ng mga hinihingi ng Diyos, nagkakaroon ng mas malaking epekto ang Banal na Espiritu” (Ang Salita, Vol. I. Ang Pagpapakita at Gawain ng Diyos. Paano Makikilala ang Realidad). Totoo na habang mas nagtutulungan ang mga tao, lalong napapasakanila ang gawain ng Banal na Espiritu. Kahit mahigit dalawampung taon nang nananalig si Fang Min sa Panginoon at may kaalaman siya tungkol sa Bibliya, taglay ko ang salita ng Makapangyarihang Diyos. Ang salita ng Diyos ang katotohanan at malulutas nito ang lahat ng problema ng mga tao. Nang maunawaan ko ito, naging handa akong tunay na umaasa sa Diyos at magbayad ng halaga, at gawin ang makakaya ko para lutasin ang kanyang mga kuru-kuro.

Pagkatapos niyon, naghanap ako kasama ng mga kapatid na nakauunawa ng katotohanan tungkol sa pinanghahawakang kuru-kuro ni Fang Min, at tinulungan nila akong maghanap ng mga nauugnay na sipi ng salita ng Diyos. Pagkatapos, pumunta ulit ako sa bahay ni Fang Min at binasahan siya ng dalawang sipi ng salita ng Makapangyarihang Diyos: “Ang mga regulasyon ba ay kailangang iangkop sa gawain ng Diyos? At ang Diyos ba ay dapat na gumawa ayon sa mga propesiya ng mga propeta? Kung tutuusin, alin ang mas dakila: ang Diyos o ang Bibliya? Bakit kailangang gumawa ang Diyos nang naaayon sa Bibliya? Maaari kaya na walang karapatan ang Diyos na higitan ang Bibliya? Hindi ba maaaring humiwalay ang Diyos sa Bibliya at gumawa ng ibang gawain? Bakit hindi ipinangilin ni Jesus at ng Kanyang mga disipulo ang araw ng Sabbath? Kung magsasagawa Siya nang isinasaalang-alang ang araw ng Sabbath at nang ayon sa mga utos ng Lumang Tipan, bakit hindi nangilin si Jesus sa Sabbath nang dumating Siya, at sa halip ay naghugas ng mga paa, nagtaklob ng ulo, naghati-hati ng tinapay, at uminom ng alak? Hindi ba wala itong lahat sa mga utos ng Lumang Tipan? Kung iginalang ni Jesus ang Lumang Tipan, bakit Niya hindi isinagawa ang mga regulasyong ito? Dapat mong malaman kung alin ang nauna, ang Diyos o ang Bibliya! Bilang Panginoon ng Sabbath, hindi ba Siya maaaring maging Panginoon din ng Bibliya?” (Ang Salita, Vol. I. Ang Pagpapakita at Gawain ng Diyos. Tungkol sa Bibliya 1). “Kung nais mong makita ang gawain ng Kapanahunan ng Kautusan, at makita kung paano sinundan ng mga Israelita ang landas ni Jehova, dapat mong basahin ang Lumang Tipan; kung nais mong maunawaan ang gawain ng Kapanahunan ng Biyaya, dapat mong basahin ang Bagong Tipan. Ngunit paano mo makikita ang mga gawain sa mga huling araw? Kailangan mong tanggapin ang pamumuno ng Diyos ng kasalukuyan, at pumasok sa gawain sa kasalukuyan, dahil ito ang bagong gawain, at wala pang nakapagtatala nito dati sa Bibliya. Ngayon, ang Diyos ay naging tao at pumili ng ibang hinirang na mga tao sa Tsina. Ang Diyos ay gumagawa sa mga taong ito, nagpapatuloy Siya mula sa Kanyang gawain sa daigdig, at nagpapatuloy mula sa gawain sa Kapanahunan ng Biyaya. Ang gawain sa kasalukuyan ay isang daan na hindi pa kailanman nalakaran ng tao, at daan na wala pang sinuman ang nakakita. Ito ay gawain na hindi pa kailanman nagawa—ito ang pinakabagong gawain ng Diyos sa mundo. Kaya ang gawain na hindi pa nagawa noon ay hindi kasaysayan, dahil ang ngayon ay ngayon, at hindi pa nagiging nakaraan. Hindi alam ng mga tao na ang Diyos ay nakagawa nang mas nakahihigit at mas bagong gawain sa mundo, at sa labas ng Israel, na lumampas na ito sa saklaw ng Israel, at lampas sa mga propesiya na ibinigay ng mga propeta, na ito ay bago at kahanga-hangang gawain na hindi sakop ng mga propesiya, at mas bagong gawain na lampas sa Israel, at gawain na hindi makikita o kaya ay magawang akalain ng mga tao. Paanong ang Bibliya ay naglalaman ng malinaw na mga talaan ng nasabing gawain? Sino ang maaaring makapagtala ng bawat isang bahagi ng gawain ngayon bago ito maganap, nang walang makakaligtaan? Sino ang maaaring makapagtala nitong mas makapangyarihan at mas may karunungang gawain na sumasalungat sa kinaugalian na nasa lumang inaamag na libro na iyon? Ang gawain sa kasalukuyan ay hindi kasaysayan, at dahil dito, kung nais mong lumakad sa bagong landas ngayon, kailangan mong lisanin ang Bibliya, dapat mong lagpasan ang mga aklat ng propesiya o kasaysayan na nasa Bibliya. Sa ganitong paraan ka lamang maaaring makalakad sa bagong landas nang maayos, at sa ganitong paraan ka lamang makakapasok sa bagong mundo at sa bagong gawain” (Ang Salita, Vol. I. Ang Pagpapakita at Gawain ng Diyos. Tungkol sa Bibliya 1). Matapos basahin ang mga salita ng Diyos, nagbahagi ako sa kanya, “Naniniwala kang dahil ang mga salita at gawain ng Makapangyarihang Diyos ay wala sa Bibliya, hindi Siya ang nagbalik na Panginoon. Ito ay paglilimita sa Diyos sa kung ano ang nasa Bibliya, na pagtatakda ng hangganan ng Diyos. Nauna ba ang Diyos o nauna ang Bibliya? Naroon na ba ang Bibliya nung unang nilikha ng Diyos ang kalangitan, ang lupa, at lahat ng bagay? Walang Bibliya si Abraham. Hindi siya nanalig sa Diyos ayon sa Bibliya. Masasabi ba nating hindi nanalig si Abraham sa Diyos? Dapat nating maunawaan na ang Bibliya ay talaan lamang ng kasaysayan ng gawain ng Diyos. Nalikha ito pagkatapos makompleto ng Diyos ang Kanyang gawain, at pagkatapos malipon ng mga sumunod na henerasyon. Nang pumarito ang Panginoong Jesus para gumawa, walang Bagong Tipan. Ang nabasa lamang ng mga tao ay ang Lumang Tipan. Ilang siglo pagkatapos gumawa ng Panginoong Jesus saka nabuo ang Luma at Bagong Tipan. Pinatutunayan nito na nauna ang mga salita at gawin ng Diyos, at saka naisulat ang Bibliya. Isa itong katotohanan. Nagpapakita at gumagawa ang Diyos sa mga huling araw, kaya’t paanong mauunang maitala sa Bibliya ang Kanyang mga salita at gawain? Kung gusto nating salubungin ang Panginoon, dapat tayong lumabas sa Bibliya at siyasatin at tanggapin ang kasalukuyang mga salita at gawain ng Diyos. Ito ang tanging paraan para masundan ang mga yapak ng Diyos.” Matapos kong maibahagi ang mga bagay na ito kay Fang Min, mukhang naunawaan niya ang ilan sa mga ito, ngunit nalilito pa rin siya, at sinabing, “Tama ang sinasabi ng Makapangyarihang Diyos. Totoong nauna ang gawain ng Diyos, at sumunod ang Bibliya, at nauunawaan kong mas mataas ang Diyos kaysa sa Bibliya. Ngunit ilang dekada na akong nagbabasa ng Bibliya, at hindi ko ito basta-basta mabibitiwan. Kailangan ko pa ring basahin ang Bibliya.” Pagkatapos, tinanong ako ni Fang Min ng maraming bagong katanungan. Medyo nablangko ang isipan ko ng marinig ko ang mga ito—hindi ko alam kung tungkol sa aling mga aspekto ng katotohanan ako dapat magbahagi para masagot ang mga iyon. Nang makauwi na ako, nagdasal ako sa Diyos, hinihiling na bigyang-liwanag at patnubayan Niya ako. Napagtanto ko noon na, kahit na hindi ako makapagbahagi nang malinaw, puwede ko namang basahin sa kanya ang mga salita ng Diyos. Kaya gusto ko ulit magbahagi sa kanya. Isang araw, nagpunta ako sa bahay niya, at nakita ko ang isang Bibliya at isang aklat ng mga salita ng Makapangyarihang Diyos, parehong nakabukas sa pasimano ng bintana. Napagtanto kong kahit sinabi ni Fang Min na hindi niya tinatanggap ang gawain ng Makapangyarihang Diyos, sa puso niya ay gusto niya itong siyasatin, at may nakita akong kaunting pag-asa para sa kanya.

Kalaunan, nagkasakit si Fang Min at naospital. Lumiban ako sa trabaho para alagaan siya at basahan ng salita ng Diyos. Nakita ng boss ko na madalas akong magpaalam lumiban, kaya’t sinadya niyang maghanap ng palusot para pagalitan ako. Nung una, nakaya ko ito. Naramdaman kong kahit medyo nagdurusa ako, hangga’t matatanggap ni Fang Min ang tunay na daan, ayos lang. Ngunit matapos basahin sa kanya nang ilang beses ang salita ng Diyos, hindi pa rin siya pumayag na magsiyasat. Sa puntong ito, pinanghinaan na naman ako ng loob. Pakiramdam ko ay nakapagbayad na ako ng malaking halaga, ngunit patuloy siyang tumatanggi. Gaano katagal ko pa kakailanganing mangaral bago niya ito tanggapin? Habang lalo ko itong iniisip, lalo akong pinanghihinaan ng loob at nawawalan ng ganang makipagtulungan. Pagkatapos niyon, nabasa ko sa salita ng Diyos: “Alam mo ba ang pasaning nasa iyong mga balikat, ang iyong atas, at ang iyong responsabilidad? Nasaan ang iyong pakiramdam ng makasaysayang misyon? Paano ka magsisilbi nang sapat bilang isang pinuno sa susunod na kapanahunan? Mayroon ka bang matibay na paninindigan ng pagiging pinuno? Paano mo ipaliliwanag ang pinuno ng lahat ng bagay? Ito ba talaga ang pinuno ng lahat ng nabubuhay na nilalang at lahat ng pisikal na bagay sa mundo? Ano ang mga plano mo para sa pagsulong ng susunod na yugto ng gawain? Ilang tao ang naghihintay sa iyo na maging pastol nila? Mabigat ba ang iyong gawain? Sila ay dukha, kaawa-awa, bulag, at nalilito, dumaraing sa kadiliman—nasaan ang daan? Lubha silang nananabik sa liwanag, tulad ng isang bulalakaw, upang biglang bumulusok at itaboy ang mga puwersa ng kadiliman na nang-api sa tao sa loob ng maraming taon. Sinong makakaalam kung gaano sila balisang umaasa, at gaano sila nananabik, araw at gabi, para dito? Kahit sa isang araw na nagdaraan ang kumikinang na liwanag, ang mga taong ito na labis na nagdurusa ay nananatiling nakakulong sa isang madilim na piitan nang walang pag-asang mapalaya; kailan sila titigil sa pagluha? Grabe ang kasawian ng marurupok na espiritung ito na hindi kailanman napagkalooban ng kapahingahan, at matagal nang patuloy na nakagapos sa kalagayang ito ng walang-awang mga gapos at malamig na kasaysayan. At sino na ang nakarinig sa ingay ng kanilang pagdaing? Sino na ang nakakita sa kanilang kaawa-awang kalagayan? Naisip mo na ba kung gaano kalungkot at kabalisa ang puso ng Diyos? Paano Niya matitiis na makita ang inosenteng sangkatauhan, na nilikha ng sarili Niyang mga kamay, na nagdaranas ng gayong paghihirap? Kunsabagay, ang sangkatauhan ang kapus-palad na mga biktimang nalason na. At bagama’t nanatiling buhay ang tao hanggang sa araw na ito, sino ang makakaalam na matagal nang nalason ng masamang nilalang ang sangkatauhan? Nalimutan mo na ba na isa ka sa mga biktima? Hindi ka ba handang patuloy na mabuhay, dala ng iyong pagmamahal sa Diyos, upang iligtas ang mga natirang buhay na ito? Hindi ka ba handang ilaan ang lahat ng iyong lakas upang suklian ang Diyos, na nagmamahal sa sangkatauhan na parang sarili Niyang laman at dugo?” (Ang Salita, Vol. I. Ang Pagpapakita at Gawain ng Diyos. Paano Mo Dapat Asikasuhin ang Misyon Mo sa Hinaharap?). Naramdaman ko ang mahalagang layunin ng Diyos mula sa Kanyang mga salita. Para sa mga nabubuhay sa ilalim ng kapangyarihan ni Satanas at hindi pa lumalapit sa harap ng Diyos, nag-aalala at nababalisa ang Diyos, at umaasa na makamit ng mga taong tunay na sumasampalataya sa Kanya ang kaligtasan sa mga huling araw. Bilang isang taong tumanggap ng gawain ng Diyos sa mga huling araw, alam kong dapat kong dalhin sa sambahayan ng Diyos ang mga hindi pa nakahaharap sa Diyos para tumanggap ng pagliligtas Niya. Obligasyon ko ito. Nung Kapanahunan ng Biyaya, maraming tao ang naging martir para ipalaganap ang ebanghelyo, at sa huli, naipalaganap ang ebanghelyo sa bawat sulok ng mundo at nalaman ito ng lahat. Naisip ko rin si Noe. Para tuparin ang atas ng Diyos na gumawa ng arka, sa loob ng tuloy-tuloy na isandaan at dalawampung taon ay hindi siya sumuko sa kabila ng paghihirap, pangungutya, at paninirang-puri na kanyang hinarap sa panahong iyon, hindi siya sumuko. Sa huli, natapos niya ang atas ng Diyos at nakamit ang pagsang-ayon ng Diyos. Napakalaki ng pananalig ni Noe sa Diyos. Bagama’t nagkaroon ako ng ilang paghihirap sa pangangaral ng ebanghelyo at nagtiis ako ng ilang pagdurusa, malayo ito sa halagang binayaran ng mga banal sa buong panahon. Naalala ko noong ipinangaral sa akin ng mga kapatid ko ang ebanghelyo. Paulit-ulit ko rin silang tinanggihan, at kinailangan nilang mangaral sa akin nang may pagmamahal nang maraming beses bago ko ito tinanggap. Ngayon, kay Fang Min, bakit hindi ko siya matrato nang may mas higit na pagmamahal? Hindi pa niya nauunawaan ang katotohanan at nagagapos siya ng mga relihiyosong kuru-kuro, kaya’t hindi ba normal para sa kanya na manlaban? Hindi ko siya puwedeng sukuan dahil lang medyo mahirap ito. Nang mapagtanto ko ito, nakaramdam ako ng matinding pagsisisi, at pinagtibay ko ang determinasyon ko sa harap ng Diyos: Anumang paghihirap ang maranasan ko habang ipinangangaral ang ebanghelyo, gagawin ko ang aking makakaya para makipagtulungan—ito ay aking responsabilidad at tungkulin.

Kalaunan, ipinagpatuloy ko ang pag-aalaga kay Fang Min, binabasa sa kanya ng mga salita ng Diyos. Isang araw sinabi niya sa akin, “Sa pamamagitan ng mga salita ng Diyos na binasa mo sa akin sa panahong ito, nauunawaan kong hindi dapat limitahan ng mga tao ang Diyos sa kung ano ang nasa Bibliya. Palaging bago at hindi kailanman luma ang gawain ng Diyos, at ang nilalaman ng Bibliya ay ang nakaraang gawain ng Diyos. Kung babalik ang Diyos at gagawin ang mga bagay na nakatala sa Bibliya, mauulit ang gawain ng Diyos. Mawawala ang kabuluhan nito sa ganoong paraan. Tanging kapag gumagawa ang Diyos ng bagong gawin na labas sa Bibliya, na nagpapahintulot sa mga taong sumailalim sa paghatol at maging malinis, sa batayan ng pagtanggap sa gawain ng pagtubos ng Panginoong Jesus, saka lang sila tunay na maililigtas. Kung kumakapit pa rin ako sa dating gawain ng Diyos, kahit pa basahin ko ang Bibliya nang buong buhay ko, hindi ko makakamit ang katotohanan at ang buhay. Kailangan kong sundan ang mga yapak ng Diyos at tanggapin ang Kanyang pagliligtas sa mga huling araw.” Nang makita kong sa wakas ay nagbago na ang isip ni Fang Min, sobrang saya ko. Nakita ko rin na nakikinig ang mga tupa ng Diyos sa tinig ng Diyos. Paano man sila guluhin ni Satanas o gaano man karaming kuru-kuro ang mayroon sila, sa huli ay tatanggapin nila ang katotohanan at haharap sila sa Diyos. Pagkatapos niyon, nagsimula nang maagap na magbasa ng mga salita ng Diyos at dumalo sa mga pagtitipon si Fang Min, at nag-umpisa nang unti-unting bumuti ang kanyang karamdaman. Kalaunan, nagbigay ng maraming pagbabahagi si Jiayin tungkol sa salita ng Diyos para tugunan ang mga paghihirap at kuru-kuro ni Fang Min, at naging sigurado si Fang Min tungkol sa gawain ng Diyos sa mga huling araw. Sinabi niya sa akin, “Nung binasa mo sa akin ang salita ng Diyos noon, kahit pa sa panlabas ay hindi kita pinansin, talagang may ilan akong nakuha mula rito. Pakiramdam ko ay taglay ng mga salita ng Makapangyarihang Diyos ang katotohanan, ngunit natatakot akong magkamali sa paniniwala, kaya hindi ako naglakas-loob na tanggapin ito. Ngayon, nauunawaan ko na at handa na akong tanggapin ito!” Nang makita kong sigurado si Fang Min sa gawain ng Diyos, napakasaya ko, at labis kong nadama kung paano tinutukoy ng Diyos ang sandali kung kailan babalik ang bawat tao sa Kanyang sambahayan. Hangga’t tunay tayong umaasa sa Diyos, makikita natin ang Kanyang mga gawa. Kalaunan, nag-alok si Fang Min na ipalaganap ang ebanghelyo sa kanyang mga kaibigan at kakilala. Matapos ang panahon ng pagtutulungan, labing-apat na tao ang tumanggap sa pagliligtas ng Diyos sa mga huling araw.

Sa pamamagitan ng karanasang ito ng pangangaral ng ebanghelyo, nakita ko talaga ang mga gawa ng Diyos. Sa panahong ito, bagama’t naharap ako sa maraming paghihirap, at kung minsan ay nagiging negatibo at umaatras, napagtanto ko kung paano ito ginagamit ng Diyos para perpektuhin ang aking pananampalataya at pagmamahal, at para tulungan akong sangkapan ang sarili ko ng higit pang katotohanan. Naranasan ko rin kung paanong ang pag-asa at pagbaling sa Diyos ang pinakadakilang karunungan. Mula noon, naging mas determinado pa akong ipangaral ang ebanghelyo at magpatotoo sa Diyos.


95. Ang Makita ang mga Gawa ng Diyos sa Pamamagitan ng Pag-uusig

Ni Li Chen, Tsina

Sa dis-oras ng gabi, isang araw noong Hulyo 2018, ako at ang isang sister ay nasa bahay ng aming host, tinatapos ang isang talakayan sa gawain at matutulog na sana kami nang bigla naming marinig ang pagpihit ng pinto at tahol ng aso—medyo kinabahan ako dahil dito. Sa mismong sandaling iyon, pito o walong pulis ang biglang pumasok sa kwarto at pinosasan ang mga kamay namin sa aming likuran. Nang walang ipinapakitang anumang papeles, sinimulan nilang halughugin ang lugar sa paghahanap. Sa huli ay natagpuan nila ang mahigit 7,000 yuan na pera at isang resibo para sa 350,000 yuan na pera ng iglesia. Natakot ako—dahil nakita nila ang resibo, siguradong tatanungin ng mga pulis kung nasaan ang pera. Hindi ko alam kung paano nila ako pahihirapan o kung bubugbugin ba nila ako hanggang mamatay. Kaagad akong nagdasal sa puso ko, humihingi sa Diyos ng lakas at ng Kanyang proteksyon, para hindi ako maging isang Hudas at ipagkanulo Siya. Pagkatapos ay sumagi sa isip ko ang himnong “Patotoo ng Buhay”: “Balang araw maaari akong mahuli dahil sa pagpapatotoo sa Diyos. Alam ko sa puso ko na ang pagdurusang ito’y alang-alang sa katarungan. Kung mamatay ako sa isang kisapmata, ipagmamalaki ko pa rin na kaya kong sundan si Cristo at patotohanan Siya sa buhay na ito” (Sundan ang Kordero at Kumanta ng mga Bagong Awitin). Totoo iyon. Ang pagkakaroon ng pananampalataya ay isang makatarungang bagay, kaya kahit anong uri ng brutal na pagpapahirap ang kakaharapin ko, pagdurusa iyon alang-alang sa pagiging matuwid. Hindi ako pwedeng matakot o mangamba—kailangan kong malampasan ito sa pamamagitan ng pagsandal sa Diyos. Sa isiping ito, unti-unti akong kumalma.

Nang hapong iyon, dinala kaming dalawa ng sister ng mga pulis sa isang hotel para sa magkahiwalay na interogasyon. Sumigaw ang isang pulis na nagngangalang Liu, “Sige na, sabihin mo na ang totoo tungkol sa mga relihiyosong usaping ito! Ano ang mayroon sa resibong iyon na 350,000 yuan?” Naisip ko, “Pag-aari ng iglesia ang perang iyon—wala itong kinalaman sa kanila. Bakit ako magsasabi sa kanila ng kahit ano?” Kaya tumahimik na lang ako. Pagkatapos, galit akong sinampal ni Officer Liu sa mukha, kaya humapdi ang mukha ko sa sakit. Diniinan niya nang husto ang mga pressure point sa leeg ko, pero pinagngalit ko ang mga ngipin ko sa sakit at hindi ako kumibo. Pagkatapos, sinabi ng isang matabang pulis, “Heto, tutulungan kitang makapag-ehersisyo.” Dinaklot niya ang buhok ko at hinatak ito pataas at pababa, pinapatalungko ako. Matapos itong gawin nang limampu o animnapung beses, kumikirot na ang anit ko at lubusan nang nabunot ang mga buhok ko. Pagkatapos ay nagdala sila ng isang upuan at inilagay ito sa likuran ko nang nakasandal ang likuran nito sa likod ko. Inilagay nila ang nakaposas kong mga braso sa isang siwang sa sandalan kaya nakapatong ang mga ito sa puwitan ng upuan. Nakaupo ako sa sahig habang nakainat ang mga binti ko sa harapan ko. Patuloy silang humihingi ng impormasyon tungkol sa 350,000 yuan; nang makita nilang hindi ako magsasalita, nagpatuloy sila sa pagpapahirap sa akin. Pagkaraan ng ilang sandali, nananakit na nang husto ang mga kasukasuan ng balikat ko mula sa pagkabanat at parang nabali na ang likod ko. Bumabaon sa laman ko ang mga kandado ng posas. Nanginginig ang buong katawan sa sakit, walang tigil na pinapawisan, pakiramdam ko ay hindi ko na talaga kaya. Nagdasal ako nang nagdasal sa puso ko, hinihiling sa Diyos na bigyan ako ng lakas at bantayan ako para manatili akong matatag. Sa sandaling iyon, naisip ko ang isang sipi ng mga salita ng Diyos: “Kapag nagdurusa ka, kailangan mong magawang isantabi ang pag-aalala sa laman at huwag magreklamo laban sa Diyos. Kapag itinatago ng Diyos ang Kanyang Sarili mula sa iyo, kailangan mong magkaroon ng pananampalatayang sundan Siya, panatilihin mo ang iyong pagmamahal nang hindi hinahayaang manlamig o maglaho. Anuman ang gawin ng Diyos, kailangan kang magpasakop sa Kanyang plano at maging handang sumpain ang iyong sariling laman sa halip na magreklamo laban sa Kanya. Kapag nahaharap ka sa mga pagsubok, kailangan mong mapalugod ang Diyos, bagama’t ikaw ay tatangis nang labis o nag-aatubili kang mawalay sa ilang bagay na minamahal mo. Ito lamang ang tunay na pagmamahal at pananampalataya” (Ang Salita, Vol. I. Ang Pagpapakita at Gawain ng Diyos. Yaong mga Gagawing Perpekto ay Kailangang Sumailalim sa Pagpipino). Mula sa mga salita ng Diyos, alam ko na pinahihintulutan Niya si Satanas na usigin ako para gawing perpekto ang aking pananampalataya at pagmamahal, at para makita kung mananatili akong naninindigan sa aking patotoo at mapapalugod ang Diyos sa buong pagdurusa ko. Pinahihirapan ni Satanas ang katawan ko para ipagkanulo ko ang Diyos, at hindi ako pwedeng sumuko rito. Sa sandaling naunawaan ko ang layunin ng Diyos, nagkaroon ako ng lakas sa loob-loob ko at, bago ko pa namalayan, nakaya kong tiisin ang pasakit.

Kinabukasan, patuloy akong tinatanong ng mga pulis tungkol sa pera ng iglesia. Hindi pa rin ako nagsasalita, kaya naglabas ng isang bote ng lacrimator ang isa sa kanila—isang likido na nakakapagpaluha. Inalog niya ito sa mukha ko, sinasabing, “Kapag na-spray ito sa mukha mo, hindi titigil ang pagdaloy ng luha at sipon mo. Sobrang masakit ito. Gagamitin namin ito sa iyo kung hindi ka pa rin magsasalita.” Galit na galit na sinabi ni Officer Liu, “Gamitan ninyo siya ng maanghang na tubig—iyan ang magpapasalita sa kanya!” Pagkatapos niyon, nagdala sila ng isang tiger chair at pinagbantaan ako, sinasabing, “Ilalagay ka namin dito kung hindi ka magsasalita, at kukuryentihin ka namin hanggang mamatay ka!” Natakot talaga ako—kung talagang pahihirapan nila ako nang ganoon, makakaya ko ba ito? Pagkatapos ay sumagi sa isip ko ang mga salita ng Diyos: “Huwag matakot, ang Makapangyarihang Diyos ng maraming hukbo ay tiyak na sasaiyo; Siya ay nasa inyong likuran at Siya ang inyong sanggalang” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 26). Tinulungan ako ng mga salita ng Diyos na kumalma. Totoo iyon—hindi ko mag-isang pinagdaraanan ang pang-aapi at paghihirap na ito, nasa tabi ko ang Diyos; nasa likod ko ang Diyos. Gaano man ako pahihirapan ng mga pulis, gagabayan at tutulungan ako ng Diyos sa mahirap na sitwasyong ito. Kasama ang Diyos sa tabi ko, wala akong dapat ikatakot. Nang makitang hindi pa rin ako nagsasalita, kinuha ng mga pulis ang lacrimator at isang supot, at kinaladkad nila ako sa banyo. Nahulaan kong ilalagay nila ang supot sa ulo ko, kaya bago pa nila magawa, huminga ako nang malalim at nagpigil-hininga. Pagkalipas ng mga 40 segundo, inalis nila ang supot, at agad na inispray ang lacrimator sa mukha ko. Dahil pinipigilan ko pa rin ang paghinga ko, hindi ako nabulunan nito. Ang dalawang pulis tuloy ang nakalanghap nito, at napaubo sila. Kaya ibinalik nila ang supot sa ulo ko, sa pagkakataong ito sa loob ng humigit-kumulang na isang minuto. Nang muli nilang i-spray ang lacrimator, mas marami ito kaysa noong una. Gayunpaman, hindi kapani-paniwalang nakaramdam lang ako ng bahagyang hapdi sa leeg at mukha ko—wala nang iba pang epekto. Walang nagawa ang mga pulis kundi ibalik ako sa silid. Naantig talaga ako. Tunay kong nakita ang gawain ng Diyos at naramdaman kong nasa tabi ko ang Diyos na tinutulungan ako. Pagkatapos niyon, sinampal nila ako sa mukha at diniinan ang mga pressure point ko. Pinatalungko nila ako sa pamamagitan ng paghila sa buhok ko, at pilit na namang ipinatong ang mga braso ko sa puwitan ng upuan. Paulit-ulit nila akong pinahirapan nang ganoon; nanatili akong matatag sa pamamagitan ng patuloy na pagdarasal.

Pagsapit ng tanghali sa ika-apat na araw, nang makitang wala pa rin akong anumang sinasabi sa kanila, mariing pinisil ni Officer Liu ang aking baba, at marahas na sinabing, “Walang limitasyon sa oras ng interogasyon para sa mga kasong tulad ng sa iyo. Iniatas ng pambansang pamahalaan na pwede kayong patayin, ikulong, o piliting magsisi. Marami kaming sapat na oras. Kung hindi mo ibubuka iyang bibig mo, makakatikim ka talaga sa amin ngayong hapon!” Nagsimulang kumabog ang puso ko, hindi ko alam kung anong uri ng pagpapahirap ang gagawin nila sa akin noon. Patindi nang patindi ang kaba ko. Tahimik at walang tigil akong nagdarasal sa Diyos, hinihiling sa Kanya na bigyan ako ng pananalig at lakas. Pagkatapos ay naalala ko ang Kanyang mga salita: “Siguradong kayo, sa ilalim ng patnubay ng Aking liwanag, ay makakawala mula sa pagsakal ng mga puwersa ng kadiliman. Sa gitna ng kadiliman, siguradong hindi mawawala sa inyo ang paggabay ng Aking liwanag. Siguradong kayo ang magiging mga panginoon ng lahat ng nilikha. Siguradong kayo ay magiging mga mananagumpay sa harap ni Satanas. Siguradong tatayo kayo, sa pagbagsak ng kaharian ng malaking pulang dragon, sa gitna ng napakaraming tao, bilang patunay sa Aking tagumpay. Siguradong kayo ay magiging matatag at di-natitinag sa lupain ng Sinim. Sa pamamagitan ng mga pagdurusang tinitiis ninyo, mamanahin ninyo ang Aking mga pagpapala, at siguradong magniningning sa inyo ang Aking kaluwalhatian sa buong sansinukob” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 19). Binigyan ako ng mga salita ng Diyos ng lakas. Gagawing perpekto ng Diyos ang isang grupo ng mananagumpay sa gitna ng mabagsik na pag-uusig ng malaking pulang dragon, at anuman ang pasakit at paghihirap na kakaharapin ng mga mananagumpay na ito, magagawa nilang magpasakop sa Diyos at maging tapat sa Kanya, hanggang sa wakas. Gaano man ito kalupit, nasa mga kamay rin ng Diyos ang malaking pulang dragon; nagseserbisyo lang ito sa Diyos para magawang perpekto ang Kanyang mga hinirang. Anumang kahindik-hindik na pagpapahirap ang gagawin sa akin ng mga pulis, kailangan ko lang umasa nang tunay sa Diyos, at magtiwala na aakayin Niya ako na manaig laban sa pag-uusig ni Satanas. Dahil sa patnubay ng mga salita ng Diyos, hindi na ako gaanong nababalisa o natatakot.

Nang hapong iyon, ipinagpatuloy ng mga pulis ang kanilang pagpapahirap. Walang tigil akong sinasampal ni Officer Liu, kaya umuugong ang mga tainga ko. Kumurot siya ng kaunting buhok sa mga sentido ko at paulit-ulit iyong hinila, pagkatapos ay diniinan niya nang husto ang mga pressure point sa aking leeg, tainga, at collarbone. Pinagpawisan ako sa sakit. Hinablot ng isa pang pulis ang buhok ko at pinilit akong tumalungko. Ginawa niya iyon nang hindi bababa sa 90 beses. Hindi ko inakala na kakayanin ko ang ganoon katindi, pero ni hindi man lang namanhid ang mga binti ko. Mapwersang diniinan ni Officer Liu ang mga pressure point ko sa leeg, at kahit masakit sa una, pagkaraan ng ilang sandali ay nakaya ko itong tiisin. Galit na galit na sinabi niya, “Mukhang matibay ka!” Paulit-ulit akong nagpasalamat sa Diyos nang sabihin niya iyon. Hindi iyon sa matibay ako, kundi iyon ay ganap na proteksyon ng Diyos. Pagkatapos niyon, ipinatong nilang muli ang mga braso ko sa puwitan ng upuan. Hindi ko alam kung gaano katagal ang lumipas, pero sumakit nang husto ang mga braso ko, at walang tigil na nanginginig ang buong katawan ko. Sa sandaling iyon, idiniin ni Officer Liu ang isang paa sa mukha ko, pinipigilan akong makagalaw. Itinaas niya ang mukha ko gamit ang kanyang paa, ipinasok ang sapatos niya sa aking bibig, at sinabing, “Kung tatanggi ka pa ring magsalita, tatanggalin ko ang medyas ko at ilalagay ito sa bibig mo. At mabahong-mabaho ang mga paa ko.” Sumiklab ang galit ko sa kanyang masamang ngisi. Isa lang akong mananampalataya—wala akong ginawang anumang ilegal, pero pinahihirapan at pinaglalaruan ako ng grupo ng mga demonyong ito. Kinamumuhian ko sila sa bawat himaymay ng aking pagkatao. Tahimik at walang humpay akong nagdasal sa Diyos, humihiling sa Kanya na bigyan ako ng lakas at bantayan ako para manatili akong matatag. Unti-unting nawala ang sakit sa mga braso ko at nagawa kong maupo nang mahinahon sa sahig. Labis akong naantig—naranasan kong muli ang awa ng Diyos sa akin. Sa sobrang pasasalamat ko sa Diyos, hindi ko napigilan ang mga luha ko. Kalaunan, nang makitang wala silang makukuhang anumang impormasyon tungkol sa pera mula sa akin, sinubukan nilang pilitin akong pumirma ng isang liham ng pagsisisi. Sinabi nila na makukulong ako kung hindi ko ito pipirmahan, at pinagbantaan ako: “Talagang matindi ang paghihirap na mararanasan mo sa bilangguan. May araw-araw na trabaho, bubugbugin at pagagalitan ka, at hindi angkop sa mga tao ang pagkain doon. Magiging huli na ang lahat para sa anumang pagsisisi! Mas mainam na pag-isipan mo ito nang mabuti. May oras ka pa na pumirma.” Naisip ko, “Hindi lumalabag sa anumang batas ang pananampalataya ko, kaya hindi ako pipirma sa kanilang liham. Pagtataksil at pagpapahiya sa Diyos kung gagawin ko iyon. Gaano man kahirap sa bilangguan, handa akong sumandal sa Diyos at magtiyaga.” Kaya sumagot ako, “Hindi ako pipirma.” Galit na galit nilang sinabi, “Sige! Kung gusto mong magdusa, bahala ka,” at pagkatapos ay umalis na sila.

Noong unang bahagi ng Agosto, inilipat ako sa mga awtoridad ng lokal na pampublikong seguridad sa bayan ko. Dinala ako ng mga pulis diretso sa isang hotel para tanungin. Natatandaan kong may anim na pulis na nagpares-pares, naghahalinhinan sa pagbabantay sa akin at sinisigurong hindi ako natutulog. Tinatawag nila itong “pagpapagod ng isang agila”—hindi pinahihintulutan ang mga tao na matulog sa loob ng mahabang panahon para masiraan sila ng loob, pagkatapos ay tatanungin sila at pipilitin silang magtapat habang sila ay nasa nalilitong kalagayan. Isa itong karaniwang uri ng pagpapahirap na ginagamit ng mga pulis. Noong una, sinubukan nila akong i-brainwash, nagsasalita tungkol sa ateismo at ebolusyon, at sinasabi sa akin ang lahat ng uri ng maling pananampalataya at kabulaanan na nagtatatwa at lumalaban sa Diyos. Minsan ay nagpapalabas sila ng mga video para sa akin, na lumalapastangan sa Diyos at sumisirang-puri sa Ang Iglesia ng Makapangyarihang Diyos—sobrang nakakasuka ito. Nakipagtalo ako sa kanila noong umpisa, pero kalaunan ay napagtanto ko na sila ay mga demonyong lumalaban sa Diyos, mga kaaway ng Diyos, kaya kahit anong sabihin ko, nagsasayang lang ako ng hininga. Simula noon, hindi ko na sila pinansin. Dinalhan ako ng isa sa mga pulis ng isang bagay na babasahin na lumalapastangan lang sa Diyos. Nang tumanggi akong basahin ito, sinampal niya ako nang malakas at binantaan ako nang may kasamang masamang ngiti: “Kung hindi mo ito babasahin, huhubarin namin ang lahat ng damit mo at ididikit ang kalapastanganang ito sa buong katawan mo.” Labis kong kinasusuklaman ang mga demonyong iyon, gumagamit ng gayong ubod ng sama at maruming taktika sa kanilang pagsisikap na pilitin akong ipagkanulo ang Diyos. Nagpasya ako, nanunumpa na hinding-hindi ko lalapastanganin ang Diyos. Ibinaling ko ang mukha ko sa gilid at hindi ko sila pinansin. Habang naroon ako, sa sandaling nagsisimula akong maidlip, sumisigaw ang isang pulis, “Bawal matulog!” Sa mga ganoong sandali, nagdarasal ako sa puso ko, tahimik na binibigkas ang ilang salita ng Diyos, o inaawitan ang sarili ko ng isang himno, at bago ko pa mamalayan, ni hindi na ako nakakaramdam ng antok. Habang tumatagal, mas sumisigla ako; ang mga pulis, sa kabilang banda, ay umaabot na sa kanilang sukdulan—ang ilan sa kanila ay nagkasakit pa. Sa ganitong paraan, nalampasan ko ang walong araw ng “pagpapagod ng isang agila” sa pamamagitan ng pagsandal sa mga salita ng Diyos. Naantig talaga ako rito. Kung mag-isa lang ako, imposibleng magkakaroon ako ng lakas pagkatapos ng maraming araw na walang tulog. Alam kong lahat ito ay gawain ng Diyos, at lubos akong nagpapasalamat sa proteksyon ng Diyos. Pinalakas din nito ang aking kumpiyansa na kaya kong manindigan sa aking patotoo sa Diyos sa gitna ng anumang karagdagang interogasyon. Nang makitang hindi pa rin ako nagsasalita, galit na sinampal ako ng isa sa kanila, kinaladkad ako paalis ng upuan, hinablot ang buhok ko, at ibinalibag ako sa sahig at sa dingding. Pagkatapos ay hinawakan niya ako nang mahigpit at idiniin nang husto ang kanyang paa sa aking kaliwang binti para hindi ako makagalaw, habang sinipa naman ng isa pang pulis ang kanang binti ko, pinilit ibuka ang mga binti ko, pinaghiwalay ang mga ito nang halos 120 degrees. Napasigaw ako sa sakit. Isang buong minuto ang lumipas bago nila ako pinakawalan, at binantaan ako ng isa sa kanila: “Kung tatahimik ka, huhubaran ka namin, isasabit ka, at bubugbugin ka nang husto! Sa Tsina, ang pananalig sa Diyos ay isang politikal na krimen. Kung noong araw, maaaring pinatay ka na sa pamamagitan ng firing squad, pero ngayon ay pwede ka naming tratuhin na parang isang hayop. Magagawa namin ang kahit anong gusto namin sa iyo!” Galit na galit ako nang sinabi niya iyon, pero medyo nag-alala rin ako. Hindi ko alam kung paano ako pahihirapan at ipapahiya ng mga demonyong iyon sa susunod. Paano kung talagang hubarin nila ang lahat ng damit ko at isabit ako? Sa gitna ng aking pasakit, walang tigil akong nagdasal sa Diyos, humihiling sa Kanya na bigyan ako ng lakas at protektahan ako para makapanindigan. Pagkatapos magdasal, naalala ko ang isang himno—“Ang Kaharian”:

…………

2  … Ang Diyos ang aking suporta, ano ang dapat kong ikatakot? Isinusumpa ko ang buhay ko na labanan si Satanas hanggang katapusan. Binubuhat tayo ng Diyos, kailangan nating iwanan ang lahat at lumaban upang magpatotoo para kay Cristo. Isasakatuparan ng Diyos ang kalooban Niya sa daigdig na ito. Ihahanda ko ang aking pagmamahal at katapatan at ilalaan ang lahat ng ito sa Diyos. Nagagalak kong sasalubungin ang pagbabalik ng Diyos kapag bumaba Siya sa kaluwalhatian, at makikipagkitang muli sa Kanya kapag naisakatuparan na ang kaharian ni Cristo.

3  … Mula sa paghihirap dumarating ang maraming matagumpay na mabuting sundalo. Matagumpay tayo sa Diyos at nagiging patotoo tayo ng Diyos. Tingnan ang araw na nagkakamit ng kaluwalhatian ang Diyos, dumarating ito nang may kasamang di-mapaglabanang puwersa. Dumadaloy ang lahat ng tao sa bundok na ito, naglalakad sa liwanag ng Diyos. Ang walang kaparis na karilagan ng kaharian ay dapat magpamalas sa buong mundo. …

—Sundan ang Kordero at Kumanta ng mga Bagong Awitin

Talagang napukaw ang damdamin ko ng himnong ito. Isang karangalan para sa akin na maranasan ang gayong pang-aapi at paghihirap sa aking pananampalataya, at ang magkaroon ng pagkakataong magpatotoo sa Diyos sa harap ni Satanas. Naisip ko noong gumagawa ang Panginoong Jesus; nagtiis ng pag-uusig ang Kanyang mga apostol at disipulo sa kanilang pagsisikap na maipalaganap ang Kanyang ebanghelyo. Ang ilan ay binato hanggang mamatay, ang ilan ay hinila ang kanilang mga braso at paa sa iba’t ibang direksyon at inihiwalay sa kanilang katawan, pero silang lahat ay nagbigay ng matunog na patotoo para sa Diyos, nagtatagumpay laban kay Satanas. Sa mga huling araw, nagkatawang-tao ang Diyos at pumarito para gumawa, upang ganap na iligtas ang sangkatauhan mula sa kasalanan at dalhin tayo sa isang magandang hantungan. Pero ang Partido Komunista ay isang masamang partido na lumalaban at napopoot sa Diyos. Hindi nito pinahihintulutan ang mga tao na magkaroon ng pananampalataya at sumamba sa Diyos, at matindi nitong sinusupil at inuusig ang mga Kristiyano. Napakaraming kapatid ang walang-awang pinahirapan matapos maaresto, pero sa pamamagitan ng pagsandal sa Diyos, nakapagbigay sila ng magandang patotoo. Alam ko na kailangan kong tularan ang kanilang halimbawa, na hindi ako pwedeng matakot sa pisikal na pagdurusa at kahihiyan, bagkus kailangan kong manindigan sa patotoo ko at ipahiya si Satanas.

Ipinagpatuloy ng mga pulis ang kanilang interogasyon pagkaraan ng ilang araw, sinusubukan akong piliting pagtaksilan ang aking mga kapatid at sabihin sa kanila ang tungkol sa pera ng iglesia. Wala akong anumang sinabi sa kanila, kaya pinaupo nila ako habang nakadikit ang likod ko sa dingding at pinilit na ipabuka ang mga binti ko. Hinawakan ng isang pulis ang aking kaliwang binti sa tabi ng dingding at hinawakan ang aking mga braso para hindi ako makagalaw, habang ang isa naman ay marahas na sinipa ang aking kanang binti para mailapat ito sa dingding sa kabilang gilid. Lumukob sa akin ang matinding sakit. Walang tigil nila akong pinahirapan mula bandang 8 p.m. hanggang 11 p.m. Hindi ko na maalala kung ilang beses nila itong ginawa sa akin. Sa huli ay inilapat nila ang aking kanang binti sa dingding nang 180 degrees habang nakalupaypay ako sa sahig, ubos na ubos na ang lakas. Nang sumikat na ang araw, nakita kong sobrang namamaga at pasa-pasa ang magkabilang binti ko. Ang loob na bahagi ng kanang hita ko ay tuluyang nagkapasa at kahit ang pagtayo para gumamit ng banyo ay sobrang nakakapagod. Kailangang may tumulong sa akin na makaupo sa inidoro. Sinabi ng isang pulis, sinusubukan akong takutin, “Kung ganito ang mga binti mo, kung patuloy ka naming pahihirapan, doble ang magiging lala nito kaysa kahapon. Mas magiging masakit ito sa bawat pagkakataon. Magtapat ka na lang!” Nang makitang wala akong anumang sinasabi sa kanila, marahas na pinaghiwalay ng isa pang pulis ang aking mga binti para pilitin akong ibuka ang mga ito, at nakaramdam ako ng matinding sakit nang lumampas ang mga ito sa 90 degrees. Sumigaw ako, hindi ko na kinaya. Sabi niya, “Iyon lang, at sobrang sakit na? Tatapatin kita. Ginagamit ang pagpapahirap na ito lalo na para sa mga babaeng espesyal na ahente. Kakayanin kaya ito ng katawan mo? Pag-isipan mong mabuti.” Sinabi ng isa pang matabang pulis, “Ang mga taong tinanong ko noon ay pawang mamamatay-tao. Sa huli, lahat sila ay umamin, umiiyak na parang mga bata. Handa silang mamatay kaysa tanggapin ang ganoong uri ng pagdurusa.” Nakakatakot para sa akin na marinig ito. Mas gusto ng mga kriminal ang kamatayan kaysa sa kanyang parusa—tiyak na isa itong kakila-kilabot na pagpapahirap! Nagsimulang kumabog ang puso ko sa isipin na mapahirapan hanggang sa puntong mas mainam na lang na mamatay ako. Sunud-sunod akong tahimik na nagdasal sa Diyos. Sa sandaling iyon, may naalala akong sinabi ng Panginoong Jesus: “At huwag kayong mangatakot sa mga nagsisipatay ng katawan, datapuwat hindi nangakakapatay sa kaluluwa: kundi bagkus ang katakutan ninyo’y Siyang makapupuksa sa kaluluwa at sa katawan sa impiyerno” (Mateo 10:28). At saka, ang mga salita ng Makapangyarihang Diyos: “Kapag handang isakripisyo ng mga tao ang kanilang mga buhay, ang lahat ng bagay ay nagiging walang halaga, at walang makagagapi sa kanila. Ano ang maaaring maging higit na mahalaga kaysa buhay? Sa ganitong paraan nawawalan si Satanas ng kakayahang gumawa pa sa mga tao, walang anumang magagawa ito sa tao” (Ang Salita, Vol. I. Ang Pagpapakita at Gawain ng Diyos. Mga Pakahulugan sa mga Hiwaga ng “Mga Salita ng Diyos sa Buong Sansinukob”, Kabanata 36). Pinagtibay ng mga salita ng Diyos ang aking lakas. Maaari akong brutal na pahirapan ng mga pulis, pero maaari lamang nilang wakasan ang aking pisikal na pag-iral. Hindi nila makakanti ang aking kaluluwa. Kung ipagkakanulo ko ang Diyos dahil natatakot ako sa pisikal na paghihirap, patatagalin ko lang ang isang walang-dangal na pag-iral bilang isang Hudas, at sa huli ay mapaparusahan lahat ang aking kaluluwa, espiritu, at katawan. Ginagamit ni Satanas ang aking kahinaan ng laman para ipagkanulo ko ang Diyos, at hindi ako pwedeng mahulog sa mga panlilinlang nito. Gaano man ako pahirapan ng mga pulis, kahit na bugbugin nila ako hanggang mamatay, determinado akong manindigan sa aking patotoo at ipahiya si Satanas.

Patuloy akong tinatanong ng mga pulis sa sumunod na ilang araw, muli akong binabantaan na ipabubuka ang mga binti ko. Sinabi nila na dadalhin nila ako sa silid ng pagpapahirap at gagamitin ang lahat ng pamamaraan ng malupit na pagpapahirap sa akin, at na hindi sila titigil hangga’t hindi ko sinasabi sa kanila ang tungkol sa impormasyon ng iglesia. Naalala ko ang sakit ng pagbuka ng mga binti ko—para iyong puwersahang tinatanggal ang mga binti ko mula sa katawan ko. Ayaw ko nang tiising muli ang matinding sakit na iyon. Sumagi sa isip ko na mas gugustuhin ko pang mamatay kaysa tiisin ang higit pang kakila-kilabot na pagpapahirap na iyon. Ginutom ko ang sarili ko, tinanggihan ang ilang magkakasunod na pagkain. Sinigawan ako ng mga pulis, galit na galit, sinasabing sapilitan nila akong pakakainin kapag tumanggi akong kumain. Nasindak ako at sa wakas ay napagtanto ko na kailangan kong hanapin ang layunin ng Diyos. Sa sandaling iyon ay naisip ko ang mga salita ng Diyos: “Ang pagdurusa ng ilang tao ay umaabot sa isang sukdulan, at ang kanilang mga iniisip ay nagiging tungkol sa kamatayan. Hindi ito tunay na pagmamahal sa Diyos; ang gayong mga tao ay mga duwag, wala silang pagtitiyaga, sila ay mahihina at walang lakas! … Kaya, sa mga huling araw na ito ay kailangan ninyong magpatotoo sa Diyos. Gaano man kalaki ang inyong pagdurusa, dapat kayong magpatuloy hanggang sa kahuli-hulihan, at maging sa inyong huling hininga, kailangan pa rin kayong maging tapat sa Diyos at magpasakop sa pagsasaayos ng Diyos; ito lamang ang tunay na pagmamahal sa Diyos, at ito lamang ang malakas at matunog na patotoo” (Ang Salita, Vol. I. Ang Pagpapakita at Gawain ng Diyos. Sa Pagdanas Lamang ng Masasakit na Pagsubok Mo Malalaman ang Pagiging Kaibig-ibig ng Diyos). Nakita ko mula sa mga salita ng Diyos na karuwagan ang paghahangad ng kamatayan dahil sa takot na magdusa ang katawan. Hindi lang ako hindi magdadala ng kaluwalhatian sa Diyos sa ganoong paraan, kundi magiging katatawanan din ako ni Satanas. Umaasa ang Diyos na magpapatotoo ako sa Kanya sa harap ni Satanas, magiging tapat sa Kanya hanggang sa aking huling hininga, at hinding-hindi susuko kay Satanas. Iyon ang isang matibay na patotoo na maigaganti kay Satanas. Nang mapagtanto ko ang layunin ng Diyos, tumigil na ako sa pagtanggi sa pagkain. Pero pinanghinaan ako ng loob sa pag-iisip sa nakaambang patuloy na pagpapahirap sa kamay ng mga pulis, nang walang ideya kung kailan matatapos ang lahat. Pagkatapos ay naalala ko ang isang himno, “Tularan ang Panginoong Jesus”: “Habang nasa daan patungong Jerusalem, si Jesus ay nagdurusa, na para bang isang kutsilyo ang pinipilipit sa Kanyang puso, subalit wala Siya ni bahagya mang intensyon na hindi tuparin ang Kanyang salita; palaging mayroong isang makapangyarihang puwersang humihimok sa Kanya pasulong sa kung saan Siya ipapako sa krus. Sa huli, Siya ay ipinako sa krus at naging wangis ng makasalanang laman, tinatapos ang gawain ng pagtubos sa sangkatauhan. Nakawala Siya sa mga gapos ng kamatayan at ng Hades. Sa harap Niya, ang mortalidad, impiyerno, at Hades ay nawalan ng kapangyarihan, at nalupig Niya” (Ang Salita, Vol. I. Ang Pagpapakita at Gawain ng Diyos. Paano Maglingkod na Kaayon ng Kalooban ng Diyos). Sa pagninilay sa mga salita ng Diyos, naisip ko kung paanong, noong kinukumpleto ng Panginoong Jesus ang Kanyang gawain ng pagtubos sa sangkatauhan. Hinagupit Siya ng mga sundalong Romano, kinailangang magsuot ng koronang tinik, at napakahirap ng bawat hakbang Niya papunta sa lugar kung saan Siya ipinako sa krus. Sa huli, ibinuhos Niya ang Kanyang pinakahuling patak ng dugo sa krus, tinitiis ang hindi mailarawang sakit. Para iligtas tayo, ibinigay ng Diyos ang Kanyang sariling buhay nang walang pag-aalinlangan—napakadakila ng pagmamahal ng Diyos! Samantalang ako, nang makita ko ang kakila-kilabot na pagpapahirap na hindi ko matakasan, ayaw ko nang magdusa pa. Nawalan ako ng determinasyon na magpatotoo para sa Diyos. Sa tingin ko ay nakakahiya talaga iyon. Nagawa ng Diyos na ialay ang Kanyang buhay para sa atin, kaya bakit hindi ko maialay ang sarili ko para suklian ang Kanyang pagmamahal? Nang maramdaman ko ang pagmamahal ng Diyos, walang tigil na umagos ang mga luha sa mukha ko. Tahimik akong nagdasal, “Diyos ko, gaano man katagal o gaano man katindi ako kailangang magdusa, gusto kong manindigan sa aking patotoo!”

Habang nakaupo ako sa sahig nang gabing iyon, nakaramdam ako ng lakas sa buong katawan ko at mas sumigla ang pakiramdam ko. Patuloy akong tinatanong ng isa sa mga pulis tungkol sa impormasyon ng iglesia. Matatag kong sinabi sa kanya, “Wala akong sasabihin sa iyo.” Padabog siyang umalis, ibinalibag ang pinto. Hindi nagtagal, nagdala ang mga pulis ng isang bagong-bagong upuan para sa interogasyon, pinosasan ako roon, at sinabing magiging kakila-kilabot para sa akin ang susunod na araw. Nang gabing iyon, napansin kong parehong nakatulog ang dalawang pulis na nagbabantay sa akin, kaya nagpasya akong subukan at tingnan kung makakawala ako sa posas ko. Kamangha-manghang medyo maluwag ang mga ito at agad na nakalabas ang mga kamay ko. Nagdasal ako sa puso ko, “Diyos ko, ito ba ang pagbubukas Mo ng daan para sa akin? Hindi ko alam kung ano ang nasa labas ng silid na ito o kung saan ako maaaring tumakbo. Ipinagkakatiwala ko po ang sarili ko sa Iyo—pakiusap gabayan Mo po ako!” Pagkatapos magdasal, umalis ako sa upuan ng interogasyon at lumapit sa pintuan. Dahan-dahan ko itong binuksan at tumakbo papunta sa entrada ng hotel. Sa gulat ko, nakayuko rin sa isang mesa at natutulog ang mga bantay sa pintuan, kaya’t nakaalis ako ng hotel nang walang anumang problema at tumakas sa isang eskinita. Lubhang nasugatan ang mga binti ko, pero sa sandaling iyon, hindi kapani-paniwalang hindi man lang sumakit ang mga ito. Basta tumakbo lang ako nang mabilis hangga’t maaari. Kinakabahan talaga ako, natatakot na baka maabutan ako ng mga pulis at dalhin ako pabalik. Hindi ko alam kung saan ako pupunta, at hindi ako naglakas-loob na pumunta sa mga kapatid ko, dahil sa takot na malagay sila sa panganib. Naalala ko ang isang bahay na binili ng pamilya ko kamakailan na marahil ay hindi pa alam ng mga pulis. Gusto kong pumunta roon at magtago saglit, kaya mabilis akong tumakbo pauwi. Hindi pa ako natatagalan doon nang bumalik ang nanay ko. Kinakabahan niyang sinabi, “Nasa labas ang mga pulis dala-dala ang litrato mo, nagtatanong tungkol sa iyo kung saan-saan. Hindi ka pwedeng manatili rito—kailangan mong umalis kaagad.” Kinabahan ako nang husto dahil dito, at kumabog ang puso ko. Dali-dali akong lumuhod at nagdasal, “Diyos ko, hindi ko po alam kung saan ako pupunta. Pakiusap, gabayan Mo po ako. Hindi ko alam kung magiging matagumpay ang pagtakas na ito, pero ipinapaubaya ko po sa Iyo ang lahat, ipinapaubaya ko po ito sa mga pagsasaayos Mo. Kung hindi ako makakatakas, handa akong isuko ang buhay ko para manindigan sa aking patotoo.” Unti-unti akong kumalma pagkatapos magdasal. Pagkatapos niyon, inilabas ako ng tatay ko gamit ang kanyang electric scooter. Nang malapit na kami sa labasan sa likod ng apartment complex, nakita ko sa hindi kalayuan ang mga pulis na nang-interrogate sa akin, may hawak na litrato at nagtatanong sa mga dumadaan. Kinabahan ako at pinagpawisan ang buong katawan ko. Habang hindi sila nakatingin, bumaba ako sa scooter at tumakbo sa kalapit na gusali para magtago. Nagpatuloy sa pagmamaneho ang tatay ko, nagkukunwaring kalmado. Walang tigil akong nagdarasal sa Diyos, humihingi ng Kanyang patnubay. Hindi nagtagal ay bumalik ang tatay ko para kunin ako, sinabing umalis na ang mga pulis. Walang nagbabantay sa labasan sa likod ng apartment complex, kaya ginamit ko ang pagkakataong iyon para tumakas. Matapos ang ilang balakid, sa tulong ng aking mga kapatid, nakahanap ako ng medyo ligtas na lugar na mapagtataguan.

Kalaunan ay nabalitaan ko na sa mismong araw ding iyon, pagkaalis na pagkaalis ko sa bahay ng mga magulang ko, maraming sasakyan ng mga pulis ang dumating at pinalibutan ang apartment complex. Ilang araw silang naghahanap sa bahay-bahay. Hinalughog nila ang bahay ng mga magulang ko pagkatapos nilang mahanap ito, at dinala ang tatay ko sa istasyon ng pulis para tanungin siya tungkol sa aking kinaroroonan. Hindi lang iyon, nagkabit pa sila ng isang high-definition camera sa gusali na direktang nasa tapat ng bahay ng mga magulang ko. Nagsagawa rin ang mga pulis ng masusing paghahanap sa akin sa palibot ng bahay ng lola ko. Nang tahimik na may sinabi ang isang kapitbahay na matandang babae sa isang taong nakatayo sa tabi nito, inutusan ito ng mga pulis na ibigay ako sa kanila, pagkatapos ay dinala ito sa istasyon ng pulis at pinanatili ito roon nang magdamag. Pagkatapos niyon ay nadetene ang tiyahin ko at tinanong nila ito tungkol sa kinaroroonan ko. Ang lahat ng kamag-anak ko ay napasailalim sa pagbabantay ng mga pulis. Galit na galit ako nang mabalitaan ko ito. Tunay na mabangis ang Partido Komunista—hindi lumalabag sa anumang batas ang pananampalataya ko, pero hindi pa rin ito tumitigil sa pagtatangka nitong hulihin ako. Naalala ko ito mula sa mga salita ng Diyos: “Mga ninuno ng sinauna? Minamahal na mga lider? Tinututulan nilang lahat ang Diyos! Iniwan ng kanilang panghihimasok ang lahat sa silong ng langit sa isang kalagayan ng kadiliman at ganap na kaguluhan! Kalayaang pangrelihiyon? Lehitimong mga karapatan at mga interes ng mga mamamayan? Ang mga iyon ay mga panlalansing lahat para pagtakpan ang kasalanan! … Ang libu-libong taon ng poot ay naiipon sa puso, nakaukit sa puso ang libu-libong taon ng pagkamakasalanan—paanong hindi ito pupukaw ng pagkasuklam? Ipaghiganti ang Diyos, ganap na lipulin ang Kanyang kaaway, huwag nang hayaan pa itong patuloy na magwala, at huwag na itong hayaang mamuno bilang isang diktador! Ngayon na ang oras: Matagal nang tinipon ng tao ang lahat ng kanyang lakas, nailaan na niya ang lahat ng kanyang pagsisikap at binayaran ang bawat halaga para dito, upang punitin ang kahindik-hindik na mukha ng diyablong ito at tulutan ang mga tao, na nabulag na, at nagtiis na ng bawat uri ng pagdurusa at paghihirap, na bumangon mula sa kanilang pasakit at maghimagsik laban sa masama at matandang diyablong ito” (Ang Salita, Vol. I. Ang Pagpapakita at Gawain ng Diyos. Gawain at Pagpasok 8). Nagkatawang-tao ang Diyos sa mga huling araw at nagpapahayag ng mga katotohanan para iligtas ang sangkatauhan. Inihatid Niya sa atin ang ebanghelyo para mailigtas tayo at makapasok sa kaharian ng langit, pero hindi pinahihintulutan ng Partido Komunista ang mga tao na magkaroon ng pananampalataya at sumunod sa Diyos. Mahigpit nitong inaaresto at inuusig ang mga Kristiyano, malupit tayong pinahihirapan, hinahatulan tayong makulong, at iniiwan pa nga tayong baldado o patay. Ang Partido Komunista ay isang masamang demonyo ng masasamang-loob! Habang mas pinatitindi nito ang pang-aapi nito, mas malinaw kong nakikita ang mala-demonyong diwa nito, at mas lalo ko itong taos-pusong kinapopootan at pinaghihimagsikan. Sinusumpa ko na patuloy kong susundin ang Diyos.

Ipinakita sa akin ng karanasang ito ng pag-aresto at pag-usig ang makapangyarihang pamumuno ng Diyos at ang Kanyang mga kamangha-manghang gawa. Sa gitna ng paghihirap, binantayan ako ng Diyos para mapagtagumpayan ko ang kalupitan ni Satanas. Ang mga salita rin ng Diyos ang paulit-ulit na nagbigay sa akin ng lakas at pananalig. Talagang naranasan ko ang kapangyarihan at awtoridad ng Kanyang mga salita, at naramdaman ko ang Kanyang pagmamahal at proteksyon para sa akin. Nagpapasalamat ako sa Diyos at pinupuri ko Siya mula sa kaibuturan ng aking puso!


96. Mga Pagninilay-nilay sa Hindi Agad Pagtatanggal sa Isang Huwad na Lider

Ni Cathy, Myanmar

Noong Agosto 2021, hinirang akong diyakono ng pagdidilig. Nung panahong iyon, kapwa ako nagdidilig ng mga baguhan at nagpapalaganap ng ebanghelyo. Dahil kulang ako sa karanasan sa ebanghelyo, hindi ako nagkakamit ng magagandang resulta sa aking gawain ng ebanghelyo. Isang araw, isinaayos ng lider na maging kapareha ko si Sister Janine sa pagsubaybay sa gawain ng ebanghelyo. Mabilis na naarok ni Sister Janine ang mga problema ng lahat sa gawain ng ebanghelyo, tinipon niya ang lahat ng kapatid para sa pagbabahaginan at pagsusuri, at pagkatapos ay nagbahagi ng ilang matatagumpay na karanasan at pamamaraan. Unti-unti, naging mas masigasig sila sa kanilang gawain ng ebanghelyo at naging bihasa sila sa ilang prinsipyo ng gawain. Hindi nagtagal, mahigit 20 katao na sa aming nayon ang tumanggap sa gawain ng Makapangyarihang Diyos sa mga huling araw, at parami nang parami rin ang tumatanggap dito sa ibang mga lugar. Hindi nagtagal, nagtatag kami ng isang bagong iglesia. Naisip ko, matagal nang nananalig si Janine, may mahusay na kakayahan, at mahusay sa kanyang gawain. Simula nang dumating siya, umusad nang husto ang gawain ng ebanghelyo. Talagang hinangaan ko siya. Pakiramdam ko ay mahusay siyang manggagawa at na hinangad niya ang katotohanan. Maganda ang impresyon niya sa akin. Sinasabi niyang responsable ako at nagdala ng pasanin, at pinuri niya kung gaano ako kahusay ang aking kakayahan at kung gaano ako kagaling sa harap ng iba. Talagang nagulat ako na marinig siyang sabihin iyon. Napakataas pala ng tingin niya sa akin, at parang may malaking puwang ako sa puso niya. Napakasaya ko. Kalaunan, hinirang ako bilang isang lider, at ipinareha pa rin ako kay Janine sa tungkulin ko.

Noong Hunyo 2022, naging tagapangaral ako, hinirang si Janine bilang isang lider, at pinangasiwaan ko ang kanyang gawain. Pero hindi humuhusay ang gawain ng ebanghelyo ni Janine at hindi ko alam kung bakit. Hindi siya nakatuon sa pangangalaga ng mga baguhan, hindi nakikipagtipon sa mga manggagawa ng ebanghelyo, at hindi nakikipagbahaginan sa o lumulutas ng mga kalagayan o paghihirap ng iba. Sobra akong nag-alala nang makita ko ang mga problemang ito at nagpadala ako ng mensahe sa kanya para malaman ang tungkol sa gawain niya, at kahit na nabasa niya ito, hindi siya sumagot. Naisip ko: “Lider ka, paano ka nagiging napakairesponsable sa gawain ng iglesia?” Galit na galit ako. Ginusto ko talaga siyang pungusan at ilantad ang mga problema niya, pero naisip ko kung gaano kahusay kaming nagtulungan dati, kung anong magandang impresyon niya sa akin, at kung paanong sinabi niya na magaling akong lider. Kung pinungusan ko siya, maglalaho ba ang magandang impresyon niya sa akin? Pakiramdam ko ay mas mabuting manahimik na lang para maprotektahan ang relasyon namin. Dahil sa ganitong kaisipan, pinili kong hindi magsalita. Ipinadala ko lang sa kanya ang mga responsabilidad ng mga lider at manggagawa para basahin niya at ipinaalam ko sa kanya ang saklaw ng kanyang mga responsabilidad at ang gawaing kailangan niyang gawin para maramdaman niya ang bigat ng pasanin. Pakiramdam ko ay nilinaw ko na ang mga bagay-bagay sa kanya, na dapat alam na niya kung ano ang susunod na gagawin, at na dapat ay dahan-dahan nang umusad ang kanyang gawain ng ebanghelyo. Pero makalipas ang ilang panahon, wala pa ring ipinakikitang resulta ang gawain niya. Talagang nadismaya ako rito. Hindi naman siya ganito dati, bakit nagkaganito siya ngayon? Ginusto ko talaga siyang pungusan, na sabihing nagiging iresponsable siya sa tungkulin niya at hindi gumagawa ng anumang tunay na gawain para baguhin niya ang kanyang saloobin sa kanyang tungkulin sa lalong madaling panahon. Pero naisip kong: “Iniisip niya palagi na mahusay akong lider at madalas niyang sinasabi kung gaano kalaki ang pasanin ko para sa gawain ng iglesia at kung gaano ako kapasensiyosa at kamahabagin. Kung ilalantad ko ang problema niya, maglalaho ang magandang impresyon niya sa akin.” Nang maisip ko ito, nagsabi na lang ako ng ilang salitang makapagpapalubag sa kanya at hihikayat sa kanyang maglaan ng mas marami pang oras para sa mga pagtitipon at subaybayan ang gawain ng iglesia. Nang marinig ito ni Janine, sinabi niyang kailangan niyang ayusin ang saloobin niya sa kanyang tungkulin at ipinahayag na gusto niyang gawin ito nang maayos sa hinaharap. Sa sobrang saya ko, inisip kong: “Siguradong gagawin na ni Janine nang maayos ang tungkulin niya sa pagkakataong ito. Sa pangunguna niya sa mga manggagawa ng ebanghelyo, siguradong uusad ang mga resulta nila.” Hindi nagtagal, sinabi sa akin ng kapareha kong kapatid na: “Bilang isang lider, hindi sinusubaybayan ni Janine ang gawain o pinangangalagaan ang mga tao. Lider lang siya sa pangalan at hindi kailanman gumagawa ng tunay na gawain. Isa siyang huwad na lider. Iminumungkahi kong tanggalin siya at pumili ng ibang lider. Sa ganitong paraan, uusad ang gawain ng iglesia.” Sinabi sa akin ng isa pang sister na ang hindi paggawa ni Janine ng tunay na gawain ay nakaantala na sa gawain ng iglesia, at dapat na siyang tanggalin agad. Pero naisip ko pa rin na magaling si Janine at may mahusay na kakayahan, na may pinagdaraanan lang siya dahil sa pag-uusig ng kanyang pamilya at na kapag binago niya ang kalagayan niya, huhusay ang gawain ng ebanghelyo. Kaya ipinagpaliban ko ang pagtanggal sa kanya. Kalaunan, patuloy na bumagsak ang pagganap ni Janine at may iba pang patuloy na nag-uulat na katulad pa rin siya nang dati, nagsasabi ng maganda, pero walang ginagawa. Ang mga ulat ng mga kapatid ay talagang nagpalungkot sa akin at para bang hindi ko siya makita nang malinaw. Nanalangin ako sa Diyos, hinihiling sa Kanya na gabayan ako na matutong kumilatis.

Kalaunan, nabasa ko ang mga salitang ito ng Diyos: “Paano dapat husgahan ng isang tao kung tinutupad ba ng isang lider ang mga responsabilidad ng mga lider at manggagawa, o kung huwad na lider ba ito? Sa pinakapayak na antas, kailangang tingnan kung may kakayahan ba siyang gumawa ng totoong gawain, kung may ganito ba siyang kakayahan o wala. Pagkatapos, dapat tingnan kung may pasanin ba siya na gawin nang maayos ang gawaing ito. Huwag pansinin kung gaano kaganda pakinggan ang kanyang mga sinasabi o kung gaano niya tila nauunawaan ang mga doktrina, at huwag pansinin kung gaano siya kahusay at kagaling sa pangangasiwa ng mga panlabas na usapin—hindi mahalaga ang mga bagay na ito. Ang pinakamahalaga ay kung nagagawa ba niyang isagawa nang wasto ang mga pinakapangunahing aytem ng gawain ng iglesia, kung kaya ba niyang lutasin ang mga problema gamit ang katotohanan, at kung naaakay ba niya ang mga tao tungo sa katotohanang realidad. Ito ang pinakapangunahin at mahalagang gawain. Kung hindi niyo kayang gawin ang mga aytem na ito ng tunay na gawain, gaano man siya kahusay, gaano man kalaki ang talento niya, o gaano man katinding paghihirap ang kailangan niyang tiisin o gaano man kalaking halaga ag kailangan niyang bayaran, huwad na lider pa rin siya. Sabi ng ilang tao, ‘Kalimutan ninyo na wala siyang ginagawang anumang tunay na gawain ngayon. Mahusay siya at may kakayahan. Kung magsasanay siya sandali, tiyak na makagagawa siya ng tunay na gawain. Bukod pa riyan, wala siyang nagawang anumang masama at wala siyang nagawang kasaman oa hindi Siya nagsanhi ng mga pagkagambala o panggugulo—paano Mo nasasabing siya ay huwad na lider?’ Paano natin ito maipaliliwanag? Hindi mahalaga kung gaano ka kahusay, kung anong antas ng kakayahan at edukasyon ang taglay mo, kung gaano karaming sawikain ang kaya mong isigaw, o kung gaano karaming salita at doktrina ang naaarok mo; kung gaano ka man kaabala o kapagod sa isang araw, o kung gaano kalayo na ang iyong nalakbay, kung ilang iglesia na ang iyong binisita, o kung gaano kalaking panganib ang iyong hinarap at pagdurusang tiniis—wala sa mga ito ang mahalaga. Ang mahalaga ay kung ginagampanan mo ba ang iyong gawain nang ayon sa mga pagsasaayos ng gawain, kung tumpak mo bang naipatutupad ang mga pagsasaayos na iyon; kung sa ilalim ng iyong pamumuno ay nakikilahok ka ba sa bawat partikular na gawain na iyong responsabilidad, at kung ilang tunay na isyu ang talagang nalutas mo; kung ilang indibidwal ang nakaunawa sa mga katotohanang prinsipyo dahil sa iyong pamumuno at paggabay, at kung gaano umusad at umunlad ang gawain ng iglesia—ang mahalaga ay kung nakamit mo ba o hindi ang mga resultang ito. Anuman ang partikular na gawaing kinabibilangan mo, ang mahalaga ay kung palagi ka bang sumusubaybay at nagdidirekta ng gawain sa halip na umaastang mataas at makapangyarihan at nag-uutos lamang. Bukod dito, ang mahalaga rin ay kung may buhay pagpasok ka ba o wala habang ginagawa mo ang iyong tungkulin, kung kaya mo bang harapin ang mga usapin nang ayon sa mga prinsipyo, kung may patotoo ka ba ng pagsasagawa sa katotohanan, at kung kaya mo bang harapin at lutasin ang mga tunay na isyung kinakaharap ng mga hinirang na tao ng Diyos. Ang mga ganitong bagay at iba pang katulad nito ay pawang mga pamantayan sa pagsusuri kung tinutupad ba o hindi ng isang lider o manggagawa ang kanyang mga responsabilidad” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 9). Dahil sa mga salita ng Diyos, napagtanto ko na hindi ko puwedeng husgahan kung may kakayahan ba o wala ang isang lider o kung isa ba siyang huwad na lider sa pakikinig kung magaling ba siyang magsalita, o sa pagsisiyasat ng kanyang kakayahan, mga abilidad, o dami ng kanyang mabubuting pag-uugali. Ang mga pangunahing dapat suriin ay kung gumagawa ba siya ng tunay na gawain, kung responsable ba siya, at kung kaya ba niyang tuparin ang tungkulin ng isang lider. Si Janine ay may kaunting kakayahan at magaling siyang manggagawa, pero nagsasalita lang siya ng mga salitang maganda sa pandinig at hindi naman talaga kumikilos o gumagawa ng tunay na gawain. Hindi siya gumagawa ng gawaing dapat ginagawa ng isang lider. Mukhang hindi naman siya gumagawa ng anumang masama o buktot, subalit bilang isang lider, nagpapadala lang siya ng mga mensahe at bumibigkas ng mga islogan. Hindi talaga niya kailanman inasikaso o sinubaybayan ang gawain ng iglesia. Hindi niya inalagaan ang mga baguhan na nagsisimula pa lang sa mga tungkulin nila. Kapag may mga suliranin at problema ang iba sa gawain ng ebanghelyo, hindi siya nagbahagi para lutasin ang mga ito, at madalas niyang napabayaan ang tungkulin niya. Maraming beses ko na siyang binalaan sa buong panahong ito na baguhin ang saloobin niya sa tungkulin niya, at kahit na sumang-ayon siyang magbago, nagpatuloy lang siya katulad ng dati. Natigil ang gawain ng ebanghelyo at hindi nakakakuha ng mga resulta ang iba pang mga proyekto. Hindi siya nagninilay sa sarili, kundi binalewala niya ang mga kapatid gamit ang mga palusot. Kitang-kita sa saloobin niya sa tungkulin niya at sa iba’t ibang ikinikilos niya na isa siyang huwad na lider na hindi gumagawa ng tunay na gawain, gaya ng ibinunyag ng Diyos, at dapat nang tinanggal noon pa man. Pero hindi ko nakita ang mga bagay-bagay o nakilatis ang mga tao batay sa salita ng Diyos. Nakita ko lang ang talino, kakayahan, at mga kapabilidad ni Janine. Inakala kong makagagawa siya ng gawain, pero hindi ko tiningnan kung gumagawa siya ng tunay na gawain o kung anong klase ba ng mga resulta ang nakukuha niya. Umasa pa rin ako sa kanya. Umasa akong mapapauusad niya ang gawain ng iglesia gaya nang dati, kaya’t paulit-ulit ko siyang binigyan ng marami pang pagkakataon. Naging napakahangal ko noon! Nag-ulat na sa akin ang kapareha kong kapatid tungkol sa sitwasyon ni Janine at nagmungkahing tanggalin na ito, pero nanindigan ako sa aking mga pananaw, gustong bigyan si Janine ng mga tsansa at suportahan pa siya, kaya hindi ko siya agad tinanggal, na seryosong nakaapekto sa gawain ng iglesia. Nakita ko na hindi ako nakapangangasiwa nang mabuti sa tungkulin ko, kaya naapektuhan ang gawain ng iglesia. Hindi ba’t pag-uugali rin ito ng isang huwad na lider? Nanalangin ako sa Diyos, hinihiling sa Kanyang gabayan akong malaman ang aking katiwalian.

Isang araw, binasa ko ang mga salitang ito ng Diyos: “Kapag nakikita ng isang lider ng iglesia ang mga kapatid na pabasta-bastang gumagawa ng kanilang mga tungkulin, maaaring hindi niya sawayin ang mga ito, kahit na dapat. Kapag malinaw niyang nakikita na naaapektuhan ang mga interes ng sambahayan ng Diyos, hindi siya nakikialam dito o nagtatanong, at hindi siya nagdudulot ng kahit kaunting sama ng loob sa iba. Sa katunayan, hindi talaga siya nagpapakita ng pagsasaalang-alang sa kahinaan ng mga tao; sa halip, ang intensyon at layon niya ay ang makuha ang loob ng mga tao. Alam na alam niya na: ‘Basta’t ginagawa ko ito at hindi ako nagdudulot ng sama ng loob kanino man, iisipin nilang mabuti akong lider. Magkakaroon sila ng maganda at mataas na pagtingin sa akin. Sasang-ayunan nila ako at magugustuhan nila ako.’ Wala siyang pakialam kung gaano kalaking pinsala ang nagawa sa mga interes ng sambahayan ng Diyos, o kung gaano kalaking mga kawalan ang naidulot sa buhay pagpasok ng mga hinirang ng Diyos, o kung gaanong labis na nagambalaang buhay iglesia niya, patuloy lang siya sa kanyang satanikong pilosopiya at hindi nagdudulot ng sama ng loob sa sinuman. Walang anumang paninisi sa sarili sa puso niya. Kapag may nakita siyang isang taong nagdudulot ng mga pagkagambala at panggugulo, sa pinakahigit ay maaari niya itong kausapin tungkol dito, paliliitin ang isyu, at pagkatapos ay hindi na niya ito pakikialaman. Hindi siya magbabahagi tungkol sa katotohanan, o tutukuyin ang diwa ng problema sa taong iyon, lalong hindi niya hihimayin ang kalagayan niyon, at hindi siya kailanman magbabahagi tungkol sa kung ano ang mga layunin ng Diyos. Hindi kailanman inilalantad o hinihimay ng isang huwad na lider ang mga pagkakamaling kadalasang ginagawa ng mga tao, o ang mga tiwaling disposisyong madalas ibinubunyag ng mga ito. Wala siyang nilulutas na anumang totoong mga problema, kundi sa halip ay palaging kinukunsinti ang mga maling gawi at pagpapakita ng katiwalian ng mga tao, at gaano man kanegatibo o kahina ng mga tao, hindi niya ito sineseryoso. Nangangaral lang siya ng ilang salita at doktrina at nagsasabi ng ilang salita ng panghihikayat para harapin ang sitwasyon sa isang pabasta-bastang paraan, sinusubukang panatilihin ang pagkakasundo. Dahil dito, hindi alam ng mga hinirang ng Diyos kung paano pagnilayan at kilalanin ang kanilang sarili, walang solusyon sa anumang ibinubunyag nilang mga tiwaling disposisyon, at namumuhay sila sa gitna ng mga salita at doktrina, kuru-kuro at imahinasyon, nang walang anumang buhay pagpasok. Naniniwala pa sila sa kanilang puso na, ‘Mas malawak pa nga ang pang-unawa ng aming lider sa mga kahinaan namin kaysa sa Diyos. Masyadong maliit ang aming tayog upang makatugon sa mga hinihingi ng Diyos. Kailangan lang naming tuparin ang mga hinihingi ng aming lider; sa pagpapasakop sa aming lider, nagpapasakop kami sa Diyos. Kung dumating ang araw na tanggalin ng Itaas ang aming lider, magsasalita kami upang marinig; upang mapanatili ang aming lider at mapigilang tanggalin siya, makikipagkasundo kami sa Itaas at pipilitin silang sumang-ayon sa mga hinihingi namin. Ganito namin gagawin ang tama para sa aming lider.’ Kapag ang mga tao ay may ganoong mga saloobin sa kanilang puso, kapag nakapagtatag na sila ng ganoong relasyon sa lider nila, at nagkaroon na ng ganitong uri ng pagdepende, pagkainggit, at pagsamba sa puso nila para sa kanilang lider, magkakaroon sila ng higit pang pananalig sa lider na ito, at palagi nilang gustong makinig sa mga salita ng lider, sa halip na hanapin ang katotohanan sa mga salita ng Diyos. Ang gayong lider ay halos pumalit na sa puwang ng Diyos sa puso ng mga tao. Kung ang isang lider ay handang mapanatili ang ganoong relasyon sa mga taong hinirang ng Diyos, kung nakakaramdam siya ng kasiyahan dito sa puso niya, at naniniwala siyang dapat lang siyang tratuhin nang ganito ng mga taong hinirang ng Diyos, kung gayon ay walang pinagkaiba ang lider na ito kay Pablo, nakatapak na siya sa landas ng isang anticristo, at nailihis na ng anticristong ito ang mga hinirang ng Diyos, at talagang wala silang pagkakilala” (Ang Salita, Vol. IV. Paglalantad sa mga Anticristo. Unang Aytem: Sinisikap Nilang Kunin ang Loob ng mga Tao). Inilantad ng salita ng Diyos ang kasuklam-suklam kong mga layunin sa aking tungkulin. Nakita ko na hindi gumagawa si Janine ng tunay na gawain, pero hindi ko inilantad o hinimay ang problema niya, o agad siyang tinanggal. Hinayaan ko lang siya at binigyan ng mga pagkakataong magsisi. Pero hindi ito dahil sa isinasaalang-alang ko ang kahinaan niya o ginusto kong tulungan at suportahan siya, ang mga tunay na layunin ko ay ang ingatan ang impresyon sa akin ni Janine na mabuti akong lider at ang matamo ang pagpapahalaga niya. Naging magka-partner na kami sa mga tungkulin namin dati at laging maganda ang impresyon niya sa akin. Palagi niyang pinupuri sa harap ng iba kung gaano ako karesponsable sa gawain ng iglesia, at kung gaano ako kabuting lider. Kung ilalantad at tutukuyin ko ang mga problema niya at pupungusan siya, puwedeng masira ang relasyon namin at mawala ang magandang impresyon niya sa akin. Para protektahan ang impresyon ni Janine sa akin bilang isang mabuting lider, hindi ko inilantad ang mga problema niya, pinungusan siya, o sinuri ang mga kilos at asal niya, na nagbigay-daan sana sa kanyang malaman ang mga problema niya at maayos agad ang pag-uugali niya. Binigyan ko lang siya ng ilang salita ng pampalubag-loob at payo, hinikayat siyang mas dumalo sa mas maraming pagtitipon at sumubaybay sa gawain, at hindi ko na gaanong tinalakay ang mga bagay-bagay. Ilang beses akong sinabihan ng kapareha kong kapatid na tanggalin na si Janine alinsunod sa mga prinsipyo, pero nag-alala ako na mapasasama ko ang loob ni Janine kapag ginawa ko ito, at hindi na siya magkakaroon ng magandang impresyon sa akin, kaya ipinagpaliban ko ang pagtatanggal sa kanya. Inilalantad ng Diyos na ang mga anticristo ay gumagawa at nagsasalita para sa kapakanan ng pangalan at katayuan nila, na kapag nakikita nila ang iba na lumalabag sa mga prinsipyo ng kanilang mga tungkulin, hindi nila tinutukoy ito sa kanila o pinupungusan sila. Ang layon nila ay magkaroon ng puwang sa puso ng mga tao, makamit ang pagpapahalaga ng iba, at dalhin ang mga tao sa harap nila. Ganoon lang talaga ako dati. Para protektahan ang impresyon ng iba sa akin, binalewala ko ang gawain ng iglesia, at nang may nakita akong isang huwad na lider na hindi gumagawa ng tunay na gawain, hindi ko siya inilantad, pinungusan, o tinanggal. Ginawa ko ito para magkaroon ng puwang sa puso ng mga tao at para isipin ng lahat na mahabagin, pasensyoso, at mabuti akong lider. Hindi ko natutulungan o napabubuti ang aking mga kapatid sa paggawa ko ng aking tungkulin sa ganitong paraan, at hindi nito maipauunawa sa kanila ang katotohanan o madadala sila sa harap ng Diyos. Sa halip, ito ay magpapahanga at magpapasamba sa kanila sa akin. Sa ganito, inililihis ko ang mga tao at hinahalina sila, tinatahak ang landas ng isang anticristo. Naisip ko ang mga anticristo sa iglesia, na isa-isang inilantad at itiniwalag. Kung nagpatuloy ako gaya nito nang hindi nagsisisi o nagbabago, patatalsikin at ititiwalag din ako tulad nila. Nang maunawaan ko ito, nanalangin ako sa Diyos, hinihiling sa Kanyang gabayan akong magnilayan ang sarili ko.

Kalaunan, nabasa ko ang isang sipi ng mga salita ng Diyos: “Kapag may nangyayari sa iyo, namumuhay ka ayon sa mga pilosopiya para sa mga makamundong pakikitungo, at hindi mo isinasagawa ang katotohanan. Palagi kang natatakot na masaktan ang kalooban ng iba, pero hindi ka natatakot na magkasala sa Diyos, at isasakripisyo mo pa ang mga interes ng sambahayan ng Diyos upang protektahan ang iyong mga ugnayan sa mga tao. Ano ang mga kahihinatnan ng pagkilos sa ganitong paraan? Mapoprotektahan mo nga nang mabuti ang iyong mga ugnayan sa mga tao, ngunit magkakasala ka naman sa Diyos, at itataboy ka Niya, at magagalit Siya sa iyo. Alin ang mas mabuti sa panimbang? Kung hindi mo masabi kung alin, naguguluhan ka nang husto; pinatutunayan nito na wala ka ni katiting na pagkaunawa sa katotohanan. Kung magpapatuloy ka nang ganyan nang hindi kailanman natatauhan, at kung hindi mo talaga makakamit ang katotohanan sa huli, ikaw ang siyang dadanas ng kawalan. Kung hindi mo hahanapin ang katotohanan sa bagay na ito, at mabigo ka, magagawa mo bang hanapin ang katotohanan sa hinaharap? Kung hindi mo pa rin magagawa, hindi na ito magiging usapin ng pagdanas ng kawalan—matitiwalag ka na sa huli. Kung taglay mo ang mga motibasyon at pananaw ng isang mapagpalugod ng mga tao, kung gayon, sa lahat ng bagay, hindi mo makakayang isagawa ang katotohanan at sumunod sa prinsipyo, at lagi kang mabibigo at matutumba. Kung hindi ka mapupukaw at hindi mo hahanapin ang katotohanan kailanman, isa kang hindi mananampalataya, at hindi mo kailanman makakamit ang katotohanan at ang buhay. Ano, kung gayon, ang dapat mong gawin? Kapag naharap ka sa ganitong mga bagay, dapat kang manalangin sa Diyos at tumawag sa Kanya, magmakaawa para sa kaligtasan, at hilingin na bigyan ka Niya ng higit pang pananampalataya at lakas, na bigyan ka ng kakayahang sumunod sa mga prinsipyo, magawa ang dapat mong gawin, mapangasiwaan ang mga bagay-bagay ayon sa mga prinsipyo, matatag na manindigan sa posisyong kinatatayuan mo, protektahan ang mga interes ng sambahayan ng Diyos, at pigilan ang anumang pinsala na dumating sa gawain ng sambahayan ng Diyos. Kung kaya mong maghimagsik laban sa sarili mong mga interes, dangal, at kinatatayuan ng isang mapagpalugod ng mga tao, at kung ginagawa mo ang dapat mong gawin nang tapat at buong puso, kung gayon, matatalo mo na si Satanas at matatamo ang aspektong ito ng katotohanan. Kung lagi kang nagpupumilit na mamuhay ayon sa pilosopiya ni Satanas, na pinoprotektahan ang mga relasyon mo sa iba, hindi kailanman isinasagawa ang katotohanan, at hindi naglalakas-loob na sumunod sa mga prinsipyo, magagawa mo bang isagawa ang katotohanan sa iba pang mga bagay? Wala ka pa ring pananampalataya o lakas. Kung hindi mo nagagawa kahit kailan na hanapin o tanggapin ang katotohanan, tutulutan ka ba ng gayong pananampalataya sa Diyos na matamo ang katotohanan? (Hindi.) At kung hindi mo matamo ang katotohanan, maaari ka bang maligtas? Hindi maaari. Kung lagi kang namumuhay ayon sa pilosopiya ni Satanas, lubos na walang katotohanang realidad, hindi ka maliligtas kailanman. Dapat maging malinaw sa iyo na ang pagtatamo ng katotohanan ay isang kinakailangang kondisyon para sa kaligtasan. Kung gayon, paano mo matatamo ang katotohanan? Kung naisasagawa mo ang katotohanan, kung nakakapamuhay ka ayon sa katotohanan, at ang katotohanan ang nagiging batayan ng iyong buhay, makakamit mo ang katotohanan at magkakaroon ka ng buhay, at sa gayon ay magiging isa ka sa mga maliligtas” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Naunawaan ko mula sa mga salita ng Diyos na ang pangunahing dahilan kung bakit palagi kong iniingatan ang katayuan, imahe, at mga relasyon ko, at binabalewala ang gawain ng iglesia ay dahil lubha akong naimpluwensyahan ng mga pilosopiya para sa mga makamundong pakikitungo ng mga mapagpalugod ng mga tao. Naimpluwensyahan ako ng mga satanikong pilosopiya gaya ng “Tumatagal at gumaganda ang pagkakaibigan sa pananahimik sa mga kasalanan ng mabubuting kaibigan,” at “Panatilihin ang magandang ugnayan sa mga hindi mo maiiwasan.” Akala ko, para magustuhan at hangaan ka ng iba, kailangan mong maging mahinhin at mabait, at hindi ka kailanman dapat magsungit sa mga tao, na kapag nakita mo ang mga problema ng iba, ayos lang na hindi pansinin ang mga ito, na hindi ka dapat maging sobrang mahigpit, at sa ganitong paraan, magugustahan ka ng lahat. Namuhay ako ayon sa mga ideyang ito na mapagpalugod ng tao at nang makita ko na hindi gumagawa si Janine ng tunay na gawain, hindi ko siya inilantad, pinungusan, o tinanggal. Pinrotektahan ko ang aking katayuan at imahe pero dahil hindi ko inilantad ang mga problema ni Janine o tinanggal siya kaagad, naantala ang gawain ng iglesia. Inuna ko ang reputasyon, katayuan, at relasyon ko kaysa tungkulin ko at para protektahan ang imahe at katayuan ko, hindi ko isinaalang-alang ang gawain ng iglesia. Talagang makasarili at kasuklam-suklam ako. Ang pamumuhay ayon sa mga ideyang ito ng mga mapagpalugod ng mga tao ay ginawa akong lalong mapandaya at mapanlinlang at walang anumang wangis ng tao. Sinasabi ng mga salita ng Diyos na: “Ang mga taong walang kinikilingan sa mga usapin ang mga pinakatusong tao sa lahat. Wala silang sinasalungat, mahusay at matatas sila, sa lahat ng sitwasyon ay magaling silang magkunwari na nakikiayon sila, at walang nakakakita sa kanilang mga pagkakamali. Para silang mga buhay na Satanas!” (Ang Salita, Vol. III. Ang mga Diskurso ni Cristo ng mga Huling Araw. Sa Pagsasagawa Lamang ng Katotohanan Maiwawaksi ng Isang Tao ang mga Gapos ng Isang Tiwaling Disposisyon). Kinamumuhian at kinasusuklaman ng Diyos ang mga mapagpalugod ng mga tao. Hindi kailanman makakamit ng isang tao ang katotohanan o kaligtasan sa pamamagitan ng pamumuhay ayon sa mga ideyang mapagpalugod ng mga tao. Talagang natakot ako nang mapagtanto ko ito. Nalaman kong nasalangang ko ang Diyos at kung hindi ko aayusin ang kalagayang ito at tunay na magsisisi, aabandonahin at ititiwalag ako ng Diyos sa huli. Tinukoy rin sa akin ng mga salita ng Diyos ang isang landas ng pagsasagawa, na kapag nais kong protektahan ang pangalan at katayuan ko, dapat akong higit na manalangin sa Diyos, hilingin sa Kanyang bigyan ako ng lakas para makapagsagawa ako ang katotohanan, kumilos nang may mga prinsipyo at matutuhang gawin ang tungkulin ko nang may pusong matapat. Hindi lang ito kapaki-pakinabang sa buhay pagpasok ng mga kapatid, kundi pati na rin sa gawain ng iglesia. Nanalangin ako sa Diyos na isasagawa ko ang katotohanan, kikilos nang may mga prinsipyo, at poprotektahan ang mga interes ng iglesia.

Pagkatapos niyon ay nagbasa pa ako ng mga salita ng Diyos: “Alamin palagi ang sitwasyon ng mga superbisor ng iba’t ibang gawain at ng mga tauhan na responsable sa iba’t ibang mahalagang trabaho, at agad na baguhin ang kanilang mga tungkulin o tanggalin sila kung kinakailangan, upang maiwasan o mabawasan ang mga kawalan na dulot ng paggamit sa mga taong hindi angkop, at matiyak ang kahusayan at maayos na pag-usad ng gawain” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 1). “Dapat magkaroon ng malinaw na pagkaunawa ang mga lider at manggagawa sa mga superbisor ng iba’t ibang gawain at sa mga tauhan na responsable sa iba’t ibang mahahalagang trabaho. Saklaw ng mga responsabilidad ng mga lider at manggagawa na arukin ang mga kalagayan ng mga superbisor ng iba’t ibang gawain at ng mga tauhan na responsable sa iba’t ibang mahahalagang trabaho. Kung gayon, sino ang mga tauhang ito? Pangunahin dito ang mga lider ng iglesia, kasunod ang mga superbisor ng mga pangkat, at ang mga lider ng iba’t ibang grupo. Hindi ba’t kritikal at napakahalaga na maunawaan at arukin ang mga kalagayan tulad ng kung ang mga superbisor ng iba’t ibang gawain at ang mga tauhan na responsable sa iba’t ibang mahalagang trabaho ay nagtataglay ng katotohanang realidad, kumikilos nang may prinsipyo, at nagagawa nang maayos ang gawain ng iglesia? Kung lubusang naaarok ng mga lider at manggagawa ang kalagayan ng mga pangunahing superbisor ng iba’t ibang gawain, at kung gumagawa sila ng naaangkop na mga pagsasaayos sa mga tauhan, katumbas ito ng pagsusubaybay nila sa bawat aytem ng gawain, at katumbas ito ng pagtupad nila sa kanilang mga responsabilidad at tungkulin. Kung hindi nagagawa ang mga tamang pagsasaayos sa mga tauhang ito at lumitaw ang isang problema, lubhang maaapektuhan ang gawain ng iglesia. Kung ang mga tauhang ito ay may mabuting pagkatao, may pundasyon sa kanilang pananampalataya sa Diyos, responsable sa pangangasiwa ng mga bagay-bagay, at nagagawa nilang hanapin ang katotohanan para lutasin ang mga problema, mas mapapadali ang mga bagay-bagay kapag sila ang pinamahala sa gawain, at ang pinakamahalaga ay na makakausad nang maayos ang gawain. Pero kung ang mga superbisor ng iba’t ibang grupo ay hindi maaasahan, may masamang pagkatao at hindi maganda ang asal, at hindi isinasagawa ang katotohanan, at, bukod pa riyan, aruking na magsanhi ng mga pagkagambala at kaguluhan, magkakaroon ito ng epekto sa gawain na kanilang pananagutan at sa buhay pagpasok ng mga kapatid na kanilang pinamumunuan. Siyempre pa, ang epektong iyon ay maaaring malaki o maliit. Kung pabaya lamang ang mga superbisor sa kanilang mga tungkulin at hindi inaasikaso ang kanilang nararapat na gawain, aruking na magsanhi lamang ito ng ilang pagkaantala sa gawain; medyo babagal ang pag-usad, at hindi masyadong episyente ang gawain. Gayunman, kung sila ay mga anticristo, magiging malubha ang problema: Hindi ito magiging isyu ng pagiging hindi mas episyente at hindi pagiging epektibo ng gawain—gagambalain at pipinsalain nila ang gawain ng iglesia na pananagutan nila, na nagdudulot ng malalang pinsala. Kaya nga, ang pagkaalam sa mga kalagayan ng mga superbisor ng iba’t ibang gawain at ng mga tauhang responsable sa iba’t ibang mahalagang gawain, at ang maagap na paglilipat at pagtatanggal kapag nakita nilang hindi gumagawa ng aktuwal na gawain ang isang tao ay hindi isang obligasyon na maaaring iwasan ng mga lider at manggagawa—ito ay gawaing lubhang seryoso at mahalaga. Kung agad na malalaman ng mga lider at manggagawa ang katangian ng mga superbisor sa iba’t ibang gawain at ng mga tauhang responsable sa iba’t ibang mahalagang gawain, at ang saloobin ng mga ito sa katotohanan at sa kanilang mga tungkulin, gayundin ang mga kalagayan at pagganap ng mga ito sa bawat panahon at bawat yugto, at agad nilang maiaakma o mapapangasiwaan ang mga taong iyon ayon sa sitwasyon, maaaring tuluy-tuloy na umusad ang gawain. Sa kabaligtaran naman, kung walang pakundangan na gagawa ng masasamang bagay ang mga taong iyon at hindi sila gumagawa ng tunay na gawain sa iglesia, at ang mga lider at manggagawa ay hindi ito maagap na natukoy at hindi agad naglipat ng mga tao, bagkus ay naghintay sila na lumitaw ang lahat ng uri ng mabibigat na problema, na nagdudulot ng malalaking kawalan sa gawain ng iglesia, bago kaswal na subukang pangasiwaan ang mga ito, magsagawa ng mga paglilipat, at itama at isalba ang sitwasyon, kung gayon, basura ang mga lider at manggagawa na iyon. Sila ay tunay na mga huwad na lider na dapat tanggalin at itiwalag” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 3). Mula sa mga salita ng Diyos ay naunawaan ko na obligado ang isang lider na agad na tingnan ang katayuan ng mga superbisor iba’t ibang proyekto at ng tauhan na responsable para sa mahahalagang gawain at agad na alisin o ilipat ang sinumang matuklasan nilang hindi angkop para matiyak ang matagumpay na pagsulong ng mga proyekto ng iglesia. Kapag natuklasan niya na ang isang superbisor, lider, o manggagawa ay hindi gumagawa ng tunay na gawain, na naaapektuhan at naaantala ang gawain ng iglesia, kailangan niyang makipagbahaginan agad sa kanila, at kung hindi sila magbabago at kung hindi man lang sila nararapat na magserbisyo, kailangan silang agad na ilipat o tanggalin. Makikinabang dito ang gawain ng iglesia. Panatilihin iyong mga angkop na gamitin at tanggalin iyong mga hindi, bahaginan at tulungan ang mga nangangailangan nito, pungusan ang mga kailangang pungusan, at alagaan ang mga naghahangad sa katotohanan. Matagal nang naging pabasta-basta, walang pasanin, at iresponsable si Janine sa kanyang tungkulin. Maraming beses nang nagbahagi ang mga lider sa kanya, pero hindi siya kailanman nagbago. Seryoso nitong naaapektuhan ang gawain ng iglesia. Isa talaga siyang huwad na lider na hindi gumagawa ng tunay na gawain at kailangan na siyang tanggalin agad-agad, samantalang kailangang alagaan ang isang responsableng tao na may mabuting pagkatao. Makikinabang dito ang gawain ng iglesia at bibigyan-daan nito ang gawain ng ebanghelyo na sumulong nang maayos. Sa kaisipang ito, naging ganap na malinaw at maliwanag ang puso ko, at nangako ako sa Diyos: “Kapag naharap muli ako sa ganitong klaseng problema, magsasagawa ako ayon sa mga prinsipyo at tutuparin ko ang aking mga responsabilidad.” Hiniling ko rin sa Diyos na gabayan ako sa pagsasagawa ng katotohanan.

Kalaunan, iniisa-isa ko kay Janine ang mga problema niya, inilalantad siya bilang isang huwad na lider na hindi gumagawa ng tunay na gawain. Nakita kong galit na galit siya, at hindi ako nangahas na magsalita pa. Naisip ko: “Kung lalo ko pang ilalantad ang mga problema niya, matitigil ang aming relasyon at masisira ang magandang impresyon niya sa akin.” Pagkatapos ay napagtanto ko na bumabalik ako sa mga dati kong gawi, kaya nanalangin ako sa Diyos, “Diyos ko, gusto kong isagawa ang katotohanan, isakatuparan ang aking tungkulin, ibahagi ang dapat kong ibahagi, at ihinto ang pag-aalala sa imaheng mayroon ang iba sa akin. Pakiusap, bigyan Mo ako ng lakas na mapagtagumpayan ang mga hadlang ng aking tiwaling disposisyon.” Pagkatapos manalangin, nagpatuloy akong magbahagi kay Janine, isa-isang binabanggit ang mga problema niya at inilalantad ang kawalan niya ng tunay na gawain. Kahit na hindi siya masaya noong oras na iyon, sa huli ay sinabi niyang kung wala ang paglalantad at pagpuna ko, hindi niya sana nakita ang mga problema niya. Inamin niya ang lalim ng kanyang katiwalian at sinabing gusto niyang magbago, at na tatanggapin niya paano man siya gustong pangasiwaan ng iglesia. Pinasalamatan ko ang Diyos nang marinig kong sabihin ito ni Janine. Sa pagsasagawa ayon sa mga salita ng Diyos, hindi nasira ang mga relasyon ko gaya ng inakala ko, at nakadama ako ng malaking kapayapaan at ginhawa. Pagkatapos tanggalin si Janine, humirang kami ng isa pang kapatid para pangasiwaan ang gawain ng ebanghelyo. Pinasan niya talaga ang kanyang tungkulin at pinangunahan ang iba sa pagpapalaganap ng ebanghelyo. Kalaunan, nagsimulang umusad ang gawain ng ebanghelyo.

Dahil sa karanasang ito, napagtanto ko na ang pagtitiwala sa satanikong disposisyon para gawin ang iyong tungkulin ay hindi lang makasasama sa iyo, makaaapekto rin ito sa gawain ng iglesia. Tanging ang paggawa sa tungkulin mo nang alinsunod sa mga salita ng Diyos at sa mga katotohanang prinsipyo ang umaayon sa mga layunin ng Diyos.


97. Paano Ko Binago ang Aking mga Kahambugan

Ni Bernard, Cameroon

Akala ko dati ay isa akong napakatalinong tao, isang taong kayang gawin ang kahit na ano at ang lahat ng bagay nang walang tulong ng iba. Kapwa sa paaralan at sa bahay, kaya ko palaging sumabat para sagutin ang isang tanong kapag hindi iyon alam ng mga kapatid ko, at minaliit ko sila dahil doon. Sinasabi ng mga kuya ko na mapagmataas at hambog ako, at na mas dapat kong isaalang-alang ang damdamin ng iba, pero akala ko’y sinasabi lang nila iyon dala ng inggit, kaya hindi ko isinapuso ang mga akusasyon nila.

Noong 2019, tinanggap ko ang gawain ng Makapangyarihang Diyos sa mga huling araw. Hindi nagtagal, sinimulan kong diligan ang mga baguhan na katatanggap pa lang sa gawain ng Diyos. Sa tatlong sister na katrabaho ko, dalawa sa kanila ang ilang buwan pa lamang mula nang matanggap ang gawain ng Diyos. Ang isa pa ay si Sister Jonna, na tumutulong sa gawain ko. Napili ako bilang lider ng grupo noong panahong iyon, na ang ibig sabihin para sa akin ay ako ang pinakamagaling sa grupo. Habang nagtutulungan kami, kapag tinatanong nila kung “magagawa ba ito nang ganito” o “gusto mo ba itong gawin nang ganoon,” madalas ko silang tinatanggihan, sinasabing “hindi, hindi pwede,” o “hindi, ayaw ko.” Pakiramdam ko ay dapat gawin ang trabaho gaya ng itinagubilin ko. Halimbawa, tuwing pagkatapos ng mga pagtitipon ng mga baguhan, tatanungin ni Sister Jonna, “Dapat ba nating tanungin ang mga baguhan kung naiintindihan nila ang lahat?” Sasagot ako ng, “Hindi na kailangan. Tinanong ko na sila noong pagtitipon. Naiintindihan nila, kaya hindi na natin kailangang itanong ulit.” Nang sabihin ni Sister Jonna na, “Kapag nagbabahagi at nagpapatotoo ka sa katotohanan ng gawain ng Diyos, dapat kang magsalita nang mas detalyado. Makakatulong ito sa mga potensyal na tatanggap ng ebanghelyo na mabilis na matukoy na ang gawain ng Diyos ay tunay,” tumugon ako nang hindi nag-iisip, “Nasabi ko na ang lahat. Hindi na kailangang ulitin pa.” Kung minsan, sinasabi sa akin ni Sister Jonna na alamin ko ang mga sitwasyon ng mga baguhan, pero ayaw ko. Naisip ko na bilang lider ng grupo ay ako dapat ang nagsasabi sa kanya ng dapat gawin, at hindi ang kabaliktaran. Minsan, tatanungin ni Sister Jonna kung nakatitiyak ba ang mga baguhan sa gawain ng Diyos. Dahil nakita kong lagi siyang nanghihimasok sa gawain ko, nagalit ako at sinabi kong, “Hindi ikaw ang lider ng grupo, kaya wala kang karapatang sabihin sa akin kung paano gawin ang gawain ko!” Noong panahong iyon, napakamapagmataas ko, hindi lang ako tumangging makipagtulungan nang maayos kay Sister Jonna, ayaw ko ring makipagtulungan sa dalawa pang sister. Madalang ko silang atasan ng anumang gawain, sa halip ay mag-isa kong inaasikaso ang mga baguhan. Dahil katatanggap lang nila sa gawain ng Diyos, naisip kong maraming katotohanan tungkol sa mga pangitain ang hindi nauunawaan ng mga sister ko, na makapipigil sa kanila na gawin nang mabuti ang kanilang gawain. Kapag nagho-host ng mga pagtitipon kasama sila, palagi akong maraming sinasabi at hindi ko sila binibigyan ng oras na magbahagi. Nag-aalala ako na hindi sila magbabahagi nang maayos at hindi sila maiintindihan ng mga baguhan. Sa totoo lang, maayos namang naiintindihan ng mga baguhan ang dalawa kong sister. Ayaw ko lang silang magbahagi, dahil minamaliit ko sila. Minsan, para mabigyan ang mga baguhan ng pundasyon sa tunay na daan sa pinakamabilis na paraan, gusto kong magbahagi sa ilan pang aspeto ng katotohanan, pero sabi ng mga sister ko, “Hindi mo pwedeng gawin iyan. Isang oras at kalahati lang ang pagtitipon natin. Kung magbabahagi ka tungkol sa napakaraming bagay, hindi magiging sapat ang oras para ganap na maunawaan ng mga baguhan ang lahat. Pwede nating hati-hatiin ang pagbabahagi sa ilang pagtitipon.” Nag-atubili akong tanggapin ang kanilang mga opinyon noong panahong iyon, at sa halip ay ginawa ang makakaya ko para kumbinsihin silang makinig sa akin. Sa huli, wala na silang ibang nagawa kundi sumang-ayon. Kalaunan, mahigit dalawampung baguhan ang dinidiligan namin. Halos lahat sa kanila ay dumalo sa unang pagtitipon, pero sa mga sumunod na ilang pagtitipon ay nakita kong parami nang parami ang mga baguhan na lumiliban. Sa huli, tatlo na lang sa orihinal na mahigit dalawampung baguhan ang dumadalo pa rin sa mga pagtitipon. Kailanman ay hindi pa ito nangyari sa akin noon at lubha akong naguluhan at naging negatibo dahil dito. Isang araw, tinanong ako ng lider tungkol sa kalagayan ko. Sinabi ko, “Hindi mabuti. Talagang hindi maganda ang mga resulta ng tungkulin ko nitong huli. Sa bawat pagtitipon ay nagbabahagi ako nang maayos sa mga baguhan, tapos ay tinatanong ko sila kung nauunawaan nila at lagi nilang sinasabi na ‘oo, nauunawaan ko,’ pero ngayon ay hindi naman sila bumabalik sa mga pagtitipon at hindi ko maintindihan kung bakit.” Sinabi sa akin ng lider, “Dapat mong pagnilayan ang sarili mo. Maaaring may ginagawa ka kaya umaayaw ang mga baguhan na dumalo sa mga pagtitipon.” Nagpatuloy ang lider, “Tinanong mo na ba ang tatlo mong sister kung may napansin silang mali sa nilalaman o mga pamamaraan ng pagdidilig mo?” Sabi ko, “Hindi, sa tingin ko’y hindi sila magbibigay ng magandang payo.” Tumugon ang lider, “Iyan ang problema. Dapat mong tanungin ang mga opinyon nila sa halip na magtiwala lang sa sarili mo.” Sa ganoong pagkakasabi ng lider, tila tama iyon. Hindi ko kailanman naisip na tanungin ang mga sister ko sa mga opinyon nila. Palagi kong iniisip na mas magaling ako na manggagawa kaysa sa kanila, at na walang pakinabang ang kanilang mga ideya.

Pagkatapos ay pinadalhan ako ng lider ng isang sipi ng salita ng Diyos: “Kapag nakikipagtulungan kayo sa iba upang gampanan ang inyong mga tungkulin, nagagawa ba ninyong maging bukas sa magkakaibang opinyon? Nahahayaan ba ninyong magsalita ang ibang mga tao? (Oo, medyo. Dati-rati, sa maraming pagkakataon ay hindi ako nakikinig sa mga mungkahi ng mga kapatid at iginigiit kong gawin ang mga bagay-bagay sa sarili kong paraan. Kalaunan, nang napatunayan ng mga totoong pangyayari na mali ako, saka ko lamang nakita na karamihan sa kanilang mga mungkahi ay tama, na ang resolusyong pinagtalakayan ng lahat ang talagang angkop, at na sa pag-asa sa sarili kong mga pananaw, hindi ko malinaw na nakita ang mga bagay-bagay at na may mga kakulangan ako. Matapos itong maranasan, natanto ko kung gaano kahalaga ang pagtutulungan nang maayos.) At ano ang maaari mong makita mula rito? Matapos itong maranasan, nakinabang ba kayo nang kaunti, at naunawaan ba ninyo ang katotohanan? Palagay niyo ba may taong perpekto? Gaano man kalakas ang mga tao, o gaano man sila kahusay at katalino, hindi pa rin sila perpekto. Dapat itong tanggapin ng mga tao, totoo ito at ito ang saloobin na dapat mayroon ang mga tao upang wastong maharap ang kanilang sariling mga kagalingan at kalakasan o mga kamalian; ito ang pangangatwirang dapat taglayin ng mga tao. Sa gayong pangangatwiran, maaari mong harapin nang wasto ang iyong sariling mga kalakasan at kahinaan pati na ang sa iba, at ito ang magbibigay sa iyo ng kakayahang makipagtulungan nang maayos sa kanila. Kung naunawaan mo ang aspektong ito ng katotohanan at makakapasok ka sa aspektong ito ng katotohanang realidad, makakaya mong makisama nang maayos sa iyong mga kapatid, na humuhugot ng lakas sa kanilang magagandang katangian upang mapunan ang anumang mga kahinaang mayroon ka. Sa ganitong paraan, anumang tungkulin ang iyong ginagampanan o anuman ang iyong ginagawa, lagi kang magiging mas mahusay roon at pagpapalain ka ng Diyos. Kung lagi mong iniisip na talagang mahusay ka at mas malala ang iba kung ikukumpara sa iyo, at kung lagi mong nais na ikaw ang siyang may huling salita, kung gayon, magiging suliranin ito. Isang problema ito sa disposisyon. Hindi ba’t mapagmataas at mapagmagaling ang gayong mga tao?” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Tinutukoy ng mga salita ng Diyos ang problema ko. Sabi ng Diyos: “Kapag nakikipagtulungan kayo sa iba upang gampanan ang inyong mga tungkulin, nagagawa ba ninyong maging bukas sa magkakaibang opinyon? Nahahayaan ba ninyong magsalita ang ibang mga tao?” Habang tinitingnan ko ang mga tanong ng Diyos, pinagnilayan ko kung paano ako nakipagtulungan sa tatlo kong sister noong panahong iyon. Hindi ko tinatanggap ang bawat mungkahi nila sa akin. Kahit na maganda o tama ang mga opinyon nila, hindi pa rin ako sumasang-ayon dahil ayaw kong isipin nila na mas mababa ako sa kanila. Akala ko ay ako ang pinakamagaling, kung kaya’t ako lang ang makapagbibigay ng magandang payo. Ako ang lider ng grupo, kaya dapat silang makinig sa akin, hindi dapat ako ang nakikinig sa kanila. Sinasabi ng mga salita ng Diyos na ang bawat isa ay may mga pagkukulang at nangangailangan ng tulong mula sa iba, pero palagi kong iniisip na ako ang pinakamahusay, at na nakahihigit ako kaysa sa iba. Hindi ba’t pagmamataas at kahambugan ito? Nakita ko sa mga salita ng Diyos na kinasusuklaman ng Diyos ang ganitong mga tao.

Kalaunan, nabasa ko ang isa pang sipi ng salita ng Diyos: “Kapag palaging kailangang uliting gawin ang trabaho habang ginagampanan ng mga tao ang kanilang tungkulin, ang pinakamalaking problema ay hindi ang kakulangan sa dalubhasang kaalaman o kawalan ng karanasan, kundi dahil lubha silang mapagmagaling at mayabang, dahil hindi sila maayos na nagtutulungan, kundi nagpapasya at kumikilos sila nang mag-isa—na ang resulta ay ginugulo nila ang trabaho, at wala silang natatapos, at nasasayang ang lahat ng pagsisikap. At ang pinakamatinding problema rito ay ang mga tiwaling disposisyon ng mga tao. Kapag napakatindi ng mga tiwaling disposisyon ng mga tao, hindi na sila mabubuting tao, masasamang tao na sila. Ang mga disposisyon ng masasamang tao ay mas higit na matindi kaysa sa mga ordinaryong tiwaling disposisyon. Malamang na makagawa ng masasamang gawa ang masasamang tao, malamang na gambalin at guluhin nila ang gawain ng iglesia. Ang tanging kayang gawin ng masasamang tao kapag ginagampanan nila ang isang tungkulin ay ang hindi maayos na gawin at guluhin ang mga bagay-bagay; ang kanilang pagtatrabaho ay mas nakasasama kaysa nakabubuti. Ang ilang tao ay hindi masama, ngunit ginagampanan nila ang kanilang tungkulin ayon sa sarili nilang mga tiwaling disposisyon—at wala rin silang kakayahang gampanan nang maayos ang kanilang tungkulin. Sa kabuuan, ang mga tiwaling disposisyon ay labis na nakasasagabal sa mga taong ginagampanan nang maayos ang kanilang tungkulin. Aling aspekto ng mga tiwaling disposisyon ng mga tao, sa palagay ninyo, ang may pinakamalaking epekto sa bisa ng pagganap nila sa kanilang tungkulin? (Pagmamataas at pagmamagaling.) At ano ang mga pangunahing pagpapamalas ng pagmamataas at pagmamagaling? Paggawa ng desisyon nang mag-isa, paggawa ng kung ano ang gusto ninyo, hindi pakikinig sa mga mungkahi ng ibang tao, hindi pagkonsulta sa iba, hindi pakikipagtulungan nang maayos, at palaging pagsisikap na kayo ang may huling desisyon sa mga bagay-bagay. Kahit na may ilang kapatid na nagtutulungan sa paggawa ng isang partikular na tungkulin, ginagawa ng bawat isa ang kanilang sariling gawain, may ilang lider ng grupo o tagapangasiwa ang palaging gustong sila ang may huling desisyon; anuman ang kanilang ginagawa, hindi sila nakikipagtulungan nang maayos sa iba, at hindi sila nakikipagbahaginan at padalus-dalos na ginagawa ang mga bagay-bagay nang hindi nakikipagkasundo sa iba. Gusto nilang makinig ang lahat sa kanila, at narito ang problema” (Ang Salita, Vol. III. Ang mga Diskurso ni Cristo ng mga Huling Araw. Ang Tamang Pagtupad ng Tungkulin ay Nangangailangan ng Maayos na Pagtutulungan). Labis akong naantig sa mga salitang ito ng Diyos. Hindi ko maintindihan kung bakit hindi ko magawa nang epektibo ang aking tungkulin noon. Pagkatapos mabasa ang salita ng Diyos, saka ko lang naunawaan na ginawang imposible ng mapagmataas kong disposisyon na makipagtulungan ako sa iba. Sa panahon na nakatrabaho ko ang tatlong sister, ako ang laging may huling salita. Malinaw ito sa tuwing tinatalakay namin ang lalamanin ng isang nalalapit na pagtitipon: Magbibigay ang lahat ng mga pananaw at opinyon nila, pagkatapos niyon ay dapat na magkakasama naming piliin ang pangunahing tema ng pagtitipon para matiyak na magiging epektibo ito. Sa halip, gumawa ako ng sarili kong mga desisyon nang hindi kailanman isinasaalang-alang ang kanilang mga opinyon dahil inakala ko na ang opinyon ko ang pinakamainam at hindi ko kailangang makinig sa iba. Kapag may nagpapahayag ng pagtutol, naghahanap ako ng iba’t ibang dahilan para tanggihan ito. Masyado akong mapagmataas para tanggapin ang payo ng ibang tao, kung kaya’t walang patnubay ng Diyos ang tungkulin ko at samakatuwid ay hindi epektibo. Para sa akin, ang kabiguang ito ay isang paghahayag.

Isang araw, pinadalhan ako ng isang sister ng dalawang sipi ng salita ng Diyos. Sinasabi ng Diyos: “Kung tunay mong nauunawaan ang katotohanan sa iyong puso, malalaman mo kung paano isagawa ang katotohanan at magpasakop sa Diyos, at natural na matatahak ang landas ng paghahanap ng katotohanan. Kung tama ang landas na tinatahak mo, at nakaayon ito sa mga layunin ng Diyos, hindi ka iiwanan ng gawain ng Banal na Espiritu—kung magkagayon ay mababawasan nang mababawasan ang pagkakataon mong pagtaksilan ang Diyos. Kung wala ang katotohanan, madaling gumawa ng masama, at gagawin mo iyon kahit ayaw mo. Halimbawa, kung mayroon kang mapagmataas at palalo na disposisyon, walang kaibahan kung sabihan kang huwag kalabanin ang Diyos, hindi mo mapigilan ang sarili mo, hindi ito sakop ng kontrol mo. Hindi mo gagawin ito nang sadya; gagawin mo ito dahil nangingibabaw ang iyong likas na pagmamataas at kapalaluan. Dahil sa iyong pagmamataas at kapalaluan, hahamakin mo ang Diyos at hindi mo Siya bibigyan ng halaga; magiging dahilan ang mga ito para dakilain mo ang iyong sarili, palaging ibandera ang iyong sarili; magiging dahilan ang mga ito para hamakin mo ang iba, para wala nang matira sa puso mo kundi ang sarili mo; nanakawin ng mga ito ang puwang ng Diyos sa puso mo, at sa huli ay magiging sanhi ang mga ito para ilagay mo ang iyong sarili sa puwesto ng Diyos at hingin sa mga tao na magpasakop sila sa iyo, at magiging dahilan para igalang mo ang sarili mong mga kaisipan, ideya at kuru-kuro bilang katotohanan. Napakaraming kasamaan ang ginagawa ng mga tao dahil nangingibabaw ang kanilang mapagmataas at palalong kalikasan! Upang malutas ang problema ng paggawa ng masama, kailangan muna nilang resolbahin ang kanilang likas na pagkatao. Kung walang pagbabago sa disposisyon, hindi posibleng maghatid ng pangunahing resolusyon sa problemang ito” (Ang Salita, Vol. III. Ang mga Diskurso ni Cristo ng mga Huling Araw. Sa Pamamagitan Lamang ng Paghahanap sa Katotohanan Matatamo ng Isang Tao ang Pagbabago sa Kanyang Disposisyon). “Tandaan mo: Ang pagganap sa iyong tungkulin ay hindi pagsasagawa ng sarili mong mga negosyo o sarili mong pamamahala. Hindi mo ito personal na gawain, gawain ito ng iglesia, at nag-aambag ka lamang ng mga kalakasang taglay mo. Ang ginagawa mo sa gawain ng pamamahala ng Diyos ay maliit na bahagi lamang ng kooperasyon ng tao. Maliit na papel lamang ang ginagampanan mo sa isang sulok. Iyan ang responsabilidad na pinapasan mo. Sa puso mo, mayroon ka dapat nitong katwiran. Kaya nga, ilang tao man ang sama-samang gumagampan ng kanilang tungkulin, o anumang paghihirap ang kinakaharap nila, ang unang dapat gawin ng lahat ay manalangin sa Diyos at sama-samang magbahaginan, hanapin ang katotohanan, at pagkatapos ay tukuyin kung ano ang mga prinsipyo ng pagsasagawa. Kapag ginagampanan nila ang kanilang tungkulin sa ganitong paraan, magkakaroon sila ng isang landas ng pagsasagawa. Ang ilang tao ay palaging nagsisikap na magpakitang-gilas, at kapag nabigyan ng responsabilidad sa isang trabaho, palagi nilang gusto na sila ang huling magpasya. Anong klaseng ugali ito? Ito ay pagiging isang diktador. Pinaplano nila nang mag-isa ang mga ginagawa nila, nang hindi ipinagbibigay-alam sa iba, at hindi tinatalakay ang kanilang mga opinyon sa sinuman; hindi nila ibinabahagi ang mga ito sa sinuman o ipinahahayag ang mga ito, sa halip ay itinatago ang mga ito sa kanilang mga puso. Kapag panahon nang kumilos, nais nilang palaging pahangain ang iba sa pamamagitan ng kanilang mga mahuhusay na gawain, upang bigyan ang lahat ng isang malaking sorpresa, upang maging mataas ang pagtingin ng iba sa kanila. Iyon ba ay pagganap sa kanilang tungkulin? Sinisikap nilang magpakitang-gilas; at kapag mayroon na silang katayuan at kabantugan, magsisimula silang magpatakbo ng sarili nilang operasyon. Hindi ba’t matitindi ang ambisyon ng mga taong ito? Bakit hindi mo sasabihin sa sinuman kung ano ang iyong ginagawa? Dahil hindi lang sa iyo ang gawaing ito, bakit ka kikilos nang hindi ito tinatalakay sa sinuman at nagpapasyang mag-isa? Bakit ka kikilos nang palihim, na gumagawa sa kadiliman, upang walang makaalam tungkol dito? Bakit palagi mong sinusubukan na ikaw lang ang pakikinggan ng mga tao? Malinaw na tiningnan mo ang gawaing ito bilang sarili mong personal na gawain. Ikaw ang amo, at ang lahat ng iba pa ay mga manggagawa—lahat sila ay nagtatrabaho para sa iyo. Kapag palagi kang may ganitong pag-iisip, hindi ba’t problema ito? Hindi ba’t ang uri ng taong ito ay nagpapakita ng mismong disposisyon ni Satanas. Kapag gumaganap ng tungkulin ang ganitong mga tao, sa malao’t madali ay paaalisin sila” (Ang Salita, Vol. III. Ang mga Diskurso ni Cristo ng mga Huling Araw. Ang Tamang Pagtupad ng Tungkulin ay Nangangailangan ng Maayos na Pagtutulungan). Sa pamamagitan lamang ng pagbabasa ng salita ng Diyos ko napagtanto na naging kalikasan ko na ang pagmamataas, at natural ko itong inihahayag. Sa sandaling magkaroon ako ng kaunting katayuan sa iglesia, gusto ko na itong gawing pagkakataon para ipangalandakan ang mga kakayahan ko. Gusto kong patunayan na ako ang pinakamagaling at na tamang desisyon ang pagpili sa akin bilang lider ng grupo. Gusto ko ring patunayan sa mga kapareha ko na mas magaling ako kaysa sa kanila at hindi ko kailangan ang kanilang payo o tulong. Dahil sa kayabangan ko, lagi kong iniisip na alam ko ang lahat at na walang silbi na makinig sa iba. Itinuring ko ang sarili kong mga iniisip na para bang katotohanan, pinagawa ko sa iba ang mga bagay-bagay kung paano ko gustong gawin, at hindi ko hinanap ang katotohanan o inasahan ang Diyos sa aking tungkulin. Sa halip, umasa ako sa sarili kong karanasan at katalinuhan sa pagdidilig ng mga baguhan, pinipilit ang iba na sumunod sa akin. Namuhay akong nakakulong sa aking mapagmataas na disposisyon, hindi tinanggap ang katotohanan, at pinakinig sa akin ang iba. Hindi ba’t disposisyon iyon ni Satanas? Bago ako nanalig sa Diyos, isa na akong masyadong mapagmataas na tao. Minamaliit ko ang mga taong mas mababa sa akin, pati na ang mga kapatid ko. Naaalala ko noong bata ako, pagagalitan ako nang malakas ng tatay ko kapag hindi ako ang may pinakamataas na marka sa klase ko, “Ikaw dapat ang makakuha ng pinakamataas na marka sa mga pagsusulit mo, nangunguna sa lahat!” Sinasabi rin sa akin ng lola ko noon, “Kailangan mong magsikap na maging pinakamahusay, iyon lang ang paraan para respetuhin ka.” Dahil dito, palagi kong sinisikap na mamukod-tangi sa lahat at manguna. Para sa akin, iyon lang ang paraan para maipakita ko sa iba na ako ang pinakamagaling. Akala ko na magmumukha akong walang kakayahan kung makikinig ako sa iba, kaya ayaw kong tumanggap ng payo mula sa kanila. Sa salita ng Diyos ko lang napagtanto na maling-mali ang pananaw na ito. Palagi kong itinuturing na mas mataas ako sa iba at tumatanggi akong makinig sa kahit kanino, at disposisyon iyon ni Satanas. Kung hindi ako magbabago, hindi lang ako mabibigo na magtamo ng magagandang resulta sa aking tungkulin, gagawa ako ng kasamaan at lalabanan ang Diyos. Sa huli, matitiwalag ako ng Diyos. Ipinaunawa rin sa akin ng pagbabasa ng salita ng Diyos na ang paggawa ng aking tungkulin ay hindi ko personal na usapin, ito ay gawain ng iglesia at dapat kong gawin ang gawaing ito alinsunod sa mga hinihingi ng Diyos. Kapag nahaharap ako sa mga paghihirap, dapat akong makipagtulungan sa iba at dapat naming hanapin ang katotohanan nang magkakasama para malagpasan ang mga paghihirap. Bago magdesisyon, dapat din akong humingi ng payo sa iba. Kung hindi ko isasaalang-alang ang mga opinyon ng iba at palagi akong kikilos nang mag-isa, inaantala ang gawain ng iglesia, ang paggawa ng tungkulin ko sa ganitong paraan ay hindi paghahanda ng mabubuting gawa, kundi sa halip ay masasamang gawa. Nang mapagtanto ito, gusto ko nang baguhin ang saloobin ko sa aking tungkulin at magawang makipagtulungan nang maayos sa aking mga kapatid.

Sa aking mga debosyonal, nakita ko ang isa pang sipi ng salita ng Diyos: “Ano ang masasabi ninyo, mahirap bang makipagtulungan sa ibang tao? Hindi naman, sa totoo lang. Masasabi pa nga ninyong madali ito. Subalit bakit pakiramdam pa rin ng mga tao ay mahirap ito? Dahil mayroon silang mga tiwaling disposisyon. Para sa mga nagtataglay ng pagkatao, konsensiya, at katwiran, ang pakikipagtulungan sa iba ay medyo madali, at nararamdaman nilang ito ay isang bagay na nakakagalak. Ito ay dahil hindi madali para sa kahit sino na magawa ang mga bagay-bagay nang mag-isa, at anuman ang larangan na kanilang kinasasangkutan, o anuman ang kanilang ginagawa, palaging mabuti na may isang taong naroon para tukuyin ang mga bagay-bagay at mag-alok ng tulong—mas madali kaysa gawin ito nang mag-isa. Gayundin, may mga limitasyon sa kung ano ang magagawa ng kakayahan ng mga tao o kung ano ang kaya nila mismong maranasan. Walang sinuman ang maaaring maging dalubhasa sa lahat ng bagay: imposible para sa isang tao na malaman ang lahat, maging may kakayahan sa lahat, magawa ang lahat—imposible iyon, at dapat taglayin ng lahat ang gayong katwiran. At kaya, anuman ang gawin mo, mahalaga man ito o hindi, palagi kang mangangailangan ng isang taong tutulong sa iyo, para bigyan ka ng mga paalala at payo, o para gumawa ng mga bagay-bagay sa pakikipagtulungan sa iyo. Ito ang tanging paraan para masigurong magagawa mo ang mga bagay-bagay nang mas tama, mas magiging kaunti ang mga pagkakamali at mas malamang na hindi ka maliligaw—mabuting bagay ito” (Ang Salita, Vol. IV. Paglalantad sa mga Anticristo. Ikawalong Aytem (Unang Bahagi)). Matapos pagnilayan ang salita ng Diyos, naunawaan ko na matutupad ko lang ang aking mga tungkulin at maisasabuhay ang normal na pagkatao sa pamamagitan ng pakikipagtulungan sa iba. Iniisip ko noon na dahil ang ilan sa kapareha ko ay katatanggap lamang sa gawain ng Diyos nang ilang buwan at kasisimula pa lamang sa pagdidilig ng mga baguhan, maraming bagay ang hindi nila nauunawaan, samantalang ako naman ay tatlong taon nang nananalig sa Diyos at mas maraming karanasan kaysa sa kanila, kaya hindi ko kailanman tinanggap ang kanilang mga mungkahi at opinyon. Ngayon ko lang nakita na mali ang pananaw na ito. Bagamat mas matagal na akong nananalig sa Diyos at mas maraming karanasan kaysa sa kanila, hindi ibig sabihin niyon na mas magaling na ako sa kanila sa lahat ng bagay. Kung hindi makikipagtulungan sa mga kapatid ko, imposible para sa akin na magampanan nang maayos ang aking tungkulin. Halimbawa, hindi matibay ang pagkaunawa ko sa ilang katotohanan, kaya hindi ako makapagbahagi nang maganda sa ilang pagtitipon. Kailangan ko ng kapareha para tumulong na magdetalye para maging malinaw ang pagbabahagi. Minsan, hindi makapunta ang mga baguhan sa mga pagtitipon dahil sa karamdaman o trabaho, at hindi ako makahanap ng kahit anong salita ng Diyos na angkop sa kanilang mga sitwasyon, kaya kailangan ko rin ng tulong ng mga kapareha ko. Sa katunayan, lahat ay may pagkakataon na mabigyan ng kaliwanagan ng Diyos. Hindi lang ako ang binigyan ng kaliwanagan ng Diyos. Masyadong mataas ang tingin ko sa sarili ko at inisip kong mangmang ang iba. Isa itong pagkakamali, at ito ay kahangalan. Ang kaliwanagan at patnubay ng Diyos ay hindi nakasalalay sa kung gaano karaming karanasan sa trabaho ang mayroon tayo, ito ay nakasalalay sa kung kaya nating hanapin at tanggapin ang katotohanan. Ang totoo, lahat ay may kanya-kanyang mga kalakasan, tulad ni Sister Jonna, na nagdala ng pasanin sa kanyang tungkulin at madalas na nagbibigay ng magagandang mungkahi. Dapat ay nakipagtulungan ako sa sister ko at natuto mula sa kanyang mga kalakasan para mapunan ang aking mga pagkukulang.

Kalaunan, sinubukan kong makinig sa mga opinyon ng mga sister na nakasama ko sa aking tungkulin. Sa pagtatapos ng bawat pagtitipon, kapag hinihiling sa akin ng mga sister ko na isa-isang tanungin ang mga baguhan kung naiintindihan nila ang nilalaman ng pagtitipon sa araw na iyon, ginagawa ko ang iminumungkahi nila at hindi na tumututol gaya ng dati. Kapag hinihiling nila sa akin na mas detalyadong magbahagi sa mga baguhan para subukang mabawasan ang kanilang kalituhan, ginagawa ko rin iyon. Minsan, binibigyan din nila ako ng ilang ideya para sa mas mahusay na pagdidilig sa mga baguhan, at pagkatapos tanggapin ang mga ito, isinasakatuparan ko. Pagkatapos magsagawa sa ganitong paraan, mas marami akong nakitang baguhan na dumadalo sa mga pagtitipon, at labis akong natuwa dahil dito. Naisip ko ang mga salita ng Diyos: “Ang Banal na Espiritu ay hindi lamang gumagawa sa ilang taong ginagamit ng Diyos, kundi, higit pa rito, sa iglesia. Maaaring gumagawa Siya sa sinuman. Maaaring gumagawa Siya sa iyo sa kasalukuyang oras, at mararanasan mo ang gawaing ito. Sa susunod na yugto, maaari Siyang gumawa sa ibang tao, kung gayon dapat kang magmadaling makasunod; kapag mas malapit mong sinusundan ang kasalukuyang ilaw, higit na lalago ang buhay mo. Kahit na ano pang uri ang isang tao, kung gumagawa sa kanya ang Banal na Espiritu, dapat kang sumunod. Gamitin mo ang mga karanasan niya sa sarili mo, at tatanggap ka ng mas higit pang mga bagay. Sa paggawa nito mas mabilis kang uunlad. Ito ang landas ng pagkaperpekto para sa tao at ang paraan kung saan lalago ang buhay” (Ang Salita, Vol. I. Ang Pagpapakita at Gawain ng Diyos. Ang mga Sumusunod sa Diyos Nang may Tapat na Puso ay Tiyak na Makakamit ng Diyos). Mas malinaw pang ipinaunawa sa akin ng mga salita ng Diyos na hindi ako pwedeng maging mapagmataas at hambog at ipagpilitan ang gusto ko habang ginagawa ang aking tungkulin. Sa halip, kailangan kong mas makinig sa payo ng iba. Ito ay dahil binibigyang-liwanag at tinatanglawan ng Banal na Espiritu ang lahat. Gaano man katagal nang nananalig sa Diyos ang isang tao o kung may katayuan man siya, hangga’t naaayon sa katotohanan ang sinasabi niya, dapat tayong tumanggap at magpasakop dito. Kung tatanggi tayong makinig, hindi tayo tatanggap ng patnubay ng Diyos sa ating tungkulin. Sa pamamagitan ng karanasang ito, natutunan ko ang kahalagahan ng pakikipagtulungan nang maayos sa aking mga kapatid at hindi pagpipilit ng sarili kong kagustuhan sa aking tungkulin.


98. Ang Pag-uusig na Aking Dinanas Dahil sa Pananampalataya

Ni Zhao Ming’en, Tsina

Lampas alas-8 nang isang gabi, noong Mayo 2003, at kauuwi ko pa lang mula sa aking tungkulin. Tatlong pulis ang sumambulat papasok, hinawakan ako sa magkabilang braso, at pinosasan ako. Kumabog ang puso ko sa takot. Kinapkapan ako ng isa sa kanila at kinumpiska ang pager ko. “Anong batas ang nilabag ko?” tanong ko. “Bakit ninyo ako hinuhuli?” May madilim na anyo sa kanyang mukha nang sinabi niyang, “Hindi pinapayagan ng estado ang iyong pananampalataya sa Makapangyarihang Diyos. Labag ito sa polisiya ng Partido Komunista. Ibig sabihin, aarestuhin ka!” Wala nang iba pang paliwanag na ipinasok nila ako sa kanilang kotse. Nakasiksik sa likurang upuan, kabado at takot ako, walang ideya sa kalupitang naghihintay sa akin. Nag-aalala ako, na sa mababa kong tayog, hindi ko makakayanan ang pagpapahirap, at na magiging Hudas ako at ipagkakanulo ko ang mga kapatid. Tahimik akong nagdasal nang paulit-ulit sa Diyos, hinihiling sa Kanya na bantayan ako at bigyan ako ng pananampalataya at lakas. Pagkatapos, may naalala ako mula sa mga salita ng Diyos: “Alam mong ang lahat ng bagay sa iyong kapaligiran ay naroon dahil sa Aking pahintulot, Ako ang nagsasaayos nitong lahat. Tingnan ito nang malinaw at bigyang-kasiyahan ang Aking puso sa kapaligirang ibinigay Ko na sa iyo. Huwag matakot, ang Makapangyarihang Diyos ng maraming hukbo ay tiyak na sasaiyo; Siya ay nasa inyong likuran at Siya ang inyong sanggalang” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 26). Pinalakas ng mga salita ng Diyos ang aking pananampalataya at katapangan. Ang pag-aresto sa akin ay nangyari nang may pahintulot ng Diyos at ang pulisya ay nasa mga kamay ng Diyos. Dahil nasa likod ko ang Diyos, wala akong dapat katakutan. Hindi na ako masyadong nakaramdam ng takot nang maisip ko iyon sa gayong paraan, at palihim kong pinagpasyahan na paano man ako pahirapan ng pulisya, hinding-hindi ko ipagkakanulo ang aking mga kapatid o pagtataksilan ang Diyos.

Nang makarating kami sa istasyon ng pulisya, isang babaeng pulis ang hinubaran at ininspeksyon ako at pagkatapos ay dinala ako sa isa pang silid, ipinosas ako sa isang heating pipe na nasa likuran ko. Bandang 11 ng gabi, nakakita ang pulisya ng ilang aklat ng mga salita ng Diyos kasama ang ilang pager sa aking bahay. Tinanong ako ni Chief Li ng Criminal Police Brigade habang hawak ang mga pager, “Sino ang nagbigay sa iyo ng mga ito? Sino ang kinakausap mo?” Nang hindi ako sumagot, malupit niya akong sinampal nang dalawang beses. Nahilo ako at nag-init ang mukha ko sa sakit. Pagkatapos ay mariin niyang tinapakan ang mga hinlalaki ko sa paa na parang tinusok ng karayom ang sakit. Sa sobrang sakit ay nagpawis ang buong katawan ko. Nagalit ako at sinabi ko sa kanya, “Isa akong mananampalataya na nasa tamang landas sa buhay. Anong batas ang nilalabag niyon? Hindi ba’t pinapayagan ng batas sa Tsina ang kalayaan sa pananampalataya? Anong karapatan ninyong arestuhin at bugbugin ako?” Sinabi ng isa sa mga pulis, “Napakawalang-muwang mo! Ang kalayaan sa pananampalataya ay pagkukunwari lamang para mapanatag ang mga dayuhan. Ateista ang Partido Komunista, kaya gusto ng bansa na supilin at lipulin kayong mga mananampalataya! Kung hindi mo sasabihin sa amin ang nalalaman mo, malamig na bangkay ka na bukas. Maaaring nagpunta ka rito nang nakalalakad ka pa, pero aalis kang pantay ang mga paa!” Pagkatapos niyon, umalis na sila sa silid. Naisip ko na dahil napakaraming bagay ang nakuha nila sa bahay ko, imposibleng basta na lang nila akong pakakawalan. Wala akong ideya kung anong mga pagpapahirap ang ipapataw nila sa akin kung mananatili akong tahimik. Sinabi pa nga nilang magiging malamig na bangkay ako—papatayin nila ako. Talagang nabalisa ako dahil dito, kaya nanalangin ako, humihiling ng pananampalataya at lakas sa Diyos. Kinaumagahan, apat na pulis ang dumating na may dalang tiger chair. Sinabi ni Officer Li nang may mala-demonyong hitsura, “Ipapakita ko sa iyo kung anong mapapala mo sa hindi pagsasalita. Ngayong araw, matitikman mo ang tiger chair!” Pagkatapos ay itinulak nila ako paupo sa upuan at ipinosas ang mga kamay ko sa loob ng mga bilog na metal, habang nakabuka ang mga palad ko. Nakaupo ako sa upuan habang medyo nakapahiga, nakaunat at nahihila pababa ang mga paa ko, at ang posas ay masakit na bumabaon sa pupulsuhan ko. Hindi nagtagal ay namaga nang husto ang mga kamay ko. Nangasul ang mga ito at ganap na namanhid. Lumipas ang araw. Nanlamig ang katawan ko at namaga nang namaga ang aking mga kamay. Lalo akong nag-aalala at natatakot: Kung magpapatuloy ito, mapipilayan ba ang aking mga kamay? At kung magkagayon nga, paano ako makararaos pagkatapos nito? Habang lalo ko iyong iniisip ay lalo akong nababalisa. Wala akong ideya kung kailan matatapos ang paghihirap na ito. Nanalangin ako, “O Diyos, talagang nagdurusa ako. Pakiusap bigyan Mo ako ng lakas at gabay para manatiling matatag.” At pagkatapos, naisip ko ang isang bagay na sinabi ng Diyos: “Habang sumasailalim sa mga pagsubok, normal sa mga tao ang manghina, o maging negatibo ang kalooban, o hindi malinawan ang layunin ng Diyos o ang landas ng kanilang pagsasagawa. Ngunit ano’t anuman, kailangan mong magkaroon ng pananampalataya sa gawain ng Diyos, at huwag itanggi ang Diyos, gaya ni Job. … Kailangang manampalataya ang mga tao sa mga panahon ng paghihirap at pagpipino, at ang pananampalataya ay isang bagay na sinusundan ng pagpipino; hindi mapaghihiwalay ang pagpipino at pananampalataya” (Ang Salita, Vol. I. Ang Pagpapakita at Gawain ng Diyos. Yaong mga Gagawing Perpekto ay Kailangang Sumailalim sa Pagpipino). Binigyan ako ng lakas ng mga salita ng Diyos—sa pasakit at pagdurusa na ito, kailangan kong magkaroon ng pananampalataya sa Diyos. Pinahihirapan ako ng pulisya, sinusubukang samantalahin ang kahinaan ng sarili kong laman para pasukuin ako, para ipagkanulo ko ang Diyos. Ginagamit din ng Diyos ang sitwasyong ito para gawing perpekto ang aking pananampalataya at ang aking determinasyong tiisin ang pagdurusa. Ang lahat ay ganap na nasa mga kamay ng Diyos at nasa ilalim ng Kanyang paghahari, kasama na kung ang aking mga kamay ay maiiwang pilay o hindi. Kailangan kong manampalataya sa Diyos, at sumandig sa Kanya upang manindigan sa aking patotoo para sa Kanya. Sa kaisipang ito ay mas lumakas ako, at bago ko pa namalayan, napawi na ang sakit sa aking mga kamay. Nagpasalamat ako sa Diyos mula sa kaibuturan ng aking puso!

Sinimulan uli akong kuwestiyunin ng pulisya sa umaga ng ikatlong araw. Itinuro ako ng isa sa kanila at sinabi, “Huwag mong isiping wala kaming alam. Mahigit dalawang buwan na naming binabantayan ang bahay mo. Marami-raming tao ang paroo’t parito sa inyo!” Pagkatapos ay isinalaysay niya kung ano ang suot ng mga taong pumunta sa aking bahay, kung gaano sila katangkad at anong uri ng bisikleta ang kanilang sinakyan. Natigilan ako. Matagal-tagal na nilang binabantayan ang aking bahay, at ang lahat ng taong inilarawan nila ay mga lider ng iglesia o diyakono. Hindi ko maaaring ipagkanulo ang sinuman sa aking mga kapatid, ngunit may nalalaman na ang pulisya sa sitwasyon, at siguradong hindi nila ako pakakawalan kung wala akong kahit anong sasabihin. Wala akong ideya kung anong mga pagpapahirap ang inihanda nila para sa akin. Dapat siguro may sabihin ako kahit kaunti? Tatlong araw na akong nasa kustodiya nila, kaya malamang na alam na ito ng aking mga kapatid at nakapagtago na sila. Naisip ko na hindi sila mahahanap ng pulisya, kaya sinabi ko, “Mga sister ko ang mga bisitang iyon.” Pagkatapos ay nagtanong ang pulis, “Mananampalataya ba sila?” Nang hindi masyadong pinag-iisipan, sinabi ko, “Hindi sila mga tunay na mananampalataya.” Pagkasabing-pagkasabi ko niyon, lumabas ang pulisya para hulihin ang aking mga sister. Labis akong nakonsensya. Paano ko nagawang aminin na mga mananampalataya sila? Hindi ba’t ang pagkakanulo ko sa aking sariling mga sister, para hindi ako masyadong magdusa, ay ginawa akong isang Hudas? Kung maaresto sila at pagkatapos ay madawit ang iba pang mga kapatid, hindi ba magdudulot iyon ng mas malaking pinsala sa gawain ng iglesia? At kahit na hindi sila maaresto sa pagkakataong ito, imposibleng pabayaan lang sila ng pulisya. Tiyak na mamumuhay sila na laging tumatakas. Habang mas naiisip ko ito, mas lalong sumasama ang pakiramdam ko, at pagkatapos ay naalala ko ang mga salitang ito mula sa Diyos: “Tungo sa yaong mga hindi nagpakita sa Akin ni katiting na katapatan sa mga panahon ng kapighatian, hindi na Ako magiging maaawain, sapagkat natatakdaan ang abot ng habag Ko. Higit pa rito, wala Akong gugustuhin sa sinumang minsan na Akong ipinagkanulo, mas lalong hindi Ko gustong nakikipag-ugnayan sa yaong mga nagkakanulo sa mga kapakanan ng mga kaibigan nila. Ito ang disposisyon Ko, hindi alintana kung sino man ang taong iyan. Dapat Ko itong sabihin sa inyo: Sinumang babasag sa puso Ko ay hindi makatatanggap ng habag mula sa Akin sa ikalawang pagkakataon, at ang sinumang naging matapat sa Akin ay magpakailanmang mananatili sa puso Ko” (Ang Salita, Vol. I. Ang Pagpapakita at Gawain ng Diyos. Maghanda ng Sapat na Mabubuting Gawa para sa Iyong Hantungan). Sumama ang pakiramdam ko sa mga salita ng paghatol ng Diyos. Hindi nalalabag ang matuwid na disposisyon ng Diyos. Itinataboy ng Diyos ang mga nagtataksil sa Kanya. Ipinagkanulo ko ang dalawang sister ko, kumilos ako na parang isang kahiya-hiyang Hudas at naiwala ang aking patotoo. Napoot ako sa aking sarili dahil sa pagiging lubos na makasarili at kasuklam-suklam, walang-walang pagkatao. Nanalangin ako at nagsisi sa Diyos sa aking puso, at nanumpa na hindi na ako magkakanulo pa ng mga kapatid, gaano man ako tanungin at pahirapan ng mga pulis. Nang gabing iyon, nagdala si Officer Li ng mahigit 13 larawan para kilalanin ko ang mga tao sa mga iyon. Sinabi kong wala akong nakikilala kahit isa sa mga ito. Pagkatapos ay naglabas siya ng larawan ng isa pang sister at sinabi, “Kilala mo siya, hindi ba? Ang sabi niya ay kilala ka niya.” Iniisip ko na kahit na sinabi niyang kilala niya ako, hindi ko maaaring sabihin na kilala ko siya. Sinabi ko na sa mga pulis ang tungkol sa dalawa kong sister, kaya hindi ko na maaaring ipagkanulo ang iba pa at mapahirapan sila tulad ko. Matigas kong sinabi, “Hindi ko siya kilala.” Sumigaw si Officer Li, “Kung hindi ka magsasalita, mahihirapan ka bukas!”

Sa hapon ng ikaapat na araw, pumasok ang isang pulis na may dalang apat na tabla, bawat isa ay mahigit isang pulgada ang kapal at isang talampakan ang haba, pagkatapos ay isinara ang mga rehas na bakal sa mga bintana upang wala akong makitang anuman sa silid. Nagkabikig sa lalamunan ko dahil sa takot, bumilis ang tibok ng pulso ko, at nanghina ang mga binti ko. Hindi ko alam kung anong paraan ang gagamitin nila para pahirapan ako o kung kakayanin ko ba itong tiisin. Paulit-ulit akong tumawag sa Diyos sa puso ko, hinihiling sa Kanyang protektahan ako para manatili akong matatag. Maya-maya, anim na pulis ang pumasok, pinakawalan ako mula sa tiger chair, at ipinosas ang mga kamay ko sa likuran ko. Dalawa sa kanila ang tumayo sa isang lamesa at iniangat ako gamit ang posas ko habang sumisigaw, “Magsalita ka! Sino ang lider mo?” Hindi nakalapat sa sahig ang mga paa ko at nakatungo ako sa ibaba; nakabitin sa ere ang katawan ko at pinagtatagis ko ang aking mga ngipin sa sakit. Nang makitang wala akong sinasabi, dalawa sa mga pulis ang nagsimulang ikaskas nang malakas ang mga baton sa mga gilid ng aking tadyang habang ang dalawa pa ay ginagamit ang mga baton para hampasin ako nang malakas sa mga braso at binti. Parang pinupuknat ang laman ko mula sa ribcage ko at parang tinatanggal ang mga binti ko. Pinagpapawisan ako sa sakit. Habang ginagawa nila ito ay sinabi nila, “Lalo ka naming bubugbugin kung hindi ka magsasalita!” Patuloy kong pinagtagis ang aking mga ngipin at hindi umimik. Dalawang pulis ang kumuha ng isang matigas na bagay at itinusok iyon sa aking mga kuko sa paa, na napakasakit. Kasabay nito ay tinutukan nila nang malakas na liwanag ang aking mga kamay na sa pakiramdam ay para itong nasa apoy, nasusunog sa sakit. Nang pakiramdam ko ay hindi na kaya ng katawan ko, paulit-ulit akong tumawag sa Diyos, hinihiling sa Kanya na bigyan ako ng lakas. Nang muli nila akong hilahin pataas gamit ang posas ko, nakarinig ako ng paglagutok mula sa aking mga braso at humiyaw ako sa sakit, at saka lang nila ako ibinaba. Pinanatili nila akong nakabitin nang mahigit isang oras. Matapos nila akong ibaba ay wala na akong pakiramdam sa aking mga binti. Imposible ang manatiling nakatayo. Ang mga braso at binti ko ay nagkapasa-pasa at nag-iinit sa sakit. Ang laman sa paligid ng aking mga tadyang ay parang nagliliyab din, at napakatindi ng sakit. Napasubsob ako sa sahig at hindi makagalaw, walang-wala akong lakas at parang tuluyan akong nadurog. Isa itong pagdurusa. Ang pag-iisip na hindi ko nalalaman kung paano pa ako lalong pahihirapan ng pulisya, o kung kakayanin ko ba ito, ay nagpamiserable at nagpahina sa akin. Gusto kong magpakamatay sa pamamagitan ng pagkagat sa dila ko nang sa gayon kahit paano ay hindi ko maipagkakanulo ang aking mga kapatid. Madiin akong kumagat, pero napakasakit na hindi ko kayang ituloy ito. Pagkatapos ay naisip ko, baka maaari kong hilahin ang uvula ko nang sa gayon ay imposible na akong makapagsalita. Sinabi ko sa kanila na kailangan kong pumunta sa banyo. Sa banyo, narinig ng pulis na nagbabantay sa akin ang pagdukot ko sa dila ko at pagduwal ko at sinabi, “Huwag kang gagawa ng anumang kahangalan,” pagkatapos ay ibinalik ako sa loob at ipinosas uli ako sa tiger chair. Noon ko lang napagtanto na muntik na akong makagawa ng isang bagay na talagang kahangalan, at may naisip akong sinabi ng Diyos: “Sa mga huling araw na ito ay kailangan ninyong magpatotoo sa Diyos. Gaano man kalaki ang inyong pagdurusa, dapat kayong magpatuloy hanggang sa kahuli-hulihan, at maging sa inyong huling hininga, kailangan pa rin kayong maging tapat sa Diyos at magpasakop sa pagsasaayos ng Diyos; ito lamang ang tunay na pagmamahal sa Diyos, at ito lamang ang malakas at matunog na patotoo” (Ang Salita, Vol. I. Ang Pagpapakita at Gawain ng Diyos. Sa Pagdanas Lamang ng Masasakit na Pagsubok Mo Malalaman ang Pagiging Kaibig-ibig ng Diyos). “Huwag kang masiraan ng loob, huwag manghina, at gagawin Kong malinaw ang mga bagay-bagay para sa iyo. Ang daan tungo sa kaharian ay hindi masyadong patag; walang ganyan kasimple! Nais ninyo na madaling magkamit ng mga pagpapala, hindi ba? Ngayon, ang bawat tao ay magkakaroon ng mapapait na pagsubok na haharapin. Kung wala ang mga ganitong pagsubok, ang mapagmahal na pusong taglay ninyo para sa Akin ay hindi titibay at hindi kayo magkakaroon ng tunay na pag-ibig para sa Akin. Kahit na binubuo lamang ang mga pagsubok na ito ng maliliit na bagay, dapat dumaan ang lahat ng tao sa mga iyon; magkakaiba lamang ang antas ng kahirapan ng mga pagsubok sa bawat tao” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 41). Naunawaan ko mula sa mga salita ng Diyos na kapag nahaharap sa kalupitan ng mga demonyo, ang layunin ng Diyos ay ang gawing perpekto ang ating pananampalataya at debosyon, at ipakita sa atin nang malinaw kung paano gumagawa ang malaking pulang dragon laban sa Diyos at pinagmamalupitan ang mga tao, nang sa gayon ay kapootan at tanggihan natin ito mula sa kaibuturan ng ating mga puso at manindigan tayo sa ating patotoo sa Diyos sa harap ni Satanas. Ngunit napakaliit ng pananampalataya ko sa Diyos, at pagkatapos kong magdusa ng kaunting paghihirap ay gusto ko na itong takasan sa pamamagitan ng kamatayan. Paano iyon naging kung anong uri ng patotoo? Nang maisip ito sa ganitong paraan, hindi na ako naging kasingmiserable ng dati, at mas nagkaroon ako ng pananampalataya. Gaano man nila ako pahirapan, kahit hanggang sa pinakahuli kong hininga, gusto kong sumandig sa Diyos, manindigan sa aking patotoo para sa Kanya, at ipahiya si Satanas. Hindi ko kailanman ipagkakanulo ang aking mga kapatid at pagtataksilan ang Diyos. Matapos kong mapagpasyahan iyon, hindi na ako muling kinuwestiyon ng pulisya. Sa pamamagitan ng karanasang ito, nakita ko ang kataas-taasang kapangyarihan at pagiging makapangyarihan sa lahat ng Diyos, at nakita ko na ang malaking pulang dragon ay isang tau-tauhan lamang sa Kanyang mga kamay. Isa itong kasangkapan na ginagamit ng Diyos para gawing perpekto ang Kanyang mga hinirang. Nakita ko rin na ang Diyos ay nasa tabi ko sa buong paghihirap na ito. Palagi ko Siyang kasama, ginagabayan at tinutulungan ako sa pamamagitan ng Kanyang mga salita, binibigyan ako ng pananampalataya at lakas. Nararamdaman ko ang pagmamahal at proteksyon ng Diyos, at taos-puso akong nagpapasalamat sa Kanya.

Hinatulan ako ng Partido Komunista ng tatlong taon na muling pagkatuto sa pamamagitan ng pagtatrabaho dahil sa “paggambala sa kaayusang panlipunan.” Kailangan ko ng 12 hanggang 14 na oras ng matinding pagtatrabaho araw-araw sa labor camp, at kailangan kong magtrabaho nang mas matagal kung hindi ko matatapos ang aking mga gawain. Naatasan akong magtrabaho sa isang pabrika ng pesticide. Dahil hindi ko kaya ang amoy ng mga pesticide, sumasakit ang ulo ko at nasusuka ako araw-araw, at hindi makakain o makatulog nang maayos. Nag-apply ako na mailipat sa ibang pabrika, ngunit ayaw pumayag ng pulisya. Talagang miserable ako noon, at nang maisip kong magtatagal ako roon nang tatlong taon, nang mahigit isanlibong araw at gabi, hindi ko talaga alam kung paano ko ito malalampasan. Sa tuwing papunta ako sa trabaho at nakikita ko ang mga tao sa labas, malaya at maginhawa, habang ako ay parang isang ibon sa isang hawla, lalo akong nagiging miserable at gusto kong umiyak. Nakipagbahaginan sa akin ang isa pang sister na nagtatrabaho sa parehong pabrika, at tahimik kaming sabay na kumanta ng himno ng mga salita ng Diyos “Awit ng mga Mananagumpay” nang sama-sama: “Nakatanggap na ba kayo ng mga pagpapalang ibinigay sa inyo? Naghanap na ba kayo ng mga pangakong ginawa para sa inyo? Siguradong kayo, sa ilalim ng patnubay ng Aking liwanag, ay makakawala mula sa pagsakal ng mga puwersa ng kadiliman. Sa gitna ng kadiliman, siguradong hindi mawawala sa inyo ang paggabay ng Aking liwanag. Siguradong kayo ang magiging mga panginoon ng lahat ng nilikha. Siguradong kayo ay magiging mga mananagumpay sa harap ni Satanas. Siguradong tatayo kayo, sa pagbagsak ng kaharian ng malaking pulang dragon, sa gitna ng napakaraming tao, bilang patunay sa Aking tagumpay. Siguradong kayo ay magiging matatag at di-natitinag sa lupain ng Sinim. Sa pamamagitan ng mga pagdurusang tinitiis ninyo, mamanahin ninyo ang Aking mga pagpapala, at siguradong magniningning sa inyo ang Aking kaluwalhatian sa buong sansinukob” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 19). Ang pagkanta ng himnong ito ay nakapagpapasigla para sa akin. Ang pag-uusig na ito ay nagbigay sa akin ng pagkakataong magpatotoo para sa Diyos—isa itong karangalan para sa akin. Nais ng Partido Komunista na sirain ang aking katawan at isipan, nang sa gayon ay ipagkanulo ko ang Diyos dahil hindi ko matiis ang pagdurusa. Hindi ako pwedeng mahulog sa panlalansi nito. Gaano man kamiserable o kahirap, kailangan kong sumandig sa Diyos, manindigan, at ipahiya si Satanas. Mula noon, tuwing gabi, ako at ang sister na iyon ay magkasamang palihim na humihimig ng mga himno ng mga salita ng Diyos at nagbabahaginan ng mga salita ng Diyos sa tuwing may pagkakataon kami. Unti-unti, hindi na ako gaanong miserable.

Kalaunan ay binisita ako ng aking asawa, at napagtanto kong mahina ang kanyang kalusugan nang makita kong hindi niya malayang maigalaw ang kanyang mga binti at paa. Matapos akong maaresto, nahirapan nang kumain at matulog ang aking asawa, natatakot na ako ay pahihirapan, at nauwi ito sa pagkakaroon niya ng cerebrovascular disease. Nang magpatingin siya sa doktor, sinabi ng mga ito na nagkaroon siya ng cerebellar atrophy, na iniwan siyang bahagyang paralisado. Nakadudurog ito ng puso para sa akin, at buong-puso kong kinasusuklaman ang Partido Komunista, ang grupong iyon ng mga demonyo. Kung hindi dahil sa pang-aaresto at pang-uusig nila sa mga mananampalataya, hindi sana ako naaresto at hindi sana nagkasakit ang aking asawa. Hindi nagtagal pagkatapos noon, dumalaw sa akin ang bayaw ko at sinabi sa akin na lumala ang kalagayan ng aking asawa, at hindi na niya makontrol ang pag-ihi at pagdumi niya. Lubha itong nakababalisa, at ang tanging naiisip ko ay kung kailan ako makalalabas sa bilangguan para makauwi ako at maalagaan siya. Pagkatapos, noong huling bahagi ng 2004, nakatanggap ako ng liham mula sa pamilya ko na nagsasabing lalo pang lumala ang aking asawa at siya ay pumanaw na. Nang marinig ko ito, pakiramdam ko ay pinagsakluban ako ng langit at lupa. Nagdalamhati ako. Wala na ang haligi ng pamilya namin. Ang aming anak ay nasa unibersidad pa, at hindi ko alam kung kumusta na siya. Dahil sa pag-uusig ng Partido Komunista, nasira ang aming masayang-masayang pamilya at namatay ang aking asawa. Nanghina talaga ako at bago ko pa namalayan, naramdaman ko ang pag-usbong ng mga hinaing sa loob ko. Bakit laging sumasapit ang sakuna sa akin? Bakit hindi ako pinoprotektahan ng Diyos? Sa aking pasakit, naalala ko ang mga salitang ito mula sa Diyos: “Kung magpapabuyo ka sa mga kahinaan ng laman at sasabihing sumusobra na ang Diyos, lagi kang makararamdam na nasasaktan ka, at palagi kang malulumbay, at magiging malabo sa iyo ang lahat ng gawain ng Diyos, at magmumukhang hindi man lang nakikiramay ang Diyos sa mga kahinaan ng tao at hindi batid ang mga paghihirap ng tao. At sa gayon, palagi kang makakaramdam ng kalungkutan at pag-iisa, na para bang nagdusa ka ng malaking kawalan ng katarungan, at sa oras na ito ay magsisimula kang magreklamo” (Ang Salita, Vol. I. Ang Pagpapakita at Gawain ng Diyos. Ang Pagmamahal Lamang sa Diyos ang Tunay na Pananampalataya sa Diyos). Inihayag ng mga salita ng Diyos ang kalagayan ko. Nang pumanaw ang aking asawa, hindi ko hinanap ang layunin ng Diyos, kundi pinalayaw ko ang aking laman. Pakiramdam ko, kung wala ang asawa ko, walang magbabantay sa aming anak at sinisi ko ang Diyos. Wala talaga akong konsensya! Malinaw na ang pag-uusig ng Partido Komunista ang nagpawatak-watak sa aking pamilya at dahilan kaya namatay ang aking asawa, ngunit isinisi ko ang lahat sa Diyos. Hindi ba’t binabaluktot ko ang mga katunayan at ako ay nagiging labis na walang katwiran. Sa puntong iyon ay nakita ko na talagang mababa ang tayog ko at na wala akong tunay na pananampalataya o tunay na pagpapasakop sa Diyos. Umusal ako ng isang panalangin sa aking puso, “Diyos ko, sa pagkakalantad sa akin sa ganitong paraan, nakikita ko kung gaano ako karebelde. Sariling laman ko lang ang iniisip ko, at hindi ko talaga nauunawaan ang Iyong puso. Diyos ko, patnubayan Mo po ako na magpasakop sa pamamagitan ng sitwasyong ito, at malaman ang Iyong layunin.” Pagkatapos ay naisip ko ang mga salitang ito ng Diyos: “Isa kang nilikha—mangyari pa ay dapat mong sambahin ang Diyos at mamuhay nang makahulugan. Kung hindi mo sasambahin ang Diyos kundi mamumuhay ka ayon sa iyong maruming laman, hindi ba isang hayop ka lamang na nakasuot ng damit ng tao? Dahil isa kang tao, dapat mong gugulin ang sarili mo para sa Diyos at tiisin ang lahat ng pagdurusa! Dapat mong tanggapin nang masaya at may katiyakan ang kaunting pagdurusang pinagdaraanan mo ngayon at mamuhay ka nang makahulugan, kagaya nina Job at Pedro. … Kayo ay mga taong patuloy na naghahanap sa tamang landas, yaong mga naghahangad ng paglago. Kayo ay mga taong naninindigan sa bansa ng malaking pulang dragon, yaong mga tinatawag na matuwid ng Diyos. Hindi ba iyon ang pinakamakahulugang buhay?” (Ang Salita, Vol. I. Ang Pagpapakita at Gawain ng Diyos. Pagsasagawa 2). Sa pagninilay-nilay sa mga salita ng Diyos, naunawaan ko na ang maaresto dahil sa aking pananampalataya at magdusa sa gayong paraan ay ang mausig alang-alang sa pagiging matuwid, at may kabuluhan ang pagdurusa na iyon. Sa paghihirap na ito, nakita ko ang sarili kong pagkasuwail at katiwalian, at ang tunay kong tayog. Nagkaroon ako ng pagkakilala sa mala-demonyong diwa ng malaking pulang dragon—kung paanong napopoot at lumalaban ito sa Diyos. Iyon ang pagmamahal ng Diyos sa akin. Naisip ko si Job na dumanas ng napakalalaking pagsubok—ninakaw ang kanyang mga hayop na nasa gilid ng burol at lahat ng ari-arian ng kanyang pamilya, namatay ang kanyang mga anak, at tumubo ang mga pigsa sa buong katawan niya. Gayunman ay hindi niya sinisi ang Diyos at wala siyang sinabing masama. Ang sinabi niya sa huli ay, “Si Jehova ang nagbigay, at si Jehova ang nag-alis; purihin ang pangalan ni Jehova” (Job 1:21). Nagbigay si Job ng matunog na patotoo para sa Diyos. Talagang naantig ako, at nagpasyang tularan ang halimbawa ni Job, na manindigan sa aking patotoo para sa Diyos gaano man ako magdusa. Sa pagkatantong ito, lumapit ako sa Diyos at nanalangin ng pagpapasakop, handang ipaubaya ang lahat tungkol sa aking pamilya sa Kanyang mga kamay at magpasakop sa Kanyang kataas-taasang kapangyarihan at pagsasaayos.

Pinalaya ako noong huling bahagi ng Disyembre 2005. Nasa unibersidad pa ang anak ko at hirap na hirap kami, kaya naghanap ako ng trabaho. Pero makalipas ang mahigit isang buwan, sinabi sa akin ng amo ko, “Dumating ang mga pulis at kinausap ako at sinabing mananampalataya ka sa Diyos. Sinabi nila sa akin na kailangan kitang tanggalin.” Galit na galit ako nang marinig iyon. Pinalabas na ako sa bilangguan ngunit hindi pa rin ako tinitigilan ng Partido Komunista—inaalisan pa rin nila ako ng aking karapatang mabuhay. Tunay na masama at kasuklam-suklam sila! Dapat ay nakapagtapos na sa pag-aaral ang aking anak noong 2006, ngunit dahil nahatulan akong magtrabaho dahil sa aking pananampalataya, tumanggi ang paaralan na bigyan siya ng diploma, sa kadahilanang bumagsak siya sa isang klase, kahit pa ilang puntos lamang iyon. Kaya kinailangan niyang umulit nang isang taon sa pag-aaral. Ngunit sa sumunod na taon, muli silang tumanggi na magbigay sa kanya ng diploma, sa parehong dahilan. Nang makitang ang ibang mga kaklase niya na hindi nakapasa sa dalawa o tatlo sa kanilang mga klase ay nakapagtapos pa rin, tinanong niya ang kanyang guro tungkol dito, na nagsabing, “Hindi mo ba alam na ang iyong ina ay isang mananampalataya sa Diyos?” Noon lang namin napagtanto na ang paaralan ay naghahanap ng mga dahilan para hindi siya bigyan ng diploma dahil sa aking pananampalataya. Sa huli, binigyan na lang siya ng certificate of attendance. Dahil walang diploma ay mahirap para sa kanya na makahanap ng trabaho, at nakaramdam siya ng matinding depresyon. Gusto lang niyang manatili sa bahay sa lahat ng oras at ayaw man lang makipag-usap. Ang makita siyang napakamiserable ay talagang nakasasama ng loob para sa akin. Matapos ang lahat ng mga taon ng kanyang pag-aaral, nadamay siya dahil nakulong ako dati, at sa huli ay pinagkaitan ng kanyang diploma at nahihirapang maghanap ng trabaho. Nakaramdam ako ng panghihina sa loob ko. Ang aking anak ay isang mananampalataya rin, kaya’t magkasama kaming nanalangin at nagbasa ng mga salita ng Diyos, at nakita namin ito: “Sa yugtong ito ng gawain ay hinihingi sa atin ang lubusang pananampalataya at pag-ibig. Maaari tayong matisod mula sa pinakamaliit na kapabayaan, dahil ang yugtong ito ng gawain ay iba mula sa lahat ng mga nakaraan: Ang pineperpekto ng Diyos ay ang pananampalataya ng mga tao, na kapwa di-nakikita at di-nahahawakan. Ang ginagawa ng Diyos ay na maging pananampalataya, pag-ibig, at buhay ang mga salita. Dapat makarating ang mga tao sa isang punto kung saan sila ay nakapagtiis na ng daan-daang pagpipino at nagtataglay ng pananampalatayang mas dakila kaysa sa pananampalataya ni Job. Dapat silang magtiis ng di-kapani-paniwalang pagdurusa at ng lahat ng uri ng pagpapahirap nang hindi humihiwalay sa Diyos magpakailanman. Kapag sila ay mapagpasakop hanggang sa kamatayan, at may dakilang pananampalataya sa Diyos, sa gayon ang yugtong ito ng gawain ng Diyos ay kumpleto na” (Ang Salita, Vol. I. Ang Pagpapakita at Gawain ng Diyos. Ang Landas … 8). Dahil inaresto ako at inusig ng Partido Komunista, namatay ang asawa ko at hindi makahanap ng trabaho ang anak ko. Pinutol ng Partido ang aming pinagkakakitaan at gustong gamitin ang sitwasyong ito para mahikayat akong sisihin at pagtaksilan ang Diyos. Ngunit ginagamit ng Diyos ang sitwasyong ito para gawing perpekto ang aking pananampalataya. Kung magagawa ko pa ring sumunod at magpasakop sa Diyos sa panahon ng labis na pasakit, maipapakita nito na mayroon akong tunay na pananampalataya. Nais ng Partido Komunista na iwan kaming walang paraan para mabuhay, ngunit sa pamamagitan ng pag-asa sa Diyos sa buhay at pag-usad sa tulong ng Kanyang panustos at patnubay ay makararaos pa rin kami. Pagkatapos niyon, kami ng anak ko ay madalas na magkasamang nagbabasa at nagbabahaginan ng mga salita ng Diyos, at unti-unti siyang nakaahon mula sa kanyang balisang kalagayan. Sinabi niya na malinaw niyang nakita na ang lahat ng mga paghihirap na ito ay dulot ng Partido Komunista; na ang Partido ang sumisira sa mga buhay habang ang Diyos ay nagdadala ng awa at kaligtasan; at na ang Diyos lamang ang makapagbibigay ng liwanag sa atin, at ang pagsunod sa Diyos ang tamang landas sa buhay. Sinabi niyang gusto niyang taimtim na manalig at sumunod sa Diyos. Pagkatapos niyon, pareho kaming nangalap ng mga ligaw na halamang-gamot at kabute na ibebenta sa palengke, para mas madali kaming makadalo sa mga pagtitipon at makagawa ng tungkulin. Sa gayong paraan, kahit walang labis na pagsisikap, maaari kaming magkaroon ng sapat na pera para makaraos.

Matapos maranasan ang pag-aresto at pag-usig ng Partido Komunista, lubos kong nakita ang mala-demonyong diwa nito—kung paanong napopoot at lumalaban ito sa Diyos. Inihahayag nitong ginagarantiyahan nito ang kalayaan sa relihiyon, ngunit palihim na nagsasagawa ng malawakang pag-aresto sa mga Kristiyano, pinahihirapan sila at hinahatulan sila sa bilangguan, habang inaapi at inuusig din ang mga miyembro ng kanilang pamilya, sinisira ang hindi mabilang na mga pamilyang Kristiyano. Natutunan kong kamuhian ito at maghimagsik laban dito mula sa aking puso—at alam kong lubos akong salungat dito. Personal ko ring naranasan ang pagmamahal ng Diyos at ang awtoridad ng Kanyang mga salita. Nang ako ay arestuhin at hatulang makulong, nang mamatay ang aking asawa, nang hindi makuha ng aking anak ang kanyang diploma sa unibersidad, at noong namumuhay ako sa hindi matakasang pagdurusa, ang mga salita ng Diyos ang nagbigay sa akin ng pananampalataya at lakas, at inakay akong madaig ang kahinaan ng laman. Kung wala ang pag-aalaga at proteksyon ng Diyos, hindi ako aabot hanggang sa araw na ito. Tunay akong nagpapasalamat sa pagmamahal at pagliligtas ng Diyos. Anumang uri ng pang-aapi at paghihirap ang maranasan ko sa hinaharap, susundin ko ang Diyos hanggang sa pinakawakas.


99. Ang mga Araw na Sapilitan Akong Nasa Psychiatric Hospital

Ni Zhang Mingxia, Tsina

Noong Agosto 2011, isang kasamahan ang nagpangaral ng ebanghelyo ng mga huling araw ng Diyos sa akin. Nang panahong iyon, matagal na akong nalantad sa mga kemikal na gamot dahil sa trabaho ko at nagkaroon ng aplastic anemia, kaya madalas akong nagpapahinga at nagkaroon ng maraming libreng oras. Sa pagdarasal at pagbabasa ng mga salita ng Diyos, naunawaan ko na ang langit, lupa, at ang lahat ng bagay ay nilikha ng Diyos, at na ang mga tao ay nagmula sa Diyos, kaya dapat tayong maniwala sa Diyos at sambahin Siya. Natutunan ko rin na sa mga huling araw, ang Diyos ay nagkakatawang-tao at nagpapahayag ng mga salita para ganap na iligtas ang sangkatauhan mula sa kasalanan, at maliligtas lang ang tao sa pamamagitan ng pagtanggap ng gawain ng Diyos sa mga huling araw. Pagkatapos noon, madalas akong dumadalo sa mga pagpupulong at nagbabasa ng mga salita ng Diyos. Sa hindi inaasahan, unti-unting nagsimulang bumuti ang karamdaman ko. Matapos makita ang resultang ito, sinuportahan ng pamilya ko ang pananampalataya ko sa Diyos.

Noong Disyembre 2012, nagsimula ng isang bagong yugto ng pang-aapi at pang-uusig ang CCP sa Iglesia ng Makapangyarihang Diyos. Nang panahong iyon, maraming kapatid ang naaresto. Isang araw, pinapunta ako ng kuya ko na deputy director ng Water Conservancy Bureau sa kanyang bahay. Sabi niya sa akin, “Tinutugis ng gobyerno ang Ang Iglesia ng Makapangyarihang Diyos. Oras na malaman nitong may isang taong naniniwala sa Makapangyarihang Diyos, o na ang mga miyembro ng kanilang pamilya ay naniniwala, agad silang tatanggalin sa kanilang pampublikong tungkulin. Tapos, wala sa kanila o sa mga miyembro ng kanilang pamilya ang papayagang umanib sa Partido, at ang kanilang mga anak ay hindi pahihintulutang sumama sa hukbo o pumasok sa unibersidad. Kailangan mo nang tumigil sa pananampalataya sa Diyos mula ngayon. Ngayon, kapag naaresto ka, ang mga anak mo ay hindi makakukuha ng entrance exam sa unibersidad o makasasama sa hukbo, dahil hindi sila papasa sa political background check. Kailangan mong isaalang-alang ang kinabukasan ng iyong mga anak! Isa pa, ako at ang hipag mo ay parehong nagtatrabaho sa mga kagawaran ng gobyerno at may mahahalagang posisyon. Kapag nahuli ka, maapektuhan kami nito. Kapag nangyari iyon, sino ang magsasaayos ng trabaho para sa anak mo balang araw?” Sumali rin ang hipag at pamangkin ko sa panawagan na tumigil ako. Labis itong nagpalungkot sa akin, dahil naging napakabait sa akin ng kuya ko simula no’ng bata pa lang ako, at madalas na siya ang nag-aasikaso sa pangangailangan ng aming pamilya. Isinaayos niya ang trabaho ng anak kong babae. Noon pa man ay lubos na akong nagpapasalamat sa kanya. Kung mawawalan siya ng trabaho dahil sa pananampalataya ko sa Diyos, papaano pa ako haharap sa kanya? At kung madadamay ang buong pamilya, kamumuhian nila ako dahil dito. Nang maisip ko ito, medyo nag-alala ako, kaya kinailangan kong mangako sa kanila na hindi ako dadalo sa mga pagpupulong o mangangaral ng ebanghelyo. Pero nag-aalala pa rin ang kuya ko, at bago umalis, partikular niyang sinabi sa asawa ko na bantayan ako nang mas mabuti.

Pagkatapos noon, madalas na akong pinupuntahan ng asawa ko sa pagawaan sa takot na pupunta ako sa mga pulong, at hindi niya ako pinapayagang magbasa ng salita ng Diyos sa bahay. Kinailangan kong basahin ito nang palihim, sa takot na malaman ito ng asawa ko. Ginunita ko ang nakaraan, noong hindi pa ako pinipigilan ng mga kapamilya ko sa paniniwala sa Diyos at pagdalo sa mga pagtitipon. Ngayon, dahil natatakot sila sa kapangyarihan ng CCP, nagsama-sama sila para usigin ako, at hindi ako makadalo sa mga pulong o makapagbasa ng salita ng Diyos gaya ng dati. Pakiramdam ko na ang paniniwala sa Diyos ay isang napakahirap na bagay sa China. Kalaunan, nabasa ko ang mga salitang ito mula sa Diyos: “Dahil ito ay sinimulan sa isang lupain na lumalaban sa Diyos, lahat ng gawain ng Diyos ay nahaharap sa malalaking balakid, at nangangailangan ng mahaba-habang panahon ang pagsasakatuparan sa marami sa Kanyang mga salita; sa gayon, ang mga tao ay pinipino dahil sa mga salita ng Diyos, na bahagi rin ng pagdurusa. Napakahirap para sa Diyos na isakatuparan ang Kanyang gawain sa lupain ng malaking pulang dragon—ngunit sa pamamagitan ng hirap na ito na ginagawa ng Diyos ang isang yugto ng gawain Niya, na nagpapamalas ng Kanyang karunungan at kamangha-manghang mga gawa, at ginagamit ang pagkakataong ito upang gawing ganap ang grupong ito ng mga tao. Sa pamamagitan ng pagdurusa ng mga tao, sa pamamagitan ng kanilang kakayahan, at sa pamamagitan ng lahat ng satanikong disposisyon ng mga tao ng maruming lupaing ito ginagawa ng Diyos ang Kanyang gawain ng pagdadalisay at paglupig, upang, mula rito, magkamit Siya ng kaluwalhatian, at makamit Niya yaong mga magpapatotoo sa Kanyang mga gawa. Ganyan ang buong kabuluhan ng lahat ng sakripisyong ginawa ng Diyos para sa grupong ito ng mga tao” (Ang Salita, Vol. I. Ang Pagpapakita at Gawain ng Diyos. Simple ba ang Gawain ng Diyos na Tulad ng Inaakala ng Tao?). “Wala ni isa mang tao sa inyo ang protektado ng batas—sa halip, kayo ay pinaghihigpitan ng batas. Ang mas malaking problema pa ay hindi kayo nauunawaan ng mga tao: Mga kamag-anak man ninyo, mga magulang, mga kaibigan, o mga kasamahan, walang isa man sa kanila ang nakakaunawa sa inyo. Kapag kayo ay pinabayaan ng Diyos, imposibleng patuloy kayong mamuhay sa lupa, ngunit magkagayon man, hindi kaya ng mga tao na mapalayo sa Diyos, na siyang kabuluhan ng paglupig ng Diyos sa mga tao, at siyang kaluwalhatian ng Diyos” (Ang Salita, Vol. I. Ang Pagpapakita at Gawain ng Diyos. Simple ba ang Gawain ng Diyos na Tulad ng Inaakala ng Tao?). Naantig ako sa mga salita ng Diyos. Sa Tsina, sa ateistang bansa na ito, dahil sa paniniwala sa Diyos at pagsunod sa tamang landas sa buhay, hindi lang kami hindi protektado ng batas, kundi kinokondena at inaaresto kami, at pati ang aming mga kamag-anak ay nadadamay. Ang CCP ay tunay na ang diyablong namumuhi sa Diyos. Kapag ang isang tao ay naniniwala sa Diyos at sinusunod ang Diyos sa Tsina, tiyak na sila ay uusigin, pero sa pamamagitan ng pagdurusang ito ginagawang perpekto ng Diyos ang pananampalataya ng tao. Nang maunawaan ko ang layunin ng Diyos, hindi na ako masyadong naging miserable, at handa na akong umasa sa Diyos para maranasan ang kapaligirang ito. Makalipas ang dalawang buwan, medyo lumuwag ang pagbabantay sa akin ng asawa ko, at nagsimula ulit akong palihim na dumalo sa mga pagpupulong.

Noong Disyembre 2015, nangaral ako ng ebanghelyo sa isang kaibigan. Nalaman ito ng pamilya niya at nagbanta sila na isusumbong ako. Natakot ang kuya ko na ang pagkakaaresto ko ay makaaapekto sa kanyang trabaho, kaya ako ay ipinadala niya at ng aking pamilya sa isang ospital ng mga baliw pagkatapos ng Spring Festival. Noong araw na iyon, ang anak kong lalaki, anak kong babae, at ang kapatid kong babae ay naroon lahat. Nagkaroon ng depresyon ang anak kong babae, at ginamit niyang dahilan ang insomnia niya kamakailan para makapasok at makakuha ng gamot nang mapadaan kami sa ospital ng mga baliw. Hindi ko inaasahan na paglabas niya, nagdala rin siya ng dalawang nars na may lubid sa kanilang mga kamay para itali ako. Napagtanto ko rin sa wakas na ipadadala nila ako sa ospital ng mga baliw, pero huli na talaga para tumakbo. Itinulak at kinaladkad ako ng pamilya ko papasok sa ospital. Nagpumiglas ako nang husto at sinabing wala akong sakit, pero walang nakinig. Nang makita kong walang-awa ang pamilya ko, naisip ko, “Gaano ninyo man ako usigin, hindi ko kailanman isusuko ang paniniwala ko sa Diyos.” Itinulak ako ng dalawang nars sa kama noong hindi ako nakikinig at puwersahan akong tinurukan. Pagkatapos ng ineksiyon, nahilo ako at nanghina para lumaban. Tapos, binigyan nila ako ng tinatawag na pagsusuri. Sinabi ng nars na masyadong mataas ang blood pressure ko, at na kailangan kong maospital magdamag para maobserbahan. Nang gabing iyon, nakahiga ako sa kama ng ospital, binabalikan kung anong nangyari nang araw na iyon, at nakaramdam ako ng matinding kalungkutan. Hindi ko akalain na ipadadala ako ng pamilya ko sa ospital ng mga baliw para lang maprotektahan ang mga sarili nilang interes at hindi madamay sa akin. Napakalupit nito. Paanong naging pamilya ko ang mga taong ito? Isa lang silang pulutong ng mga demonyo! Nang sumunod na araw, nakita ko ang medical certificate, na nagsasabing, “May matinding sakit sa pag-iisip dahil sa mga pangkultong paniniwala; madaling magkaroon ng mga manic episode kapag nakikipag-ugnayan sa mga mananampalataya ng Diyos.” Narinig ko rin sa doktor na kailangan kong maospital dahil magtatagal ang paggamot sa kondisyon ko. Sabi sa akin ng anak ko, “Nagpaliwanag na ang tiyuhin ko sa direktor ng ospital. Dapat kang manatili rito sa loob ng ilang araw at pag-isipang mabuti ang mga bagay-bagay. Susunduin ka namin kapag sinabi mo sa amin na hindi ka na naniniwala sa Diyos.” Galit na galit ako: Dahil naniniwala ako sa Diyos, tinatawag akong may sakit sa pag-iisip nang walang malinaw na dahilan. Kasalanan itong lahat ng CCP! Kung hindi dahil sa pag-aresto at pang-uusig ng CCP sa mga taong naniniwala sa Diyos, sa paggawa ng mga kasinungalingan nito para ilihis ang mga tao, at sa pagdamay sa kanilang mga pamilya, hindi sana ako ipadadala sa ospital ng mga baliw. Sa sandaling ito, naalala ko ang mga salita ng Diyos: “Mahigpit na ginagapos ng demonyo ang buong katawan ng tao, tinatakpan nito ang pareho niyang mga mata, at siniselyuhan nang mahigpit ang kanyang mga labi. Nagwala na ang hari ng mga diyablo sa loob ng ilang libong taon, magpahanggang sa ngayon, kung kailan patuloy pa rin nitong mahigpit na binabantayan ang bayan ng mga multo, na para bang ito ay di-mapapasok na palasyo ng mga demonyo; samantala, ang pangkat na ito ng mga asong-tagapagbantay ay nakatitig nang nanlilisik ang mga mata, takot na takot na mahuhuli sila ng Diyos nang hindi nila namamalayan at lilipulin silang lahat, at iiwan sila na walang lugar ng kapayapaan at kaligayahan. Paano kaya nakita kailanman ng mga taong nakatira sa ganitong bayan ng mga multo ang Diyos? Natamasa na ba nila kahit kailan ang pagiging kagiliw-giliw at ang pagiging kaibig-ibig ng Diyos? Anong pagpapahalaga ang mayroon sila para sa mga bagay sa mundo ng tao? Sino sa kanila ang maaaring makaunawa sa sabik na mga layunin ng Diyos?” (Ang Salita, Vol. I. Ang Pagpapakita at Gawain ng Diyos. Gawain at Pagpasok 8). Ganap na tama ang mga salita ng Diyos. Para sa isang taong ipinanganak sa bansa ng malaking pulang dragon, wala talagang kalayaan. Galit na galit na sinusupil at inuusig ng CCP ang mga Kristiyano, at maging ang mga ospital para sa mga baliw ay naging mga lugar kung saan ay pinahihirapan ang mga Kristiyano. Matinong-matino ako, pero ikinulong ako sa ospital ng mga baliw para puwersahin akong pagtaksilan ang Diyos. Namuhi ako sa CCP, ang pasimuno ng lahat ng ito. Habang lalo akong inuusig nito, mas malinaw kong nakikita ang malademonyong diwa nito ng pagkapoot sa Diyos, at pinatatag din nito ang pananalig ko sa pagsunod sa Diyos.

Kalaunan, sinabi ng doktor sa pamilya ko, “Wag kayong mag-alala. Iwan ninyo siya rito sa loob ng ilang buwan, at hindi na siya maniniwala sa Diyos pagkalabas niya.” Naniwala ang pamilya ko na totoo ito, kaya ginawa nila ang mga papeles para maipagkatiwala ako. Pagkatapos akong maipagkatiwala, gaya ng ibang mga pasyente, tatlong beses akong tinuturukan sa isang araw, at kailangang uminom ng mga tableta sa bawat isa sa tatlong pagkain ko sa ilalim ng pangangasiwa ng mga nars. Noong una, tinatanggihan ko ang mga turok at gamot, pero binantaan ako ng nars, “Kapag hindi ka makikipagtulungan, itatali ka namin at pupuwersahin kang inumin ang mga ito!” Nakita ko mismo kung paano itinatali sa kama at pinahihirapan ang mga pasyenteng tumatanggi sa paggagamot. Nang makita ang malupit na pagpapahirap na ito sa mga pasyente, pakiramdam ko ay wala akong pagpipilian kundi ang sumunod.

Isang tanghali, hindi ako kumain. Umupo ako sa upuan ko at tahimik na umiyak, iniisip na, “Wala akong sakit, pero nakakulong ako rito, at ni wala akong makausap. Hindi ko mabasa ang salita ng Diyos, hindi ko magawa ang tungkulin ko, at kailangan kong magpaturok at uminom ng gamot araw-araw. Kailan ito matatapos? …” Kapag lalo ko itong iniisip, mas lalo akong nalulungkot. Nakikitang hindi ako kakain, binantaan ako ng nars, “Kapag hindi ka kumain, itatali ka namin gamit ang mga lubid, gaya ng pasyenteng iyon ngayon lang. Itatali ka namin sa kama, lalagyan ng catheter ang iyong ilong, at ibubuhos ang pagkain!” Naisip ko ang kaawa-awang kalagayan ng pasyenteng kakakita ko lang, na sumisigaw sa hirap, at takot na takot ako, kaya wala akong pagpipilian kundi ang kunin ang pagkain ko. Habang nasa ospital ako, araw-araw kong nakikita na ang mga pasyenteng hindi nakikipagtulungan sa panggagamot ay inaabuso at sumisigaw sa sakit, na nakatatakot panoorin. Pakiramdam ko ay nasa pugad ako ng mga demonyo, at kabadong-kabado ako araw-araw. Sobra akong nag-aalala na sa paggugol ko ng buong araw sa mga taong may sakit sa pag-iisip at ang pagpuwersa sa akin ng mga doktor na uminom ng gamot at magpaturok, ay baka mabaliw nga ako. Kung mabaliw ako, hindi na ako makakapaniwala sa Diyos, kaya ano pa ang saysay ng buhay ko? Sa aking paghihirap at kawalan ng kakayahan, nagdasal ako sa Diyos para hilingin sa Kanyang akayin ako sa daang tatahakin. Matapos kong magdasal, naalala ko ang salita ng Diyos: “Ano ang tinutukoy ng salitang ‘pananampalataya’? Ang pananampalataya ay ang tunay na paniniwala at tapat na pusong dapat taglayin ng mga tao kapag hindi nila nakikita o nahahawakan ang isang bagay, kapag ang gawain ng Diyos ay hindi naaayon sa mga kuru-kuro ng tao, kapag hindi ito kayang abutin ng tao. Ito ang pananampalatayang binabanggit Ko. Kailangang manampalataya ang mga tao sa mga panahon ng paghihirap at pagpipino, at ang pananampalataya ay isang bagay na sinusundan ng pagpipino; hindi mapaghihiwalay ang pagpipino at pananampalataya. Paano man gumawa ang Diyos, at anuman ang iyong sitwasyon, nagagawa mong hangarin ang buhay at hanapin ang katotohanan, at hangaring malaman ang tungkol sa gawain ng Diyos, at magkaroon ng pag-unawa sa Kanyang mga kilos, at nagagawa mong kumilos alinsunod sa katotohanan. Ang paggawa nito ang kahulugan ng pagkakaroon ng tunay na pananampalataya, at ang paggawa nito ay nagpapakita na hindi ka nawalan ng pananampalataya sa Diyos” (Ang Salita, Vol. I. Ang Pagpapakita at Gawain ng Diyos. Yaong mga Gagawing Perpekto ay Kailangang Sumailalim sa Pagpipino). Ipinaunawa sa akin ng mga salita ng Diyos na ang kapaligirang ito ay isang pagsubok para sa akin para makita kung may tunay akong pananalig. Naisip ko si Daniel nang itapon siya sa yungib ng mga leon. Kasama niya ang Diyos, at isinara ng Diyos ang bunganga ng mga leon, kaya hindi masyadong nasaktan si Daniel. Nakita kong may pananalig si Daniel sa Diyos, tumayo siyang saksi para sa Diyos, at nasaksihan niya ang mga gawain ng Diyos, kaya hindi na ako dapat mamuhay sa takot at kaduwagan. Kailangan kong umasa sa pananampalataya ko sa Diyos para tumayong saksi sa Diyos. Nang mapagtanto ko ito, nabawasan ang sakit na nararamdaman ko sa puso ko.

Minsan, makalipas ang alas-dos ng madaling araw, natutulog ako nang may tumapik sa akin nang dalawang beses. Napabangon ako bigla at nagulat nang makitang may isang taong nakatayo sa tabi ng kama ko. Tinawanan lang ako ng baliw na pasyente at kung anu-ano ang pinagsasabi niya. Itinaboy ko siya pero ayaw niyang umalis at patuloy siyang tumawa. Sa sandaling ito, ang ibang pasyente sa kuwarto ay nagising na rin, at sa wakas, dumating ang nars at pinalabas ito. Karamihan sa mga taong ito na may sakit sa pag-iisip ay nasasapian ng masasamang espiritu, at kailangan kong manatiling kasama sila araw-araw. Kapag nagpatuloy ito, hindi magtatagal, mababaliw rin ako sa hirap. Kapag mas lalo ko itong iniisip, mas lalo akong nasasaktan. Sa mga panahong iyon, tumigil ako sa pagkanta at sa pagninilay-nilay sa salita ng Diyos. Labis akong nalumbay at naisip kong maganda sana kung may isang taong makapagbabahagi sa akin. Nagdasal ako sa Diyos at sinabi sa Kanya ang tungkol sa mga paghihirap at sakit na nararamdaman ko. Isang umaga, makalipas ang tatlo o apat na araw, habang nanonood ng TV kasama ang ibang pasyente sa lobby, nakita ko ang isang babaeng nasa trenta ang edad, na namumukhaan ko mula sa kung saan. Pamilyar siya sa akin. Matapos kong makipag-usap sa kanya, nalaman kong naniniwala siya sa Makapangyarihang Diyos. Tulad ko, sapilitan din siyang ipinadala sa ospital ng mga baliw dahil ang kanyang pamilya ay nakinig sa mga sabi-sabi ng CCP. Matapos makilala ang isang kapatid doon, masayang-masaya ako na sa wakas ay may kasama na akong makakausap. Isinaayos ng Diyos na makakilala ako ng isang kapatid doon, para makapagbahagi kami at hikayatin ang isa’t isa, kaya labis akong nagpasalamat sa Diyos.

Bente-kuwatro oras na binabantayan ng mga medical staff ang ospital ng mga baliw, kaya kinailangan naming maghanap ng mga pagkakataon para palihim na makapagbahaginan tungkol sa mga salita ng Diyos, talakayin ang aming mga karanasan at mga naunawaan, at tulungan at suportahan ang isa’t isa. Minsan, sa pasilyo para sa aktibidad ng mga pasyente, bumulong ako sa kanya, “Natatakot ako na kapag nagtagal ako rito, masisiraan na talaga ako ng bait, kaya gusto ko na talagang umalis, pero hindi ko kaya, at napakasakit nito.” Sumagot siya sa pamamagitan ng pagbulong ng isang sipi ng salita ng Diyos sa akin: “Ang puso’t espiritu ng tao ay nasa kamay ng Diyos, lahat ng tungkol sa buhay niya ay namamasdan ng mga mata ng Diyos. Naniniwala ka man dito o hindi, anuman at lahat ng bagay, buhay man o patay, ay lilipat, magbabago, mapapanibago, at maglalaho alinsunod sa mga iniisip ng Diyos. Ganito pinamumunuan ng Diyos ang lahat ng bagay” (Ang Salita, Vol. I. Ang Pagpapakita at Gawain ng Diyos. Diyos ang Pinagmulan ng Buhay ng Tao). Sinabi niya rin sa akin ang tungkol sa karanasan niya sa ospital ng mga baliw, at sinabi niyang kontrolado ng Diyos ang lahat, kaya hindi ako dapat matakot, at dapat akong mas sumandig sa Diyos. Napagtanto kong ang lahat ay nasa mga kamay ng Diyos, at kung walang pahintulot ng Diyos, walang magagawa si Satanas sa akin. Sa patnubay ng salita ng Diyos, hindi na ako masyadong natakot.

Sumunod, isinulat namin ng kapatid ko ang mga salita ng Diyos at mga himnong natatandaan namin at ipinasa ito sa isa’t isa bilang paraan ng panghihikayat. Minsan, binigyan ako ng aking kapatid ng isang maikling liham na may nakasulat na himno. Sinasabi sa mga titik: “Taglay ang mga payo ng Diyos sa puso ko, hinding-hindi ako luluhod kay Satanas. Bagamat maaari kaming mapugutan ng ulo at dumanak ang aming dugo, hindi matitiklop ang gulugod ng mga tao ng Diyos. Magbibigay ako ng matunog na patotoo para sa Diyos, at ipapahiya ko ang mga diyablo at si Satanas. Pauna nang itinakda ng Diyos ang mga pasakit at paghihirap, at magiging tapat at magpapasakop ako sa Kanya hanggang kamatayan. Hinding-hindi ko na muling paiiyakin o bibigyan ng alalahanin ang Diyos. Iaalay ko ang pagmamahal at katapatan ko sa Diyos at tatapusin ko ang aking misyon para Siya ay luwalhatiin” (Sundan ang Kordero at Kumanta ng mga Bagong Awitin, Nais Kong Makita ang Araw ng Kaluwalhatian ng Diyos). Binigyan ako ng mga titik na ito ng inspirasyon, at naramdaman kong mas tumibay ang loob ko. Paano man ako tratuhin ng diyablong si Satanas, hindi ko kailanman pagtataksilan ang Diyos. Kailangan kong tumayong saksi at ipahiya si Satanas.

Kinakausap ako ng punong doktor nang isang beses sa isang linggo, at sa bawat pagkakataon, hinihikayat niya akong isuko ang pananampalataya ko sa Diyos. Alam kong sumusunod at nagtatrabaho siya para sa CCP, kaya hindi ko siya pinansin. Pagkatapos, pinuntahan niya ako ulit para kausapin at tinanong niya kung anong tingin ko tungkol sa pagkakaospital ko. Sa isip-isip ko, “Alam ninyong lahat na wala akong sakit, pero dahil naniniwala ako sa Diyos, tinatrato ninyo ako na parang may sakit ako sa pag-iisip at patuloy akong ikinukulong dito. Pinupuwersa ninyo akong uminom ng gamot at magpaturok araw-araw. Kayo, bilang mga doktor, ay pinahihirapan ako nang walang kakonse-konsensiya man lang, at ngayon tinatanong mo ako kung ano ang palagay ko?” Nang-aakusa ko siyang tinanong, “Wala akong sakit, kaya bakit n’yo ipinipilit na may sakit ako at tinatrato na parang isang baliw na pasyente?” Tiningnan niya ako, at pagkatapos ay malupit na sinabing, “Sasabihin ko sa iyo nang malinaw, hindi mahalaga ang mga pagsusuring ginawa namin para sa iyo. Ang mahalaga ay ginagawa kang abnormal ng pananampalataya mo sa Diyos. Mas malala pa ang kondisyon mo kaysa doon sa mga pasyenteng may sakit sa pag-iisip. At para lang alam mo, hindi ikaw ang una o huling mananampalataya ng Makapangyarihang Diyos na nagkaroon kami dito. Kung ipagpipilitan mong maniwala, makukulong ka ng ilang taon. Nasa akin ang huling pagpapasya rito. May sakit ka man o wala ay nakadepende sa desisyon ko!” Galit na galit ako nang marinig ko ito. Ang mga ospital ay lugar para iligtas ang mga nasa bingit ng kamatayan at alagaan ang mga may sakit, pero ngayon, naging lugar ito ng CCP para pahirapan ang mga Kristiyano. Naniniwala kami sa Diyos at tinatahak ang tamang landas sa buhay, pero ginagamit ng CCP ang lahat ng kasuklam-suklam na pamamaraan para pinsalain ang mga taong naniniwala sa Diyos. Tagos sa buto ang kasamaan nila, isang politikal na partido na ubod ng sama! Dahil sa paniniwala ko sa Diyos, inusig ako ng CCP, tinanggihan ng aking pamilya, at pinahirapan ng mga doktor gamit ang mga gamot. Malinaw kong nakita na ang CCP ay walang iba kundi mga demonyong pumarito sa lupa. Sila’y mga Satanas na lumalaban sa Diyos at namiminsala ng mga tao. Kalaunan, ipinangaral ko at ng aking kapatid ang ebanghelyo sa mga mananampalataya ng Panginoon na nakilala namin sa ospital. Ang ilan ay ipinadala sa ospital para ipagamot dahil sa insomnia, at ang ilan ay sapilitang dinala ng gobyerno dahil sa paniniwala nila sa Panginoon. Sa huli, tinanggap ng ilan sa kanila ang gawain ng Makapangyarihang Diyos sa mga huling araw.

Dahil sa araw-araw na puwersahang mga ineksiyon at gamot mula sa mga doktor, lumala nang lumala ang kalusugan ko. Nahihilo ako at pagod, at palaging gustong matulog, mabigat ang mga balikat ko, at hindi ko halos maitaas ang mga braso ko. Hiniling ko sa mga doktor na itigil na ang mga gamot, pero hindi sila nakinig. Kalaunan, mas lumala pa ang kondisyon ko. Palaging masakit ang ulo ko, at pakiramdam ko ay araw-araw akong nawawalan ng ulirat. Palagi akong naguguluhan, hindi komportable, at napakairitable; nanginginig ang mga kamay ko at hindi ko mahawakan ang mga bagay-bagay gamit ang chopsticks. Madalas akong nananaginip ng masama, at humina rin ang memorya ko. Madalas, kapag ibinababa ko ang mga bagay-bagay, hindi ko na agad maalala kung saan ko inilagay ang mga ito, at hindi ako makapag-isip nang tuluy-tuloy. Kalaunan, hinahanap ko ang mga bagay na nasa mga kamay ko pa, at gulong-gulo ako araw-araw. Dati-rati, ilang minuto lang akong naguguluhan, pero nang maglaon, humaba ang mga pagkakataong ito mula sampung minuto hanggang isang oras. Sobrang nakababalisa ito, at hindi ko na makontrol ang isip ko. Pakiramdam ko ay may kakulangan na ako sa pag-iisip, at gusto kong umiyak palagi. Tahimik akong nagdasal sa Diyos sa puso ko, hinihiling sa Kanya na iligtas ako sa kalupitan ni Satanas. Matapos ang higit sa apatnapung araw sa ospital, pinuntahan ako ng anak kong babae. Nang araw na iyon, nakaupo ako sa pasilyo habang nakatungo. Nang marinig kong tawagin ako ng anak ko, iniangat ko ang ulo ko at ilang segundo ko siyang tulalang tiningnan, tapos dahan-dahan akong tumayo, lumapit sa kanya, hinila siya sa braso, at umiyak, “Iuwi mo ako, iuwi mo na ako….” Makalipas ang ilang saglit, nagsimula akong tumawa ulit. Hindi makapaniwala ang anak ko at sinabing, “Bakit ka nagkaganito? Talaga bang may sakit ka na?” Dinala ako ng anak ko sa bahay ng kuya ko. Pinagalitan siya nito, “Bakit mo iniuwi ang nanay mo?” Tapos tinanong niya ako kung naniniwala pa rin ako sa Diyos. Nang oras na iyon, mas malinaw na ang ulirat ko, at mariin kong sinabing, “Oo! Naniniwala ako sa Diyos, sinusundan ko ang katotohanan, at sinusubukan kong maging isang mabuting tao at sundan ang tamang landas. Bakit hindi ako dapat maniwala?” Sabi ng hipag ko, “Mukhang hindi pa sapat ang inalagi mo roon. Oras na para ibalik siya.” Galit kong sinabing, “Isinailalim ninyo na ako sa malupit na paggagamot na iyon, at gusto ninyo pa rin akong pabalikin. Napakalupit ninyo! Kapag ginawa ninyo ito, hindi magtatagal ay maparurusahan kayo!” Nang marinig nilang sabihin ko iyon, wala na silang sinabi pa, at atubiling sinabi ng kuya ko sa anak kong babae na asikasuhin niya ang mga discharge procedure para sa akin.

Matapos akong ma-discharge sa ospital, palaging sumasakit ang ulo ko, at araw-araw na nawawalan ng ulirat. Madalas akong basta na lang natutulala. Kapag patay ang ilaw sa gabi, takot na takot ako, dahil pakiramdam ko ay nasa ospital na naman ako ng mga baliw, at madalas akong nagkakaroon ng masasamang panaginip. Ayon sa asawa ko, basta na lang ako umiiyak at tumatawa kung minsan, at madalas uminit ang ulo ko sa kanya. Natakot ako, at naisip ko na, “Talaga bang may sakit ako sa pag-iisip? Kung gayon, papaano ako makakapanampalataya sa Diyos sa hinaharap?” Lumuhod ako sa harap ng higaan ko at nagdasal sa Diyos nang may luha sa mga mata ko, “Diyos ko, kung ano man ako ngayon ay ganap na kagagawan ng malaking pulang dragon. Kinamumuhian ko ito. Diyos ko, pakiusap, protektahan Mo ako, pakiusap, iligtas Mo ako….” Pagkatapos kong magdasal, medyo kumalma ako. Makalipas ang dalawang linggo, bumuti nang husto ang kondisyon ko, at nagawa kong sadyang kontrolin ang mga emosyon ko. Makalipas ang tatlong buwan, talagang naging normal na ang kalagayan ng aking pag-iisip, at lubhang bumuti ang aking mental well-being, pero mahina pa rin ang memorya ko. Makalipas ang kalahating taon, nagsimula ulit akong dumalo sa mga pagtitipon at gumawa ng mga tungkulin ko.

Ang apatnapu’t limang araw na ginugol ko sa ospital ng mga baliw ay nagdulot ng malaking pinsala sa aking pag-iisip at katawan. Sa pamamagitan ng pagpapahirap na ito, malinaw kong nakita ang mala-demonyong diwa ng CCP ng pagkapoot sa katotohanan at pagiging palaban sa Diyos. Lubos kong kinamumuhian ang CCP, ang demonyo, at tinatanggihan ko ito at naghihimagsik ako laban dito mula sa aking puso. Kasabay nito, nakita ko rin ang diwa ng pamilya ko. Dahil lang sa naniwala ako sa Diyos at natatakot silang madamay at maapektuhan ang kanilang kalagayan at kinabukasan, sinunod nila ang CCP at sumubok ng masasamang paraan para puwersahin akong isuko ang aking pananampalataya sa Diyos. Ipinadala pa nga nila ako sa ospital ng mga baliw. Wala silang pakialam kung mamatay man ako o mabuhay. Paano ko sila makokonsiderang kapamilya? Mga diyablo sila! Matapos maranasan ang kalagayang ito, naramdaman ko talaga ang pagmamahal at pagliligtas ng Diyos sa akin. Sa ospital ng mga baliw, kapag natatakot ako, nagdurusa, at walang magawa, ginagamit ng Diyos ang Kanyang mga salita nang paulit-ulit para bigyan ako ng kaliwanagan, patnubayan ako, at bigyan ako ng pananalig at lakas, at isinaayos Niyang tulungan at suportahan ako ng isang kapatid. Kung wala ang proteksyon ng Diyos, siguro’y nagawa na akong ganap na baliw at wala sa ulirat ng mga demonyong iyon. Nakita ko ang kataas-taasang kapangyarihan at mga pagsasaayos ng Diyos, ang Kanyang walang hanggang kapangyarihan, at karunungan. Tunay ko ring naramdaman na tanging Diyos ang sumusuporta sa akin sa lahat ng oras at tanging ang Diyos ang makapagliligtas sa tao, at nagkamit ako ng mas malaking pananampalataya sa Diyos. Salamat sa Diyos!


100. Ang Hirap ng Pagbabalatkayo

Ni Mu Chen, Tsina

Isang araw noong 2018, inatasan ako ng lider ko na suportahan ang isang bagong tatag na iglesia. Nang matanggap ko ang balitang ito, pareho kong nadama ang gulat at kaba. Para yatang masyadong mataas ang tingin sa akin ng lider ko; pero ano ang magiging tingin sa akin ng mga kapatid ko kung hindi ko kayang gumawa ng anumang totoong gawain? Iisipin ba nilang hindi ako ganoon kagaling na lider? Kung mangyayari iyon, ano na lang ang matitirang dangal sa akin? Nang maisip ko ang mga bagay na ito, namrublema ako at hindi ako mapalagay habang ginagawa ang mga tungkulin ko. Pagkalipas ng isang linggo, puno ng pag-aalinlangan ang puso ko, tumulak na ako papunta sa bagong iglesia. Noong una, kapag nagtatanong ang mga kapatid, nagagawa kong lutasin ang mga iyon sa pamamagitan ng pagsasama-sama ng mga salita ng Diyos at mga prinsipyo sa sarili kong karanasan sa pagbabahagi. Pero kalaunan ay naharap sila sa ilang problemang hindi ko lubusang maunawaan. Hindi ko alam kung paano lutasin ang mga iyon, kaya nagsimula akong kabahan.

Natatandaan ko na sa isang partikular na pagtitipon, nagbanggit ang mga kapatid ng ilang katanungan at paghihirap na hinaharap nila sa gawain nila, at hindi ko talaga maisip kung aling aspeto ng katotohanan ang dapat kong ibahagi para malutas ang mga problemang ito. Nag-alala ako na bumaba ang tingin nila sa akin, at kabadong-kabado ako. Nag-isip akong mabuti, hinahangad na makaisip ng mga sipi ng mga salita ng Diyos o mga prinsipyong ibabahagi sa lalong madaling panahon, pero habang lalo akong natataranta, lalong nabablangko ang utak ko. Nakikitang tahimik na nakaupo roon ang mga kapatid at naghihintay ng sagot ko, lalo pa akong nataranta, naiisip na, “Kung hindi ko kayang lutasin ang mga problema nila, hindi ba’t ibig sabihin noon ay hindi ko nauunawaan ang katotohanan at wala akong kakayahang magsagawa ng totoong gawain? Ano na lang ang iisipin ng mga kapatid sa akin? Masyado iyong nakahihiya!” Sa huli, hinarap ko na lang ang mahirap na sitwasyon at pumili ng isang sipi ng mga salita ng Diyos para ibahagi. Ang totoo, alam ko nang maliwanag pa sa sikat ng araw na bumibigkas lang ako ng mga salita at doktrina at na hindi nito malulutas ang mga problema nila. Pero dahil nakikita kong nakikinig at tumatango ang mga kapatid ko, at hindi na sila nagkomento pa, hindi ko na inisip pa iyon. Minsan naman, nagtanong ang isang sister tungkol sa anak niya na sa sobrang abala sa trabaho kaya hindi na nakadadalo nang regular sa mga pagtitipon. Nag-aalala ang sister na dahil hindi hinahanap ng anak niya ang katotohanan ay mawawalan ito ng pagkakataong magtamo ng kaligtasan, kung kaya’t madalas niyang pinaaalalahanan ang anak niya na magbasa ng mga salita ng Diyos at dumalo sa mas maraming pagtitipon. Pero kasabay noon, nag-alala siya na sumama ang loob ng anak niya sa labis na pamimilit niya. Talagang napipigilan ang sister dahil sa problemang ito, at hindi niya alam kung paano siya dapat magpatuloy. Noong panahong iyon, hindi ako sigurado kung paano dapat magbahagi sa sister upang malutas ang problema niya. Naisip ko, “Walang paraan para mabigyang-katwiran ang hindi pagbibigay ng anumang pagbabahagi sa sister na ito sa harap ng lahat. Ito ang unang pagdalo ko sa nagtitipong grupo na ito. Kung hindi ko kayang ayusin ang anuman sa mga problema nila, hindi ba’t bababa ang tingin sa akin ng mga kapatid at sasabihin nilang wala akong kakayahang lumutas ng mga problema sa pamamagitan ng pagbabahagi ng katotohanan? Anuman ang mangyari, kailangan kong isalba ang sitwasyong ito kahit papaano.” Kaya’t nagbahagi ako, sinasabing, “Tungkol sa problemang ito, kailangan nating hanapin ang katotohanan at kilatisin ang layunin ng Diyos. Inililigtas ng Diyos ang mga nagtataglay ng tunay na pananampalataya sa Kanya at ang mga nagmamahal sa katotohanan. Kahit kailan ay hindi Niya tayo pinipilit na magtipon o gumawa ng ating mga tungkulin, kaya kung hindi naghahanap ng katotohanan ang anak mo, hindi mo siya mapipilit na gawin iyon. Dapat kang magpasakop sa mga pagsasaayos ng Diyos at tumigil sa pagkilos batay sa iyong mga damdamin.” Hindi nagsalita ng anuman ang sister pagkatapos ng aking pagbabahagi, pero nakakunot pa rin ang noo niya. Nakikitang hindi nalutas ang problema ng sister, nagbigay ang lider na si Sister Wang Lin ng sarili niyang pagbabahagi: “Dapat mo pa ring tulungan ang anak mo at magbahagi sa kanya nang may pagmamahal. Darating ang panahon na magiging malinaw kung ang anak mo ay isang taong naghahanap ng katotohanan. Kung isa siyang tunay na mananampalataya ng Diyos, kahit na sa umpisa ay mayroon siyang mga makamundong pagnanasa at hindi naghahanap ng katotohanan, dapat na maging matiyaga ka, bukas ang isip at may pagmamahal na sumusuporta. Tapos, sa sandaling magsimula siyang makaunawa sa ilan sa mga katotohanan, natural na magsisimula siyang bigyan iyon ng importansya. Kung hindi siya umiibig sa katotohanan, at sumasampalataya lang sa Diyos sa pangalan para sa layuning tumanggap ng mga pagpapala, kung ganoon ay walang dami ng tulong o panalangin para sa kanya ang magkakaroon ng saysay, dahil hindi inililigtas ng Diyos ang mga hindi mananampalataya. Kaya’t tulungan at suportahan muna natin siya nang may pagmamahal at pagkatapos, sa oras na matiyak natin kung anong klase ng tao siya, makapagpapasya na tayo kung paano siya pakikitunguhan alinsunod sa prinsipyo.” Tuluy-tuloy na tumango ang sister, at pati ako ay nagtamo ng mas malinaw na pag-unawa sa problema. Binalangkas ng pagbabahagi ni Wang Lin ang isang malinaw na landas ng pagsasagawa. Pero hindi ako nakahandang sabihin sa iba ang pagkilala sa anuman dito; kung kikilalanin ko iyon, naisip ko, mas malamang na matutukoy ng mga kapatid na nagbahagi lang ako tungkol sa kaalaman sa doktrina, at magiging isa akong malaking kahihiyan. Mula sa puntong iyon, pabigat nang pabigat ang pakiramdam ko, natatakot na hindi ko magagawang lutasin ang mga problemang idudulog ng aking mga kapatid. Minsan kapag nakahaharap ako sa mga paghihirap, gusto kong makipagbahaginan sa mga kapatid para marinig ang mga ideya at opinyon nila. Pero bigla kong maaalala na nandoon ako para diligan at suportahan sila, at kung babaliktarin ko ang sitwasyon at lalapit ako sa kanila para humingi ng tulong, tiyak na bababa ang tingin nila sa akin. Paulit-ulit ko itong inisip, at sa mismong pagkakataon na magsasalita na ako, mag-aalinlangan ako at mananatiling tahimik. May mga pagkakataong magpapasintabi ako para pumunta sa banyo, o mag-iimbento ng dahilan para mag-asikaso ng ibang gawain kapag nagkakaroon ng mahirap na problema at hihilingin sa mga kapatid na talakayin muna nila iyon nang sila-sila. Sa ganitong paraan, walang nakakakita sa tunay kong pagkatao. Sa tuwing ginagawa ko ang ganito, pupunahin ko ang sarili ko, nalalamang hindi malinaw ang pag-unawa ko sa problema, at kung magtatapat lang ako sa pagbabahagi at manghihingi ng tulong sa mga kapatid ko ay magtatamo ako ng mas malalim na pag-unawa. Sa ganoong mga pagkakataon, lagi akong nagpapasya na hindi na ako iiwas sa ganoong mga sitwasyon sa hinaharap, pero sa tuwing magkakaroon ng ilang paghihirap, awtomatiko kong nanaising pag-ingatan ang katayuan at dangal ko. Tatapusin ko nang kahit paano lang ang isang talakayan sa pamamagitan ng pagbanggit sa ilang salita at doktrina, o iiwasan ko lang ang buong sitwasyon. Noong panahong iyon, unti-unting lumala ang kalagayan ko—wala akong kabatiran kapag nagbabahagi ako sa mga pagtitipon, palagi akong sa trabaho ko, at pahirap nang pahirap ang paggawa sa mga tungkulin ko. Labis akong napigilan at nahirapan dahil kailangan ko laging magpanggap at magbalatkayo. Naisip ko pa nga na baka masyado lang nakapapagod ang tungkuling ito para sa akin, at mas makabubuti pa sa aking bumalik sa dati kong tungkulin. Napagtanto kong nasa masamang kalagayan ako, kung kaya’t nagdasal ako sa Diyos, “Mahal kong Diyos! Nito pong huli ay hirap na hirap ako sa trabaho ko at wala po akong kalinawan sa pag-iisip. Para po bang tinalikuran Mo na po ako, pero hindi ko alam kung saan po ako nagkamali. O Diyos ko, hinihiling ko pong gabayan Mo ako para maunawaan ko po nang mas mabuti ang aking sarili.”

Pagkatapos niyon, nakita ko ang siping ito ng mga salita ng Diyos: “Lahat ng natiwaling tao ay nagdurusa mula sa isang magkakatulad na suliranin: Kapag wala silang katayuan, hindi sila nagmamalaki kapag nakikipag-ugnay o nakikipag-usap sa sinuman, o hindi sila gumagamit ng partikular na estilo o tono sa kanilang pananalita; sila ay karaniwan lamang at normal, at hindi na kailangang balutan ang kanilang mga sarili. Hindi sila nakararamdam ng anumang sikolohikal na presyon, at nakapagbabahagi nang bukas at mula sa puso. Madali silang lapitan at madaling makahalubilo; nararamdaman ng iba na napakabuti nilang mga tao. Sa sandaling magkamit sila ng katayuan, sila ay nagiging mapagmataas, hindi nila pinapansin ang mga karaniwang tao, walang sinumang nakakalapit sa kanila; pakiramdam nila ay mas mataas sila, at na sila ay iba sa mga karaniwang tao. Mababa ang tingin nila sa karaniwang tao, nagmamalaki sila kapag nagsasalita, at tumitigil sila sa hayagang pagbabahagi sa iba. Bakit hindi na sila nagbabahagi nang hayagan? Nararamdaman nilang may katayuan na sila ngayon, at sila ay mga pinuno. Iniisip nilang dapat magkaroon ng partikular na imahe ang mga pinuno, maging mataas nang bahagya kaysa sa ordinaryong tao, magkaroon ng higit na tayog at maging mas mahusay na tumupad ng responsabilidad; naniniwala sila na kung ihahambing sa mga karaniwang tao, dapat magtaglay ang mga pinuno ng higit na pasensya, magawang magdusa at gumugol nang higit, at mapaglabanan ang anumang tukso mula kay Satanas. Kahit na mamatay ang kanilang mga magulang o ibang kapamilya, pakiramdam nila ay dapat mayroon silang pagpipigil sa sarili na huwag maiyak, o na dapat man lang ay umiyak sila nang lihim, nang hindi nakikita ng iba, upang walang makakita ng anuman sa kanilang mga pagkukulang, kapintasan, o kahinaan. Nararamdaman pa nga nila na hindi maaaring ipaalam ng mga pinuno sa sinuman kung sila ay naging negatibo; sa halip, dapat nilang itago ang lahat ng ganoong mga bagay. Naniniwala silang ganito dapat kumilos ang isang may katayuan. Kapag pinipigilan nila ang kanilang sarili nang ganito, hindi ba ang katayuan ay nagiging kanilang diyos, kanilang panginoon? At dahil dito, nagtataglay pa rin ba sila ng normal na pagkatao? Kapag mayroon silang ganitong mga ideya—kapag ikinulong nila ang kanilang sarili rito, at ginawa nila ito—hindi ba sila nahumaling sa katayuan?” (Ang Salita, Vol. III. Ang mga Diskurso ni Cristo ng mga Huling Araw. Paano Lutasin ang mga Tukso at Gapos ng Katayuan). Sa pamamagitan ng paghahayag ng mga salita ng Diyos, napagtanto ko na kaya masyadong nakapapagod at mahirap ang trabaho ko para sa akin ay dahil labis akong nahaling sa reputasyon at katayuan. Bago ako pumunta sa iglesiang iyon, napakalaya at walang pagpipigil ng pakiramdam ko sa mga pagtitipon kasama ng mga kapatid ko—walang hirap, at kung mayroon akong hindi nauunawaan, babanggitin ko iyon para sa pagbabahaginan. Pero magmula nang dumating ako para suportahan ang iglesiang iyon, inilagay ko ang sarili ko sa isang pedestal, iniisip na malamang ay mas magaling at mas may kasanayan ako sa mga taong naroroon dahil nandoon ako para suportahan sila. Inisip ko na makakikilos lang ako alinsunod sa aking katayuan sa pamamagitan ng paglutas sa bawat problemang idudulog ng aking mga kapatid. Para makuha ang paghanga at pagtanggap ng mga kapatid ko, nagbalatkayo at nagpanggap ako. Kahit malinaw na wala akong malalim na pag-unawa sa mga problema, hindi ako handang magtapat at maghanap, sa halip ay pinagpipilitan kong gumawa nang kahit paano lang gamit ang mga salita at doktrina, nililinlang ang mga kapatid ko, at minsan ay naghahanap pa ng mga dahilan para maiwasan ang buong sitwasyon. Wala akong kahit katiting na konsiderasyon kung nalutas ba ang mga problema ng mga kapatid o hindi, at ni hindi ko masabi ang isang bagay na kasing simple ng “hindi ko nauunawaan ang problemang ito.” Noon ko lang napagtantong masyadong malaking importansya ang inilagay ko sa katayuan, at lahat ng ginagawa ko ay para mapag-ingatan ang katayuang iyon. Isinaayos ng iglesia na magpunta ako roon para gawin ang tungkulin ko para makipagtulungan ako sa mga kapatid ko para lutasin ang mga problema at isyu na hinaharap ng iglesiang iyon, pero kahit kaunti ay hindi ko isinaalang-alang kung paano pinakamabuting gawin ang tungkulin ko at gumawa ng totoong gawain, sa halip ay inisip ko lang kung ano ang magiging tingin sa akin ng mga kapatid, at kung paano pinakamabuting protektahan ang katayuan at dangal ko. Naghanap pa nga ako ng mga paraan ng panlilinlang sa kanila para maingatan ang dangal at katayuan ko. Sa pagpapabaya sa mga tungkulin ko, hindi lang ako nagdudulot ng paghihirap sa sarili ko, pinipinsala ko rin ang mga kapatid ko at inaantala ang gawain ng iglesia. Malamang ay naging labis na kasuklam-suklam at kamuhi-muhi ang tingin sa akin ng Diyos dahil doon. Nasadlak ako sa kadiliman—ipinakita nito ang pagiging matuwid ng Diyos, at kailangang masunurin kong pagnilayan ang aking sarili at magsisi ako sa Diyos.

Kinabukasan, nagtapat ako sa mga kapatid ko tungkol sa kalagayan ko nitong huli, at nagdulog din ako ng ilang tanong na mahirap sa akin na pagbahaginan. Sa pagbabahaginan, at sa patnubay ng Diyos, nagtamo kami kalaunan ng mas mabuting pag-unawa sa mga problemang ito, at nakahanap ng landas ng pagsasagawa. Pagkatapos noon, dahil awtomatiko pa rin akong magbabalatkayo kapag nahaharap ako sa mga paghihirap o hindi ko maintindihan ang ilang problema, hindi ninanais na malantad ang mga kahinaan ko sa mga kapatid ko, nagdasal ako sa Diyos para humingi ng gabay. Pagkatapos ay nakakita ako ng isang sipi ng mga salita ng Diyos na nagbigay sa akin ng landas ng pagsasagawa. Almighty God says: “Upang mapalaya ang sarili mo mula sa kontrol ng katayuan, ano ang unang dapat mong gawin? Kailangan mo muna itong tanggalin sa iyong mga intensyon, iyong mga saloobin, at iyong puso. Paano ito nakakamit? Dati-rati, noong wala kang katayuan, hindi mo papansinin ang mga hindi kaakit-akit sa iyo. Ngayong mayroon ka nang katayuan, kung makakikita ka ng isang taong hindi kahanga-hanga, o mayroong mga isyu, pakiramdam mo ay responsabilidad mong tulungan siya, at kaya gumugugol ka ng mas maraming oras sa pakikipagbahaginan sa kanya, sinusubukang lutasin ang ilang praktikal na problemang mayroon siya. At ano ang nararamdaman ng puso mo kapag ginagawa mo ang mga bagay na ito? Nakararamdam ito ng kagalakan at kapayapaan. Gayundin, dapat kang magtapat sa mga tao at mas madalas na maging bukas sa kanila kapag nahihirapan ka o nakararanas ng kabiguan, magbahagi sa iyong mga problema at kahinaan, kung paano ka naghimagsik laban sa Diyos, at kung paano mo ito nalampasan, at nagawang matugunan ang mga layunin ng Diyos. At ano ang epekto ng pagtatapat sa kanila sa ganitong paraan? Walang duda na ito ay positibo. Hindi ka mamaliitin ng sinuman—at maaaring mainggit pa sila sa iyong abilidad na pagdaanan ang mga karanasang ito. Palaging iniisip ng ilang tao na kapag ang mga tao ay may katayuan, dapat silang mas kumilos na parang mga opisyal at magsalita sa isang partikular na paraan para seryosohin at igalang sila. Tama ba ang ganitong paraan ng pag-iisip? Kung mapagtatanto mo na mali ang ganitong paraan ng pag-iisip, dapat kang manalangin sa Diyos at maghihimagsik laban sa mga bagay ng laman. Huwag magmayabang, at huwag lumakad sa landas ng pagpapaimbabaw. Sa sandaling magkaroon ka ng gayong kaisipan, dapat mong tugunan ito sa pamamagitan ng paghahanap sa katotohanan. Kung hindi mo hahanapin ang katotohanan, ang kaisipang ito, ang pananaw na ito, ay magkakaroon ng anyo at magkakaugat sa puso mo. Bilang resulta, mangingibabaw ito sa iyo at magbabalatkayo ka at gagawa ka ng iyong imahe hanggang sa puntong wala nang sinumang makakikita sa iyo o makauunawa sa iyong mga iniisip sa likod ng imaheng ito. Makikipag-usap ka sa iba sa likod ng isang maskara na nagtatago ng iyong tunay na puso mula sa kanila. Dapat kang matutong hayaan ang iba na makita ang puso mo, at matutong buksan ang iyong puso sa iba at maging malapit sa kanila. Dapat kang maghimagsik laban sa mga kagustuhan ng laman at umasal ayon sa mga hinihingi ng Diyos. Sa ganitong paraan, makararamdam ang puso mo ng kapayapaan at kaligayahan” (Ang Salita, Vol. III. Ang mga Diskurso ni Cristo ng mga Huling Araw. Paano Lutasin ang mga Tukso at Gapos ng Katayuan). Tinulungan akong mapagtanto ng mga salita ng Diyos na para maiwaksi ang mga gapos ng reputasyon at katayuan, kailangan kong matutuhang bitiwan ang pagnanasa ko sa katayuan sa kaibuturan ng aking puso. Ang totoo, ano mang tungkulin ang isinasagawa ko o gaano man kataas ang katayuan ko, malalim pa rin ang pagkatiwaling ginawa ni Satanas sa akin at marami akong mga kakulangan at kapintasan. Normal na normal lang ito—ang pagiging lider at pagkakaroon ng katayuan ay hindi naman nangangahulugan na ang isang tao ay biglang magiging mas magaling sa iba, magtatamo ng tayog, mauunawaan ang katotohanan at makakayang unawain at lutasin ang bawat problema. Kailangan kong magkaroon ng tamang pag-unawa sa aking sarili. Kalaunan, sa tuwing gugustuhin kong pag-ingatan ang katayuan ko at itago ang sarili kong mga kakulangan, gagawin ko ang mismong kabaliktaran: magtatapat ako at ilalantad ang sarili ko sa harap ng lahat nang walang pagpapanggap, hinahayaang makita ng mga kapatid ko ang tunay kong tayog. Kapag nahaharap ako sa isang problemang hindi ko kayang lutasin, tapat kong inaamin na hindi ko iyon nauunawaan at hinahanap ang katotohanan kasama ng mga kapatid ko, pinupunan ang kalakasan at kahinaan ng isa’t isa. Sa pamamagitan ng pagsasagawa sa ganitong paraan, naging higit na malaya at palagay ang pakiramdam ko, at parang hindi na masyadong nakakapagod ang tungkulin ko.

Gayunpaman, may mga pagkakataon pa rin na nabibigo akong isagawa ang katotohanan. Minsan, naunang dumating sa akin si Wang Lin sa isang pagtitipon. Naisip ko: “Alam na niya ang mga kakulangan at kapintasan ko mula sa huli kong pagbabahagi ng mga salita at doktrina. Kung mabibigo pa ulit akong lutasin ang mga problema ng mga kapatid ko, tiyak na bababa ang tingin niya sa akin. Paano ako magpapakumbaba kung nagkagayon?” Medyo namrublema ako matapos maisip ito at pakiramdam ko ay magiging mabigat ang obligasyon ko na pangunahan ang pagtitipon kasama niya. Sinabi ko kay Wang Lin, “Kung may iba ka pang tungkuling dapat gawin, huwag kang mag-alinlangang umalis, kaya ko na ang pagtitipong ito nang mag-isa.” Umalis siya nang hindi tumutugon. Nagulat ako, makalipas ang ilang araw, sinabi niya sa akin, “Noong araw na iyon, ang orihinal kong plano ay suriin ang ilang problema at paglihis sa gawain sa pagtatapos ng pagtitipon, pero pagkarating na pagkarating ko sa lugar ng pagtitipon, sinabi mong hindi ako kailangan doon. Pinag-isipan ko ito at napagpasyahan kong ipaalam sa iyo ang ilang problemang mayroon sa iyo. Magiging kapaki-pakinabang ito sa iyo at sa gawain ng iglesia.” Sinabi niya sa akin na pinag-iingatan ko ang katayuan at dangal ko sa lahat ng ginagawa ko, palaging itinatago ang mga kakulangan ko at nagbabalatkayo, at na nabigo akong makiisa sa anumang tunay na pakikipagtulungan sa mga kapatid ko. Mahihirapan akong magtamo ng gawain ng Banal na Espiritu at magkamit ng anumang resulta sa gawain ko yamang maling intensyon ang itinakda ko habang isinasagawa ang mga tungkulin ko. Namula ang mukha ko sa kahihiyan dahil sa mga komento ni Wang Lin. Nahiya ako sa sarili ko, at talagang ang sama ng naramdaman ko. Tama ang sinabi niya: Trabaho ko ang suportahan ang iglesia, pero dahil nag-aalala akong mabuko at mapahiya, nakahanap ako ng dahilan para paalisin siya gayong ginusto niyang makipagtrabaho sa akin para tukuyin at lutasin ang mga problema sa lalong madaling panahon. Mas pamilyar siya sa gawain ng iglesia, kaya paano ako magkakamit ng magagandang resulta nang hindi nakikipagtulungan sa kanya sa pagsasagawa ng mga tungkulin namin? Hindi lang napagtanto ni Wang Lin na wala akong katotohanang realidad at wala akong kakayahang lumutas ng mga problema, natuklasan din niya kung gaano ako kahaling sa katayuan at reputasyon. Noong oras na iyon, pahiyang-pahiya ako. Sa gitna ng pagdurusa ko, lumapit ako sa Diyos sa panalangin: “Mahal kong Diyos! Ngayong araw ay tinukoy ni Wang Lin ang mga problema at kakulangan ko. Dapat po akong matuto mula sa sitwasyong ito kung kaya’t nagsusumamo po ako sa Iyo na gabayan akong magtamo ng mas malalim na pag-unawa sa aking sarili upang maitama ko po ang aking tiwaling disposisyon at sumailalim ako sa isang tunay na pagbabago.” Matapos magdasal, nakakita ako ng isang sipi ng mga salita ng Diyos na naglantad sa katayuan ko noong panahong iyon. Almighty God says: “Ang mga tao mismo ay mga nilikha. Kaya ba ng mga nilikha na magkamit ng walang-hanggang kapangyarihan? Kaya ba nilang maging perpekto at walang anumang mali? Kaya ba nilang maging mahusay sa lahat ng bagay, maunawaan ang lahat ng bagay, makilatis ang lahat ng bagay, at makaya ang lahat ng bagay? Hindi nila kaya. Gayunman, sa kalooban ng mga tao, mayroong mga tiwaling disposisyon, at isang malalang kahinaan: Sa sandaling matuto sila ng isang kasanayan o propesyon, pakiramdam ng mga tao ay may kakayahan sila, na sila ay mga taong may katayuan at may halaga, at na sila ay mga propesyonal. Gaano man sila kapangkaraniwan, nais nilang lahat na ipresenta ang kanilang sarili bilang sikat o katangi-tanging indibidwal, na gawing medyo tanyag na tao ang kanilang sarili, at ipaisip sa mga tao na perpekto sila at walang kapintasan, wala ni isang depekto; sa mga mata ng iba, nais nilang maging sikat, makapangyarihan, o dakilang tao, at gusto nilang maging napakalakas, kaya ang anumang bagay, nang walang hindi nila kayang gawin. Pakiramdam nila, kapag humingi sila ng tulong sa iba, magmumukha silang walang kakayahan, mahina, at mas mababa, at na hahamakin sila ng mga tao. Sa dahilang ito, palagi nilang nais na patuloy na magkunwari. … Anong klaseng disposisyon ito? Walang hangganan ang kayabangan ng gayong mga tao, nawalan na sila ng buong katwiran. Ayaw nilang maging katulad ng iba, ayaw nilang maging karaniwang mga tao, normal na mga tao, bagkus ay nais nilang maging superhuman, katangi-tanging indibidwal, o kahanga-hanga. Napakalaking problema nito! Patungkol sa mga kahinaan, mga pagkukulang, kamangmangan, kahangalan, at kawalan ng pang-unawa sa loob ng normal na pagkatao, babalutan nila ang lahat ng iyon, hindi ipapakita sa ibang mga tao, pagkatapos ay patuloy silang magpapanggap. … Hindi nila kilala kung sino sila mismo, ni hindi nila alam kung paano isabuhay ang normal na pagkatao. Ni minsan ay hindi sila kumilos na tulad ng praktikal na mga tao. Kung araw-araw ka na lang lutang mag-isip, iniraraos lang ang gawain, walang ginagawang anumang praktikal, at laging namumuhay nang ayon sa sarili mong imahinasyon, problema ito. Ang landas sa buhay na iyong pinili ay mali. Kung gagawin mo ito, paano ka man manalig sa Diyos, hindi mo mauunawaan ang katotohanan, ni hindi mo matatamo ang katotohanan. Sa totoo lang, hindi mo matatamo ang katotohanan, dahil mali ang simula mo” (Ang Salita, Vol. III. Ang mga Diskurso ni Cristo ng mga Huling Araw. Ang Limang Kondisyong Dapat Matugunan para Makapagsimula sa Tamang Landas ng Pananalig sa Diyos). Tinulungan ako ng paghahayag ng mga salita ng Diyos na mapagtantong ang dahilan kung bakit palagi akong awtomatikong nagbabalatkayo para makuha ang paghanga ng iba ay dahil kinokontrol ako ng mapagmataas kong disposisyon. Isa lang akong nilikha, kaya hindi ko magagawang unawain ang lahat at magiging lubos na may kalinawan sa bawat usapin. Normal lang naman talaga na maharap sa mga problema at paghihirap sa panahon ng paggawa sa aking tungkulin. Gayunman, sa sandaling magkamit ako ng partikular na katayuan, inisip ko nang “ekstraordinaryo” ako, at nabigo akong kilalanin ang tunay kong pagkatao at harapin ang mga kakulangan ko. Lagi kong sinusubukan na maging isang dakila at importanteng tao, isang modelo ng pagiging perpekto, kaya nagbalatkayo ako at nagpanggap sa bawat pagkakataon para pag-ingatan ang reputasyon at katayuan ko sa mga mata ng aking mga kapatid. Nagawa akong tiwali at malalim na naimpluwensyahan ng mga satanikong kasabihang tulad ng “Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad” at “Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito.” Ano mang grupo ng tao ang makahalubilo ko, gusto ko palaging mag-iwan ng pinakamagandang impresyon at makuha ang paghanga at papuri ng lahat, iniisip na sa paggawa noon ay saka lang ako mamumuhay nang may dangal at karakter. Tapos, nang malantad ang mga kahinaan at kakulangan ko sa lahat, nagdusa ako nang matindi at naghanap ng mga paraan para itago at pagtakpan ang mga kakulangang iyon. Ang pinakahuling pangyayaring ito ang perpektong halimbawa: Dahil nag-aalala akong makikita ni Wang Lin ang totoo kong pagkatao, sadya ko siyang pinaalis para maitago ang katotohanang hindi ko nauunawaan ang katotohanan. Sa paghahangad kong pag-ingatan ang sarili kong katayuan at dangal, hindi ko binigyan ng ni katiting na konsiderasyon ang gawain ng iglesia, ni hindi ko rin isinaalang-alang ang sarili kong tungkulin. Masyado akong naging makasarili at kasuklam-suklam! Napagtanto kong napakarami pa ring aktuwal na problemang dapat harapin sa iglesia, at kung hindi ako makikipagtulungan kay Wang Lin, hindi malulutas ang mga problema. Maaantala noon ang gawain ng buong iglesia, at magdudulot ito ng pinsala sa buhay ng mga kapatid. Isinasakripisyo ko ang mga interes ng iglesia para maingatan ang reputasyon ko—hindi ba’t gumagawa ako ng kasamaan? Hinihingi ng Diyos na mamuhay tayo bilang mga normal na tao, sumamba at magpasakop sa Diyos, at taimtim na umasal at gawin ang ating mga tungkulin alinsunod sa mga hinihingi ng Diyos. Ngunit ako, sa matindi kong kayabangan, ay nawalan ng katwirang dapat na taglay ng sinumang normal na tao, palaging naglalayong magpalabas ng isang perpektong imahe ng aking sarili para makuha ang paghanga ng iba. Tinatahak ko ang isang landas ng paglaban sa Diyos. Kung hindi ako magsisisi, sa huli ay maihuhulog ako sa impiyerno para tumanggap ng kaparusahan. Nang mapagtanto ko ang lahat ng ito, nasuklam at nahiya ako sa sarili ko, at nagdasal ako sa Diyos, handang magsisi at matapat at praktikal na tumupad ng tungkulin ko bilang isang nilikha.

Napagtatanto ang mga ito, naghanap ako ng isang landas ng pagsasagawa para lutasin ang mga problema ko. Nakakita ako ng dalawang sipi ng mga salita ng Diyos na ganito ang sinasabi: “Sa harap ng Diyos, gaano ka man magbalatkayo, gaano mo man ikubli ang iyong sarili, o anuman ang ikatha mo para sa sarili mo, malinaw na nauunawaan ng Diyos ang lahat ng pinakatotoo mong saloobin at ang mga bagay na nakatago sa pinakamalalalim, at kaloob-loobang parte mo; walang kahit isang taong may itinatagong saloobin ang makakatakas sa masusing pagsisiyasat ng Diyos” (Ang Salita, Vol. III. Ang mga Diskurso ni Cristo ng mga Huling Araw. Anim na Pahiwatig ng Paglago sa Buhay). “Dapat mong hanapin ang katotohanan upang malutas ang anumang problemang lumilitaw, anuman iyon, at huwag magbalatkayo o magkunwari para sa iba sa anumang paraan. Ang iyong mga kamalian, iyong mga kakulangan, iyong mga kasalanan, iyong mga tiwaling disposisyon—maging ganap na bukas tungkol sa lahat ng ito, at magbahagi tungkol sa lahat ng ito. Huwag mong itago ang mga ito. Ang pagkatutong buksan ang iyong sarili ang unang hakbang tungo sa buhay pagpasok, at ito ang unang sagabal, na siyang pinakamahirap daigin. Kapag nalampasan mo na ito, madali nang pumasok sa katotohanan. Ano ang ipinahihiwatig ng paggawa sa hakbang na ito? Nangangahulugan ito na binubuksan mo ang puso mo at ipinapakita ang lahat ng nasa loob mo, mabuti o masama, positibo o negatibo; inilalantad ang iyong sarili para makita ng iba at ng Diyos; walang itinatago sa Diyos, walang pinagtatakpan, walang ikinukubling anuman, walang panlilinlang at panloloko, at bukas at tapat din maging sa ibang mga tao. Sa ganitong paraan, nabubuhay ka sa liwanag, at hindi ka lamang susuriing mabuti ng Diyos, kundi makikita rin ng ibang mga tao na kumikilos ka nang may prinsipyo at may antas ng kalinawan. Hindi mo kailangang gumamit ng anumang mga pamamaraan para protektahan ang iyong reputasyon, imahe, at katayuan, ni hindi mo kailangang pagtakpan o ikubli ang iyong mga pagkakamali. Hindi mo kailangang makisangkot sa mga walang saysay na pagsisikap na ito. Kung mapapalagpas mo ang mga bagay na ito, labis kang mapapahinga, mamumuhay ka nang hindi napipigilan o walang pasakit, at mamumuhay ka nang lubusan sa liwanag” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Sinusuri ng Diyos ang puso at isip ng tao—tungkol naman sa aking tiwaling disposisyon, sa mga layunin at mga karungisan ko, alam ng Diyos ang bawat aspeto ng mga bagay na ito. Paano man ako magbalatkayo at magpanggap, nanatili ang aking tiwaling disposisyon, hindi nagbago ang tayog ko, at hindi ko pa rin naunawaan ang katotohanan o tinaglay ang katotohanang realidad. Ang totoo, hindi lang nakita ng Diyos ang pagsubok kong magbalatkayo, makikita rin ng sinumang kapatid na nakauunawa ng katotohanan ang pagpapanggap ko. Ang pagsisikap kong magbalatkayo bilang isang perpektong tao ay isa lang uri ng pandaraya sa sarili at panlilinlang sa sarili. Noon ko lang napagtanto sa wakas na ang pagpapanggap at pagbabalatkayo sa ngalan ng katayuan at dangal ay isang walang kabuluhang gawain, at habang lalo kong itinatago ang sarili ko, lalo akong nalalantad. Isa itong walang kwentang paraan ng pamumuhay. Nang matanto ko ang mga bagay na ito, sadya kong tinanggap ang pagsisiyasat ng Diyos, at kapag nararamdaman kong gusto kong pag-ingatan ang katayuan at dangal ko, aktibo akong nagtatapat at nagsasagawa ng katotohanan.

Isang araw bago ako umalis sa iglesiang iyon, gusto kong tanungin ang isang sister kung mayroon pa siyang anumang problema o paghihirap na kailangang talakayin, pero nag-alala rin ako na kung hindi ako makatutulong na lutasin ang mga problema niya, magmumukha akong katawa-tawa sa harapan niya. Naisip ko, “Aalis na rin naman ako rito bukas; sa susunod ko na lang isasagawa ang katotohanan.” Noon din, naisip ko ang isang sipi ng mga salita ng Diyos: “Kung, kapag mangyari sa iyo ang ilang natatanging paghihirap o maharap ka sa ilang partikular na kapaligiran, ang iyong saloobin ay palaging iwasan ang mga iyon o takasan ang mga iyon, at desperadong subukan na tanggihan ang mga iyon at tanggalin ang mga iyon—kung ayaw mong ilagay ang iyong sarili sa kontrol ng mga pangangasiwa ng Diyos, kung ayaw mong magpasakop sa Kanyang mga pangangasiwa at pagsasaayos, at kung ayaw mong hayaan ang katotohanan na pangunahan ka—kung palagi mong nais na ikaw ang masunod at kontrolin ang lahat ng bagay tungkol sa iyong sarili alinsunod sa iyong satanikong disposisyon, kung magkagayon, ang mga kahihinatnan ay, hindi magtatagal, tiyak na isasantabi ka ng Diyos o ihahatid ka kay Satanas. Kung nauunawaan ng mga tao ang bagay na ito, dapat silang bumalik agad at sundan ang kanilang daan sa buhay alinsunod sa tamang landas na hinihingi ng Diyos. Ang landas na ito ang tama, at kapag ang landas ay tama, nangangahulugan iyon na ang direksyon ay tama” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Tinulungan ako ng mga salita ng Diyos na matanto na kahit na mukhang hindi mahalaga ang pagtatanong sa sister ko kung mayroon siyang anumang mga problema o paghihirap, isa pa rin itong pagkakataong isuko ang pagnanasa ko sa katayuan at dangal at isagawa ang katotohanan. Kung ipinagpatuloy ko ang pagbabalatkayo at pagpapanggap para manlihis ng iba at pag-ingatan ang katayuan at dangal ko, kahit kailan ay hindi ko mapalalaya ang sarili ko mula sa mga gapos at pagpipigil ng aking tiwaling disposisyon. Hindi na ako pwedeng magpadala sa mga pagnanasa ko—kailangan kong isagawa ang katotohanan at mamuhay nang may wangis ng tao, para maipahiya si Satanas. Kaya, bago ako umalis, maagap kong tinanong ang sister ko kung mayroon siyang anumang mga problema o paghihirap. Nang pakiramdam ko ay naunawaan ko na ang sitwasyon niya ay nagbahagi ako, at nang wala akong kasagutan ay sinabi kong, “Hindi ko alam kung paano lulutasin ang problemang ito, hanapin natin ang sagot nang magkasama.” Matapos magsagawa sa ganitong paraan, naging napakatatag at napakapanatag ng pakiramdam ko.

Marami talaga akong nakamit sa karanasang ito. Kung hindi ako pumunta sa iglesiang iyon para gawin ang mga tungkulin ko, na nagreresulta sa paglalantad sa akin sa pamamagitan ng totoong sitwasyong ito, hindi ko kailanman mapagtatanto na mayroon akong matinding obsesyon sa katayuan, at na ang pag-iingat sa katayuan at dangal ng isang tao ay isang paraan ng paglaban sa Diyos. Tinulungan ako ng paghatol at paghahayag ng mga salita ng Diyos na kumawala sa mga gapos ng katayuan at dangal at itigil ang pagbabalatkayo. Salamat sa Makapangyarihang Diyos sa pagliligtas sa akin!

